
    မာတိကာ

  
  
    
      	
        ၁။ ကျွန်ုပ်၏တာဝန်များ မည်မျှများပါစေ အသက်ဝင်ရောက်မှုကို ကျွန်ုပ်အာရုံစိုက်ရမည်
      

      	
        ၂။ ၂၁ နှစ်အရွယ် မိန်းကလေးတစ်ဦး၏ ခက်ခဲသော ဆုံးဖြတ်ချက်
      

      	
        ၃။ ဧဝံဂေလိ ဖြန့်ဝေခြင်းက ကျွန်မရဲ့ ယိမ်းယိုင်ခြင်းမရှိတဲ့ တာဝန်ပါ
      

      	
        ၄။ ကျွန်မဦးလေး နှင်ထုတ်ခံရပြီးတဲ့နောက်
      

      	
        ၅။ ပျက်ပြယ်မသွားသော နာကျင်မှုတစ်ခု
      

      	
        ၈။ အနာရောဂါကို တွေ့ကြုံခြင်းမှ အလွန်တရာ အကျိုးရရှိခဲ့သည်
      

      	
        ၉။ အိမ်ထောင်ရေးသုခကို လိုက်စားခြင်းကြောင့် ဖြစ်လာရသည့် နာကျင်မှု
      

      	
        ၁၀။ ကျွန်မရဲ့ မြင့်မားတဲ့ မျှော်လင့်ချက်တွေက ကျွန်မရဲ့သားကို ထိခိုက်ခဲ့တယ်
      

      	
        ၁၁။ ကြီးကြပ်မှုကို လက်ခံခြင်းက ကျွန်မကို ကူညီခဲ့ပုံ
      

      	
        ၁၂။ ဟန်ဆောင်မှုကို ဖယ်ခွာပြီး ရိုးသားသူတစ်ယောက် ဖြစ်ခြင်း
      

      	
        ၁၃။ အသက်ဝင်ရောက်မှုကို မလိုက်စားခြင်း၏ အကျိုးဆက်များ
      

      	
        ၁၄။ ညှဉ်းပန်းနှိပ်စက်ခြင်းနှင့် ဆင်းရဲဒုက္ခ ကြားမှ ရွေးချယ်မှု
      

      	
        ၁၅။ တာဝန်ထမ်းဆောင်ခြင်းဟာ ရှောင်လွှဲမရတဲ့ ကျွန်မရဲ့ ဝတ္တရား
      

      	
        ၁၆။ ဘုရားသခင်ကို ယုံကြည်ခြင်းလမ်းကြောင်းပေါ်တွင် လျှောက်လှမ်းရန် စိတ်ပိုင်းဖြတ်ခြင်း
      

      	
        ၁၇။ အလုပ်များသည့် ပုံပန်းသဏ္ဌာန် နောက်ကွယ်တွင်ရှိသည်မှာ
      

      	
        ၁၈။ ကျွန်ုပ်၏ အားနည်းချက်များကို တည်ငြိမ်စွာ ရင်ဆိုင်နိုင်ပြီ
      

      	
        ၁၉။ ကျွန်ုပ်၏ စကားများ နောက်တွယ်၌ မသန့်စင်မှုများ အစဉ်သဖြင့် ရှိနေခဲ့ကြောင်း မြင်လိုက်ရသည်
      

      	
        ၂၀။ သူတစ်ပါးကို အမြဲမနာလိုဖြစ်ခြင်းအပေါ် ဆင်ခြင်သုံးသပ်ခြင်း
      

      	
        ၂၁။ ဆီးဆိပ်သင့်ရောဂါသည်တစ်ဦး၏ ဆင်ခြင်သုံးသပ်ချက်များ
      

      	
        ၂၂။ ယုဒတစ်ယောက်ရဲ့ သစ္စာဖောက်တာကို ခံရပြီးနောက်
      

      	
        ၂၃။ ကိုယ့်တာဝန်ရှိ အခက်အခဲများကို ကျွန်ုပ် ရဲရဲဝံ့ဝံ့ ရင်မဆိုင်နိုင်ခဲ့သည့် အကြောင်းအရင်း
      

      	
        ၂၄။ ကိုယ့်ကိုယ်ကိုယ် ဂုဏ်တင်ပြီး အစွမ်းပြခြင်းအပေါ် ဆင်ခြင်သုံးသပ်ချက်
      

      	
        ၂၅။ အပြစ်ကိုဝန်ခံ၍ နုတ်ထွက်ပြီးနောက် ပြန်လည်သုံးသပ်ခြင်းများ
      

      	
        ၂၆။ တာဝန် ပြောင်းလဲခံရခြင်းကို ကျွန်တော် ဘာကြောင့် ကျိုးနွံနာခံခြင်း မရှိနိုင်ခဲ့သလဲ
      

      	
        ၂၇။ တာဝန်ယူဖို့ ကြောက်ရွံ့ခြင်းက ကျွန်တော့်ရဲ့တစ်ကိုယ်ကောင်းဆန်မှုနှင့် စက်ဆုပ်ဖွယ်ကောင်းမှုကို ထုတ်ဖော်လိုက်ခြင်း
      

      	
        ၂၉။ အန္တရာယ်နှင့် ဒုက္ခများကြားတွင် ကျွန်မ ရွေးချယ်ခဲ့ပုံ
      

      	
        ၃၀။ ကျွန်မ အရိုးကင်ဆာကို ရင်ဆိုင်ခဲ့ပုံ
      

      	
        ၃၁။ ကျောင်းအုပ်ဆရာမကြီးတစ်ဦး၏ ရွေးချယ်မှု
      

      	
        ၃၂။ ကိုယ့်ရဲ့ ပြစ်မှားမှုတွေကို ဘယ်လို ကိုင်တွယ်သင့်သလဲ
      

      	
        ၃၃။ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းများစွာကို မျက်မြင်ကြုံတွေ့ပြီးနောက်တွင်
      

      	
        ၃၄။ မိမိကိုယ်မိမိ ကိုယ်ရည်သွေးခြင်းမှ ကျွန်မ သင်ယူခဲ့ရသည့် သင်ခန်းစာများ
      

      	
        ၃၅။ ဉာဏ်များပြီး စိတ်မချရခြင်းက ကိုယ့်တာဝန်ကို ကောင်းစွာမထမ်းဆောင်နိုင်စေရန် တားဆီးသည်
      

      	
        ၃၇။ အသက် ၈၀ ကျော် အမျိုးသမီးတစ်ဦး၏ နားလေးပြီးနောက် အတွေ့အကြုံ
      

      	
        ၃၈။ ကိုယ့်ပြစ်မှားခြင်းကို ဘယ်လိုကိုင်တွယ်ရမှန်း ကျွန်မ အခု သိသွားပြီ
      

      	
        ၄၀။ ရုတ်တရက်ဖြစ်သော မျက်စိရောဂါက ရိုက်ခတ်သောအခါ
      

      	
        ၄၁။ အသေးအမွှားကိစ္စတစ်ခုမှတစ်ဆင့် ကျွန်မ၏ လှည့်ဖြားတတ်မှု ထုတ်ဖော်ခံလိုက်ရခြင်း
      

      	
        ၄၄။ အန္တရာယ်ရှိတဲ့ ပတ်ဝန်းကျင်က ကျွန်တော့်ရဲ့ တစ်ကိုယ်ကောင်းဆန်မှုကို ထုတ်ဖော်လိုက်ခြင်း
      

      	
        ၄၇။ အနာရောဂါက ကျွန်ုပ်၏ ကောင်းချီးရလိုသည့် ရည်ရွယ်ချက်ကို ထုတ်ဖော်သည်
      

      	
        ၄၉။ မိသားစုရဲ့ ကျွေးမွေးပြုစုစောင့်ရှောက်မှု ကျေးဇူးအပေါ် ဘယ်လိုသဘောထားရမလဲ
      

      	
        ၅၀။ ကျွန်မ ဘာကြောင့် အရမ်း တစ်ကိုယ်ကောင်းဆန်ရတာလဲ
      

      	
        ၅၁။ ကျွန်မ နားမလည်တာကို ဖုံးကွယ်ရတဲ့ အကြောင်းအရင်း
      

      	
        ၅၂။ မိမိတာဝန်ကို ကောင်းမွန်စွာ ထမ်းဆောင်ရန် ယုတ်ညံ့ခြင်းကို ဖြေရှင်းခြင်း
      

      	
        ၅၃။ ကျွန်ုပ် မိသားစု၏ လှောင်အိမ်မှ လွတ်မြောက်ခြင်း
      

      	
        ၅၇။ ရောဂါကြောင့် ကျွန်မ သောကမရောက်တော့ပါ
      

      	
        ၅၈။ “သူတစ်ပါးကို သည်းခံခြင်း”သည် အမှန်တကယ် လူ့သဘာဝကောင်း ဖြစ်သလား
      

      	
        ၅၉။ ဝန်တာထမ်းဆောင်ရန် ဝန်လေးခြင်း၏ နောက်ကွယ်မှာ ဘာရှိသလဲ
      

      	
        ၆၀။ အစွမ်းအစ ညံ့ရင် ကယ်တင်ခြင်းခံရဖို့ မဖြစ်နိုင်ဘူးလား။
      

      	
        ၆၁။ မိသားစု၏ ညှဉ်းပန်းနှိပ်စက်မှုကြားမှ ရွေးချယ်မှု
      

      	
        ၆၂။ အသေးအဖွဲကိစ္စတစ်ခုမှ သင်ယူရရှိခဲ့သော သင်ခန်းစာများ
      

      	
        ၆၇။ ကျွန်ုပ်၏ ဝါသနာများကို မှန်မှန်ကန်ကန် သဘောထားပြုမူနိုင်ပြီ
      

      	
        ၆၈။ မိမိကိုယ်ကို သူတစ်ပါးဖြင့် နှိုင်းယှဉ်ခြင်းအားဖြင့် ဖြစ်ပေါ်လာသည့် နာကျင်မှု
      

      	
        ၆၉။ နာမကျန်းမှုနှင့်ပတ်သက်သော စိုးရိမ်ပူပန်မှုများကို လက်လွှတ်ခြင်း
      

      	
        ၇၀။ ငွေနှင့် ဂုဏ်အဆင့်အတန်းသည် ကျွန်မအတွက် မည်သည့်အရာကို လုပ်ဆောင်ပေးဖူးသနည်း
      

      	
        ၇၂။ ဘုရားသခင်အပေါ် ကျွန်မရဲ့ အထင်လွဲမှားခြင်းနဲ့ သတိထားခြင်းတို့ကို ဖယ်ထုတ်ခဲ့ပါတယ်
      

      	
        ၇၃။ ဂုဏ်သိက္ခာနှင့် နေထိုင်ဖို့အတွက် ရိုးသားမှုဖြင့် အသက်ရှင်ပါ
      

      	
        ၇၄။ အန္တရာယ်များသော ပတ်ဝန်းကျင်များတွင် မိမိတာဝန်ကို ထိန်းသိမ်းခြင်း
      

      	
        ၇၅။ တခြားသူတွေရဲ့ အပ်နှံမှုတွေအပေါ် သစ္စာရှိတာက မှန်ကန်တဲ့ ချဉ်းကပ်မှုတစ်ခုလား
      

      	
        ၇၆။ မိဘတွေကို ထောက်ပံ့ခြင်းက ဘုရားသခင် အပ်နှံတဲ့ တာဝန်ဖြစ်ပါသလား
      

      	
        ၇၇။ ကိုယ့်တာဝန်ကို ထမ်းဆောင်ဖို့အတွက် ဘာကြောင့် သူများတွေကို အမြဲတမ်းမှီခိုနေရတာလဲ
      

      	
        ၇၉။ ပြဿနာများကို တိုင်ကြားခြင်းနှင့်ပတ်သက်သည့် ပူပန်မှုများ
      

      	
        ၈၀။ နာမကျန်းမှုမှ ရရှိခဲ့သော သင်ခန်းစာများ
      

      	
        ၈၁။ စစ်မှန်စွာ ပျော်ရွှင်တဲ့ဘဝကို ကျွန်မ တွေ့ခဲ့ပြီ
      

      	
        ၈၂။ ဖြုတ်ချခံရပြီးနောက် နောင်တရခြင်း
      

      	
        ၈၃။ သားအပေါ် အကြွေးတင်နေသည့် ခံစားချက်ကို လက်လွှတ်ခြင်း
      

      	
        ၈၄။ ပြုပြင်ခံရပြီးနောက် ဆင်ခြင်သုံးသပ်ချက်များ
      

      	
        ၈၅။ ငွေရဲ့ နှောင်ဖွဲ့မှုမှ လွတ်မြောက်မည့်နည်းလမ်း
      

      	
        ၈၆။ သုံးသပ်ချက်ရေးရာမှ ရရှိသော သင်ခန်းစာများ
      

      	
        ၈၇။ ဖိအားများတဲ့ ပညာရေးဟာ ကျွန်မသမီးကို ထိခိုက်စေခဲ့တယ်
      

      	
        ၈၈။ အခက်အခဲကြားတွင် မိမိတာဝန်ကို ထိန်းသိမ်းရမည့်နည်းလမ်း
      

      	
        ၈၉။ ရောဂါဝေဒနာတစ်ခုနှင့် ရုန်းကန်ရခြင်းအပေါ် ဆင်ခြင်သုံးသပ်ခြင်းများ
      

      	
        ၉၀။ ကျွန်မ၏ အနာဂတ်နှင့်ပတ်သက်၍ မည်သည့်အခါမျှ ညည်းညူတော့မည် မဟုတ်ပါ
      

      	
        ၉၂။ မရပ်မနား ရုန်းကန်ရခြင်းအပေါ် ဆင်ခြင်သုံးသပ်ချက်များ
      

      	
        ၉၄။ တာဝန်ပြန်ပြောင်းခံရခြင်းမှ သင်ယူရရှိသော သင်ခန်းစာများ
      

      	
        ၉၅။ တစ်စုံတစ်ယောက်၏ ကျေးဇူးကို ဆပ်ခြင်းသည် ကျင့်ကြံပြုမူခြင်းဆိုင်ရာ စည်းမျဉ်းတစ်ခု ဖြစ်ပါသလား
      

      	
        ၉၇။ ငွေနောက်လိုက်သည့် နေ့ရက်များကို နှုတ်ဆက်ခြင်း
      

      	
        ၉၈။ မျက်နှာဖုံးနောက်ကွယ်တွင် ဖုံးကွယ်ထားသောအရာ
      

      	
        ၉၉။ မိမိတာဝန်ထမ်းဆောင်ရာတွင် တာဝန်ယူဖို့ ကြောက်ရွံ့ခြင်းသည် တစ်ကိုယ်ကောင်းဆန်ရာကျသည်
      

      	
        ၁၀၀။ ကောင်းချီးမင်္ဂလာများအတွက် လိုအင်ဆန္ဒ ပျက်စီးသွားပြီးနောက်
      

    

  


၁။ ကျွန်ုပ်၏တာဝန်များ မည်မျှများပါစေ အသက်ဝင်ရောက်မှုကို ကျွန်ုပ်အာရုံစိုက်ရမည်

၂၀၂၃ ခုနှစ်၊ မတ်လတုန်းက ကျွန်မဟာ ခရိုင်ခေါင်းဆောင်တစ်ယောက်ရဲ့တာဝန်ကို ထမ်းဆောင်နေခဲ့ပါတယ်။ ကျွန်မမှာ ဝတ္တရားတွေအများကြီးရှိလို့ အမြန်ထွက်ဖို့ ခဏခဏ စောစောထရပြီး၊ တစ်ခါတလေဆို မှောင်မှ အိမ်ပြန်ရောက်တာရှိတယ်။ အိမ်ပြန်ရောက်တဲ့အခါမှာလည်း ကိုင်တွယ်ဖြေရှင်းစရာ စာတွေရှိသေးတော့၊ အလုပ်က ဘယ်တော့မှမပြီးသလို ထင်ခဲ့ရတယ်။ တစ်ခါတလေ ကျွန်မတာဝန်တွေ ထမ်းဆောင်ရင်းနဲ့ ဖောက်ပြန်ပျက်စီးတဲ့ စိတ်သဘောထားတချို့ကို ထုတ်ဖော်မိပြီး၊ အဲဒါကိုဖြေရှင်းဖို့ ဘုရားနှုတ်ကပတ်တော်ကို စားသောက်ချင်ပေမဲ့၊ ဝတ်ပြုခြင်းတွေက အချိန်အရမ်းကုန်တယ်လို့ ကျွန်မ အမြဲခံစားခဲ့ရတယ်။ ဒီလိုမျိုး ကိုယ့်ဘာသာ အလုပ်များနေခဲ့ပြီး အချိန်နည်းနည်းကြာတော့ ကျွန်မဟာ အသက်ဝင်ရောက်မှုမှာ တိုးတက်မှုသိပ်မရှိဘူးလို့ ခံစားခဲ့ရပြီး၊ ကျွန်မစိတ်နှလုံးထဲမှာ အမြဲတမ်း ဟာတာတာကြီး ဖြစ်နေခဲ့တယ်။ ကျွန်မဟာ အသက်ဝင်ရောက်မှုကို အာရုံမစိုက်ဘဲ၊ အလုပ်ကိုပဲ အာရုံရောက်နေခဲ့လို့၊ တဖြည်းဖြည်းနဲ့ ကျွန်မရဲ့ ဝိညာဉ်က ထုံထိုင်းလာပြီး ပြဿနာတွေကြုံတဲ့အခါ သမ္မာတရားကို ဘယ်လိုရှာရမှန်းမသိဘူး၊ စုဝေးပွဲတွေမှာလည်း ဘာသိနားလည်မှုမှ မဝေမျှနိုင်တော့ဘူး။ ဘုရားသခင်နဲ့ ကျွန်မရဲ့ဆက်ဆံရေးက ပုံမှန်မဟုတ်ဘူးဆိုတာကို သိလို့ ကျွန်မ နည်းနည်းကြောက်လာပြီး၊ ကျွန်မ အကျပ်အတည်းတစ်ခုထဲ ရောက်နေပြီလို့ ခံစားခဲ့ရတယ်။ ကျွန်မမှာ အသက်စိတ်သဘောထား ပြောင်းလဲမှုသာမရှိရင်၊ အပြင်ပန်းမှာ ဘယ်လောက်ပဲ ပြေးလွှားပြီး ဒုက္ခခံနေပုံပေါက်ပါစေ၊ ကျွန်မဟာ ဘုရားသခင်ရဲ့ အသိအမှတ်ပြုခြင်းကို ရဉီးမှာမဟုတ်ဘူးလေ။ ဒါနဲ့ ကျွန်မ ခေါင်းဆောင်တစ်ယောက်အနေနဲ့ ကိုယ့်တာဝန်တွေကို ဆက်မထမ်းဆောင်ချင်တော့ဘူး၊ ဒီတာဝန်က အရမ်းအလုပ်များလွန်းတယ်၊ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားလိုက်စားချိန်မရှိဘူးလို့ ထင်မိတယ်။ အဲဒီအချိန်အတောအတွင်းမှာ ကျွန်မ ကိုယ့်တာဝန်တွေကို မစွန့်လွှတ်ခဲ့ပေမဲ့ စိတ်တက်ကြွမှုပျောက်ဆုံးသွားပြီး၊ ကိုယ့်တာဝန်တွေအပေါ်မှာ သိပ်ပြီး ဝန်တာထားစိတ် မရှိတော့ဘူး။ နောက်ပိုင်းမှာ၊ စာနဲ့ပတ်သက်တဲ့ တာဝန်တွေထမ်းဆောင်တဲ့ ညီအစ်ကိုမောင်နှမတွေက ဘုရားနှုတ်ကပတ်တော်တွေ၊ တခြားညီအစ်ကိုမောင်နှမတွေရေးတဲ့ အတွေ့အကြုံဆိုင်ရာ သက်သေခံချက်တွေကို ခဏခဏ ဖတ်ကြတာကို ကျွန်မ သတိပြုမိတယ်။ စာနဲ့ပတ်သက်တဲ့ တာဝန်တွေထမ်းဆောင်ရတာက တော်တော်ကောင်းမှာပဲ၊ တခြားတာဝန်တွေထက် ဒီတာဝန်ကနေ ပိုပြီးအကျိုးကျေးဇူးရနိုင်တယ်လို့ ကျွန်မ တွေးမိတယ်။ ဒါကြောင့် တစ်နေ့နေ့မှာ စာနဲ့ပတ်သက်တဲ့ တာဝန်တွေကို ထမ်းဆောင်နိုင်ဖို့ ကျွန်မ မျှော်လင့်ခဲ့တယ်၊ အဲဒါက ကျွန်မရဲ့ အသက်ဝင်ရောက်မှုကို ကူညီပေးပြီး ကယ်တင်ခြင်းရဖို့ မျှော်လင့်ချက်ကို ပိုတိုးစေမှာဖြစ်လို့ပေါ့။

နိုဝင်ဘာလရဲ့ တစ်နေ့မှာ၊ အထက်ပိုင်းခေါင်းဆောင်က စာနဲ့ပတ်သက်တဲ့ အလုပ်အတွက် လူအရေးတကြီးလိုနေပြီး စာနဲ့ပတ်သက်တဲ့အလုပ်ကို ကြီးကြပ်ရာမှာ ကျွန်မက ထိရောက်မှုတချို့ရှိလို့ သူတို့က ကျွန်မကို အဲဒီတာဝန်ခန့်အပ်ချင်တယ်လို့ ပြောခဲ့တယ်။ ဒီသတင်းကိုကြားရတော့ ကျွန်မအရမ်းပျော်သွားတယ်၊ ဒီတာဝန်ကို ထမ်းဆောင်ရတာက ကျွန်မရဲ့ အသက်ဝင်ရောက်မှုကို သေချာပေါက် ကူညီပေးမှာလို့ ကျွန်မ ထင်ပြီး၊ ဒီအခွင့်အရေးကို လက်မလွှတ်တမ်း အသုံးချရမယ်လို့ ကျွန်မ ခံစားခဲ့ရလို့ပေါ့။ ဒါပေမဲ့ ဆောင်းပါးတွေ စိစစ်ရွေးချယ်ရတဲ့အပြင် လူတွေကိုလည်း ပျိုးထောင်ပေးရပြီးတော့ ညီအစ်ကိုမောင်နှမတွေရဲ့ အသက်ဝင်ရောက်မှုဆိုင်ရာ ပြဿနာတွေကိုပါ ဖြေရှင်းပေးရတာကို တကယ် စပြီး ပူးပေါင်းဆောင်ရွက်တဲ့နောက်မှာမှ သဘောပေါက်မိပြီး ဒီတာဝန်ရဲ့အလုပ်ပမာဏက ခေါင်းဆောင်တစ်ယောက်ရဲ့ အလုပ်ပမာဏထက် မနည်းဘူးဆိုတာကို တွေ့လိုက်ရတော့ ကျွန်မ အံ့အားသင့်ခဲ့ရတယ်။ ဒါ့အပြင် ကျွန်မက လေ့ကျင့်ခါစပဲရှိသေးပြီး စည်းမျဉ်းတွေနဲ့ရော အလုပ်နဲ့ပါ မရင်းနှီးသေးတော့၊ ကျွန်မမှာ လက်စသတ်ဖို့ မပြီးဆုံးနိုင်တဲ့ အလုပ်တွေ အမြဲတမ်း ရှိနေခဲ့တယ်။ အလုပ်ကို ကောင်းကောင်းလုပ်ဖို့ ဦးစားပေးနေတာနဲ့ပဲ မနက်ခင်း ဝတ်ပြုခြင်းတွေက အချိန်ဖြုန်းရာကျတယ်လို့ ကျွန်မ ခံစားခဲ့ရပြီး ညဘက်တွေမှာလည်း ဆောင်းပါးတွေ စိစစ်ရွေးချယ်ဖို့ အချိန်ပိုလုပ်ရပြန်တယ်။ ကျွန်မဟာ အလုပ်ထဲမှာပဲ နေ့တိုင်း သံသရာလည်နေတာကို ကျွန်မတွေ့ခဲ့ရတယ်။ ပြီးတော့ ကျွန်မထုတ်ဖော်မိတဲ့ ဖောက်ပြန်ပျက်စီးမှုတွေကို ဆန်းစစ်ဖို့ အာရုံမစိုက်တော့ဘူး။ တစ်ခါတလေ ကိုယ့်အခြေအနေမကောင်းဘူးဆိုတာ သဘောပေါက်မိတဲ့အခါ အဲဒါကိုဖြေရှင်းဖို့ ဘုရားနှုတ်ကပတ်တော်ကို စားသောက်ချင်ပေမဲ့၊ လက်စသတ်ဖို့ ဆိုင်းငံ့ထားတဲ့အလုပ်တွေအကြောင်း တွေးမိတိုင်း အသက်ဝင်ရောက်မှုကိစ္စကို ကျွန်မ နောက်ပို့လိုက်တာပဲ။ စာနဲ့ပတ်သက်တဲ့ တာဝန်တွေထမ်းဆောင်ရတာက ကျွန်မရဲ့ အသက်ဝင်ရောက်မှုကို ကူညီပေးမှာပဲလို့ နဂိုက ကျွန်မထင်ခဲ့တယ်၊ ဒါပေမဲ့ အခုတော့ ဝတ်ပြုခြင်းတွေအတွက်တောင် ကျွန်မ အချိန်မရှာနိုင်တော့ဘူး။ ကျွန်မ နေ့တိုင်း ဒီလိုသာ ဆက်ပြီးအလုပ်များနေရင်၊ သမ္မာတရားကို ရှာပြီး ကိုယ့်ပြဿနာတွေကို ဖြေရှင်းဖို့ ဘယ်လိုအချိန်ရှိမှာလဲ။ ကျွန်မရဲ့ အသက်စိတ်သဘောထားမှာ ပြောင်းလဲမှုမရှိဘဲ ဘယ်လိုလုပ် ကယ်တင်ခြင်းခံရနိုင်မှာလဲ။ ဒီအကြောင်းကို စဉ်းစားလေလေ ပိုပြီးဝမ်းနည်းလာလေပဲ၊ ဒီတာဝန်ကို ယူခဲ့တာကိုတောင် ကျွန်မ နောင်တရမိတယ်။ အထူးသဖြင့် ညီအစ်ကိုမောင်နှမတချို့ရဲ့ အတွေ့အကြုံဆိုင်ရာ သက်သေခံချက်တွေက ဗီဒီယိုအဖြစ်ရိုက်ကူးသွားပြီး အွန်လိုင်းပေါ်တင်တာကို တွေ့လိုက်ရတဲ့အခါ၊ ကျွန်မရဲ့စိတ်က တော်တော်ကြီး ဂနာမငြိမ်ဖြစ်လာတယ်။ ကျွန်မဟာ အတွေ့အကြုံဆိုင်ရာ သက်သေခံချက် တစ်ပုဒ်မှမရေးဘဲ ဘုရားသခင်ကို ယုံကြည်ခဲ့တာ နှစ်ချီပြီဖြစ်တဲ့အပြင် ကျွန်မရဲ့ ဖောက်ပြန်ပျက်စီးတဲ့ စိတ်သဘောထားရဲ့ ဘယ်ကဏ္ဏကိုမှလည်း မဖြေရှင်းရသေးဘူးလေ။ နေ့တိုင်း ကျွန်မ အလုပ်များနေတာက ဘာအဓိပ္ပာယ်ရှိမှာလဲ။ ကျွန်မ မညည်းညူဘဲမနေနိုင်ခဲ့ဘူး၊ ခေါင်းဆောင်တွေက ကျွန်မအတွက် မသင့်တော်တဲ့ တာဝန်တစ်ခုကို ခန့်အပ်ခဲ့တယ်လို့ တွေးမိပြီး ဒါက ကျွန်မရဲ့ သမ္မာတရားလိုက်စားမှုနဲ့ ကယ်တင်ခြင်းရဖို့ အခွင့်အရေးကို ဟန့်တားနေတယ်လို့လည်း တွေးမိတယ်။ ဒီလိုတွေးတာမှားမှန်း ကျွန်မသိလို့ ကျွန်မ စိတ်နှလုံးထဲမှာ ဘုရားသခင်ကို ဆုတောင်းခဲ့တယ်၊ “အို ဘုရားသခင်၊ သမီးက ကိုယ့်တာဝန်တွေနဲ့ အရမ်းအလုပ်များနေလို့ သမ္မာတရားကို မလိုက်စားနိုင်ဘူးလို့ အမြဲခံစားမိတယ်။ ဒီလိုတွေးတာမှားမှန်း သိပေမဲ့ သမီးဟာ ကိုယ့်ကိုယ်ကိုယ် သိပ်နားမလည်သေးဘူး။ သမီးရဲ့ပြဿနာတွေကို နားလည်အောင် ဉာဏ်ပွင့်စေပြီး လမ်းပြလို့ ကူညီတော်မူပါ” လို့ပေါ့။

စုဝေးပွဲတစ်ခုမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “လူတချို့သည် ၎င်းတို့၏ တာဝန်များဖြင့် အလွန်အလုပ်ရှုပ်နေသဖြင့် သမ္မာတရားအား လိုက်စားရန်အချိန်မရှိဟု အစဉ်သဖြင့် ပြောဆိုကြသည်။ ဤသည်မှာ မခိုင်လုံပေ။ သမ္မာတရားအား လိုက်စားသူဆိုလျှင် မည်သည့်အလုပ်ကို လုပ်ဆောင်နေသည်ဖြစ်စေ ပြဿနာတစ်ခုကို ရှာဖွေတွေ့ရှိသည်နှင့် တစ်ပြိုင်နက် ယင်းကို ဖြေရှင်းရန် သမ္မာတရားအား ရှာဖွေလိမ့်မည်။ သမ္မာတရားအား နားလည်ပြီး ရရှိလိမ့်မည်။ ဤသည်မှာ သေချာ၏။ နေ့စဉ် စုဝေးခြင်းအားဖြင့်သာ သမ္မာတရားကို နားလည်နိုင်သည်ဟု ထင်သောသူများစွာရှိသည်။ ဤသည်မှာ အလွန်ပင် မှားယွင်း၏။ သမ္မာတရားသည် စုဝေးရုံ၊ တရားဒေသနာများကို နားထောင်ရုံမျှဖြင့် နားလည်နိုင်သည့်အရာတစ်ခု မဟုတ်ပေ။ ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံဖို့လည်း လိုအပ်သည်။ ပြီးလျှင် ပြဿနာများကို ရှာဖွေတွေ့ရှိပြီး ဖြေရှင်းသည့် ဖြစ်စဉ်လည်း လိုအပ်သည်။ အရေးပါသောအရာမှာ ၎င်းတို့သည် သမ္မာတရားကို ရှာဖွေတတ်ရန် သင်ယူရမည်။ သမ္မာတရားကို မချစ်သူတို့သည် ၎င်းတို့အပေါ်သို့ မည်သည့်ပြဿနာများ ကျရောက်ပါစေ သမ္မာတရားအား မရှာဖွေပေ။ သမ္မာတရားအား ချစ်သူများမူကား ပြဿနာများကို ၎င်းတို့ ကြုံတွေ့ရသည့်အခါတွင် ၎င်းတို့၏ တာဝန်များနှင့် မည်မျှအလုပ်ရှုပ်နေပါစေ သမ္မာတရားကို ရှာဖွေကြသည်။ ထို့ကြောင့် ၎င်းတို့၏ တာဝန်များနှင့် အလွန်အလုပ်ရှုပ်နေ၍ စုဝေးရန်အချိန်မရှိသောကြောင့် အကျိုးဆက်အနေဖြင့် သမ္မာတရားအား လိုက်စားခြင်းကို ရွှေ့ဆိုင်းထားရသည်ဟု အစဉ်သဖြင့် ညည်းညူနေကြသော ထိုလူများသည် သမ္မာတရားကို ချစ်သူများမဟုတ်ဟု ငါတို့ သေချာပေါက် ဆိုနိုင်သည်။ ၎င်းတို့သည် လွဲချော်နေသော သဘောပေါက်နားလည်မှုကို ကိုင်စွဲထားသည့် ဝိညာဉ်ရေးရာ နားလည်ခြင်း မရှိသောသူများ ဖြစ်သည်။...လူတစ်ယောက်က သမ္မာတရားအား လိုက်စားခြင်းရှိမရှိသည် ထိုသူက သူ၏တာဝန်နှင့် မည်မျှအလုပ်ရှုပ်နေသည်၊ သို့မဟုတ် ထိုသူတွင် အချိန်မည်မျှရှိသည်တို့နှင့် မသက်ဆိုင်ပေ။ သူ့အနေဖြင့် စိတ်နှလုံး၌ သမ္မာတရားအား ချစ်ခြင်းရှိမရှိအပေါ်တွင် မူတည်သည်။ အမှန်မှာ လူတိုင်းတွင် တူညီသော အလျှံပယ် အချိန်ပမာဏရှိသည်။ ထိုအချိန်ကို လူတစ်ဦးချင်းစီ အသုံးချသည့်နေရာတွင်သာ ကွာခြားသွားခြင်းဖြစ်၏။ သမ္မာတရားအား လိုက်စားရန် အချိန်မရှိဟု ပြောသောသူ မည်သူမဆိုသည် ဇာတိပကတိ သာယာမှုများ၌ ၎င်းတို့၏ အချိန်ကို အသုံးချနေခြင်း၊ သို့မဟုတ် အပြင်ပန်း ကိစ္စတစ်ခုခုဖြင့် အလုပ်ရှုပ်နေခြင်းဖြစ်နိုင်သည်။ ၎င်းတို့သည် ပြဿနာများကို ဖြေရှင်းရန် သမ္မာတရားအား ရှာဖွေခြင်းတွင် အချိန်ကို အသုံးမချပေ။ ဤသည်မှာ ၎င်းတို့၏ လိုက်စားမှုတွင် ပေါ့ဆသောသူတို့၏ ပုံစံဖြစ်သည်။ ဤအဖြစ်က ၎င်းတို့၏ အသက်ဝင်ရောက်မှုဟူသော ကြီးမားသည့် အမှုကိစ္စကို နှောင့်နှေးစေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၃)) ဘုရားနှုတ်ကပတ်တော်ကနေ ကိုယ့်တာဝန်တွေနဲ့ အရမ်းအလုပ်များနေလို့ အသက်ဝင်ရောက်မှုကို အာရုံမစိုက်နိုင်ဘူးလို့ အမြဲခံစားနေရတာက ကျွန်မ သမ္မာတရားကို မချစ်တဲ့ အရင်းခံပြဿနာကနေ အစပြုတယ်ဆိုတာကို တွေ့လိုက်ရတယ်။ အရင်က ခေါင်းဆောင်တစ်ယောက်အနေနဲ့ အလုပ်တွေအများကြီးလုပ်ရတော့၊ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ ဘုရားနှုတ်ကပတ်တော်တွေကို ဖတ်ချိန်မရှိဘူးလို့ ခံစားခဲ့ရတယ်၊ ဒါကြောင့် တစ်ခုတည်းလုပ်ရတဲ့တာဝန်ကို လုပ်ချင်ခဲ့တာ။ ဒါပေမဲ့ စာနဲ့ပတ်သက်တဲ့ တာဝန်ကို ပြောင်းလိုက်ပြီးတဲ့နောက်မှာ ဒီတာဝန်က အရမ်းအလုပ်များတယ်၊ ဒါက ကျွန်မရဲ့ အသက်ဝင်ရောက်မှုကို ထိခိုက်ပြီး ကျွန်မရဲ့ ကယ်တင်ခြင်းရမယ့်အခွင့်အရေးကို ဟန့်တားနေတယ်လို့ ခံစားနေရတုန်းပဲ။ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မရဲ့ ဆင်ခြေတွေက လုံးဝ မခိုင်လုံဘူးဆိုတာကို သဘောပေါက်သွားတယ်။ သမ္မာတရားကို ချစ်ပြီး လိုက်စားတဲ့သူတွေကတော့ ဘယ်လိုအခြေအနေမျိုးမှာမဆို သမ္မာတရားကို ရှာဖွေပြီး ကိုယ့်ကိုယ်ကိုယ် ဆင်ခြင်သုံးသပ်နိုင်တယ်၊ ပြီးတော့ အဲဒီကနေ သင်ခန်းစာတွေယူနိုင်တယ်။ ဒါပေမဲ့ သမ္မာတရားကို မချစ်တဲ့သူတွေကတော့ ဘယ်လိုအခြေအနေမျိုးမှာမဆို သမ္မာတရားရှာဖွေဖို့ အာရုံမစိုက်ဘူး၊ ပြီးတော့ သမ္မာတရားမလိုက်စားဖို့အတွက် ဆင်ခြေအမျိုးမျိုးကို အမြဲရှာကြတယ်။ ခေါင်းဆောင်တွေနဲ့ ကြီးကြပ်ရေးမှူးတွေဖြစ်တဲ့ ညီအစ်ကိုမောင်နှမအများကြီးအကြောင်းကို ကျွန်မ တွေးမိတယ်။ သူတို့လည်း နေ့တိုင်း အလုပ်များကြတာတောင် သမ္မာတရားကို ရှာဖွေပြီး သူတို့ရဲ့ အသက်ဝင်ရောက်မှုကို အာရုံစိုက်ဖို့ အချိန်ရှိကြတုန်းပဲ။ အလုပ်ကို နောက်ဆက်တွဲလုပ်ဆောင်ဖို့ ခေါင်းဆောင်တစ်ယောက် ကျွန်မတို့အဖွဲ့ကို လာတုန်းကလိုပေါ့၊ ကျွန်မတွေ့ခဲ့တာက သူက ကျွန်မတို့အလုပ်အတွက် တာဝန်ယူရတဲ့အပြင် တခြားအလုပ်တွေကိုလည်း စီမံခန့်ခွဲရတယ်။ သူက ကျွန်မထက် နေ့တိုင်း ပိုပြီးအလုပ်များတာတောင် သူက ဝတ်ပြုခြင်းတွေအတွက်၊ ဘုရားနှုတ်ကပတ်တော်တွေကို ချင့်ချိန်စဉ်းစားဖို့အတွက် အချိန်ရှာနိုင်ခဲ့တုန်းပဲ။ ဒါ့အပြင် သူ ပြုပြင်ခံရတာကနေရတဲ့ သူ့ရဲ့အတွေ့အကြုံဆိုင်ရာ ရရှိမှုတွေကို သူ ဝေမျှတာ နားထောင်ရတာက၊ ကျွန်မတို့အတွက်လည်း အကျိုးရှိခဲ့တယ်။ တခြားသူတွေက သူတို့ကြုံတွေ့ရတဲ့ အခြေအနေတွေမှာ သမ္မာတရားကို ရှာဖွေပြီး သင်ခန်းစာတွေယူနိုင်တဲ့အပြင် ဘဝမှာ တိုးတက်မှုကို ဆောင်ယူပေးတယ်ဆိုတာ ကျွန်မတွေ့ခဲ့ရတယ်။ အရင်က ကျွန်မကြုံတွေ့ခဲ့ဖူးတဲ့ အလုပ်တစ်ခုတည်းကိုပဲလုပ်ရတဲ့ တာဝန်ကို ထမ်းဆောင်တဲ့ လူတချို့ကိုလည်း ကျွန်မ သတိရမိတယ်။ သူတို့က နေ့တိုင်း လက်ထဲမှာရှိတဲ့ အလုပ်တွေကို ပြီးအောင်လုပ်ရုံနဲ့ ကျေနပ်နေကြပြီး၊ ကျန်တဲ့အချိန်တွေကိုတော့ ဇာတိပကတိဆိုင်ရာ ကိစ္စတွေနဲ့ပဲ ကုန်ဆုံးကြတယ်။ သူတို့မှာ ဘုရားနှုတ်ကပတ်တော်တွေကို တွေးဆဖို့နဲ့ သမ္မာတရားကို ရှာဖွေဖို့ အချိန်အများကြီးရှိတာတောင် သူတို့ရဲ့ အသက်ဝင်ရောက်မှုအတွက် ဝန်တာထားစိတ်မရှိကြဘူး။ တခြားသူတွေ သတိပေးတာကိုလည်း အာရုံမစိုက်တဲ့အပြင် အတိုက်အခံလုပ်ကြသေးတယ်။ ဒီအချက်အလက်တွေကြောင့်၊ တာဝန်တွေနဲ့ အလုပ်များနေလို့ သမ္မာတရားလိုက်စားဖို့ အချိန်မရှိဘူးဆိုတဲ့ ကျွန်မရဲ့ယုံကြည်ချက်က၊ လုံးဝ သမ္မာတရားနဲ့မကိုက်ညီဘဲ လုံးဝကို အဓိပ္ပာယ်မရှိဘူးဆိုတာကို တွေ့လိုက်ရတယ်။ အခု ကျွန်မ စာနဲ့ပတ်သက်တဲ့ တာဝန်ကို ထမ်းဆောင်ပြီး အတွေ့အကြုံဆိုင်ရာ သက်သေခံချက်တွေကို စိစစ်ရွေးချယ်နေတဲ့အချိန်မှာလိုပဲ၊ ကျွန်မပြန်သုံးသပ်တဲ့ ဆောင်းပါးတိုင်းမှာ သမ္မာတရား ပါဝင်နေပေမဲ့၊ ဘာကြောင့် အသက်ဝင်ရောက်မှုကို အာရုံစိုက်ဖို့ အချိန်မရှိဘူးလို့ ကျွန်မ ခံစားနေရသေးတာလဲ။ အရင်းခံအကြောင်းရင်းက ကျွန်မ သမ္မာတရားကို မချစ်လို့ပဲ။ ဒါတောင်မှ ကျွန်မအတွက် မသင့်တော်တဲ့ တာဝန်တစ်ခုကို ခန့်အပ်လို့ဆိုပြီး ခေါင်းဆောင်တွေကို ကျွန်မ အပြစ်တင်ခဲ့သေးတယ်၊ ဒါက တကယ်ကို လွဲချော်ပြီး ဆင်ခြင်တုံတရားမရှိတာပဲ။ ကျွန်မက ဘုရားသခင်ဖော်ထုတ်တဲ့ အဓိပ္ပာယ်မရှိတဲ့ နားလည်သဘောပေါက်မှုရှိပြီး ဝိညာဉ်ရေးရာ နားလည်သဘောပေါက်မှု ကင်းမဲ့တဲ့သူတစ်ယောက် အစစ်အမှန်ပါပဲ။

နောက်ပိုင်းမှာ ဘုရားနှုတ်ကပတ်တော်တချို့ကို ကျွန်မ ဖတ်လိုက်တော့၊ ကိုယ့်တာဝန်တွေကို ထမ်းဆောင်ရင်းနဲ့ အသက်ဝင်ရောက်မှုကို ဘယ်လိုရနိုင်မလဲဆိုတာ နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “သမ္မာတရားကို လိုက်စားသူများသည် ၎င်းတို့၏ တာဝန်ဖြင့် မည်မျှအလုပ်ရှုပ်နေပါစေ ၎င်းတို့အပေါ်သို့ ကျရောက်သော ပြဿနာများကို ဖြေရှင်းရန်အတွက် သမ္မာတရားကို ရှာဖွေနိုင်ဆဲဖြစ်သည်။ ၎င်းတို့ကြားနာခဲ့သည့် တရားဒေသနာများတွင် မရှင်းလင်းသော အရာများနှင့်ပတ်သက်သည့် မိတ်သဟာယကို ရှာဖွေနိုင်ဆဲဖြစ်သည်။ ပြီးလျှင် ၎င်းတို့ထမ်းဆောင်ခဲ့သည့်ပုံစံကို ဆင်ခြင်သုံးသပ်ရန်အတွက် ၎င်းတို့၏ စိတ်နှလုံးကို နေ့စဉ် ငြိမ်သက်စေပြီး ဘုရားနှုတ်ကပတ်တော်များကို ဆင်ခြင်ကာ အတွေ့အကြုံဆိုင်ရာ သက်သေခံချက် ဗီဒီယိုများကို ကြည့်နိုင်ဆဲဖြစ်သည်။ ဤအရာများမှတစ်ဆင့် ၎င်းတို့သည် အကျိုးအမြတ်များ ရရှိကြ၏။ ၎င်းတို့၏ တာဝန်များဖြင့် မည်မျှအလုပ်ရှုပ်နေပါစေ ၎င်းတို့၏ အသက် ကြီးထွားတိုးတက်ခြင်းက လုံးဝ အနှောင့်အယှက်မဖြစ်သကဲ့သို့ ၎င်းတို့၏ အသက်ဝင်ရောက်မှုကို နှောင့်နှေးခြင်းလည်းမရှိပေ။ သမ္မာတရားကို ချစ်သောသူများသည် ဤသို့ လက်တွေ့လုပ်ဆောင်သည်မှာ ဖြစ်ရိုးဖြစ်စဉ်ပင်ဖြစ်သည်။ သမ္မာတရားကို မချစ်သောသူများမူကား ၎င်းတို့၏ တာဝန်ဖြင့် အလုပ်ရှုပ်သည်ဖြစ်စေ၊ မရှုပ်သည်ဖြစ်စေ၊ ၎င်းတို့အပေါ်သို့ မည်သည့်ပြဿနာများ ကျရောက်သည်ဖြစ်စေ သမ္မာတရားကို မရှာဖွေသကဲ့သို့ မိမိတို့ကိုယ်ကို ဆင်ခြင်သုံးသပ်ပြီး သိမြင်ရန်အတွက် ဘုရားသခင်ရှေ့တွင် မိမိတို့ကိုယ်ကို ငြိမ်သက်စေလိုစိတ်လည်း မရှိကြပေ။ ထို့ကြောင့် ၎င်းတို့သည် ၎င်းတို့၏ တာဝန်တွင် အလုပ်ရှုပ်နေသည်ဖြစ်စေ၊ အားလပ်နေသည်ဖြစ်စေ သမ္မာတရားကို မလိုက်စားကြ။ အမှန်မှာ လူတစ်ယောက်သည် သမ္မာတရားကို လိုက်စားရန် စိတ်ပါဝင်စားမှုရှိလျှင်၊ သမ္မာတရားကို တောင့်တလျှင်၊ အသက်ဝင်ရောက်ခြင်းနှင့် မိမိ၏ စိတ်သဘောထားဆိုင်ရာ ပြောင်းလဲခြင်းတို့၏ ဝန်ထုပ်ဝန်ပိုးကို သယ်ဆောင်လျှင် မိမိ၏တာဝန်ဖြင့် မည်သို့အလုပ်ရှုပ်နေပါစေ စိတ်နှလုံးတွင် ဘုရားသခင်နှင့် ပိုမိုနီးကပ်ပြီး ဘုရားသခင်ထံ ဆုတောင်းလိမ့်မည်ဖြစ်သည်။ သူသည် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုနှင့် အလင်းပေးမှုတချို့ကို ရရှိဖို့ သေချာသည်။ သူ၏ အသက်တာသည်လည်း ရပ်တန့်မှုမရှိဘဲ ကြီးထွားတိုးတက်လိမ့်မည်။ လူတစ်ယောက်သည် သမ္မာတရားကို မချစ်သကဲ့သို့ အသက်ဝင်ရောက်ခြင်း၊ သို့မဟုတ် စိတ်သဘောထားဆိုင်ရာ ပြောင်းလဲခြင်း၏ ဝန်ထုပ်ဝန်ပိုးတစ်ခုကိုမျှလည်း မသယ်ဆောင်လျှင်ဖြစ်စေ၊ ဤအရာများကို စိတ်မဝင်စားလျှင်ဖြစ်စေ မည်သည့်အရာကိုမျှ မရရှိနိုင်ပေ။ လူတစ်ယောက်သည် ဖောက်ပြန်ပျက်စီးခြင်းနှင့်ပတ်သက်ပြီး မိမိတွင် မည်သည့်ထုတ်ဖော်မှုများ ရှိသည်ကို ဆင်ခြင်သုံးသပ်ခြင်းသည် အချိန်မရွေး၊ နေရာမရွေး လုပ်ဆောင်ရမည့် အရာတစ်ခုဖြစ်သည်။ ဥပမာ မိမိ၏တာဝန်ကို ထမ်းဆောင်စဉ်တွင် ဖောက်ပြန်ပျက်စီးမှုကို ထုတ်ဖော်ခဲ့လျှင် မိမိ၏ စိတ်နှလုံး၌ ဘုရားသခင်ထံ ဆုတောင်းရမည်။ မိမိကိုယ်ကို ဆင်ခြင်သုံးသပ်ရမည်။ မိမိ၏ ဖောက်ပြန်ပျက်စီးသော စိတ်သဘောထားကို သိမြင်ရမည်။ ယင်းကို ဖြေရှင်းရန်အတွက် သမ္မာတရားကို ရှာဖွေရမည်။ ဤသည်မှာ စိတ်နှလုံးနှင့် သက်ဆိုင်သော ကိစ္စဖြစ်သည်။ လက်ထဲရှိအလုပ်အပေါ် သက်ရောက်မှုမရှိပေ။ ဤသည်မှာ လုပ်ဆောင်ရန် လွယ်ကူသလော။ ဤသည်မှာ သင်က သမ္မာတရားကို လိုက်စားသူတစ်ယောက်ဟုတ်မဟုတ်အပေါ်တွင် မူတည်သည်။ သမ္မာတရားကို မချစ်သောသူတို့သည် အသက်တာ၌ ကြီးထွားတိုးတက်မှုနှင့်သက်ဆိုင်သော ကိစ္စများကို စိတ်မဝင်စားကြပေ။ ဤသို့သောအရာများကို ၎င်းတို့ထည့်မတွက်ကြ။ ဘဝတွင် မိမိတို့ကိုယ်ကို ကြီးထွားတိုးတက်ရန် ကြိုးစားလိုစိတ်ရှိသောသူတို့သည် သမ္မာတရားကို လိုက်စားသောသူများသာဖြစ်သည်။ အမှန်တကယ် တည်ရှိသော ပြဿနာများနှင့် ထိုပြဿနာများဖြေရှင်းရန် သမ္မာတရားအား မည်သို့ရှာဖွေရမည်ကို မကြာခဏ တွေးတောသူများသည် ၎င်းတို့သာဖြစ်သည်။ အမှန်တွင် ပြဿနာများကို ဖြေရှင်းခြင်း ဖြစ်စဉ်နှင့် သမ္မာတရားကို လိုက်စားခြင်းဖြစ်စဉ်သည် တူညီ၏။ မိမိ၏တာဝန်ကို ထမ်းဆောင်စဉ်တွင် ပြဿနာများကို ဖြေရှင်းရန် သမ္မာတရားအား ရှာဖွေခြင်းကို စဉ်ဆက်မပြတ် အာရုံစိုက်ပြီး ဤသို့ လက်တွေ့လုပ်ဆောင်သည့် နှစ်တချို့တွင် ပြဿနာအတော်များများကို ဖြေရှင်းခဲ့လျှင် ၎င်းတို့၏ တာဝန်ထမ်းဆောင်မှုသည် သေချာပေါက် စံနှုန်းနှင့် ကိုက်ညီသည်။ ဤသို့သောသူတို့တွင် ဖောက်ပြန်ပျက်စီးမှုကို ထုတ်ဖော်ခြင်းများ ပို၍ နည်းပါးပြီး ၎င်းတို့၏ တာဝန်ထမ်းဆောင်ခြင်းတွင်လည်း စစ်မှန်သော အတွေ့အကြုံများစွာကို ၎င်းတို့ရရှိကြသည်။ ဤသို့အားဖြင့် ၎င်းတို့သည် ဘုရားသခင်အတွက် သက်သေခံနိုင်ကြသည်။ ဤသို့သောသူများသည် ၎င်းတို့၏ တာဝန်ကို ပထမဆုံးယူသောအချိန်တွင် စတင်ဖြစ်ပေါ်သည့် တွေ့ကြုံခံစားမှုကို ဘုရားသခင်အတွက် သက်သေခံနိုင်သည်အထိ မည်သို့ဖြတ်သန်းကြသနည်း။ ၎င်းတို့သည် ပြဿနာများကို ဖြေရှင်းရန်အတွက် သမ္မာတရားအား ရှာဖွေခြင်းအားဖြင့် ထိုသို့လုပ်ဆောင်ကြခြင်းဖြစ်သည်။ ထို့ကြောင့် သမ္မာတရားအား လိုက်စားသူများသည် ၎င်းတို့၏ တာဝန်များဖြင့် မည်မျှအလုပ်ရှုပ်နေပါစေ စည်းမျဉ်းများနှင့်အညီ ပြဿနာများကို ဖြေရှင်းပြီး တာဝန်ထမ်းဆောင်ခြင်းတွင် အောင်မြင်ရန်အတွက် သမ္မာတရားကို ရှာဖွေလိမ့်မည်။ ပြီးလျှင် ၎င်းတို့သည် သမ္မာတရားကို လက်တွေ့လုပ်ဆောင်ပြီး ဘုရားသခင်အား နာခံနိုင်လိမ့်မည်။ ဤသည်မှာ အသက်ဝင်ရောက်ခြင်း၏ ဖြစ်စဉ်ဖြစ်သည်။ သမ္မာတရား စစ်မှန်မှုအတွင်းသို့ ဝင်ရောက်သည့် ဖြစ်စဉ်လည်းဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၃)) အရင်က ဝတ်ပြုခြင်းတွေက ဘုရားနှုတ်ကပတ်တော်တွေကို စားသောက်ဖို့နဲ့ ကိုယ့်ပြဿနာတွေကို ဆင်ခြင်သုံးသပ်ပြီး နားလည်ဖို့အတွက် အချိန်အလုံအလောက်လိုအပ်ပြီး ဒါဟာ အသက်ဝင်ရောက်မှုကို အာရုံစိုက်ဖို့နည်းလမ်းတစ်ခုပဲလို့ ကျွန်မ အမြဲထင်ခဲ့တယ်။ ဒါကြောင့် ကိုယ့်တာဝန်တွေနဲ့ အလုပ်များနေတဲ့အခါတိုင်း အလုပ်ကိုပဲ အာရုံစိုက်ခဲ့တယ်။ အသက်ဝင်ရောက်မှုကိစ္စကို ဘေးဖယ်ထားပြီး၊ ကျွန်မက အသက်ဝင်ရောက်မှုနဲ့ ကိုယ့်တာဝန်တွေကို သီးခြားခွဲထားခဲ့တယ်။ အမှန်တော့ ဝတ်ပြုခြင်းတွေကို စည်းမျဉ်းစည်းကမ်းတွေနဲ့ မချည်နှောင်ထားသင့်ပါဘူး။ ကိုယ့်ရဲ့အသက်ဝင်ရောက်မှုအတွက် ဝန်တာထားစိတ်ရှိပြီး သမ္မာတရားကို ချစ်တဲ့သူတွေက ဘယ်လောက်ပဲအလုပ်များနေပါစေ သင်ခန်းစာတွေယူနိုင်ကြတယ်။ လူတစ်ယောက်က ခေါင်းဆောင်တွေနဲ့ အမှုဆောင်တွေရဲ့ တာဝန်ကို ထမ်းဆောင်တဲ့အခါလိုပေါ့၊ သူတို့ နေ့တိုင်း ကြုံတွေ့ရတဲ့ လူတွေ၊ ဖြစ်ရပ်တွေ၊ အမှုအရာတွေ အများကြီးရှိတယ်။ တစ်ခါတလေ ညီအစ်ကိုမောင်နှမတွေက အခက်အခဲတွေထဲမှာ နေထိုင်နေတာ ဒါမှမဟုတ် သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေက သူတို့တာဝန်တွေကို သက်ရောက်မှုရှိတဲ့အခါ၊ ခေါင်းဆောင်တွေနဲ့ အမှုဆောင်တွေက သူတို့အခြေအနေတွေကို တွေးဆပြီး အဲဒါတွေကို ကူညီဖြေရှင်းပေးမဲ့ ဘုရားနှုတ်ကပတ်တော်တွေကို ရှာဖွေရတယ်။ တစ်ခါတလေ ညီအစ်ကိုမောင်နှမတွေက သူတို့ရဲ့ ဆိုးရွားတဲ့ ဖောက်ပြန်ပျက်စီးတဲ့ စိတ်သဘောထားတွေကို ထုတ်ဖော်ပြပြီး အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်နေတာကို သူတို့တွေ့တဲ့အခါ အဲဒီလူတွေကို ဖော်ထုတ်ပြီး ပြုပြင်ဖို့လိုတယ်။ ပြီးတော့ စာနဲ့ပတ်သက်တဲ့ တာဝန်တွေကို ထမ်းဆောင်တဲ့အခါမှာ၊ စိစစ်ရွေးချယ်ရတဲ့ ဆောင်းပါးတိုင်းမှာ သမ္မာတရားကဏ္ဏတချို့ ပါဝင်နေတယ်။ ဒါက ဖောက်ပြန်ပျက်စီးတဲ့ စိတ်သဘောထား ကဏ္ဏတစ်ခုကို ဖြေရှင်းပေးနိုင်ပြီး၊ လူတစ်ယောက်က ရှင်းရှင်းလင်းလင်း နားမလည်တဲ့အရာတွေရှိရင် စည်းမျဉ်းတွေနဲ့အညီ သင့်တော်တဲ့ ဆောင်းပါးတွေကို စိစစ်ရွေးချယ်နိုင်ဖို့ သမ္မာတရားကို တက်တက်ကြွကြွ ရှာဖွေရမယ်။ ဒီအရာတွေအားလုံးက အသက်ဝင်ရောက်မှုနဲ့ သက်ဆိုင်တယ်။ ဒါ့အပြင် ကျွန်မနဲ့အတူ ပူးပေါင်းဆောင်ရွက်တဲ့ ညီအစ်မတွေနဲ့ ဆက်ဆံတဲ့အခါမှာ၊ ကျွန်မက စည်းမျဉ်းတွေကို နားလည်သဘောပေါက်မှုကင်းမဲ့ပြီး ကိုယ့်တာဝန်တွေမှာ ထိရောက်မှုနည်းတဲ့အတွက် ကျွန်မဟာ ကိုယ့်ရဲ့ ကျော်ကြားမှုနဲ့ ဂုဏ်သတင်းကို စိုးရိမ်ပြီး ညီအစ်မတွေနဲ့ ကိုယ့်ကိုယ်ကိုယ် နှိုင်းယှဉ်မိတာကို တွေ့ခဲ့ပြီး၊ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို ချက်ချင်းရှာဖွေခဲ့ရတယ်။ ကိုယ့်တာဝန်တွေမှာ မြန်မြန်ဆန်ဆန် စိတ်နှစ်နိုင်အောင်လို့ပေါ့။ ဒါတွေအပြင်၊ ဘုရားသခင်ရှေ့မှာ စိတ်ကို ငြိမ်သက်စေပြီး ကိုယ်တော့်နှုတ်ကပတ်တော်တွေကို ချင့်ချိန်စဉ်းစားဖို့ အားလပ်ချိန်တွေကို အသုံးချတာကလည်း အရမ်းအရေးကြီးတယ်။ ကိုယ်လက်ဆေးကြောလုပ်တာ၊ ထမင်းစားတာ၊ ဒါမှမဟုတ် စကားစမြည်ပြောရာမှာသုံးတဲ့ အချိန်လိုမျိုးတွေကိုတောင် ဘုရားနှုတ်ကပတ်တော်တွေကို တွေးဆဖို့၊ ဒါမှမဟုတ် တစ်နေ့တာအတွင်းမှာ ကိုယ်ထုတ်ဖော်မိတဲ့ ဖောက်ပြန်ပျက်စီးမှုတွေကို ဆင်ခြင်သုံးသပ်ဖို့ အသုံးပြုနိုင်တယ်။ လူတစ်ယောက်ရဲ့ တာဝန်တွေထဲမှာ သမ္မာတရားကို ရှာဖွေပြီး သင်ခန်းစာတွေယူဖို့ လိုအပ်တဲ့နေရာတွေက အများကြီး ရှိပါတယ်။ အဲဒီနောက်ပိုင်းမှာ ကိုယ့်တာဝန်တွေကို ထမ်းဆောင်တဲ့အခါ ဘုရားနှုတ်ကပတ်တော်အတိုင်း ကျွန်မ လက်တွေ့လုပ်ဆောင်ခဲ့တယ်။ တစ်ခါတလေ အလုပ်များတဲ့အခါ နည်းနည်းစောစောထတာ၊ ဒါမှမဟုတ် နေ့လယ်စာစားချိန်ကို သုံးပြီး ဝတ်ပြုခြင်းဆိုင်ရာ မှတ်စုတွေ၊ ဆောင်းပါးတွေ ရေးခဲ့တယ်။ ဒီလိုလက်တွေ့လုပ်ဆောင်တော့ ဘုရားသခင်နဲ့ ကျွန်မရဲ့ဆက်ဆံရေးက ပိုပြီးရင်းနှီးလာတယ်လို့ ခံစားခဲ့ရတယ်။ ဆောင်းပါးတွေကို စိစစ်ရွေးချယ်တဲ့အခါ၊ ညီအစ်ကိုမောင်နှမတွေရဲ့ အတွေ့အကြုံဆိုင်ရာ နားလည်မှုတွေကို ဖတ်ပြီး၊ ကိုယ့်ပြဿနာတွေကို သူတို့ရဲ့ပြဿနာတွေနဲ့ယှဉ်ပြီး သတိရှိရှိနဲ့ ဆင်ခြင်သုံးသပ်မိတယ်။ တစ်ခါတလေ သူတို့ရဲ့ အတွေ့အကြုံဆိုင်ရာ နားလည်မှုတွေကို ဖတ်တော့ ကိုယ့်ပြဿနာတွေကို ပိုပြီးရှင်းလင်းတဲ့ ထိုးထွင်းအမြင်တွေ ရလာခဲ့ပြီး၊ အကြိမ်တိုင်းမှာ တစ်ခုခုတော့ ရရှိနိုင်ခဲ့တာကို ကျွန်မ တွေ့ခဲ့ရတယ်။ တဖြည်းဖြည်းနဲ့ ကျွန်မဟာ ဝိညာဉ်ပိုင်းမှာ ပိုပြီး ထက်မြက်လာတယ်လို့ ခံစားခဲ့ရပြီး၊ လူတစ်ယောက်ရဲ့ အသက်ဝင်ရောက်မှုနဲ့ တာဝန်တွေက သက်ဆိုင်မှုမရှိတာ မဟုတ်ဘူးဆိုတာကို တကယ်ပဲ ကျွန်မ သဘောပေါက်ခဲ့တယ်။ ဒီတာဝန်ကို ထမ်းဆောင်ရတာက အရမ်းကောင်းတယ်လို့ ပိုပိုပြီး ခံစားခဲ့ရတယ်၊ အလုပ်များမယ်ဆိုပေမဲ့လည်း ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းရာမှာ အထောက်အကူဖြစ်ခဲ့တယ်။ ဒီတာဝန်မှာ အသက်ဝင်ရောက်မှုကို ဆက်လက်တွေ့လုပ်ဆောင်ပြီး အာရုံစိုက်ဖို့ ကျွန်မ ဆန္ဒရှိလာခဲ့တယ်။

တစ်နေ့မှာ အတွေ့အကြုံဆိုင်ရာ သက်သေခံချက်တစ်ခုထဲက ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတော့၊ ကိုယ့်အခြေအနေနဲ့ပတ်သက်ပြီး သိမြင်မှုတချို့ ထပ်ရဖို့ အထောက်အကူဖြစ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘဝ ကြီးထွားတိုးတက်ခြင်း၏ အညွှန်းခြောက်ခု) ဘုရားနှုတ်ကပတ်တော်ကို ဆင်ခြင်သုံးသပ်ရင်း၊ ကျွန်မရဲ့ အတိုက်အခံလုပ်မှုနဲ့ အပျက်သဘောဆောင်မှုတွေရဲ့ နောက်ကွယ်မှာ ကောင်းချီးတွေရဖို့ လိုအင်ဆန္ဒတစ်ခု ရှိနေတယ်ဆိုတာကို သဘောပေါက်ခဲ့တယ်။ သမ္မာတရားကို လိုက်စားပြီး အသက်ဝင်ရောက်မှုကို အာရုံစိုက်ဖို့ ကျွန်မရဲ့လိုအင်ဆန္ဒမှာ ဘာအမှားမှမရှိဘူးလို့ အမြဲတမ်း ယုံကြည်ခဲ့ပေမဲ့ ကိုယ့်ရဲ့အပြင်ပန်းသွင်ပြင်ရဲ့ အထင်အမြင်မှားအောင် လုပ်တာကို ကျွန်မခံခဲ့ရတယ်ဆိုတာကို ဘုရားနှုတ်ကပတ်တော်တွေရဲ့ ဖော်ထုတ်မှုကနေ သဘောပေါက်ခဲ့တယ်။ ဘုရားသခင်ကို စတင်ယုံကြည်ခဲ့တုန်းက အချိန်ကို ပြန်တွေးကြည့်တော့ အသင်းတော်က ကျွန်မကိုစီစဉ်ပေးတဲ့ ဘယ်လိုတာဝန်ကိုမဆို ကျိုးနွံနာခံခဲ့ပြီး ကျွန်မက တက်ကြွပြီး စိတ်အားထက်သန်သလိုထင်ရခဲ့တယ်။ နောက်ပိုင်းမှာ ကျွန်မရဲ့မိသားစုနဲ့ ကလေးတွေကို လက်လွှတ်ခဲ့တယ်၊ ကျွန်မစိတ်နှလုံးက ညှဉ်းပန်းခံရပြီး နာကျင်ခဲ့ပေမဲ့ အနာဂတ်မှာ ကောင်းချီးမင်္ဂလာတွေ ရရှိဖို့ မျှော်လင့်တဲ့အတွက်၊ ကျွန်မရဲ့ အိမ်ထောင်ရေးနဲ့ မိသားစုကို ပြတ်ပြတ်သားသား ဘေးဖယ်ထားပြီး ကိုယ့်တာဝန်တွေအတွက် ကိုယ့်အချိန်တွေအားလုံးကို မြှုပ်နှံထားခဲ့တယ်။ ပြန်ကြည့်လိုက်တော့၊ အဲဒီအချိန်က ကျွန်မရဲ့ စိတ်ဓာတ်လှုံ့ဆော်မှုက ကောင်းချီးတွေ ရဖို့ လိုအင်ဆန္ဒရဲ့ တွန်းအားကြောင့်ဖြစ်တယ်ဆိုတာကို တွေ့လိုက်ရတယ်။ တာဝန်ထမ်းဆောင်ဖို့ အိမ်ကနေထွက်လာတာက ကျွန်မကို လက်တွေ့လုပ်ဆောင်ဖို့ အခွင့်အရေးတွေပိုပေးပြီး အနာဂတ်မှာ ကယ်တင်ခြင်းခံရဖို့ အခွင့်အလမ်းတွေ ပိုများစေမယ်လို့ ကျွန်မထင်ခဲ့တယ်။ ခေါင်းဆောင်တစ်ယောက်အနေနဲ့ ကျွန်မတာဝန်တွေ ထမ်းဆောင်တုန်းက၊ ဒီတာဝန်ကြောင့် ကျွန်မဟာ နေ့တိုင်း အရမ်းအလုပ်များပြီး ဘုရားနှုတ်ကပတ်တော်တွေကို စားသောက်ချိန်မရှိဘူး၊ အပြင်ပန်းမှာ ဘယ်လောက်ပဲ ကြိုးစားလုပ်ဆောင်ပုံရပါစေ ကျွန်မရဲ့အသက်စိတ်သဘောထားမှာ ပြောင်းလဲမှုမရှိရင်၊ နောက်ဆုံးမှာ ထုတ်ဖော်ပြီး ဖယ်ရှားရှင်းလင်းခံရမှာပဲလို့ ကျွန်မ ခံစားခဲ့ရတယ်။ ခေါင်းဆောင်တစ်ယောက်အနေနဲ့ ကျွန်မရဲ့တာဝန်တွေက ကျွန်မရဲ့ ကယ်တင်ခြင်းနဲ့ ကောင်းချီးမင်္ဂလာတွေအတွက် အကျိုးမရှိဘူးလို့ ခံစားခဲ့ရလို့၊ အလုပ်တစ်ခုတည်းကိုပဲလုပ်ရတဲ့ တာဝန်ကို ပြောင်းဖို့ စဉ်းစားခဲ့တယ်။ ဒါပေမဲ့ မမျှော်လင့်ဘဲ စာနဲ့ပတ်သက်တဲ့ တာဝန်ကို ယူပြီးတဲ့နောက်မှာတောင် ဘုရားနှုတ်ကပတ်တော်ကို ကောင်းကောင်းစားသောက်ဖို့ အချိန်မရှာနိုင်သေးတော့၊ ကျွန်မ နောင်တရမိတယ်၊ ဒီတာဝန်က သမ္မာတရားနဲ့ ကယ်တင်ခြင်းတို့ကို ကျွန်မ လိုက်စားရာမှာ ဟန့်တားနေတယ်လို့ တွေးပြီး စိတ်ထိခိုက်ပြီး နာကျင်ခဲ့ရတယ်။ ကျွန်မက ကောင်းချီးမင်္ဂလာတွေရဖို့ခွင့်ပြုမယ် ထင်တဲ့ ဘယ်တာဝန်ကိုမဆို ထမ်းဆောင်ဖို့ပဲ ဆန္ဒရှိခဲ့ပြီး၊ ကောင်းချီးမင်္ဂလာတွေ ရဖို့ခွင့်မပြုဘူးလို့ ကျွန်မထင်တဲ့ တာဝန်တွေကိုတော့ အတိုက်အခံလုပ်ပြီး အပျက်သဘောဆောင်လာခဲ့တယ်။ ကျွန်မအတွက် မသင့်တော်တဲ့ တာဝန်တွေကို စီစဉ်ပေးတဲ့အတွက် ခေါင်းဆောင်တွေကိုတောင် မကျေမနပ်ပြောခဲ့ပြီး၊ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံဖို့ ပျက်ကွက်ခဲ့တယ်။ ဘုရားသခင်က ကျွန်မကို တာဝန်ထမ်းဆောင်ဖို့ ပေးခဲ့တဲ့ အခွင့်အရေးတွေကို ဆင်ခြင်သုံးသပ်ကြည့်တော့၊ အဲဒါတွေက ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားရှာဖွေရာမှာ အာရုံစိုက်အောင် အားပေးဖို့ဆိုတာ သဘောပေါက်ခဲ့တယ်၊ ဒါတောင်မှ ကျွန်မက ကိုယ့်အတွက် ဘာကောင်းမှန်းမသိခဲ့ဘဲ လက်တွေ့လုပ်ဆောင်ဖို့ ဒီလောက်တန်ဖိုးရှိတဲ့ အခွင့်အရေးကို တန်ဖိုးထားဖို့ ပျက်ကွက်ခဲ့ပြီး ကောင်းချီးမင်္ဂလာတွေ ရနိုင်၊ မရနိုင်ဆိုတာကိုပဲ အဆက်မပြတ် တွက်ချက်နေခဲ့တယ်။ ကျွန်မဟာ အရမ်းကို ရုပ်ဆိုးပြီး စက်ဆုပ်စရာကောင်းခဲ့တယ်။ ကျွန်မသာ မပြုပြင်ခဲ့ဘူးဆိုရင် မကြာခင်မှာ ထုတ်ဖော်ပြီး ဖယ်ရှားရှင်းလင်းခံရတော့မှာပဲ။ ဒါနဲ့ ဘုရားသခင်ကို ကျွန်မ ဆုတောင်းခဲ့တယ်၊ “အို ဘုရားသခင်၊ သမီးရဲ့အားနည်းချက်တွေကို မြင်နိုင်အောင် ကူညီပေးပြီး သမီးကို ထုတ်ဖော်ဖို့ ဒီလိုအခြေအနေကို စီစဉ်ပေးတဲ့အတွက် ကိုယ်တော့်ကိုကျေးဇူးတင်ပါတယ်။ သမီးရဲ့မှားယွင်းတဲ့ လိုက်စားမှုအမြင်ကို ပြောင်းလဲပြီး ကိုယ်တော်ရဲ့ စီစဉ်ညွှန်ကြားမှုတွေနဲ့ စီစဉ်မှုတွေကို ကျိုးနွံနာခံဖို့ ဆန္ဒရှိပါတယ်။ ကျေးဇူးပြုပြီး သမီးကို လမ်းပြတော်မူပါ” လို့ပေါ့။

အခုဆိုရင် ကိုယ့်တာဝန်တွေနဲ့ အလုပ်များနေတုန်းဆိုပေမဲ့ စိတ်ထိခိုက်တယ်လို့ မခံစားရတော့သလို စိတ်ဓာတ်လည်း မကျတော့ဘူး။ ကျွန်မက တာဝန်ထမ်းဆောင်ရင်းနဲ့ ရရှိတဲ့ သိမြင်နားလည်မှုတွေနဲ့ ရရှိမှုတွေ၊ ထုတ်ဖော်မိတဲ့ ဖောက်ပြန်ပျက်စီးမှုတွေကို မှတ်ထားရာမှာ အာရုံစိုက်ဖို့ ကြိုးစားတယ်၊ ပြီးတော့ ဝန်တာထားတဲ့စိတ်နဲ့ ဘုရားသခင်ကို ဆုတောင်းတယ်၊ ကိုယ်တော်ရဲ့ ဉာဏ်အလင်းပေးမှုနဲ့ လမ်းပြမှုကို တောင်းခံတယ်၊ ပြီးတော့ နည်းနည်းချင်း ကိုယ့်ကိုယ်ကိုယ် သိလာပြီး ဆင်ခြင်သုံးသပ်တယ်။ ကျွန်မရဲ့ ဝတ်ပြုခြင်းတွေမှာ ကိုယ့်ပြဿနာတွေကို ဖြေရှင်းပေးတဲ့ အတွေ့အကြုံဆိုင်ရာ သက်သေခံချက် ဗီဒီယိုတွေကို ကြည့်တယ်၊ ပြီးတော့ နေ့တိုင်း ကိုယ့်ကိုယ်ကိုယ် ဆင်ခြင်သုံးသပ်ပြီး သမ္မာတရားရှာဖွေဖို့ အချိန်နည်းနည်းယူဖို့ ကြိုးစားတယ်၊ လတိုင်းမှာ အတွေ့အကြုံဆိုင်ရာ သက်သေခံချက်တစ်ပုဒ်ရေးဖို့ ကြိုးစားတယ်။ တစ်နေ့မှာ၊ ကျွန်မရေးတဲ့ အတွေ့အကြုံဆိုင်ရာ သက်သေခံချက်က ဗီဒီယိုအဖြစ်ရိုက်ကူးသွားပြီး ဝက်ဘ်ဆိုက်ပေါ် တင်ထားတာကို တွေ့လိုက်ရတယ်။ ကျွန်မ အရမ်း စိတ်လှုပ်ရှားသွားတယ်။ နောက်ပိုင်းမှာ ကျွန်မရဲ့အတွေ့အကြုံကို ညီအစ်ကိုမောင်နှမအများကြီးက ဝေမျှကြပြီး အဲဒါက သူတို့ရဲ့ အသက်ဝင်ရောက်မှုမှာရှိတဲ့ ပြဿနာတွေကိုလည်း ဖြေရှင်းပေးခဲ့တာကို ကျွန်မ မြင်ခဲ့ရတယ်။ အတွေ့အကြုံဆိုင်ရာ သက်သေခံချက်တွေရေးတာက ပြဿနာတူရှိတဲ့ တခြားသူတွေကို အကျိုးရှိစေနိုင်တယ်၊ ဒါက တကယ်ကို တန်ဖိုးရှိပြီး အဓိပ္ပာယ်ရှိတယ်လို့ သဘောပေါက်ခဲ့တယ်။ ဒါက ကျွန်မရဲ့ သမ္မာတရားလိုက်စားဖို့ စိတ်ပိုင်းဖြတ်မှုကို ပိုပြီး ခိုင်မာစေခဲ့တယ်။

ဒီလိုတွေ့ကြုံပြီးတဲ့နောက်မှာ တာဝန်တွေ ထမ်းဆောင်ရင်း အသက်ဝင်ရောက်မှုကို လိုက်စားရတာက တကယ်တော့ ခက်ခဲတဲ့အရာမဟုတ်ဘူး၊ ကျွန်မတို့ရဲ့ သဘောထားတွေပြောင်းလဲပြီး ကျွန်မတို့ အမှန်တကယ် ပူးပေါင်းဆောင်ရွက်သရွေ့တော့ ဘုရားသခင်က ကျွန်မတို့ကို အသိဉာဏ်ပွင့်လင်းစေပြီး လမ်းပြမှာပဲဆိုတာကို ကျွန်မ တကယ်ပဲ သဘောပေါက်သွားတယ်။ ဒါက ကျွန်မတို့ရဲ့ သမ္မာတရားလိုက်စားမှုနဲ့ ကယ်တင်ခြင်းအတွက် အရမ်းကို အကျိုးရှိပါတယ်။ ဒီလိုရရှိမှုတွေလုပ်ဖို့ ခွင့်ပြုပေးတဲ့အတွက် ဘုရားသခင်ရဲ့ လမ်းပြမှုကို ကျွန်မ ကျေးဇူးတင်ပါတယ်။


၂။ ၂၁ နှစ်အရွယ် မိန်းကလေးတစ်ဦး၏ ခက်ခဲသော ဆုံးဖြတ်ချက်

လိလီ၊ တရုတ်ပြည်

ကျွန်မ ငယ်ငယ်တုန်းက အဖေနဲ့အမေက ပြောပြခဲ့ဖူးတယ်။ လူကို ဘုရားသခင်က ဖန်ဆင်းတာ၊ ဒါကြောင့်လူဆိုတာ ဖန်ဆင်းရှင်ကို ကိုးကွယ်ရင်း အသက်ရှင်သင့်တယ်တဲ့။ ကျွန်မ အသက်ကြီးလာတော့ စုဝေးပွဲတွေကို စတက်ခဲ့တယ်။ ၂၀၁၇ ခုနှစ်လောက်မှာ ကျွန်မအမေက အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ခဲ့တဲ့အပြင် နောင်တရဖို့ကို ခေါင်းမာမာနဲ့ ငြင်းဆန်တာကြောင့် အသင်းတော်ကနေ ဆိုးယုတ်တဲ့သူတစ်ယောက်အနေနဲ့ နှင်ထုတ်ခံခဲ့ရတယ်။ အဲဒီအချိန်ကစပြီး ကျွန်မရဲ့ယုံကြည်ခြင်းအပေါ်မှာ သူက သိပ်ပြီးတော့ ထောက်ခံအားပေးတာမျိုး မရှိတော့ဘူး။ ၂၀၁၈ မှာ ကျွန်မ ကောလိပ်စတက်ခဲ့တယ်။ ကျွန်မ အိမ်ပြန်တဲ့အခါတိုင်း၊ အမေက ဖုန်းဆက်တဲ့အခါတိုင်းမှာ၊ သူက ကျွန်မကို စာကြိုးစားဖို့ အမြဲပြောပြီး ပညာရေးနဲ့ ဘဝအတွက် ဘာအစီအစဉ်တွေရှိလဲလို့ မေးလေ့ရှိတယ်။ ကျွန်မရဲ့ ဘုရားသခင်အပေါ် ယုံကြည်ခြင်းအကြောင်းကိုတော့ သူက ပြောလေ့ပြောထ မရှိသလောက်ပဲ။ အဲဒီအပြင် ကျွန်မကလည်း ပညာရေးနဲ့ အလုပ်ရှုပ်နေပြီး ဘုရားသခင်ရဲ့ နှုတ်ကပတ်တော်တွေကို စားသောက်ချိန် နည်းပါးလာတော့ တဖြည်းဖြည်းနဲ့ ဘုရားသခင်နဲ့ ဝေးကွာသွားခဲ့တယ်။ ကျွန်မ မကြာခဏ ဟာတာတာနဲ့ ပင်ပန်းနွမ်းနယ်တယ်လို့ ခံစားခဲ့ရတယ်။

၂၀၂၀ ခုနှစ်၊ ဆောင်းရာသီကျောင်းပိတ်ရက်မှာ အိမ်ပြန်ရောက်နေတုန်း တစ်နေ့မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ “ဘုရားသခင်သည် လူတစ်ယောက်ချင်းစီ မွေးဖွားချိန်မှ ပစ္စုပ္ပန်အချိန်ထိ ဆယ်စုနှစ်များအတွင်း ၎င်းတို့အတွက် အဖိုးအခပေးဆပ်မှုတစ်ခုသာ လုပ်ဆောင်ခြင်းမဟုတ်ပေ။ ဘုရားသခင်မြင်သည့်ပုံစံမှာ သင်သည် ဤလောကသို့ အကြိမ်ရေ မရေမတွက်နိုင်အောင် ရောက်ရှိပြီးဖြစ်သည်။ အကြိမ်မရေမတွက်နိုင်အောင် လူပြန်ဝင်စားပြီးဖြစ်သည်။ ဤအရာကို မည်သူက ကြီးကြပ်ကွပ်ကဲသနည်း။ ဘုရားသခင်က ကြီးကြပ်ကွပ်ကဲပေသည်။ ဤအရာများကို သင်သိဖို့ မဖြစ်နိုင်ပေ။ ဤလောကသို့ သင်လာရောက်သော အချိန်တိုင်းတွင် ဘုရားသခင်ကိုယ်တိုင် သင့်အတွက် အစီအစဉ်များပြုလုပ်သည်။ သင်အသက်ရှင်မည့် နှစ်အရေအတွက်၊ သင်မွေးဖွားလာရမည့် မိသားစုအမျိုးအစား၊ သင်အိုးအိမ်ထူထောင်ပြီး အသက်မွေးအလုပ် တည်ဆောက်မည့်အချိန်အပြင် ဤလောကတွင် သင်လုပ်ဆောင်မည့်အရာနှင့် သင်အသက်မွေးမည့် နည်းလမ်းတို့ကိုပါ ဘုရားသခင်က စီစဉ်သည်။ ဤဘဝတွင် သင်၏ အထူးတာဝန်ကို နှောင့်နှေးခြင်းမရှိဘဲ ပြီးမြောက်နိုင်ရန်အလို့ငှာ ဘုရားသခင်သည် သင့်အတွက် ဝမ်းစာရှာဖို့ နည်းလမ်းကို စီစဉ်ပေးသည်။ သင်၏ နောက်တစ်ဖန် လူဝင်စားခြင်းတွင် သင်လုပ်ဆောင်သင့်သည့် အရာနှင့်ပတ်သက်လျှင်မူ သင့်တွင် ရှိသင့်သည့် အရာနှင့် သင့်အား ပေးသင့်သည့် အရာတို့နှင့်အညီ ဘုရားသခင်က ထိုဘဝကို စီစဉ်ပြီး သင့်အား ပေးအပ်သည်။...ဤအစီအစဉ်များကို သင့်အတွက် ကြိမ်ဖန်များစွာ ဘုရားသခင်ပြုလုပ်ပေးခဲ့၏။ ထို့နောက် အဆုံးတွင် သင်သည် နောက်ဆုံးသော ကာလဟူသည့် ခေတ်၌၊ သင်၏ လက်ရှိမိသားစုတွင် မွေးဖွားလာသည်။ ဘုရားသခင်သည် သူ့အား သင်ယုံကြည်နိုင်မည့် ပတ်ဝန်းကျင်ကို သင့်အတွက် စီစဉ်ပေးခဲ့သည်။ သူသည် သင့်အား သူ၏အသံကို ကြားခွင့်ပေးပြီး သူ့ရှေ့မှောက်သို့ ပြန်လာခွင့် ပေးခဲ့သည်။ ထိုသို့အားဖြင့် သင်သည် သူ့နောက်သို့ လိုက်နိုင်ရန်နှင့် သူ၏ အိမ်တော်တွင် တာဝန်ထမ်းဆောင်နိုင်ရန် ဖြစ်သည်။ ယနေ့အချိန်ထိ သင်ရှင်သန်ခဲ့သည်မှာ ဘုရားသခင်ထံမှ ဤသို့သော လမ်းပြမှုကြောင့်သာဖြစ်သည်။...လူဝင်စားသော ဝိညာဉ်တိုင်းအတွက် ဘုရားသခင်က အပြည့်အဝ တာဝန်ယူသည်။ သူသည် သူ၏အသက်နှင့် ရင်းကာ အဖိုးအခပေးပြီး လူတိုင်းကို လမ်းပြ၍ ၎င်းတို့၏ ဘဝအသီးသီးကို စီစဉ်ပေးလျက် အာရုံစူးစိုက်စွာ အလုပ်လုပ်သည်။ ဘုရားသခင်သည် လူသား၏ အကျိုးအတွက် ဤနည်းဖြင့် အပင်ပန်းခံပြီး အဖိုးအခပေးဆပ်သည်။ သူသည် ဤသမ္မာတရားများအားလုံးနှင့် ဤအသက်ကို လူအား ပေးအပ်သည်။ အကယ်၍ ဤနောက်ဆုံးနေ့ရက်များတွင် လူတို့သည် ဖန်ဆင်းခံတို့၏ တာဝန်ကို မထမ်းဆောင်လျှင်၊ ဖန်ဆင်းရှင်၏ ရှေ့မှောက်သို့ ပြန်မလာလျှင်၊ ဘဝပေါင်းမည်မျှနှင့် မျိုးဆက်ပေါင်းမည်မျှကို ၎င်းတို့ရှင်သန်လာခဲ့ပါစေ အကယ်၍ အဆုံးတွင် ၎င်းတို့၏ တာဝန်များကို ကောင်းစွာ မလုပ်ဘဲ ဘုရားသခင်၏ တောင်းဆိုချက်များကို မပြည့်မီနိုင်လျှင် ဘုရားသခင်အပေါ် တင်နေမည့် ၎င်းတို့၏ အကြွေးသည် ကြီးမားလွန်းမည် မဟုတ်လော။ ၎င်းတို့သည် ဘုရားသခင်ပေးခဲ့သည့် အဖိုးအခအားလုံးနှင့် မထိုက်တန်ဘဲ ဖြစ်နေမည်မဟုတ်လော။ ၎င်းတို့သည် အသိတရား အလွန်တရာ ကင်းမဲ့နေမည်မှာ လူဟူ၍ပင် ခေါ်ဆိုခံထိုက်ကြမည် မဟုတ်။ ဘုရားသခင်အပေါ် ၎င်းတို့၏ အကြွေးသည် ကြီးမားလွန်းနေမည် ဖြစ်သောကြောင့်တည်း။ ထို့ကြောင့် ဤဘဝတွင်၊ သင်၏ ယခင်က ဘဝများကို ငါပြောဆိုခြင်းမဟုတ်ဘဲ ဤဘဝတွင် သင်သည် သင်၏ အထူးတာဝန်အတွက် ရုပ်ဝတ္ထုဆိုင်ရာ သာယာမှုများအပြင် မိသားစု၏ ချစ်ခြင်းနှင့် ပျော်ရွှင်မှုကဲ့သို့သော သင်ချစ်သောအရာများ၊ သို့မဟုတ် ပြင်ပအရာများကို မစွန့်လွှတ်နိုင်လျှင်၊ သင့်အတွက် ဘုရားသခင်ပေးဆပ်သော အဖိုးအခများအလို့ငှာ၊ သို့မဟုတ် ဘုရားသခင်၏ ချစ်ခြင်းကို ပြန်လည်ပေးဆပ်ရန်အလို့ငှာ ဇာတိပကတိ၏ သာယာမှုများကို မစွန့်လွှတ်လျှင် သင်သည် အမှန်တကယ်ပင် ကောက်ကျစ်ဆိုးယုတ်သည်။ စင်စစ်အားဖြင့် ဘုရားသခင်အတွက် သင်ပေးဆပ်သော မည်သည့်အဖိုးအခမဆို ထိုက်တန်သည်။ ဘုရားသခင်က သင့်ကိုယ်စား ပေးဆပ်သော အဖိုးအခနှင့် နှိုင်းယှဉ်လျှင် သင်ပေးဆပ်သည့်၊ သို့မဟုတ် အသုံးခံသည့် သေးငယ်လှသော ပမာဏက အဘယ်ပြောပလောက်သနည်း။ သင်အနည်းငယ် ဒုက္ခခံခြင်းက အဘယ်ပြောပလောက်သနည်း။ ဘုရားသခင်က မည်မျှ ဒုက္ခခံခဲ့သည်ကို သင်သိသလော။ ဘုရားသခင် ဒုက္ခခံခဲ့သည့်အရာနှင့် နှိုင်းယှဉ်လျှင် သင်ခံရသော ဒုက္ခအနည်းငယ်သည် ထုတ်ပြောဖို့ရန်ပင် မထိုက်တန်ပေ။ ထို့အပြင် ယခုတွင် သင်၏ တာဝန်ကို ထမ်းဆောင်ခြင်းအားဖြင့် သင်သည် သမ္မာတရားနှင့် အသက်ကို ရရှိနေသည်။ အဆုံးတွင် သင်သည် အသက်ရှင်ကျန်ရစ်မည်ဖြစ်ပြီး ဘုရားသခင်၏ နိုင်ငံတော်သို့ ဝင်ရလိမ့်မည်။ မည်မျှကြီးသော ကောင်းချီးဖြစ်သနည်း။ ဘုရားသခင်နောက်သို့ လိုက်စဉ်တွင် သင်ဒုက္ခခံသည်ဖြစ်စေ၊ အဖိုးအခပေးဆပ်သည်ဖြစ်စေ သင်သည် အမှန်တကယ်တွင် ဘုရားသခင်နှင့်အတူ ပူးပေါင်းဆောင်ရွက်နေခြင်း ဖြစ်သည်။ ဘုရားသခင်က ငါတို့ကို မည်သည့်အရာ လုပ်ဆောင်ခိုင်းသည်ဖြစ်စေ ဘုရားနှုတ်ကပတ်တော်များကို ငါတို့ နားထောင်သည်။ ထိုနှုတ်ကပတ်တော်များနှင့်အညီ လက်တွေ့လုပ်ဆောင်သည်။ ဘုရားသခင်ကို မပုန်ကန်နှင့် သို့မဟုတ် ဘုရားကို ဝမ်းနည်းစေမည့် မည်သည့်အရာကိုမျှ မလုပ်နှင့်။ ဘုရားနှင့်အတူ ပူးပေါင်းဆောင်ရွက်ရန် သင်သည် အနည်းငယ် ဒုက္ခခံရမည်။ အချို့သောအရာများကို စွန့်လွှတ်ပြီး ဘေးဖယ်ထားရမည်။ ကျော်ကြားမှု၊ အကျိုးအမြတ်၊ အဆင့်အတန်း၊ ငွေကြေးနှင့် လောကီသာယာမှုများကို စွန့်လွှတ်ရမည်။ အိမ်ထောင်ရေး၊ အလုပ်အကိုင်နှင့် ကမ္ဘာလောကရှိ သင်၏ တက်လမ်းများကဲ့သို့သော အရာများကိုပင် စွန့်လွှတ်ဖို့ လိုသည်။ ဤအရာများကို သင် စွန့်လွှတ်ခဲ့ခြင်းရှိမရှိ ဘုရားသခင်သိသလော။ ဘုရားသခင်က ဤအရာအားလုံးကို မြင်နိုင်သလော။ (မြင်နိုင်ပါသည်။) ဤအရာများကို သင် စွန့်လွှတ်ပြီးဖြစ်ကြောင်း ဘုရားသခင် မြင်သောအခါ မည်သည့်အရာကို သူလုပ်ဆောင်မည်နည်း။ (ဘုရားသခင်သည် စိတ်သက်သာရာရပြီး ပီတိဖြစ်ပါလိမ့်မည်။) ဘုရားသခင်က အားရပြီး ‘ငါ ပေးဆပ်ခဲ့သော အဖိုးအခများသည် အသီးအပွင့် ဖြစ်ထွန်းခဲ့ပြီ။ လူတို့သည် ငါနှင့်အတူ ပူးပေါင်းဆောင်ရွက်လိုစိတ် ရှိကြသည်။ ၎င်းတို့တွင် ဤစိတ်ခိုင်မာမှုရှိသည်။ ၎င်းတို့ကို ငါရရှိခဲ့လေပြီ’ ဟူ၍သာ ပြောဆိုမည်မဟုတ်။ ဘုရားသခင်က အားရသည်၊ ပျော်ရွှင်သည်ဖြစ်စေ၊ ကျေနပ်သည်၊ စိတ်အေးသည်ဖြစ်စေ ဘုရား၌ ထိုသဘောထားသာ ရှိခြင်းမဟုတ်ပေ။ သူသည် ပြုမူဆောင်ရွက်ခြင်းလည်း ရှိပြီး သူ၏ အမှုတော်က ရရှိသည့် ရလဒ်များကို မြင်လိုသည်။ ဤသို့မဟုတ်လျှင် လူတို့အပေါ် သူ တောင်းဆိုသောအရာသည် အဓိပ္ပာယ်မရှိ ဖြစ်လိမ့်မည်။ လူအပေါ် ဘုရားသခင် ပြသသော ကျေးဇူးတော်၊ ချစ်ခြင်း၊ သနားကရုဏာတို့သည် သဘောထားအမျိုးအစားတစ်ခုမျှသာ မဟုတ်ပေ။ အမှန်တရားလည်း ဖြစ်သည်။ မည်သည့်အမှန်တရားနည်း။ သင့်အတွင်းတွင် ဘုရားနှုတ်ကပတ်တော်များကို ဘုရားသခင်ထည့်သွင်းပေးပြီး သင့်အား ဉာဏ်ပွင့်စေသည်ဟူသည့် အချက်ပင်။ ထိုသို့အားဖြင့် ဘုရားသခင်နှင့်ပတ်သက်၍ မည်သည့်အရာက ချစ်ဖွယ်ဖြစ်ကြောင်း၊ ဤလောကသည် မည်သည့်အရာပင် ဖြစ်ကြောင်းတို့ကို သင်မြင်နိုင်ဖို့၊ သင်၏ စိတ်နှလုံးသည် အလင်းနှင့် ပြည့်ပြီး သူ၏ နှုတ်ကပတ်တော်များနှင့် သမ္မာတရားကို သင်နားလည်စေဖို့ဖြစ်သည်။ ဤနည်းအားဖြင့် မသိလိုက်ပါဘဲနှင့် သမ္မာတရားကို သင်ရရှိသည်။ ဘုရားသခင်သည် အလွန်စစ်မှန်သော နည်းဖြင့် သင့်အပေါ်တွင် များစွာအလုပ်လုပ်ကာ သင့်အား သမ္မာတရားကို ရရှိစေသည်။ သမ္မာတရားကို သင်ရရှိသောအခါ၊ ထာဝရအသက်ဟူသည့် တန်ဖိုးအရှိဆုံးအရာကို သင်ရရှိသောအခါ ဘုရားသခင်၏ ရည်ရွယ်ချက်များ ပြည့်စုံလေသည်။ လူတို့သည် သမ္မာတရားကို လိုက်စားနေပြီး ဘုရားနှင့် ပူးပေါင်းဆောင်ရွက်လိုစိတ် ရှိသည်ကို ဘုရားသခင်က မြင်သောအခါ ပျော်ရွှင်ကျေနပ်သည်။ ထိုအခါတွင် ဘုရား၌ သဘောထားတစ်ခု ရှိ၏။ ထိုသဘောထားရှိနေစဉ်တွင် ဘုရားသည် အလုပ်လုပ်ပြီး လူကို အသိအမှတ်ပြုကာ ကောင်းချီးပေးသည်။ ဘုရားက ‘သင်ထိုက်တန်သည့် ကောင်းချီးများနှင့် ငါသင့်ကို ဆုချီးမြှင့်မည်’ ဟု ပြောသည်။ ထို့နောက် သင်သည် သမ္မာတရားနှင့် အသက်ကို ရရှိပြီး ဖြစ်လိမ့်မည်။ သင်သည် ဖန်ဆင်းရှင်ကို သိကျွမ်းမှုရှိပြီး သူ၏ အသိအမှတ်ပြုခြင်းကို ရသည့်အခါ သင်၏ စိတ်နှလုံးတွင် ဗလာဖြစ်နေခြင်းကို ခံစားရဦးမည်လော။ ခံစားရမည်မဟုတ်ပေ။ သင်သည် ကျေနပ်လိမ့်မည်ဖြစ်ပြီး ဝမ်းမြောက်သည့်စိတ်ကို ခံစားရမည်။ လူတစ်ယောက်၏ ဘဝက တန်ဖိုးရှိသည်ဟု ဆိုရာ၌ ဤအရာကို ဆိုလိုခြင်းဖြစ်သည် မဟုတ်လော။ ဤသည်မှာ တန်ဖိုးအရှိဆုံးနှင့် အဓိပ္ပာယ်အရှိဆုံး ဘဝဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အရေးပါသည်) ဘုရားနှုတ်ကပတ်တော်တွေကနေတစ်ဆင့် ကျွန်မနားလည်ခဲ့တာကတော့ လူမှာရှိတဲ့အရာအားလုံးက ဘုရားသခင်ဆီက လာတာဖြစ်ပြီး၊ ဘုရားသခင်က စောင်မ၊ ကာကွယ်ပေးလို့သာ ကျွန်မတို့ ဒီနေ့အထိ အသက်ရှင်နေကြတာဖြစ်တယ်၊ လူတွေဟာ ဖန်ဆင်းခံတစ်ယောက်ရဲ့ တာဝန်တွေကို ဖြည့်ဆည်းမှသာ အသိတရားရှိပြီး အဓိပ္ပာယ်ပြည့်ဝတဲ့ ဘဝကို အသက်ရှင်တယ်ဆိုတာပါပဲ။ နောက်ဆုံးသောကာလမှာ ကျွန်မ မွေးဖွားလာပြီး ဘုရားသခင်ရဲ့အသံတော်ကို ကြားခွင့်ရတာက ဘုရားသခင်က ခေတ်ကာလတွေမတိုင်ခင်ကတည်းက ကြိုတင်သတ်မှတ်ထားပြီးသားဖြစ်သလို၊ ကျွန်မ ဖြည့်ဆည်းသင့်တဲ့ တာဝန်တွေနဲ့ သာသနာလည်း ပါဝင်တယ်ပေါ့။ ကျွန်မက ငယ်ငယ်ကတည်းက အဖေအမေနောက်လိုက်ပြီး ယုံကြည်ခဲ့ပေမဲ့ တာဝန်တစ်ခါမှ မထမ်းဆောင်ခဲ့ဘူး။ ကောလိပ်ရောက်တော့ တာဝန်ထမ်းဆောင်ချင်ပေမဲ့လည်း ကိုယ့်ရဲ့ပညာရေးနဲ့ အနာဂတ်အလားအလာတွေကို လက်မလွှတ်နိုင်ခဲ့ဘူး။ စည်းမျဉ်းအရ စုဝေးပွဲတွေကို တက်နေခဲ့ရုံပဲရှိပြီး၊ ကျွန်မရဲ့စိတ်နှလုံးက ဘုရားသခင်နဲ့ ဝေးကွာနေခဲ့တယ်။ ပြန်တွေးကြည့်တော့ ကောလိပ်မှာ ကျွန်မ ပေါင်းသင်းခဲ့တဲ့လူတွေက အားလုံးနီးပါး ဘာသာတရားမရှိသူတွေဖြစ်ပြီး၊ အချိန်ကြာလာတာနဲ့အမျှ ကျွန်မလည်း ဆိုးယုတ်တဲ့ ရေပန်းစားမှုတွေ နောက်ကိုလိုက်ပြီး စားလိုက်၊ သောက်လိုက်၊ ပျော်ပါးလိုက်နဲ့ ဖြစ်လာခဲ့တယ်။ ဘုရားသခင်ရဲ့နှုတ်ကပတ်တော်တွေကို စားသုံးချိန်က တဖြည်းဖြည်းနဲ့ ပိုနည်းလာတဲ့အပြင်၊ တစ်ကိုယ်ကောင်းဆန်ပြီး လှည့်စားတတ်တဲ့သူတစ်ယောက်လည်း ဖြစ်လာခဲ့တယ်။ ဘုရားသခင်ကို မယုံကြည်တဲ့သူတွေနဲ့ ဘာမှမခြားတော့ဘူးပေါ့။ ညီအစ်ကိုမောင်နှမတွေရဲ့ မိတ်သဟာယကို ကျွန်မ သတိရမိတယ်။ ကိုယ့်တာဝန်တွေကို ထမ်းဆောင်ရင်း ဘုရားနှုတ်ကပတ်တော်ကို တွေ့ကြုံခံစားမှသာ သမ္မာတရားကို ရရှိနိုင်မယ်၊ အသက်တာမှာ ဆက်ပြီး ကြီးထွားနိုင်မယ်၊ နောက်ဆုံးမှာ ဘုရားသခင်ရဲ့ ရယူခြင်းကို ခံရမယ်ပေါ့။ ကျွန်မတို့သာ တာဝန်မထမ်းဆောင်ဘဲ လောကီရေစီးကြောင်းနောက်ကို လိုက်နေမယ်ဆိုရင် ကယ်တင်ခြင်းကို ဘယ်လိုများ ရနိုင်မှာလဲ။

အဲဒီနောက်မှာ မမျှော်လင့်ဘဲနဲ့ ဘုရားနှုတ်ကပတ်တော်ဓမ္မသီချင်းတစ်ပုဒ်ဖြစ်တဲ့ “ဆုံးရှုံးတဲ့အချိန်ကို ဘယ်တော့မှပြန်မရ” ကို ကြားခဲ့ရတယ်။ “နိုးထလော့၊ ညီအစ်ကိုတို့။ နိုးထလော့၊ ညီအစ်မတို့။ ငါ၏နေ့ရက်သည် ကြန့်ကြာလိမ့်မည်မဟုတ်။ အချိန်သည် အသက်ဖြစ်ပြီး၊ အချိန်ကို ပြန်လည်ရယူဖို့ ဆိုသည်မှာ အသက်ကို ကယ်တင်ဖို့ဖြစ်၏။ အချိန်သည် အလှမ်းမဝေးလှပေ။ အကယ်၍ သင်တို့သည် ကောလိပ် ဝင်ခွင့်စာမေးပွဲ ကျရှုံးပါက ယင်းကို တစ်ကြိမ်ပြီး တစ်ကြိမ် ပြန်လေ့လာနိုင်သည်။ သို့သော် ငါ၏နေ့ရက်သည် နောက်ထပ် ကြန့်ကြာလိမ့်မည်မဟုတ်။ အမှတ်ရကြလော့။ အမှတ်ရကြလော့။ ဤသည်တို့မှာ ငါ၏ ကြင်နာသော တိုက်တွန်းသည့် နှုတ်ကပတ်တော်များဖြစ်၏။ ကမ္ဘာကြီး၏ နိဂုံးသည် သင်တို့၏မျက်စိရှေ့တွင် ဖွင့်ဟပြီးဖြစ်ကာ ကြီးမားသော ကပ်ဘေးသည် မကြာမီ ရောက်လာတော့မည်။ မည်သည့်အရာ သာ၍ အရေးကြီးသနည်း။ သင်တို့၏ အသက်တာလော သို့မဟုတ် သင်တို့၏အိပ်စက်ခြင်း၊ သင်တို့၏အစားအသောက်နှင့် အဝတ်အစားတို့လော။ ဤအရာများကို ချိန်ဆရန် သင့်အတွက် အချိန်ကျရောက်လာလေပြီ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၃၀)) ဒီဓမ္မသီချင်းကိုကြားပြီးနောက်မှာ တာဝန်ထမ်းဆောင်ဖို့ ကျွန်မမှာ အချိန်အများကြီး မကျန်တော့ဘူးဆိုတာကို ကျွန်မ သဘောပေါက်ခဲ့တယ်။ ကောလိပ်ဝင်ခွင့်စာမေးပွဲ ဖြေတုန်းကဆိုရင်၊ ကျရှုံးခဲ့ရင် ကျောင်းမှာ နောက်တစ်နှစ်ဆက်နေပြီး စာမေးပွဲတွေ ပြန်ဖြေလို့ရသေးတယ်။ ဒါပေမဲ့ ဘုရားသခင်ရဲ့ ကယ်တင်ခြင်းကို ခံရဖို့ အခွင့်အရေးက တစ်ကြိမ်ပဲရှိပြီး၊ ကျွန်မတို့သာ လက်လွှတ်သွားခဲ့ရင် ထာဝရ သွားပြီပဲ။ ကပ်ရောဂါက ဘယ်လောက်တောင် ပြင်းထန်သလဲ၊ ဘုရားသခင်ရဲ့ စောင့်ရှောက်ကာကွယ်မှုသာမရှိရင် ကျွန်မတို့ အချိန်မရွေး သေသွားနိုင်တယ်ဆိုတာကိုလည်း ကျွန်မ စဉ်းစားမိတယ်။ ဒီကပ်ရောဂါက ကျွန်မတို့ကို ဘုရားသခင်က သတိပေးတဲ့နည်းလမ်းတစ်ခုလို့ ကျွန်မ ခံစားခဲ့ရတယ်။ ကျွန်မက နှစ်ပေါင်းများစွာ လောကီရေစီးကြောင်းနောက်ကိုလိုက်ပြီး အချိန်တွေအများကြီးကို ဖြုန်းတီးခဲ့တယ်၊ တာဝန်ထမ်းဆောင်ပြီး သမ္မာတရားကို ရရှိဖို့ အခွင့်အရေးတွေအများကြီးကို လွဲချော်ခဲ့တယ်။ အခုတော့ နောက်ထပ်အခွင့်အရေးတွေကို လက်လွှတ်မခံချင်တော့ဘူး။ ဒီတန်ဖိုးရှိတဲ့အချိန်ကိုအသုံးချပြီးတော့ တာဝန်တွေပိုထမ်းဆောင်ပြီး ကောင်းမှုတွေ ပြင်ဆင်မထားဘူးဆိုရင်၊ ကပ်ဘေးထဲမှာ ပါသွားပြီး နောင်တရလို့လည်း အချိန်မီတော့မှာ မဟုတ်ဘူး။ အခုဆိုရင် တာဝန်ထမ်းဆောင်ဖို့ ကျွန်မရဲ့စိတ်က ပိုပြီးတော့တောင် စိတ်အားထက်သန်လာခဲ့တယ်၊ ကပ်ရောဂါကြောင့် ချမှတ်ထားတဲ့ ပိတ်ဆို့မှုတွေ ပြီးသွားတဲ့အခါမှာတော့ လူသစ်တွေကို ရေလောင်းတဲ့တာဝန်ကို စပြီးထမ်းဆောင်ခဲ့တယ်။

ကပ်ရောဂါက ရှိနေတုန်းပဲမို့၊ ကျွန်မက အွန်လိုင်းကနေ စာသင်နေရပြီး၊ သင်တန်းတွေကလည်း သိပ်မများတော့၊ စာသင်ရင်းနဲ့ တာဝန်ကိုပါ တစ်ပြိုင်တည်း ထမ်းဆောင်နိုင်ခဲ့တယ်။ ဒါက ကျွန်မအမေကို စိတ်မချမ်းမြေ့ဖြစ်စေလိမ့်မယ်လို့ ကျွန်မ ဘယ်တုန်းကမှ မထင်ခဲ့မိဘူး၊ ဘာလို့လဲဆိုတော့ သူက ကျွန်မကို အားလပ်ချိန်မှာ အချိန်ပိုင်းအလုပ်တစ်ခု ရှာစေချင်ခဲ့လို့ပဲ။ တစ်ညမှာတော့ သူက ကျွန်မကို ဒေါသတကြီးနဲ့ မေးတယ်၊ “နင့်ကို အလုပ်ရှာဖို့ ငါပြောထားတယ်၊ ဒီတော့ အဲဒီအကြောင်းကို နင် ဘယ်လိုစဉ်းစားထားလဲ” တဲ့။ ကျွန်မက ပြောတယ်၊ “သမီးအစီအစဉ်က တာဝန်ကိုပဲ ဆက်ပြီး ထမ်းဆောင်သွားဖို့ပဲ။” ပေါ့။ သူက အရမ်းကို ဒေါသထွက်ပြီး ပြောတယ်၊ “နင့်ကို တာဝန်မထမ်းဆောင်နဲ့လို့ ငါပြောနေတာ မဟုတ်ဘူး။ အလုပ်လုပ်ရင်းနဲ့ တာဝန်ထမ်းဆောင်လို့ရတာပဲ။ နင့်ရဲ့ယုံကြည်ခြင်းကို သိပ်အလေးအနက်မထားပါနဲ့။ နင့် ငါ့လိုမဖြစ်စေနဲ့။ ငါက အရာအားလုံးကို စွန့်လွှတ်ခဲ့ပြီး နောက်ဆုံးတော့ ရှင်းလင်းဖယ်ရှားခံခဲ့ရတာ” တဲ့။ ကျွန်မ စိတ်ထဲမှာ တွေးလိုက်တယ်၊ “လောကကိုလည်း ကိုင်ထားရင်း ဘုရားသခင်ကိုလည်း ယုံကြည်တယ်ဆိုတာက လှေနံနှစ်ဖက်နင်းဖို့ ကြိုးစားနေတာ မဟုတ်လား။ ဒါက ဘုရားသခင်အပေါ် ရိုးသားတဲ့ယုံကြည်ခြင်းမှ မဟုတ်တာ။ ပြီးတော့၊ အမေက အလုပ်နဲ့ မိသားစုကို စွန့်လွှတ်ခဲ့တာနဲ့ အမေ ရှင်းလင်းဖယ်ရှားခံရတာက သပ်သပ်စီပဲ။ အမေက မကောင်းမှုတွေ အမျိုးမျိုးလုပ်ပြီး နောင်တမရလို့ ရှင်းလင်းဖယ်ရှားခံခဲ့ရတာ” ပေါ့။ ဒါကြောင့် ကျွန်မအမေကို ကျွန်မ ပြန်ပြောလိုက်တယ်၊ “သမီး အခု စာသင်နေတာ၊ အလုပ်ပါထပ်လုပ်ရမယ်ဆိုရင် တာဝန်ထမ်းဆောင်ဖို့ အချိန်ဘယ်လိုလုပ်ရှိတော့မှာလဲ။ သမီး အလုပ်မလုပ်ဘူး” ဆိုပြီးတော့။ ကျွန်မအမေက ကျွန်မကို ဆူပူကြိမ်းမောင်းပြီး ပြောတယ်၊ “ငါပြောတာကို နင် ဘာမှနားမထောင်တော့ဘူးဆိုတာ ငါသိတယ်။ ငါက နင့်အတွက် အကောင်းဆုံးကိုပဲ လိုလားတာဆိုတာ နင်မမြင်ဘူးလား” တဲ့။ ကျွန်မကလည်း ပြောတယ်၊ “တခြားကိစ္စတွေအားလုံးမှာ သမီး အမေ့စကားနားထောင်ပါ့မယ်။ ဒါတော့ မရဘူး”ပေါ့။ သူက အရမ်းဒေါသထွက်သွားပြီး ကျွန်မရဲ့ လက်ပ်တော့ပ်ကို ကောက်ပြီး ရိုက်ခွဲပစ်လိုက်တယ်။ ကျွန်မ အရမ်းကို မတရားခံရတယ်လို့ ခံစားခဲ့ရပြီး သူ ဘာလို့ဒီလောက်တောင် ဒေါသပေါက်ကွဲသွားရလဲဆိုတာကို နားမလည်နိုင်ခဲ့ဘူး။ အဲဒီနောက်ပိုင်းမှာ ကျွန်မ စုဝေးပွဲသွားဖို့ဖြစ်ဖြစ်၊ တာဝန်ထမ်းဆောင်ဖို့ဖြစ်ဖြစ် အပြင်ထွက်တော့မယ့်အချိန်တိုင်း၊ သူက ကျွန်မကို အိမ်အလုပ်တွေခိုင်းတယ်။ တစ်ခါတလေ ကျွန်မ အရေးတကြီး အပြင်ထွက်ရတော့မယ်ဆိုရင် သူက ကျွန်မအပေါ် ဒေါသထွက်ပြီး ဆဲဆိုကြိမ်းမောင်းတယ်။

တစ်နေ့မှာ၊ သူက ကျွန်မကို “နင့်အနာဂတ်အတွက် ဘာအစီအစဉ်တွေရှိလဲ” လို့မေးတယ်။ ကျွန်မက “သမီး ဘုရားရဲ့အိမ်တော်မှာ တာဝန်ထမ်းဆောင်ဖို့ ဆုံးဖြတ်ပြီးသွားပြီ” လို့ ပြန်ဖြေလိုက်တယ်။ ကျွန်မက တာဝန်ကို ဦးစားပေးနေမှန်း သူသိသွားတော့ မျက်နှာထားတင်းတင်းနဲ့ ကျွန်မကို ပြောတယ်၊ “နင့်ကို ဒီလောက်အကြာကြီး ငါမွေးမြူခဲ့ရတာ ဘာအကျိုးအမြတ်မှမရှိဘူး။ နင့်ကိုမွေးမယ့်အစား ခွေးတစ်ကောင်မွေးလိုက်တာကမှ တော်ဦးမယ်။ အဲဒီခွေးကို ငါ အစာကျွေးရင်တောင် ငါ့ကို အမြီးလေးတော့ နန့်ပြသေးတယ်။ နင့်အတွက် ငါ ဒီလောက်အားထုတ်ခဲ့ရတာ အပြန်အလှန်အနေနဲ့ ငါဘာရခဲ့လဲ။ သွားစမ်း။ နင် ကြိုက်တဲ့နေရာကို သွား။ ငါတို့အိမ်မှာ ကပ်စားမဲ့သူတွေကို မလိုချင်ဘူး” တဲ့။ ဒီစကားကိုကြားတော့ ကျွန်မ မှင်သက်သွားပြီး စိတ်ထဲမှာတွေးမိတယ်၊ “သမီးက ဘုရားသခင်ကို ယုံကြည်ရုံသက်သက်ပဲ။ မကောင်းတာ ဘာမှမလုပ်ခဲ့ဘဲနဲ့ အမေက သမီးကို ကန်ထုတ်ချင်နေတာလား” ပေါ့။ ကျွန်မအမေက ဆက်ပြောတယ်၊ “နင်သာ နင့်ယုံကြည်ခြင်းနဲ့ တာဝန်ထမ်းဆောင်မှုကို ဆက်ပြီးစွဲကိုင်ထားမယ်ဆိုရင် ဒီမိသားစု ပြိုကွဲသွားမယ်။ ဒီနေ့ကစပြီး ငါ့မှာ သမီးဆိုတာ ရှိမှာမဟုတ်တော့ဘူး၊ နင့်မှာလည်း အမေဆိုတာ ရှိမှာမဟုတ်တော့ဘူး။ နင့်ကိုမွေးရတာ အလကားဖြစ်သွားမှာပဲ” တဲ့။ သူဒီလိုပြောတော့ ကျွန်မ အရမ်းကို နာကျင်ပြီး မတရားခံရတယ်လို့ ခံစားခဲ့ရတယ်၊ ပြီးတော့ ကျွန်မ စိတ်ထဲမှာ တွေးမိတယ်၊ “ငါ့အမေက အရင်က ဘုရားသခင်ကို ယုံကြည်ခဲ့ဖူးတာ၊ သူ ငါ့ကို ထောက်ခံအားပေးသင့်တာမဟုတ်ဘူးလား။ ဘာလို့ ငါ့ကို ဟန့်တားနေရတာလဲ” ပေါ့။ ကျွန်မရှေ့မှာ ရွေးချယ်စရာ လမ်းနှစ်သွယ်ရှိနေသလို ခံစားခဲ့ရတယ်။ တစ်လမ်းက ဘုရားသခင်ကို ယုံကြည်ပြီး တာဝန်ထမ်းဆောင်တဲ့လမ်း၊ အဲဒါကတော့ အမေနဲ့ ဆက်ဆံရေးကို အဆုံးသတ်ရမဲ့ သဘောပဲ။ နောက်တစ်လမ်းကတော့ ကိုယ့်ရဲ့ချစ်ခင်တွယ်တာမှုကို ဖြည့်ဆည်းပေးတဲ့လမ်း၊ အဲဒါကတော့ ဘုရားကို သစ္စာဖောက်ပြီး တာဝန်ကို ဆက်မထမ်းဆောင်နိုင်တော့မဲ့ သဘောပဲ။ ရွေးချယ်မှုတစ်ခုလုပ်ရတော့မဲ့အချိန်မှာ ကျွန်မရဲ့နှလုံးသားက နှစ်ခြမ်းကွဲသွားသလို ခံစားခဲ့ရတယ်။ ကျွန်မအမေအပေါ်မှာ ကျွန်မ အရမ်းကို ချစ်ခင်တွယ်တာမှုရှိခဲ့တယ်။ တစ်သက်လုံး သူက ကျွန်မကို အရမ်းချစ်ခဲ့တာ။ သူက အစားကောင်းတွေ မစားဘဲ၊ အဝတ်အစားသစ်တွေ မဝတ်ဘဲနေခဲ့ပြီး ကျွန်မအတွက် အကောင်းဆုံးတွေကိုပဲ ချန်ထားပေးခဲ့တယ်။ သူက ကျွန်မအတွက် အရေးကြီးဆုံးလူပဲ။ ဒါပေမဲ့ ဘုရားသခင်ကိုလည်း ကျွန်မ စွန့်ခွာလို့မဖြစ်ဘူးလေ။ ဘုရားသခင်က ကျွန်မကို အသက်ပေးခဲ့တာ။ ကျွန်မရဲ့အသက်ရှုခြင်းကို ဘုရားသခင်က ပေးသနားခဲ့တာ၊ ကြီးပြင်းလာတဲ့တစ်လျှောက်လုံး ကျွန်မကို စောင့်ရှောက်ကာကွယ်ပေးခဲ့တာလည်း ဘုရားသခင်ပဲ။ ကျွန်မရဲ့ကျန်းမာရေးက ဘယ်တုန်းကမှ မကောင်းခဲ့ဘူး၊ မကြာခဏဆိုသလို နေမကောင်းဖြစ်တတ်တယ်။ ဘုရားသခင်ရဲ့ စောင့်ရှောက်ကာကွယ်မှုသာမရှိရင်၊ ကျွန်မက ဟိုးအရင်ကတည်းက သေသွားလောက်ပြီ၊ ဒီနေ့ ကျွန်မရှိနေမှာတောင် မဟုတ်ဘူး။ ငါ့အမေကို ထားခဲ့ရင် အနည်းဆုံးတော့ ငါ အသက်ရှင်နိုင်သေးတယ်။ ဒါပေမဲ့ ဘုရားသခင်ကိုသာ ငါ စွန့်ခွာခဲ့ရင် လမ်းလျှောက်နေတဲ့ အလောင်းကောင်ဖြစ်သွားမှာ မဟုတ်ဘူးလား။ ဒါဆိုရင် ဘဝက ဘာအဓိပ္ပာယ်ရှိမှာလဲ။ ဘုရားသခင်ကို ယုံကြည်ဖို့ ရွေးချယ်ရမယ်ဆိုတာကို ကျွန်မသိတယ်။ ဒါပေမဲ့ အဲဒီလိုသာ ရွေးချယ်လိုက်ရင် အနာဂတ်မှာ ကျွန်မမှာ အမေမရှိတော့ဘူး မဟုတ်လား။ ကျွန်မရဲ့ နွေးထွေးချိုမြိန်တဲ့မိသားစုလေးလည်း ပျောက်ကွယ်သွားမှာပဲ။ ကျွန်မအမေဆီက ဖိအားတွေ အရမ်းခံနေရသလို ခံစားရတယ်။ ဘာလို့ တစ်ခု မဟုတ်ရင် တခြားတစ်ခု ဖြစ်ရမှာလဲ။ ဘာလို့ ဒီလိုရွေးချယ်မှုမျိုးကို လုပ်ရမှာလဲ။ အဲဒီအချိန်မှာ အရင်က ကျွန်မဖတ်ခဲ့ဖူးတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ သတိရလိုက်တယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းတွင် အပြင်ပန်းအားဖြင့် ယင်းသည် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားများဖြစ်ပြီး လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်ရှိ အားလုံးက တိုက်ပွဲပင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေက ကျွန်မကို နားလည်အောင် ကူညီပေးခဲ့တယ်။ အပေါ်ယံမှာတော့ အမေက ကျွန်မကို ဖိအားပေးပြီး ရွေးချယ်ခိုင်းနေပုံရပေမဲ့၊ ဒီအရာအားလုံးရဲ့ နောက်ကွယ်မှာ ဝိညာဉ်ရေးရာ တိုက်ပွဲတစ်ခုရှိနေခဲ့တယ်။ ဒါဟာ စာတန်ရဲ့ စုံစမ်းသွေးဆောင်မှုလည်း ဖြစ်တယ်။ စာတန်က ကျွန်မရဲ့ အားအနည်းဆုံးနေရာကို သိတော့ ချစ်ခင်တွယ်တာမှုကို အသုံးချပြီး ကျွန်မကို ယုံကြည်ခြင်းကို စွန့်လွှတ်ဖို့ ဖိအားပေးခဲ့တာ။ ကျွန်မသာ အမေနောက်လိုက်ပြီး၊ ယုံကြည်ခြင်းနဲ့ တာဝန်ကို စွန့်လွှတ်ခဲ့မယ်ဆိုရင်၊ စာတန်ရဲ့ကျော့ကွင်းမိပြီး ကယ်တင်ခြင်းရဖို့ အခွင့်အရေးကိုလည်း ဆုံးရှုံးသွားမှာပဲ။ ကျွန်မ အိမ်ကနေ နှင်ထုတ်ခံရသည်ဖြစ်စေ၊ မခံရသည်ဖြစ်စေ၊ ချစ်ခင်တွယ်တာမှုအတွက်နဲ့တော့ ဘုရားသခင်ကို သစ္စာဖောက်ပြီး တာဝန်ကို စွန့်လွှတ်လို့မဖြစ်ဘူး။ နောက်ထပ် ဘုရားနှုတ်ကပတ်တော်တွေကို ကျွန်မ တွေးမိတယ်။ “စမ်းသပ်မှုများကို သင်ရင်ဆိုင်ရသည့်အခါ သင်သည် ဘုရားသခင်ကို ကျေနပ်စေရန် သင်ချစ်သည့်အရာကို စွန့်လွှတ်ရခြင်း၏ ဝေဒနာကို သည်းခံလိုစိတ်ရှိရမည်ဖြစ်ပြီး ခါးသီးစွာ ငိုကြွေးလိုစိတ်ရှိရမည်။ ဤသည်သာလျှင် စစ်မှန်သောချစ်ခြင်းနှင့် စစ်မှန်သော ယုံကြည်ခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ကျွန်မရဲ့စိတ်နှလုံးက ခွန်အားတွေ ပြန်ရလာခဲ့တယ်။ အနာဂတ်မှာ ဘာပဲကြုံရပါစေ၊ ဆက်လျှောက်လှမ်းနိုင်ဖို့ ဘုရားသခင်ကို အားကိုးမယ်။ ဒါကြောင့် ကျွန်မအမေကို ပြောလိုက်တယ်၊ “သမီးက ဒီမိသားစုကို အမြဲတမ်းလိုချင်ခဲ့တာပါ၊ အမေနဲ့အဖေကိုလည်း အမြဲတမ်းလိုချင်ခဲ့တာပါ။ သမီး အစားနည်းနည်းပဲစားပြီး၊ အသုံးစရိတ်လျှော့သုံးပြီးတော့ အမေတို့အတွက် သမီးကောင်းတစ်ယောက်ပဲ ဖြစ်ချင်ပါတယ်။ အမေတို့ရဲ့ တောင်းဆိုချက်တွေကို မဖြည့်ဆည်းပေးနိုင်ခဲ့ရင်၊ အဲဒါက သမီးရဲ့စွမ်းဆောင်နိုင်ရည် မရှိလို့ပါပဲ။ သမီး ဒီလောက်ပဲတတ်နိုင်ပါတယ်။ ဒါပေမဲ့ ဘုရားသခင်ကို ယုံကြည်ပြီး တာဝန်ထမ်းဆောင်တာက မှန်ကန်တဲ့လမ်းကြောင်းမို့လို့ သမီး စွန့်လွှတ်လို့မဖြစ်ဘူး” ဆိုပြီးတော့။ ကျွန်မအမေက အရမ်းကို ဒေါသထွက်သွားပြီး နောက်ပိုင်းမှာ အိမ်ကနေထွက်ပြီး တခြားနေရာမှာ အိမ်ငှားနေခဲ့တယ်။

ကျွန်မအမေက တစ်ခါတလေမှာ စကားစမြည်ပြောဖို့အတွက် သူငှားထားတဲ့အိမ်ဆီကို ကျွန်မကို ခေါ်လေ့ရှိတယ်။ တစ်ခါမှာတော့ သူက ကျွန်မကို ပြောတယ်၊ “နင့်အဖေ ကျန်းမာရေးမကောင်းဘူး။ နင် သူ့အတွက် စဉ်းစားပေးရမယ်။ တစ်နေ့နေ့မှာ သူ နေမကောင်းဖြစ်လာရင် ဘယ်လိုလုပ်မလဲ။ ဘုရားသခင်ကို မယုံကြည်နဲ့လို့ နင့်ကို ငါ ဘယ်တုန်းကမှ မပြောခဲ့ဘူး။ လီယန်နဲ့ ဝမ်မေတို့လည်း ဘုရားသခင်ကို ယုံကြည်ရင်းနဲ့ အလုပ်လုပ်နေကြတာပဲ မဟုတ်ဘူးလား။ ယုံကြည်ခြင်းကို အလေးအနက် မထားလွန်းရဘူး။ နင့်ကို အလုပ်ရှာခိုင်းတာက နင့်အနာဂတ်အတွက် စဉ်းစားပေးနေတာ မဟုတ်ဘူးလား” တဲ့။ အဲဒီအချိန်မှာ ကျွန်မ အရမ်းစိတ်မကောင်းဖြစ်သွားတယ်။ ကျွန်မအဖေရဲ့ ကျန်းမာရေးက တကယ်ပဲ သုံးလေးနှစ်လောက် မကောင်းခဲ့ဘူး။ သူသာ တကယ်နေမကောင်းဖြစ်လာခဲ့ရင်၊ သမီးတစ်ယောက်အနေနဲ့ ကူညီဖို့ ပိုက်ဆံမရှိဘဲ ဘယ်လိုလုပ်ရမလဲ။ ကျွန်မ စဉ်းစားလေလေ၊ စိတ်မချမ်းမြေ့ဖြစ်လေလေပဲ။ ကျွန်မ စိတ်နှလုံးထဲမှာ ဘုရားသခင်ကို အဆက်မပြတ်ဆုတောင်းမိတယ်၊ “အို ဘုရားသခင်၊ စာတန်ရဲ့ ကျော့ကွင်းတွေကနေ သမီးကို ကာကွယ်ပေးပါ။ ကိုယ်တော့်ကို သမီး စိတ်ကျေနပ်စေချင်ပါတယ်၊ ဒါပေမဲ့ သမီး အားနည်းပါတယ်။ ဒီလို ဝိုင်းဝန်းဖိအားပေးမှုအောက်မှာ သမီး ကြာကြာဆက်ပြီး မခံနိုင်တော့ဘူး။ စာတန်ရဲ့ အကြံအစည်တွေကို ထိုးထွင်းသိမြင်ပြီး ကိုယ်တော့်အတွက် သက်သေခံချက်မှာ ခိုင်ခိုင်မာမာ ရပ်တည်နိုင်ဖို့ ယုံကြည်ခြင်းကို ပေးသနားတော်မူပါ” လို့ပေါ့။ ဆုတောင်းပြီးတဲ့နောက်မှာ ဘုရားနှုတ်ကပတ်တော်တွေ စိတ်ထဲမှာ ပေါ်လာခဲ့တယ်။ “၎င်းတို့ကို ငါ၏ လက်ထဲသို့ သင်အဘယ်ကြောင့် မအပ်နှံသနည်း။ ငါ့ကို သင် ယုံကြည်ကိုးစားခြင်း မရှိသလော။ ထိုသို့မဟုတ်လျှင် ငါသည် သင့်အတွက် မဆီလျော်သော စီစဉ်ပြင်ဆင်မှုများကို ပြုလိမ့်မည်ဟူ၍ သင်စိုးရိမ်သောကြောင့် ဖြစ်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၅၉)) ဘုရားနှုတ်ကပတ်တော်တွေက ကျွန်မရဲ့စိတ်နှလုံးထဲကို ရုတ်တရက် အလင်းဆောင်ကြဉ်းပေးခဲ့တယ်။ ဘုရားသခင်က အရာခပ်သိမ်းအပေါ် အချုပ်အခြာအာဏာကိုင်စွဲထားပြီး၊ ကျွန်မတို့ရဲ့ အသက်နဲ့ သေခြင်းတွေကိုလည်း ထိန်းချုပ်ထားတယ်။ ဒီထက်တောင်ပိုတာက၊ လူတစ်ယောက် နေမကောင်းဖြစ်ခြင်း၊ မဖြစ်ခြင်းအပေါ်မှာ ကိုယ်တော်က အချုပ်အခြာအာဏာရှိတာ မဟုတ်ဘူးလား။ ကျွန်မအဖေ အနာဂတ်မှာ နေမကောင်းဖြစ်မလား၊ မဖြစ်ဘူးလား၊ သူ့ကျန်းမာရေး ဘယ်လိုရှိမလဲဆိုတာတွေက ကျွန်မ ထိန်းချုပ်နိုင်တဲ့အရာတွေ မဟုတ်ဘူး။ သူ့ကို ဘုရားသခင်ရဲ့လက်ထဲ အပ်နှံပြီး ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံသင့်တယ်။ ကျွန်မအမေက စာတန်ရဲ့ အစေခံဖြစ်နေပြီဆိုတာကိုလည်း ကျွန်မ နားလည်ခဲ့တယ်။ မာတဲ့နည်းနဲ့မရတော့ သူက နူးညံ့တဲ့နည်းပြောင်းသုံးပြီး၊ နည်းလမ်းမျိုးစုံနဲ့ ကျွန်မကို သွေးဆောင်ဖြားယောင်းပြီး ဘုရားသခင်ကို သစ္စာဖောက်အောင် လုပ်နေခဲ့တာပဲ။ ဒါကြောင့် ကျွန်မအမေကို ပြောလိုက်တယ်၊ “သမီးက အရွယ်ရောက်နေပြီ။ ကိုယ့်ဘာသာတွေးခေါ်နိုင်တယ်၊ ကိုယ့်ဘာသာ ရွေးချယ်နိုင်တယ်။ ဘုရားသခင်ကို ယုံကြည်ဖို့ သမီး စိတ်ပိုင်းဖြတ်ပြီးသား။ သမီးရဲ့ ယုံကြည်ခြင်းက ဘုရားကို အသိအမှတ်ပြုတယ်လို့ ပြောပြီး စိတ်နှလုံးထဲမှာ သူ့ကို ယုံကြည်တာသက်သက်ထက် ပိုပါတယ်။ တာဝန်မထမ်းဆောင်ဘဲနဲ့ ဘုရားသခင်ကို ယုံကြည်တယ်လို့ တကယ်ပြောလို့ရမလား။ အမေပြောတဲ့လူတွေ ဘယ်လိုယုံကြည်လဲဆိုတာကို သမီး ဂရုမစိုက်ဘူး။ သူတို့က ပျက်ဆီးခြင်းလမ်းကို သွားနေရင် သမီးကပါ သူတို့နောက်လိုက်ရမှာလား။ သမီးက အသိတရားမရှိတာ မဟုတ်ဘူး။ အသိတရားရှိလို့ပဲ ဘာလုပ်သင့်တယ်၊ ဘာမလုပ်သင့်ဘူးဆိုတာကို သမီးသိတာ...” ဆိုပြီးတော့။ အဲဒါကိုကြားတော့ ကျွန်မအမေ နှုတ်ဆိတ်သွားတယ်။ အဲဒီစကားတွေကို ကျွန်မ ပြောနိုင်ခဲ့တာမဟုတ်မှန်း ကျွန်မသိတယ်။ စာတန်ရဲ့ အကြံအစည်တွေကို တန်ပြန်ဖို့ ဘုရားသခင်က ကျွန်မကို လမ်းပြပေးခဲ့တာပဲ။

ဒါပေမဲ့ အိမ်အပြန်လမ်းမှာတော့ ကျွန်မစိတ်ထဲမှာ တကယ်ကို မကောင်းဖြစ်နေတုန်းပဲ။ ကျွန်မအမေက ကျွန်မကို အကြိမ်ကြိမ်အခါခါ စကားပြောခဲ့တယ်။ သူ ဘာလို့ ကျွန်မအပေါ် အမြဲဒီလိုဖြစ်နေရလဲဆိုတာ၊ ဘာလို့ ယုံကြည်ခြင်းနဲ့ မိဘတွေကြားမှာ အမြဲတမ်း ရွေးချယ်ခိုင်းနေရသလဲဆိုတာကို ကျွန်မ နားမလည်ခဲ့ဘူး။ ဒီလိုနေ့တွေက ဘယ်တော့မှ အဆုံးသတ်မှာလဲ။ ဒီလိုမျိုးတွေကို ကျွန်မ တကယ် မကြုံတွေ့ချင်တော့ဘူး။ လမ်းလျှောက်နေရင်းနဲ့ ဘုရားနှုတ်ကပတ်တော်တစ်ပိုဒ်ကို ကျွန်မ တွေးမိတယ်။ “လူသားကိုစစ်ဆေးရန် ဘုရားသခင်အမှုပြုသည့်အခါ၊ လူသားက ဒုက္ခခံရသည်။ လူတစ်ဦး၏ စစ်ဆေးခံရခြင်း ကြီးမားလေလေ၊ ဘုရားသခင်ကို ချစ်သော စိတ်နှလုံးကို ပို၍ ပိုင်ဆိုင်လေဖြစ်မည်ဖြစ်ပြီး သူ့အထဲတွင် ဘုရားသခင်၏တန်ခိုး ထုတ်ဖော် ခံရလေလေ ဖြစ်မည်။ ဆန့်ကျင်ဘက်အနေဖြင့် လူတစ်ဦးက စစ်ဆေးခံရမှု ရရှိခြင်း နည်းလေလေ ဘုရားသခင်ကို ချစ်သော စိတ်နှလုံး ပိုင်ဆိုင်ခြင်း ပို၍နည်းလေလေဖြစ်ပြီး သူ့အထဲတွင် ဘုရားသခင်၏တန်ခိုး ထုတ်ဖော်ခံရမှု နည်းလေလေ ဖြစ်မည်။ ထိုကဲ့သို့သောသူတစ်ဦး၏ စစ်ဆေးခံရခြင်းနှင့် ဝေဒနာ ကြီးမားပြီး ညှဉ်းဆဲခြင်းကို သူတွေ့ကြုံရလေလေ၊ ဘုရားသခင်အပေါ် သူ၏ချစ်ခြင်း နက်ရှိုင်းလေလေဖြစ်ကာ၊ ဘုရားသခင်အပေါ် သူ၏ ယုံကြည်ခြင်းက စစ်မှန်လေလေ ဖြစ်လာပြီး ဘုရားသခင်အပေါ် သူ၏ သိကျွမ်းခြင်းက နက်ရှိုင်းလေလေ ဖြစ်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ဒီဘုရားနှုတ်ကပတ်တော်တစ်ပိုဒ်ကို လမ်းလျှောက်ရင်းနဲ့ ကျွန်မ ဆင်ခြင်သုံးသပ်နေမိပြီး၊ သတိမထားမိခင်မှာပဲ ကျွန်မရဲ့စိတ်နှလုံးက ခွန်အားတွေနဲ့ ပြည့်လာခဲ့တယ်။ အခု ကျွန်မက ယုံကြည်ခြင်းလမ်းကြောင်းကို ရွေးချယ်ခဲ့လို့ပဲ စာတန်က ကျွန်မကို ဟန့်တားဖို့ ကြိုးစားနေတာ။ ကျွန်မသာ ဘုရားသခင်ကို မယုံကြည်ဘဲ တာဝန်ထမ်းဆောင်ဖို့ မရွေးချယ်ခဲ့ဘူးဆိုရင်၊ ဒီလိုနည်းနဲ့ စစ်ဆေးခံနေရမှာ မဟုတ်ဘူး။ ဘုရားသခင်ကို ယုံကြည်လို့ မိသားစုရဲ့ ညှဉ်းပန်းနှိပ်စက်မှုနဲ့ ဟန့်တားမှုတွေကို ခံနေရတဲ့ ညီအစ်ကိုမောင်နှမတွေအများကြီးအကြောင်းကို ကျွန်မ တွေးမိတယ်၊ ဒါပေမဲ့ သူတို့က သူတို့ရဲ့ယုံကြည်ခြင်း ဒါမှမဟုတ် တာဝန်ကို ဘယ်တော့မှ မစွန့်လွှတ်ခဲ့ကြဘူး။ အဲဒီအစား သူတို့က ဘုရားသခင်ကို ဆုတောင်းပြီး၊ သူတို့ရဲ့သက်သေခံချက်မှာ ခိုင်ခိုင်မာမာ ရပ်တည်နိုင်ဖို့ ကိုယ်တော့်ကို အားကိုးခဲ့ကြတယ်။ အခုဆိုရင် ကျွန်မက ဘုရားသခင်နောက်ကိုလိုက်ပြီး ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ဖို့ ရွေးချယ်ခဲ့ပြီးပြီ။ စာတန်က ကျွန်မကို အလွယ်တကူ လက်လွှတ်မှာမဟုတ်တာ သေချာတယ်၊ ဒါကြောင့် ကျွန်မအမေကနေတစ်ဆင့် အဆက်မပြတ် ညှဉ်းပန်းနှိပ်စက်ပြီး ဘုရားသခင်ကို ကျွန်မ ရှောင်ဖယ်သွားအောင် ကြိုးစားနေခဲ့တာ။ ဘုရားသခင်ကလည်း ဒီညှဉ်းပန်းနှိပ်စက်မှုကို အသုံးပြုပြီး ကိုယ်တော့်အပေါ် ကျွန်မရဲ့ယုံကြည်ခြင်းကို စုံလင်စေဖို့နဲ့၊ သက်သေခံချက်မှာ ခိုင်ခိုင်မာမာ ရပ်တည်နိုင်ဖို့ ကိုယ်တော့်ကို အားကိုးတတ်အောင် သင်ယူစေခဲ့တာပဲ။ ဒါကို နားလည်သွားတာနဲ့ ကျွန်မ အရမ်းကို တို့ထိခံစားခဲ့ရတယ်။ ကျွန်မ အပျက်သဘောဆောင်နေချိန်မှာ ဘုရားသခင်က ကျွန်မကို ထားမသွားခဲ့ဘဲ၊ သူ့ရဲ့နှုတ်ကပတ်တော်တွေကိုသုံးပြီး ကျွန်မကို လမ်းပြပေးခဲ့တယ်၊ ခိုင်ခိုင်မာမာ ရပ်တည်နိုင်အောင်နဲ့ စာတန်ရဲ့ အထင်အမြင်မှားအောင်လုပ်ပြီး သွေးဆောင်တာကို မခံရအောင် လုပ်ဆောင်ပေးခဲ့တယ်။ ဘုရားသခင်က ကျွန်မဘေးမှာရှိပြီး၊ ကျွန်မလက်ကိုဆွဲပြီး ရှေ့ဆက်သွားဖို့ ဦးဆောင်နေသလို ခံစားခဲ့ရတယ်။ ကျွန်မ အရမ်းကို တည်ငြိမ်ပြီး အားကိုးရှိတယ်လို့ ခံစားခဲ့ရတယ်၊ ပြီးတော့ ဒီအခြေအနေကို ကျော်ဖြတ်ဖို့ ယုံကြည်ခြင်းလည်း ရှိလာခဲ့တယ်။

တစ်လခွဲကြာပြီးနောက်မှာ ကျွန်မအမေက အိမ်ကိုပြန်ပြောင်းလာခဲ့တယ်။ တစ်နေ့မနက်မှာ၊ အမေက ကျွန်မအခန်းထဲကိုဝင်လာပြီး အလုပ်ရှာတဲ့ကိစ္စကို ဘယ်လိုထင်လဲလို့ မေးတယ်။ ကျွန်မက ပြောတယ်၊ “သမီးစိတ်မပြောင်းလဲပါဘူး။ ဘုရားရဲ့အိမ်တော်မှာပဲ တာဝန်ထမ်းဆောင်ဖို့ ရွေးချယ်ပါတယ်” ပေါ့။ သူက ကျွန်မကို ကျေးဇူးကန်းတဲ့ကောင်မလို့ ဆဲဆိုပြီး ဒေါသတကြီးနဲ့ ရိုက်နှက်ပါတော့တယ်။ သူ ကျွန်မကို ပါးဘယ်နှချက်ရိုက်ခဲ့လဲဆိုတာတောင် အတိအကျ မမှတ်မိတော့ဘူး။ သူက ကျွန်မလည်ပင်းကိုညှစ်ပြီး ကျွန်မခေါင်းကို နံရံနဲ့တောင် ဆောင့်ခဲ့တယ်။ ကျွန်မ အသက်ရှူရပ်တော့မလိုဖြစ်သွားမှ သူ ရပ်လိုက်တယ်။ အဲဒီအချိန်မှာ သူ ဘာလို့ ကျွန်မကို ဒီလိုလုပ်ရသလဲဆိုတာ ကျွန်မ တကယ်ကို နားမလည်နိုင်ခဲ့ဘူး။ ကျွန်မက ဘုရားသခင်ကို ယုံကြည်ပြီး တာဝန်ထမ်းဆောင်နေတာပဲ မဟုတ်ဘူးလား။ ဘာမကောင်းတာမှ ကျွန်မ မလုပ်ခဲ့ဘူးလေ။ သူ ကျွန်မကို ရိုက်နေတုန်းမှာ၊ အဆင်းနီတဲ့ နဂါးကြီးရဲ့ ရက်ရက်စက်စက် ညှဉ်းပန်းနှိပ်စက်တာကို ခံနေရတဲ့ ညီအစ်ကိုမောင်နှမတွေအကြောင်းကို ကျွန်မ တွေးမိတယ်။ အဆင်းနီတဲ့ နဂါးကြီးက နတ်ဆိုးဘုရင်ဖြစ်လို့ ညီအစ်ကိုမောင်နှမတွေကို ဒီလောက်တောင် ညှဉ်းပန်းနှိပ်စက်တာပေါ့။ ဒါပေမဲ့ ဒါက ကျွန်မအမေလေ။ သူက ကျွန်မနဲ့ အရင်းနှီးဆုံးလူသားပါ၊ ဒီလောက်ပြင်းပြင်းထန်ထန် ရိုက်နှက်တာကြောင့်၊ ကျွန်မ ခန္ဓာကိုယ်ရဲ့နာကျင်မှုကို မခံစားရတော့ဘဲ၊ ကျွန်မနှလုံးသားကို ခွဲသွားခဲ့တယ်။

မကြာခင်မှာပဲ ၂၀၂၁ ခုနှစ်၊ နွေဦးရာသီကို ရောက်လာခဲ့တယ်။ တစ်နေ့မှာ၊ ကျွန်မ တာဝန်ထမ်းဆောင်ရာကနေ အိမ်ကိုပြန်ရောက်ခါစမှာပဲ၊ အမေက အသေးအဖွဲကိစ္စနည်းနည်းကြောင့်နဲ့ ကျွန်မနဲ့တမင် ရန်ဖြစ်ဖို့လုပ်တယ်။ သူက ကျွန်မကို ထပ်ရိုက်ပြီး အော်ဟစ်ပြောတယ်၊ “နင့်ကို ဒီလောက်အကြာကြီး ငါမွေးခဲ့ရတာ ဘာအကျိုးအမြတ်မှမရှိဘူး။ ဒီလိုဖြစ်မှတော့၊ သွားစမ်း။ ထွက်သွားစမ်း။ နင်က ငါ့သမီးမဟုတ်ဘူးလို့ပဲ ငါသဘောထားလိုက်မယ်။ နင်က ငါ့ဆီက ထွက်လာတာမဟုတ်ဘူး” တဲ့။ ကျွန်မ စိတ်ထဲမှာ တွေးလိုက်တယ်၊ “ငါ တာဝန်ထမ်းဆောင်နိုင်ဖို့ တစ်ခုတည်းသောနည်းလမ်းက ထွက်သွားဖို့ပဲ။ ဒါပေမဲ့ ရိုးရိုးသားသားပြောရရင်၊ ငါ့မိဘတွေကိုလည်း ငါ မထားခဲ့ချင်ပါဘူး။ အပြင်ထွက်နေရမယ်ဆိုရင် တစ်ယောက်တည်း ရပ်တည်နေထိုင်ရမဲ့ သဘောပဲ။ ငါက လုံးဝ သတ္တိမရှိဘူး။ ငါက မိသားစုမရှိတော့တဲ့ ကလေးတစ်ယောက်ဖြစ်သွားတော့မယ်ဆိုတာကို တွေးမိတဲ့အခါ၊ ကျွန်မ အရမ်းကို စိတ်မကောင်းဖြစ်ခဲ့ရတယ်။ ငါသာ ယုံကြည်ခြင်းကို စွန့်လွှတ်ခဲ့ရင်၊ အိမ်ကိုတော့ ထိန်းသိမ်းထားနိုင်မှာပဲ၊ ဒါပေမဲ့ ဘုရားသခင်ရဲ့ကျေးဇူးတော်တွေ ဒီလောက်အများကြီးကို ခံစားခဲ့ရပြီး၊ ဘုရားနှုတ်ကပတ်တော်တွေ ဒီလောက်အများကြီး စားသောက်ခဲ့ပြီးမှ၊ ငါ့တာဝန်ကို မထမ်းဆောင်နိုင်ခဲ့ရင်၊ ငါ့မှာ ဘယ်မှာလဲ အသိတရား” လို့ပေါ့။ အဲဒီအခိုက်အတန့်မှာ၊ တစ်ယောက်ယောက်က ကျွန်မနှလုံးသားကို ဓားနဲ့ထွင်းထုတ်နေသလိုပဲ အရမ်းကို စိတ်မကောင်းဖြစ်ခဲ့ရတယ်။ အရမ်းကို နာကျင်နေချိန်မှာ၊ သေဖို့အကြောင်းကို ကျွန်မ တွေးမိတယ်။ သေသွားရင် ဒီဒုက္ခတွေကို ခံစားရတော့မှာမဟုတ်ဘူးလို့ တွေးမိတယ်။ ကျွန်မ အနာကျင်ဆုံးအချိန်မှာ၊ ဘုရားနှုတ်ကပတ်တော်တွေကို ကျွန်မ တွေ့ခဲ့တယ်။ “ယနေ့တွင် လူအများစု၌ ထိုအသိပညာ မရှိကြပေ။ ဒုက္ခဝေဒနာခံစားရခြင်းမှာ တန်ဖိုးမရှိဟု ၎င်းတို့ယုံကြည်ကြသည်၊ ၎င်းတို့သည် လောကကြီး၏ စွန့်ပစ်ခြင်းကိုခံကြရသည်၊ ၎င်းတို့၏ နေအိမ်အသက်တာ၌ သောကရောက်ကြရသည်၊ ဘုရားသခင်က ၎င်းတို့အား ကျေနပ်ဖွယ်ရာအဖြစ် မမြင်သကဲ့သို့ ၎င်းတို့၏ ရှေ့ရေးများမှာ စိတ်ဓာတ်ကျဖွယ်ရာဖြစ်၏။ လူအချို့သည် အတိုင်းအတာတစ်ခုအထိ ဒုက္ခခံစားရပြီး သေလိုခြင်းပင် ဖြစ်ကြသည်။ ဤသည်မှာ ဘုရားသခင်အတွက် စစ်မှန်သော ချစ်ခြင်းမဟုတ်ပေ။ ထိုသို့သော လူများသည် သူရဲဘောကြောင်သူများ ဖြစ်ကြပြီး ၎င်းတို့၌ ဇွဲလုံ့လဝီရိယ မရှိကြပေ၊ ၎င်းတို့သည် အားနည်းပြီး အရည်အချင်းမရှိသူများပင် ဖြစ်ကြတော့သည်။ ဘုရားသခင်သည် သူ့ကို လူသားတို့ ချစ်ကြရန် စိတ်ထက်သန်သော်လည်း၊ လူသားက သူ့ကိုချစ်လေ၊ လူသား၏ ဒုက္ခဝေဒနာက ပိုကြီးလေဖြစ်ပြီး၊ လူသားက သူ့ကိုချစ်လေ၊ လူသား၏ စမ်းသပ်မှုများက ပိုကြီးလေဖြစ်သည်။ သူ့ကို သင်ချစ်လျှင် သင့်အပေါ်သို့ ဒုက္ခဝေဒနာမျိုးစုံ ကျရောက်လိမ့်မည်ဖြစ်ပြီး သူ့ကို သင်မချစ်လျှင် သင့်အတွက် အရာရာ အဆင်ပြေချောမွေ့နေ၍ သင့်ပတ်ပတ်လည်၌ အရာခပ်သိမ်း ငြိမ်းချမ်းကောင်း ငြိမ်းချမ်း နေလိမ့်မည်။ ဘုရားသခင်ကို သင်ချစ်သည့်အခါ၊ သင့်ပတ်ပတ်လည်၌ ရှိနေသည့်အရာများစွာကို ကျော်လွှားနိုင်မည် မဟုတ်ဟု သင် အစဉ်ခံစားရလိမ့်မည်၊ သင်၏ဝိညာဉ်ရင့်ကျက်မှုသည် အလွန် နုနယ်သည့်အတွက် သင်သည် စစ်ဆေးခြင်းကို ခံရလိမ့်မည်။ ထိုမျှမက သင်သည် ဘုရားသခင်ကို ကျေနပ်အားရစေနိုင်ခြင်း မရှိဘဲ ဘုရားသခင်၏ ရည်ရွယ်ချက်များမှာ အလွန်မြင့်မားပြီး ယင်းတို့ကို လူသားအနေဖြင့် လက်လှမ်းမမီနိုင်ဟု သင်အမြဲ ထင်မြင်ယူဆလိမ့်မည်။ ဤအရာအားလုံးကြောင့် သင်သည် စစ်ဆေးခြင်းခံရမည်၊ သင့်အတွင်း၌ အားနည်းချက် များစွာရှိပြီး ဘုရားသခင်၏ ရည်ရွယ်ချက်များကို ဖြည့်ဆည်းပေးနိုင်ခြင်း မရှိသောအရာများစွာ ရှိသည့်အတွက်၊ သင်သည် အတွင်း၌ စစ်ဆေးခြင်းကို ခံရလိမ့်မည်။ သို့သော် စစ်ဆေးခြင်းဖြင့်သာ သန့်စင်ခြင်းသို့ ရောက်နိုင်ကြောင်းကို သင်တို့ ရှင်းလင်းစွာ တွေ့မြင်ကြရမည်။ ထို့ကြောင့် ဤနောက်ဆုံးသောကာလအတောအတွင်း သင်တို့သည် ဘုရားသခင်ကို သက်သေခံကြရမည်။ သင်တို့၏ ဒုက္ခဝေဒနာက မည်မျှပင်ကြီးမားပါစေ သင်တို့သည် ဆုံးခန်းတိုင်အောင် လျှောက်သွားသင့်သည်၊ ထို့အပြင် သင်တို့၏နောက်ဆုံး ထွက်သက်၌ပင်လျှင် သင်တို့သည် ဘုရားသခင်ကို သစ္စာစောင့်သိပြီး ဘုရားသခင်၏စီစဉ်ညွှန်ကြားမှုအောက်တွင် အပြည့်အဝရှိနေရမည်။ ဤအရာသည်သာလျှင် ဘုရားသခင်ကို အမှန်တကယ် ချစ်ခြင်းဖြစ်ပြီး၊ ဤအရာသည်သာလျှင် ခိုင်မာ၍ ထူးကဲသည့် သက်သေခံချက်ဖြစ်သည်။...ဘုရားသခင်သည် လူသားကို အမှန်တကယ်ချစ်ကြောင်း ဘုရားသခင်၏အမှုများစွာထဲ၌ မြင်တွေ့နိုင်လင့်ကစား လူသား၏ ဝိညာဉ်မျက်လုံးများသည် လုံးလုံးလျားလျား မပွင့်သေး၍ သူသည် ဘုရားသခင်၏အမှုများစွာနှင့် ရည်ရွယ်ချက်များစွာတို့ကို ရှင်းရှင်းလင်းလင်း မမြင်နိုင်သကဲ့သို့၊ ဘုရားသခင်နှင့်ပတ်သက်၍ နှစ်လိုဖွယ်ကောင်းသောအရာ များစွာကိုလည်း ရှင်းရှင်းလင်းလင်း မမြင်နိုင်ချေ။ လူသား၌ ဘုရားသခင်ကို အမှန်တကယ် ချစ်သည့်မေတ္တာ အလွန်နည်းပါးသည်။ သင်သည် ဘုရားသခင်ကို ဤကာလတစ်လျှောက်လုံး ယုံကြည်လာခဲ့၏၊ ထို့ပြင် ယနေ့ ဘုရားသခင်သည် လွတ်မြောက်မှု နည်းလမ်းများအားလုံးကို ဖြတ်တောက်ခဲ့ပြီဖြစ်သည်။ မှန်မှန်ကန်ကန်ပြောရလျှင် သင်သည် လမ်းမှန်ကို လျှောက်ရန်မှလွဲ၍ ရွေးချယ်စရာမရှိပေ။ ပြီးလျှင် ယင်းသည် သင့်အား ဤလမ်းမှန်ပေါ်သို့ ခေါ်ဆောင်သည့် ဘုရားသခင်၏ ပြင်းထန်သည့် တရားစီရင်ခြင်းနှင့် အမြင့်မြတ်ဆုံးသော ကယ်တင်ခြင်းဖြစ်သည်။ လူသားသည် အခက်အခဲနှင့် စစ်ဆေးခြင်းတို့ကို ကြုံတွေ့ပြီးမှသာလျှင် ဘုရားသခင်သည် ချစ်ခင်နှစ်လိုဖွယ် ကောင်းကြောင်းကို သိရှိလာသည်။ ယနေ့ထိတိုင် ကြုံတွေ့ခဲ့ပြီးမှ လူသားသည် ဘုရားသခင်၏ ချစ်ခင်နှစ်လိုဖွယ်ကောင်းခြင်း တစ်စိတ်တစ်ပိုင်းကို သိရှိလာသည်ဟု ပြောနိုင်သည်၊ သို့သော် လူသားသည် ချို့တဲ့လွန်းသောကြောင့် ဤအရာမှာ မလုံလောက်သေးပေ။ လူသားသည် ဘုရားသခင်၏ နောက်ထပ်အံ့သြဖွယ်အမှုကို တွေ့ကြုံရဦးမည်ဖြစ်ပြီး ဘုရားသခင်ပြင်ဆင်ပေးသည့် ဆင်းရဲဒုက္ခခံစားခြင်းနှင့်ဆိုင်သော နောက်ထပ်စစ်ဆေးခြင်း အားလုံးကို တွေ့ကြုံရပေဦးမည်။ သို့မှသာလျှင် လူသား၏ အသက်စိတ်သဘောထားက ပြောင်းလဲနိုင်မည် ဖြစ်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နာကျင်သည့်စမ်းသပ်မှုများကို တွေ့ကြုံခြင်းဖြင့်သာ ဘုရားသခင်၏နှစ်လိုဖွယ်ကောင်းခြင်းကို သိနိုင်မည်) ဒါကိုဖတ်ပြီးနောက်မှာ ကျွန်မ အရမ်းကို နာကျင်ခံစားခဲ့ရတယ်။ ဒုက္ခဆင်းရဲနဲ့ ရင်ဆိုင်ရတာဟာ ဘုရားသခင်ရဲ့ ချစ်ခြင်းမေတ္တာဖြစ်ပေမဲ့၊ ကျွန်မကတော့ ဒီအခြေအနေကို အရမ်းနာကျင်လွန်းတယ်လို့ အမြဲခံစားခဲ့ရပြီး၊ ဒါကို ဆက်ပြီးမဖြတ်သန်းချင်တော့ဘူး။ ကျွန်မ တကယ်ကို အရမ်းနုနယ်ခဲ့ပါတယ်။ တာဝန်ထမ်းဆောင်ချင်တယ်လို့ ကျွန်မ ပြောခဲ့ပေမဲ့၊ အခက်အခဲတွေနဲ့ကြုံလာတဲ့အခါမှာတော့ နောက်ဆုတ်ချင်ခဲ့ပြီး၊ သေဖို့တောင် စဉ်းစားခဲ့တယ်။ ဒါဟာ စာတန်ရဲ့အကြံအစည်ထဲကို ကျွန်မ ကျရောက်သွားတာ အတိအကျပဲ မဟုတ်ဘူးလား။ ကျွန်မသာ အပြင်ထွက်နေလိုက်ရင် ဘုရားသခင်က ရှိနေသေးတာပဲ။ ဒါဟာ ကျွန်မကို တစ်ယောက်တည်း ရပ်တည်နေထိုင်တတ်အောင် လေ့ကျင့်ပေးဖို့၊ ပြဿနာတွေပေါ်လာတဲ့အခါ ဘုရားသခင်ကို အားကိုးဖို့အတွက် သင်ပေးဖို့ အကောင်းဆုံးပါပဲ။ ဒါက ကျွန်မအသက်တာအတွက် အကျိုးရှိတယ်။ ဘုရားသခင်ရဲ့ ရည်ရွယ်ချက်ကို နားလည်သွားတာနဲ့၊ ကျွန်မနှလုံးသားထဲမှာ မနာကျင်တော့ဘူး။ ကျွန်မရဲ့ လက်ရှိအခြေအနေကို ဖြတ်သန်းဖို့ ဆန္ဒရှိသွားခဲ့တယ်။ ကျွန်မ ဒူးထောက်ပြီး ဘုရားသခင်ကို ဆုတောင်းခဲ့တယ်၊ “အို ဘုရားသခင်၊ ရှေ့ဆက်ရမဲ့လမ်းက ဘယ်လောက်ပဲခက်ခဲပါစေ၊ သမီး စိတ်ပိုင်းဖြတ်ပြီး ဆက်လျှောက်သွားပါ့မယ်။ သမီးကို လမ်းပြပေးတော်မူပါ” လို့ပေါ့။ ဆုတောင်းပြီးတဲ့နောက်မှာတော့ ကျွန်မ ပိုပြီးတော့တောင် ငြိမ်သက်အေးချမ်းသွားသလို ခံစားခဲ့ရတယ်။ နောက်တစ်နေ့မှာ၊ ကျွန်မအမေကို အပြင်မှာ အိမ်ငှားတော့မယ်လို့ ပြောလိုက်တယ်။ မမျှော်လင့်ဘဲနဲ့၊ သူ့ရဲ့သဘောထားက ရုတ်တရက်ပြောင်းလဲသွားပြီး သူ့ဘာသာ စကားစပြောခဲ့တယ်။ နောက်သုံးလေးရက်အတွင်းမှာ သူ့ရဲ့သဘောထားက အတော်လေး ပျော့ပျောင်းလာခဲ့တယ်။ ကျွန်မ အာဗြဟံအကြောင်းကို တွေးမိတယ်။ ဘုရားသခင်က အာဗြဟံကို သူ့ရဲ့ အဖိုးတန်ဆုံးသားကို ပူဇော်သက္ကာအဖြစ် ဆက်ကပ်ဖို့ ပြောခဲ့တဲ့အခါမှာ၊ သူက စိတ်မပါပေမဲ့လည်း၊ သူ့သားကို ဘုရားသခင်ဆီ ဆက်ကပ်ဖို့ စိတ်ပိုင်းဖြတ်လိုက်တဲ့အခါမှာ ဘုရားသခင်က သူ့သားကို မယူဆောင်ခဲ့ဘူး။ ဘုရားသခင် လိုချင်ခဲ့တာက အာဗြဟံရဲ့ ရိုးသားမှုနဲ့ နာခံမှုပါပဲ။ ဒီအတွေ့အကြုံကို ပြန်တွေးကြည့်တဲ့အခါ၊ ဘုရားသခင်က ကျွန်မကို စမ်းသပ်နေခဲ့တာလို့ ခံစားရတယ်။ ကျွန်မ တာဝန်ထမ်းဆောင်ဖို့ စိတ်ပိုင်းဖြတ်လိုက်တာနဲ့၊ စာတန်လည်း အားကိုးအားထားမရှိတော့ဘူး။ နောက်ဆုံးမှာတော့ ကျွန်မ ဘောင်ခတ်ချုပ်ချယ်မှုမရှိဘဲ တာဝန်ထမ်းဆောင်နိုင်ခဲ့ပြီ။

နောက်ပိုင်းမှာ၊ ဘုရားနှုတ်ကပတ်တော်တွေကို ကျွန်မ ထပ်ပြီးဖတ်ခဲ့ပြီး၊ ကျွန်မအမေအပေါ်မှာ ပိုင်းခြားသိမြင်မှုတချို့ ရလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ညီအစ်ကိုမောင်နှမများအကြား မိမိတို့၏ အပျက်သဘောကို အစဉ်အမြဲ ပွင့်အံချသောသူများသည် စာတန်၏ အစေခံများဖြစ်ကြပြီး သူတို့သည် အသင်းတော်ကို အနှောင့်အယှက်ပေးကြ၏။ ထိုသို့သောလူများကို တစ်နေ့တွင် နှင်ထုတ်ပြီး ဖယ်ရှားရှင်းလင်းရမည်။ အကယ်၍ လူများသည် ဘုရားသခင်ကို ယုံကြည်ခြင်းတွင် ဘုရားသခင်ကို ကြောက်ရွံ့သော စိတ်နှလုံး မရှိပါက၊ ဘုရားသခင်ကို နာခံသော စိတ်နှလုံး မရှိပါက၊ ၎င်းတို့သည် ဘုရားသခင်အတွက် မည်သည့် အလုပ်ကိုမျှ လုပ်ဆောင်နိုင်လိမ့်မည် မဟုတ်ရုံသာမက၊ ဆန့်ကျင်ဘက်အနေနှင့် ဘုရားသခင်၏ အလုပ်ကို အဖျက်အမှောင့်လုပ်ပြီး ဘုရားသခင်ကို အတိုက်အခံလုပ်သောသူ ဖြစ်သွားမည် ဖြစ်သည်။ ဘုရားသခင်ကို ယုံကြည်သော်လည်း သူ့ကို ကျိုးနွံနာခံခြင်း သို့မဟုတ် ကြောက်ရွံ့ခြင်း ရှိရမည့်အစား သူ့ကို ခုခံခြင်းသည် ယုံကြည်သူ တစ်ယောက်အတွက် အကြီးအကျယ်ဆုံး အရှက်ရဖွယ် ဖြစ်သည်။ အကယ်၍ ယုံကြည်သူများသည် မိမိတို့၏ အပြောအဆိုနှင့် အပြုအမူတို့၌ ဘာသာတရားမရှိသူများကဲ့သို့ပင် လေးနက်မှုမရှိဘဲ၊ ထိန်းမနိုင်သိမ်းမနိုင်ဖြစ်ပါက၊ ၎င်းတို့သည် ဘာသာတရားမရှိသူများထက်ပင် ပို၍ ကောက်ကျစ်ဆိုးယုတ်ကြ၏။ ၎င်းတို့သည် သမားရိုးကျ နတ်ဆိုးများ ဖြစ်ကြလေသည်။ မိမိတို့၏ အဆိပ်ရှိ၍ မလိုမုန်းထားရှိသော အပြောအဆိုများကို အသင်းတော်အတွင်း ပွင့်အံချတတ်သူများ၊ ညီအစ်ကိုမောင်နှမများကြား ကောလာဟလများ ဖြန့်ကာ၊ ရန်တိုက်ပေးသောသူများနှင့် အုပ်စုများဖွဲ့သော သူတို့သည် အသင်းတော်မှ နှင်ထုတ်ခြင်း ခံရသင့်သည်။ သို့သော် ယခုသည် ဘုရားသခင်အမှု၏ ခြားနားသော ခေတ်ကာလဖြစ်သောကြောင့်၊ ၎င်းတို့သည် သေချာပေါက် ဖယ်ရှားရှင်းလင်းခြင်းခံရမည့်သူများ ဖြစ်သည့်အတွက် ဤလူများသည် ထိန်းချုပ်ခြင်း ခံရပေသည်။ စာတန်၏ ဖျက်ဆီးခြင်း ခံထားရသော လူအားလုံး၌ ဖောက်ပြန်ပျက်စီးသော စိတ်သဘောထားများ ရှိသည်။ အချို့၌ ဖောက်ပြန်ပျက်စီးသော စိတ်သဘောထားသာရှိသော်လည်း၊ အခြားသူများ၌မူ ထိုကဲ့သို့ မဟုတ်ကြပေ။ ၎င်းတို့သည် ဖောက်ပြန်ပျက်စီးသည့် စာတန်ဆန်သော စိတ်သဘောထားများ ရှိကြသည်သာမက သူတို့၏ သဘာဝသည်လည်း အလွန်အမင်း မလိုမုန်းထားတတ်ကြသည်။ ၎င်းတို့၏ အပြောအဆိုနှင့် အပြုအမူများက ၎င်းတို့၏ ဖောက်ပြန်ပျက်စီးကာ စာတန်၏ စိတ်သဘောထားများကို ဖော်ပြသည်သာမက ဤလူများသည် နတ်ဆိုးများနှင့် စာတန်များ စစ်စစ်လည်း ဖြစ်သည်။ သူတို့၏အပြုအမူသည် ဘုရားသခင်၏အလုပ်ကို အဖျက်အမှောင့်လုပ်ပြီး နှောင့်ယှက်သည်၊ ညီအစ်ကို မောင်နှမများ၏ အသက်ဝင်ရောက်မှုကို နှောင့်ယှက်ပြီး၊ အသင်းတော်၏ သာမန်အသက်တာကို ဖျက်ဆီးသည်။ သိုးရေခြုံထားသည့် ဤဝံပုလွေများသည် အနှေးနှင့်အမြန် ဖယ်ရှားခံရမည်ဖြစ်သည်။ စာတန်၏ ဤအစေခံများအပေါ် မညှာတာသည့် သဘောထား၊ ငြင်းပယ်သည့် သဘောထားကို ထားရှိရမည်။ ဤသည်သာ ဘုရားသခင်ဘက်၌ ရပ်တည်ခြင်းဖြစ်ပြီး ထိုသို့လုပ်ရန် ပျက်ကွက်သော သူများသည် စာတန်နှင့် ဒုစရိုက်နွံထဲတွင် မွေ့လျော်နေသူများ ဖြစ်သည်။ ဘုရားသခင်ကို စစ်မှန်စွာ ယုံကြည်သော သူများ၏ စိတ်နှလုံးထဲတွင် ကိုယ်တော်အမြဲရှိနေပြီး ထိုသူတို့သည် ဘုရားသခင်ကို ကြောက်ရွံ့သော စိတ်နှလုံးနှင့် ဘုရားသခင်ကိုချစ်သော စိတ်နှလုံးကို ၎င်းတို့အတွင်း၌ အစဉ်အမြဲ သယ်ဆောင်ထားကြသည်။ ဘုရားသခင်ကို ယုံကြည်သော သူများသည် အမှုအရာများကို သတိနှင့် နှိုင်းနှိုင်းချိန်ချိန် လုပ်သင့်ပြီး၊ သူတို့လုပ်သမျှ အရာအားလုံးသည် ဘုရားသခင်၏ သတ်မှတ်ချက်များနှင့်အညီ ဖြစ်သင့်ကာ ဘုရားသခင်၏ နှလုံးသားကို ကျေနပ်စေနိုင်ရမည်။ ထိုသူတို့သည် မိမိတို့ သဘောရှိ လုပ်ဆောင်လျက် ခေါင်းမမာသင့်ပေ။ ထိုသို့ပြုခြင်းမှာ သန့်ရှင်းသူများ၏ ကျင့်ဝတ်နှင့် မအပ်စပ်ပေ။ လူများသည် အရပ်တကာတွင် ဘုရား၏ အောင်လံလွှင့်ထူလျက် ကြွားလုံးထုတ်ပြီး၊ လှည့်စားရင်းနေရာတကာ အထိန်းအကွပ်မဲ့၍မရပေ၊ ထိုသို့ပြုခြင်းသည် ပုန်ကန်မှုအပြုဆုံးသော အမူအကျင့်ဖြစ်သည်။ မိသားစုများ၌ ၎င်းတို့၏ စည်းကမ်းများရှိသလို နိုင်ငံများ၌လည်း ဥပဒေများရှိသည်- ဘုရားသခင်၏ အိမ်တော်တွင် သာ၍ပင် ရှိသည် မဟုတ်လော။ ပို၍ပင် တင်းကျပ်သော စံနှုန်းများရှိသည်မဟုတ်လော။ စီမံအုပ်ချုပ်ရေးဆိုင်ရာ အမိန့်များပို၍ပင်ရှိသည်မဟုတ်လော။ လူများသည် မိမိတို့အလိုရှိသော အရာကို လွတ်လပ်စွာ လုပ်နိုင်သည်၊ သို့သော် ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို သဘောရှိ ပြောင်းလဲ၍ မရနိုင်ပေ။ ဘုရားသခင်သည် လူများ၏ စော်ကားမှုကို သည်းမခံသော ဘုရားဖြစ်သည်။ သူသည် လူများကို ဒဏ်ခတ်သော ဘုရားဖြစ်သည်။ ဤအရာကို လူများက အကယ်ပင် မသိသေးဘူးလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာတရားကို လက်တွေ့မလုပ်ဆောင်သောသူများကို သတိပေးချက်) ဘုရားသခင်က ဖော်ထုတ်နေတာဟာ ကျွန်မအမေရဲ့အပြုအမူ အတိအကျပဲဆိုတာကို ကျွန်မ တွေ့ခဲ့ရတယ်။ အရင်က ကျွန်မအမေအပေါ်မှာ ဘာပိုင်းခြားသိမြင်မှုမှမရှိခဲ့ဘဲ၊ ကျွန်မရဲ့ယုံကြည်ခြင်းနဲ့ တာဝန်ထမ်းဆောင်ခြင်းမှာ သူက ကျွန်မကို နားလည်ပြီး ထောက်ခံပေးနိုင်လိမ့်မယ်လို့ ခံစားခဲ့ရတယ်။ သူ့ရဲ့ဟန့်တားမှုတွေနဲ့ ဖိနှိပ်စက်မှုတွေကနေတစ်ဆင့်သာ ဆိုးယုတ်တဲ့သူတစ်ယောက်နဲ့ဆိုင်တဲ့ သူ့ရဲ့ အနှစ်သာရကို ကျွန်မ စပြီးမြင်လာခဲ့ရတာ။ သူက အရာအားလုံးကို နားလည်ရဲ့သားနဲ့၊ ကျွန်မရဲ့ယုံကြည်ခြင်းကို ဖိနှိပ်ပြီး ဟန့်တားနေတုန်းပဲ။ ဒါကို သူ့ရဲ့ဘုရားသခင်ကို မုန်းတီးတဲ့ အနှစ်သာရက ဆုံးဖြတ်ခဲ့တာပဲ။ အရင်ကဆိုရင် ကျွန်မက သူ့ရဲ့ ပုံစံကြောင့် လှည့်စားခံခဲ့ရတယ်၊ သူက ဘုရားသခင်ကို နှစ်ပေါင်းများစွာ ယုံကြည်ခဲ့တယ်၊ မိသားစုနဲ့ အသက်မွေးဝမ်းကြောင်းကို စွန့်လွှတ်ပြီး ဒုက္ခတွေအများကြီးခံခဲ့တယ်၊ သူက စစ်မှန်တဲ့ယုံကြည်သူတစ်ယောက်ပဲ၊ အသင်းတော်ကနေ ရှင်းလင်းဖယ်ရှားခံခဲ့ရပေမဲ့၊ တစ်နေ့နေ့မှာ သူ ပြောင်းလဲလာနိုင်သေးတယ်လို့ တွေးခဲ့မိတယ်။ ဒါပေမဲ့ တကယ်တမ်းမှာတော့၊ သူက နောင်တမရတဲ့အပြင်၊ ဘုရားရဲ့အိမ်တော်အပေါ်မှာ အယူအဆတွေရှိလာပြီး သူ့ရဲ့အပျက်သဘောဆောင်တာတွေကို ထုတ်ဖော်ခဲ့တယ်၊ ကျွန်မကိုတောင် ဘုရားသခင်ကို ယုံကြည်ပြီး တာဝန်ထမ်းဆောင်ခြင်းကနေ ဟန့်တားခဲ့တဲ့အပြင်၊ လောကကိုလည်းဆုပ်ကိုင်ရင်း ဘုရားသခင်ကိုလည်း ယုံကြည်စေချင်ခဲ့တယ်။ အပေါ်ယံမှာတော့ သူက ကျွန်မအတွက် စဉ်းစားပေးနေပုံရပေမဲ့၊ အနှစ်သာရမှာတော့ သူက ကျွန်မကို ဘုရားသခင်ကို ရှောင်ဖယ်စေပြီး ကယ်တင်ခြင်းခံရဖို့ အခွင့်အရေးကို ဆုံးရှုံးစေချင်ခဲ့တာ။ သူက ကျွန်မရဲ့အားနည်းချက်ကို သိတယ်၊ အိမ်ကိုဆုံးရှုံးရမှာ ကြောက်တယ်ဆိုတာကို သိတော့၊ သူက ကျွန်မရဲ့ ယုံကြည်ခြင်းမှာ ကျွန်မကို ဖိနှိပ်ဖို့ နည်းလမ်းမျိုးစုံသုံးခဲ့တယ်။ ကျွန်မက သူ့စကားကို နားမထောင်ရင်၊ သူက ကျွန်မကို ညစ်ညမ်းတဲ့စကားလုံးတွေနဲ့ တိုက်ခိုက်ပြီး၊ ရိုက်နှက်တာတွေတောင် လုပ်ခဲ့တယ်။ ကျွန်မအမေရဲ့သဘာဝက သမ္မာတရားကို မုန်းတီးပြီး ဘုရားသခင်ကို ရန်လိုတယ်ဆိုတာကို ကျွန်မ တွေ့ခဲ့ရတယ်။ လူလူချင်းဆက်ဆံရေးတွေက အကျိုးစီးပွားပေါ်မှာပဲ အခြေခံတယ်ဆိုတာကိုလည်း ကျွန်မ တွေ့မြင်ခဲ့ရတယ်။ ကျွန်မက တာဝန်ထမ်းဆောင်ဖို့ ရွေးချယ်ပြီး အလုပ်မလုပ်နိုင်၊ သူလိုချင်တာကို မလုပ်ပေးနိုင်တဲ့အခါမှာ၊ သူက ကျွန်မကို ဆန့်ကျင်ပြီး ရိုက်တယ်၊ ဆူတယ်။ သမီးအဖြစ်ကနေ စွန့်လွှတ်ချင်တယ်၊ အိမ်ကနေတောင် နှင်ထုတ်ခဲ့တယ်။ သူ ကျွန်မကို တကယ်မချစ်ဘူးဆိုတာကို ကျွန်မ တွေ့မြင်ခဲ့ရတယ်။ ကျွန်မအမေရဲ့အနှစ်သာရကို ပိုင်းခြားသိမြင်မှုတချို့ ရသွားတာနဲ့၊ သူ့အပေါ်ထားတဲ့ ကျွန်မရဲ့ချစ်ခင်တွယ်တာမှုကိုလည်း ကျွန်မရဲ့စိတ်နှလုံးက လက်လွှတ်နိုင်ခဲ့တယ်။

ဒီအခြေအနေကို တစ်နှစ်ကြာ ကျွန်မ ဖြတ်သန်းခဲ့ရပြီး ကျွန်မအမေရဲ့ နှောင့်ယှက်မှုတွေနဲ့ ဖိနှိပ်မှုတွေကို ကျော်လွှားနိုင်ဖို့ ဘုရားသခင်က ကျွန်မကို ဦးဆောင်ခဲ့တယ်။ ဘုရားသခင်ရဲ့ နှုတ်ကပတ်တော်တွေမှာ တန်ခိုးနဲ့ အာဏာရှိတယ်လို့ ကျွန်မ ခံစားခဲ့ရတယ်။ နှုတ်ကပတ်တော်တွေက ကျွန်မကို အပျက်သဘောဆောင်ခြင်းနဲ့ အားနည်းခြင်းတွေကနေ အကြိမ်ကြိမ်အခါခါ ဦးဆောင်ခေါ်ထုတ်ခဲ့ပြီး၊ ကျွန်မအမေရဲ့ဆိုးယုတ်တဲ့သူတစ်ယောက်ရဲ့ အနှစ်သာရကိုလည်း ပိုင်းခြားသိမြင်မှုတချို့ ရရှိလာခဲ့တယ်။ ကျွန်မကို ကယ်တင်ခဲ့တဲ့အတွက် ဘုရားသခင်ကို ကျေးဇူးတင်ပါတယ်။


၃။ ဧဝံဂေလိ ဖြန့်ဝေခြင်းက ကျွန်မရဲ့ ယိမ်းယိုင်ခြင်းမရှိတဲ့ တာဝန်ပါ

ကျွန်မက ကျေးလက်ဒေသမှာ ညီအစ်ကိုမောင်နှမ ရှစ်ယောက်နဲ့အတူ ကြီးပြင်းခဲ့တာပါ။ ကျွန်မအမေရဲ့ ကျန်းမာရေးက မကောင်းဘူး။ သူက လမ်းမလျှောက်နိုင်ဘူး။ ကျွန်မအဖေကကျတော့ အိမ်ကို မစောင့်ရှောက်ဘူး။ ပိုက်ဆံလည်း လုံးဝ မရှာဘူး။ လယ်အလုပ်လုပ်ပြီးတော့ပဲ ကျွန်မတို့က ဝမ်းစာရှာလို့ရတယ်။ ကျွန်မတို့အနီးအနားက လူတိုင်းက ကျွန်မအမေနဲ့ အဖေကို အရည်အချင်းမရှိလို့ လှောင်ရယ်ကြတယ်။ ကျွန်မတို့ ဆွေမျိုးတွေကတောင်မှ ကျွန်မတို့ကို အထင်သေးပြီး ကျွန်မတို့နဲ့ တစ်ခုခုပတ်သက်ဖို့ လုံးဝ ငြင်းဆန်ကြတယ်။ အချိန်ကြာလာတော့ ကျွန်မက ဒီမိသားစုမှာ နေနေရတဲ့အတွက် လူမှုအဆင့်အတန်းက နိမ့်ပြီး အောက်ခြေလူတန်းစားတစ်ယောက်ပဲလို့ ကျွန်မ ခံစားရတယ်။ အပြင်ထွက်ရင်တောင် ကျွန်မက တခြားလူတွေနဲ့ အပြန်အလှန် စကားမပြောရဲဘူး။ ကျွန်မ အိမ်ထောင်ကျပြီးတော့ ကျွန်မ အမျိုးသားက သာမန်အလုပ်ကြမ်းသမားတစ်ယောက်ပဲ။ သူနဲ့ သက်တူရွယ်တူတွေအားလုံးက သူ့ထက်ပိုပြီး အလားအလာကောင်းတယ်။ သူတို့က ကျွန်မတို့ကို မြင်တိုင်း ဟိတ်ကြီးဟန်ကြီးနဲ့နေတယ်။ တစ်ခါတလေမှာ သူတို့က ကျွန်မတို့ကို ထေ့ငေါ့ပြီး စကားပြောတယ်။ ဒါမှမဟုတ် ဆူတောင်ဆူတယ်။ ကျွန်မအတွက်က တော်တော်ခက်ခဲပြီး ကိုယ့်ကိုယ်ကိုယ်လည်း အထင်သေးမိတယ်။ ပြောချင်တာက ဘုရားကို ကျွန်မ ယုံကြည်ပြီး ဘုရားနှုတ်ကပတ်တော်တွေကို ဖတ်တဲ့အချိန်ကျမှ ကျွန်မရဲ့ မှားနေတဲ့ အမြင်တွေကို သိမြင်လာပြီး ကျွန်မ စိတ်နှလုံးက လွတ်မြောက်သွားတယ်။

၂၀၂၁ ခုနှစ်မှာ ကျွန်မ စပြီးတော့ ဧဝံဂေလိ ဖြန့်ဝေတယ်။ နောက်ပိုင်းမှာ အထက်လူကြီးတွေ၊ ဒါမှမဟုတ် မန်နေဂျာတွေဖြစ်တဲ့ ဧဝံဂေလိ လက်ခံဖို့ အလားအလာရှိတဲ့သူတချို့ကို ကျွန်မ တွေ့တယ်။ သူတို့တွေအားလုံးက ဂုဏ်၊ အဆင့်အတန်းနည်းနည်းရှိကြတယ်။ ကျွန်မ စိတ်ကျဉ်းကျပ်သွားတာပေါ့။ ကျွန်မစဉ်းစားမိတယ်။ ငါ့မိသားစု အခြေအနေက ဆင်းရဲတယ်၊ ငါ့မှာ အသိပညာ၊ ဒါမှမဟုတ် ဂုဏ်မရှိဘူး၊ ဂုဏ်နဲ့ အဆင့်အတန်းမြင့်တဲ့ ဒီလူတွေကို ကိုင်တွယ်ဖြေရှင်းဖို့ ငါ အဆင့်မမီဘူးလို့ပေါ့။ ဒါပေမဲ့ ဒါက ကျွန်မတာဝန်ဖြစ်တယ်၊ ရွှေ့ဆိုင်းလိုက်လို့မရဘူးဆိုတာ ကျွန်မ သဘောပေါက်ခဲ့တယ်။ အဲဒါနဲ့ ဘုရားကို ဆုတောင်းပြီး ကျွန်မ လုပ်ချင်စိတ်ရှိပါတယ်လို့ ပြောခဲ့တယ်။

တစ်ခါတော့ ကျွန်မက အမျိုးသမီး အထက်လူကြီးတစ်ယောက်ကို ဧဝံဂေလိ ဖြန့်ဖို့ ပြင်ဆင်နေတာ။ ကျွန်မက အလုပ်ကြမ်းသမားတစ်ယောက်ဖြစ်တာကို သူ သိသွားတော့ သူက ခပ်ပြတ်ပြတ် ငြင်းပြီး “သူ့ကို ဒီနေရာမလာစေနဲ့။ ငါက အဆင့်အတန်း၊ ဂုဏ်သိက္ခာရှိတဲ့လူတွေကိုပဲ တွေ့တာ” ဆိုပြီး ပြောတယ်။ ဒီစကားတွေကို ကျွန်မကြားတော့ ကျွန်မ တော်တော်အခံရခက်ပြီး “ငါ့ဂုဏ်နဲ့ အဆင့်အတန်းက နိမ့်ကျတယ်။ ငါက ဧဝံဂေလိ လက်ခံဖို့ အလားအလာရှိတဲ့သူတစ်ယောက်ကိုတောင် တွေ့ဖို့ မထိုက်တန်ပါဘူး။ ဧဝံဂေလိကို ဘယ်လိုဖြန့်လို့ရမှာလဲ။ ငါသာ ဂုဏ်နဲ့ အဆင့်အတန်းနည်းနည်းရှိရင်၊ ငါ့မိသားစုနောက်ခံကသာ နည်းနည်းပိုကောင်းရင် တခြားလူတွေက ငါ့ကို ဒီလို အထင်သေးချင်မှ သေးမှာပေါ့” ဆိုပြီး တွေးမိတယ်။ ဒီလိုတွေးမိတော့ သူ့ကို ကျွန်မ ဧဝံဂေလိ ဖြန့်ဝေချင်စိတ် အရမ်းရှိမနေခဲ့ဘူး။ ကျွန်မ နေခဲ့ဖူးတဲ့နေရာကို ပြန်သွားချင်တယ်။ အဲဒီမှာရှိတဲ့လူတော်တော်များများက အပြင်မှာ အလုပ်လုပ်တဲ့ အလုပ်ကြမ်းသမားတွေပဲ။ သူတို့ဂုဏ်နဲ့ အဆင့်အတန်းက ကျွန်မနဲ့ အတူတူလောက်ပဲ။ သူတို့က ကျွန်မကို အထင်မသေးကြဘူး။ ကျွန်မ ခေါင်းဆောင်ကိုပြောလိုက်တယ်။ ဒီမှာ ဧဝံဂေလိ ဖြန့်ရတာ ခက်တယ်၊ ဒီကလူတွေက ငွေနဲ့ ဩဇာအရှိန်အဝါရှိတယ်၊ ကျွန်မကကျတော့ အပြင်မှာလုပ်တဲ့ အလုပ်ကြမ်းသမားတစ်ယောက်ပဲဆိုတော့ သူတို့နဲ့ ချိတ်ဆက်ဖို့က ကျွန်မအတွက် ခက်တယ်၊ ပြီးတော့ ကပ်ရောဂါကလည်း ဆိုးပြီး ကျွန်မ ပူးပေါင်းလုပ်ဖို့က မဖြစ်နိုင်ဘူး ပေါ့။ ခေါင်းဆောင်က သဘောတူတယ်။ ကျွန်မ ပြန်လာပြီးတော့ ကိုယ့်ကိုယ်ကိုယ် ဘာမှ ဆင်ခြင်သုံးသပ်မကြည့်ခဲ့ဘူး။ ဒီတော့ ဒီကိစ္စက ပြီးမသွားဘဲရှိနေတာပေါ့။

၂၀၂၂ခုနှစ် နွေရာသီမှာ ရှင်းလင်းပစ်ခံခဲ့ရတဲ့သူတစ်ယောက်က ကျွန်မကို ဘာသာရေးဂိုဏ်းတစ်ခုဆီက ဧဝံဂေလိ လက်ခံဖို့ အလားအလာရှိတဲ့သူတစ်ယောက် ပေးတယ်။ ရှင်းလင်းပစ်ခံခဲ့ရတဲ့သူကို ကျွန်မတွေ့တော့ ကျွန်မက သန့်စင်ခြင်းမခံရသေးဘဲ ကျွန်မအဝတ်အစားကလည်း ရိုးရှင်းတယ်လို့ သူက ထင်တယ်။ အဲဒါနဲ့ သူက ကျွန်မကို မေးတယ်။ “နင် ဧဝံဂေလိ ဖြန့်နိုင်လား။ ကျမ်းစာကို နားလည်လား” တဲ့။ အဲဒီတုန်းက ကျွန်မက သူပြောတာရဲ့ အဓိပ္ပာယ်ကို သဘောမပေါက်ဘူး။ အဲဒါနဲ့ ကျွန်မက သူ့ကို အမှန်အတိုင်း ပြောလိုက်တယ်။ “ကျွန်မက ဘာသာရေးသမားတွေကို ဧဝံဂေလိ ဖြန့်ခဲ့ပါတယ်။ ကျမ်းစာကိုလည်း နည်းနည်း နားလည်ပါတယ်”ပေါ့။ သူက ဆက်ပြောတယ်။ “ငါက နင့်ကို အထင်သေးတာမဟုတ်ပါဘူး။ ဧဝံဂေလိလက်ခံဖို့ အလားအလာရှိတဲ့သူက အထင်သေးတာပါ။ သူ့မိသားစုအခြေအနေက ကောင်းပြီးတော့ သူ့ဂုဏ်နဲ့ အဆင့်အတန်းက မြင့်တယ်” တဲ့။ အဲဒီတုန်းက ဒါကို ကျွန်မ တော်တော်အခံရခက်တယ်။ “ငါက သင့်တော်အောင်၊ ချောင်ချောင်ချိချိ ဝတ်ဆင်ထားတာပါ။ အဝတ်အကောင်းစားကိုပဲ မဝတ်ထားတာပါ။ ဒါကြောင့်မို့ သူက ငါ့ကို အထင်သေးတာ။ သူကသာ ဧဝံဂေလိ လက်ခံဖို့ အလားအလာရှိသူဆိုရင် သူက ငါ့ကို သေချာပေါက် အထင်သေးမှာပဲ။ ငါ့ဂုဏ်နဲ့ အဆင့်အတန်းက အဆင့်မမီပါဘူး။ ဧဝံဂေလိ ဖြန့်ဝေဖို့ ခက်မှာပဲ” ဆိုပြီး တွေးမိတယ်။ ကျွန်မမှာ ကောင်းတဲ့နောက်ခံရှိရင် ကျွန်မရဲ့ ဂုဏ်နဲ့ အဆင့်အတန်းက နည်းနည်းပိုမြင့်ရင်၊ ငွေနဲ့ ဩဇာရှိရင် ဧဝံဂေလိ ဖြန့်ဝေတာက သေချာပေါက် ဒီလောက်ခက်မှာမဟုတ်ဘူး ပေါ့။ ကျွန်မက တော်တော်လေး စိတ်ဓာတ်ကျနေတယ်။ အဲဒါနဲ့ ဘုရားကို ဆုတောင်းရှာဖွေပြီး ကျွန်မ သင်ခန်းစာယူနိုင်အောင် ကျွန်မကို လမ်းပြဖို့ ဘုရားကို တောင်းလျှောက်တယ်။ ရှာဖွေရင်းနဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “လူတစ်ဦးသည် ဧဝံဂေလိဖြန့်ဝေနေစဉ် ထိုသို့သော လှောင်ပြောင်သရော်မှု၊ ပြက်ရယ်ပြုခြင်း၊ အထင်သေးသည့် အကြည့်များနှင့် အသရေဖျက်ခြင်းတို့ကို မကြာခဏ ကြုံတွေ့ရမည် သို့မဟုတ် သူ့ကိုယ်သူ အန္တရာယ်ရှိသော အခြေအနေများထဲ၌ပင် မိမိကိုယ်ကို တွေ့ရလိမ့်မည်။ သာဓကအားဖြင့် ညီအစ်ကို မောင်နှမအချို့သည် ဆိုးယုတ်သောလူတို့၏ လူသိရှင်ကြား စွပ်စွဲရှုတ်ချခြင်း သို့မဟုတ် အဓမ္မခေါ်ဆောင်သွားခြင်း ခံရပြီး အခြားသူများမှာမူ ရဲများထံ အတိုင်ခံရကာ ထိုသူတို့မှာ အစိုးရထံ လွှဲပြောင်းအပ်နှံခြင်းခံရလေသည်။ အချို့မှာ အဖမ်းခံရပြီး အကျဉ်းချခံရစဉ် အခြားသူများမှာ သေသည်အထိပင် အရိုက်ခံရကောင်း ခံရမည်ဖြစ်သည်။ ဤအရာအားလုံးမှာ ဖြစ်ပျက်နေသော အရာများပင်ဖြစ်၏။ သို့သော် ယခုအခါတွင် ဤအရာများအကြောင်းကို ငါတို့ သိလာသဖြင့် ဧဝံဂေလိဖြန့်ဝေခြင်းအလုပ်အပေါ် ငါတို့၏ သဘောထားကို ပြောင်းသင့်သလော။ (မပြောင်းသင့်ပါ။) ဧဝံဂေလိဖြန့်ဝေခြင်းသည် လူတိုင်း၏ တာဝန်နှင့် ဝတ္တရားဖြစ်သည်။ မည်သည့်အချိန်၌မဆို၊ ငါတို့ကြားသည့်အရာ၊ သို့မဟုတ် မြင်သည့်အရာက မည်သည့်အရာဖြစ်စေ၊ သို့မဟုတ် မည်သည့်ဆက်ဆံမှုမျိုးကို ငါတို့ကြုံတွေ့သည်ဖြစ်စေ ဧဝံဂေလိဖြန့်ဝေခြင်း ဟူသည့် ဤတာဝန်ကို ငါတို့ အမြဲတမ်း ထိန်းသိမ်းရမည်။ မည်သည့်အခြေအနေ၌ဖြစ်စေ ငါတို့သည် အပျက်သဘောဆောင်ခြင်း သို့မဟုတ် အားနည်းချက်ကြောင့် ဤတာဝန်ကို စွန့်လွှတ်၍မရပေ။ ဧဝံဂေလိဖြန့်ဝေရမည့် တာဝန်သည် ချောမွေ့သောခရီး မဟုတ်ဘဲ အန္တရာယ်နှင့် အတိပြီး၏။ သင်တို့သည် ဧဝံဂေလိဖြန့်ဝေသောအခါ ကောင်းကင်တမန်များ၊ သို့မဟုတ် ဂြိုဟ်သားများ၊ သို့မဟုတ် စက်ရုပ်များကို ရင်ဆိုင်ရမည် မဟုတ်ပေ။ သင်တို့သည် ဆိုးယုတ်ပြီး ဖောက်ပြန်ပျက်စီးသော လူသားများ၊ အသက်ရှိသော နတ်ဆိုးများ၊ လူ့တိရစ္ဆာန်များကိုသာ ရင်ဆိုင်ရမည်ဖြစ်ပြီး ၎င်းတို့အားလုံးသည် ဆိုးယုတ်သော ဤနေရာ၊ ဆိုးယုတ်သော ဤကမ္ဘာ၌ ရှင်သန်နေသည့်၊ စာတန်၏ နက်ရှိုင်းစွာ ဖောက်ပြန်ပျက်စီးခြင်းကို ခံထားရသော လူသားများဖြစ်ကြပြီး ဘုရားသခင်ကို ခုခံကြသည်။ ထို့ကြောင့် ဧဝံဂေလိဖြန့်ဝေခြင်း လုပ်ငန်းစဉ်၌ တွေ့နေကျ ဖြစ်စဉ်များဖြစ်သည့် အသေးအဖွဲမျှသော အသရေဖျက်မှု၊ အထင်သေးသည့် အကြည့်များနှင့် နားလည်မှုလွဲမှားခြင်းများကို မဆိုနှင့်၊ အန္တရာယ်မျိုးပေါင်းစုံ ရှိနေသည်မှာ အသေအချာပင် ဖြစ်သည်။ အကယ်၍ သင်သည် ဧဝံဂေလိဖြန့်ဝေခြင်းကို တာဝန်တစ်ခုအဖြစ်၊ ဝတ္တရားတစ်ခုအဖြစ်သာမက သင်၏တာဝန်အဖြစ် အမှန်တကယ် သဘောထားပါက သင်သည် ဤအရာများကို မှန်ကန်စွာ သဘောထားနိုင်ပြီး ယင်းတို့ကို မှန်ကန်စွာပင် ကိုင်တွယ်နိုင်မည် ဖြစ်သည်။ သင်သည် တာဝန်နှင့် ဝတ္တရားကို စွန့်လွှတ်မည် မဟုတ်သကဲ့သို့ သင်သည် ဤအရာများကြောင့် ဧဝံဂေလိဖြန့်ဝေပြီး ဘုရားသခင်အား သက်သေခံမည့် သင်၏ နဂိုမူလ ရည်ရွယ်ချက်မှ လမ်းလွဲသွားမည် မဟုတ်သည့်အပြင် ဤသည်မှာ သင့်တာဝန်ဖြစ်သည့်အတွက် ဤတာဝန်ကို မည်သည့်အခါမျှ ဘေးဖယ်ထားမည် မဟုတ်ပေ။ ဤတာဝန်ကို မည်ကဲ့သို့ နားလည်သင့်သနည်း။ ယင်းသည် လူ့ဘဝ၏ တန်ဖိုးနှင့် အခြေခံဝတ္တရား ဖြစ်၏။ နောက်ဆုံးသောကာလ ဘုရားသခင်၏ အမှုတော်နှင့်ဆိုင်သည့် သတင်းကောင်းနှင့် ဘုရားသခင်၏ အမှုတော်နှင့်ဆိုင်သည့် ဧဝံဂေလိတရားအား ဖြန့်ဝေခြင်းသည် လူ့ဘဝ၏တန်ဖိုးပင် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ဧဝံဂေလိတရား ဖြန့်ဝေခြင်းသည် ကျင့်ဝတ်သိက္ခာအရ ယုံကြည်သူများအားလုံး မဖြစ်မနေလုပ်ရမည့် တာဝန်တစ်ခုဖြစ်သည်) ဘုရားနှုတ်ကပတ်တော်က ကျွန်မတို့ကို ပြောတာက ဧဝံဂေလိ ဖြန့်ဝေတဲ့ လမ်းကြောင်းမှာ သရော်တာ၊ လှောင်တာ၊ ပြောင်တာ၊ အရှက်ခွဲတာတွေခံရတာက သာမန်ပဲ။ ဘာကြောင့်လဲဆိုရင် ဧဝံဂေလိ ဖြန့်ဝေရင်းနဲ့ ကျွန်မတို့ ရင်ဆိုင်ရတဲ့သူတွေအားလုံးက စာတန်ရဲ့ ဖောက်ပြန်ပျက်စီးစေခြင်းခံထားရတဲ့ လူသားတွေဖြစ်လို့ပဲ။ ဒါပေမဲ့ ဘယ်လိုအခြေအနေ၊ အခက်အခဲတွေကို ကြုံရပါစေ ကျွန်မတို့က ဧဝံဂေလိ ဖြန့်ဝေဖို့အတွက် ဒီတာဝန်ကို ထိန်းသိမ်းထားရမယ်။ အရင်တုန်းက ကျွန်မက ဧဝံဂေလိ လက်ခံဖို့ အလားအလာရှိတဲ့သူက ကျွန်မကို မတွေ့ချင်ဘူးဆိုတာကို သိသွားတော့ ကျွန်မရဲ့ ဂုဏ်နဲ့ အဆင့်အတန်းက သူ့ကို လိုက်မမီတဲ့အတွက်၊ ပြီးတော့ သူက ကျွန်မကို အထင်သေးပြီး အရှက်ရအောင်လုပ်မှာဖြစ်တဲ့အတွက် ကျွန်မ သူ့ကို ဧဝံဂေလိ မဖြန့်တာကောင်းမယ်၊ ဒါဆိုရင် အရှက်မရတော့ဘူးဆိုပြီး ခံစားမိတယ်။ ဒီနေ့နဲ့ အတူတူပဲ။ ကျွန်မ အဝတ်အစားတွေက သာမန်ပဲ။ ကျွန်မမှာ ဘာဂုဏ်၊ ဘာအဆင့်အတန်းမှ မရှိဘူး။ တခြားလူတွေက ကျွန်မကို အထင်သေးကြတယ်။ ပြီးတော့ ကျွန်မက ဧဝံဂေလိ လက်ခံဖို့ အလားအလာရှိတဲ့သူကို ဧဝံဂေလိ ဖြန့်ရင် သူက ကျွန်မကို အထင်သေးပြီး အရှက်ရအောင် လုပ်မှာပဲလို့ ခံစားမိတယ်။ အဲဒါနဲ့ ကျွန်မသိက္ခာနဲ့ မာနက မကောင်းတဲ့ဘက်ကနေ ထိခိုက်နိုင်တာကို ကြောက်ပြီး စပြီး နောက်ဆုတ်လိုက်တယ်။ ကျွန်မရဲ့ ဆင်းရဲတဲ့နောက်ခံကို အပြစ်ဖို့လိုက်တယ်။ ဒါက အချည်းနှီးဖြစ်တယ်ဆိုတာ ပြဿနာဖြစ်အောင်လုပ်နေတာက ဂုဏ်သတင်းနဲ့ အဆင့်အတန်းလိုချင်တဲ့ ကျွန်မရဲ့ ဆန္ဒပဲဆိုတာ ကျွန်မ သဘောမပေါက်ခဲ့ဘူး။ ဧဝံဂေလိ ဖြန့်ဝေတာကြောင့် စာတန်ဆန်တဲ့ အစိုးရက ဖမ်းဆီးတာ၊ နှိပ်စက်တာခံရတဲ့ အဲဒီ ညီအစ်ကိုမောင်နှမတွေအကြောင်းကို ကျွန်မ တွေးမိတယ်။ သူတို့တွေက ဆင်းရဲဒုက္ခတွေအများကြီးကို တောင့်ခံရတယ်။ တချို့ဆိုရင် အသက်တောင် ဆုံးရှုံးလုနီးပါးပဲ။ ဒါပေမဲ့ သူတို့က ဘုရားကို အမှီပြုနိုင်ပြီး သူတို့ရဲ့ သက်သေခံချက်မှာ ခိုင်ခိုင်မာမာရပ်တည်နိုင်တယ်။ သူတို့တွေ ထောင်ကထွက်လာတော့ ဧဝံဂေလိ ဖြန့်ပြီး ဘုရားကို သက်သေခံတုန်းပဲ။ သူတို့နဲ့ ယှဉ်ကြည့်ရင် ကျွန်မ ဆင်းရဲဒုက္ခတွေက ဘာမှမဟုတ်ဘူး။ ကျွန်မက နည်းနည်းလောက် သိက္ခာကျသွားတာနဲ့ ဧဝံဂေလိ ဖြန့်ချင်စိတ်မရှိတော့ဘူး။ ကျွန်မက ကိုယ့်တာဝန်ကို ရိုးရိုးသားသား လုပ်နေတာမဟုတ်ဘူး၊ ကျွန်မမှာ သက်သေခံချက် လုံးဝမရှိဘူးဆိုတာ သိလိုက်ရတယ်။ ဘုရားသခင်က သူ့ကို ရိုးသားစွာယုံကြည်ပြီး သူ့ရဲ့ ပေါ်ထွန်းမှုကို ရှာဖွေတဲ့သူတွေကို ကယ်တင်ဖို့ နောက်ဆုံးသောကာလမှာ သူ့အမှုတော်ကာလအတွင်းမှာ နှုတ်ကပတ်တော်ကို သန်းနဲ့ချီပြီး ဖော်ပြပြီးပြီ။ ဖန်ဆင်းခံတစ်ယောက်အနေနဲ့ ကျွန်မက ဘုရားအလိုတော်ကို ထောက်ထားသင့်ပြီး ဧဝံဂေလိ ဖြန့်ဝေသင့်တယ်။ ဘုရားအတွက် သက်သေခံသင့်တယ်။ လူတွေကို ဘုရားအသံတော်ကြားခွင့်ပေးပြီး ဘုရားရဲ့ ပေါ်ထွန်းမှုကို မြင်ခွင့်ပေးသင့်တယ်။ ဒါက တရားအမျှတဆုံးအရာဖြစ်ပြီး ကျွန်မရဲ့ တာဝန်နဲ့ ဝတ္တရားပဲ။ ကျွန်မတို့က ဒီအချိန်ကာလအတွင်းမှာ ဆင်းရဲဒုက္ခတချို့ကို ခံရပြီး အရှက်ရနိုင်ပေမဲ့ ဒါတွေအားလုံးက တန်ဖိုးရှိပြီး အဓိပ္ပာယ်ရှိတယ်။ အခု ဘုရားအလိုတော်ကို ကျွန်မ နားလည်သွားပြီဆိုတော့ လွတ်မြောက်ချင်စိတ်၊ နောက်ဆုတ်ချင်စိတ်မရှိတော့ဘူး။ ဧဝံဂေလိ လက်ခံဖို့ အလားအလာရှိတဲ့သူက ကျွန်မကို ဘယ်လိုပဲ အထင်သေးပါစေ၊ အရှက်ရအောင် လုပ်ပါစေ ကျွန်မရဲ့ ကိုယ်ပိုင်သိက္ခာကို လက်လွှတ်ပြီး တာဝန်ကို ဖြည့်ဆည်းသင့်တယ်။ တစ်ချိန်တည်းမှာပဲ လူသားမျိုးနွယ်က စာတန်ရဲ့ ဖောက်ပြန်ပျက်စီးစေခြင်းခံရပြီးတဲ့နောက်မှာ သူတို့က လူတစ်ယောက်ရဲ့ အပြင်ပန်းကိုပဲ၊ ဂုဏ်နဲ့ အဆင့်အတန်းရှိမရှိကိုပဲ ကြည့်တယ်၊ ရှိတယ်ဆိုရင် လူတွေက သူ့ကို အထင်ကြီးလေးစားကြတယ်၊ ဒါပေမဲ့ ဂုဏ်နဲ့ အဆင့်အတန်း၊ ငွေနဲ့ ဩဇာမရှိရင် သူတို့က အထင်သေးခံရတယ်ဆိုတာကိုလည်း ကျွန်မ သဘောပေါက်သွားတယ်။ ဒါတွေအားလုံးက စာတန်က လူသားမျိုးနွယ်ကို ဖျက်ဆီးခြင်းကြောင့် ဖြစ်တာပါ။ ရှင်းလင်းပစ်ခံခဲ့ရတဲ့သူနဲ့ ဧဝံဂေလိ လက်ခံဖို့ အလားအလာရှိတဲ့သူက ကျွန်မရဲ့ ဂုဏ်နဲ့ အဆင့်အတန်းကြောင့် ကျွန်မကို အထင်သေးကြတာပဲ။ ဒါက သာမန်ပဲ။ ဒါကို ကျွန်မ သဘောပေါက်တော့ ကျွန်မရဲ့ အခြေအနေက တစ်မျိုးပြောင်းသွားတယ်။ နောက်ပိုင်းမှာ ရှင်းလင်းပစ်ခံရတဲ့သူနဲ့ ကျွန်မ ထပ်ဆက်သွယ်ပြီးတော့ သူကလည်း ပူးပေါင်းလုပ်ချင်စိတ်ရှိတယ်။ ကျွန်မ သူနဲ့ ဆက်သွယ်ခဲ့ပြီး သူ့မှာ တော်တော်အဓိပ္ပာယ်မရှိတဲ့ နားလည်မှုတွေရှိတယ်၊ အထူးသဖြင့် သူ့ကိုယ်ပိုင်အယူအဆတွေ၊ စိတ်ကူးတွေကို ဖက်တွယ်ထားတယ်ဆိုတာ ကျွန်မ တွေ့လိုက်ရတယ်။ ကျွန်မတို့ လက်လျှော့လိုက်ရတယ်။ ဒါပေမဲ့ ဒီအခြေအနေတွေကတစ်ဆင့် ကျွန်မ အသိပညာနည်းနည်းရသွားတယ်။ ဒါက ဘုရားရဲ့ ချစ်ခြင်းပဲ။

နောက်တော့ ဘုရားနှုတ်ကပတ်တော်တစ်ပိုဒ်ကို ကျွန်မဖတ်ပြီး ကျွန်မကိုယ်ပိုင်အခြေအနေနဲ့ပတ်သက်တဲ့ အသိပညာနည်းနည်း ရသွားတယ်။ အနန္တတန်ခိုးရှင် ဘုရားသခင် ပြောသည်မှာ “သင်၏ ပင်ကိုလက္ခဏာ၊ သို့မဟုတ် အဆင့်အတန်းသည် မည်သို့ပင်ဖြစ်စေ ဘုရားသခင်က ကြိုတင်စီမံထားခြင်းဖြစ်သည်။ ဘုရားသခင်က သင့်အတွက် မည်သို့သော မိသားစု၊ သို့မဟုတ် မိသားစုနောက်ခံမျိုးကို ကြိုတင်စီမံထားပါစေ ယင်းထံမှ သင်အမွေဆက်ခံသည့် ပင်ကိုလက္ခဏာသည် ရှက်ဖွယ်ကောင်းခြင်း မဟုတ်သကဲ့သို့ ဂုဏ်ယူဖွယ်ရှိခြင်းလည်း မဟုတ်ပေ။ သင်၏ ပင်ကိုလက္ခဏာအား သင်သဘောထားသည့် ပုံစံအတွက် စည်းမျဉ်းကို ဂုဏ်နှင့် အရှက်၏ စည်းမျဉ်းအပေါ် အခြေမခံသင့်ပေ။ ဘုရားသခင်က သင့်အား မည်သို့သော မိသားစုမျိုးထဲ ထည့်ပေးသည်ဖြစ်စေ၊ သင့်အား မည်သို့သောမိသားစုမျိုးမှ လာစေသည်ဖြစ်စေ သင်သည် ဘုရားရှေ့တွင် ပင်ကိုလက္ခဏာတစ်ခုသာရှိသည်။ ယင်းမှာ ဖန်ဆင်းခံတစ်ယောက်၏ ပင်ကိုလက္ခဏာ ဖြစ်သည်။ ဘုရားရှေ့တွင် သင်သည် ဖန်ဆင်းခံတစ်ယောက် ဖြစ်သည်။ ထို့ကြောင့် ဘုရားသခင်၏ အမြင်တွင် သင်သည် လူ့အဖွဲ့အစည်း၌ မတူညီသော ပင်ကိုလက္ခဏာနှင့် လူမှုအဆင့်အတန်းရှိသော မည်သူမဆိုနှင့် ညီမျှသည်။ သင်တို့အားလုံးသည် ဖောက်ပြန်ပျက်စီးသော လူသားမျိုးနွယ်ဝင်များဖြစ်ပြီး သင်တို့အားလုံးသည် ဘုရားသခင် ကယ်တင်လိုသောသူများ ဖြစ်သည်။ ပြီးလျှင် ဘုရားရှေ့တွင် သင်တို့အားလုံးသည် ဖန်ဆင်းခံများအနေဖြင့် သင်တို့၏ တာဝန်များကို ထမ်းဆောင်ရန် တူညီသောအခွင့်အလမ်း ရှိသည်မှာ အမှန်ပင်ဖြစ်သည်။ ထို့ပြင် သင်တို့အားလုံးသည် သမ္မာတရားကို လိုက်စားပြီး ကယ်တင်ခြင်းကိုရယူရန် တူညီသော အခွင့်အလမ်းရှိသည်။ ဤအဆင့်တွင် ဘုရားသခင်က သင့်အားပေးအပ်သည့် ဖန်ဆင်းခံ၏ ပင်ကိုလက္ခဏာအရ သင်၏ ပင်ကိုလက္ခဏာကို အထင်မကြီးသင့်သကဲ့သို့ အထင်လည်း မသေးသင့်ပေ။ ထိုအစား သင်သည် ဘုရားသခင်ထံမှလာသော ဖန်ဆင်းခံတစ်ဦး၏ ပင်ကိုလက္ခဏာဖြစ်သည့် သင်၏ ပင်ကိုလက္ခဏာကို မှန်ကန်စွာ သဘောထားသင့်သည်။ ပြီးလျှင် မည်သူနှင့်မဆို တန်းတူညီစွာ သဟဇာတဖြစ်စွာဖြင့် အဆင်ပြေနိုင်ပြီး ဘုရားသခင်က လူတို့ကို သွန်သင်ပြီး ဆိုဆုံးမသည့် စည်းမျဉ်းများနှင့်အညီ အဆင်ပြေစွာ ဆက်ဆံနိုင်သင့်သည်။ အခြားလူများ၏ လူမှုအဆင့်အတန်း၊ သို့မဟုတ် လူမှုပင်ကိုလက္ခဏာက မည်သို့ဖြစ်စေ၊ သင်၏ ကိုယ်ပိုင်လူမှုအဆင့်အတန်း၊ သို့မဟုတ် လူမှုပင်ကိုလက္ခဏာက မည်သို့ဖြစ်စေ ဘုရားအိမ်တော်သို့ လာပြီး ဘုရားရှေ့သို့ လာသူမည်သူမဆိုသည် ပင်ကိုလက္ခဏာတစ်ခုသာရှိသည်။ ယင်းမှာ ဖန်ဆင်းခံတစ်ယောက်၏ ပင်ကိုလက္ခဏာဖြစ်သည်။ ထို့ကြောင့် နိမ့်ကျသော လူမှုအဆင့်အတန်းနှင့် ပင်ကိုလက္ခဏာ ရှိသူတို့သည် နိမ့်ကျသည်ဟု မခံစားရသင့်ပေ။ သင့်တွင် ပင်ကိုစွမ်းရည်ရှိသည်ဖြစ်စေ၊ မရှိသည်ဖြစ်စေ၊ သင်၏ အစွမ်းအစက မည်မျှမြင့်မားသည်ဖြစ်စေ၊ သင့်၌ အရည်အချင်း ရှိသည်ဖြစ်စေ၊ မရှိသည်ဖြစ်စေ၊ သင်၏ လူမှုအဆင့်အတန်းကို လက်လွှတ်သင့်သည်။ လူတို့အား ၎င်းတို့၏ မိသားစုနောက်ခံနှင့် မိသားစုသမိုင်းကို အခြေခံပြီး ၎င်းတို့အား ဂုဏ်ရှိသည်၊ သို့မဟုတ် နိမ့်ကျသည်ဟု အဆင့်အတန်းခွဲပြီး အုပ်စုခွဲသည့်၊ သို့မဟုတ် အမျိုးအစားခွဲသည့် အယူအဆ၊ သို့မဟုတ် အမြင်များကိုလည်း သင် လက်လွှတ်သင့်သည်။ သင်၏ ကိုယ်ပိုင်နိမ့်ကျသော လူမှုပင်ကိုလက္ခဏာနှင့် အဆင့်အတန်းကြောင့် နိမ့်ကျခြင်းကို မခံစားရသင့်ပေ။ သင့်မိသားစုနောက်ခံသည် အလွန်အစွမ်းထက်ခြင်းနှင့် အံ့မခန်းဖြစ်ခြင်း မရှိသော်လည်း၊ သင်အမွေဆက်ခံခဲ့သော အဆင့်အတန်းက နိမ့်ကျသော်လည်း ဘုရားသခင်က သင့်အား စွန့်ပစ်ခြင်းမရှိသည်ကို သင် ဝမ်းမြောက်သင့်သည်။ ဘုရားသခင်သည် နိမ့်ကျသောလူတို့အား နွားချေးနှင့် ဖုန်သဲတို့ထံမှ မြှင့်တင်ပေးသည်။ ပြီးလျှင် အခြားလူများနှင့် တစ်ပုံစံတည်းဖြစ်သော ဖန်ဆင်းခံတစ်ဦး ပင်ကိုလက္ခဏာကို သင့်အား ပေးသည်။ ဘုရားအိမ်တော်နှင့် ဘုရားရှေ့တွင် သင်၏ ပင်ကိုလက္ခဏာနှင့် အဆင့်အတန်းသည် ဘုရားသခင် ရွေးချယ်ခြင်းခံရသော အခြားသော လူများအားလုံးနှင့် တန်းတူညီမျှသည်။ သင်သည် ဤအရာကို သဘောပေါက်သည်နှင့် သင်၏ နိမ့်ကျမှု အစွဲအလမ်းကို လက်လွှတ်သင့်ပြီး ယင်းအား ဖက်တွယ်ထားခြင်းကို ရပ်တန့်သင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၃)) ဘုရားနှုတ်ကပတ်တော်ကို ဖတ်ပြီးတော့ ကျွန်မ တော်တော်တို့ထိခြင်းခံရတယ်။ အရင်တုန်းက ကျွန်မက လူမှုအဆင့်အတန်းနဲ့ ကောင်းတဲ့မိသားစုအခြေအနေတွေရှိတဲ့သူတွေမှာ မြင့်မြတ်တဲ့ အဆင့်အတန်းရှိတယ်၊ သူတို့က အထက်တန်းစားလူတွေထဲမှာပါတယ်၊ ဂုဏ်နဲ့ အဆင့်အတန်းမရှိတဲ့သူတွေက ယုတ်ညံ့ပြီး အဆင့်နိမ့်တယ်လို့ ထင်ခဲ့တာ။ ဒီအမြင်က သမ္မာတရားနဲ့ မညီဘူး။ ကျွန်မ ငယ်ငယ်ကတည်းက ကျွန်မမိသားစု အခြေအနေတွေက ဆင်းရဲတယ်။ ကျွန်မမှာ ကောင်းတဲ့ပညာရေးမရှိဘူး၊ ဘာကျွမ်းကျင်မှုကိုမှ မသင်ယူခဲ့ဘူး။ ကျွန်မရဲ့ ကလေးဘဝ၊ လူကြီးဘဝတစ်လျှောက်မှာ သူများတွေက အထင်သေးတာကို ခံခဲ့ရတယ်။ အိမ်ထောင်ကျပြီးတော့ ကျွန်မ အမျိုးသားကလည်း ဆင်းရဲပြီး ဘာလူမှုအဆင့်အတန်းမှ မရှိတော့ ကျွန်မရဲ့ ဂုဏ်နဲ့ အဆင့်အတန်းက နိမ့်လွန်းတယ်လို့ ခံစားရပြီး အရမ်းကို နိမ့်ကျတယ်လို့ ခံစားမိတယ်။ ပြီးတော့ ဂုဏ်နဲ့ အဆင့်အတန်းရှိတဲ့သူတွေကို ကျွန်မ တော်တော်လေးအားကျပြီး ကြည်ညိုလေးစားတယ်။ ဘုရားသခင်ကို ကျွန်မ ယုံကြည်ပြီးတဲ့နောက်မှာ ကျွန်မက အလုပ်ကြမ်းသမားတစ်ယောက်ဖြစ်တာကြောင့် ဧဝံဂေလိ လက်ခံဖို့ အလားအလာရှိတဲ့သူက ကျွန်မကို ဧဝံဂေလိ ဖြန့်ခွင့်မပေးဘူး။ အဲဒါကြောင့် ကျွန်မ ပိုပြီးတော့တောင် စိတ်ကျဉ်းကျပ်သွားတယ်။ ကျွန်မနောက်ခံက ဆင်းရဲတယ်၊ ကျွန်မ အဆင့်အတန်းက နိမ့်ကျတယ်၊ သူများတွေက အရှက်ရအောင် လုပ်တာပဲ ခံရမယ်၊ ပြီးတော့ ဧဝံဂေလိ ဖြန့်ဖို့ ခက်မယ်လို့ ကျွန်မ ယုံကြည်ခဲ့တယ်။ ဒါကြောင့် ကျွန်မက လွတ်မြောက်ပြီး နုတ်ထွက်ဖို့ ဆန္ဒရှိခဲ့တယ်။ တကယ်တော့ ဘုရားရဲ့ အမြင်မှာ လူတိုင်းက ဖန်ဆင်းခံပဲ။ လူတိုင်းမှာ တူညီတဲ့ ဂုဏ်နဲ့ အဆင့်အတန်းရှိတယ်။ အမြင့်နဲ့ အနိမ့်ကြား ခြားနားမှုမရှိဘူး။ လူသားတွေက မိသားစုနောက်ခံနဲ့ လူမှုအဆင့်အတန်းကို အခြေခံပြီး သူတို့ကိုယ်သူတို့ မတူတဲ့ အတန်းအစားတွေမှာ ထားကြတာ။ ဒါပေမဲ့ ဘုရားက လူတိုင်းကို မျှမျှတတ ဆက်ဆံတယ်။ လူတွေက သူတို့ကို ဘုရားသခင် ကယ်တင်ဖို့အတွက် သမ္မာတရားကို လက်ခံဖို့ပဲ လိုအပ်တယ်။ ကျွန်မက ဖန်ဆင်းခံတစ်ယောက်ပဲ။ ဒါကြောင့် ကျွန်မတာဝန်ကို ဖြည့်ဆည်းသင့်တယ်။ ဂုဏ်နဲ့ အဆင့်အတန်းကြောင့် စိတ်မကျဉ်းကျပ်သင့်ဘူး။

နောက်တော့ ညီအစ်ကိုတစ်ယောက်က ကျွန်မကို ဘုရားနှုတ်ကပတ်တော်တစ်ပိုဒ် ပြတယ်။ ကျွန်မလည်း အဲဒီဟာကြောင့် တော်တော်လေး တို့ထိခြင်းခံခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “စဉ်းစားကြည့်ပါ။ လူသား၏တန်ဖိုး၊ လူမှုရေးအဆင့်အတန်းနှင့် မိသားစုနောက်ကြောင်းရာဇဝင်တို့ကို သင်တို့ မည်ကဲ့သို့ ချဉ်းကပ်သင့်သနည်း။ သင့်တွင် ရှိသင့်သောမှန်ကန်သည့်သဘောထားမှာ အဘယ်နည်း။ ပထမဦးစွာ ဤကိစ္စနှင့်ပတ်သက်၍ ဘုရားသခင်က မည်သို့ ချဉ်းကပ်သည်ကို သူ၏နှုတ်ကပတ်တော်များမှ သင်မြင်သင့်သည်။ ဤနည်းလမ်းအားဖြင့်သာ သမ္မာတရားကို သင်နားလည်လာလိမ့်မည်ဖြစ်ပြီး သမ္မာတရားကို ဆန့်ကျင်သည့်မည်သည့်အရာကိုမဆို မလုပ်တော့မည်ဖြစ်သည်။ သို့ဆိုလျှင် ဘုရားသခင်က တစ်စုံတစ်ယောက်၏မိသားစုနောက်ကြောင်းရာဇဝင်၊ လူမှုရေးအဆင့်အတန်း၊ သူရရှိထားသည့်ပညာရေးနှင့် လူ့အသိုင်းအဝိုင်းတွင် ပိုင်ဆိုင်သည့်ချမ်းသာကြွယ်ဝမှုတို့ကို မည်သို့သဘောထားသနည်း။ အကယ်၍ သင်သည် ဘုရားသခင်၏နှုတ်ကပတ်တော်များအပေါ် အခြေခံ၍ ကိစ္စများကို မရှုမြင်ပါက၊ ဘုရားသခင်၏ဘက်တွင် မရပ်တည်နိုင်ဘဲ ဘုရားသခင်ထံမှအရာများကို လက်မခံနိုင်ပါက၊ ထိုအခါတွင် ကိစ္စများကို သင်မြင်သည့်နည်းလမ်းသည် ဘုရားသခင်ရည်ရွယ်ထားသည့်အရာမှ အသေအချာပင် လုံးဝ ကွဲပြားခြားနားနေလိမ့်မည်။ အကယ်၍ ကွဲပြားခြားနားမှုများများစားစား မရှိဘဲ ကွာဟချက်အနည်းငယ်မျှသာရှိပါက၊ ထိုအခါတွင် ယင်းသည် ပြဿနာတခု မဟုတ်ချေ။ အကယ်၍ ကိစ္စများကို သင်မြင်သည့်နည်းလမ်းသည် ဘုရားသခင်ရည်ရွယ်ထားသည့်အရာနှင့် လုံးဝ ဆန့်ကျင်နေပါက၊ ထိုအခါတွင် ၎င်းသည် သမ္မာတရားနှင့် သဘောကွဲလွဲနေသည်။ ဘုရားသခင်နှင့်စပ်လျဉ်း၍မူ လူများအား မည်သည်ကို သူပေးသည်နှင့် မည်မျှများများ သူပေးသည်ဆိုသည်တို့မှာ သူ့အပေါ်တွင် မူတည်သည်။ ထို့အပြင် လူ့အသိုင်းအဝိုင်းအတွင်း၌ လူများတွင် ရှိကြသည့်အဆင့်အတန်းမှာလည်း ဘုရားသခင်က စီမံပေးထားခြင်းဖြစ်ပြီး လူများက သူတို့ကိုယ်တိုင် အခက်အခဲကြားမှ ကြံဖန်ကြိုးစားခြင်း လုံးဝ မဟုတ်ပါ။ အကယ်၍ ဘုရားသခင်က တစ်စုံတစ်ယောက်အား နာကျင်မှုနှင့် ဆင်းရဲခေါင်းပါးမှုတို့ကို ခံစားစေပါက ယင်းက သူတို့တွင် ကယ်တင်ခြင်းခံရဖို့ မျှော်လင့်ချက်မရှိဟု ဆိုလိုသလော။ အကယ်၍ သူတို့သည် အဖိုးတန်မှုနည်းပါးပြီး လူမှုအသိုင်းအဝိုင်းရှိ ရာထူးဂုဏ်သိန် နိမ့်ပါးပါက ဘုရားသခင်က သူတို့ကိုကယ်တင်ခြင်းမရှိမည်လော။ အကယ်၍ သူတို့တွင် လူ့အသိုင်းအဝိုင်း၌ နိမ့်ပါးသောအဆင့်အတန်းတခုရှိပါက ထိုအခါတွင် ဘုရားသခင်၏အမြင်တွင် သူတို့သည် အဆင့်အတန်းနိမ့်ပါးနေသလော။ သေချာပေါက် မဟုတ်ပါ။ ဤသည်က မည်သည့်အပေါ် မူတည်သနည်း။ ဤလူလျှောက်သောလမ်းကြောင်း၊ သူလိုက်စားသည့်အရာနှင့် သမ္မာတရားနှင့် ဘုရားသခင်အပေါ်ထားသောသူ၏သဘောထားတို့အပေါ်တွင် မူတည်ပါသည်။ အကယ်၍ တစ်စုံတစ်ယောက်၏လူမှုရေးအဆင့်အတန်းက အလွန်နိမ့်ပါးခြင်း၊ သူ၏မိသားစုသည် အလွန်ဆင်းရဲသည့်အပြင် သူ့တွင် နိမ့်ပါးသည့်ပညာရေးအဆင့်အတန်းတခုရှိခြင်းတို့ ရှိသည့်တိုင် သူသည် လက်တွေ့ဘဝနှင့် နီးစပ်သည့်အပြုအမူဖြင့် ဘုရားသခင်အပေါ် ယုံကြည်သည့်အပြင် သမ္မာတရားနှင့် အပြုသဘောဆောင်သည့်အရာများကို ချစ်ပါက ထိုအခါတွင် ဘုရားသခင်၏အမြင်တွင် သူသည် အဖိုးတန်မှု မြင့်သလော သို့မဟုတ် နိမ့်သလော၊ သူသည် အဖိုးထိုက်တန်သလော သို့မဟုတ် တန်ဖိုးရှိသလော၊ တန်ဖိုးမဲ့သလော။ သူသည် အဖိုးထိုက်တန်ပါသည်။ ဤရှုထောင့်အမြင်မှ ကြည့်ပါက တစုံတယောက်၏အဖိုးထိုက်တန်မှုသည် မြင့်သည်ဖြစ်စေ သို့မဟုတ် နိမ့်သည်ဖြစ်စေ၊ မြင့်မြတ်သည်ဖြစ်စေ သို့မဟုတ် နိမ့်ပါးသည်ဖြစ်စေ မည်သည့်အပေါ်တွင် မူတည်သနည်း။ ယင်းသည် ဘုရားသခင်က သင့်ကို မြင်သည့်ပုံအပေါ်တွင် မူတည်သည်။ အကယ်၍ ဘုရားသခင်က သင့်ကို သမ္မာတရားလိုက်စားသူတစ်စုံတစ်ယောက်အဖြစ် မြင်ပါက ထိုအခါတွင် သင့်တွင် အဖိုးထိုက်တန်မှုရှိပြီး သင်သည် တန်ဖိုးရှိသည်။ သင်သည် တန်ဖိုးရှိသော တန်ဆာတစ်ခုဖြစ်သည်။ အကယ်၍ ဘုရားသခင်က သင်သည် သမ္မာတရားကို မလိုက်စားဘဲ သူ့အပေါ် သင့်ကိုယ်သင် ရိုးသားဖြောင့်မတ်စွာ အသုံးမခံဟု မြင်ပါက ထိုအခါတွင် သင်သည် အဖိုးမထိုက်တန်ဘဲ တန်ဖိုးမရှိပေ။ သင်သည် နိမ့်ကျသည့် တန်ဆာတစ်ခုဖြစ်လေသည်။ သင်မည်မျှ အဆင့်မြင့်စွာပညာတတ်ပါစေ သို့မဟုတ် လူ့အသိုင်းအဝိုင်းတွင် သင်၏အဆင့်အတန်းမည်မျှမြင့်မားနေပါစေ၊ အကယ်၍ သင်သည် သမ္မာတရားကို မလိုက်စား သို့မဟုတ် နားမလည်ပါက ထိုအခါတွင် သင်၏အဖိုးထိုက်တန်မှုသည် မည်သည့်အခါမှ မြင့်မားနိုင်မည်မဟုတ်ချေ။ လူများစွာက သင့်ကို ထောက်ခံလျှင်တောင်မှ၊ သင့်ကို ချီးမွမ်းလျှင်တောင်မှ၊ မြတ်နိုးလျှင်တောင်မှ သင်သည် အထင်သေးဖွယ်ဖြစ်သော စိတ်ပျက်ဖွယ်လူတဦးသာဖြစ်နေဦးမည်။ သို့ဆိုလျှင် ဘုရားသခင်သည် လူများကို ဤနည်းဖြင့် အဘယ်ကြောင့် မြင်သနည်း။ ထိုကဲ့သို့သော ‘မြင့်မြတ်သော’၊ လူ့အသိုင်းအဝိုင်းတွင် ထိုကဲ့သို့သောမြင့်မားသောအဆင့်အတန်းတခုရှိသည့်၊ လူပေါင်းများစွာက သူ့ကို ချီးမွမ်း၍ လေးစားအားကျရသည့်၊ သူ၏အလွန်မြင့်မားသော ဩဇာတိက္ကမရှိသည့် လူတယောက်ကို အဘယ်ကြောင့် ဘုရားသခင်က နိမ့်ကျသူအဖြစ် မြင်ရသနည်း။ လူများကို ဘုရားသခင်မြင်သည့်ပုံသည် အဘယ်ကြောင့် အခြားသူများကို လူများက မြင်သည့်အမြင်များနှင့် လုံးဝဥဿုံ ဆန့်ကျင်ဘက်ဖြစ်နေရသနည်း။ ဘုရားသခင်က ရည်ရွယ်ချက်ရှိရှိ လူများနှင့် သူ့ကိုယ်သူ အတိုက်အခံလုပ်နေခြင်းလော။ လုံးဝ မဟုတ်ပါ။ အကြောင်းမှာ ဘုရားသခင်သည် သမ္မာတရားဖြစ်သောကြောင့်၊ ဘုရားသခင်သည် ဖြောင့်မတ်ခြင်းဖြစ်သောကြောင့်ဖြစ်သည်။ လူသားမှာမူ ဖောက်ပြန်ပျက်စီးပြီး သမ္မာတရား သို့မဟုတ် ဖြောင့်မတ်ခြင်းမရှိပေ။ ထို့အပြင် ဘုရားသခင်သည် လူသားကို သူ၏ကိုယ်ပိုင်စံနှုန်းဖြင့် တိုင်းတာသည့်အပြင် လူသားကို တိုင်းတာသည့် သူ၏စံနှုန်းသည် သမ္မာတရားဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၁)) လူတွေ မွေးဖွားတဲ့ နေရာတွေ၊ မိသားစုတွေအားလုံးကို ဘုရားသခင်က စီမံတယ်၊ လူသားတွေ ရွေးချယ်နိုင်တဲ့အရာ မဟုတ်ဘူး၊ ဒါကြောင့် လူတွေက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို နာခံသင့်တယ်ဆိုတာ ဘုရားနှုတ်ကပတ်တော်ကနေ ကျွန်မ နားလည်သွားတယ်။ ဘုရားသခင်က လူတွေရဲ့ အဆင့်အတန်း၊ ဒါမှမဟုတ် ပညာရေးကို မြင့်သည်ဖြစ်စေ၊ နိမ့်သည်ဖြစ်စေ မကြည့်ဘူး။ လူတွေက သမ္မာတရားစည်းမျဉ်းနဲ့အညီ သူ့နှုတ်ကပတ်တော်တွေကို လက်တွေ့လုပ်ဆောင်နိုင်ပြီး ကိုယ့်တာဝန်ကို ထမ်းဆောင်နိုင်သလားဆိုတာကို သူကြည့်တယ်။ လူတစ်ယောက်က လူမှုအဆင့်အတန်းမြင့်ပြီး သူ့မိသားစုနောက်ခံက ကောင်းပေမဲ့ သမ္မာတရားကို မလိုက်စားရင်၊ လက်မခံရင် ဘုရားက သူ့ကို ကယ်မှာမဟုတ်ဘူး။ လူတစ်ယောက်က အသိပညာ၊ အဆင့်အတန်းမရှိပေမဲ့ အပြုသဘောဆောင်တာတွေကို ချစ်တယ်၊ သမ္မာတရားကို လက်ခံနိုင်တယ်၊ ဘုရားနှုတ်ကပတ်တော်နဲ့အညီ ပြုမူနိုင်တယ်ဆိုရင် ဘုရားက သူ့ကို တန်ဖိုးထားမှာပဲ။ ဘုရားက လူတွေရဲ့ စိတ်နှလုံးနဲ့ သမ္မာတရားအပေါ် သူတို့သဘောထားကို ကြည့်တယ်။ လူတစ်ယောက်ရဲ့ လူမှုအဆင့်အတန်းက ဘယ်လောက်မြင့်နိုင်ပါစေ သူက ဘုရားရှေ့ကို လာနိုင်ရင်၊ ဘုရားနှုတ်ကပတ်တော်တွေကို ဖတ်နိုင်ရင်၊ ဘုရားကို သိဖို့အတွက် အားထုတ်ရင်၊ ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းရင် သူက ဘုရားရဲ့ အမြင်မှာ မြင့်မြတ်တယ်။ ဘုရားရှေ့ကို မလာတဲ့သူတွေအားလုံးက နိမ့်ကျပြီး တန်ဖိုးမရှိဘူး။ ကျွန်မက ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ပြီးတော့ ဘုရားသခင်က ချီးမြှင့်ခြင်းကို ခံရနိုင်ပြီး သူ့ကျေးဇူးတော်ကို ရရှိနိုင်တဲ့အတွက် ကျွန်မရဲ့ ကိုယ်ပိုင်တာဝန်ကို ဖြည့်ဆည်းဖို့အတွက် ဘုရားက ပေးတဲ့အခွင့်အလမ်းကို တန်ဖိုးထားသင့်တယ်။

နောက်ပိုင်းမှာ တခြားဘုရားနှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “သင်၏မိသားစုက ဂုဏ်ကျက်သရေကို သယ်ဆောင်သည်ဖြစ်စေ၊ အရှက်တရားကို သယ်ဆောင်သည်ဖြစ်စေ၊ သို့မဟုတ် သင့်မိသားစုမှ သင်ဆက်ခံသည့် ကိုယ်ပိုင်လက္ခဏာနှင့် လူမှုအဆင့်အတန်းသည် မြင့်မြတ်သည်ဖြစ်စေ၊ အညတရဖြစ်သည်ဖြစ်စေ သင်၏ အမြင်တွင် ဤမိသားစုသည် ဤထက်မပိုပေ။ ယင်းသည် သမ္မာတရားကို သင်နားလည်နိုင်ခြင်းရှိမရှိ၊ သမ္မာတရားကို သင်လိုက်စားနိုင်ခြင်းရှိမရှိ၊ သို့မဟုတ် သမ္မာတရားအား လိုက်စားခြင်းလမ်းကြောင်းပေါ်တွင် သင် စတင်လျှောက်လှမ်းနိုင်ခြင်းရှိမရှိတို့ကို အဆုံးအဖြတ်မပေးပေ။ ထို့ကြောင့် လူတို့သည် ယင်းကို အလွန်အရေးကြီးသော အမှုကိစ္စတစ်ခုအဖြစ် မမှတ်ယူသင့်ပေ။ အဘယ်ကြောင့်ဆိုသော် ယင်းသည် လူတစ်ယောက်၏ ကံကြမ္မာကို အဆုံးအဖြတ် မပေးသကဲ့သို့ လူတစ်ယောက်၏ အနာဂတ်ကိုလည်း အဆုံးအဖြတ် မပေးသောကြောင့် ဖြစ်သည်။ လူတစ်ယောက် လျှောက်သည့်လမ်းကြောင်းကို ပို၍ပင် အဆုံးအဖြတ်မပေးပေ။ သင့်မိသားစုထံမှ သင်အမွေဆက်ခံသည့် ကိုယ်ပိုင်လက္ခဏာသည် သင်၏ ကိုယ်ပိုင်ခံစားချက်များနှင့် အခြားသူများအကြား သဘောထားအမြင်များကိုသာ အဆုံးအဖြတ်ပေးနိုင်သည်။ သင့်မိသားစုမှ သင်အမွေဆက်ခံသည့် ကိုယ်ပိုင်လက္ခဏာသည် သင် စက်ဆုပ်ရွံရှာသည့် အရာတစ်ခုဖြစ်စေ၊ ကြွားဝါဖို့ ထိုက်တန်သည့်အရာတစ်ခုဖြစ်စေ ယင်းက သမ္မာတရားအား လိုက်စားခြင်းလမ်းကြောင်းပေါ်တွင် သင် စတင် လျှောက်လှမ်းနိုင်ခြင်း ရှိမည်၊ မရှိမည်ကို အဆုံးအဖြတ်မပေးနိုင်ပေ။ ထို့ကြောင့် သမ္မာတရားအား လိုက်စားခြင်းနှင့် ပတ်သက်လျှင် သင့်မိသားစုထံမှ မည်သည့် ကိုယ်ပိုင်လက္ခဏာ၊ သို့မဟုတ် လူမှုအဆင့်အတန်းမျိုးအား သင်အမွေဆက်ခံသည်မှာ အရေးမပါပေ။ သင်အမွေဆက်ခံရသည့် ကိုယ်ပိုင်လက္ခဏာသည် သင့်အား သာလွန်မှုရှိပြီး ဂုဏ်ရှိသည်ဟု ခံစားရစေလျှင်ပင် ထုတ်ပြောရန် မထိုက်တန်ပေ။ သို့မဟုတ် ယင်းသည် သင့်အား အရှက်ရခြင်း၊ နိမ့်ကျခြင်း၊ မိမိကိုယ်ကို တန်ဖိုးမထားခြင်းတို့ဖြစ်သော ခံစားချက်များကို ပေးလျှင် သမ္မာတရားအား သင်လိုက်စားခြင်းကို ထိခိုက်မည်မဟုတ်ပေ။ ဤသို့မဟုတ်သလော။ (ဟုတ်ပါသည်။) သမ္မာတရားအား သင်လိုက်စားခြင်းကို အနည်းငယ်မျှပင် ထိခိုက်မည်မဟုတ်သကဲ့သို့ ဘုရားရှေ့ရှိ ဖန်ဆင်းခံတစ်ယောက်အဖြစ် သင်၏ ကိုယ်ပိုင်လက္ခဏာကိုလည်း ထိခိုက်မည်မဟုတ်ပေ။ ဤအရာနှင့် ပြောင်းပြန်ပင်ဖြစ်သည်မှာ သင့်မိသားစုထံမှ မည်သည့်ကိုယ်ပိုင်လက္ခဏာနှင့် လူမှုအဆင့်အတန်းကို သင်အမွေဆက်ခံသည်ဖြစ်စေ ဘုရားသခင်၏ အမြင်တွင် လူတိုင်း၌ ကယ်တင်ခြင်းခံရရန်၊ တူညီသော အဆင့်အတန်းနှင့် ကိုယ်ပိုင်လက္ခဏာဖြင့် မိမိတို့၏ တာဝန်ကို ထမ်းဆောင်ပြီး သမ္မာတရားကိုလိုက်စားရန် တူညီသော အခွင့်အလမ်းရှိသည်။ သင့်မိသားစုထံမှ သင်အမွေဆက်ခံသော ကိုယ်ပိုင်လက္ခဏာသည် ဂုဏ်ယူထိုက်သည်ဖြစ်စေ၊ ရှက်ဖွယ်ဖြစ်စေ သင်၏ လူ့သဘာဝကို အဆုံးအဖြတ်မပေးသကဲ့သို့ သင်လျှောက်သော လမ်းကြောင်းကိုလည်း အဆုံးအဖြတ်မပေးပေ။ သို့ရာတွင် သင်သည် ယင်းကို အလွန်အရေးထားလျှင်၊ သင်၏ဘဝနှင့် ဖြစ်တည်မှု၏ မရှိမဖြစ်အစိတ်အပိုင်းအဖြစ် မှတ်ယူလျှင် သင်သည် ယင်းကို တင်းကျပ်စွာ စွဲကိုင်ထားပြီး လုံးဝ လက်လွှတ်မည်မဟုတ်ဘဲ ယင်းကို ဂုဏ်ယူလိမ့်မည်။ သင့်မိသားစုမှ သင်ဆက်ခံသည့် ကိုယ်ပိုင်လက္ခဏာသည် မြင့်မြတ်လျှင် သင်သည် ယင်းကို အရင်းအနှီးတစ်မျိုးအဖြစ် မှတ်ယူလိမ့်မည်။ သင့်မိသားစုမှ သင်အမွေဆက်ခံသော ကိုယ်ပိုင်လက္ခဏာသည် နိမ့်ကျလျှင်မူ သင်သည် ယင်းကို ရှက်ဖွယ်ကောင်းသောအရာအဖြစ် မှတ်ယူလိမ့်မည်။ သင့်မိသားစုမှ သင်ဆက်ခံသော ကိုယ်ပိုင်လက္ခဏာသည် မြင့်မြတ်သည်၊ ဂုဏ်ကျက်သရေ ရှိသည်ဖြစ်စေ သို့မဟုတ် ရှက်ဖွယ်ကောင်းသည်ဖြစ်စေ ယင်းသည် သင်၏ တစ်ကိုယ်ရေနားလည်မှုသာဖြစ်သလို သင်၏ ဖောက်ပြန်ပျက်စီးသော လူ့သဘာဝ၏ ရှုထောင့်မှနေ၍ ပြဿနာကို ကြည့်ခြင်း၏ ရလဒ်မျှသာဖြစ်သည်။ ယင်းသည် သင်၏ ကိုယ်ပိုင်ခံစားချက်၊ သိမြင်မှု၊ နားလည်မှုသာဖြစ်ပြီး သမ္မာတရားနှင့် မညီသကဲ့သို့ သမ္မာတရားနှင့် သက်ဆိုင်ခြင်းလည်းမရှိပေ။ ယင်းသည် သမ္မာတရားအား သင်လိုက်စားခြင်းအတွက် အရင်းအနှီးမဟုတ်သကဲ့သို့ သမ္မာတရားအား သင်လိုက်စားခြင်းအတွက် အတားအဆီးတစ်ခုလည်း မဟုတ်သည်မှာ မှန်သည်။ သင်၏ လူမှုအဆင့်အတန်းသည် မြင့်မြတ်ပြီး အမြင့်၌ရှိလျှင် ဤသည်မှာ သင်၏ ကယ်တင်ခြင်းအတွက် အရင်းအနှီးဖြစ်သည်ဟု မဆိုလိုပေ။ သင်၏ လူမှုအဆင့်အတန်းသည် နိမ့်ကျပြီး အညတရဖြစ်လျှင် ကယ်တင်ခြင်းကို သင်လိုက်စားခြင်းအပေါ် အတားအဆီးဖြစ်ဖို့ မဆိုထားနှင့် သမ္မာတရားအား သင်လိုက်စားခြင်းအတွက် အတားအဆီးဖြစ်သည်ဟုပင် မဆိုလိုပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၂)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ မိသားစုနဲ့ လူမှုအဆင့်အတန်းက လူတွေ ဘုရားသခင်ကို ယုံကြည်တာ၊ သမ္မာတရား လိုက်စားတာ၊ ကယ်တင်ခြင်း လက်ခံရရှိတာနဲ့ ဘာမှမဆိုင်ဘူးဆိုတာ ကျွန်မ သဘောပေါက်သွားတယ်။ နောက်ပြီးတော့ ဧဝံဂေလိ ဖြန့်ဝေတာက ကိုယ့်ဂုဏ်နဲ့ အဆင့်အတန်းနဲ့ ဘာမှမဆိုင်ဘဲ ကိုယ့်ရဲ့တာဝန်အပေါ် ကိုယ့်သဘောထားနဲ့ သက်ဆိုင်တယ်။ ဧဝံဂေလိ ဖြန့်နေတုန်းမှာ ဘုရားအမှုတော်ကို ရှင်းရှင်းလင်းလင်း မိတ်သဟာယဖွဲ့ပြီး သက်သေခံနိုင်သလား၊ ဧဝံဂေလိ လက်ခံဖို့ အလားအလာရှိတဲ့သူတွေက ဘုရားကို အမှန်တကယ်ယုံကြည်သလားဆိုတာနဲ့လည်း သက်ဆိုင်တယ်။ ဘာကြောင့်လဲဆိုရင် ဘုရားကို အမှန်တကယ် ယုံကြည်တဲ့သူတွေကသာ ဘုရားရဲ့ သိုးတွေဖြစ်ပြီး သူတို့တွေကသာ ဘုရားအသံကို ကြားနိုင်၊ နားလည်နိုင်လို့ပဲ။ ဧဝံဂေလိ ရုပ်ရှင်တစ်ခုမှာ ဂုဏ်နဲ့ အဆင့်အတန်းတော်တော်လေးမြင့်တဲ့ ကက်သလစ်ဘုန်းကြီးတစ်ပါးဖြစ်တဲ့ ညီအစ်ကိုတစ်ယောက်အကြောင်း ကျွန်မ တွေးမိတယ်။ ညီအစ်ကိုမောင်နှမတွေက သူ့ကို ဧဝံဂေလိ ဖြန့်တော့ သူတို့ရဲ့ ဂုဏ်နဲ့ အဆင့်အတန်းက ဘာတွေလဲဆိုတာကို သူမကြည့်ဘဲ ဘုရားနှုတ်ကပတ်တော်ကို ကြားပြီး ရှာဖွေစူးစမ်းလိုစိတ်ရှိခဲ့တယ်။ ဒါဟာ ဘုရားအသံဖြစ်တယ်လို့ သူဆုံးဖြတ်ပြီး လက်ခံခဲ့တယ်။ အဲဒီစစ်မှန်တဲ့ ယုံကြည်သူတွေ ကြားချင်တာက ဘုရားနှုတ်ကပတ်တော်နဲ့ သမ္မာတရား ဖြစ်တယ်ဆိုတာ ကျွန်မ တွေ့ရတယ်။ ကျွန်မရဲ့ နိမ့်ကျတဲ့ ဂုဏ်နဲ့ အဆင့်အတန်းကြောင့် ခဏခဏ စိတ်ကျဉ်းကျပ်နေရတဲ့ အကြောင်းရင်းက ကျွန်မ စိတ်နှလုံးထဲမှာ ဘုရားအတွက် နေရာမရှိသလို ကိစ္စတွေကို ဘုရားနှုတ်ကပတ်တော်အပေါ် အခြေခံပြီး မကြည့်ခဲ့လို့ပဲ။ ဒီအချိန်မှာ ကျွန်မ နားလည်သွားတာက ကျွန်မဟာ ဖန်ဆင်းခံတစ်ယောက်ဖြစ်တယ်၊ ဧဝံဂေလိဖြန့်ဝေတာက ကျွန်မရဲ့တာဝန်၊ ဝတ္တရားဖြစ်တယ် ဆိုတာပဲ။ ဧဝံဂေလိ လက်ခံဖို့ အလားအလာရှိတဲ့သူတစ်ယောက်ရဲ့ ဂုဏ်နဲ့ အဆင့်အတန်းက မြင့်သည်ဖြစ်စေ၊ နိမ့်သည်ဖြစ်စေ သူတို့အားလုံးက ဘုရားရဲ့ ကယ်တင်ခြင်းကို လိုအပ်နေတဲ့ ဖောက်ပြန်ပျက်စီးတဲ့ လူတွေပဲ။ ကျွန်မတာဝန်က ဘုရားသခင်ပြောတဲ့၊ လုပ်တဲ့အရာကို သက်သေခံဖို့ပဲ။ သူတို့ လက်ခံနိုင်၊ မခံနိုင်တာကတော့ သူတို့ဟာ ဘုရားရဲ့သိုးတွေဟုတ်မဟုတ်ဆိုတဲ့အပေါ်မှာ မူတည်ပါတယ်။ ဟုတ်တယ်ဆိုရင် သူတို့က ဘုရားအသံကို အလိုလိုကြားပြီး နားလည်နိုင်မှာပါ။

၂၀၂၃ခုနှစ်၊ ဩဂုတ်လမှာ ညီအစ်မတစ်ယောက်က ကျွန်မကို ဧဝံဂေလိ လက်ခံဖို့ အလားအလာရှိတဲ့သူတစ်ယောက်ဆီကို ဧဝံဂေလိ ဖြန့်ပေးဖို့ ပြောတယ်။ ဒီ ဧဝံဂေလိ လက်ခံဖို့ အလားအလာရှိတဲ့သူရဲ့ မိသားစုက ချမ်းသာပြီး ဩဇာလွှမ်းမိုးတာ၊ သူ့မိသားစုထဲက တစ်ယောက်က စစ်တပ်အရာရှိတစ်ဦးဖြစ်တာတွေကို ကျွန်မ သိတော့ ပထမဆုံး တွေးမိတာက ကျွန်မရဲ့ ကိုယ်ပိုင်ဂုဏ်နဲ့ အဆင့်အတန်းက နိမ့်ကျတယ်၊ ကျွန်မတို့ကြားမှာ အလှမ်းဝေးလွန်းတယ်၊ ကျွန်မ ပူးပေါင်းမလုပ်နိုင်ဘူးဆိုတာပဲ။ သူက ကျွန်မကို အထင်သေးပြီး ကျွန်မသက်သေခံတာကို နားထောင်ချင်စိတ်မရှိရင် ဘယ်လိုလုပ်မလဲ။ ကျွန်မ လှောင်ခံရပြီး အထင်သေးခံရတုန်းက ခံစားချက်ကို တွေးမိတယ်။ အဲဒါနဲ့ ဂုဏ်မြင့်တဲ့သူတွေနဲ့ ကျွန်မ တကယ်ကို ထိတွေ့ဆက်ဆံဖို့ ဆန္ဒမရှိခဲ့ဘူး။ နောက်တော့ ဒီ ဘုရားနှုတ်ကပတ်တော်တွေကို ကျွန်မ တွေးမိတယ်။ “သို့ဆိုလျှင် ဘုရားသခင်က တစ်စုံတစ်ယောက်၏မိသားစုနောက်ကြောင်းရာဇဝင်၊ လူမှုရေးအဆင့်အတန်း၊ သူရရှိထားသည့်ပညာရေးနှင့် လူ့အသိုင်းအဝိုင်းတွင် ပိုင်ဆိုင်သည့်ချမ်းသာကြွယ်ဝမှုတို့ကို မည်သို့သဘောထားသနည်း။ အကယ်၍ သင်သည် ဘုရားသခင်၏နှုတ်ကပတ်တော်များအပေါ် အခြေခံ၍ ကိစ္စများကို မရှုမြင်ပါက၊ ဘုရားသခင်၏ဘက်တွင် မရပ်တည်နိုင်ဘဲ ဘုရားသခင်ထံမှအရာများကို လက်မခံနိုင်ပါက၊ ထိုအခါတွင် ကိစ္စများကို သင်မြင်သည့်နည်းလမ်းသည် ဘုရားသခင်ရည်ရွယ်ထားသည့်အရာမှ အသေအချာပင် လုံးဝ ကွဲပြားခြားနားနေလိမ့်မည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၁)) ကျွန်မက ဂုဏ်နဲ့ အဆင့်အတန်းကြောင့် စိတ်ကျဉ်းကျပ်နေတုန်းပဲဆိုတာ၊ အမှုကိစ္စတွေကို ဘုရားနှုတ်ကပတ်တော်အပေါ် အခြေခံပြီး ရှုမြင်သင့်တယ်ဆိုတာ သဘောပေါက်သွားတယ်။ ဧဝံဂေလိ လက်ခံဖို့ အလားအလာရှိသူရဲ့ ဂုဏ်နဲ့ အဆင့်အတန်းက ဘယ်လောက်မြင့်နိုင်ပါစေ ဘုရားရဲ့ အမြင်မှာ ကျွန်မတို့အားလုံးက ဖန်ဆင်းခံတွေပဲ။ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားက အားလုံးအတူတူပဲ။ ပြီးတော့ ကျွန်မတို့အားလုံး ဘုရားရဲ့ ကယ်တင်ခြင်းကို လိုအပ်တယ်။ ကျွန်မက ဘုရားကို အမှီပြုပြီး အကောင်းဆုံး ပူးပေါင်းဆောင်ရွက်ဖို့ပဲ လိုတာပါ။ ဧဝံဂေလိ လက်ခံဖို့ အလားအလာရှိတဲ့သူက ဧဝံဂေလိကို လက်ခံနိုင်၊ မခံနိုင်ဆိုတာက ဘုရားလက်ထဲမှာပါ။ ဒါကို တွေးမိတော့ ကျွန်မ စိတ်မကျဉ်းကျပ်တော့ဘူး။ နောက်ပိုင်းမှာ ဒီဧဝံဂေလိ လက်ခံသူကို ကျွန်မ ဧဝံဂေလိ ဖြန့်ဝေဖို့သွားတော့ ကျွန်မ အရမ်းအေးချမ်းတယ်။ သူ့ကို ဘယ်လို စည်းရုံးရမယ်ဆိုတာပဲ တွေးတယ်။ သူက ကျွန်မတို့ကို အရမ်းကို ဧည့်ဝတ်ကျေစွာနဲ့ ကြိုဆိုမယ်လို့ ဘယ်သူထင်မှာလဲ။ ကျွန်မ သူ့ကို အနန္တတန်ခိုးရှင်ဘုရားသခင်ရဲ့ နှုတ်ကပတ်တော်တွေကို ဖတ်ပြပြီး သူ့ရဲ့ နောက်ဆုံးသောကာလ အမှုတော်ကို မိတ်သဟာယဖွဲ့ပြီး သက်သေခံတယ်။ သူက နားထောင်ပြီး နားလည်နိုင်ခဲ့တယ်။ ကျွန်မက လေးကြိမ်မြောက် မိတ်သဟာယဖွဲ့တဲ့အချိန်မှာ သူက “အစ်မ အစ်မတရားဟောတာကို နားထောင်ရတာ ကျွန်မ ကြိုက်တယ်။ ကျွန်မအိမ်ကို အစ်မနေ့တိုင်းလာဖို့ ကြိုဆိုပါတယ်။ အစ်မက စုဝေးပွဲအတွက် လူတွေခေါ်လာရင် ကျွန်မအိမ် ငါးထပ်ကို လာပါ။ ကျွန်မ အစ်မကို အခုပဲ လိုက်ပြပေးမယ်” ဆိုပြီးတော့ ပြောတယ်။ သူက ကျွန်မကို အေးတိအေးစက် မဆက်ဆံရုံတင်မကဘဲ ဘုရားအမှုတော်ကိုတောင် စူးစမ်းချင်စိတ်ရှိတယ်။ ကျွန်မ တော်တော်ကို စိတ်ထဲမှာ ခံစားရတယ်။ ဘုရားကို စစ်မှန်စွာ ယုံကြည်သူတွေက ဘုရားနှုတ်ကပတ်တော်နဲ့ သမ္မာတရားကို ကြားတယ်ဆိုတာ၊ ရလဒ်တွေရဖို့အတွက် ကျွန်မတို့က သူတို့အတွက် ဘုရားအမှုတော်ကို ရှင်းရှင်းလင်းလင်း မိတ်သဟာယဖွဲ့ပြီး သက်သေခံဖို့ပဲ လိုတယ်ဆိုတာ ကျွန်မ တွေ့ခဲ့ရတယ်။ သူတို့တွေက ဘုရားရဲ့ သိုးတွေဆိုရင် ဘုရားအသံကို ကြားပြီး နားလည်နိုင်တယ်။ ဘုရားရှေ့ကို လာနိုင်တယ်။ လူ့အဖွဲ့အစည်းမှာ သူတို့ရဲ့ ဂုဏ်နဲ့ အဆင့်အတန်းက ဘာဖြစ်နိုင်တယ်ဆိုတာ အရေးမပါဘူး။ နောက်ပိုင်းမှာ ကျွန်မ ဧဝံဂေလိ ဖြန့်နေတုန်း ဂုဏ်နဲ့ အဆင့်အတန်းမြင့်တဲ့ ဧဝံဂေလိ လက်ခံဖို့ အလားအလာရှိသူတွေနဲ့ ကျွန်မ ကြုံရတယ်။ သူတို့တွေက ဧဝံဂေလိ ဖြန့်ဝေနိုင်သူတွေလားဆိုတာကို ဘုရားနှုတ်ကပတ်တော်နဲ့ စည်းမျဉ်းတွေအပေါ် အခြေခံပြီး ကျွန်မ အကဲဖြတ်တယ်။ သူတို့တွေက ဘုရားကို အမှန်တကယ် ယုံကြည်သူဖြစ်ရင် ကျွန်မက စိတ်ပါလက်ပါနဲ့ ပူးပေါင်းလုပ်ပြီး ဘုရားအမှုတော်ကို မိတ်သဟာယဖွဲ့တယ်။ သက်သေခံတယ်။ ဂုဏ်နဲ့ အဆင့်အတန်းကြောင့် ကျွန်မ စိတ်မကျဉ်းကျပ်တော့ဘူး။ ကျွန်မ စိတ်နှလုံးက လွတ်မြောက်သွားတယ်။ ကျေးဇူးတော်ပါပဲ။


၄။ ကျွန်မဦးလေး နှင်ထုတ်ခံရပြီးတဲ့နောက်

တရုတ်ပြည်မှ ယဲ့ချိုး

ကျွန်မဦးလေးက တရုတ်တိုင်းရင်းဆေးဆရာ တစ်ယောက်ပါ။ ကျွန်မ ၁၀ နှစ်သမီးအရွယ်တုန်းက မတော်တဆမှုတစ်ခု ဖြစ်ပြီး သွေးအန်တာ မရပ်ခဲ့ဘူး။ အဲဒီ အသည်းအသန်ဖြစ်နေတဲ့အချိန်မှာ ကျွန်မအသက်ကို ကယ်ခဲ့တာက ဦးလေးပါပဲ။ ဒီ အသက်ကယ်တဲ့ ကျေးဇူးကို ကျွန်မ အမြဲ သတိရခဲ့ပြီး တွေးမိတာက ကြီးလာရင် ဦးလေးကို သေချာပေါက် ကျေးဇူးဆပ်ရမယ် ဆိုတာပါပဲ။ ၂၀၀၈ ခုနှစ်မှာ အဖေက ရောဂါနဲ့ ဆုံးသွားတယ်။ ကျွန်မတို့ တစ်မိသားစုလုံး ဝမ်းနည်းပူဆွေးနေရချိန်မှာ ဦးလေးက အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို ကျွန်မတို့ကို ဟောပြောပေးခဲ့တယ်။ ဒါက ကျွန်မတို့အတွက် မှီခိုအားထားစရာတစ်ခုခု ပေးရုံသာမက သမ္မာတရားကို လိုက်စားပြီး ကယ်တင်ခြင်း ရရှိဖို့ အခွင့်အရေးပါ ရရှိစေခဲ့လို့ ဦးလေးကို ကျွန်မ ပိုပြီးတော့တောင် ကျေးဇူးတင်မိတယ်။ အဖေဆုံးသွားတော့ အမေခမျာ ကျွန်မတို့ မောင်နှမသုံးယောက်ရဲ့ ပညာရေးစရိတ်ကို ကျခံဖို့ ခက်ခဲခဲ့တယ်။ အဲဒီတော့ ဦးလေးက ကျွန်မကို သူ့အိမ် ခေါ်ထားခဲ့တယ်။ အဲဒီမှာ ဘုရားကို ယုံကြည်လို့ရင်း သူနဲ့အတူ ဆေးပညာကိုလည်း သင်ယူနိုင်ခဲ့တယ်။ ကျွန်မက သူ့ဆီမှာပဲ နေ၊ သူ့ဆီမှာပဲ စားသောက်ခဲ့တာပါ။ ကျွန်မ ကျန်းမာရေး သိပ်မကောင်းတော့ ဦးလေးက ကျွန်မအတွက် အာဟာရဖြစ်မယ့် အစားအစာတွေ မကြာခဏ ပြင်ဆင်ပေးတယ်။ ကျွန်မကို သမီးအရင်းတစ်ယောက်လို ဆက်ဆံတော့ သူ့အပေါ် ကျွန်မ ကျေးဇူးတွေအများကြီးတင်ပြီး နောင်တစ်ချိန် ဒုက္ခအခက်အခဲတစ်ခုခု သူ ကြုံရရင် ကျွန်မ ကူညီနိုင်သရွေ့ တတ်နိုင်သမျှ အကုန်လုပ်ပေးမယ်လို့ တွေးခဲ့တယ်။

၂၀၁၁ ခုနှစ်မှာတော့ အသင်းတော်က ဦးလေးကို ဆိုးယုတ်သောသူအဖြစ် သတ်မှတ်လိုက်တယ်။ သူက မာနထောင်လွှားပြီး စိတ်ကြီးဝင်တယ်၊ အကြောင်းမဲ့ သက်သက် ပြဿနာရှာပြီး သမ္မာတရားကို လုံးဝ လက်မခံဘူး။ သူ့ကို အကြံပြုတဲ့သူတွေကို ဒုက္ခပေးပြီး ခေါင်းဆောင်တွေနဲ့ အမှုဆောင်တွေကို မကြာခဏ ဝေဖန်၊ တိုက်ခိုက်ပြီး ပြစ်တင်ရှုတ်ချတတ်တယ်။ ညီအစ်ကို မောင်နှမတွေနဲ့ ခေါင်းဆောင်တွေကြားမှာ ပဋိပက္ခတွေကို လှုံ့ဆော်တယ်။ အဲဒါက အသင်းတော်အသက်တာနဲ့ အလုပ်ကို ပြင်းထန်တဲ့ နှောင့်ယှက်မှုဖြစ်စေခဲ့တယ်။ ညီအစ်ကိုမောင်နှမတွေက သူ့ရဲ့ ဖိနှိပ်မှုကို ခံရလွန်းလို့ သူ့ကို မဆက်ဆံရဲကြဘူး။ ထပ်တလဲလဲ မိတ်သဟာယပြုပေးခဲ့ပေမဲ့ သူက နောင်တရဖို့ ငြင်းဆန်ခဲ့တယ်။ အသင်းတော်က သူ့ကို နှင်ထုတ်ဖို့ ဆုံးဖြတ်လိုက်တယ်။ အဲဒီအချိန်မှာ ခေါင်းဆောင်က လက်မှတ်ထိုးဖို့ ကျွန်မ သဘောတူလားလို့ မေးတော့ ကျွန်မ တကယ်ကို ဗျာများသွားတယ်။ ဦးလေးရဲ့ အပြုအမူက အရမ်း သိသာထင်ရှားပါတယ်။ ကျွန်မကိုယ်တိုင်တောင် သူ့ရဲ့ အထင်သေးပြီး၊ တိုက်ခိုက်တာတွေကြောင့် မျက်ရည်ကျတဲ့အထိ ဖြစ်ခဲ့ရတာလေ။ ဒါပေမဲ့ ကျွန်မ တွေးမိတယ်၊ “ငါ လက်မှတ်ထိုးလိုက်လို့ သူသိသွားရင် ငါ့ကို ဘယ်လိုမြင်မလဲ။ ငယ်ငယ်တုန်းက ဦးလေးက ငါ့အသက်ကို ကယ်ခဲ့တယ်၊ ဧဝံဂေလိတရား ဟောပေးခဲ့ပြီး ဆေးပညာလည်း သင်ပေးခဲ့တယ်။ သူက ကျွန်မကို နည်းလမ်းပေါင်းများစွာနဲ့ ကောင်းခဲ့တာဖြစ်ပြီး၊ ငါသာ လက်မှတ်ထိုးလိုက်ရင် ငါ့ကို သနားအကြင်နာမဲ့တယ်၊ ကျေးဇူးကန်းတယ်လို့ သူပြောမလား” လို့ပေါ့။ ဒါပေမဲ့ အဲဒီအချိန်မှာ ခေါင်းဆောင်က ကျွန်မကို တကယ် တို့ထိတဲ့ ဘုရားနှုတ်ကပတ်တော် တစ်ပိုဒ်ကို ဖတ်ပြခဲ့တယ်။ ဘုရားသခင်က ပြောသည် “လူတို့သည် အခြားလူများကို မည်သည့်စည်းမျဉ်းနှင့် ဆက်ဆံရန် ဘုရားနှုတ်ကပတ်တော်များက တောင်းဆိုသနည်း။ ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။ ဤသည်မှာ လူတို့ စောင့်ထိန်းလိုက်နာသင့်သည့် စည်းမျဉ်းဖြစ်၏။ ဘုရားသခင်သည် သမ္မာတရားကို လိုက်စားပြီး သူ၏ အလိုတော်ကို လိုက်လျှောက်နိုင်သောသူများကို ချစ်သည်။ ဤလူတို့သည်လည်း ကျွန်ုပ်တို့ ချစ်သင့်သောလူများဖြစ်သည်။ ဘုရားသခင်၏ အလိုတော်ကို မလိုက်လျှောက်နိုင်သောသူ၊ ဘုရားသခင်ကို မုန်းတီးပြီး၊ ပုန်ကန်သောသူ၊ ဤလူတို့သည် ဘုရားသခင်၏ အလွန်မုန်းတီးခြင်းကို ခံရသည်။ ကျွန်ုပ်တို့သည်လည်း ၎င်းတို့ကို အလွန်မုန်းတီးသင့်၏။ ဤသည်မှာ လူသားအပေါ် ဘုရားသခင် တောင်းဆိုသောအရာ ဖြစ်သည်။...ကျေးဇူးတော်ခေတ်တွင် သခင်ယေရှုက ပြောခဲ့သည်။ ‘ကိုယ်တော်က၊ ငါ့အမိ၊ ငါ့ညီကား အဘယ်သူနည်းဟု မေးတော်မူ၏။’ ‘ကောင်းကင်ဘုံ၌ရှိသော ငါ၏ခမည်းတော် အလိုတော်အတိုင်း လိုက်လျှောက်သောသူ မည်သူမဆိုသည် ထိုသူသည် ငါ၏ညီအစ်ကို၊ ညီအစ်မနှင့် မိခင်ပင်တည်း။’ ဟူ၍ဖြစ်သည်။ ဤစကားများသည် ကျေးဇူးတော်ခေတ်တွင် တည်ရှိနှင့်ပြီးဖြစ်သည်။ ယခုအခါတွင် ဘုရားသခင်၏ နှုတ်ကပတ်တော်များသည် ပို၍ပင် ရှင်းလင်းလေသည်။ ‘ဘုရားသခင် ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့’ ဤစကားများသည် လိုရင်းကို ထိရောက်သည်။ သို့တိုင်အောင် လူတို့သည် ဤစကားများ၏ အဓိပ္ပာယ်အစစ်အမှန်ကို မကြာခဏဆိုသလို သဘောပေါက်နိုင်ခြင်း မရှိကြပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်ကို ဖတ်ပြီးတော့ ကျွန်မ အတော်အတန် အပြစ်ရှိသလို ခံစားလိုက်ရတယ်။ ဦးလေးက ဆိုးယုတ်တဲ့သူ တစ်ယောက်လို ပြုမူနေတာ ရှင်းနေတာတောင်မှ ကျွန်မက လက်မှတ်မထိုးချင်သေးဘူး ဖြစ်နေတယ်။ အသင်းတော်မှာ သူ့ရဲ့ ဆက်တိုက် အဖျက်အမှောင့်လုပ်ပြီး နှောင့်ယှက်နေတာတွေကို ကျွန်မ သည်းခံပေးနေတာ မဟုတ်လား။ ကျွန်မအနေနဲ့ ချစ်ခင်မှုအပေါ် အခြေခံပြီး မပြုမူသင့်ဘဲ “ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။” ဆိုတဲ့ ဘုရားနှုတ်ကပတ်တော်အတိုင်း လက်တွေ့လုပ်ဆောင်သင့်တယ်။ အဲဒီနောက် ကျွန်မ လက်မှတ်ထိုးလိုက်တယ်။

၂၀၁၂ ခုနှစ်မှာ အသင်းတော်က ဦးလေးကို နှင်ထုတ်လိုက်တဲ့ ကြေညာစာ ထုတ်ပြန်လိုက်တော့ သူ့ကို ရင်ဆိုင်ရမှာ ကျွန်မ အမြဲ ကြောက်နေခဲ့တယ်။ နောက်ပိုင်းမှာ ကျွန်မ လက်မှတ်ထိုးလိုက်တာကို ဦးလေး သိသွားတဲ့အခါ ပိုင်းခြားသိမြင်မှု မရှိဘူးဆိုပြီး ကျွန်မကို ဆူပူကြိမ်းမောင်းပြီး ငတုံးမလို့ ခေါ်ခဲ့တယ်။ သူ အဲဒီလိုပြောတာကြားတော့ သူ့ရဲ့ ဒုစရိုက်အမှုတွေကို သူ လုံးဝ ဆင်ခြင်သုံးသပ်တာ၊ နားလည်တာ မရှိဘူးဆိုတာ ကျွန်မ သိလိုက်ရတယ်။ ဒါပေမဲ့ လက်မှတ်ထိုးလိုက်တာက သူ့အပေါ် ကျွန်မ အရမ်း သနားအကြင်နာမဲ့ရာကျပြီး ကျေးဇူးကန်းရာများ ရောက်နေမလားလို့ တွေးနေမိတုန်းပါပဲ။ နောက်ပိုင်းမှာ ကျွန်မတာဝန်ရဲ့ လိုအပ်ချက်အရ ဦးလေးအိမ်ကနေ ကျွန်မ ထွက်လာခဲ့တယ်။ ဦးလေးကို ကျွန်မ မရင်ဆိုင်ရတော့ပေမဲ့ သူ ဆူပူကြိမ်းမောင်းခဲ့တဲ့ စကားတွေက ကျွန်မစိတ်ထဲမှာ စွဲထင်ကျန်ရစ်နေတုန်းပဲ။ အထူးသဖြင့် နောက်ပိုင်းမှာ ကျွန်မကို ဦးလေးအပေါ် ပိုပြီး ကျေးဇူးကြွေးတင်သလို ခံစားရစေတဲ့ ကိစ္စတစ်ခု ဖြစ်လာခဲ့ပြီး ဘုရားသခင်ကို အတိုက်အခံလုပ်တဲ့အရာတစ်ခု ကျွန်မ လုပ်မိသွားခဲ့တယ်။

၂၀၁၆ ခုနှစ် နှစ်ကုန်ပိုင်းလောက်မှာပေါ့၊ ကျွန်မက အိမ်နဲ့အဝေးမှာ တာဝန်ထမ်းဆောင်နေခဲ့ပြီး ပြင်းထန်တဲ့ နမိုးနီးယားနဲ့ အဆုတ်ရေဝင်တဲ့ရောဂါကြောင့် ညီအစ်ကိုမောင်နှမတွေက ဆေးရုံပို့ပေးခဲ့ရတယ်။ ဦးလေးက ဆေးရုံကို အပြေးရောက်လာပြီး ငွေရောလူရော အားစိုက်ထုတ်ပြီး ကျွန်မကို မနားတမ်း ပြုစုစောင့်ရှောက်ပေးခဲ့တယ်။ ကျွန်မ သွေးပေါင်ချိန်က အန္တရာယ်ရှိလောက်အောင် ကျနေတော့ သူက အကြောနှိပ်ကုသပေးတယ်။ ကျွန်မ ဆေးရုံက ဆင်းပြီးတဲ့နောက်မှာလည်း ပြန်လည်ကျန်းမာလာအောင်ဆိုပြီး တရုတ်တိုင်းရင်းဆေးတွေတောင် ပြင်ဆင်ပေးခဲ့တယ်။ သူ နှင်ထုတ်ခံရဖို့ ကျွန်မ လက်မှတ်ထိုးခဲ့တာတောင်မှ သူက ကျွန်မအပေါ် ကောင်းနေတုန်းပဲဆိုတာ မြင်တော့ သူ့အပေါ် ကျွန်မရဲ့ အပြစ်ရှိတဲ့စိတ်က ပိုကြီးထွားလာတယ်။ အဲဒီအချိန်အတောအတွင်းမှာ ဦးလေးက ပြီးခဲ့တဲ့နှစ်တွေမှာ သူ နှင်ထုတ်ခံရပြီးတဲ့နောက်ပိုင်းမှာတောင် ဧဝံဂေလိတရားကို ဘယ်လို ဆက်ပြီး ဟောပြောခဲ့တယ်၊ လူတချို့ကို ဘုရားသခင်ရှေ့မှောက် ခေါ်ဆောင်ပေးခဲ့တယ်ဆိုတာတွေ ကျွန်မကို ပြောပြတယ်။ ဧဝံဂေလိတရား ဟောပြောလို့ စီစီပီရဲ့ ဖမ်းဆီးတာကိုတောင် ခံခဲ့ရတယ်၊ အိမ်က မွှေနှောက်ရှာဖွေခံရပြီး ပစ္စည်းတွေ အသိမ်းခံရတဲ့အပြင် ဆေးဆိုင်ပါ ပိတ်လိုက်ရတယ်တဲ့။ ယွမ်ငွေ တစ်သိန်းကျော်လောက် ဆုံးရှုံးခဲ့ရတယ်။ အဆင်းနီသော နဂါးကြီးရဲ့ ညှဉ်းပန်းနှိပ်စက်မှုကို ခံရပေမဲ့ ဘုရားနှုတ်ကပတ်တော် စာအုပ်တွေ ဘယ်မှာ သိမ်းထားတယ်ဆိုတာကို သူ မဖွင့်ပြောခဲ့ဘူးတဲ့။ ဒါပေမဲ့ စီစီပီက သူ့ကို ဓာတ်ပုံတွေပြပြီး ညီအစ်ကိုမောင်နှမတွေကို ခွဲခြားခိုင်းတဲ့အခါ အစ်မတစ်ယောက်က ခေါင်းဆောင်ဖြစ်တယ်ဆိုတာကို သူ အတည်ပြုပေးခဲ့တယ်။ အဲဒါက လွန်ခဲ့တဲ့ နှစ်အနည်းငယ်က သူ့ကို နှင်ထုတ်ခဲ့တဲ့ ခေါင်းဆောင်ပါ။ အဲဒါတွေအကုန် ပြောပြပြီးတဲ့နောက်မှာ ကျွန်မကို အသိစိတ်မရှိဘူးဆိုပြီး သူက ပြစ်တင်ဝေဖန်ပါတော့တယ်။ ကျွန်မကို သမီးရင်းတစ်ယောက်လို သဘောထားပြီး အဖေတစ်ယောက်လို ဂရုစိုက်ခဲ့ပေမဲ့ ကျွန်မက အပြန်အလှန်အနေနဲ့ လူ့ရဲ့ခံစားချက်တွေမရှိဘဲ သွေးအေးသတ္တဝါတစ်ကောင်လို ပြုမူခဲ့တယ်ပေါ့။ သူ အဲဒီအကြောင်းတွေ ပြောတာကြားရတော့ သူ့အပေါ် ကျွန်မ ကျေးဇူးကြွေးတင်သလို ခံစားရပြီး ကိုယ်ချင်းစာမိတယ်။ အဲဒီအချိန်ဝန်းကျင်မှာပဲ အထက်အရပ် ခေါင်းဆောင်တွေ ပြောတာ ကျွန်မ တိုက်တိုက်ဆိုင်ဆိုင် ကြားလိုက်ရတယ်။ နှင်ထုတ်ခံထားရတဲ့သူတွေအနေနဲ့ နောင်တရပြီး ဘုရားသခင်ကို ဆက်လက်ယုံကြည်မယ်၊ ဧဝံဂေလိတရား ဆက်ဟောနေမယ်ဆိုရင် အသင်းတော်က ပြန်လက်ခံပေးလို့ရတယ်ဆိုတာပေါ့။ ဒါကြောင့် ကျွန်မဦးလေးကို ကျွန်မ သတိရသွားတယ်။ သူ နှင်ထုတ်ခံထားရပေမဲ့ ဒီပြီးခဲ့တဲ့နှစ်တွေမှာ ဧဝံဂေလိတရားကို ဟောပြောနေခဲ့တာပဲလို့ ကျွန်မ တွေးမိတယ်။ စီစီပီရဲ့ ဖမ်းဆီး စစ်ဆေးမေးမြန်းတာ ခံရတုန်းကလည်း ဘုရားသခင်ကို သူ မငြင်းပယ်ခဲ့ဘူးလေ။ ဒါဆို ဦးလေးကို အသင်းတော်က ပြန်လက်ခံပေးဖို့ ဖြစ်နိုင်တယ် မဟုတ်လား။ သူက ဧဝံဂေလိတရား ဟောပြောပြီး အတိတ်က အမှားတွေအတွက် ပြန်ပေးဆပ်ဖို့ အလုပ်လုပ်ပေးမယ်ဆိုရင်တောင် အဆင်ပြေမှာပါ။ အဲဒီနောက်မှာ တခြားသူတွေက သူနဲ့အတူ ဘုရားနှုတ်ကပတ်တော်တွေကို ပိုပြီး မိတ်သဟာယ ပြုပေးမယ်ဆိုရင် သူ လုပ်ခဲ့တဲ့ မကောင်းမှုတွေကို တဖြည်းဖြည်း ဆင်ခြင်သုံးသပ်နိုင်မယ်၊ နောင်တရပြီး ပြောင်းလဲနိုင်မယ် မဟုတ်လား။ သူ့ကို အသင်းတော်က ပြန်လက်ခံလာအောင် ကျွန်မ လုပ်ပေးနိုင်ရင် ကျွန်မမှာ အသိစိတ် နည်းနည်းရှိပြီး အဲဒီလို ကျေးဇူးကန်းတဲ့သူတစ်ယောက် မဟုတ်ဘူးဆိုတာကို သူ မြင်မှာပဲ မဟုတ်လားပေါ့။ ဒီအတွေး ဝင်လာတဲ့အခါမှာ အမှားပြင်ပြီး သူ့ကျေးဇူးကို ပြန်ဆပ်ဖို့ အခွင့်အရေးရှာတွေ့သလိုမျိုး ကျွန်မ ခံစားခဲ့ရတယ်။ ဒါကြောင့် ဦးလေးရဲ့ ကောင်းတဲ့ အပြုအမူတွေအကြောင်း ခေါင်းဆောင်ဆီကို ကျွန်မ စာရေးပြီး အစီရင်ခံလိုက်တယ်။ ဒါပေမဲ့ ရဲတွေဆီမှာ အသင်းတော်ခေါင်းဆောင်ရဲ့ ဓာတ်ပုံကို သူ ဖော်ထုတ်ပေးခဲ့တာတွေ၊ ကျွန်မရှေ့မှာ ညည်းညူပြီး ဆူပူကြိမ်းမောင်းတာတွေကိုတော့ အားလုံး ချန်လှန်ထားလိုက်တယ်။ နောက်ပိုင်းမှာ ဦးလေးက အသင်းတော်ထဲ ပြန်လက်ခံဖို့အတွက် စံသတ်မှတ်ချက်တွေနဲ့ ကိုက်ညီမှုရှိရဲ့လားဆိုတာကို သွားကြည့်ဖို့အတွက် သူ့ဆီသွားပြီး တွေ့ဆုံဖို့ ခေါင်းဆောင်တွေက လူတစ်ယောက်ကို စီစဉ်ပေးခဲ့တယ်။ ရက်အနည်းငယ်ကြာတော့ အစ်မတစ်ယောက်က ကျွန်မကို ပြောပြတယ်။ “ညီမဦးလေးဆီ သွားပြီး သူ ဘယ်လို ကိုယ့်ကိုယ်ကိုယ် ပြန်လည်ဆင်ခြင်သုံးသပ်ပြီး သိအောင် ကြိုးစားခဲ့လဲလို့ မေးတဲ့အခါ သူက ဒေါသတကြီးနဲ့ ‘မင်းတို့က အဖြစ်မှန်တွေကို စုံစမ်းဖို့ လာတာ လုံးဝ မဟုတ်ဘူး။ မင်းတို့နဲ့ ခေါင်းဆောင်တွေက အချင်းချင်း ဖုံးဖိပေးနေကြတာ၊ မင်းတို့အားလုံး ဒါကို အတူဝိုင်းလုပ်နေကြတာ’ လို့ ပြောတယ်။ သူက အစ်မတို့ကို ရိုက်တော့မယ့်ပုံ ပေါက်နေလို့ ညီမအဒေါ်ကပဲ သူ့ကို ဝိုင်းပြောပြီး ဆွဲထားရတယ်။ ပြီးတော့ သူက လက်တွေ ဝှေ့ယမ်းပြီး အတိတ်က အကြောင်းတွေကို အော်ဟစ်ကြိမ်းမောင်း ပြောဆိုတော့တာပဲ၊ အပြစ်တွေ ရှာပြီး လက်မလွှတ်ဘဲ၊ ခေါင်းဆောင်တွေကို တိုက်ခိုက်ပြီး ဝေဖန်တာတွေ လုပ်တယ်။ သူ့မှာ ကိုယ့်ကိုယ်ကိုယ် သိနားလည်မှု လုံးဝ မရှိသလို အသင်းတော်က ပြန်လက်ခံဖို့ မသင့်တော်ဘူးဆိုတာ အစ်မတို့ တွေ့ခဲ့ရတယ်” တဲ့။ အဲဒီအချိန်မှာ အဲဒီအစ်မက ကျွန်မဦးလေးရဲ့ အနှစ်သာရကို ပိုင်းခြားသိမြင်ပြီး ထွင်းဖောက်သိမြင်ဖို့နဲ့ပတ်သက်လို့ ကျွန်မကို မိတ်သဟာယ ပြုပေးပြီး ဒီကိစ္စကို ဘယ်လို နားလည်သလဲလို့ မေးတယ်။ ဦးလေးရဲ့ အပြုအမူကို ရင်ဆိုင်လိုက်ရတော့ ကျွန်မ ဘာမှ မပြောနိုင်ခဲ့ဘူး။ သူက ပြန်လက်ခံဖို့ တကယ်ကို မသင့်တော်ခဲ့တာပဲ။

နောက်ပိုင်းမှာ ကျွန်မရဲ့ ပြဿနာတွေနဲ့ ဆက်စပ်တဲ့ ဘုရားနှုတ်ကပတ်တော်တွေကို ရှာတယ်။ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “စာတန်၏ ဖျက်ဆီးခြင်း ခံထားရသော လူအားလုံး၌ ဖောက်ပြန်ပျက်စီးသော စိတ်သဘောထားများ ရှိသည်။ အချို့၌ ဖောက်ပြန်ပျက်စီးသော စိတ်သဘောထားသာရှိသော်လည်း၊ အခြားသူများ၌မူ ထိုကဲ့သို့ မဟုတ်ကြပေ။ ၎င်းတို့သည် ဖောက်ပြန်ပျက်စီးသည့် စာတန်ဆန်သော စိတ်သဘောထားများ ရှိကြသည်သာမက သူတို့၏ သဘာဝသည်လည်း အလွန်အမင်း မလိုမုန်းထားတတ်ကြသည်။ ၎င်းတို့၏ အပြောအဆိုနှင့် အပြုအမူများက ၎င်းတို့၏ ဖောက်ပြန်ပျက်စီးကာ စာတန်၏ စိတ်သဘောထားများကို ဖော်ပြသည်သာမက ဤလူများသည် နတ်ဆိုးများနှင့် စာတန်များ စစ်စစ်လည်း ဖြစ်သည်။ သူတို့၏အပြုအမူသည် ဘုရားသခင်၏အလုပ်ကို အဖျက်အမှောင့်လုပ်ပြီး နှောင့်ယှက်သည်၊ ညီအစ်ကို မောင်နှမများ၏ အသက်ဝင်ရောက်မှုကို နှောင့်ယှက်ပြီး၊ အသင်းတော်၏ သာမန်အသက်တာကို ဖျက်ဆီးသည်။ သိုးရေခြုံထားသည့် ဤဝံပုလွေများသည် အနှေးနှင့်အမြန် ဖယ်ရှားခံရမည်ဖြစ်သည်။ စာတန်၏ ဤအစေခံများအပေါ် မညှာတာသည့် သဘောထား၊ ငြင်းပယ်သည့် သဘောထားကို ထားရှိရမည်။ ဤသည်သာ ဘုရားသခင်ဘက်၌ ရပ်တည်ခြင်းဖြစ်ပြီး ထိုသို့လုပ်ရန် ပျက်ကွက်သော သူများသည် စာတန်နှင့် ဒုစရိုက်နွံထဲတွင် မွေ့လျော်နေသူများ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာတရားကို လက်တွေ့မလုပ်ဆောင်သောသူများကို သတိပေးချက်) “ဘုရားသခင်၌ မယုံကြည်သည့် ခုခံသူများ မဟုတ်ပါက၊ မည်သူသည် စာတန်ဖြစ်သနည်း၊ မည်သူတို့မှာ မကောင်းဆိုးဝါးများ ဖြစ်ပြီး၊ မည်သူတို့မှာ ဘုရားသခင်၏ ရန်သူများ ဖြစ်သနည်း။ ၎င်းတို့သည် ဘုရားသခင်ကို ပုန်ကန်သောသူများ ဖြစ်ကြသည် မဟုတ်လော။ ၎င်းတို့သည် ယုံကြည်ခြင်း ရှိသည်ဟု အခိုင်အမာ ပြောဆိုသော်လည်း သမ္မာတရား ကင်းမဲ့သောသူများ မဟုတ်လော။ ၎င်းတို့သည် ကောင်းချီးမင်္ဂလာများ ရရန်မျှ ကြိုးစားကြသော်လည်း၊ ဘုရားသခင်အတွက် သက်သေမခံနိုင်သူများ ဖြစ်ကြသည် မဟုတ်လော။ သင်သည် ယနေ့ ထိုမကောင်းဆိုးဝါးများနှင့် ရောနှောဆဲဖြစ်ပြီး ၎င်းတို့အပေါ် အသိတရား၊ ချစ်ခြင်းမေတ္တာတို့ဖြင့် ဆက်ဆံနိုင်ဆဲ ဖြစ်သည်၊ သို့သော် ဤကိစ္စတွင် သင်သည် စာတန်အပေါ် ကောင်းသော ရည်ရွယ်ချက်များကို လက်ကမ်းပေးနေခြင်း မဟုတ်လော။ သင်သည် မကောင်းဆိုးဝါးများနှင့် ပေါင်းဖော်နေခြင်းဖြစ်သည် မဟုတ်လော။ အကယ်၍ ယနေ့ကာလတွင် လူတို့သည် အကောင်းနှင့်အဆိုးကို ခွဲခြားနိုင်ခြင်း မရှိသေးသကဲ့သို့ ဘုရားသခင်၏ရည်ရွယ်ချက်များကို ရှာဖွေရန် မည်သည့်ဆန္ဒမျှ မရှိဘဲ သို့မဟုတ် ဘုရားသခင်၏ ရည်ရွယ်ချက်များကို မိမိတို့ကိုယ်ပိုင်အဖြစ် မည်သည့်နည်းနှင့်မျှ ခံယူနိုင်ခြင်း မရှိဘဲ၊ ဆက်လက်၍ ကျိုးကြောင်းမမြင်ဘဲ ချစ်တတ်ပြီး သနားကရုဏာစိတ်ရှိနေသည့် အခြေအနေအထိ ရောက်လာပြီးဖြစ်ပါက ၎င်းတို့၏ အဆုံးသတ်များသည် ပို၍ပင် စုတ်ချာလိမ့်မည်။ လူ့ဇာတိ၌ ရှိသော ဘုရားသခင်ကို မယုံကြည်သောသူ မည်သူမဆိုသည် ဘုရားသခင်၏ ရန်သူ ဖြစ်သည်။ သင်သည် ရန်သူအပေါ် အသိစိတ်နှင့် ချစ်ခြင်းမေတ္တာ ထားရှိနိုင်ပါက၊ သင်၌ တရားမျှတစိတ် ကင်းမဲ့သည် မဟုတ်လော။ ငါ စက်ဆုပ်ရွံရှာပြီး ငါ သဘောမတွေ့သော သူတို့နှင့် သင်သည် သဟဇာတ ဖြစ်ပြီး၊ ၎င်းတို့အပေါ် ချစ်ခြင်းမေတ္တာ သို့မဟုတ် ပုဂ္ဂိုလ်ရေး ခံစားချက်များ ထားရှိနေသေးပါက၊ သင်သည် ပုန်ကန်သောသူဖြစ်သည် မဟုတ်လော။ သင်သည် တမင်တကာ ဘုရားသခင်ကို အတိုက်အခံလုပ်နေခြင်း မဟုတ်လော။ ထိုသို့သော လူတစ်ဦးသည် သမ္မာတရားကို အမှန်တကယ်ပင် ပိုင်ဆိုင်သလော။ လူတို့သည် ရန်သူများအပေါ် အသိစိတ်၊ မကောင်းဆိုးဝါးများအတွက် ချစ်ခြင်းမေတ္တာနှင့် စာတန်အတွက် သနားကရုဏာ ထားရှိပါက၊ ၎င်းတို့သည် ဘုရားသခင်၏အမှုကို တမင်တကာ နှောင့်ယှက်နေကြသည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဘုရားနှုတ်ကပတ်တော်တွေက ကျွန်မကို နက်နက်ရှိုင်းရှိုင်း တရားစီရင်သလို ခံစားရစေတယ်။ ကျွန်မဦးလေးက နှစ်အတော်ကြာ နှင်ထုတ်ခံရပြီးသားလေ။ သူ့မှာ အသိစိတ်နဲ့ ဆင်ခြင်တုံတရား နည်းနည်းလောက်ရှိမယ်ဆိုရင် လူတွေကို ထိခိုက်နစ်နာစေတာ၊ အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်တာ၊ ဘုရားသခင်ကို ဆန့်ကျင်တာတွေ အများကြီးလုပ်ပြီးတဲ့နောက်မှာ အပြစ်ရှိစိတ် ခံစားရမှာပါ။ သူ ကိုယ့်ကိုယ်ကိုယ် ဆင်ခြင်သုံးသပ်မယ်၊ စိတ်မကောင်းဖြစ်ပြီး နောင်တရခဲ့မှာပေါ့။ အထူးသဖြင့် ဒီကာလအတွင်းမှာ ညီအစ်ကိုမောင်နှမတွေနဲ့ ကျွန်မက သူနဲ့ မိတ်သဟာယ ပြုပေးပြီး သူ့ပြဿနာတွေကို ထောက်ပြပေးခဲ့ပေမဲ့ သူ့မှာ ကိုယ့်ကိုယ်ကိုယ် သိနားလည်မှု ဘာဆိုဘာမှ မရှိခဲ့ဘူး။ ပြီးခဲ့တဲ့နှစ်အနည်းငယ်မှာ ကျွန်မကို မုန်းတီးရုံသာမက ခေါင်းဆောင်ကို ပိုလို့တောင် မုန်းတီးခဲ့ပါတယ်။ သူ နှင်ထုတ်ခံရတာက တခြားလူတွေကြောင့် သက်သက်ပဲလို့ သူ ယုံကြည်နေပြီး သူ့ကို နှင်ထုတ်ခဲ့တဲ့ ခေါင်းဆောင်အပေါ် မကျေမချမ်းဖြစ်ခဲ့ပြီး ရဲတွေဆီမှာ ခေါင်းဆောင်ရဲ့ ဓာတ်ပုံကိုတောင် ဖော်ထုတ်ပေးခဲ့တယ်။ အဲဒီနောက်မှာ ခေါင်းဆောင်က အယောင်ဆောင်နဲ့ အန္တိခရစ် ဖြစ်တယ်ဆိုပြီး ပြစ်တင်ရှုတ်ချရင်းနဲ့ ခေါင်းဆောင်အပေါ် သူ့ရဲ့ အာဃာတတွေကို ဆက်ပြီး ဖြန့်ဝေခဲ့တယ်။ သူ့မှာ ဆိုးယုတ်တဲ့သူရဲ့ အနှစ်သာရ ရှိတယ်၊ သူ့သဘာဝက သမ္မာတရားကို အရမ်း မနှစ်မြို့တဲ့အပြင် မုန်းတီးတယ်ဆိုတာနဲ့ သူ ဘယ်တော့မှ နောင်တရပြီး ပြောင်းလဲမှာ မဟုတ်ဘူးဆိုတာတွေက ရှင်းနေပါတယ်။ အဲဒီလို တကယ် ဆိုးယုတ်တဲ့လူတစ်ယောက်နဲ့ ရင်ဆိုင်ရတဲ့အခါ၊ ကျွန်မက အသိစိတ်ရှိဖို့နဲ့ ကျေးဇူးဆပ်ဖို့ကိုပဲ ဆက်အလေးထားနေခဲ့တယ်၊ သူ့ဘက်ကနေ ကာကွယ်ပေးပြီး သူ့အကြောင်း ကောင်းတာတွေ လိုက်ပြောနေခဲ့တယ်၊ အသင်းတော်က သူ့ကို ပြန်လက်ခံလာဖို့ မျှော်လင့်ချက်နဲ့ပေါ့။ ကျွန်မ တကယ်ကို ကြောင်းကျိုးမမြင်ဖြစ်ပြီး မိုက်မဲခဲ့တာပါ၊ အကောင်းနဲ့အဆိုးကို မခွဲခြားနိုင်ခဲ့ဘူး။ ကျွန်မက စာတန်ကို မျက်နှာလိုမျက်နှာရလုပ်ပြီး ဆိုးယုတ်တဲ့သူတွေဘက်က ရပ်တည်တဲ့အပြင် ဘုရားသခင်ကို အတိုက်အခံလုပ်နေတာ မဟုတ်လား။

နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ဖတ်ပြီးတော့ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကျွန်မ နားလည်မှုတချို့ရခဲ့တယ်။ အဲဒီအခါကျမှ ကျွန်မဦးလေးကို အသင်းတော်ထဲ ပြန်လက်မခံသင့်ဘူးဆိုတာကို ပိုပြီး ပြင်းပြင်းထန်ထန် ခံစားလာရတယ်။ ဘုရားသခင်က ပြောသည် “သင်၏ ကြိုးစားလုပ်ဆောင်မှု မည်မျှပင် ချီးမွမ်းထိုက်သည်၊ သင်၏ အရည်အချင်းများ မည်မျှ အထင်ကြီးစရာဖြစ်သည်၊ သင်သည် ငါ့နောက်သို့ မည်မျှ နီးကပ်စွာ လိုက်သည်၊ သင်သည် မည်မျှ ကျော်ကြားသည်၊ သို့မဟုတ် သင်၏ သဘောထားကို သင် မည်မျှတိုးတက်စေပြီးဖြစ်သည်တို့ကို ငါဂရုမစိုက်ပေ။ သင်သည် ငါ၏တောင်းဆိုချက်များကို မဖြည့်ဆည်း သေးသရွေ့၊ ငါ၏ချီးမွမ်းခြင်းကို သင် လုံးဝ ရရှိနိုင်မည် မဟုတ်။ သင်တို့၏ ထိုစိတ်ကူးများနှင့် တွက်ချက်မှုများအားလုံးကို အမြန်ဆုံး ပယ်ဖျက်ပြီး ငါ၏သတ်မှတ်ချက်များကို လေးလေးနက်နက် စတင်သဘောထားလော့။ သို့မဟုတ်လျှင် ငါ၏အမှုကို အဆုံးတိုင်စေရန်အလို့ငှာ အယောက်တိုင်းကို ပြာအဖြစ်သို့ ငါပြောင်းလဲပစ်မည်ဖြစ်ပြီး၊ အဆိုးဆုံးအနေဖြင့် ငါ၏နှစ်ပေါင်းများစွာ အမှုနှင့် ဆင်းရဲဒုက္ခခံစားခြင်းကို အချည်းနှီးအဖြစ်သို့ ပြောင်းလဲပစ်မည် ဖြစ်သည်၊ အကြောင်းမှာ ငါ၏နိုင်ငံတော်ထဲသို့ ငါ၏ရန်သူများနှင့် ဆိုးယုတ်မှုအနံ့ထွက်ကာ စာတန်၏ ယခင် တစ်ပုံစံတည်းသော ပုံသဏ္ဌာန် ရှိဆဲဖြစ်သော လူတို့ကို ငါမခေါ်ဆောင်နိုင်သည့်အတွက်၊ သို့မဟုတ် ၎င်းတို့ကို နောက်တစ်ခေတ်ထဲသို့ ခေါ်ဆောင်မသွားနိုင်သည့်အတွက်ပင်တည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပြစ်မှားခြင်းများက လူသားကိုငရဲသို့ ဦးဆောင်လမ်းပြလိမ့်မည်) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ဘုရားသခင်ရဲ့ သန့်ရှင်းပြီး ဖြောင့်မတ်တဲ့၊ ပုန်ကန်ပြစ်မှားလို့ မရနိုင်တဲ့ စိတ်သဘောထားကို ကျွန်မ ခံစားမိသလို လူတွေကို ဆက်ဆံဖို့အတွက် ဘုရားသခင်ထားရှိတဲ့ စည်းမျဉ်းတွေကိုလည်း နားလည်လာပါတယ်။ နှင်ထုတ်ခံထားရတဲ့သူတွေအနေနဲ့ ဘုရားသခင်ကို ဆက်ယုံကြည်ရင်၊ ဧဝံဂေလိကို ဆက်ဟောပြီး နောင်တရကြောင်း ပြသရင်၊ သူတို့ကို အသင်းတော်ထဲ ပြန်လက်ခံလို့ရတယ်လို့ အထက်အဆင့် ခေါင်းဆောင်တွေ ပြောတာကို ကျွန်မ ကြားရတုန်းက၊ ဒါကို ဦးလေးရဲ့ အပြင်ပန်း အပြုအမူနဲ့ ယှဉ်ကြည့်ခဲ့တယ်။ သူ နှင်ထုတ်ခံရပြီးတဲ့နောက်မှာ ဧဝံဂေလိတရားကို ဆက်ဟောပြောခဲ့တယ်၊ အဆင်းနီတဲ့ နဂါးကြီးရဲ့ ဖမ်းဆီးညှဉ်းပန်းနှိပ်စက်မှုအောက်မှာ ဘုရားသခင်ကို မငြင်းပယ်ခဲ့ဘူးဆိုပြီး ကျွန်မ တွေးခဲ့တယ်။ ဒါကြောင့် သူ့မှာ ကိုယ့်ကိုယ်ကိုယ် ပြန်လည်ဆင်ခြင်သုံးသပ်မှုနဲ့ သိနားလည်မှု မရှိပေမဲ့ သူ့ကို ပြန်လက်ခံလို့ ရနိုင်သေးတယ်လို့ ကျွန်မ ထင်ခဲ့တာပါ။ ဘုရားနှုတ်ကပတ်တော်ကို ဖတ်ပြီးတဲ့နောက်မှာတော့၊ ကျွန်မ သဘောပေါက်လာတယ်။ လူတွေကို တိုင်းတာဖို့ ဘုရားသခင်မှာ စံနှုန်းတွေ ရှိသလို လူတွေကို လက်ခံဖို့ အသင်းတော်မှာလည်း စည်းမျဉ်းတွေ ရှိတယ်ဆိုတာကိုပေါ့။ အထူးသဖြင့် အတိတ်က မကောင်းမှုပြုလို့ နှင်ထုတ်ခံရသူတွေအတွက်ဆိုရင် သူတို့ရဲ့ ဒုစရိုက်အမှုတွေကို တကယ် နားလည်သဘောပေါက်ပြီး နောင်တရတဲ့အပြင် ပြောင်းလဲသွားခြင်း ရှိမရှိဆိုတာကို အကဲဖြတ်ဖို့က အရေးကြီးပါတယ်။ သူတို့ မပြောင်းလဲရင် အသင်းတော်က ဘယ်တော့မှ ပြန်လက်ခံလို့ မရပါဘူး။ ကျွန်မဦးလေး နှင်ထုတ်ခံရပြီးတဲ့နောက်မှာ ဧဝံဂေလိတရားကို ဆက်ဟောပြောပြီး ကောင်းတဲ့ အပြုအမူတချို့ ပြခဲ့ပေမဲ့ သူ့ရဲ့ အတိတ်က ဒုစရိုက်အမှုတွေနဲ့ ဖောက်ပြန်ပျက်စီးတဲ့ သဘာဝကို နည်းနည်းလေးတောင် ပြန်လည်ဆင်ခြင်သုံးသပ်တာ၊ နားလည်တာ မရှိခဲ့ပါဘူး။ တခြားသူတွေက သူနဲ့ ဘယ်လောက်ပဲ မိတ်သဟာယ ပြုပေးပြီး သူ့ပြဿနာတွေကို ထောက်ပြပါစေ၊ ဒါမှမဟုတ် သူ့ကို ပြုပြင်ပြီး ဖော်ထုတ်ပါစေ၊ သူ ဘာကိုမှ သဘောပေါက်လာတာ မရှိပါဘူး။ ကိုယ့်ကိုယ်ကိုယ် ဆင်ခြင်သုံးသပ်ဖို့ သူ့ကို တိုက်တွန်းတဲ့ ဘယ်သူ့ကိုမဆို ရန်လိုပြီး ခေါင်းဆောင်တွေအပေါ် အာဃာတတွေ ဖြန့်ဝေတယ်၊ လူတွေကို အထင်အမြင်မှားစေတယ်၊ ပြီးတော့ အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်ပါတယ်။ အဲဒီလို သိသာထင်ရှားတဲ့ ဆိုးယုတ်တဲ့သူနဲ့ နတ်ဆိုးတစ်ကောင် နှင်ထုတ်ခံရတာက ဘုရားသခင်ရဲ့ ဖြောင့်မတ်ခြင်းကြောင့် သက်သက်ပါပဲ။ ဘုရားသခင်က ဒီလိုပြောတဲ့အတိုင်းပါပဲ။ “အကြောင်းမှာ ငါ၏နိုင်ငံတော်ထဲသို့ ငါ၏ရန်သူများနှင့် ဆိုးယုတ်မှုအနံ့ထွက်ကာ စာတန်၏ ယခင် တစ်ပုံစံတည်းသော ပုံသဏ္ဌာန် ရှိဆဲဖြစ်သော လူတို့ကို ငါမခေါ်ဆောင်နိုင်သည့်အတွက်၊ သို့မဟုတ် ၎င်းတို့ကို နောက်တစ်ခေတ်ထဲသို့ ခေါ်ဆောင်မသွားနိုင်သည့်အတွက်ပင်တည်း။” ဒါပေမဲ့ ကျွန်မကတော့ သူ့ဘက်က ပြောပေးနေတုန်းပဲ၊ သူ့ကို အသင်းတော်က ပြန်လက်ခံစေချင်နေတုန်းပဲ။ ကျွန်မ ဘုရားသခင်ကို ဆန့်ကျင်နေတာ မဟုတ်လား။ ဒါကို သဘောပေါက်လိုက်တော့ ကျွန်မ သမ္မာတရားကို နားမလည်တဲ့အပြင် အရမ်းကို မသိနားမလည်ဖြစ်ပြီး မိုက်မဲခဲ့တယ်ဆိုတာကို ပိုလို့တောင် ခံစားရတယ်။

နောက်ပိုင်းမှာ ရောဂါကနေ ပြန်လည်ကျန်းမာလာအောင် အနားယူဖို့ လိုနေသေးတာကြောင့် ဦးလေးနဲ့ ကျွန်မ မကြာခဏ ထိတွေ့ဆက်ဆံဖြစ်တယ်။ သူ့အပြုအမူက ပိုလို့တောင် ဆိုးလာတယ်။ ခေါင်းဆောင်တွေကို ဝေဖန်တာ တင်မကဘဲ သန့်ရှင်းသော ဝိညာဉ်တော် အသုံးပြုတဲ့လူကိုပါ အထက်စီးဆန်ဆန် ပြောတယ်။ ဒီအရာကြောင့် သမ္မာတရားကို မုန်းတီးပြီး ဘုရားရဲ့ ရန်သူဖြစ်တဲ့ သူ့ရဲ့ အနှစ်သာရကို ကျွန်မ ပိုလို့တောင် ရှင်းရှင်းလင်းလင်း မြင်သွားတယ်။ တစ်ချိန်က သူ့အတွက် ပြောပေးခဲ့မိလို့လည်း ကျွန်မ အပြစ်ရှိသလို ခံစားရပြီး နောင်တရမိပါတယ်။ ကိုယ့်ကိုယ်ကိုယ် မမေးဘဲ မနေနိုင်ခဲ့ဘူး၊ “ဒီလို လုံးဝဥဿုံ ဆိုးယုတ်တဲ့သူရဲ့ ကျေးဇူးကို ဘာလို့ ငါက အမြဲ ပြန်ဆပ်ချင်နေရတာလဲ”လို့ပေါ့။ အရင်တုန်းကတော့ အကြောင်းရင်းကို ကျွန်မ ရှာမတွေ့ခဲ့ဘူး၊ နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ဖတ်ပြီး ပြဿနာရဲ့ အရင်းအမြစ်ကို တွေ့တဲ့အချိန်ကျမှ အကြောင်းရင်းကို ကျွန်မ ရှာတွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအဖွဲ့အစည်းအတွင်းနှင့် လူသားမျိုးနွယ်ကြားတွင် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဆိုသည့်အရာကဲ့သို့သော ကိုယ့်ကျင့်တရားအပြုအမူအပေါ် ထုတ်ပြန်ချက်များသည် လူတို့အား ၎င်းတို့၏ တာဝန်သည် အတိအကျ မည်သည့်အရာ ဖြစ်သည်ကို မပြောပြပေ။ ထိုအစား လူတို့ ဆန္ဒရှိသည်ဖြစ်စေ၊ မရှိသည်ဖြစ်စေ၊ ဤသနားကြင်နာမှု လုပ်ရပ်များ ၎င်းတို့အပေါ် ကျရောက်သည့် အခြေအနေ၊ သို့မဟုတ် ဆက်စပ်အကြောင်းအရာက မည်သို့ရှိသည်ဖြစ်စေ ဤအရာများသည် လူတို့အား နည်းလမ်းတစ်ခုဖြင့် ပြုမူစဉ်းစားရန် ချည်နှောင်သော၊ သို့မဟုတ် ဖိအားပေးသော နည်းလမ်းတစ်ခု ဖြစ်သည်။ ရှေးတရုတ်ပြည်တွင် ကျေးဇူးပြန်ဆပ်ခြင်းနှင့်ဆိုင်သည့် ဥပမာများစွာရှိသည်။ ဥပမာ ဆာလောင်နေသော သူတောင်းစား ကောင်လေးတစ်ယောက်ကို မိသားစုတစ်စုက ယူဆောင်ပြီး ကျွေးမွေးသည်။ အဝတ်ဆင်ပေးသည်။ ကိုယ်ခံပညာများ လေ့ကျင့်ပေးပြီး၊ အသိပညာမျိုးစုံကို သင်ကြားပေးသည်။ သူကြီးလာသည်အထိ စောင့်ပြီးနောက် သူ့အား ဝင်ငွေအရင်းအမြစ်အဖြစ် စ၍ အသုံးပြုသည်။ မကောင်းမှုလုပ်ရန်၊ လူများအား သတ်ရန်၊ သူမလုပ်လိုသည့်အရာများကို လုပ်ရန် စေလွှတ်သည်။ သူလက်ခံရရှိသည့် အကူအညီများအရ သူ၏ ဇာတ်လမ်းကို ကြည့်လျှင် သူ ကယ်တင်ခံရခြင်းသည် ကောင်းသည့်အရာဖြစ်သည်။ သို့သော် နောက်ပိုင်းတွင် သူ့အား လုပ်ဆောင်ရန် အတင်းခိုင်းစေသည့်အရာကို ထည့်တွက်လျှင် ဤသည်မှာ အမှန်တကယ်တွင် ကောင်းသလော၊ ဆိုးသလော။ (ဆိုးသည်။) သို့သော် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ကဲ့သို့သော ရိုးရာယဉ်ကျေးမှု၏ သတ်မှတ်ချက်အောက်တွင် လူတို့သည် ဤအရာကို မခွဲခြားနိုင်ပေ။ အပေါ်ယံတွင် ထိုကလေးသည် မကောင်းမှုများကို လုပ်ဆောင်ပြီး လူတို့အား ထိခိုက်ခြင်း၊ လူသတ်သမားဖြစ်ခြင်း၊ လူအများစုက လုပ်ဆောင်ရန် ဆန္ဒရှိမည်မဟုတ်သည့်အရာများကို လုပ်ဆောင်ရန်မှလွဲ၍ ရွေးချယ်စရာမရှိသည့် ပုံစံရှိသည်။ သို့သော် သူ၏ အရှင်သခင်၏ အမိန့်အရ မကောင်းသောအရာများကို ပြုလုပ်ပြီး သတ်ဖြတ်သည့် အချက်သည် စိတ်အတွင်း၌ သူ၏ ကြင်နာမှုအတွက် ပြန်ပေးဆပ်ရန် ဆန္ဒမှ လာသည်မဟုတ်လော။ အထူးသဖြင့် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဟူသကဲ့သို့သော တရုတ်ရိုးရာ ယဉ်ကျေးမှု၏ သတ်မှတ်ချက်ကြောင့် လူတို့သည် ဤအယူအဆများ၏ လွှမ်းမိုးထိန်းချုပ်ခြင်းကို မဖြစ်မနေခံရသည်။ လူတို့ပြုမူပုံ၊ ဤလုပ်ရပ်များနောက်ရှိ ရည်ရွယ်ချက်နှင့် အရင်းခံကြောင်းများသည် ဤအရာများ၏ သေချာပေါက် ချုပ်ချယ်ခြင်းကို ခံရသည်။ ထိုကလေးသည် ထိုအခြေအနေသို့ အပို့ခံရသောအခါ သူ၏ ပထမဆုံးအတွေးသည် မည်သည့်အရာ ဖြစ်မည်နည်း။ ‘ငါ့ကို ဒီမိသားစုက ကယ်တင်ခဲ့တယ်။ သူတို့က ငါ့အပေါ် ကောင်းတယ်။ ငါ ကျေးဇူးမသိတတ်လို့မဖြစ်ဘူး။ သူတို့ ကြင်နာမှုကို ပြန်ပေးဆပ်ရမယ်။ ငါ သူတို့ကို အသက်ကြွေး တင်ထားတယ်။ ဒါကြောင့် ငါ့အသက်ကို သူတို့အတွက် အပ်နှံရမယ်။ သူတို့ငါ့ကို ခိုင်းတာမှန်သမျှကို လုပ်သင့်တယ်။ မကောင်းမှုလုပ်ပြီး လူတွေကို သတ်ဖို့ဆိုရင်တောင်မှပေါ့။ မှန်သလား၊ မှားသလားဆိုတာ စဉ်းစားလို့မရဘူး။ သူတို့ကြင်နာမှုကိုပဲ ပြန်ပေးဆပ်ရမယ်။ ငါ မလုပ်ရင် လူသားဟု ခေါ်ထိုက်ပါဦးမလား’ဟူ၍ ဖြစ်သည်။ ရလဒ်အနေဖြင့် ထိုမိသားစုက သူ့အား တစ်စုံတစ်ယောက်ကို သတ်စေလိုသည့်၊ သို့မဟုတ် မကောင်းသည့်အရာတစ်ခုကို လုပ်စေလိုသည့် အချိန်တိုင်းတွင် သူက တုံ့ဆိုင်းခြင်း၊ သို့မဟုတ် သံသယတစ်ခုမျှ မရှိဘဲ လုပ်ဆောင်သည်။ ထို့ကြောင့် သူ၏ ပြုမူဆောင်ရွက်မှုများ၊ ပြန်လှန်မေးခွန်းမထုတ်သည့် နာခံမှုအားလုံးတို့သည် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဆိုသည့် အယူအဆနှင့် အမြင်၏ အမိန့်ပေးခြင်းကို ခံရသည်မဟုတ်လော။ သူသည် ထိုကိုယ်ကျင့်တရားစံကို ဖြည့်ဆည်းနေခြင်းမဟုတ်သလော။ (ဟုတ်သည်။) ဤဥပမာမှ မည်သည့်အရာကို သင်မြင်သနည်း။ ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်သင့်သည်’ ဆိုသည်မှာ ကောင်းသည့်အရာ ဟုတ်သလော၊ မဟုတ်သလော။ (မဟုတ်ပါ။ ထိုအရာတွင် စည်းမျဉ်းမရှိပါ။) အမှန်တကယ်တွင် ကြင်နာမှုကို ပြန်လည်ပေးဆပ်သောသူတွင် စည်းမျဉ်းတစ်ခုရှိသည်။ အတိအကျပြောရသော် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်သင့်သည်’ ဟူ၍ ဖြစ်သည်။ တစ်စုံတစ်ယောက်က သင့်ကို ကြင်နာမှုပြုလျှင် အပြန်အလှန်အနေဖြင့် သင်သည် ဤသို့ လုပ်ဆောင်ရမည်။ သင်သည် ဤသို့လုပ်ဆောင်ရန် ပျက်ကွက်လျှင် သင်က လူသားမဟုတ်ပေ။ ဤအတွက် သင်က ရှုတ်ချခံရလျှင် သင်ပြောနိုင်သည့်အရာ တစ်ခုမျှမရှိပေ။ ‘ညောင်စေ့လောက် ကျေးဇူးပြုခံရလျှင် ညောင်ပင်ကြီးလောက် ပြန်ဆပ်သင့်သည်’ ဟူသော ဆိုရိုးစကားရှိသည်။ သို့သော် ဤဖြစ်ရပ်တွင် ထိုကလေးက သေးငယ်သည့် ကြင်နာမှု လုပ်ရပ်တစ်ခုကို ရရှိခြင်းမဟုတ်ဘဲ ဘဝကို ကယ်တင်ပေးသော ကြင်နာမှုကို လက်ခံရရှိခဲ့ခြင်း ဖြစ်သောကြောင့် အပြန်အလှန်အနေဖြင့် ဘဝဖြင့် ပြန်ပေးဆပ်ရမည့် အကြောင်းရင်း သာ၍ ရှိပေသည်။ ကြင်နာမှုကို ပြန်ပေးဆပ်သည့် အကန့်အသတ်၊ သို့မဟုတ် စည်းမျဉ်းများကို သူမသိပေ။ သူ၏ အသက်ကို ဤမိသားစုကပေးထားသည်ဟု သူယုံကြည်သည်။ ထို့ကြောင့် အပြန်အလှန်အနေဖြင့် သူ၏ အသက်ကို ၎င်းတို့ထံ ဆက်ကပ်အပ်နှံရပြီး လူသတ်ခြင်း၊ သို့မဟုတ် အခြားမကောင်းမှုများအပါအဝင် သူ့အပေါ် ၎င်းတို့ တောင်းဆိုသမျှကို လုပ်ဆောင်ရသည်။ ကြင်နာမှုကို ပြန်ပေးဆပ်သည့် ဤနည်းလမ်းသည် စည်းမျဉ်း၊ သို့မဟုတ် ကန့်သတ်ချက်မရှိပေ။ သူသည် မကောင်းမှုပြုသူများကို ကြံရာပါတစ်ဦးအဖြစ် အလုပ်အကျွေးပြုခဲ့ပြီး ထိုသို့လုပ်ဆောင်ရာတွင် သူ့ကိုယ်သူ ပျက်စီးစေခဲ့သည်။ ကြင်နာခြင်းကို ဤသို့ ပြန်ပေးဆပ်ခြင်းမှာ သူ့အတွက် မှန်ကန်သလော။ မည်သို့ မှန်ကန်မည်နည်း။ ယင်းသည် အမှုအရာများကို လုပ်ဆောင်သည့် မိုက်မဲသော နည်းလမ်းတစ်ခု ဖြစ်ပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ သတိပြုမိသွားတယ်။ ကျွန်မက ဦးလေးအပေါ် အမြဲတမ်း ကျေးဇူးကြွေးတင်ပြီး၊ အပြစ်ရှိသလို ခံစားနေရတာ၊ အမှားကို ပြန်ပြင်ချင်ပြီး သူ့ကျေးဇူးကို ပြန်ဆပ်ချင်နေခဲ့တာတွေက အဓိကကတော့ “တစ်လုတ်စားဖူး သူ့ကျေးဇူး”၊ “ညောင်စေ့လောက် ကျေးဇူးပြုခံရရင် ညောင်ပင်ကြီးလောက် ကျေးဇူးပြန်ဆပ်ရမည်” ဆိုတဲ့ ကိုယ်ကျင့်တရားဆိုင်ရာ အတွေးအခေါ်တွေရဲ့ ချည်နှောင်တာ၊ ဘောင်ခတ်တာကို ကျွန်မ ခံထားရလို့ပါပဲ။ ကျွန်မ အလိုအပ်ဆုံးအချိန်မှာ တစ်ယောက်ယောက်က ကူညီခဲ့ရင်၊ ဒါမှမဟုတ် အသက်အန္တရာယ် ကြုံနေရချိန်မှာ ကျွန်မအသက်ကို ကယ်ခဲ့ရင် ဒီကျေးဇူးကို တစ်သက်လုံး မှတ်ထားပြီး နောင်တစ်ချိန်မှာ ကောင်းကောင်း ပြန်ဆပ်ရမယ်လို့ ကျွန်မ ယုံကြည်ခဲ့တယ်။ ဒါကို လုပ်မှသာ ကျွန်မမှာ အသိစိတ်နဲ့ လူ့သဘာဝ ရှိမယ်ပေါ့။ ကျေးဇူးဆပ်ဖို့ မသိရင် ကျွန်မက ကျေးဇူးကန်းတဲ့သူ၊ လူ့သဘာဝမရှိတဲ့သူ ဖြစ်သွားပြီး လူတွေရဲ့ ပစ်ပယ်တာ၊ ကျေးဇူးကန်းတဲ့ကောင်လို့ ခေါ်တာကို ခံရမယ်လေ။ ဥပမာအနေနဲ့ ကျွန်မအမေကိုပဲ ကြည့်။ သူ့မှာ မောင်နှမ လေးယောက်ရှိပြီး အတိတ်တုန်းက သူတို့မိသားစုက ငွေကြေး ကျပ်တည်းခဲ့တယ်။ ဦးလေးအကြီးဆုံးရဲ့ ပညာရေးကို ထောက်ပံ့ဖို့အတွက် ဦးလေးအငယ်ဆုံးနဲ့ ကျွန်မအမေက ပညာဆက်သင်မယ့် အခွင့်အရေးကို စွန့်လွှတ်ခဲ့ရတယ်။ နောက်ဆုံးမှာ ဦးလေးအကြီးဆုံးက တည်ငြိမ်တဲ့ အလုပ်တစ်ခု ရသွားတော့ သူက မောင်နှမတွေကို ပြန်ထောက်ပံ့မယ်လို့ အစတုန်းကတော့ မိသားစုက မျှော်လင့်ခဲ့ကြတာပေါ့။ ဒါပေမဲ့ သူက မောင်နှမတွေကို မကူညီတဲ့အပြင် သူ့အမေအရင်းကိုတောင် မထောက်ပံ့ခဲ့ဘူး။ ဆွေမျိုးမိတ်ဆွေတွေ အားလုံးက သူ့ကို ကျေးဇူးကန်းတဲ့သူလို့ ခေါ်ကြပြီး လူတိုင်း ဝိုင်းပစ်ပယ်တဲ့သူ ဖြစ်သွားတယ်။ အဲဒီလို ပတ်ဝန်းကျင်မှာ ကြီးပြင်းလာရတော့ နောင်တစ်ချိန်ကျရင် ကျွန်မက အသိစိတ်ရှိတဲ့သူ၊ ကျေးဇူးဆပ်ဖို့ သိတတ်တဲ့သူ ဖြစ်ရမယ်လို့ ခံစားခဲ့တယ်။ အဲဒီလို အတွေးအခေါ်တွေရဲ့ လွှမ်းမိုးမှုကြောင့် ကိစ္စတွေ ကြုံလာတဲ့အခါ အမှားအမှန်ကို မခွဲခြားနိုင်သလို၊ ဘယ်လိုလူမျိုးကို ကျေးဇူးဆပ်နေလဲဆိုတာကိုလည်း ပိုင်းခြားမသိမြင်ခဲ့ဘူး။ ကျွန်မရဲ့ လုပ်ရပ်တွေက သမ္မာတရား စည်းမျဉ်းတွေနဲ့ ညီမညီဆိုတာကိုလည်း ဂရုမစိုက်ခဲ့ဘူး။ တစ်ယောက်ယောက်က ကျွန်မအပေါ် ကျေးဇူးပြုဖူးသရွေ့ အဲဒါကို မှတ်ထားပြီး ပြန်ဆပ်ချင်စိတ် ဖြစ်နေခဲ့တယ်။ ဦးလေးကိစ္စလိုပါပဲ၊ သူ့ကို နှင်ထုတ်ဖို့ ကျွန်မ လက်မှတ်ထိုးရမယ့်အချိန်တုန်းက သူက ကျွန်မအသက်ကို ကယ်ခဲ့ဖူးတယ်၊ ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို ဟောပြောပေးခဲ့ပြီး သားသမီးအရင်းလို ဆက်ဆံခဲ့တာကြောင့် ဒီကျေးဇူးတရားက ကျွန်မကို လက်မှတ်ထိုးဖို့ ခက်ခဲစေခဲ့တယ်။ အဲဒီလို လက်မှတ်ထိုးလိုက်တာက ကျွန်မကို အသိစိတ်မရှိတဲ့၊ ကျေးဇူးကန်းတဲ့သူ ဖြစ်သွားစေမှာကို ကျွန်မ ကြောက်ခဲ့တယ်။ နောက်ဆုံးမှာ လက်မှတ်ထိုးလိုက်ပေမဲ့ ကျွန်မရဲ့ အသိစိတ်က အဲဒါကို မေ့လို့မရတဲ့အပြင်၊ သူ့အပေါ် ကျေးဇူးကြွေးတင်နေသလို ခံစားခဲ့ရတယ်။ ပြီးတော့ အိမ်နဲ့အဝေးမှာ တာဝန်ထမ်းဆောင်နေတုန်း နေမကောင်းဖြစ်တော့ ဦးလေးက အပြေးအလွှား ရောက်လာပြီး ကျွန်မကို ပြုစုဖို့အတွက် ငွေအားရောလူအားရော စိုက်ထုတ်ခဲ့တယ်၊ အဲဒါက ကျွန်မကို ပိုလို့တောင် အပြစ်ရှိသလို ခံစားစေခဲ့တယ်။ ဒါကြောင့် လူတွေကို လက်ခံတဲ့ စည်းမျဉ်းတွေနဲ့ပတ်သက်ပြီး အထက်အရပ် ခေါင်းဆောင်တွေရဲ့ မိတ်သဟာယကို ကြားပြီးတဲ့နောက်မှာ၊ ဒီအခွင့်အရေးကို အသုံးချပြီး ဦးလေးကို ကျေးဇူးဆပ်ချင်ခဲ့တယ်။ အကျိုးဆက်အနေနဲ့ကတော့ ပြီးခဲ့တဲ့နှစ်အနည်းငယ်အတွင်းမှာ သူလုပ်ခဲ့တဲ့ မကောင်းမှုကို ဦးလေးက ဆင်ခြင်သုံးသပ်တာ၊ နားလည်တာ မရှိဘူးဆိုတာ ရှင်းနေခဲ့ပြီး သူ နှင်ထုတ်ခံရတာနဲ့ပတ်သက်လို့ အငြိုးထားတဲ့အပြင် သူ့ကို နှင်ထုတ်ခဲ့တဲ့ အသင်းတော်ခေါင်းဆောင်ကို အဆင်းနီတဲ့ နဂါးကြီးဆီမှာ ဖော်ထုတ်ပေးခဲ့တာတွေ ရှိနေခဲ့ပေမဲ့ “တစ်လုတ်စားဖူး သူ့ကျေးဇူး” ဆိုတဲ့ အတွေးအခေါ်ရဲ့ ထိန်းချုပ်တာကို ကျွန်မ ခံခဲ့ရလို့ ခေါင်းဆောင်တွေရှေ့မှာ သူ့အကြောင်း ကောင်းတာတွေ ပြောခဲ့တယ်။ သူ့ကို အသင်းတော်က ပြန်လက်ခံပြီး ကျွန်မရဲ့ ကျေးဇူးကြွေးကို ပြန်ဆပ်ခွင့်ရဖို့ မျှော်လင့်ရင်းနဲ့ သူ့ရဲ့ မကောင်းတဲ့ အပြုအမူတွေကို ဖုံးဖိပြီး ဖုံးကွယ်ပေးခဲ့မိတယ်။ “တစ်လုတ်စားဖူး သူ့ကျေးဇူး” ဆိုတဲ့ ရိုးရာအတွေးအခေါ်က ကျွန်မကို ဘောင်ခတ်ထားပြီး အကောင်းနဲ့အဆိုး၊ အမှားနဲ့အမှန်ကို မခွဲခြားနိုင်အောင် လုပ်နေတယ်ဆိုတာ ကျွန်မ သဘောပေါက်လိုက်တယ်။ အဲဒါက ကျွန်မကို စည်းမျဉ်းတွေ၊ ကိုယ်ကျင့်တရား အဓိက စံနှုန်း မရှိဘဲ ပြုမူစေခဲ့တယ်။ အခုက အသင်းတော်ကို သန့်စင်ပြီး ဆိုးယုတ်တဲ့သူတွေ၊ အန္တိခရစ်တွေနဲ့ မယုံကြည်သူတွေကို ဖယ်ရှားနေတဲ့ အချိန် ဖြစ်ပါတယ်။ ကျွန်မက အသိစိတ်ရှိဖို့နဲ့ ဆိုးယုတ်တဲ့သူတွေရဲ့ ကျေးဇူးကို ပြန်ဆပ်ဖို့ပဲ ဆက်ပြီး အာရုံစိုက်နေမယ်၊ သူတို့ကို အသင်းတော်က ပြန်လက်ခံလာစေချင်နေမယ်ဆိုရင် ကျွန်မက ဆိုးယုတ်သောသူတွေရဲ့ ကြံရာပါ ဖြစ်ပြီး အဖျက်အမှောင့်လုပ်တာတွေ၊ နှောင့်ယှက်တာတွေကို ဖြစ်စေတာ မဟုတ်လား။ “သူတောင်းစားက ကျေးဇူးဆပ်ဖို့ လူသတ်တာ” လို့ ဘုရားသခင်ပြောတဲ့အရာနဲ့ ကျွန်မရဲ့ အပြုအမူက သဘာဝအရ ဘာများ ကွာခြားတာ တစ်ခုခုရှိလို့လဲ။ ဒါကို နားလည်လိုက်တော့ “တစ်လုတ်စားဖူး သူ့ကျေးဇူး” ဆိုတဲ့ ရိုးရာကိုယ်ကျင့်တရား အတွေးအခေါ်ရဲ့ မှားယွင်းပြီး အဓိပ္ပာယ်မဲ့မှုနဲ့ အဆိပ်အတောက်ကို ကျွန်မ ရှင်းရှင်းလင်းလင်း မြင်လိုက်ရတယ်။ ဒါဟာ လုံးဝ အထင်အမြင်မှားစေတဲ့အပြင် ဖောက်ပြန်ပျက်စီးစေတဲ့ မှားယွင်းပြီး အဓိပ္ပာယ်မဲ့တဲ့ အယူအဆတစ်ခုပါပဲ။

နောက်ပိုင်းမှာ ကျွန်မ ဘုရားနှုတ်ကပတ်တော်တွေကို ပိုဖတ်ဖြစ်တယ်။ “‘တစ်လုတ်စားဖူး သူ့ကျေးဇူး’ ဆိုသည့် ရိုးရာယဉ်ကျေးမှုအယူအဆကို ပိုင်းခြားသိမြင်ဖို့ လိုသည်။ အရေးကြီးဆုံးအပိုင်းမှာ ‘ကြင်နာမှု’ ဆိုသည့် စကားဖြစ်သည်။ ဤကြင်နာမှုကို မည်သို့ ရှုမြင်သင့်သနည်း။ ထိုအရာက ‘ကြင်နာခြင်း’၏ မည်သည့်ရှုထောင့်နှင့် သဘာဝကို ရည်ညွှန်းသနည်း။ ‘တစ်လုတ်စားဖူး သူ့ကျေးဇူး’ ဆိုသည့်အရာ၏ ရည်ရွယ်ချက်မှာ အဘယ်နည်း။ လူတို့အနေဖြင့် ဤမေးခွန်းများကို အဖြေရှာရမည် ဖြစ်ပြီး မည်သည့် အခြေအနေအောက်တွင်မျှ ဤကျေးဇူးဆပ်ခြင်း အယူအဆ၏ ဘောင်ခတ်ခြင်း မခံရပေ။ သမ္မာတရား လိုက်စားသူ မည်သူမဆိုအတွက်၊ ဤသည်မှာ လုံးဝ ပဓာနကျပေသည်။ လူသား၏ အယူအဆများအရ ‘ကြင်နာခြင်း’ ဆိုသည်မှာ အဘယ်နည်း။ သာ၍သေးငယ်သောအဆင့်တွင် ကြင်နာခြင်းသည် သင်ဒုက္ခရောက်သောအခါ တစ်စုံတစ်ယောက်က ကူညီခြင်းဖြစ်သည်။ ဥပမာ သင် ဆာလောင်နေသောအခါတွင် တစ်စုံတစ်ယောက်က သင့်အား ထမင်းတစ်ဇလုံပေးခြင်း၊ သို့မဟုတ် သင် ရေအလွန်ငတ်နေသောအချိန်တွင် ရေတစ်ဘူးပေးခြင်း၊ သို့မဟုတ် သင်လဲကျပြီး ပြန်မထနိုင်သောအခါတွင် သင့်အား ထနိုင်ရန် ကူညီပေးခြင်းတို့ ဖြစ်သည်။ ဤအရာများအားလုံးက ကြင်နာခြင်း အပြုအမူများ ဖြစ်သည်။ ကြီးမားသော ကြင်နာခြင်းအပြုအမူမှာ စိုးရိမ်ဖွယ်ကောင်းသော အကျပ်အတည်း၌ သင်ရှိနေသောအခါတွင် တစ်စုံတစ်ယောက်က သင့်အား ကယ်တင်ခြင်းဖြစ်သည်။ ဤသည်မှာ အသက် ကယ်သော ကြင်နာခြင်းဖြစ်သည်။ သင်သည် သေလောက်သည့် အန္တရာယ်ရှိပြီး တစ်စုံတစ်ဦးက သင့်အား သေခြင်းကို ရှောင်ရှားရန် ကူညီသည့်အခါ၊ ၎င်းတို့သည် အခြေခံအားဖြင့် သင့်အသက်ကို ကယ်တင်ပေးခြင်းဖြစ်သည်။ ဤအရာများသည် လူတို့က ‘ကြင်နာမှု’ အဖြစ် မြင်သော အရာအချို့ဖြစ်သည်။ ဤကြင်နာခြင်းမျိုးသည် သေးနုပ်သော၊ ရုပ်ဝတ္ထုဆန်သော အကူအညီတိုင်းထက် သာလွန်သည်။ ဤသည်မှာ ငွေကြေး၊ သို့မဟုတ် ရုပ်ဝတ္ထုများနှင့် တိုင်းတာ၍မရသော ကြီးမြတ်သည့် ကြင်နာခြင်းဖြစ်သည်။ ထိုအရာကို လက်ခံရရှိသောသူတို့သည် ကျေးဇူးတင်စကား အနည်းငယ်မျှဖြင့် ဖော်ပြရန် မဖြစ်နိုင်သော ကျေးဇူးတင်ရှိခြင်းမျိုးကို ခံစားရသည်။ သို့သော် လူတို့အနေဖြင့် ဤနည်းဖြင့် ကြင်နာခြင်းကို တိုင်းတာခြင်းသည် တိကျမှန်ကန်သလော။ (မတိကျပါ။) အဘယ်ကြောင့် တိကျမှန်ကန်ခြင်းမရှိဟု သင် ပြောသနည်း။ (ဤတိုင်းတာမှုသည် ရိုးရာယဉ်ကျေးမှု၏ စံနှုန်းများတွင် အခြေခံထားသောကြောင့် ဖြစ်သည်။) ဤသည်မှာ သီအိုရီနှင့် အယူဝါဒကို အခြေခံသော အဖြေဖြစ်ပြီး မှန်သည့်ပုံစံရှိနိုင်သော်လည်း ထိုကိစ္စ၏ အနှစ်သာရသို့ မရောက်ရှိပေ။ ဤသို့ဆိုလျှင် ဤအရာကို လက်တွေ့ကျသည့် အသုံးအနှုန်းဖြင့် မည်သို့ရှင်းပြ၍ရနိုင်သနည်း။ ထိုအကြောင်းကို သေချာ စဉ်းစားလော့။ မကြာသေးခင်က လူတစ်ဦးသည် သူ၏ ပိုက်ဆံအိတ်ကျပြီး သတိမထားမိသည့် အွန်လိုင်းဗီဒီယိုတစ်ခုအကြောင်းကို ငါ ကြားရသည်။ ပိုက်ဆံအိတ်ကို ထိုသူ့နောက်လိုက်သော ခွေးငယ်တစ်ကောင်က ကောက်ယူလိုက်ပြီး ထိုလူက ဤအရာကို မြင်သောအခါ ခွေးအား သူ၏ ပိုက်ဆံအိတ်ကို ခိုးသည့်အတွက် ရိုက်သည်။ အဓိပ္ပာယ်မဲ့သည်မဟုတ်လော။ ထိုလူသည် ခွေးလောက် ကိုယ်ကျင့်တရားမရှိပေ။ ခွေး၏ လုပ်ရပ်များသည် လူသား၏ ကိုယ်ကျင့်တရားစံနှုန်းများနှင့် လုံးဝ ကိုက်ညီသည်။ လူသားက ‘ပိုက်ဆံအိတ်ကျခဲ့တယ်’ ဟု အော်ခေါ်မည်ဖြစ်သည်။ သို့သော် ခွေးက စကားမပြောနိုင်သောကြောင့် ပိုက်ဆံအိတ်ကို တိတ်တဆိတ်ကောက်ယူပြီး ထိုလူနောက်သို့ ပြေးလိုက်သွားသည်။ ဤသို့ဆိုလျှင် ခွေးတစ်ကောင်သည် ရိုးရာယဉ်ကျေးမှုက အားပေးသော အပြုအမူကောင်းအချို့ကို လုပ်ဆောင်နိုင်လျှင် ဤအရာက လူသားများနှင့် ပတ်သက်ပြီး မည်သည့်အရာကို ပြောသနည်း။ လူသားများသည် အသိစိတ်နှင့် ဆင်ခြင်တုံတရားဖြင့် မွေးဖွားလာသည်။ ထို့ကြောင့် ၎င်းတို့အားလုံးသည် ဤအရာများကို ပို၍ လုပ်ဆောင်နိုင်စွမ်းရှိသည်။ တစ်စုံတစ်ယောက်က ၎င်းတို့၏ အသိစိတ်အပေါ် နားလည်ခံယူတတ်ခြင်းရှိသရွေ့ ဤတာဝန်နှင့် ဝတ္တရားမျိုးကို ဖြည့်ဆည်းနိုင်သည်။ အလုပ်ကြိုးစားလုပ်ရန်၊ သို့မဟုတ် အဖိုးအခပေးဆပ်ရန် မလိုအပ်ပေ။ အားစိုက်မှုအနည်းငယ်သာ လိုအပ်ပြီး အကူအညီဖြစ်သည့်အရာ၊ အခြားလူများအတွက် အကျိုးရှိသည့်အရာတစ်ခုကို လုပ်ဆောင်ခြင်းနှင့်သာ ဆိုင်သည်။ သို့သော် ဤလုပ်ဆောင်မှု၏ သဘောသဘာဝကို ‘ကြင်နာမှု’ အဖြစ် အမှန်တကယ် အသိအမှတ်ပြုသလော။ ကြင်နာမှုပြုခြင်း အဆင့်သို့ ရောက်သလော။ (မရောက်ပါ။) မရောက်သောကြောင့် လူတို့က ပြန်လည်ပေးဆပ်ရန် ပြောဖို့ လိုအပ်သလော။ လိုအပ်မည် မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) “ဘုရားသခင်က သင့်ကို ကယ်တင်ချင်ပါက ယင်းကို ပြီးမြောက်ရန် မည်သူ၏ အစေခံမှုများကို သူ အသုံးပြုသည်ဖြစ်စေ ပထမဦးစွာ ဘုရားသခင်ကို သင် ကျေးဇူးတင်ပြီး ယင်းကို ဘုရားသခင်ထံမှ ခံယူသင့်ပေသည်။ ကျေးဇူးတင်စိတ်ဖြင့် တစ်စုံတစ်ဦးထံ မိမိ၏ ဘဝကို ပေးအပ်ဖို့ မဆိုထားနှင့်၊ သင်၏ ကျေးဇူးတင်စိတ်ကို လူတို့ထံ အဓိက မရှေးရှုထားသင့်ပေ။ ဤသည်မှာ ကြီးလေးသော အမှားတစ်ခု ဖြစ်သည်။ အရေးကြီးသည့်အရာမှာ သင်၏ စိတ်နှလုံးသည် ဘုရားသခင်ကို ကျေးဇူးတင်ရှိပြီး ယင်းကို ဘုရားသခင်ထံမှ သင် ခံယူခြင်းဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ “တစ်လုတ်စားဖူး သူ့ကျေးဇူး” ဆိုတဲ့ စကားစုထဲက “ကျေးဇူး” ဆိုတာနဲ့ပတ်သက်ပြီး နားလည်မှုအသစ်နဲ့ အဓိပ္ပာယ်ဖွင့်ဆိုချက်အသစ်ကို ကျွန်မ ရရှိခဲ့တယ်။ ကျွန်မ အခက်အခဲတွေ၊ အန္တရာယ်တွေ ရင်ဆိုင်ရတဲ့အခါ ဒါမှမဟုတ် အသက်အန္တရာယ်ရှိနေချိန်မှာ တစ်ယောက်ယောက်က ကျွန်မကို ကူညီပေးခဲ့ရင်၊ အသက်ကိုတောင် ကယ်တင်ပေးခဲ့ရင်၊ အဲဒါက နောင်တစ်ချိန်မှာ ကျွန်မ သတိရပြီး ပြန်ဆပ်သင့်တဲ့ ကြီးမားတဲ့ ကျေးဇူးတရားတစ်ခုပဲလို့ ကျွန်မ တွေးလေ့ရှိခဲ့တယ်။ အခုတော့ ဘုရားနှုတ်ကပတ်တော်ကနေတစ်ဆင့် ဒီအရာတွေ အားလုံးကို ကျေးဇူးလို့ ခေါ်လို့ မရဘူးဆိုတာ ကျွန်မ သဘောပေါက်သွားတယ်၊ ဒါတွေက လူတွေရဲ့ အလိုအလျောက်တုံ့ပြန်တာတွေ၊ အသိစိတ်ရှိတဲ့ ဘယ်သူမဆို လုပ်နိုင်တဲ့ အရာတွေ သက်သက်ပါပဲ။ ကျွန်မဦးလေးဆိုရင်လည်း ဆရာဝန်တစ်ယောက်အနေနဲ့ ကျွန်မ အန္တရာယ်ဖြစ်နေတာကို မြင်တဲ့အခါ အသက်ကယ်ပေးတာက ပုံမှန်ကိစ္စဖြစ်ပြီး သူ့ရဲ့ တာဝန်ပါပဲ။ ဒါ့အပြင် ကျွန်မရဲ့ ဒီထွက်သက်ဝင်သက်က ဘုရားသခင်ဆီက လာတာပါ၊ ကျွန်မရဲ့ အသက်ရှင်ခြင်းနဲ့ သေခြင်းက ဘုရားသခင်ရဲ့ အချုပ်အခြာအာဏာအောက်မှာ ရှိပါတယ်။ ဦးလေးက ကယ်လိုက်လို့ချည်းပဲ ကျွန်မ အသက်ရှင်နေတာ မဟုတ်ပါဘူး။ အဖေဆုံးသွားပြီးတဲ့နောက် ကျွန်မအမေက ကလေးအများကြီးကို ကျွေးမွေးဖို့ စရိတ်စကို ကာမိဖို့ ရုန်းကန်နေရချိန်မှာ ဦးလေးက ကျွန်မကို သူနဲ့အတူ ဆေးပညာ သင်ခိုင်းပြီး သူ့အိမ်မှာပဲ စားသောက်နေထိုင်စေခဲ့တဲ့အပြင်၊ ကျွန်မ ကျန်းမာရေး မကောင်းတာ မြင်လို့ အာဟာရဖြစ်မယ့် အစားအစာတွေ ကျွေးခဲ့တယ်။ နောက်နှစ်အနည်းငယ်ကြာလို့ ကျွန်မ ဆေးရုံတက်ရတဲ့အခါမှာလည်း သူက ပြုစုစောင့်ရှောက်ပေးခဲ့တယ်။ ဒီအရာအားလုံးဟာ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေ ဖြစ်ပြီး ဒါတွေကို ဘုရားသခင်ဆီကနေ ကျွန်မ ခံယူသင့်ပါတယ်။ ပြီးတော့ ဦးလေးက ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို ကျွန်မတို့ကို ဟောပြောပေးခဲ့တာ၊ ဒါကလည်း ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုပါပဲ။ ကျွန်မ ကျေးဇူးတင်သင့်တဲ့အရှင်က ဘုရားသခင်ပါပဲ။ ဒါကို နားလည်သွားတဲ့အခါ ဦးလေးအပေါ် ကျွန်မ ခံစားနေရတဲ့ အပြစ်ရှိစိတ်တွေ နောက်ဆုံးမှာ သက်သာသွားတော့တယ်။

ဒီအတွေ့အကြုံကနေတစ်ဆင့်၊ “တစ်လုတ်စားဖူး သူ့ကျေးဇူး” ဆိုတဲ့ ရိုးရာကိုယ်ကျင့်တရား အတွေးအခေါ်ရဲ့ မှားယွင်းပြီး အဓိပ္ပာယ်မဲ့မှုအပြင်၊ အဲဒါက လူတွေကို ချည်နှောင်ပြီး ထိခိုက်စေပုံကိုပါ ကျွန်မ ရှင်းရှင်းလင်းလင်း မြင်လာရတယ်။ ဒါသာ မရှိရင် ကျွန်မက စည်းမျဉ်းတွေ၊ ကိုယ်ကျင့်တရား အဓိက စံနှုန်းမရှိဘဲ ကျေးဇူးကို လက်လွတ်စပယ် ပြန်ဆပ်နေမိမှာဖြစ်ပြီး ကိုယ့်ကိုယ်ကိုယ် သတိမထားမိဘဲ ဘုရားသခင်ကိုတောင် အတိုက်အခံလုပ်နေမိမှာပါ။ ဒီလိုအသတိတရားရလာစေခဲ့တာက ဘုရားနှုတ်ကပတ်တော်တွေပါပဲ။ ဘုရားသခင်ကို ကျေးဇူးတင်ပါတယ်။


၅။ ပျက်ပြယ်မသွားသော နာကျင်မှုတစ်ခု

၂၀၀၂ ခုနှစ်ရဲ့ နှောင်းပိုင်းကာလ ရက်တစ်ရက်မှာ၊ ကျွန်တော့်တာဝန်ကို ထမ်းဆောင်နေတုန်း ရုတ်တရက် ရဲအဖမ်းခံလိုက်ရတယ်။ သူတို့က ကျွန်တော့်ကို ဧည့်ဂေဟာဆီ ခေါ်သွားပြီး၊ ကျွန်တော့်ရဲ့ ဘဏ်ငွေအဝင်အထွက် ဗီဒီယိုကို ပြတယ်။ ငွေတွေကို ဘယ်ကရတယ်၊ ကျွန်တော် ဘယ်မှာနေတယ်၊ ဘယ်သူက အသင်းတော်ကို ဦးဆောင်တယ် ဆိုတာတွေကို မရပ်မနားမေးကြတယ်။ ကျွန်တော် ဖြေဖို့ငြင်းတော့ နည်းအမျိုးမျိုးနဲ့ ညှဉ်းဆဲတယ်။ ကျွန်တော့်ကို အတင်းဆောင့်ကြောင့်ထိုင်ခိုင်းတယ်၊ သားရေဖိနပ်တွေနဲ့ မျက်နှာကို ရက်ရက်စက်စက် ဖြတ်ရိုက်တယ်၊ ပြီးတော့ “အိပ်ခွင့်မပေးတဲ့” နည်းမျိုးတွေ သုံးပြီး ရဲဆယ်ယောက်ကျော်က ကျွန်တော့်ကို ဝိုင်းစစ်ဆေးကြတယ်၊ ကျွန်တော့်ကို ပေးမအိပ်ကြဘူးဆိုတဲ့ သဘောလေ။ ကျွန်တော် မျက်လုံးမှိတ်တဲ့အခါတိုင်းမှာ၊ ရဲတွေက မျက်နှာကို ခပ်ပြင်းပြင်း ဖြတ်ရိုက်တယ်၊ ကြမ်းကြမ်းတမ်းတမ်း ကန်တယ်။ ဒါမှမဟုတ် နားနားကပ်ပြီး ရုတ်တရက် အကျယ်ကြီး အော်တယ်။ အချိန်အကြာကြီး အိပ်ရေးပျက်ခဲ့ရတော့ စိတ်ရှုပ်ထွေးတာ၊ အပြင်းဖျားတာ၊ ခေါင်းမူးတာ၊ နားအူနေတာတွေကို တွေ့ကြုံခဲ့ရတယ်။ ကျွန်တော် နှစ်ထပ်တောင် စမြင်လာတယ်။ ရဲတွေ ညှဉ်းဆဲတာ ရက်နှစ်ဆယ်ပြည့်တဲ့အခါ ကျွန်တော့်ခန္ဓာကိုယ်က မခံနိုင်တော့ဘူး။ ကျွန်တော် မြေပေါ်ပြိုလဲသွားပြီး၊ ထဖို့ အားမမွေးနိုင်တော့ဘူး။ ကျွန်တော့်မျက်လုံးတွေ မပွင့်တော့ဘဲ သတိလစ်ချင်သလိုလိုဖြစ်လာပြီ။ အသက်ရှူရတာတောင် ခက်လာပြီး အချိန်မရွေး သေသွားနိုင်သလို ခံစားရတယ်။ ကျွန်တော် ကြောက်တဲ့စိတ်နဲ့ပြည့်သွားတယ်။ ကျွန်တော့်အမေ၊ မိန်းမနဲ့ ကလေးတွေအကြောင်းကို မနားတမ်း တွေးနေမိတယ်။ ကျွန်တော် သေသွားရင် သူတို့ဖြေမဆည်နိုင်ဘဲ အရမ်းစိတ်ထိခိုက်ကုန်ကြမှာကို စိုးမိတယ်။ အဲဒီနောက်မှာ သူတို့ဘယ်လို ဆက်အသက်ရှင်ကြမလဲပေါ့။ ရီဝေဝေဖြစ်နေချိန်မှာ၊ ရဲတွေက၊ “မင်းလို ခေါင်းမာတဲ့ ကောင်မျိုးတွေ သေသွားရင် ဘယ်သူမှ ဂရုစိုက်မှာ မဟုတ်ဘူး။ ငါတို့ မင်းကို ဘယ်သူမှ မသိတဲ့တစ်နေရာရာမှာ မြေမြှုပ်ပစ်မှာ”လို့ ပြောတာကို ကြားလိုက်ရတယ်။ သူတို့က၊ “မင်းဘယ်မှာနေတယ်ဆိုတာပဲ ငါတို့ကို ပြော၊ ဒီအမှုကို ငါတို့ ပိတ်လိုက်မယ်။ ငါတို့ မင်းနဲ့ တစ်ညလုံး ဒုက္ခခံပြီး မနေချင်ဘူးကွ”လို့လည်း ပြောကြတယ်။ ကျွန်တော် ကိုယ့်ဘာသာ တွေးမိတယ်။ “ဒီညမှာ ငါ ဘာတစ်ခုမှ မပြောရင်၊ ကျော်ဖြတ်ဖို့ဆိုတာ ဖြစ်နိုင်မှာ မဟုတ်ဘူး။ အသေးအဖွဲလေးတစ်ခုခုလောက် ငါ ပြောလိုက်သင့်တယ်ထင်တယ်”လို့ပေါ့။ ကျွန်တော့်ကို ဧည့်ခံခဲ့တဲ့ အစ်မကြီးအကြောင်းကို တွေးမိတယ်။ သူက အသင်းတော်ကိစ္စတွေကို နည်းနည်းပဲ သိတယ်။ သူ့အိမ်မှာ ကျွန်တော် နေတာ ဝန်ခံလိုက်ရင်၊ အသင်းတော်ကို ထိခိုက်မှာ မဟုတ်ဘူး၊ မဟုတ်လားပေါ့။ ကျွန်တော် အဖမ်းခံခဲ့ရတာ ရက်နှစ်ဆယ်ဖြစ်နေပြီ။ သူ့အိမ်မှာရှိတဲ့ ဘုရားနှုတ်ကပတ်တော်စာအုပ်တွေကို ရွှေ့ထားတာ ကြာလောက်ပြီလေ။ ဘာအထောက်အထားမှ သူတို့ မရှာနိုင်ခဲ့ရင် အဲဒီအစ်မကြီးကို ရဲတွေက ဘာမှလုပ်လို့ရမှာ မဟုတ်ဘူး၊ မဟုတ်လား။ အဲဒီအစ်မကြီးရဲ့အိမ်ကို ကျွန်တော် ပြောပြလိုက်တယ်။ ကျွန်တော့်ပါးစပ်ကနေ စကားတွေ ထွက်သွားတာနဲ့ ကျွန်တော့်စိတ်က ချက်ချင်း ရှင်းသွားပြီး၊ ကျွန်တော် ယုဒတစ်ယောက် ဖြစ်လာခဲ့ပြီမှန်း သိလိုက်တယ်။ ကျွန်တော် တော်တော်ကြီး ပိုကြောက်လာပြီး တစ်ကိုယ်လုံး ကျောက်ရုပ်လိုဖြစ်သွားတယ်။ ကျွန်တော် ကိုယ့်ကိုယ်ကိုယ် အပြစ်တင်မိပြီး အရမ်း နောင်တရမိတယ်။ ကျွန်တော် ယုဒတစ်ယောက်ဖြစ်လာပြီး ညီအစ်မတစ်ယောက်ကို သစ္စာဖောက်ခဲ့ပုံကို မုန်းမိတယ်။ ကိုယ်ပြောခဲ့တာတွေ ပြန်ပြင်ဖို့ အဲဒီအချိန်ကို ပြန်သွားလိုက်ချင်တယ်။ ဒါပေမဲ့ အားလုံးက အရမ်းနောက်ကျသွားပြီ။ အဲဒီအစ်မက သူ့ကိုယ်ပိုင် ဘေးကင်းလုံခြုံမှုကို အလေးမထားဘဲ ကျွန်တော့်ကို ဧည့်ခံခဲ့ပုံကို တွေးမိတယ်။ ဒါပေမဲ့ ကျွန်တော်က ကိုယ့်ကိုယ်ကိုယ် ကယ်တင်ဖို့ သူ့ကို သစ္စာဖောက်မိခဲ့တယ်။ ကျွန်တော့်အသိစိတ်က ပိုလို့တောင် လိပ်ပြာမသန့်ဖြစ်ရပြီး ဘာလူ့သဘာဝမှမရှိခဲ့လို့ ကိုယ့်ကိုယ်ကိုယ် မုန်းမိတယ်။ အထူးသဖြင့် ဘုရားနှုတ်ကပတ်တော်တွေကို သတိရမိတဲ့အခါမှာပေါ့။ “ဆင်းရဲဒုက္ခကြီးစွာ ခံစားရချိန်များတွင် ငါ့အပေါ် စိုးစဉ်းမျှ သစ္စာစောင့်သိမှု မပြသခဲ့သူများအား ငါသည် နောက်ထပ် သနားကြင်နာတော့မည် မဟုတ်ဘဲ ငါ၏ကရုဏာသည် အကန့်အသတ်ရှိ၏။ ထို့ပြင် တစ်ချိန်က ငါ့ကို သစ္စာဖောက်ခဲ့သူ မည်သူ့ကိုမျှ ငါနှစ်သက်ခြင်းမရှိ၊ ၎င်းတို့၏မိတ်ဆွေများ၏ အကျိုးအပေါ် သစ္စာဖောက်သူများနှင့် ငါသည် သာ၍ပင် ပတ်သက်ဆက်နွှယ်လိုခြင်း မရှိ။ ထိုသူသည် မည်သူပင်ဖြစ်စေ ဤသည်မှာ ငါ၏စိတ်သဘောထား ဖြစ်သည်။ ငါ၏နှလုံးကို ကြေကွဲစေသူ မည်သူမဆို ငါ့ထံမှ ဒုတိယအကြိမ် သက်ညှာမှု ရလိမ့်မည် မဟုတ်ကြောင်းနှင့် ငါ့အပေါ်သစ္စာရှိနေခဲ့သောသူ မည်သူမဆို ငါ၏နှလုံးသားတွင် ထာဝရ တည်ရှိနေမည် ဖြစ်ကြောင်း သင်တို့ကို ငါပြောကြားရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဒီနှုတ်ကပတ်တော်တွေက ကျွန်တော့်စိတ်နှလုံးကို ဓါးတစ်စင်းလို ထိုးဖောက်သွားတယ်။ ကျွန်တော့်ရဲ့ အသိစိတ်က ပိုလို့တောင် လိပ်ပြာမလုံဖြစ်ခဲ့ရတယ်။ ကျွန်တော့်စိတ်နှလုံးထဲ သိခဲ့တယ်။ ဘုရားရဲ့ စိတ်သဘောထားက ဖြောင့်မတ်၊ သန့်ရှင်းတယ်၊ လူ့ရဲ့ ပုန်ကန်ပြစ်မှားမှုကို သည်းမခံဘူးဆိုတာပေါ့။ ဘုရားက ကိုယ့်ကိုယ်ကိုယ် ကယ်တင်ဖို့ သူ့ကို သစ္စာဖောက်ပြီး ညီအစ်ကို မောင်နှမတွေကို ဖော်ကောင်လုပ်တဲ့သူတွေကို မုန်းတယ်။ အဲဒီညီအစ်မကို သစ္စာဖောက်ပြီးတော့ ကျွန်တော်က ရှက်စရာကောင်းတဲ့ ယုဒဖြစ်လာပြီး ဘုရားရဲ့ စိတ်နှလုံးကို နာကျင်စေခဲ့တယ်။ ဘုရားက ခုချိန်မှာ ကျွန်တော့်ကို ကယ်တင်ဖို့ ဖြစ်နိုင်မှာ မဟုတ်ဘူး။ ကျွန်တော့်ရဲ့ဘုရားကိုယုံကြည်တဲ့ လမ်းကြောင်းကို ဖြတ်ပစ်ခဲ့တာ ကျွန်တော်ပါပဲ။ ဒီအရာအားလုံးကို စဉ်းစားကြည့်တဲ့အခါ၊ ကျွန်တော့်စိတ်နှလုံးက နာကျင်မှုနဲ့ အစိတ်စိတ် အမြွှာမြွှာ ဆုတ်ဖြဲခံနေရသလို ခံစားရတယ်။ ကျွန်တော် တစ်ညပြီးတစ်ည အိပ်လို့မရဘူး၊ မချိတင်ကဲဝေဒနာနဲ့ ကိုယ့်ကိုယ်ကိုယ် အပြစ်တင်ပြီး အသက်ရှင်ခဲ့တယ်။ ဘုရားနဲ့ အဲဒီအစ်မကြီးကို ကျွန်တော် အကြွေးတင်ခဲ့တယ်။ ကိုယ့်ကိုယ်ကိုယ် ခွင့်လွှတ်လို့မရခဲ့ဘူး။ အဲဒီနောက်မှာ၊ ကျွန်တော့်ဆီကနေ နောက်ထပ် ဘာတစ်ခုမှ မရနိုင်တာကို ရဲတွေက မြင်တော့၊ ကျွန်တော့်အပေါ် စွပ်စွဲချက်တွေ လုပ်ကြံဖန်တီးပြီး၊ ထောင်တစ်နှစ်ခွဲ ပြစ်ဒဏ်ချခဲ့ကြတယ်။ အဲဒီအချိန်မှာ၊ ကျွန်တော့် ခန္ဓာကိုယ်က အရမ်းအားနည်းတယ်။ အိမ်အပြင်ဘက် လေ့ကျင့်ခန်း လုပ်ရင်းနဲ့ ခြေလှမ်းနည်းနည်း လျှောက်ပြီးတဲ့အခါ ကျွန်တော် အရမ်းဟောဟဲလိုက်လာတယ်။ ရဲတွေက သူတို့ အသက်ဆုံးရှုံးသွားအောင် လုပ်မိမှာကို ကြောက်လို့ ရက်ငါးဆယ်အကြာမှာ ကျွန်တော့်ကို ဆေးခွင့်နဲ့ လွှတ်လိုက်ကြတယ်။ ဒါပေမဲ့ ဒေသတွင်းနယ်ပယ်ကနေ ကျွန်တော့်ကို ထွက်သွားခွင့်မပေးကြဘူး။ ကျွန်တော် ဘယ်မှာရှိတယ်ဆိုတာကို သူတို့ဆီ လတိုင်း အကြောင်းကြားရပြီး၊ သုံးလတစ်ကြိမ် ရဲစခန်းကို ယုံကြည်မှုသဘောထားနဲ့ပတ်သက်တဲ့အစီရင်ခံစာပို့ရတယ်။ အဲဒီအတောအတွင်းမှာ ရဲတွေက အဲဒီအစ်မရဲ့အိမ်ကို သွားကြပြီး၊ သူက သူ့တာဝန်တွေကို မထမ်းဆောင်နိုင်တော့ဘူး။

ကျွန်တော် အိမ်မှာ တစ်လကျော် နေခဲ့ပေမဲ့ နောက်တော့ ရဲ့တွေကို ကျွန်တော့်ကို ထပ်လာဖမ်းတယ်။ ဒါကြောင့် အလုပ်လုပ်ဖို့ တခြားမြို့ကို ကျွန်တော် အမြန်ထွက်ပြေးခဲ့ရတယ်။ အဲဒီနောက် သိပ်မကြာခင်မှာပဲ၊ ရဲတွေက ကျွန်တော့်ကို ဖမ်းဖို့ ဆောက်လုပ်ရေး လုပ်ငန်းခွင်မှာ ခြေရာခံမိသွားတယ်။ အဲဒီလုပ်ငန်းခွင်ကနေ ကျွန်တော် ညတွင်းချင်း ထွက်ပြေးခဲ့ရတယ်။ အဲဒီကာလက ကျွန်တော့်အတွက် အခက်ခဲဆုံး အချိန်ပဲ။ အသင်းတော်နဲ့ အဆက်အသွယ်ပြတ်တယ်။ ကျွန်တော့် ဆွေမျိုးတွေနဲ့ မိတ်ဆွေတွေက ကျွန်တော့်ကို အဆက်ဖြတ်ထားကြတယ်။ ကျွန်တော့်မှာ ပုန်းစရာနေရာမရှိဘဲ၊ နေရာအနှံ့ လျှောက်သွားခဲ့ရတယ်။ တံတားတွေအောက် ခဏခဏ အိပ်ခဲ့ရတယ်။ အဲဒီအချိန်မှာ ကျွန်တော် တော်တော့်ကို ကူကယ်ရာမဲ့ခဲ့တယ်။ ဘုရားက ကျွန်တော့်ကို မလိုချင်တော့သလိုမျိုးခံစားရတယ်။ ဘုရားရဲ့ စိတ်သဘောထားကို ကျွန်တော် ပုန်ကန်ပြစ်မှားမိပြီး အဲဒီလို ပြစ်ဒဏ်မျိုးနဲ့ ထိုက်တန်မှန်း ကျွန်တော် သိတယ်။ တကယ်တော့၊ ရုပ်ပိုင်းဆိုင်ရာ ဆင်းရဲဒုက္ခကို ကျွန်တော် သည်းခံနိုင်ပေမဲ့၊ ဘုရားသခင်၊ အသင်းတော် အသက်တာနဲ့ ဘုရားနှုတ်ကပတ်တော်တွေ ဖတ်နိုင်စွမ်းတွေကို ဆုံးရှုံးရတာတွေကြောင့် အသက်ရှင်ဖို့ထက် သေသာသေလိုက် ချင်ခဲ့တယ်။ ဘုရားကို ဆုမတောင်းရဲခဲ့ဘူး၊ သူ့ကို ဆုတောင်းဖို့ မထိုက်တန်သလို ခံစားခဲ့ရတယ်။ ကျွန်တော်က ဘုရားရဲ့ စက်ဆုပ်တာခံရတဲ့သူ ယုဒတစ်ယောက်ဖြစ်လာခဲ့သလိုမျိုး ခံစားရတယ်။ ဘုရားက ကျွန်တော့် ဆုတောင်းချက်တွေကို နားထောင်ပါဦးမလားပေါ့။ တစ်ညပြီးတစ်ည အိပ်လို့မရခဲ့သလို၊ နောင်တ အများကြီးနဲ့ ပြည့်နေခဲ့လို့ ကိုယ့်ကိုယ်ကို ဘယ်နှစ်ကြိမ်ဖြတ်ရိုက်နေခဲ့မိမှန်း မသိတော့ဘူး။ ခဏခဏဆိုသလို ကျွန်တော့်ရဲ့ နာကျင်မှုကို သေခြင်းနဲ့ အဆုံးသတ်လိုက်ချင်ခဲ့တယ်။ နောက်တော့၊ ဘုရားနှုတ်ကပတ်တော်တွေကို တွေးမိပြီး၊ သူ့ရည်ရွယ်ချက်ကို နည်းနည်းပို နားလည်လာခဲ့တယ်။ ဘုရားနှုတ်ကပတ်တော်တွေက ပြောတယ်။ “ယနေ့တွင် လူအများစု၌ ထိုအသိပညာ မရှိကြပေ။ ဒုက္ခဝေဒနာခံစားရခြင်းမှာ တန်ဖိုးမရှိဟု ၎င်းတို့ယုံကြည်ကြသည်၊ ၎င်းတို့သည် လောကကြီး၏ စွန့်ပစ်ခြင်းကိုခံကြရသည်၊ ၎င်းတို့၏ နေအိမ်အသက်တာ၌ သောကရောက်ကြရသည်၊ ၎င်းတို့သည် ဘုရားသခင်၏ ချစ်မြတ်နိုးခြင်းကို မခံကြရဘဲ ၎င်းတို့၏ ရှေ့ရေးများမှာ စိတ်ဓာတ်ကျဖွယ်ရာဖြစ်၏။ အချို့သူများ၏ ဒုက္ခဝေဒနာခံစားရခြင်းမှာ လွန်ကဲပြင်းထန်လာပြီး ၎င်းတို့၏အတွေးများသည် သေခြင်းတရားဘက်သို့ လှည့်သွားကြသည်။ ဤသည်မှာ ဘုရားသခင်အတွက် စစ်မှန်သော ချစ်ခြင်းမဟုတ်ပေ။ ထိုသို့သော လူများသည် သူရဲဘောကြောင်သူများ ဖြစ်ကြပြီး ၎င်းတို့၌ ဇွဲလုံ့လဝီရိယ မရှိကြပေ၊ ၎င်းတို့သည် အားနည်းပြီး အစွမ်းမရှိသူများပင် ဖြစ်ကြတော့သည်။ ဘုရားသခင်သည် သူ့ကို လူသားတို့ ချစ်ကြရန် စိတ်ထက်သန်သော်လည်း၊ လူသားက သူ့ကိုချစ်လေ၊ လူသား၏ ဒုက္ခဝေဒနာက ပိုကြီးလေဖြစ်ပြီး၊ လူသားက သူ့ကိုချစ်လေ၊ လူသား၏ စမ်းသပ်မှုများက ပိုကြီးလေဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နာကျင်သည့်စမ်းသပ်မှုများကို တွေ့ကြုံခြင်းဖြင့်သာ ဘုရားသခင်၏နှစ်လိုဖွယ်ကောင်းခြင်းကို သိနိုင်မည်) ဘုရားနှုတ်ကပတ်တော်တွေကို တွေးဆရင်းနဲ့၊ ကျွန်တော် ရင်ဆိုင်နေရတဲ့ အခြေအနေတွေက ဘုရားရဲ့ ဖြောင့်မတ်ခြင်းဖြစ်မှန်းကို သဘောပေါက်လိုက်တယ်။ ကျွန်တော့်ရဲ့ ယုဒနဲ့တူတဲ့ လုပ်ရပ်တွေအတွက် ထိုက်တန်တဲ့ အပြစ်ဒဏ်တစ်ခုပဲ။ ဒါပေမဲ့ ကျွန်တော့်ကို ဘုရားက ဖန်ဆင်းခဲ့တာ၊ ကိုယ့်အတွက် သေခြင်းကို ကျွန်တော် မရွေးသင့်ဘူး။ ဘုရားရဲ့ အပြစ်ပေးတာကို ကျွန်တော် လက်ခံသင့်တယ်။ အနာဂတ်မှာ၊ ကျွန်တော် အခွင့်ရတဲ့အခါတိုင်း ဘုရားနောက်ကို ဆက်လိုက်မယ်။ ဘုရားအတွက် အစေခံရမဲ့ သဘောဖြစ်ရင်တောင်၊ လိုလိုလားလားနဲ့ လုပ်မယ်။ ဒါကြောင့် ကျွန်တော့်ရဲ့ သေဖို့တွေးတဲ့ ဘယ်အတွေးကိုမဆို ကျွန်တော် ဖယ်ထုတ်ပြီး ဒူးထောက်ငိုယို ဆုတောင်းခဲ့တယ်။ “ဘုရားသခင်။ ကျွန်တော် သေထိုက်ပါတယ်။ ကျွန်တော် ကျိန်ခြင်းခံထိုက်ပါတယ်...”လို့ပေါ့။ ဘုရားကို ဆုတောင်းတဲ့ အချိန်အကြာကြီးမှာ ကျွန်တော် ဒီတစ်ခုတည်းပဲ ပြောနိုင်ပြီး ရှေ့ဆက်ပြောဖို့ ဆို့နင့်နေခဲ့တယ်။

၂၀၀၈ ခုနှစ်မှာ၊ ညီအစ်ကို မောင်နှမတွေက ကျွန်တော့်ကို ရှာတွေ့ပြီး၊ အဲဒီအစ်မကို သစ္စာဖောက်တာက ကျွန်တော့်ဇာတိပကတိ အားနည်းတဲ့ အခိုက်အတန့်တစ်ခုဖြစ်တယ်၊ အဲဒါကြောင့်နဲ့တော့ အသင်းတော်ကို သိသာထင်ရှားတဲ့ ဆုံးရှုံးမှု ဖြစ်မသွားခဲ့ပါဘူးလို့ ပြောကြတယ်။ ကျွန်တော့်ရဲ့ တစ်သမတ်တည်း တာဝန်ထမ်းဆောင်မှုက ကောင်းတယ်၊ ပြီးတော့ အသင်းတော်ကို ကျွန်တော့်ကို တာဝန်တစ်ခု ထပ်ပေးတယ်လို့လည်း ပြောကြတယ်။ အဲဒီအချိန်မှာ မျက်ရည်တွေကျတဲ့အထိ ကျွန်တော် စိတ်ထိခိုက်ခံစားရတယ်။ ဘုရားကို သစ္စာဖောက်ပြီး ယုဒလုပ်တာက ငရဲကို သွားရမဲ့သဘောဖြစ်ရင်တောင် အပြစ်ဒဏ်နဲ့ ထိုက်တန်တယ်လို့ ကျွန်တော် ယုံကြည်ခဲ့တာလေ။ ဒါပေမဲ့ ဘုရားက ကျွန်တော့်ရဲ့ ပြစ်မှားမှုအတိုင်း ကျွန်တော့်ကို မဆက်ဆံခဲ့ဘူး။ နောင်တရဖို့ အခွင့်အရေးတစ်ခု ပေးခဲ့တယ်။ ဘုရားကို ဘယ်လောက် အကြွေးတင်တယ်ဆိုတာကို သဘောပေါက်ပြီး ကျွန်တော် ပိုလို့တောင် နောင်တရမိသလို ကိုယ့်ကိုယ်ကိုယ် မုန်းမိတယ်။ ကျွန်တော့် စိတ်နှလုံးထဲမှာ ဆုံးဖြတ်လိုက်တယ်။ အနာဂတ်မှာ အသင်းတော်က ဘယ်တာဝန်တွေကိုပဲ အပ်ပါစေ၊ ကျွန်တော် တန်ဖိုးထားပြီး ဘုရားကို ပြန်ဆပ်ဖို့ ကောင်းကောင်း ထမ်းဆောင်မယ်။ နောက်ပိုင်းမှာ၊ ကွန်မြူနစ်ပါတီက နေရာအမျိုးမျိုးက ယုံကြည်သူတွေကို စဖမ်းတယ်။ ကျွန်တော်တို့ အသင်းတော်က ခေါင်းဆောင်နှစ်ယောက်လည်း အဖမ်းခံခဲ့ရတယ်။ သိပ်မကြာခင်မှာပဲ သူတို့က ယုဒလုပ်ပြီး အသင်းတော်ကနေ နှင်ထုတ်ခံခဲ့ရတာကို ကျွန်တော် ကြားရတယ်။ အဲဒီအချိန်မှာ ကျွန်တော်ကိုယ့်ဘာသာ တွေးမိတယ်။ “ယုဒပြောင်းသွားဖို့ သူတို့ နှင်ထုတ်ခံရပြီး ငါလည်း အဲဒီလို ပြုမူခဲ့တယ်ဆိုရင်၊ ငါ နှင်ထုတ်ခံရဖို့က အချိန်နဲ့ပဲ ဆိုင်တယ် မဟုတ်လား”လို့ပေါ့။ ဒီအရာတွေကို တွေးရင်းနဲ့ ကျွန်တော့် စိတ်နှလုံးက နည်းနည်း ဆို့နင့်သွားတယ်။ ကျွန်တော့်ရဲ့ ပြစ်မှားမှုက အရမ်းကြီးပြီး၊ ကျွန်တော် ဘယ်လောက်ပဲ အားထုတ်လိုက်စားပါစေ၊ ကယ်တင်ခြင်းအတွက် မျှော်လင့်ချက်က နည်းပါးပုံရတယ်လို့ ခံစားရတယ်။ တစ်နေ့မှာ ကျွန်တော့်တာဝန်တွေကို လုပ်တဲ့နေရာမှာ အမှားလုပ်မိရင်၊ အသင်းတော်က ကျွန်တော့်ကို နှင်ထုတ်နိုင်တယ်။ အဲဒီအချိန်မှာ ကျွန်တော် ပိုလို့တောင် နောင်တရမိတယ်။ ကိုယ့်သက်သေခံချက်မှာ ခိုင်ခိုင်မာမာ မရပ်တဲ့အတွက် ကိုယ့်ကိုယ်ကိုယ် မုန်းမိတယ်။ အဲဒီတုန်းက ကိုယ့်သက်သေခံချက်မှာသာ ခိုင်ခိုင်မာမာ ရပ်ခဲ့ရင် ဒီလို ဆင်းရဲဒုက္ခခံရမှာ မဟုတ်ဘူးလေ။ အားလုံးက ဘာလို့လဲဆိုတော့ ကျွန်တော်က သေဖို့ အရမ်းကြောက်ခဲ့ပြီး အညံ့စားဘဝကို အသက်ရှင်ဖို့ ပိုနှစ်သက်ခဲ့လို့ပဲ။ ကိုယ့်လမ်းကိုရွေးပြီးပြီဆိုတော့ ကိုယ့်ဒုက္ခကိုယ်ခံရမယ်။ တခြားဘယ်သူ့ကိုမှ အပြစ်တင်နေလို့မရဘူး။ ဒါကြောင့် ကျွန်တော့်တာဝန်တွေကို ကျွန်တော် ပိုအားထုတ်ပြီး ထမ်းဆောင်ခဲ့တယ်။ ကိုယ့်ပြစ်မှားမှုကို ကောင်းမှုများများနဲ့ ပေးချေဖို့ မျှော်လင့်ပြီးတော့ပေါ့။ လူတွေအတွက် ဘုရားရဲ့ ကောင်းကြီးတွေ၊ ကတိတွေနဲ့ နှစ်သိမ့်၊ အားပေးတဲ့ စကားတွေကိုတော့ အဲဒါတွေက ကျွန်တော်နဲ့ မပတ်သက်တော့သလို၊ မဆိုင်တော့သလို ခံစားရတယ်။ နောက်ပိုင်းမှာ၊ လူတွေကို ရှင်းလင်းဖို့အတွက် အချက်အလက်တွေကို စီစဉ်တဲ့နေရာမှာ ကျွန်တော် ပူးပေါင်းလုပ်ဆောင်တော့ ယုဒတွေနဲ့ပတ်သက်တဲ့ အချက်အလက်တွေကို ကျွန်တော် စုဆောင်း၊ စီစဉ်တဲ့အခါတိုင်းမှာ၊ ကိုယ်က ယုဒလုပ်ပြီး အဲဒီအစ်မကို ထိခိုက်နစ်နာစေခဲ့တာကို ကျွန်တော် သတိရခဲ့တယ်။ ဒီကိစ္စက ကျွန်တော့် စိတ်နှလုံးထဲမှာ တစ်သက်လုံးစွဲကျန်ရစ်ခဲ့တာ။ အဲဒါကို တွေးတဲ့အခါတိုင်းမှာ စွပ်စွဲခံရသလို ခံစားရပြီး နာကျင်မှုက ဓားနဲ့ အထိုးခံရသလိုပဲ။ ဒီကိစ္စက ကျွန်တာ့် စိတ်နှလုံးထဲမှာ အမြဲစွဲထင်တဲ့ အစွန်းအထင်းနဲ့ နာကျင်မှုတစ်ခု ဖြစ်လာခဲ့တယ်။ နောက်ပိုင်းမှာ၊ နှလုံးရောဂါနဲ့ သွေးတိုးလိုမျိုး ရောဂါအမျိုးမျိုး ကျွန်တော် ဖြစ်လာခဲ့ပြီး ကျွန်တော့် ကျန်းမာရေး ဆိုးသွားခဲ့တယ်။ ကျွန်တော် စတွေးမိတယ်။ ငါ ပြစ်ဒဏ်ပေးတာကို တွေ့ကြုံနေခဲ့ရတာလား။ ဒါမှမဟုတ် ဘုရားက ငါ့ကို စွန့်ပစ်ခဲ့ပြီလား။ ဒါက ကျွန်တော့် စိတ်နှလုံးမှာ ပိုတောင်ကြီးမားတဲ့ ဆင်းရဲဒုက္ခနဲ့ အားနည်းမှုကို ဖြစ်စေခဲ့တယ်။ တစ်ခါတလေ ကျွန်တော့်တာဝန်ကို ထမ်းဆောင်ရာမှာ ဖောက်ပြန်ပျက်စီးမှု ထုတ်ဖော်ပြမိတဲ့အခါ၊ ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရား ရှာဖို့လိုမှန်း သိခဲ့တယ်။ ဒါပေမဲ့ နောက်တော့ ကျွန်တော့် ပြစ်မှားမှု ဘယ်လောက်ကြီးမားပြီး အဲဒါရဲ့ သဘာဝက ဘယ်လောက်ပြင်းထန်မှန်း စဉ်းစားမိခဲ့တော့ ကျွန်တော် တွေးမိတယ်။ ဘုရားက ငါ့ကို ကယ်တင်နိုင်ပါဦးမလား။ သမ္မာတရားကို နားလည်အောင် သူ ငါ့ကို ဉာဏ်အလင်းပေးဦးမလားလို့ပေါ့။ အဲဒီလိုနဲ့၊ စိတ်ဓာတ်ကျတဲ့ အခြေအနေမှာ ကျွန်တော် အသက်ရှင်နေခဲ့ရတယ်။

တစ်နေ့မှာ၊ ညီအစ်မတစ်ယောက်က ကျွန်တော့် အခြေအနေကို သိပြီး ကျွန်တော့်ကို ကူညီဖို့ သူ့အတွေ့အကြုံကို မိတ်သဟာယပြုခဲ့တယ်။ ဘုရားနှုတ်ကပတ်တော် တစ်ပိုဒ်ကိုလည်း ကျွန်တော့်ကို ဖတ်ပြတယ်။ ဘုရားသခင်က ပြောသည် “ဘုရားသခင်သည် လူတစ်ဦး ကယ်တင်ခံရမည်၊ မခံရမည်ကို ၎င်းတို့၏ ဖောက်ပြန်ပျက်စီးခြင်း အဆင့်အပေါ် အခြေခံ၍ ဆုံးဖြတ်သလော။ ၎င်းတို့ကို တရားစီရင်ရန်၊ မစီရင်ရန်ဖြစ်စေ၊ ပြစ်တင်ဆုံးမရန်၊ မဆုံးမရန်ဖြစ်စေ ၎င်းတို့၏ ပြစ်မှားမှု အတိုင်းအတာ၊ သို့မဟုတ် ၎င်းတို့၏ ဖောက်ပြန်ပျက်စီးခြင်း ပမာဏအပေါ် အခြေခံ၍ သူ ဆုံးဖြတ်သလော။ ၎င်းတို့၏ ခရီးပန်းတိုင်နှင့် အဆုံးသတ်ကို ၎င်းတို့၏ ပုံပန်းများ၊ မိသားစု နောက်ခံ၊ ၎င်းတို့၏ အစွမ်းအစ အဆင့်၊ သို့မဟုတ် ၎င်းတို့ မည်မျှ ဆင်းရဲဒုက္ခ ခံခဲ့ရသည်ဆိုသည်တို့အပေါ် အခြေခံ၍ သူ ဆုံးဖြတ်သလော။ ဘုရားသခင်သည် သူ၏ ဆုံးဖြတ်ချက်များအတွက် ဤအရာများကို အခြေခံအဖြစ် မသုံးခဲ့ပေ။ ဤအရာများကို သူ ကြည့်ပင်မကြည့်ပေ။ ထို့ကြောင့် ဘုရားသခင်သည် လူတို့ကို ဤအရာများပေါ် အခြေခံ၍ အကဲမဖြတ်သည့်အတွက် သင်သည်လည်း လူတို့ကို ဤအရာများပေါ် အခြေခံ၍ အကဲမဖြတ်သင့်ကြောင်းကို သင်နားလည်ရပေမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ သမ္မာတရားကို ရရှိရန်၊ အနီးအနားတွင်ရှိသော လူများ၊ ဖြစ်ရပ်များနှင့် အမှုအရာများမှ သင်ယူရမည်) ဘုရားနှုတ်ကပတ်တော်တွေကနေ ကျွန်တော် နားလည်သွားတယ်။ ဘုရားက လူတစ်ယောက်ရဲ့ အဆုံးသတ်နဲ့ ခရီးပန်းတိုင်ကို သူတို့ရဲ့ ပြစ်မှားမှု အရွယ်အစား ဒါမှမဟုတ် သူတို့ရဲ့ ဖောက်ပြန်ပျက်စီးမှု အတိုင်းအတာပေါ် အခြေခံပြီး မဆုံးဖြတ်ဘူးဆိုတာပေါ့။ အဲဒီအစား၊ လူတစ်ယောက်က ပြစ်မှားမှုတွေ ကျူးလွန်ပြီးတဲ့နောက်မှာ တကယ် နောင်တရမရဆိုတာကို ဘုရားက ကြည့်ပြီး၊ သမ္မာတရားကို သူတို့ ပိုင်ဆိုင်ခြင်း ရှိမရှိဆိုတာနဲ့ သူတို့ရဲ့ စိတ်သဘောထားက ပြောင်းလဲပြီးခြင်း ရှိမရှိဆိုတောတွေပေါ် အခြေခံပြီး လူတစ်ယောက်ရဲ့ အဆုံးသတ်နဲ့ ခရီးပန်းတိုင်ကို နောက်ဆုံးမှာ သူ ဆုံးဖြတ်တာပဲ။ ကျွန်တော့် ကိုယ်ပိုင် အယူအဆတွေကို ကျွန်တော် လက်လွှတ်သင့်တယ်။ သမ္မာတရား ရှာသင့်တယ်၊ ကိုယ့်ပြဿနာတွေကို သုံးသပ်ပြီး ဖြေရှင်းသင့်တယ်။ ဒါက ဘုရားရဲ့ ရည်ရွယ်ချက်နဲ့ ကိုက်ညီတယ်။ ဒီအရာတွေကို သဘောပေါက်တာက နှစ်အတော်များများ ကျွန်တော် သယ်ဆောင်ခဲ့တဲ့ ချုပ်တည်းထားတဲ့ စိတ်ခံစားမှုတွေကို အများကြီး လွတ်မြောက်သွားစေခဲ့တယ်။ မျက်နှာပေါ် မျက်ရည်တွေ စီးကျရင်းနဲ့ ဘုရားဆီ ကျွန်တော် ဆုတောင်းခဲ့တယ်။ “အို ဘုရားသခင်။ နှစ်နဲ့ချီပြီး အပျက်သဘောဆောင်တဲ့ အခြေအနေမှာ ကျွန်တော် အသက်ရှင်နေခဲ့ပါတယ်။ ကျွန်တော့်ရှေ့ရေးနဲ့ ခရီးပန်းတိုင်အတွက် စိုးရိမ်နေမိခဲ့ပြီး သမ္မာတရား လိုက်စားဖို့ မတွေးမိခဲ့ပါဘူး။ ဒီညီအစ်မကတစ်ဆင့် ကျွန်တော့်ကို ကူညီတဲ့အတွက် ကျေးဇူးတင်ပါတယ်။ ကိုယ်တော့်ဆီ ကျွန်တော် နောင်တရလိုစိတ်ရှိပါတယ်။ အို ဘုရားသခင်။ ကျွန်တော့် ကိုယ်ပိုင် ပြဿနာတွေကို ဖြေရှင်းဖို့ ကျွန်တော့်ကို ဦးဆောင်ပါ”လို့ပေါ့။

ဆုတောင်းပြီးတဲ့နောက်မှာ၊ ဘုရားနှုတ်ကပတ်တော်တစ်ပိုဒ် ဖတ်ရတယ်။ “စိတ်ဓာတ်ကျခြင်းနှင့်ဆိုင်သည့် စိတ်ခံစားမှုထဲသို့ လူတို့ ကျဆင်းကြခြင်းအတွက် အခြားသော အကြောင်းတရားတစ်ခုလည်း ရှိ၏။ ယင်းမှာ ၎င်းတို့ အသက်အရွယ် ရမလာမီ၊ သို့မဟုတ် လူကြီးများအဖြစ်သို့ ၎င်းတို့ အရွယ်ရောက်ပြီးနောက်တွင် လူတို့အပေါ် ဖြစ်ပျက်သည့် အချို့သော အမှုကိစ္စတစ်စုံတစ်ရာဖြစ်သည့် ပြစ်မှားမှုအချို့ကို ကျူးလွန်မိကြခြင်း၊ သို့မဟုတ် ရူးနှမ်းသော အရာများ၊ မိုက်မဲသော အရာများနှင့် မသိနားမလည်သော အရာများ အချို့ကို လုပ်ဆောင်မိကြခြင်း ဖြစ်သည်။ ၎င်းတို့ လုပ်ဆောင်မိပြီးဖြစ်သည့် ဤပြစ်မှားမှုများကြောင့်၊ ဤရူးနှမ်းပြီး မသိနားမလည်သော အရာများကြောင့် စိတ်ဓာတ်ကျခြင်းထဲသို့ ၎င်းတို့ ကျဆင်းကြသည်။ ဤစိတ်ဓာတ်ကျခြင်းမျိုးသည် မိမိကိုယ်ကို ရှုတ်ချခြင်းတစ်ခုဖြစ်ပြီး ၎င်းတို့ မည်သည့် လူစားမျိုးဖြစ်သည်ကို စိစစ်သတ်မှတ်ခြင်းမျိုးလည်း ဖြစ်သည်။...သမ္မာတရားနှင့် ပတ်သက်သည့် တရားဒေသနာ၊ သို့မဟုတ် မိတ်သဟာယတစ်ခုကို ၎င်းတို့ နားထောင်သည့်အခါတိုင်းတွင် ဤစိတ်ဓာတ်ကျခြင်းက ၎င်းတို့၏ စိတ်ထဲနှင့် ၎င်းတို့၏ အတွင်းကျကျ စိတ်နှလုံးထဲ တဖြည်းဖြည်း ဖြစ်ပေါ်လာပြီး ၎င်းတို့က ‘ငါ ဤအရာကို လုပ်ဆောင်နိုင်ပါသလား။ သမ္မာတရားကို ငါလိုက်စားနိုင်ပါသလား။ ကယ်တင်ခြင်းကို ငါ ရရှိနိုင်ပါသလား။ ငါသည် မည်သည့် လူစားမျိုးဖြစ်ပါသနည်း။ ထိုအရာကို ယခင်က ငါ လုပ်ခဲ့သည်၊ ထိုလူစားမျိုး ငါ ဖြစ်လေ့ရှိခဲ့သည်။ ငါသည် ကယ်တင်မခံရနိုင်တော့ပြီလား။ ဘုရားသခင်က ငါ့ကို ကယ်တင်ဦးမည်လား’ဟု မေးလျက် မိမိတို့ကိုယ်ကို ဖိ၍ စစ်ဆေးနေမိကြသည်။ လူအချို့သည် တစ်ခါတစ်ရံ ၎င်းတို့၏ စိတ်ဓာတ်ကျသည့် စိတ်ခံစားချက်ကို လက်လွှတ်နိုင်ကြပြီး နောက်ချန်ထားရစ်နိုင်ကြသည်။ ၎င်းတို့သည် မိမိတို့၏ ရိုးသားစစ်မှန်မှုနှင့် မိမိတို့ စုစည်းနိုင်သည့် အားအင်ရှိသမျှကို ယူပြီး မိမိတို့အလုပ်၊ မိမိတို့၏ ဝတ္တရားများနှင့် တာဝန်များကို ထမ်းဆောင်ရာတွင် အသုံးပြုကြပြီး သမ္မာတရားကို လိုက်စားခြင်းနှင့် ဘုရားနှုတ်ကပတ်တော်များ ချင့်ချိန်စဉ်းစားရာတွင် စိတ်နှင့်နှလုံးကိုပင် အကြွင်းမဲ့ ထားရှိနိုင်ကြကာ ဘုရားနှုတ်ကပတ်တော်များထဲသို့ မိမိတို့ အားထုတ်မှုများကို စိုက်ထုတ်ကြသည်။ သို့သော် ထူးခြားသည့် အနေအထား၊ သို့မဟုတ် အခြေအနေ အစပြုလာသည့်အခိုက်တွင် စိတ်ဓာတ်ကျသည့် စိတ်ခံစားမှုက ၎င်းတို့ကို တစ်ဖန် ထိန်းချုပ်ပြီး မိမိတို့ စိတ်နှလုံးနက်နက်တွင် စွပ်စွဲခြင်း တစ်ဖန်ခံစားရစေသည်။ ၎င်းတို့က ‘ယခင်က ထိုအရာကို သင် လုပ်ဆောင်ခဲ့ပြီး သင်သည် ထိုလူစားမျိုး ဖြစ်သည်။ ကယ်တင်ခြင်းကို သင် ရရှိနိုင်ပါသလား။ သမ္မာတရားကို လက်တွေ့လုပ်ဆောင်ရာတွင် အဓိပ္ပာယ်တစ်ခုတလေ ရှိပါသလား။ သင် လုပ်ဆောင်မိပြီး ဖြစ်သည့်အရာအပေါ် ဘုရားသခင် မည်သည့်အရာကို တွေးပါသနည်း။ သင် လုပ်ဆောင်မိသည့်အတွက် ဘုရားသခင်က သင့်ကို ခွင့်လွှတ်လိမ့်မည်လား။ ယခုတွင် ဤသို့ အဖိုးအခပေးဆပ်ခြင်းသည် ထိုပြစ်မှားမှုအတွက် ထေမိစေနိုင်ပါသလား’ဟု မိမိတို့ဘာသာ တွေးကြသည်။ ၎င်းတို့သည် မိမိတို့ကိုယ်ကို မကြာခဏ အပြစ်ဖော်ဆုံးမကြပြီး စိတ်ထဲတွင် စွပ်စွဲခြင်းခံစားရကြသကဲ့သို့ မေးခွန်းများဖြင့် မိမိတို့ကိုယ်ကို အမြဲ သံသယထားနေကြသည်၊ အမြဲ ဖိစစ်နေကြလေသည်။ ၎င်းတို့သည် ဤစိတ်ဓာတ်ကျသည့် ခံစားချက်များကို လုံးဝ နောက်ချန်မထားနိုင်၊ သို့မဟုတ် မစွန့်ပယ်နိုင်ကြသကဲ့သို့ ၎င်းတို့ လုပ်ဆောင်မိပြီးဖြစ်သည့် ရှက်ဖွယ်သော အရာနှင့်ပတ်သက်၍ မစဲသော စိုးရိမ်ပူပန်မှု ခံစားချက်တစ်ခု ခံစားကြရသည်။ ထို့ကြောင့် ဘုရားသခင်ကို နှစ်များစွာ ယုံကြည်ပြီးဖြစ်လင့်ကစား ဘုရားသခင် ပြောဆိုပြီးသည့် အရာတစ်ခုတလေကို ၎င်းတို့ လုံးဝ နားမထောင်ဖူးသကဲ့သို့ နားမလည်ခဲ့သည့်အလား ဖြစ်လေသည်။ ထိုအရာမှာ ၎င်းတို့အနေဖြင့် ကယ်တင်ခြင်း ရရှိခြင်းသည် ၎င်းတို့နှင့် ပတ်သက်မှုတစ်ခုတလေ ရှိမရှိ၊ ၎င်းတို့ လွတ်ငြိမ်းခွင့်ပေးခံရပြီး ရွေးနုတ်ခံရနိုင်ခြင်း ရှိမရှိ၊ သို့မဟုတ် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်းနှင့် ကယ်တင်ခြင်းတို့ကို ရရှိရန် ၎င်းတို့ အရည်အချင်း ပြည့်မီခြင်းရှိမရှိဆိုသည်ကို ၎င်းတို့ မသိကြသည့်အလား ဖြစ်သည်။ ဤအရာအားလုံးကို ၎င်းတို့ မသိကြချေ။ မည်သည့် အဖြေကိုမျှ ၎င်းတို့ မရရှိသောကြောင့်၊ ပြီးလျှင် တိကျမှန်ကန်သည့် မည်သည့် ထင်မြင်ချက်တစ်ခုမျှ ၎င်းတို့ မရရှိကြသောကြောင့် စိတ်ထဲတွင် စဉ်ဆက်မပြတ် ၎င်းတို့ စိတ်ဓာတ်ကျကြသည်။ ၎င်းတို့၏ အတွင်းကျကျ စိတ်နှလုံးတွင် ၎င်းတို့ လုပ်ဆောင်ခဲ့သည့်အရာကို အဖန်ဖန် ၎င်းတို့ အမှတ်ရကြသည်။ အားလုံး အစပြုခဲ့ပုံနှင့် အဆုံးသတ်ခဲ့ပုံကို သတိရလျက်၊ အစမှအဆုံးထိ အားလုံးကို သတိရလျက် မိမိတို့ စိတ်တွင် ထိုအရာကို အဖန်အဖန် ပြန်တွေးမိကြသည်။ ထိုအရာကို ၎င်းတို့ မည်သို့ပင် ပြန်လည်သတိရသည်ဖြစ်စေ ၎င်းတို့ အပြစ်ရှိသည်ဟု အမြဲ ခံစားရသောကြောင့် နှစ်ချီကြာ ဤကိစ္စနှင့်ပတ်သက်၍ ၎င်းတို့ စဉ်ဆက်မပြတ် စိတ်ဓာတ်ကျခြင်းခံစားကြရသည်။ မိမိတို့တာဝန်ကို ၎င်းတို့ ထမ်းဆောင်သည့် အချိန်တွင်ပင်၊ အလုပ်တစ်ခုခုကို ၎င်းတို့ ကြီးကြပ်သည့်အချိန်တွင်ပင် ကယ်တင်ခံရမည့် မျှော်လင့်ချက် မရှိသကဲ့သို့ ၎င်းတို့ ခံစားကြရဆဲ ဖြစ်သည်။ ထို့ကြောင့် ၎င်းတို့သည် သမ္မာတရား လိုက်စားခြင်းကို မည်သည့်အခါတွင်မျှ အတိအလင်း ရင်ဆိုင်ခြင်း မရှိကြသကဲ့သို့ ထိုအရာကို အမှန်ကန်ဆုံးနှင့် အရေးအကြီးဆုံးသော အရာတစ်ခုအဖြစ် မှတ်ယူခြင်း မရှိကြချေ။ ၎င်းတို့ ပြုလုပ်မိပြီးဖြစ်သည့် အမှား၊ သို့မဟုတ် အတိတ်ကာလက ၎င်းတို့ လုပ်ဆောင်ပြီးသည့် အရာကို လူအများစုက ဆိုးဝါးစွာ ထင်မြင်ခဲ့ကြကြောင်း၊ သို့မဟုတ် လူတို့၏ ရှုတ်ချခြင်းနှင့် စက်ဆုပ်ခြင်းကို ၎င်းတို့ ခံရနိုင်ကြောင်း၊ သို့မဟုတ် ဘုရားသခင်၏ ရှုတ်ချခြင်းကိုပင် ခံရနိုင်ကြောင်း ၎င်းတို့ ယုံကြည်ကြလေသည်။ ဘုရားသခင်၏ အမှုတော် မည်သည့်အဆင့်တွင် ရှိသည်ဖြစ်စေ၊ သို့မဟုတ် မိန့်မြွက်ချက် မည်မျှ သူပြုလုပ်ပြီးသည်ဖြစ်စေ သမ္မာတရား လိုက်စားခြင်း ကိစ္စရပ်ကို မှန်ကန်သည့် နည်းလမ်းဖြင့် ၎င်းတို့ လုံးဝ ရင်ဆိုင်ခြင်း မရှိကြချေ။ ဤသည်မှာ အဘယ်ကြောင့်နည်း။ ၎င်းတို့သည် မိမိတို့၏ စိတ်ဓာတ်ကျခြင်းကို နောက်ချန်ထားရန် သတ္တိ မရှိကြ။ ဤသည်မှာ ဤအရာများကို တွေ့ကြုံရခြင်းမှ ဤလူစားမျိုးက ကောက်ချက်ဆွဲသည့် နောက်ဆုံး ကောက်ချက်ဖြစ်ပြီး မှန်ကန်သည့် ကောက်ချက်ကို ၎င်းတို့ မဆွဲကြသောကြောင့် မိမိတို့၏ စိတ်ဓာတ်ကျခြင်းကို ၎င်းတို့ နောက်ချန်ထားရစ်နိုင်စွမ်း ရှိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်တွေက ကျွန်တော့်စိတ်နှလုံးကို ထွင်းဖောက်သွားပြီး အဲဒါတွေ ဖော်ထုတ်တာက ကျွန်တော့်ရဲ့ တကယ့် အခြေအနေဖြစ်နေခဲ့တယ်။ ကျွန်တော်က အဖမ်းခံခဲ့ရပြီး ဘုရားကိုသစ္စာဖောက်၊ အဲဒီအစ်မကို ဖော်ကောင်လုပ်ရင်းနဲ့ ယုဒလုပ်နေမိခဲ့တယ်။ ဒီကိစ္စက ကျွန်တော့်စိတ်နှလုံးထဲမှာ တစ်သက်လုံးစွဲကျန်ရစ်ခဲ့တယ်။ အသင်းတော်က ကျွန်တော့်ကို လက်ခံပြီး ကျွန်တော့်တာဝန်တွေကို ထမ်းဆောင်ခွင့်ပေးခဲ့ပေမဲ့ ဒီအခက်အခဲကို ကျွန်တော် လုံးဝ မဖြတ်ကျော်နိုင်ခဲ့ဘူး။ ယုဒလုပ်ပြီး၊ အဲဒီအစ်မကို ဖြစ်စေခဲ့တဲ့ ထိခိုက်နစ်နာမှုကို ကျွန်တော် စဉ်းစားမိတဲ့အခါတိုင်းမှာ၊ ကျွန်တော်က ကယ်တင်ခံရမဲ့ အခွင့်အရေးမရှိတဲ့ သူတစ်ယောက်ပဲလို့ သတ်မှတ်နေမိခဲ့တယ်။ အဖမ်းခံရပြီး ညှဉ်းဆဲခံခဲ့ရပေမဲ့ သူတို့ရဲ့ သက်သေခံချက်တွေမှာ ခိုင်ခိုင်မာမာ ရပ်တည်ခဲ့ကြတဲ့ ညီအစ်ကို မောင်နှမတွေရဲ့ အတွေ့အကြုံဆိုင်ရာ ဗီဒီယိုတွေကို ကြည့်တဲ့အခါတိုင်းမှာ၊ ကျွန်တော် ရှက်မိတယ်၊ အပြစ်ရှိတဲ့စိတ်ခံစားရပြီး အသိစိတ်ထဲမှာ လိပ်ပြာမလုံဘူး။ ယုဒတွေကို ရှင်းလင်းတာနဲ့ ဆက်စပ်တဲ့ အချက်အလက်တွေကို စုဆောင်းပြီး စီစဉ်တဲ့အခါတိုင်းမှာ၊ ကျွန်တော့် စိတ်နှလုံးက ဓားနဲ့ အထိုးခံရသလို ခံစားရတယ်။ အဲဒီအချိန်တုန်းက ကိုယ့်ရဲ့ သက်သေခံချက်မှာ ခိုင်ခိုင်မာမာ မရပ်တည်မိတဲ့အတွက် ကိုယ့်ကိုယ်ကိုယ် မုန်းမိတယ်။ ကျွန်တော် ခိုင်ခိုင်မာမာသာ ရပ်တည်ခဲ့ရင်၊ ကျွန်တော့် စိတ်နှလုံးက အဲဒီလို ညှဉ်းဆဲတာ ခံရမှာ မဟုတ်ဘူး။ အပြင်ပန်းမှာ ကျွန်တော်က ကိုယ့်တာဝန်တွေကို ထမ်းဆောင်ပေမဲ့၊ စိတ်ထဲမှာ ကျွန်တော် အမြဲ စိတ်ဓာတ်ကျတယ်။ ကိုယ်က တခြားလူတွေနဲ့ မတူဘူးလို့ ခံစားနေခဲ့ရတာပေါ့။ ဘုရားကို ကျွန်တော် သစ္စာဖောက်ခဲ့ပြီး ယုဒလုပ်ခဲ့မိတယ်။ ဘုရားရဲ့ စက်ဆုပ်ရွံရှာတာ ခံရတဲ့လူပဲပေါ့။ ဘုရားက ကျွန်တော့်ကို လိုချင်သေးရဲ့လား။ သူ ကျွန်တော့်ကို ကယ်တင်ပါဦးမလား။ ဒါတွေကိုတွေးတော့ ကျွန်တော့်မှာ နာကျင်မှု၊ မသက်မသာဖြစ်တဲ့စိတ်တွေနဲ့ ပြည့်သွားတယ်။ ဘုရားကို ဆုတောင် မတောင်းရဲတော့ဘူး။ ဘုရားက ကျွန်တော့်ကို စက်ဆုပ်ပြီး ကျွန်တော့် ဆုတောင်းချက်တွေကို နားထောင်မှာ မဟုတ်ဘူးလို့ ခံစားနေရတယ်။ ဘုရားနှုတ်ကပတ်တော်တွေကို ဖတ်တာလည်း အဲဒီအတိုင်းပဲ။ တိုက်တွန်းတာ၊ နှစ်သိမ့်တာ၊ ကတိတော်တွေ ဒါမှမဟုတ် ကောင်းချီးတွေနဲ့ဆိုင်တဲ့ နှုတ်ကပတ်တော်တွေကို ဖတ်တဲ့အခါတိုင်းမှာ၊ အဲဒါတွေက ကျွန်တော့်လိုလူတစ်ယောက်အတွက် မရည်ရွယ်ဘူးလို့ ခံစားရတယ်။ ဘုရားရဲ့ ကတိတော်တွေ၊ ကောင်းချီးတွေနဲ့ ကျွန်တော် မတန်ခဲ့ဘူး။ ကျိန်ခြင်းတွေ၊ အပြစ်ဒဏ်ပေးတာတွေနဲ့ပဲ ထိုက်တန်ခဲ့တယ်။ ဘုရားကို အထင်လွဲတဲ့ အခြေအနေမှာ ကျွန်တော် အချိန်အတော်ကြာ အသက်ရှင်ခဲ့တယ်။ သမ္မာတရား လိုက်စားဖို့ စိတ်ပိုင်းဖြတ်ချက် မရှိဘဲနဲ့ပေါ့။ ကျွန်တော့် ပြစ်မှားမှုအတွက် အပြစ်ဖြေဖို့ အလုပ်ကို ကောင်းကောင်းလုပ်တာနဲ့ပဲ ကျေနပ်ခဲ့တယ်။ တကယ်တော့၊ ဘုရားက ကျွန်တော့်ကို သူ့နှုတ်ကပတ်တော်တွေကို စားသောက်ခွင့် မပိတ်ပင်ခဲ့ပါဘူး။ သူက ကျွန်တော့်ကို ကျွန်တော့်တာဝန်တွေကို လုပ်ပြီး သမ္မာတရား လိုက်စားခွင့်ပေးခဲ့တယ်။ ဒါတွေအားလုံးက ဘုရားရဲ့မျက်နှာသာပါ။ ဒါပေမဲ့ စိတ်ဓာတ်ကျတဲ့ အခြေအနေမှာ ကျွန်တော် အသက်ရှင်ခဲ့တယ်။ ကျွန်တော့်တာဝန်တွေကို ထမ်းဆောင်ရာမှာ ဖောက်ပြန်ပျက်စီးခြင်း ပေါ်လွင်တဲ့အခါ၊ အဲဒါကို ဖြေရှင်းဖို့ သမ္မာတရား ရှာသင့်မှန်း သိခဲ့တယ်။ ဒါပေမဲ့ ယုဒလုပ်ခဲ့တာကို တွေးမိတဲ့အခါတိုင်းမှာ ကျွန်တော် ဘယ်လောက်ပဲ ကြိုးစားပါစေ၊ ဘယ်လောက်ပဲ လိုက်စားပါစေ၊ အားလုံး အချည်းနှီးပဲလို့ ခံစားရတယ်။ သူ့ကို သစ္စာဖောက်တဲ့သူတွေကို ဘုရားက ကယ်နိုင်ဦးမလား။ ကျေရာကျေကြောင်းလုပ်ဖို့ ကျွန်တော် အလုပ်ကြိုးစားပြီး ကျွန်တော့်တာဝန်တွေကို ကောင်းကောင်း ဖြည့်ဆည်းရင်၊ တစ်နေ့မှာ ဘုရားက ကျွန်တော့်ရဲ့ သစ္စာစောင့်သိတဲ့ အလုပ်ကို မြင်ပြီး၊ အပြစ်ဒဏ်ပေးတာက ပိုပေါ့သွားမှာပဲ။ ကျွန်တော်က စိတ်ဓာတ်ကျတဲ့ အခြေအနေမှာ အသက်ရှင်ရင်းနဲ့ ကျွန်တော့်ရဲ့ ပြစ်မှားမှုကြောင့် စဉ်ဆက်မပြတ် ဝန်လေးနေခဲ့တယ်။ နှစ်တွေတစ်လျှောက်လုံးမှာ၊ ကိစ္စတွေ အများကြီး ဖြစ်ခဲ့ပေမဲ့၊ ကျွန်တော်က အသက်ဝင်ရောက်မှုကို အာရုံမစိုက်ဘဲ အားထုတ်တာလုပ်ပြီး ကိစ္စတွေကို ပြီးအောင်လုပ်တာနဲ့ပဲ ရောင့်ရဲကျေနပ်နေခဲ့တယ်။ သမ္မာတရားကို ရဖို့ အခွင့်အရေးအများကြီး လွဲချော်ခဲ့ရတယ်။

ကျွန်တော် ဆင်ခြင်သုံးသပ်ရာမှာ၊ ဘုရားနှုတ်ကပတ်တော်တစ်ပိုဒ်ကို အမှတ်တမဲ့ တွေ့တယ်။ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံ၊ သို့မဟုတ် အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ဘဝ ကြီးထွားတိုးတက်ခြင်း၏ အညွှန်းခြောက်ခု) ဘုရားက သူ့ကို လူတွေရဲ့ ယုံကြည်မှုက ဖုံးကွယ်ထားတဲ့ ရည်ရွယ်ချက်တွေ ပါနေတာကို ဖော်ထုတ်တယ်။ အားလုံးက သူတို့ရဲ့ ကံကြမ္မာနဲ့ ရှေ့ရေးအပြင်၊ ကိုယ်ရေးကိုယ်တာ ကောင်းချီးတွေအတွက်ပဲဆိုတာပေါ့။ တစ်နေ့မှာ သူတို့ကကောင်းချီးတွေ မရနိုင်ရင် ဒါမှမဟုတ် ကံကြမ္မာ၊ ရှေ့ရေးတွေ မတွေ့ရရင်၊ ဘုရားကိုယုံကြည်တာက အဓိပ္ပာယ်မရှိဘူးလို့ ခံစားကြတယ်။ ရလဒ်အနေနဲ့ စိတ်ဓာတ်ကျတဲ့ အခြေအနေမှာ အသက်ရှင်ကြတယ်။ ပေါလုအကြောင်း စဉ်းစားမိတယ်။ ပထမတော့ သူက သခင့်ရဲ့ တပည့်တော်တွေကို ဖမ်းဆီး၊ နှိပ်စက်ရင်းနဲ့ သခင်ယေရှုကို အတိုက်အခံလုပ်ခဲ့တယ်။ အဲဒီနောက် ဒမာသက်လမ်းပေါ်မှာ ဘုရားက ပေါလုကို ကြီးမားတဲ့ အလင်းရောင်နဲ့ ရိုက်ချပြီး၊ သူ့ကို တမန်တော်တစ်ယောက်ဖြစ်ဖို့ ခေါ်ခဲ့တယ်။ ပေါလုက နှစ်အများကြီး ဧဝံဂေလိ ဖြန့်ဝေခဲ့တယ်။ အစမှာ သူ့အပြစ်တွေအတွက် အပြစ်ဖြေဖို့နဲ့ ကျေရာကျေကြောင်းလုပ်ဖို့ပေါ့။ သူ့ရဲ့ ဖောက်ပြန်ပျက်စီးတဲ့ စိတ်သဘောထားကို ပြောင်းလဲဖို့ သမ္မာတရားကို သူ မလိုက်စားခဲ့ဘူး။ အကျိုးဆက်အနေနဲ့၊ နှစ်အတော်များများ အလုပ်လုပ်ပြီးတဲ့နောက်မှာ၊ ဘုရားကို အတိုက်အခံလုပ်တဲ့ သူ့ရဲ့ စာတန်ဆန်တဲ့ သဘာဝကို သူ မပြောင်းလဲခဲ့သလို၊ သူ့ရဲ့ နှစ်အတော်ကြာ အားသွန်ခွန်စိုက်မှုနဲ့ အလုပ်လုပ်ခဲ့တာက သူ့အမှားတွေထက် ပိုများတဲ့ သူ့ရဲ့ ကောင်းမှုတွေနဲ့ သူ့အပြစ်တွေအတွက် ဖြေပေးပြီးသားဖြစ်တယ်လို့ သူ ခံစားနေသေးတယ်၊ ဘုရားဆီကနေ သရဖူကို ပွင့်ပွင့်လင်းလင်း တောင်းဆိုခဲ့တယ်။ နောက်ဆုံးမှာ ဘုရားရဲ့ ဖယ်ရှားရှင်းလင်းတာကို ခံခဲ့ရတယ်။ ကိုယ့်ကိုယ်ကိုယ် သုံးသပ်ဆင်ခြင်တဲ့အခါ၊ ပေါလုနဲ့ လမ်းကြောင်းတစ်ခုတည်းကို ကျွန်တော် လျှောက်ခဲ့မှန်း သဘောပေါက်လိုက်ရတယ်။ အဲဒီအစ်မကို သစ္စာဖောက်ပြီး ယုဒ လုပ်ခဲ့လို့ ကောင်းချီးတွေ ရဖို့ မျှော်လင့်ချက်က အားနည်းသွားပုံရတယ်လို့ ကျွန်တော် ထင်ခဲ့တယ်။ အထူးသဖြင့် ယုဒအဖြစ်ကို ပြောင်းသွားလို့ အသင်းတော် ခေါင်းဆောင်နှစ်ယောက် နှင်ထုတ်ခံခဲ့ရတာကို မြင်တဲ့အခါ၊ တစ်နေ့မှာ ကျွန်တော့်လည်း အသင်းတော်က နှင်ထုတ်တာ ခံရမှာပဲလို့ စိုးရိမ်ခဲ့တယ်။ ကျွန်တော် သမ္မာတရားလိုက်စားဖို့ စိတ်ဆုံးဖြတ်ချက်မရှိဘဲ ပိုအပျက်သဘောဆောင်ပြီး စိတ်ဓာတ်ကျလာခဲ့တယ်။ ဘုရားက ကျွန်တော့်ကို ကယ်တင်တော့မှာ မဟုတ်ဘူးလို့ ခံစားခဲ့တယ်။ ဘယ်လောက်ပဲ ကျွန်တော် ကြိုးစားပါစေ၊ လိုက်စားပါစေ၊ ကျွန်တော့်အတွက် ကောင်းတဲ့ အဆုံးသတ်၊ ခရီးပန်းတိုင် ရှိမှာ မဟုတ်ဘူး။ ဘုရားကိုယုံကြည်ပြီး တာဝန်တွေကို လုပ်တဲ့နေရာမှာ ကျွန်တော့် ရည်ရွယ်ချက်က ကောင်းချီးတွေအတွက်ဖြစ်တယ်၊ သမ္မာတရား ရပြီး ဘုရားကို ကျိုးနွံနာခံဖို့ မဟုတ်ဘူး ဒါမှမဟုတ် ဖန်ဆင်းခံရဲ့ တာဝန်ကို ထမ်းဆောင်ပြီးတော့ သူ့ကို စိတ်ကျေနပ်စေဖို့ မဟုတ်တာကို တွေ့ခဲ့ရတယ်။ ပြီးခဲ့တဲ့ သုံးလေးနှစ်မှာ၊ ကျွန်တော့်ပြစ်မှားမှုရဲ့ ဒုက္ခပေးတာကို စဉ်ဆက်မပြတ် ခံနေခဲ့ရတယ်။ ကျွန်တော့်ရဲ့ ရှေ့ရေးနဲ့ ခရီးပန်းတိုင်အကြောင်းကို စိတ်သောကရောက်နေခဲ့တယ်။ ကျွန်တော့်ရဲ့ ပြစ်မှားမှုအတွက် နောင်တနဲ့ အမုန်းတရားတချို့ကို ကျွန်တော် ခံစားခဲ့ရပေမဲ့၊ ကောင်းချီးလိုက်စားတာနဲ့ဆိုင်တဲ့ ကျွန်တော့်ရဲ့ အရိုးစွဲတဲ့ ရှုထောင့်က ပြေလည်မသွားခဲ့ဘူး။ ဒါကြောင့် ဘုရားဆီမှာ နောင်တရရမဲ့အစား ကိုယ့်အသိစိတ်က လိပ်ပြာသန့်အောင် အဖိုးအခပေးပြီး ကိုယ့်ကိုယ်ကိုယ် အသုံးခံရင်း ဘုရားရှေ့မှာ ကိုယ့်ပြစ်မှားမှုအတွက် အပြစ်ဖြေဖို့ ကြိုးစားနေခဲ့မှန်း သဘောပေါက်သွားခဲ့တယ်။ ကျွန်တော်က အဲဒီလို မကောင်းမှုကြီးတစ်ခု ကျူးလွန်ပြီးတဲ့နောက်မှာ ဘုရားနဲ့ အပေးအယူလုပ်ဖို့ ကြိုးစားနေခဲ့သေးမှန်းကို မြင်ခဲ့ရတယ်။ ဒါက တကယ်ကို အကျည်းတန်တယ်၊ တစ်ကိုယ်ကောင်းဆန်ပြီး ဆိုးယုတ်တယ်။ အဲဒါက ကျွန်တော့်ကို ပိုလို့တောင် ဝမ်းနည်းပြီး ကိုယ့်ကိုယ်ကိုယ် စက်ဆုပ်စေခဲ့တယ်။

ရှာဖွေနေတုန်းမှာ၊ ဘုရားရဲ့ ဖြောင့်မတ်တဲ့ စိတ်သဘောထားကို နည်းနည်းပိုနားလည်သွားစေတဲ့ ဘုရားနှုတ်ကပတ်တော်နှစ်ပိုဒ်ကို ကျွန်တော် အမှတ်မထင် တွေ့ခဲ့ရတယ်။ ဘုရားနှုတ်ကပတ်တော်က ပြောတယ်။ “လူအများစုသည် ပြစ်မှားခြင်းအချို့ရှိကြပြီး နာမည်အချို့ပျက်ကြလေသည်။ ဥပမာ လူအချို့သည် ဘုရားသခင်ကို အာခံပြီး ပြစ်မှားစော်ကားသောအရာများကို ပြောဆိုကြပြီးဖြစ်သည်။ လူအချို့သည် ဘုရားသခင်၏ စေခိုင်းချက်ကို ငြင်းဆန်ခဲ့ကြပြီး ၎င်းတို့တာဝန်ကို မထမ်းဆောင်ကြဘဲ ဘုရားသခင်၏ ပစ်ပယ်ခြင်းကို ခံရပြီးဖြစ်သည်။ လူအချို့သည် စုံစမ်းသွေးဆောင်ခြင်းနှင့် ရင်ဆိုင်ခဲ့ရသည့်အခါ ဘုရားသခင်ကို သစ္စာဖောက်ခဲ့ကြသည်။ လူအချို့သည် အဖမ်းခံရသည့်အခါတွင် ‘စာသုံးစောင်’ကို လက်မှတ်ထိုးခြင်းအားဖြင့် ဘုရားသခင်ကို သစ္စာဖောက်ခဲ့ကြသည်။ အချို့မှာ လှူဖွယ်ပစ္စည်းများကို ခိုးယူခဲ့ကြသည်။ အချို့မှာ လှူဖွယ်ပစ္စည်းများကို ဖြုန်းတီးခဲ့ကြသည်။ အချို့မှာ အသင်းတော်အသက်တာကို မကြာခဏ နှောင့်ယှက်ခဲ့ပြီး ဘုရားသခင် ရွေးချယ်ထားသော လူများကို ထိခိုက်နစ်နာစေကြသည်။ အချို့မှာ အုပ်စုများဖွဲ့ပြီး အခြားလူများကို ကြမ်းတမ်းစွာ ကိုင်တွယ်ကြကာ အသင်းတော်ကို ကမောက်ကမဖြစ်အောင် လုပ်ခဲ့ကြသည်။ အချို့မှာ အယူအဆများနှင့် သေခြင်းကို ဖြန့်ကြပြီး ညီအစ်ကိုမောင်နှမများကို နစ်နာစေခဲ့ကြသည်။ အချို့မှာ မကောင်းသောမေထုန်နှင့် လူတကာနှင့် မေထုန်မှီဝဲကြကာ ဆိုးဝါးသော ဩဇာလွှမ်းမိုးမှုတစ်ခု ဖြစ်နေခဲ့သည်။ လူတိုင်းက ပြစ်မှားမှုများနှင့် စွန်းထင်းမှုများရှိသည်ဟု ဆိုရန် လုံလောက်သည်။ သို့တိုင်အောင် လူအချို့သည် သမ္မာတရားကို လက်ခံနိုင်ပြီး နောင်တရနိုင်သည်။ အခြားလူများက သမ္မာတရားကို လက်မခံနိုင်ဘဲ နောင်တရမည့်အစား သေသာသေလိုက်ကြမည်ဖြစ်သည်။ ထို့ကြောင့် လူတို့ကို ၎င်းတို့၏ သဘာဝ အနှစ်သာရနှင့် ၎င်းတို့၏ တစ်သမတ်တည်းဖြစ်သော အပြုအမူတို့နှင့်အညီ ဆက်ဆံသင့်သည်။ နောင်တရနိုင်သောသူတို့သည် ဘုရားသခင်ကို အမှန်တကယ် ယုံကြည်သောသူများ ဖြစ်သည်။ သို့ရာတွင် အမှန်တကယ်ကို နောင်တမရနိုင်သူများအတွက်မူ ရှင်းလင်းပစ်ပြီး နှင်ထုတ်သင့်သည့်သူများကို ရှင်းလင်းပစ်သင့်ပြီး နှင်ထုတ်လိမ့်မည်။ အချို့သောလူတို့သည် ဆိုးယုတ်သည်။ အချို့က မသိနားမလည်ကြပေ။ အချို့ကမူ မိုက်မဲကြပြီး အချို့မှာ လူ့တိရစ္ဆာန်များ ဖြစ်သည်။ လူတိုင်း ကွဲပြားခြားနားကြသည်။ ဆိုးယုတ်သော လူအချို့သည် နတ်ဆိုးဝင်ပူးခြင်းခံရစဉ် အခြားသောလူများမှာမူ စာတန်နှင့် နတ်ဆိုးများ၏ လက်ပါးစေများဖြစ်သည်။ အချို့သည် သဘာဝအားဖြင့် အထူးတလည် ဒုက္ခပေးမည့် လက္ခဏာရှိစဉ် အချို့မှာမူ အထူးသဖြင့် လှည့်စားတတ်ကြသည်။ အချို့သည် ငွေနှင့်ပတ်သက်လာလျှင် အထူးသဖြင့် လောဘကြီးကြပြီး အခြားသောလူများမှာမူ လူတကာနှင့် သောင်းပြောင်းလိင်ဆက်ဆံရခြင်းကို ခုံမင်နှစ်သက်ကြသည်။ လူတိုင်း၏ အပြုအမူသည် ကွဲပြားခြားနားသောကြောင့် လူများအားလုံးကို ၎င်းတို့၏ သဘာဝများဖြင့်လည်းကောင်း၊ ၎င်းတို့၏ တစ်သမတ်တည်းသော အပြုအမူများဖြင့်လည်းကောင်း ပြည့်စုံကျယ်ပြန့်စွာ ရှုမြင်သင့်သည်။...လူတစ်ယောက်ကို ဘုရားသခင်က ကိုင်တွယ်ခြင်းသည် လူတို့ စိတ်ကူးသကဲ့သို့ မရိုးရှင်းပေ။ လူတစ်ယောက်အပေါ် သူ၏ သဘောထားသည် စက်ဆုပ်ခြင်း၊ သို့မဟုတ် ရွံရှာခြင်းဖြစ်သောအခါ၊ သို့မဟုတ် အဆိုပါအကြောင်းအရာတစ်ခုတွင် ဤလူက ပြောဆိုသည့်အရာနှင့် ပတ်သက်သည့်အခါ ဘုရားသခင်သည် ၎င်းတို့၏ အခြေအနေများကို ကောင်းစွာနားလည်သည်။ ဤသည်မှာ ဘုရားသခင်က လူ၏ စိတ်နှလုံးနှင့် အနှစ်သာရကို စိစစ်သောကြောင့်ဖြစ်သည်။ လူတို့က အစဉ် စဉ်းစားကြသည်။ ‘ဘုရားသခင်က သူ၏ ဘုရားသဘောသဘာဝ သာရှိသည်။ သူက ဖြောင့်မတ်ပြီး လူသားထံမှ ပုန်ကန်ပြစ်မှားမှုကို သည်းမခံပါ။ လူ၏ အခက်အခဲများကို ထည့်မတွက်ပါ၊ သို့မဟုတ် လူများကို ကိုယ်ချင်းမစာဘူး။ လူတစ်ယောက်က ဘုရားကို အာခံလျှင် ဘုရားက သူ့ကို အပြစ်ဒဏ်ပေးမည်သာဖြစ်သည်’ ဟူ၍ဖြစ်သည်။ အမှုကိစ္စများသည် လုံးဝ ဤသို့ မဟုတ်ပေ။ ဤသည်မှာ ဘုရား၏ ဖြောင့်မတ်ခြင်း၊ ဘုရား၏ အမှုတော်နှင့် လူတို့အပေါ် သူ၏ ဆက်ဆံမှုကို လူတစ်ယောက်က နားလည်သည့်ပုံစံဖြစ်လျှင် ထိုသူသည် အလွန်ပင် မှားယွင်းသည်။ လူတစ်ယောက်၏ အဆုံးသတ်အပေါ် ဘုရားသခင်၏ ဆုံးဖြတ်ချက်သည် လူ၏ အယူအဆများ၊ စိတ်ကူးထင်မြင်မှုများအပေါ် အခြေမခံဘဲ ဘုရားသခင်၏ ဖြောင့်မတ်သော စိတ်သဘောထားတွင် အခြေခံသည်။ လူတစ်ယောက်ချင်းစီကို ၎င်းတို့လုပ်ဆောင်ခဲ့သည့်အရာနှင့်အညီ ဘုရားသခင်က ပြန်လည်ပေးဆပ်လိမ့်မည်။ ဘုရားသခင်က ဖြောင့်မတ်သည်။ အနှေးနှင့် အမြန် လူတိုင်းက လုံးလုံးလျားလျား လက်ခံယုံကြည်စေရန် ဘုရားသခင်က သေချာလုပ်ဆောင်မည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ အပိုင်း သုံး) “ဘုရားသခင်၏နှုတ်ကပတ်တော်များအားဖြင့် သိမ်းပိုက်ခံရခြင်းကို လက်ခံပြီးဖြစ်သည့် လူအသီးသီးသည် ကယ်တင်ခြင်းအတွက် အခွင့်အရေးအချို့ကို ရရှိကြလိမ့်မည်။ ဤလူများထဲမှ အသီးသီးနှင့်ဆိုင်သည့် ဘုရားသခင်၏ကယ်တင်ခြင်းတွင် သူသည် တတ်နိုင်သမျှ အကြီးမားဆုံးအတိုင်းအတာအထိ သက်ညှာမှု ပေးလိမ့်မည်ဖြစ်သည်။ တစ်နည်းအားဖြင့်၊ ၎င်းတို့သည် အစွမ်းကုန် သက်ညှာမှု ပြသခံရကြလိမ့်မည်။ လူတို့သည် လမ်းမှားကို ကျောခိုင်းနေကြသရွေ့၊ ပြီးလျှင် ၎င်းတို့ နောင်တရနိုင်သရွေ့၊ ဘုရားသခင်သည် သူ၏ကယ်တင်ခြင်းကိုရရှိရန် အခွင့်အရေးများအား ၎င်းတို့ကို ပေးလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်တို့သည် အဆင့်အတန်းနှင့်ဆိုင်သော ကောင်းချီးမင်္ဂလာများကို ဘေးဖယ်ပြီး လူသားထံ ကယ်တင်ခြင်းကို ဆောင်ကြဉ်းဖို့ ဘုရားသခင်၏ အလိုကို နားလည်သင့်၏) ဘုရားနှုတ်ကပတ်တော်တွေကနေ၊ ဘုရားရဲ့ စိတ်သဘောထားက တကယ်ကို ဖြောင့်မတ်မှန်း ကျွန်တော် နားလည်လာခဲ့တယ်။ သူ့ရဲ့ ဖြောင့်မတ်မှုမှာ၊ တရားစီရင်ခြင်းနဲ့ အမျက်ဒေါသတွေ ရှိရုံမက သနားကရုဏာနဲ့ သည်းခံခြင်းလည်း ရှိတယ်။ လူတွေအပေါ် ဘုရားဆက်ဆံတာက အထူးသဖြင့် စည်းမျဉ်းတွေမှာ အခြေပြုတယ်။ သူတို့ရဲ့ ယာယီ ပြစ်မှားမှုတွေကို အခြေခံပြီး သူတို့အပေါ် ထင်မြင်ချက် မပေးဘူး။ ဒါပေမဲ့ သူတို့လုပ်ရပ်တွေရဲ့ သဘာဝနဲ့ နောက်ခံအပြင် သူတို့ရဲ့ ဝိညာဉ်ရင့်ကျက်မှုနဲ့ သူတို့ဖြစ်စေတဲ့ အကျိုးဆက်တွေကို ပြည့်ပြည့်စုံစုံ အကဲဖြတ်တယ်။ လူတစ်ယောက်က အသင်းတော်အတွက် ဆုံးရှုံးမှုအများကြီး မဖြစ်စေဘဲ ဘုရားကို စိတ်အကြွင်းမဲ့ ငြင်းတာ၊ သစ္စာဖောက်တာ မရှိဘဲ ယာယီ အားနည်းချက်ကြောင့် တစ်ယောက်ယောက်ကို သစ္စာဖောက်ခဲ့ပြီး နောက်ပိုင်းမှာ တကယ် နောင်တရရင်၊ ဘုရားက သူတို့ကို သနားကရုဏာ ပြပြီး နောင်တရဖို့ အခွင့်အရေးပေးသေးတယ်။ လူတချို့က အဖမ်းခံရပြီးတဲ့နောက်မှာ ကိုယ့်ကိုယ်ကိုယ် အဆင်းနီတဲ့ နဂါးကြီးတဲ့ ပူးပေါင်းလိုက်ကြတယ်။ သူတို့က ညီအစ်ကို မောင်နှမတွေနဲ့ အသင်းတော်ရဲ့ အကျိုးစီးပွားကို သစ္စာဖောက်ပြီး အဆင်းနီတဲ့ နဂါးကြီးရဲ့ ကြံရာပါတွေတောင် ဖြစ်လာကြတယ်။ ကယ်တင်လို့မရတဲ့ မကောင်းမှုပြုသူတွေအနေနဲ့ သူတို့အားလုံး ထုတ်ဖော်ခံရတယ်။ အဲဒီလိုလူတွေအတွက်၊ ဘုရားက သနားကရုဏာ မပြဘူး။ အဖမ်းခံရပြီး ညှဉ်းဆဲခံခဲ့ရတဲ့ ကျွန်တော့်ကိုယ်ပိုင် အတွေ့အကြုံကို သတိရမိတယ်။ အချိန်အကြာကြီး အိပ်ရေးပျက်ခဲ့လို့ ခန္ဓာကိုယ်ရဲ့ သည်းခံနိုင်စွမ်းအား ကုန်သွားခဲ့တယ်။ နောက်တော့ အသင်းတော်ကို ဆုံးရှုံးမှုအများကြီးမဖြစ်စေပေမဲ့ အဲဒီအစ်မကြီးကို သစ္စာဖောက်ခဲ့မိတယ်။ အဲဒီနောက်မှာ အရမ်းနောင်တရပြီး ကိုယ့်ကိုယ်ကိုယ် စက်ဆုပ်ခဲ့တယ်။ ကျွန်တော့်လုပ်ရပ်က ပြင်းထန်တဲ့ ပြစ်မှားမှု ဖြစ်စေခဲ့ပြီး၊ ဘုရားအိမ်တော်က ကျွန်တော့်ကို နောင်တရဖို့ အခွင့်အရေး ပေးနေတုန်းပဲ။ အဲဒီ အသင်းတော် ခေါင်းဆောင်နှစ်ယောက်ကတော့ အဖမ်းခံရပြီး ဘာညှဉ်းဆဲမှုမှ မခံရဘဲနဲ့ သူတို့က ကိုယ်ခန္ဓာ ဒုက္ခခံစားရမှာကို ကြောက်လို့ ယုဒလုပ်ဖို့ ရွေးချယ်ခဲ့ကြတာပဲ။ “စာသုံးစောင်”ကို လက်မှတ်ထိုးခဲ့ရုံမက အသင်းတော် ဆယ်ခုကျော်မှာရှိတဲ့ ခေါင်းဆောင်တွေနဲ့ အမှုဆောင်တွေကိုလည်း သစ္စာဖောက်ခဲ့တယ်။ အသင်းတော် အများကြီးရဲ့ အလုပ်တွေ တန့်သွားစေခဲ့သလို ကြီးမားတဲ့ ဆုံးရှုံးမှု ဖြစ်စေခဲ့တယ်။ သူတို့ရဲ့ လုပ်ရပ်တွေက ယာယီ အားနည်းမှုကြောင့် မဟုတ်ခဲ့ဘူး။ သူတို့ရဲ့ အနှစ်သာရက ယုဒရဲ့ အနှစ်သာရဖြစ်ပြီး၊ သူတို့က အဖတ်ဆယ်လို့မရတဲ့ မကောင်းမှုပြုသူတွေပဲ။ သူတို့ကို နှင်ထုတ်ဖို့ အသင်းတော်ရဲ့ ဆုံးဖြတ်ချက်က စည်းမျဉ်းတွေနဲ့ လုံးဝ ညီတယ်။ ဘုရားရဲ့ ဖြောင့်မတ်မှုပဲ။ ကျွန်တော်က ဘုရားကို နှစ်အတော်များများ ယုံကြည်ခဲ့ပေမဲ့ သူ့ကို မသိခဲ့မှန်း သဘောပေါက်လိုက်တယ်။ ဘုရားကို အထင်လွဲပြီး သတိထားရှောင်တဲ့ အခြေအနေမှာ ကျွန်တော် အသက်ရှင်ခဲ့တယ်။ ဘုရားက လူသားတွေလောက်ကို သဘောထားသေးတယ်၊ လူတွေက ပြစ်မှားတာတွေ ကျူးလွန်တာနဲ့ သူတို့ကို ကယ်တင်ခြင်းအတွက် အခွင့်အရေးမပေးဘဲ ဘုရားက ရှုတ်ချတယ်လို့ ယုံကြည်နေခဲ့မိတယ်။ ကျွန်တော် လှည့်ဖြားတတ်ပြီး ကောက်ကျစ်ဆိုးယုတ်လာခဲ့ပုံကို မြင်ခဲ့ရတယ်။

နောက်ပိုင်းမှာ ဘုရားနှုတ်ကပတ်တော်တွေကတစ်ဆင့် လက်တွေ့လုပ်ဆောင်မှု လမ်းကြောင်းတွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ဘုရားသခင်နှင့်ပတ်သက်သည့် ၎င်းတို့၏ အထင်လွဲမှုများကို ဖြေရှင်းလိုလျှင် တစ်နည်းအားဖြင့် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို ၎င်းတို့ သတိပြုကာ ၎င်းတို့၏ ယခင်က အမှားများ၊ မှားယွင်းသည့် လမ်းကြောင်းများ၊ ပြစ်မှားမှုများနှင့် ပေါ့ဆမှုတို့ကို စိစစ်ပြီး နားလည်ရမည်။ ဤနည်းဖြင့် မိမိတို့ကိုယ်ပိုင် သဘာဝကို ၎င်းတို့ ရှင်းလင်းစွာ နားလည်ကာ သိမြင်နိုင်ကြလိမ့်မည်။ ထို့အပြင် လူတို့ အဘယ်ကြောင့် လမ်းလွဲပြီး သမ္မာတရား စည်းမျဉ်းများကို ချိုးဖောက်သည့် အရာများစွာ လုပ်ဆောင်ကြသည်ဆိုသည်နှင့် ၎င်းတို့ လုပ်ရပ်များ၏ သဘာဝကို ရှင်းလင်းစွာ မြင်ရမည်။ ထို့အပြင် လူသားမျိုးနွယ်အတွက် ဘုရားသခင်၏ ရည်ရွယ်ချက်များအတိအကျနှင့် သတ်မှတ်ချက်များက မည်သည့်အရာများဖြစ်သည်၊ လူတို့က အဘယ်ကြောင့် ဘုရားသခင်၏ သတ်မှတ်ချက်များအတိုင်း အမြဲ ဆောင်ရွက်နိုင်စွမ်းမရှိသကဲ့သို့ သူ၏ ရည်ရွယ်ချက်များကို အဘယ်ကြောင့် အမြဲ ဆန့်ကျင်ကာ ၎င်းတို့ နှစ်သက်သည့်အရာ လုပ်ဆောင်ကြသည်ဆိုသည်ကို ၎င်းတို့ နားလည်ရမည်။ ဤအရာများကို ဘုရားသခင်ရှေ့ ယူဆောင်ကာ ဆုတောင်းလော့၊ ယင်းတို့ကို ရှင်းလင်းစွာ နားလည်လော့၊ ပြီးလျှင် သင်၏ အခြေအနေကို သင် ပြောင်းလဲနိုင်သည်၊ သင်၏ တွေးခေါ်မှုအလေ့အထကို ပြောင်းလဲကာ ဘုရားသခင်အပေါ် သင်၏ အထင်လွဲမှုကို ဖြေရှင်းနိုင်သည်။ လူအချို့သည် မည်သည့်အရာကို လုပ်ဆောင်သည်ဖြစ်စေ မသင့်လျော်သည့် ရည်ရွယ်ချက်များ အမြဲ ထားရှိကြသည်၊ ဆိုးယုတ်သည့် စိတ်ကူးများ အမြဲရှိကြပြီး ၎င်းတို့၏အတွင်းပိုင်း အခြေအနေ မှန်ကန်ခြင်း ရှိမရှိဆိုသည်ကို မဆန်းစစ်နိုင်ကြသကဲ့သို့ ဘုရားနှုတ်ကပတ်တော်များအတိုင်း ထိုအရာကို မသိမြင်နိုင်ကြချေ။ ဤလူများသည် နားဝေတိမ်တောင်ဖြစ်ကြ၏။ နားဝေတိမ်တောင် ဖြစ်သည့် သူတစ်ဦး၏ အသိသာဆုံး စရိုက်လက္ခဏာများထဲမှ တစ်ခုမှာ မကောင်းသည့်အရာတစ်ခုကို လုပ်ဆောင်မိသည့်နောက်တွင် ပြုပြင်ခြင်းကို ရင်ဆိုင်ရသည့်အခါ စိတ်ပျက်အားလျော့ခြင်း၏ လွှမ်းမိုးမှုကို ခံစားရပြီး ၎င်းတို့ ဇာတ်သိမ်းပြီဖြစ်ကာ ကယ်တင်မခံရနိုင်ဟု သတ်မှတ်လျက် ဆက်လက် အပျက်သဘောဆောင်နေကြခြင်း ဖြစ်သည်။ ဤသည်မှာ နားဝေတိမ်တောင်ဖြစ်သည့် သူတစ်ဦး၏ သနားဖွယ်အကောင်းဆုံး အပြုအမူ မဟုတ်လော။ ၎င်းတို့သည် ဘုရားနှုတ်ကပတ်တော်အတိုင်း မိမိတို့ကိုယ်ကို ပြန်မသုံးသပ်နိုင်ကြသကဲ့သို့ အခက်အခဲများနှင့် ရင်ဆိုင်ရသည့်အခါ ပြဿနာကို ဖြေရှင်းရန် သမ္မာတရားကို မရှာဖွေနိုင်ကြချေ။ ဤသည်မှာ အလွန် နားဝေတိမ်တောင်ဖြစ်ခြင်း မဟုတ်လော။ စိတ်ပျက်အားလျော့ခြင်း၏ လွှမ်းမိုးမှုကို ခံစားရခြင်းသည် ပြဿနာများကို ဖြေရှင်းနိုင်သလော။ အပျက်သဘောဆောင်ခြင်းတွင် အမြဲ ရုန်းကန်ခြင်းက ပြဿနာများကို ဖြေရှင်းပေးနိုင်သလော။ လူတို့အနေဖြင့် အမှားတစ်ခု လုပ်မိလျှင် သို့မဟုတ် ပြဿနာတစ်ခုရှိလျှင် ထိုအရာကို ဖြေရှင်းရန် သမ္မာတရား ရှာဖွေသင့်သည်ကို နားလည်သင့်ကြ၏။ ၎င်းတို့အနေဖြင့် မကောင်းမှုကို အဘယ်ကြောင့် ၎င်းတို့ ကျူးလွန်မိကြသည်၊ ထိုသို့လုပ်ဆောင်ရာတွင် ၎င်းတို့၏ ရည်ရွယ်ချက်နှင့် စမှတ်က မည်သည့်အရာဖြစ်သည်၊ ထိုအရာကို အဘယ်ကြောင့် ၎င်းတို့ လုပ်ဆောင်လိုပြီး ၎င်းတို့၏ ရည်မှန်းချက်က မည်သည့်အရာ ဖြစ်သည်ဆိုသည်နှင့် တစ်စုံတစ်ဦးက ၎င်းတို့အား ထိုအရာကို လုပ်ဆောင်ရန် အားပေး၊ စေ့ဆော်ခြင်း သို့မဟုတ် အထင်အမြင်မှားစေခြင်း ရှိမရှိ သို့မဟုတ် ထိုအရာကို တမင်သက်သက် ၎င်းတို့ လုပ်ဆောင်ခဲ့သည်လောဆိုသည်တို့ကို ဦးစွာ ပြန်လည်သုံးသပ်ကာ နားလည်ရန် လိုအပ်သည်။ ဤမေးခွန်းများကို ပြန်လည်သုံးသပ်ကာ ရှင်းလင်းစွာ နားလည်ရမည်ဖြစ်ပြီး ထို့နောက်တွင် မည်သည့်အမှားများ ၎င်းတို့ ပြုလုပ်မိကာ မိမိတို့ကိုယ်တိုင်က မည်သည့်အရာများ ဖြစ်သည်ဆိုသည်ကို ၎င်းတို့ သိနိုင်ကြလိမ့်မည်။ သင်၏ မကောင်းမှုပြုခြင်း၏ အနှစ်သာရကို သင် သတိမပြုမိနိုင်လျှင် သို့မဟုတ် ထိုအရာမှ သင်ခန်းစာတစ်ခု မသင်ယူနိုင်လျှင် ပြဿနာကို ဖြေရှင်းမရနိုင်ပေ။ များစွာသောလူတို့သည် မကောင်းသည့်အရာများ လုပ်ဆောင်ကြပြီး မိမိတို့ကိုယ်ကို မည်သည့်အခါတွင်မျှ ပြန်မသုံးသပ်ကြပေ။ ထို့ကြောင့် ထိုသို့သောလူများသည် အမှန်တကယ် တစ်ကြိမ်တစ်ခါမျှ နောင်တရနိုင်ကြသလော။ ၎င်းတို့၏ ကယ်တင်ခြင်းအတွက် မျှော်လင့်ချက်တစ်ခုတလေ ရှိသလော။ လူသားမျိုးနွယ်သည် စာတန်၏ သားသမီးများဖြစ်ပြီး ဘုရားသခင်၏ စိတ်သဘောထားကို ၎င်းတို့ ပုန်ကန်ပြစ်မှားမိသည်ဖြစ်စေ၊ မပြစ်မှားသည်ဖြစ်စေ ၎င်းတို့၏ သဘာဝအနှစ်သာရက အတူတူပင် ဖြစ်သည်။ ၎င်းတို့အနေဖြင့် မိမိတို့ကိုယ်ကို ပြန်လည်သုံးသပ်ကာ မိမိတို့ကိုယ်ကို သာ၍ သိရှိလာသင့်သည်၊ ဘုရားသခင်ကို မည်သည့်အတိုင်းအတာထိ ၎င်းတို့ ပုန်ကန်ကာ အတိုက်အခံ လုပ်မိသည်ဆိုသည်နှင့် သမ္မာတရားကို ၎င်းတို့ လက်ခံနိုင်ကာ လက်တွေ့လုပ်ဆောင်နိုင်ဆဲ ရှိမရှိဆိုသည်တို့ကို ရှင်းလင်းစွာ မြင်သင့်သည်။ ဤအရာကို ၎င်းတို့ ရှင်းလင်းစွာ မြင်လျှင် ၎င်းတို့ မည်မျှ အန္တရာယ်ရှိသည်ကို သိကြလိမ့်မည်။ အမှန်တွင် ၎င်းတို့၏ သဘာဝ အနှစ်သာရများအရ ဖောက်ပြန်ပျက်စီးသော လူသားများအားလုံးတွင် အန္တရာယ်ရှိပေသည်။ ၎င်းတို့အတွက် သမ္မာတရားကို လက်ခံရန် အားထုတ်မှုများစွာ လိုအပ်ပြီး မလွယ်ကူပေ။ လူအချို့သည် မကောင်းမှုကို ကျူးလွန်ကာ မိမိတို့၏ သဘာဝ အနှစ်သာရကို ထုတ်ဖော်ပြပြီးဖြစ်စဉ်တွင် အချို့မှာ မကောင်းမှုကို မကျူးလွန်သေးသော်လည်း အခြားသူများထက် မလွဲမသွေ များစွာ ပိုကောင်းခြင်းမျိုး မဟုတ်ချေ။ ထိုသို့လုပ်ဆောင်ရန် ၎င်းတို့တွင် အခြေအနေ သို့မဟုတ် အခွင့်အရေး မရှိကြသေးခြင်းသာ ဖြစ်သည်။ သင့်ထံတွင် ဤပြစ်မှားမှုများ ရှိသည့်အတွက် ယခုတွင် မည်သည့် သဘောထားရှိသင့်သည်၊ ဘုရားသခင်၏ ရှေ့တွင် မည်သည့်အရာကို ဖြစ်ကြောင်းကုန်စင် ပြောပြသင့်သည်ဆိုသည်နှင့် ဘုရားသခင်က မည်သည့်အရာ မြင်လိုသည်ဆိုသည်တို့ကို သင်၏ စိတ်နှလုံးတွင် ရှင်းလင်းနေရမည်ဖြစ်သည်။ ဤအရာများကို ဆုတောင်းခြင်းနှင့် ရှာဖွေခြင်းမှတစ်ဆင့် သင် ရှင်းလင်းရမည်။ ထို့နောက်တွင် အနာဂတ်၌ မည်သို့ လိုက်စားသင့်သည်ဆိုသည်ကို သင် သိရှိလိမ့်မည်ဖြစ်ကာ အတိတ်တွင် သင် ပြုလုပ်ခဲ့သည့် အမှားများ၏ လွှမ်းမိုးခြင်း သို့မဟုတ် ဘောင်ခတ်ခြင်းကို ခံရတော့မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ သမ္မာတရားကို လေ့လာလိုက်စားခြင်းအားဖြင့်သာ ဘုရားသခင်အပေါ် မိမိတို့၏အယူအဆများနှင့် နားလည်မှုလွဲခြင်းများကို ဖြေရှင်းနိုင်၏) ဘုရားနှုတ်ကပတ်တော်တွေကို တွေးဆရင်းနဲ့ ကျွန်တော့် စိတ်နှလုံး အရမ်းတို့ထိခံခဲ့ရတယ်။ ဘုရားက လူတွေရဲ့ အတိတ်က ပြစ်မှားတာတွေကိုပဲ မကြည့်ဘူး။ လူတစ်ယောက်က ဘုရားရှေ့ကို လာသရွေ့၊ သမ္မာတရားကို လက်ခံသရွေ့၊ သူတို့တာဝန်တွေကို သစ္စာစောင့်သိမှုနဲ့ တာဝန်သိစိတ်နဲ့ ထမ်းဆောင်ပြီး၊ တကယ့် လုပ်ရပ်တွေကတစ်ဆင့် နောင်တရမှန်းကို ပြသရွေ့၊ ဘုရားက ဒီလူရဲ့ ပြောင်းလဲမှုကို မြင်ရင်၊ သူတို့ကို ကယ်တင်ခြင်းအတွက် အခွင့်အရေး ပေးမှာပဲ။ ဥပမာအနေနဲ့ ပေတရုကို ကြည့်။ သခင်ယေရှု အဖမ်းခံခဲ့ရချိန်မှာ၊ ပေတရုက သူ့ကို သုံးကြိမ် ငြင်းခဲ့တယ်။ သူက အဲဒါကိုအရမ်းနောင်တရခဲ့ပြီး၊ နောက်ပိုင်းမှာ သမ္မာတရား လိုက်စားတာ၊ ဘုရားကို ချစ်ပြီး သူ့ကိုကျိုးနွံနာခံဖို့ ကြိုးစားတာကို အာရုံစိုက်ခဲ့တယ်။ နောက်ဆုံးမှာ ပေတရုက ဘုရားအတွက် ဇောက်ထိုး ကားစင်တင်ခံခဲ့ရပြီး နှစ်သက်ဖွယ်ကောင်းတဲ့ သက်သေခံချက်ကို ပေးခဲ့တယ်။ ပြီးတော့ ဒါဝိဒ်ရှိတယ်။ သူက ဥရိယရဲ့ မိန်းမကို ယူမိပြီး ဘုရားဆီကလာတဲ့ ပြင်းထန်တဲ့ အပြစ်ဒဏ်ပေးခြင်းကို ကြုံခဲ့ရတယ်။ ဒါဝိဒ်က အရမ်းကို နောင်တရခဲ့သလို၊ သူအသက်ကြီးလာတော့ မိန်းမငယ်လေးတစ်ယောက်က သူ့အိပ်ရာထဲမှာ အနွေးဓာတ်လာပေးတဲ့အချိန်မှာတောင် အပြစ် ထပ်ပြီး မကျူးလွန်ခဲ့ဘူး။ သူက ဗိမာန်တော်ကို ဆောက်ဖို့ ပြင်ဆင်ရင်းနဲ့ သူ့ဘဝကို ကုန်ဆုံးခဲ့ပြီး၊ ဣသရေလူတွေကို ဘုရားကို ကိုးကွယ်ရာမှာ ဦးဆောင်ခဲ့တယ်။ နောင်တရတယ်ဆိုတာကို တကယ့်လုပ်ရပ်ကတစ်ဆင့် ဘုရားကို ပြခဲ့တယ်။ ပေတရုနဲ့ ဒါဝိဒ်တို့ရဲ့ အတွေ့အကြုံတွေကို သုံးသပ်ဆင်ခြင်တာက ကျွန်တော့်ကို ရှေ့ဆက်ရမဲ့လမ်းပြခဲ့တယ်။ ကျွန်တော့်ရဲ့ ပြစ်မှားမှုကို ကျွန်တော် မှန်မှန်ကန်ကန် ရင်ဆိုင်ဖို့ လိုတယ်။ ကိုယ့်ကိုယ်ကိုယ် စေ့စေ့စပ်စပ် သုံးသပ်ဖို့၊ ကျွန်တော့်ရဲ့ ပြစ်မှားမှုကို ဖြေရှင်းဖို့နဲ့ ဘုရားရှေ့မှာ အစစ်အမှန် နောင်တရဖို့ လိုတယ်။ နောက်ပိုင်းမှာ၊ အဲဒီအစ်မကို သစ္စာဖောက်ပြီးတော့ ကျွန်တော့် သက်သေကို ဆုံးရှုံးရတာ အဓိက အကြောင်းရင်းနှစ်ခုကြောင့်ဖြစ်မှန်း နားလည်သွားတယ်။ ပထမဆုံးအနေနဲ့ ကျွန်တော့်ရဲ့ ချစ်ခင်တွယ်တာမှုတွေက ကျွန်တော့်ကို လွှမ်းမိုးခဲ့တာပဲ။ ရဲတွေ ကျွန်တော့်ကို ညှဉ်းဆဲပြီး ကျွန်တော့်အသက်ကို ခြိမ်းခြောက်တဲ့အချိန်မှာ၊ ကျွန်တော်က ကျွန်တော့် အမေ၊ သားသမီးတွေနဲ့ မိန်းမတွေကို မစွန့်လွှတ်နိုင်ခဲ့ဘူး။ ကျွန်တော် သေသွားရင်၊ ထိုးနှက်မှုကို သူတို့ မခံနိုင်မှာ ကြောက်ခဲ့တယ်။ ဒါကြောင့် ရှက်စရာကောင်းတဲ့ ယုဒလုပ်ပြီးတော့ ဘုရားကို သစ္စာဖောက်ပြီး အဲဒီအစ်မကို ဖော်ကောင်လုပ်ခဲ့တာပဲ။ တကယ်တော့၊ ကျွန်တော့် မိသားစုရဲ့ ကံကြမ္မာက ဘုရားလက်ထဲမှာရှိတယ်။ ဘဝမှာ သူတို့ သည်းညည်းခံရမဲ့ ဘယ်ဆင်းရဲဒုက္ခ၊ နာကျင်မှုကိုမဆို ဘုရားက ကြိုစီမံထားခဲ့ပြီးပြီ။ သူတို့ဘေးမှာ ကျွန်တော် ရှိနေခဲ့ရင်တောင် သူတို့ ရင်ဆိုင်ရမဲ့ဟာဖြစ်တဲ့ ဆင်းရဲဒုက္ခကို သူတို့ ရင်ဆိုင်ရဦးမှာပဲ။ ဒါက ကျွန်တော် လုံးဝ ပြောင်းလဲလို့မရတဲ့အရာတစ်ခုပဲ။ ဒါပေမဲ့ ဒီအရာတွေကို ကျွန်တော် မရိပ်စားမိနိုင်ခဲ့ဘူး။ ကျွန်တော်က ကျွန်တော့်ရဲ့ ချစ်ခင်တွယ်တာမှုတွေနဲ့ ဘောင်ခတ်ခံနေရတုန်းပဲ ဖြစ်ခဲ့တယ်။ အဲဒါ ကျွန်တော် တကယ်ကို စဉ်းစားဉာဏ်မရှိတာပဲ။ တခြားအကြောင်းရင်းကတော့ သေခြင်းနဲ့ဆိုင်တဲ့ ကိစ္စတွေကို ကျွန်တော် မရိပ်စားနိုင်ခဲ့လို့ပဲ။ ကျွန်တော့်မှာ ဘုရားကို စစ်မှန်တဲ့ ယုံကြည်ခြင်း မရှိခဲ့ဘူး။ ရက်နှစ်ဆယ်ကြာ ရဲတွေရဲ့ ညှဉ်းဆဲတာ ခံခဲ့ရပြီးတဲ့အချိန်မှာ၊ ကျွန်တော့်ခန္ဓာကိုယ်ရဲ့ သည်းခံနိုင်စွမ်းအား ကုန်သွားခဲ့တယ်။ အဲဒီအချိန်မှာပဲ အထူးသဖြင့် သေဖို့ ကျွန်တော် ကြောက်ပြီး စာတန်နဲ့ အပေးအယူတစ်ခု လုပ်ခဲ့မိတယ်။ သခင့်ရဲ့ ဧဝံဂေလိ ဖြန့်ဖို့ သေတဲ့အထိ ကျောက်ခဲနဲ့ ပေါက်ခံရတဲ့သူတွေ၊ မြင်းတွေနဲ့ တရွတ်တိုက်ဆွဲခံရတဲ့သူတွေ၊ ဒါမှမဟုတ် ကားတိုင်မှာ သံမှိုရိုက်ခံခဲ့ရတဲ့သူတွေဖြစ်တဲ့ သခင်ယေရှုရဲ့ တပည့်တော်တွေအကြောင်းကို ကျွန်တော် စဉ်းစားမိတယ်။ သူတို့က ဖြောင့်မတ်ခြင်းတရားအတွက် နှိပ်စက်ညှဉ်းပန်းမှုကို ခါးစီးခံခဲ့ကြတယ်။ သူတို့ရဲ့ သေခြင်းတွေက စာတန်အပေါ် အောင်မြင်မှုရပြီး စာတန်ကို အရှက်ရစေတဲ့ သက်သေခံချက်တစ်ခုပဲ၊ သူတို့ကို ဘုရားက အမှတ်ရတယ်။ သခင်ယေရှုက ပြောခဲ့တယ်။ “အကြင်သူသည် မိမိအသက်ကို ကယ်ဆယ်ခြင်းငှာအလိုရှိ၏။ ထိုသူသည် အသက်ရှုံးလိမ့်မည်။ အကြင်သူသည် ငါ့ကြောင့်အသက်ရှုံး၏၊ ထိုသူသည် အသက်ကို တွေ့လိမ့်မည်။” (ရှင်မဿဲခရစ်ဝင် ၁၆:၂၅) ဒါပေမဲ့ ကျွန်တော်က အသက်ကို တပ်မက်ခဲ့ပြီး၊ သေဖို့ကြောက်ခဲ့တယ်။ အဲဒီအစ်မကို သစ္စာဖောက်ပြီး ရှက်စရာကောင်းတဲ့ ဖြစ်တည်မှုကို ဖက်တွယ်ခဲ့တယ်။ ကျွန်တော့် ခန္ဓာကိုယ် အသက်ရှင်သေးပေမဲ့၊ နေ့တိုင်း လမ်းလျှောက်နေတဲ့ အလောင်းကောင်ဘဝကို အသက်ရှင်ရင်းနဲ့ စိတ်ပိုင်းဆိုင်ရာ ညှဉ်းဆဲမှုကို ခါးစီးခံခဲ့ရတယ်။ အခု ကျွန်တော် နားလည်သွားတယ်။ ကျွန်တော့် ယုံကြည်ခြင်းအတွက် ရဲတွေကြောင့် ကျွန်တော် ကိုယ်လက်အင်္ဂါချို့တဲ့ရရင်တောင်၊ အသတ်ခံရရင်တောင်၊ အဲဒါက ဘုရားချီးကျူးတဲ့ အရာတစ်ခု ဖြစ်မှာပဲ။ ဒါကို အသိအမှတ်ပြုလိုက်ပြီးတော့ ကျွန်တော့် စိတ်နှလုံးထဲမှာ ဆုံးဖြတ်လိုက်တယ်။ အဆင်းနီတဲ့ နဂါးကြီးရဲ့ ဖမ်းတာကို ကျွန်တော် ထပ်ခံခဲ့ရရင်၊ ကျွန်တော့်အသက်ကို စွန့်ရမဲ့သဘောဖြစ်ရင်တောင်၊ ဘုရားအတွက် ကျွန်တော့် သက်သေခံချက်မှာ ခိုင်ခိုင်မာမာ ရပ်တည်ပြီး၊ ကျွန်တော့်ရဲ့ အတိတ်က ပြစ်မှားမှုကို ကျေရာကျေကြောင်း လုပ်မယ်လို့ပေါ့။

အဲဒီနောက် သိပ်မကြာခင်မှာပဲ၊ အသင်းတော်က နောက်ထပ် အကြီးအကျယ် ဖမ်းဆီးတာကို ရင်ဆိုင်ရတယ်။ အသင်းတော်က နောက်ဆက်တွဲအလုပ်ကို ကိုင်တွယ်ဖို့ ကျွန်တော့်ကို စီစဉ်ပေးတယ်။ အလုပ်တာဝန် အမျိုးမျိုးနဲ့ပတ်သက်လို့ ဆွေးနွေးနေချိန်မှာ ကျွန်တော် တက်တက်ကြွကြွ ပါဝင်ခဲ့တယ်။ စည်းမျဉ်းတွေအတိုင်း ပြုမူဆောင်ရွက်တာနဲ့ ကိုယ့်တာဝန်တွေကို ကောင်းကောင်း အစွမ်းကုန် ဖြည့်ဆည်းတာတွေအပေါ် အာရုံစိုက်ခဲ့တယ်။ ကျွန်တော့်တာဝန်တွေကို လုပ်တဲ့ လုပ်ငန်းစဉ်မှာ၊ ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားက သူ့ဘာသာ ပေါ်လာတဲ့အခါတိုင်းမှာ အဲဒါကို ဖြေရှင်းဖို့ သမ္မာတရားကို တက်တက်ကြွကြွ ရှာခဲ့တယ်။ အတွေ့အကြုံဆိုင်ရာ သက်သေခံချက် ဆောင်းပါးတွေကို ရေးတာလည်း ကျွန်တော် လက်တွေ့လုပ်ခဲ့တယ်။ ကျွန်တော့် စိတ်နှလုံးမှာ ဆုံးဖြတ်လိုက်တယ်။ ကျွန်တော့် အနာဂတ်မှာ ကောင်းမွန်တဲ့ အဆုံးသတ်၊ ခရီးပန်းတိုင် မရှိခဲ့ရင်တောင်၊ ကျွန်တော့်တာဝန်တွေကို ဖြည့်ဆည်းပြီး သမ္မာတရားကို လေးလေးနက်နက် လိုက်စားဖို့ ကြိုးစားဦးမှာပဲ။ ဘုရားရဲ့ စိတ်နှလုံးကို စိတ်သက်သာမှု နည်းနည်း ပေးပြီးတော့ပေါ့။

ဒီနှစ်တွေက ကျွန်တော်က စိတ်ဓာတ်ကျတဲ့ အခြေအနေမှာ အသက်ရှင်နေပြီးပြီ။ ကျွန်တော် နောင်တရပြီး ကိုယ့်ကိုယ်ကိုယ် စက်ဆုပ်မိပေမဲ့၊ ကျွန်တော့် ပြဿနာတွေကို ကိုင်တွယ်ဖြေရှင်းဖို့ သမ္မာတရားကို လုံးဝ မရှာခဲ့ဘူး။ အကျိုးဆက်ကတော့ ကျွန်တော့်ဘဝ ပြီးခဲ့တဲ့သုံးလေးနှစ်မှာ တိုးတက်အောင်မလုပ်နိုင်ခဲ့ဘဲ သမ္မာတရားရဖို့ အခွင့်အရေးအများကြီး လွဲသွားခဲ့တယ်။ ဘုရားနှုတ်ကပတ်တော်တွေရဲ့ လမ်းပြမှုကတစ်ဆင့်၊ ဘုရားကို ကျွန်တော့်ရဲ့ အထင်လွဲမှုတွေနဲ့ အတားအဆီးတွေကို ကိုင်တွယ်ဖြေရှင်းခဲ့တယ်။ ကျွန်တော့်ပြစ်မှားမှုရဲ့ ချည်နှောင်မှုနဲ့ ကန့်သတ်မှုကနေ ရုန်းထွက်လွတ်မြောက်ဖို့ အားထုတ်ခဲ့တယ်။ ကျွန်တော့်တာဝန်တွေကို ထမ်းဆောင်ပြီး သမ္မာတရားကို ပုံမှန်အတိုင်း လိုက်စားနိုင်ခဲ့တယ်။ ဘုရားကို ကျွန်တော် တကယ် လှိုက်လှိုက်လှဲလှဲ ကျေးဇူးတင်ပါတယ်။


၈။ အနာရောဂါကို တွေ့ကြုံခြင်းမှ အလွန်တရာ အကျိုးရရှိခဲ့သည်

“ဘုရားသခင်၌ သူတို့၏ ယုံကြည်ခြင်းတွင် လူတို့ ရှာဖွေကြသည့်အရာမှာ အနာဂတ်အတွက် ကောင်းချီးမင်္ဂလာများကို ရရှိရန်ဖြစ်သည်၊ ဤသည်မှာ သူတို့၏ ယုံကြည်ခြင်းထဲက သူတို့၏ ရည်ရွယ်ချက်ဖြစ်သည်။ လူအပေါင်း၌ ဤရည်ရွယ်ချက်နှင့် မျှော်လင့်ချက် ရှိကြသည်။ သို့သော်လည်း သူတို့၏သဘာဝဗီဇအတွင်းမှ ဖောက်ပြန်ပျက်စီးခြင်းကို စမ်းသပ်မှုများနှင့် စစ်ဆေးခြင်းတို့အားဖြင့် ဖြေရှင်းရမည်ဖြစ်သည်။ သင်တို့အနေဖြင့် သန့်စင်စေခြင်း မခံရသေးသော၊ ဖောက်ပြန်ပျက်စီးခြင်းကို ဖွင့်ပြသော မည်သည့်ကဏ္ဍများတွင်မဆို ယင်းကဏ္ဍများ၌ စစ်ဆေးခြင်းကို သင်ခံရမည်၊ ဤသည်မှာ ဘုရားသခင်၏ အစီအစဉ်ဖြစ်သည်။ ဘုရားသခင်သည် သင့်အတွက် ပတ်ဝန်းကျင်တစ်ခုကို ဖန်တီးပေးသည်၊ သင်၏ဖောက်ပြန်ပျက်စီးခြင်းကို သင်သိနိုင်ရန် ထိုနေရာတွင် သင့်ကို မဖြစ်မနေ အစစ်ဆေးခံစေသည်။ အဆုံးတွင် သင်သည် သင်၏အကြံအစည်များနှင့် အလိုဆန္ဒများကို စွန့်လွှတ်ရန်၊ ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံရန် သေသာသေလိုသည့် အနေအထားသို့ ရောက်သည်။ ထို့ကြောင့် အကယ်၍ လူတို့သည် နှစ်အနည်းငယ် စစ်ဆေးခံရခြင်း မရှိပါက၊ အကယ်၍ ၎င်းတို့သည် အတိုင်းအတာတစ်ခုအထိ ဒုက္ခဆင်းရဲခြင်းကို မခံရပါက ၎င်းတို့သည် ၎င်းတို့၏အတွေးများနှင့် စိတ်နှလုံးများထဲမှ ဇာတိပကတိဖောက်ပြန်ပျက်စီးခြင်း၏ ဘောင်ခတ်မှုများကို ဖယ်ရှားနိုင်မည် မဟုတ်ပေ။ လူတို့သည် မိမိတို့၏ ဆိုးယုတ်သော သဘာဝ၏ ဘောင်ခတ်မှုများကို ခံနေရသေးသော မည်သည့်ကဏ္ဍများတွင်မဆို၊ ၎င်းတို့၏ ကိုယ်ပိုင် အလိုဆန္ဒများ၊ ၎င်းတို့၏လိုအင်များ ရှိနေသေးသော မည်သည့်ကဏ္ဍများတွင်မဆို ၎င်းတို့သည် ယင်းကဏ္ဍများတွင် ဒုက္ခဆင်းရဲခံသင့်သည်။ ဒုက္ခဆင်းရဲထဲ၌သာ သင်ခန်းစာများကို သင်ယူနိုင်ပြီး၊ ယင်းမှာ သမ္မာတရားကို ရနိုင်စွမ်းနှင့် ဘုရားသခင်၏ ရည်ရွယ်ချက်များကို နားလည်နိုင်စွမ်းရှိခြင်းကို ဆိုလိုသည်။ အမှန်အားဖြင့် သမ္မာတရားများစွာကို နာကျင်သော စမ်းသပ်မှုများအား တွေ့ကြုံခြင်းဖြင့် နားလည်ကြခြင်း ဖြစ်သည်။ သက်သောင့်သက်သာရှိပြီး လွယ်ကူသော ပတ်ဝန်းကျင်တစ်ခု၌ ရှိသောအခါ၊ သို့မဟုတ် အခြေအနေများ ကောင်းမွန်နေသောအခါ၌ မည်သူမျှ ဘုရားသခင်၏ ရည်ရွယ်ချက်များကို နားလည်နိုင်ခြင်း၊ ဘုရားသခင်၏ အနန္တတန်ခိုးနှင့် ဉာဏ်ပညာကို အသိအမှတ်ပြုနိုင်ခြင်း၊ သို့မဟုတ် ဘုရားသခင်၏ ဖြောင့်မတ်သော စိတ်သဘောထားကို နားလည်သဘောပေါက်ခြင်း ရှိနိုင်မည် မဟုတ်ပေ။ ထိုအရာမှာ ဖြစ်နိုင်လိမ့်မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ အပိုင်း သုံး) ဒီဘုရားနှုတ်ကပတ်တော်အပိုဒ်ကို ဖတ်တဲ့အခါတိုင်းမှာ၊ အနာရောဂါနဲ့ပတ်သက်လို့ ကျွန်မကိုယ်ပိုင် အတွေ့အကြုံကို သတိရမိတယ်။ ကျွန်မရဲ့ အနာရောဂါက ကျွန်မကို မထုတ်ဖော်ခဲ့ရင်၊ ကောင်းချီးတွေရဖို့အတွက်ပဲ ဘုရားကို ယုံကြည်တဲ့အပေါ် ကျွန်မရဲ့ မမှန်တဲ့ အမြင်ကို ကျွန်မ လုံးဝ သတိပြုမိခဲ့မှာ မဟုတ်တဲ့အပြင် ကျွန်မရဲ့ အနာဂတ် ရှေ့ရေးနဲ့ ခရီးပန်းတိုင်အပေါ် ကျွန်မ ခံစားရတဲ့ သောကနဲ့ စိုးရိမ်မှုကို လက်လွှတ်ခဲ့မှာ မဟုတ်ဘူး။ ဒီရောဂါကို တွေ့ကြုံပြီး မမျှော်လင့်တဲ့ ဆုလာဘ်တွေ ရဖို့ ဖြစ်စေတဲ့ အခြေအနေတွေကို ပြင်ဆင်ပေးလို့ ဘုရားကို ကျေးဇူးတင်ပါတယ်။

ကျွန်မ ငယ်ငယ်ကတည်းက အရမ်းချူချာတယ်။ ကျွန်မ အသက် ၂၁ နှစ်မှာ ချောင်းဆိုးရင်ကျပ်နာဖြစ်ပြီး သုံးလကြာ အဖျားငွေ့ငွေ့လေး ရှိနေခဲ့တယ်။ ဆေးရုံ အကြီးတွေရော၊ အသေးတွေရော အများကြီး သွားခဲ့ပေမဲ့ တစ်ခုမှ ပျောက်အောင် မကုပေးနိုင်ခဲ့ဘူး။ ရောဂါကုဖို့ ကျွန်မသောက်တဲ့ ဆေးရည်ကလည်း ကျွန်မရဲ့ အစာအိမ်နဲ့ သွေးကြောတွေအတွက် အရမ်းထိခိုက်မှုဖြစ်စေခဲ့တယ်။ ကျွန်မ နာလန်ထူအောင် အိမ်ပဲပြန်ခဲ့ရတာပေါ့။ ကျွန်မ အိမ်ရောက်တော့၊ အစာမစားနိုင်ဘူး။ ကျွန်မရဲ့ ကျန်းမာရေးက ပိုဆိုးသထက်ဆိုးခဲ့တယ်။ ကျွန်မက သေဖို့ စောင့်နေသလိုမျိုးပဲ ခံစားရတယ်။ ကျွန်မ ဘယ်လောက် နာကျင်ရတယ်ဆိုတာကို မြင်တော့၊ ကျွန်မအမေက ကျွန်မဆီကို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ဖြန့်ဝေခဲ့တယ်။ လူသားမျိုးနွယ်ကို ဘုရားက ဖန်ဆင်းခဲ့တယ်ဆိုတဲ့အချက်၊ လူသားမျိုးနွယ်ရဲ့ ဖောက်ပြန်ပျက်စီးခြင်း ဇာစ်မြစ်၊ လူတွေရဲ့ ဘဝက ဘာလို့ အရမ်းနာကျင်ရတယ်၊ ဒီနာကျင်မှုကနေ ဘယ်လိုထွက်ပြေးလွတ်မြောက်နိုင်တယ်၊ အဓိပ္ပာယ်ရှိတဲ့ ဘဝတစ်ခုကို အသက်ရှင်နေထိုင်ဖို့ ဘာတွေလုပ်သင့်တယ် စတာတွေကို ဘုရားနှုတ်ကပတ်တော်တွေကနေ ကျွန်မ နားလည်လာခဲ့တယ်။ အဲဒီတုန်းက နေ့တိုင်း ဘုရားနှုတ်ကပတ်တော်တွေ ဖတ်ရတာလောက် ဘာမှပိုပြီး မကြိုက်ခဲ့ဘူး။ အဲဒါက ကျွန်မရဲ့ ရောဂါအကြောင်း မေ့သွားအောင်လုပ်ပေးသလိုပဲ။ နောက်ပိုင်းမှာ ကျွန်မရဲ့ ကျန်းမာရေးက နည်းနည်း ပိုကောင်းလာပြီး အသင်းတော် အသက်တာကို ကျွန်မ စပြီးအသက်ရှင်ခဲ့တယ်။ နှစ်ဝက်လည်းကျော်ရော ကျွန်မ တော်တော်လေးကို ပြန်ကောင်းလာတယ်။ ဘုရားရဲ့ ကျေးဇူးတော်ကို မွေ့လျော်ခံစားရပြီးနောက်မှာ ကျွန်မ စိတ်နှလုံးထဲမှာ စိတ်ပိုင်းဖြတ်လိုက်တယ်။ သူ့ရဲ့ မေတ္တာကို ပြန်ဆပ်ဖို့ ကျွန်မ တစ်ဘဝလုံးကို ပူဇော်ပြီး သူ့အတွက် ကျွန်မကိုယ်ကျွန်မ အသုံးခံဖို့ပေါ့။ အဲဒီနောက်မှာ ကျွန်မရဲ့ တာဝန်ကို တက်တက်ကြွကြွနဲ့ ခေါင်းမဖော်တမ်းလုပ်ခဲ့တယ်။ မိုးများများ၊ လေထန်ထန်၊ အရမ်းပဲအေးအေး၊ အရမ်းပဲပူပူ ကွန်မြူနစ်ပါတီရဲ့ အဖမ်းအဆီးတွေနဲ့ နှိပ်စက်ညှဉ်းပန်းမှုတွေရဲ့ ခြိမ်းခြောက်တာကို ကျွန်မတို့ ရင်ဆိုင်ရပါစေ၊ ဘယ်အခြေအနေပဲဖြစ်ပါစေ ကျွန်မတာဝန်ကို ဆက်လုပ်ခဲ့တယ်။

အဲဒီလိုနဲ့ပဲ ကိုးနှစ်က လျှပ်တစ်ပြက်အတွင်း ကုန်သွားပြီး၊ ကွန်မြူနစ်ပါတီရဲ့ နှိပ်စက်ညှဉ်းပန်းမှုက ပိုပြီး ပြင်းထန်လာတယ်။ ကျွန်မကတော့ တရုတ်ပြည်ကနေ ကံကောင်းထောက်မလို့ ထွက်ပြေးလွတ်မြောက်ခဲ့ပြီး ဘုရားကို ဆက်ယုံကြည်လို့ရတဲ့ လွတ်လပ်တဲ့၊ ဒီမိုကရေစီနိုင်ငံတစ်ခုဆီ ရောက်လာခဲ့တယ်။ အဲဒီနှစ်တွေမှာ ကျွန်မရဲ့တာဝန်ကို တစ်လျှောက်လုံး ဆက်ထမ်းဆောင်ခဲ့တယ်။ အချိန်တော်တော်ကြာအောင် ကျွန်မနဲ့ ကျွန်မရေလောင်းပေးနေတဲ့ လူသစ်တွေက ဒေသစံတော်ချိန်ချင်း မတူကြဘဲ နေ့တိုင်း ကျွန်မက တာဝန်လုပ်ရင်းနဲ့ ညဉ့်နက်တဲ့အထိ နေခဲ့ရတယ်။ တစ်ခါတလေ တော်တော်လေး ပင်ပန်းနွမ်းနယ်ပေမဲ့၊ ကျွန်မတို့အတွက် ဘုရားပြင်ဆင်ခဲ့တဲ့ ကြီးမြတ်တဲ့ ခရီးပန်းတိုင်ကို စဉ်းစားမိတဲ့အခါ၊ ဘယ်ဆင်းရဲဒုက္ခပမာဏကိုမဆို သည်းခံတာက တန်တယ်လို့ ခံစားရတယ်။ ၂၀၂၁ ခုနှစ်မှာ၊ ကျွန်မ ခဏခဏဆိုလို ရင်ဘတ်တွေတင်းကျပ်ပြီး ရင်တုန်တယ်။ ပြီးတော့ ကျွန်မရဲ့ နှလုံးခုန်နှုန်းကလည်း ခဏခဏ အတက်အကျမငြိမ်ဘူး။ အဲဒါအပြင်၊ ကျွန်မတစ်ကိုယ်လုံး နုံးချည့်နေပြီး ခဏခဏ အိပ်ချင်မူးတူးဖြစ်တယ်။ အစမှာတော့၊ ကျွန်မ အလေးမထားခဲ့ဘူး။ နည်းနည်း နားလိုက်ရင် သက်သာသွားမှာပါလို့ပဲ တွေးခဲ့တယ်။ ဒါ့အပြင်၊ လူသစ်တွေက အနန္တတန်ခိုးရှင် ဘုရားသခင်ကို လက်ခံရုံပဲရှိသေးပြီး တည်ငြိမ်တဲ့ အခြေခံအုတ်မြစ်တွေ မရှိသေးဘူး။ သူ့တို့ကို ကျွန်မ ချက်ချင်း ရေမလောင်းပေးရင်၊ သူတို့ဘဝတွေက ဆုံးရှုံတာတွေ ခံစားရမှာ။ ဒါပေမဲ့၊ နှစ်လသုံးလလောက်သာ ကုန်သွားတယ်၊ ကျွန်မရဲ့ ရောဂါလက္ခဏာတွေကတော့ ပိုဆိုးသထက် ဆိုးလာတယ်။ တစ်ခါတလေ ကျွန်မနှလုံးထဲမှာ ရုတ်တရက် စူးရှတဲ့ နာကျင်မှုတစ်ခု ခံစားရတယ်။ ကျွန်မ နည်းနည်း စိုးရိမ်သွားတယ်။ ကျွန်မမှာ ပြင်းထန်တဲ့ ရောဂါတစ်မျိုးမျိုး ရှိနေမှာကို ကြောက်မိတယ်။ ဒါပေမဲ့ နောက်တော့၊ “ငါ ငယ်ငယ်ကတည်းက တော်တော်လေး ကျန်းမာရေး ချို့တဲ့လာခဲ့ပေမဲ့ အရင်က တစ်ခါမှ ရောဂါကြီးကြီးမားမား မရှိဖူးဘူး။ ဒါတွေက ဒီအတောအတွင်းမှာ ညနက်တဲ့ထိ နေလို့ ဖြစ်ရတဲ့ ခန္ဓာကိုယ်ရဲ့ ပုံမှန် တုံ့ပြန်ချက်တွေပဲဖြစ်မယ်ထင်ပါတယ်။ စိုးရိမ်ရတဲ့ရောဂါ တစ်ခုခုတော့ မဖြစ်နိုင်ပါဘူးလေ။ ပြီးတော့ ဒီနှစ်တွေထဲမှာ၊ ဘုရားအတွက် အရာရာကို ငါ စွန့်ပြီး ကိုယ့်ကိုယ်ကိုယ် အသုံးခံခဲ့တယ်။ ဒီတော့ သူ ငါ့ကို ကာကွယ်ပေးသင့်ပြီး ရောဂါကြီးကြီးမားမား ရှိခွင့်မပေးသင့်ဘူး”လို့ တွေးမိခဲ့တယ်။

၂၀၂၂ ခုနှစ် ဖေဖော်ဝါရီလ တစ်ညနေခင်းမှာ၊ ကျွန်မက ကွန်ပြူတာနဲ့ ကျွန်မတာဝန်ကို ပုံမှန်အတိုင်း လုပ်နေချိန်မှာ ကျွန်မနှလုံးထဲမှာ စူးခနဲ နာကျင်မှုယဲ့ယဲ့ ခံစားရတယ်။ အစတော့ ကျွန်မက အောင့်အီးပြီး ပျောက်သွားအောင် စောင့်ချင်ခဲ့ပေမဲ့ အဲဒါက ပိုဆိုးသထက်ဆိုးလာတယ်၊ ကြွက်တက်သလိုမျိုး နည်းနည်း ခံစားရတယ်။ ကျွန်မ အသက်ရှူမဝ ဖြစ်လာပြီး နောက်ဆုံးမှာ၊ မတ်မတ်မရပ်နိုင်တော့ဘဲ ကြမ်းပြင်ပေါ် ပြိုလဲသွားခဲ့တယ်။ ဒီလိုဖြစ်နေရင်းနဲ့ ကျွန်မ အရမ်းကြောက်သွားပြီး မျက်ရည်တွေ ထိန်းမရအောင် စီးကျလာတယ်။ အိမ်ထဲမှာရှိတဲ့ တခြားညီအစ်မတစ်ယောက်က ကျွန်မကို တွေ့သွားပြီး အိပ်ရာပေါ် မတင်တယ်၊ ခဏနဲ့ ကျွန်မ အိပ်မောကျသွားတယ်။ ကျွန်မ နိုးတော့၊ ည ၉ နာရီတောင် ကျော်နှင့်နေပြီ။ မျက်နှာကြက်ကို ငေးကြည့်ရင်း ခုလေးတင် ဖြစ်ခဲ့တာကို ပြန်သတိရပြီး၊ “နှလုံးဝေဒနာကြောင့် ငါ သတိလစ်သွားခဲ့တာလား။ ငါ့မှာ တကယ်ပဲ နှလုံးရောဂါ ရှိတာလား။ နှလုံးရောဂါတွေက သေနိုင်တယ်။ ငါ သေတော့မှာလား။ အရာရာကို ငါ စွန့်လွှတ်ပြီး ငါ့တာဝန်ကို ထမ်းခဲ့တယ်။ ဒီတော့ ဘုရားက ဘာလို့ ငါ့ကို မကာကွယ်ပေးခဲ့တာလဲ”လို့ စဉ်းစားနေမိတယ်။ ဒီရောဂါနဲ့ ကျွန်မကို ရင်ဆိုင်တွေ့စေတဲ့နေရာမှာ ဘုရားရဲ့ ရည်ရွယ်ချက်က ဘာလဲ ကျွန်မ နားမလည်နိုင်ခဲ့ဘူး။ ကျွန်မ စိတ်ကို ငြိမ်အောင်ထားပြီး ဘုရားနှုတ်ကပတ်တော်တွေကို ဖတ်ရမယ်။ ဒါကြောင့် ကျွန်မရဲ့ဖုန်းကို ထုတ်လိုက်ပြီး ဒီဘုရားနှုတ်ကပတ်တော်တွေကို တွေ့ခဲ့တယ်။ “စမ်းသပ်မှုများကို ကြုံရစဉ်တွင် လူတို့အနေဖြင့် အားနည်းခြင်း သို့မဟုတ် ယင်းတို့အထဲတွင် အပျက်သဘောရှိတတ်ခြင်း၊ သို့မဟုတ် ဘုရားသခင်၏ ရည်ရွယ်ချက်များ သို့မဟုတ် ၎င်းတို့၏ လက်တွေ့လုပ်ဆောင်ခြင်း လမ်းကြောင်းအပေါ် ရှင်းလင်းမှုကင်းမဲ့ခြင်းမှာ ပုံမှန်ဖြစ်ပါသည်။ သို့သော် မည်သည့်ကိစ္စ၌မဆို သင်သည် ယောဘကဲ့သို့ပင် ဘုရားသခင်၏အမှုထဲတွင် ယုံကြည်ခြင်း ရှိရမည်ဖြစ်ပြီး ဘုရားသခင်ကို မငြင်းပယ်ရပေ။ ယောဘသည် ခွန်အားနည်းပြီး သူ၏မွေးဖွားသည့်နေ့ရက်ကို ကျိန်ဆဲခဲ့သော်လည်း၊ လူ့ဘဝထဲရှိ အရာခပ်သိမ်းကို ယေဟောဝါ အပ်နှင်းထားကြောင်းနှင့် ယေဟောဝါသည် ယင်းတို့အားလုံးကို နုတ်ယူမည့် အရှင်လည်းဖြစ်ကြောင်း သူမငြင်းခဲ့ပါ။ သူ့ကို စမ်းသပ်မှုမည်မျှအား ကြုံတွေ့ခိုင်းစေကာမူ ဤယုံကြည်ချက်ကို သူဆုပ်ကိုင်ခဲ့သည်။ သင်၏ အတွေ့အကြုံထဲတွင် ဘုရားသခင်၏ နှုတ်ကပတ်တော်များအားဖြင့် မည်သည့်စစ်ဆေးခြင်းကိုမဆို သင်ကြုံရပါစေ၊ လူသားမျိုးနွယ်အား ဘုရားသခင်တောင်းဆိုသည့်အရာမှာ အချုပ်အားဖြင့် ၎င်းတို့၏ ယုံကြည်ခြင်းနှင့် ၎င်းတို့၏ ဘုရားသခင်ကို ချစ်သော စိတ်နှလုံးတို့ပင် ဖြစ်သည်။ ဤနည်းအတိုင်း အမှုပြုခြင်းအားဖြင့် သူစုံလင်စေသောအရာမှာ လူတို့၏ယုံကြည်ခြင်း၊ ချစ်ခြင်းနှင့် ပြင်းပြသော ဆန္ဒများ ဖြစ်သည်။ ဘုရားသခင်သည် လူတို့အပေါ် စုံလင်စေခြင်းအမှုကို ပြုပြီး၊ ယင်းကို ၎င်းတို့ မမြင်တွေ့နိုင်၊ မခံစားနိုင်ပေ။ ထိုကဲ့သို့သော အခြေအနေများအောက်တွင် သင်၏ယုံကြည်ခြင်း လိုအပ်သည်။ တစ်စုံတစ်ရာကို ပကတိမျက်စိဖြင့် မမြင်နိုင်သည့်အခါ လူတို့၏ယုံကြည်ခြင်း လိုအပ်ပြီး သင်၏ကိုယ်ပိုင် အယူအဆများကို သင်လက်မလွှတ်နိုင်သည့်အခါ သင်၏ယုံကြည်ခြင်း လိုအပ်သည်။ သင်သည် ဘုရားသခင်၏အမှုနှင့်ပတ်သက်၍ ရှင်းလင်းမှုမရှိသည့်အခါ သင့်အား တောင်းဆိုသောအရာမှာ ယုံကြည်ခြင်း ရှိရန်နှင့် ခိုင်ခံ့သောရပ်တည်ချက်ရှိပြီး သင်၏ သက်သေခံချက်တွင် ခိုင်မာစွာ ရပ်တည်ရန် ဖြစ်သည်။ ယောဘ ဤအဆင့်သို့ ရောက်သည့်အခါ ဘုရားသခင်သည် သူ့ထံ၌ ပေါ်လာခဲ့ပြီး သူ့ကို စကားပြောခဲ့သည်။ တစ်နည်းအားဖြင့် သင်၏ယုံကြည်ခြင်းအတွင်း၌သာ ဘုရားသခင်ကို သင်မြင်တွေ့နိုင်မည် ဖြစ်ပြီး သင်၌ ယုံကြည်ခြင်းရှိသည့်အခါ၊ ဘုရားသခင်သည် သင့်ကို စုံလင်စေမည်ဖြစ်သည်။ ယုံကြည်ခြင်းမရှိလျှင် သူက ဤအရာကို လုပ်မပေးနိုင်ပါ။ ဘုရားသခင်သည် သင်ရယူရန်မျှော်လင့်သည့် မည်သည့်အရာကိုမဆို သင့်အပေါ် အပ်နှင်းလိမ့်မည်။ အကယ်၍ သင်၌ ယုံကြည်ခြင်းမရှိပါက သင်သည် စုံလင်အောင်ပြုခြင်း မခံရနိုင်သည့်အပြင် ဘုရားသခင်၏အနန္တတန်ခိုးကို မဆိုထားနဲ့၊ သူ၏လုပ်ရပ်များကို သင်မြင်နိုင်စွမ်း ရှိမည်မဟုတ်ပါ။ သင်၌ ယုံကြည်ခြင်းရှိသဖြင့် သူ၏လုပ်ရပ်များကို သင်၏ လက်တွေ့အတွေ့အကြုံထဲတွင် သင်မြင်တွေ့ရမည်ဖြစ်သည့်အခါ၊ ဘုရားသခင်သည် သင့်ထံပေါ်လာကာ သင့်ကို ဉာဏ်အလင်းရစေပြီး အတွင်းမှနေ၍ လမ်းပြပေးမည်။ ထိုယုံကြည်ခြင်းမရှိဘဲ ဘုရားသခင်သည် ထိုအရာကို ပြုနိုင်မည်မဟုတ်ပါ။ အကယ်၍ သင်သည် ဘုရားသခင်၌ မျှော်လင့်ချက်ပျောက်ဆုံးသွားပါက သူ၏အမှုကို သင် မည်ကဲ့သို့ တွေ့ကြုံနိုင်မည်နည်း။ ထို့ကြောင့် သင်၌ ယုံကြည်ခြင်းရှိပြီး ဘုရားသခင်အပေါ် သံသယများ မသိုထားသည့်အခါမှသာ၊ သူမည်သည့်အရာပြုသည်ဖြစ်စေ သူ့အပေါ် သင် စစ်မှန်သော ယုံကြည်ခြင်း ရှိသည့်အခါမှသာ သူသည် သင်၏ အတွေ့အကြုံများမှတစ်ဆင့် သင့်ကို ဉာဏ်အလင်းပေးပြီး ဖွင့်ပြမည်ဖြစ်ပြီး၊ ထိုမှသာ သင်သည် သူ၏လုပ်ရပ်များကို မြင်နိုင်မည်ဖြစ်သည်။ ထိုအရာများ အားလုံးကို ယုံကြည်ခြင်းအားဖြင့်သာ ရရှိတတ်သည်။ ယုံကြည်ခြင်းသည် စစ်ဆေးခြင်းအားဖြင့်သာ လာပြီး၊ စစ်ဆေးခြင်းမရှိဘဲနှင့် ယုံကြည်ခြင်း မတိုးပွားနိုင်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ဘုရားနှုတ်ကပတ်တော်တွေက ကျွန်မကို နည်းနည်း စိတ်ငြိမ်သွားအောင် ကူညီခဲ့တယ်။ ဘုရားရဲ့ စမ်းသပ်မှုတွေထဲက တစ်ခုကို ကျွန်မ ရင်ဆိုင်နေရမှန်း၊ ပြီးတော့ ကျွန်မ ဒီရောဂါဖြစ်ရတာက ဘုရားရဲ့ ရည်ရွယ်ချက်ရှိနေခဲ့မှန်း သဘောပေါက်လိုက်တယ်။ အဲဒီရည်ရွယ်ချက်ကို ကျွန်မ နားမလည်သေးတာပဲရှိတာပါ။ ယောဘက စမ်းသပ်မှုတွေနဲ့ ရင်ဆိုင်ရတဲ့အခါ၊ ဘုရားရဲ့ ရည်ရွယ်ချက်ကို သူ နားမလည်ခဲ့ပေမဲ့ သူ့နှုတ်နဲ့ မပြစ်မှားခဲ့သေးဘူး။ အဲဒီအစား၊ ဘုရားအတွက် နှစ်သက်စရာကောင်းအောင် သက်သေခံရင်းနဲ့ ဆုတောင်းပြီး လမ်းပြမှုရှာခဲ့တယ်။ နောက်ဆုံးမှာ၊ ဘုရားက သူ့ကိုယ်သူ ယောဘဆီ ထုတ်ဖော်ခဲ့တယ်။ ကြီးမြတ်လိုက်တဲ့ ကောင်းချီးမင်္ဂလာပဲ။ အခု နှလုံးရောဂါကြောင့် ကျွန်မ သတိလစ်ခဲ့တယ်။ ဘုရားရဲ့ ရည်ရွယ်ချက်က ဘာလဲ ကျွန်မ နားမလည်သေးပေမဲ့ ယောဘဆီကနေ သင်ယူပြီး ကျွန်မရဲ့ နှုတ်နဲ့ မပြစ်မှားအောင် နေသင့်တယ်။ ပြီးတော့ ကျွန်မမှာ စစ်မှန်တဲ့ ယုံကြည်ခြင်း ရှိမရှိဆိုတာကိုလည်း ဘုရားက ကြည့်နေတယ်။ အရင် ကျွန်မ ကျန်းမာခဲ့ချိန်တုန်းက သူ့အတွက် ကျွန်မကိုယ်ကျွန်မ အသုံးခံနိုင်ခဲ့တယ်။ ညည်းညူတာတွေမရှိဘဲ ကျွန်မတာဝန်မှာ ဆင်းရဲဒုက္ခခံပြီး အဖိုးအခပေးနိုင်ခဲ့တယ်။ အခု ဒီနာမကျန်းဖြစ်တာနဲ့ ရင်ဆိုင်ရတော့၊ ဘုရားနဲ့ပတ်သက်လို့ ကျွန်မ ညည်းညူလို့ မဖြစ်ဘူး။ ဘုရားရဲ့ ရည်ရွယ်ချက်ကို ကျွန်မ ရှာဖို့လိုတယ်။ သူ့ကို ယုံကြည်တာ ကျွန်မ ဆုံးရှုံးလို့မဖြစ်ဘူး။

အဲဒီနောက်ပိုင်းအချိန်မှာ၊ ကျွန်မရဲ့ ကျန်းမာရေးက ဆိုးလာတယ်။ မကြာခဏ ရင်တုန်ပြီး ရင်ဘတ်တွေတင်းကျပ်နေတယ်၊ ပြီးတော့ တစ်ကိုယ်လုံး အားနည်းသွားတယ်။ ကျွန်မ စကားပြောတဲ့အခါ ခဏခဏဆိုသလို အသက်ရှူမဝတော့ လေကို အငမ်းမရ စပြီး ရှူရတာပေါ့။ ရိုးရှင်းတဲ့ အိမ်မှုကိစ္စလေးတွေကိုတောင် မလုပ်နိုင်ခဲ့ဘူး။ ကျွန်မရဲ့ အခြေအနေ ဘယ်လိုဆိုတာကိုမြင်တော့ ကျွန်မ ဝမ်းနည်းတယ်။ “ငါ့အသက် ၃၀ ပဲရှိသေးတာ။ အနာဂတ်မှာ တကယ်ကို မသန်မစွမ်း မဖြစ်တဖြစ် လူလိုမျိုး အသက်ရှင်ရမှာလား။ ငါ အသက် ၂၁ မှာ ဘုရားကို စယုံကြည်ခဲ့တယ်၊ ကိုယ့်ရဲ့ ငယ်ရွယ်ချိန်ကို အသုံးခံပြီး အရာရာ စွန့်လွှတ်ခဲ့တယ်။ ကွန်မြူနစ်ပါတီရဲ့ နှိပ်စက်ညှဉ်းပန်းတာကို ရင်ဆိုင်ရတဲ့အခါ နောက်မတွန့်ခဲ့သေးဘူး။ ဘာလို့ ဘုရားက ငါ့ကို မကွယ်ကာခဲ့တာလဲ။ အခု၊ လူတိုင်းက သူတို့တာဝန်တွေကို တက်တက်ကြွကြွ ထမ်းဆောင်ပေမဲ့ ငါကတော့ ဒီရောဂါရှိတယ်။ ဒီလိုအရေးကြီးတဲ့အချိန်မှာ၊ ငါက ငါ့တာဝန်ကို မလုပ်နိုင်ဘူး၊ ကောင်းမှုတွေ မပြင်ဆင်နိုင်ဘူး။ ကောင်းတဲ့ အဆုံးသတ်နဲ့ ခရီးပန်းတိုင် ငါ့မှာ ရှိဦးမှာလား”လို့ တွေးနေမိတယ်။ ကျွန်မ တွေးလေ၊ ဝမ်းနည်းလေ ဖြစ်ပြီး၊ တစ်ယောက်တည်း လသာဆောင်မှာ ပုန်းပြီး ငိုနေမိတယ်။ ကျွန်မ ငိုလေ၊ မတရားခံ ရသလို ခံစားရလေပဲ။ ကျွန်မရဲ့ လက်ရှိ အကျပ်အတည်းက တကယ်ကို စိတ်မချမ်းသာစရာပဲလို့ တွေးပြီးတော့ပေါ့။ ကျွန်မ ငိုပြီးတဲ့နောက်မှာ စိတ်က နည်းနည်း ပိုငြိမ်သွားသလို ခံစားရတယ်။ ကျွန်မ ဒူးထောက်ပြီး ဘုရားဆီ ဆုတောင်းခဲ့တယ်။ “ဘုရားသခင်၊ ဒီရောဂါကြောင့် ကျွန်မ အရမ်းဝမ်းနည်းရပါတယ်။ ပြီးတော့ ကိုယ်တော့်ရဲ့ ရည်ရွယ်ချက်က ဘာမှန်းလဲ ကျွန်မ မသိပါဘူး။ ကျွန်မ မညည်းသင့်မှန်း၊ ကိုယ်တော့်ကို တောင်းဆိုရာမှာ အသိစိတ်မမဲ့သင့်မှန်း ကျွန်မ သိပါတယ်။ ဒါပေမဲ့ ကျွန်မနှလုံးက အရမ်းအားနည်းပြီး ကျွန်မရဲ့ ဝိညာဉ်ရင့်ကျက်မှုက အရမ်းသေးပါတယ်။ ကျေးဇူးပြုပြီး ကိုယ်တော်ရဲ့ ရည်ရွယ်ချက်ကို သိဖို့၊ ကျွန်မကိုယ်ကျွန်မ သိဖို့နဲ့ ဒီအခြေအနေတွေကြားမှာ သင်ခန်းစာတွေ ယူဖို့ ကျွန်မကို လမ်းပြပါ”လို့ပေါ့။ ဆုတောင်းပြီးတော့ ဘုရားနှုတ်ကပတ်တော်တစ်ပိုဒ် ကျွန်မ တွေးမိတယ်။ “ဘုရားသခင်က လူသားများကို မိသားစုဝင်များအဖြစ် သဘောထားခဲ့သော်လည်း၊ သူတို့က ဘုရားသခင်ကို သူစိမ်းတစ်ဦးအဖြစ် ဆက်ဆံခဲ့ကြသည်။ သို့သော်လည်း ဘုရားသခင့်အမှု၏ အချိန်ကာလတစ်ခုနောက်တွင် သူက မည်သည့်အရာကိုရရှိရန် ကြိုးစားနေကြောင်းကို လူသားတို့ နားလည်လာခဲ့ကြပြီး သူသည် စစ်မှန်သော ဘုရားဖြစ်ကြောင်းကို သူတို့ သိခဲ့ကြသည်။ သူတို့သည် ဘုရားသခင်ထံမှ မည်သည့်အရာကို ရရှိနိုင်ကြောင်းကိုလည်း သူတို့ သိလာခဲ့ကြသည်။ ဤအချိန်၌ လူတို့သည် ဘုရားသခင်ကို မည်ကဲ့သို့ သဘောထားခဲ့ကြသနည်း။ သူတို့သည် သူ့ကို အသက်သွေးကြောအဖြစ် ရှုမြင်ခဲ့ကြပြီး သူ၏ကျေးဇူးတော်၊ ကောင်းချီးမင်္ဂလာများနှင့်၊ ကတိတော်များကို ပေးအပ်ခြင်းခံရရန် မျှော်လင့် ခဲ့ကြသည်။ ဤအချိန်တွင် ဘုရားသခင်သည် လူသားတို့အား မည်ကဲ့သို့ သဘောထားခဲ့သနည်း။ သူသည် လူတို့အား သူ့သိမ်းပိုက်ခြင်း၏ ပစ်မှတ်များအဖြစ် ရှုမြင်ခဲ့သည်။ ဘုရားသခင်သည် သူတို့ကို တရားစီရင်ရန်၊ သူတို့ကို စစ်ဆေးရန်နှင့်၊ သူတို့အား စမ်းသပ်မှုများကြား၌ ထားရှိရန်အတွက် နှုတ်ကပတ်တော်များကို အသုံးပြုလိုခဲ့သည်။ သို့သော် ထိုအချိန်၌ လူတို့နှင့် ပတ်သက်သရွေ့၊ ဘုရားသခင်သည် သူတို့ကိုယ်တိုင်၏ ရည်မှန်းချက်ပန်းတိုင်များ ရရှိရန် သူတို့အသုံးပြုနိုင်သော အရာဝတ္ထုတစ်ခုမျှ ဖြစ်ခဲ့သည်။ ဘုရားသခင် ထုတ်ပြန်သော သမ္မာတရားသည် ၎င်းတို့အား သိမ်းပိုက်ပြီး ကယ်တင် နိုင်ကြောင်းနှင့် ၎င်းတို့သည် ဘုရားသခင်ထံမှ ၎င်းတို့အလိုရှိသော အရာတို့ကို ရရန်သော်လည်းကောင်း၊ ၎င်းတို့အလိုရှိသော ခရီးဆုံးပန်းတိုင်သို့ ရောက်ရန်သော်လည်းကောင်း ၎င်းတို့၌ အခွင့်အရေး တစ်ခုရှိကြောင်း မြင်ခဲ့ကြသည်။ ဤအရာကြောင့် ၎င်းတို့၏ စိတ်နှလုံးထဲ၌ ရိုးသားမှု အစအနလေး ဖြစ်တည်လာခဲ့ပြီး ၎င်းတို့သည် ဤဘုရားသခင် နောက်သို့လိုက်ရန် အလိုရှိလာခဲ့ကြသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ စိတ်နေသဘောထားနှင့် သူ့အမှုတော်မှရရှိမည့် ရလဒ်များကို သိနားလည်ပုံ) ဘုရားနှုတ်ကပတ်တော်တွေကို တွေးဆရင်းနဲ့ ကျွန်မ အရမ်းစိတ်သောကရောက်ပြီး ဝမ်းနည်းတယ်။ ဘုရားက သူ့အိမ်တော်ထဲကို ကျွန်မကို ခေါ်ဆောင်ခဲ့ပြီး မိသားစုအနေနဲ့ ဆက်ဆံခဲ့တယ်၊ ကျွန်မတာဝန်ကို ထမ်းဆောင်ခွင့်ပေးပြီး၊ နောက်ဆုံးမှာ ကျွန်မရဲ့ ဖောက်ပြန်ပျက်စီးခြင်းကို ဖယ်ရှားပြီး ဘုရားရဲ့ ကယ်တင်ခြင်းရနိုင်အောင်လို့ ကျွန်မတာဝန်မှာ သမ္မာတရား အမျိုးမျိုးကို ရနိုင်အောင်လုပ်ပေးခဲ့တယ်။ ဒါပေမဲ့ ကျွန်မကတော့ ဘုရားဆီကနေ ကျေးဇူးတော်နဲ့ ကောင်းချီတွေပဲ လိုချင်ပြီးတော့ သူ့ကို အသက်ကယ်ကြိုးတစ်ချောင်းအနေနဲ့ သဘောထားခဲ့တယ်။ ဒီနာမကျန်းဖြစ်တာနဲ့ ရင်ဆိုင်ရတဲ့အခါ၊ ဘုရားအတွက် ကျွန်မ ဘယ်လောက်စွန့်လွှတ်ခဲ့တယ်ဆိုတာကို တွက်ချက်ခဲ့တယ်။ သူ့အတွက် ကျွန်မ စွန့်လွှတ်ပြီး ကိုယ့်ကိုယ်ကိုယ် အသုံးခံခဲ့တော့၊ ကျွန်မ နေမကောင်းမဖြစ်သင့်ဘူး၊ ပြီးတော့ ဘုရားက ကောင်းမွန်တဲ့ ကျန်းမာရေးနဲ့ ကျွန်မကို ကောင်းချီးပေးသင့်တယ်လို့ တွေးနေမိခဲ့တယ်။ ကျွန်မလိုချင်တာ မရတော့၊ စိတ်ဓာတ်ကျပြီး စိတ်ပျက်သွားတယ်။ လက်စသတ်တော့ ကျွန်မက ဘုရားရဲ့ မေတ္တာကို ပြန်ဆပ်ဖို့အတွက် သူ့အတွက် အရာရာကို စွန့်လွှတ်ပြီး ကိုယ့်ကိုယ်ကိုယ် အသုံးခံခဲ့တာ မဟုတ်ဘူးပဲ။ အဲဒီအစား၊ ကျွန်မက သူနဲ့ အပေးအယူ လုပ်နေခဲ့တာပဲ။ ကျေးဇူးတော်နဲ့ ကောင်းချီးတွေရဖို့ ကျွန်မက စွန့်လွှတ်ပြီး အသုံးခံနေခဲ့တာ။ ဘုရားကို ယုံကြည်ရာမှာ စက်ဆုပ်စရာ ရည်ရွယ်ချက်တွေ အများကြီး ကျွန်မ ရှိနေသေးတာကို မြင်တော့ ကျွန်မ အရမ်းဝမ်းနည်းပြီး၊ ဘုရားရဲ့ ကယ်တင်ခြင်းနဲ့ ကျွန်မ မထိုက်တန်ဘူးလို့ တွေးခဲ့တယ်။ သူ့ဆီက ကောင်းချီးတွေ ရဖို့အတွက်ပဲ ကျွန်မက ကိုယ့်တာဝန်ထမ်းဆောင်နေခဲ့တာကို ဘုရားမြင်တွေ့ရတော့ သူဝမ်းနည်းလိုက်မဲ့ဖြစ်ခြင်းလို့ ကျွန်မ တွေးမိတယ်။ ကလေးတစ်ယောက်က ဥစ္စာပစ္စည်း အမွေခံနိုင်ဖို့အတွက်ပဲ သူ့မိဘတွေကို စောင့်ရှောက်နေခဲ့ရင်၊ မိဘတွေက သေချာပေါက် နာကျင်ခံစားကြမှာပဲ။ ကျွန်မက သားသမီးဝတ်မကျေတဲ့ ကလေးတစ်ယောက်နဲ့ အတူတူပါပဲ။ ကျွန်မကိုယ်ပိုင် အကျိုးစီးပွားအတွက်ပဲ အလုပ်လုပ်ပြီး ကိုယ့်ကိုယ်ကိုယ် အသုံးခံနေခဲ့တာ။ ဒါက ဘုရားမြင်ချင်တဲ့အရာ မဟုတ်ဘူး။ ဒါကို သဘောပေါက်လိုက်တဲ့အခါ၊ နောင်တနဲ့ ဘုရားဆီ ကျွန်မ ဆုတောင်းခဲ့တယ်။ ကောင်းချီးတွေရဖို့ဖြစ်တဲ့ ကျွန်မရဲ့ ရည်ရွယ်ချက်ကို စွန့်ပြီး၊ ဘုရားမေတ္တာ ပြန်ဆပ်ရအောင် ကျွန်မတာဝန်ကို ထမ်းဆောင်ဖို့ လိုလားနေခဲ့တယ်။ အဲဒီနောက်မှာ၊ ကျွန်မရဲ့ အိပ်တဲ့အချိန်ဇယားကို ကျွန်မ စညှိတယ်။ ခဏခဏ ပိုအနားယူတာ၊ စားသောက်ပုံကို စည်းကမ်းနဲ့ထိန်းတာ၊ ပြီးတော့ ကိုယ့်တာဝန်ကို နေ့တိုင်း ပုံမှန် ထမ်းဆောင်တာတွေကို များသောအားဖြင့် အာရုံစိုက်တယ်။ အံ့ဩစရာက၊ တစ်ပတ်အကြာမှာ၊ ကျွန်မရဲ့ ကျန်းမာရေး တဖြည်းဖြည်း တိုးတက်လာတယ်။ ကျွန်မ ဘုရားကို ကျေးဇူးတင်ပြီး မချီးမွမ်းဘဲမနေနိုင်ခဲ့ဘူး။

အဲဒီနှစ်ရဲ့ ဒီဇင်ဘာလမှာ၊ ကျွန်မ တာဝန်သစ်တစ်ခု အပေးခံရတယ်။ အလုပ်ကို ရင်းနှီးအောင်လုပ်ရပြီး အဖွဲ့ထဲက ညီအစ်ကို မောင်နှမတွေရဲ့ အလုပ်ကိုလည်း ကျွန်မ စစ်ဆေးပေးခဲ့ရလို့၊ အတော်လေး ညနက်မှ အိပ်ခဲ့ရတဲ့ ရက်တချို့တလေ ရှိခဲ့တယ်။ တစ်နေ့တော့ ညနေ ၅ နာရီအကျော်လေးမှာ ကျွန်မနှလုံးက နည်းနည်းအောင့်တယ်။ အဲဒီလိုအောင့်တာ အတော်လေးကြာပြီး ပိုအောင့်သထက်အောင့်လာတယ်။ ကျွန်မ ထပြီး သန့်စင်ခန်းကို သွားတယ်။ ပြန်ထွက်လာတော့၊ ကျွန်မရဲ့ နှလုံးက တစ်ခုခု အသည်းအသန်ဖြစ်နေသလိုမျိုး ခံစားရပြီး အသက်ရှူရခက်လာတယ်။ ကျွန်မ မတ်မတ် မရပ်နိုင်လို့ လက်ကို တံခါးပေါ် ထောက်ထားပြီးတော့ ကြမ်းပြင်ပေါ် ဖြည်းဖြည်းချင်းလေးကျသွားတယ်။ နာရီဝက်လောက် ကြမ်းပြင်ပေါ် ကျွန်မ လှဲနေလိုက်တယ်။ ကျွန်မရဲ့ နှလုံးက တော်တော့်ကို အောင့်နေပြီးတော့ တစ်ကိုယ်လုံး ဆက်တိုက် တုန်နေတယ်။ ကျွန်မ အဲဒီမှာလှဲနေတာကို မြင်တော့ ညီအစ်မတစ်ယောက်က လန့်သွားပြီး ကျွန်မကို အိပ်ရာပေါ် ကူတင်ပေးတယ်။ နောက်ပိုင်း၊ ည ၁၀ နာရီနောက်မှာ၊ ကျွန်မ ထထိုင်ပြီး အိပ်ရာပေါ်မှာ ကွန်ပြူတာ ကိုင်ချင်ခဲ့ပေမဲ့၊ အားက တစ်စက်မှ မရှိခဲ့ဘူး။ အဲဒီအချိန်မှာ ကျွန်မရဲ့ စိတ်နှလုံးက မချိတင်ကဲစိတ်အပြည့်နဲ့ တွေးမိတယ်။ “အနာဂတ်မှာ ငါ့ကျန်းမာရေးက အမြဲ ချူချာနေရင်၊ ငါ ဘာလုပ်ရမလဲ”လို့ပေါ့။ နောက်နေ့မှာ၊ ကျွန်မ ဆေးစစ်ဖို့ ဆေးရုံကို ညီအစ်မတစ်ယောက်နဲ့ သွားတယ်။ ဒါပေမဲ့ ဆေးရလဒ်က အားလုံး ပုံမှန်ပဲလို့ ပြတယ်။ ဒါကြောင့် ကျွန်မ ဝမ်းသာသင့်လား၊ ပူပန်သင့်လား ကျွန်မ မသိခဲ့ဘူး။ ကျွန်မမှာ ရောဂါမရှိတာ ကောင်းပေမဲ့ ကျွန်မနဲ့ပတ်သက်လို့ တစ်ခုခု တကယ်မှားနေတာလေ။ ရောဂါကို ဖော်ထုတ်လို့မရနိုင်ရင်၊ ကုသဖို့ နည်းလမ်း မရှိဘူး။ နောက်ပိုင်းမှာ ကျွန်မရဲ့ ကျန်းမာရေး အခြေအနေကို စဉ်းစားပြီးတော့၊ ကြီးကြပ်ရေးမှူးက ကျွန်မရဲ့ အလုပ်ပမာဏကို လျှော့ပေးတယ်။ ကျွန်မရဲ့ တာဝန်တွေ အကြိမ်ကြိမ် အလျှော့ခံရတာကို မြင်တော့၊ ကျွန်မ မစိုးရိမ်ဘဲ မနေနိုင်ခဲ့ဘဲ တွေးမိတယ်။ “ငါ့တာဝန်က တဖြည်းဖြည်း လျော့နေတယ်။ ဒီတော့ အဲဒါက ကောင်းမှုတွေ ပြင်ဆင်ဖို့ အခွင့်အရေးတွေ ငါ နည်းသထက်နည်းသွားတဲ့ သဘောပဲ မဟုတ်လား။ အနာဂတ်မှာ ကောင်းမှုတွေကို ငါ ဘယ်လိုပြင်ဆင်ပြီး ကယ်တင်ခြင်း ရမှာလဲ”လို့ပေါ့။ ဒါကို တွေးမိတော့၊ ကျွန်မ နည်းနည်း အပျက်သဘောဆောင်လာတယ်။ အဲဒီနောက်မှာ၊ ကျွန်မရဲ့ ကျန်းမာရေးက ပိုဆိုးလာတယ်။ ကျွန်မရဲ့ အခန်းကနေ သန့်စင်ခန်းသွားတဲ့အခါမှာတောင် နံရံကို လက်နဲ့အားပြုပြီး သွားခဲ့ရတယ်။ ကျွန်မဟာ များသောအားဖြင့် အိပ်ရာထဲမှာပဲ ထိုင်နိုင်ပြီး မတ်မတ်မရပ်နိုင်တဲ့အခါကျရင် နံရံကိုမှီရတယ်၊ စားပွဲကို မှီပြီးနားရတယ်။ ကျွန်မဘာသာ တွေးမိတယ်။ “အရင်တုန်းက နည်းနည်းလေးနားလိုက်တာနဲ့ နာလန်ထူလာနိုင်တာပဲ။ အခု ဘာလို့ ဆိုးသထက် ဆိုးလာနေတာလဲ။ တခြားလူတိုင်းက သူတို့တာဝန်တွေကို ထမ်းဆောင်ရင်းနဲ့ အလုပ်ရှုပ်နေကြတယ်။ ငါ့ရောဂါကြောင့် ငါ့တာဝန်ကို ငါ မလုပ်နိုင်ရင်၊ ကယ်တင်ခြင်းရမဲ့ ငါ့အခွင့်အရေးကို ဆုံးရှုံးရမှာ မဟုတ်လား။ ဒါပြီးရင်တော့ ငါ့ကျန်းမာရေးက အခြေအနေပေးတာနဲ့ ငါ့တာဝန်ကို စွဲစွဲမြဲမြဲ ထမ်းဆောင်မယ်။ အခုတော့ တာဝန်တွေကို နည်းနည်းပဲ ထမ်းဆောင်နိုင်ပေမဲ့ ငါ့တာဝန်ကို စွဲစွဲမြဲမြဲ ထမ်းဆောင်သရွေ့ ငါ မဆုတ်မနစ်လုပ်နိုင်တာကို ဘုရားက မြင်ပြီး ပိုမြန်မြန်ဆန်ဆန် သက်သာခွင့်ပေးမယ်ထင်တာပဲ”လို့ပေါ့။ အဲဒီနောက်မှာ၊ ကျွန်မရဲ့ ကျန်းမာရေးက ညံ့မြဲညံ့နေပြီး‌တော့ ကျွန်မရဲ့ နှလုံးအောင့်တာက ပိုမိုများလာတယ်။ တစ်ခုခုကြောင့် အလန့်တကြားဖြစ်စိတ်ကို မထိန်းနိုင်ဘဲ အသံကျယ်ကျယ်ကြားလိုက်ရင် ကျွန်မနှလုံးက မသက်မသာဖြစ်ရော။ “ဒီရောဂါ ရှိနေတုန်း ငါ့တာဝန်ကို ထမ်းဆောင်ဖို့ အစွမ်းကုန် ငါ လုပ်နေပြီးပြီ။ ဒီတော့ ဘာလို့ ငါ့ကျန်းမာရေးက ဒီလို ဆိုးလာနေတာလဲ။ ဘုရားက ငါ့ကို ဘာလို့ မကုပေးတာလဲ။ ဒီရောဂါဖြစ်တာ နှစ်နှစ်နီးပါး ရှိနှင့်နေပြီ။ ဆေးရုံကို သွားခဲ့ပေမဲ့ သူတို့က ရောဂါကို မရှာနိုင်ခဲ့ဘူး။ ပြီးတော့ အဲဒါပျောက်သွားအောင် ငါလည်း ဘာမှမလုပ်နိုင်ဘူး။ အခု ကိုယ့်ကိုယ်ကိုယ် ပြုစုစောင့်ရှောက်ဖို့တောင် ခက်ခဲနေပြီး ကိုယ့်တာဝန် ထမ်းဆောင်ဖို့လည်း အားက လုံလုံလောက်လောက် မရှိဘူး။ ငါ ဖယ်ရှားရှင်းလင်းခံရတော့မှာလား”လို့ပေါ့။ ကျွန်မ တွေးမိတယ်။ ကျွန်မ စိတ်ထဲမှာ ပိုအားနည်းသထက် အားနည်းနေခဲ့တယ်။ ဒါကြောင့် ဘုရားဆီ ဆုတောင်းပြီး လမ်းပြမှု ရှာခဲ့တယ်။

တစ်နေ့တော့၊ ဘုရားနှုတ်ကပတ်တော်တစ်ပိုဒ် ဖတ်ရတယ်။ “ပုံမှန်လူများ နာမကျန်းဖြစ်ကြသည့်အခါ ၎င်းတို့ အမြဲ ဝေဒနာခံစားကာ စိတ်မချမ်းမြေ့ဖြစ်ကြလိမ့်မည်ဖြစ်ပြီး ၎င်းတို့ သည်းညည်းခံနိုင်သည့် အကန့်အသတ်တစ်ခု ရှိကြလေသည်။ သို့ရာတွင် မှတ်သားရမည့်အရာတစ်ခု ရှိ၏။ လူတို့သည် နာမကျန်းဖြစ်သည့်အခါ မိမိတို့၏ နာမကျန်းဖြစ်ခြင်းကို မိမိတို့ဘာသာ ဖယ်ရှားပြီး လွတ်မြောက်ရန် မိမိတို့ကိုယ်ပိုင် စွမ်းရည်အပေါ် အားထားဖို့ အမြဲ တွေးပါက အဆုံးသတ်ရလဒ်သည် မည်သည့်အရာ ဖြစ်မည်နည်း။ ၎င်းတို့၏ နာမကျန်းဖြစ်ခြင်းအပြင် သာ၍ပင် ၎င်းတို့ ဝေဒနာခံစားပြီး စိတ်မချမ်းမြေ့ဖြစ်ကြမည် မဟုတ်လော။ ထို့ကြောင့် လူတို့သည် မိမိတို့ကိုယ်ကို နာမကျန်းဖြစ်ခြင်းဖြင့် ဝန်းရံခံရသည်ကို တွေ့ရလေ၊ သမ္မာတရားကို ၎င်းတို့ သာ၍ ရှာဖွေသင့်လေဖြစ်ပြီး ဘုရားသခင်၏ ရည်ရွယ်ချက်များအတိုင်း လက်တွေ့လုပ်ဆောင်ရမည့် နည်းလမ်းကို ရှာဖွေသင့်လေ ဖြစ်သည်။ လူတို့သည် နာမကျန်းဖြစ်ခြင်းဖြင့် ဝန်းရံခံရလေ၊ ဘုရားသခင် ရှေ့မှောက်သို့ ၎င်းတို့ သာ၍ လာသင့်ပြီး မိမိတို့ကိုယ်ပိုင် ဖောက်ပြန်ပျက်စီးခြင်းနှင့် ဘုရားသခင်အပေါ် ၎င်းတို့ ပြုလုပ်သည့် မလျော်ကန်သော တောင်းဆိုချက်များကို ၎င်းတို့ သိရှိသင့်လေ ဖြစ်သည်။ သင်သည် နာမကျန်းဖြစ်ခြင်းဖြင့် ဝန်းရံခံရလေ၊ သင်၏ စစ်မှန်သော ကျိုးနွံနာခံမှုသည် သာ၍ စစ်ဆေးခံရလေဖြစ်သည်။ ထို့ကြောင့် သင် နာမကျန်းဖြစ်သည့်အခါ ဘုရားသခင်၏ စီစဉ်ညွှန်ကြားမှုများကို သင်၏ ဆက်လက် ကျိုးနွံနာခံနိုင်စွမ်းနှင့် သင်၏ ကိုယ်ပိုင် မကျေနပ်ချက်များ၊ ယုတ္တိမတန်သည့် တောင်းဆိုချက်များကို ပုန်ကန်နိုင်စွမ်းက သင်သည် သမ္မာတရားကို အမှန်တကယ် လိုက်စားပြီး ဘုရားသခင်ကို အမှန်တကယ် ကျိုးနွံနာခံသူတစ်ဦးဖြစ်ကြောင်း၊ သင်သည် သက်သေခံနေကြောင်း၊ ဘုရားသခင်ကို သင်၏ သစ္စာစောင့်သိခြင်းနှင့် ကျိုးနွံနာခံခြင်းတို့သည် စစ်မှန်ပြီး စမ်းသပ်စစ်ဆေးမှုကို အောင်မြင်နိုင်ကြောင်းနှင့် ဘုရားသခင်ကို သင်၏ သစ္စာစောင့်သိခြင်းနှင့် ကျိုးနွံနာခံခြင်းတို့သည် ဆောင်ပုဒ်များနှင့် အယူဝါဒမျှသာ မဟုတ်ကြောင်း ပြသပေသည်။ ဤသည်မှာ နာမကျန်းဖြစ်သည့်အခါ လူတို့ လက်တွေ့လုပ်ဆောင်သင့်သည့် အရာ ဖြစ်သည်။ သင် နာမကျန်းဖြစ်သည့်အခါ ထိုအရာမှာ သင်၏ ယုတ္တိမတန်သော တောင်းဆိုချက်များနှင့် ဘုရားသခင်အကြောင်း သင်၏ လက်တွေ့မကျသည့် စိတ်ကူးစိတ်သန်းများ၊ အယူအဆများကို ထုတ်ဖော်ပြသရန် ဖြစ်ပြီး ဘုရားသခင်၌ သင်၏ ယုံကြည်ခြင်းနှင့် သူ့အပေါ် သင်၏ ကျိုးနွံနာခံမှုတို့ကိုလည်း စမ်းသပ်စစ်ဆေးရန် ဖြစ်သည်။ ဤအရာများနှင့်ပတ်သက်သည့် စမ်းသပ်စစ်ဆေးခြင်းကို သင် အောင်မြင်ပါက သင်သည် စစ်မှန်သည့် သက်သေခံချက်နှင့် ဘုရားသခင်၌ သင့်ယုံကြည်ခြင်း၊ ဘုရားသခင်ကို သင်၏ သစ္စာစောင့်သိခြင်းနှင့် သူ့ကို သင်၏ ကျိုးနွံနာခံခြင်းတို့နှင့်ဆိုင်သော စစ်မှန်သော သက်သေအထောက်အထား ရှိပေသည်။ ဤသည်မှာ ဘုရားသခင် အလိုရှိသည့်အရာဖြစ်ပြီး အဖန်ဆင်းခံတစ်ဦး ပိုင်ဆိုင်ကာ အသက်ရှင်နေထိုင်သင့်သည့် အရာဖြစ်သည်။ ဤအရာများအားလုံးသည် အပြုသဘောဆောင်ကြသည် မဟုတ်လော။ (အပြုသဘောဆောင်ကြပါသည်။) ဤအရာများသည် လူတို့ လိုက်စားသင့်ကြသည့် အရာများအားလုံး ဖြစ်၏။ ထို့အပြင် ဘုရားသခင်သည် သင့်ကို နာမကျန်းဖြစ်ခွင့်ပေးပါက သင်၏ နာမကျန်းဖြစ်ခြင်းကိုလည်း သင့်ထံမှ အချိန်နှင့် နေရာမရွေး ယူဆောင်သွားနိုင်သည် မဟုတ်လော။ (ယူဆောင်သွားနိုင်ပါသည်။) ဘုရားသခင်သည် သင်၏ နာမကျန်းဖြစ်ခြင်းကို သင့်ထံမှ အချိန်နှင့် နေရာမရွေး ယူဆောင်သွားနိုင်သောကြောင့် သူသည် သင်၏ နာမကျန်းဖြစ်ခြင်းကို သင့်အထဲတွင် ဆက်ရှိစေပြီး သင့်ကို လုံးဝ မစွန့်ခွာဘဲရော ဖြစ်စေနိုင်သလော။ (ဖြစ်စေနိုင်ပါသည်။) ပြီးလျှင် ဤနာမကျန်းဖြစ်ခြင်းကိုပင် သင့်အား လုံးဝ မစွန့်ခွာရန် ဘုရားသခင် ဖြစ်စေပါက သင်၏ တာဝန်ကို သင်ထမ်းဆောင်နိုင်သေးသလော။ ဘုရားသခင်၌ သင်၏ ယုံကြည်ခြင်းကို သင် ဆက်လက်ထိန်းသိမ်းနိုင်သလော။ ဤသည်မှာ စမ်းသပ်စစ်ဆေးမှုတစ်ခု ဖြစ်သည် မဟုတ်လော။ (ဟုတ်ပါသည်။) သင်သည် နာမကျန်းဖြစ်ပြီးနောက် လအတော်ကြာပြီးနောက်တွင် နာလန်ထူလာပါက ဘုရားသခင်၌ သင်၏ ယုံကြည်ခြင်း၊ သူ့အပေါ် သင်၏ သစ္စာစောင့်သိခြင်းနှင့် ကျိုးနွံနာခံခြင်းတို့သည် စမ်းသပ်စစ်ဆေးခြင်း မခံရသကဲ့သို့ သင့်ထံတွင် သက်သေခံချက် မရှိပေ။ နာမကျန်းဖြစ်ခြင်းကို လအနည်းငယ်ကြာ ကြံ့ကြံ့ခံရန်မှာ လွယ်ကူသော်လည်း သင်၏ နာမကျန်းဖြစ်ခြင်းက နှစ်နှစ်၊ သို့မဟုတ် သုံးနှစ်ကြာ ဆက်ရှိနေပြီး သင်၏ ယုံကြည်ခြင်းနှင့် ဘုရားသခင်ကို ကျိုးနွံနာခံပြီး သစ္စာစောင့်သိရန် သင်၏ ဆန္ဒတို့သည် ပြောင်းလဲရမည့်အစား တိုး၍ စစ်မှန်လာပါက ဤသည်မှာ သင်သည် ဘဝတွင် ကြီးထွားပြီးဖြစ်ကြောင်း ပြသသည် မဟုတ်လာ။ ဤအကျိုးကို သင် ခံစားရသည် မဟုတ်လော။ (ခံစားရပါသည်။) ထို့ကြောင့် သမ္မာတရားကို အမှန်တကယ် လိုက်စားသူ တစ်စုံတစ်ဦး နာမကျန်းဖြစ်စဉ်တွင် မိမိ၏ နာမကျန်းဖြစ်ခြင်းက ဆောင်ကြဉ်းသည့် အကျိုးကျေးဇူး အမြောက်အမြားကို ကြုံရပြီး ကိုယ်တိုင်ကိုယ်ကျ တွေ့ကြုံခံစားရလေသည်။ ၎င်းသည် မိမိ၏ နာမကျန်းဖြစ်ခြင်းကို ရှောင်ရှားရန် စိုးရိမ်တကြီး မကြိုးစား၊ သို့မဟုတ် ၎င်း၏ နာမကျန်းဖြစ်ခြင်းက ရှည်ကြာနေပါက ရလဒ်က မည်သည့်အရာ ဖြစ်လိမ့်မည်၊ မည်သည့် ပြဿနာများ ဖြစ်စေလိမ့်မည်၊ ပိုဆိုးသွားလိမ့်မည်လော၊ သို့မဟုတ် ၎င်းသေဆုံးသွားလိမ့်မည်လားဆိုသည်တို့ကို မစိုးရိမ်ချေ။ ထိုသို့သော အရာများနှင့်ပတ်သက်၍ စိုးရိမ်မှုမရှိပေ။ ထိုသို့သော အရာများနှင့်ပတ်သက်၍ စိုးရိမ်းမှုမရှိခြင်းအပြင် ၎င်းသည် အပြုသဘောဆောင်စွာ ဝင်ရောက်နိုင်ပြီး ဘုရားသခင်၌ ယုံကြည်ခြင်း ရှိနိုင်သကဲ့သို့ အမှန်တကယ် ကျိုးနွံနာခံကာ သစ္စာစောင့်သိနိုင်ကြလေသည်။ ဤသို့ လက်တွေ့လုပ်ဆောင်ခြင်းအားဖြင့် ၎င်းတွင် သက်သေခံချက် ရှိလာပြီး ဤအရာသည်လည်း ၎င်း၏ အသက်ဝင်ရောက်မှုနှင့် စိတ်သဘောထားဆိုင်ရာ ပြောင်းလဲမှုကို ကြီးမားစွာ အကျိုးပြုကာ ၎င်း၏ ကယ်တင်ခြင်းရရှိခြင်းအတွက် ခိုင်မာသည့် အခြေခံအုတ်မြစ်တစ်ခု တည်ဆောက်ပေးလေသည်။ ယင်းမှာ နှစ်သက်ဖွယ်ဖြစ်လိုက်လေခြင်းပါတကား။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၄)) ဘုရားနှုတ်ကပတ်တော်တွေကို အမှောင်ကြားက အလင်းတစ်ခုလိုပဲ။ ကျွန်မကို နှစ်သိမ့်ပြီး လက်တွေ့လုပ်ဆောင်ဖို့ လမ်းကြောင်းတစ်ခု ပေးနေတယ်။ ဒီအချိန်မှာ ကျွန်မ အလိုအပ်ဆုံးအရာကို ဘုရားသိတယ်။ ဒီအခြေအနေတွေကနေ သမ္မာတရားရှာအောင်နဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို နားလည်အောင် ကျွန်မကို ကူညီဖို့ သူက ဒါတွေကို ပြင်ဆင်ခဲ့တာပဲ။ တစ်ချိန်တည်းမှာပဲ၊ ဘုရားက ကျွန်မရဲ့ ယုံကြည်ခြင်းနဲ့ ကျိုးနွံနာခံမှုကို စစ်ဆေးချင်ခဲ့တယ်။ ကျွန်မဆီကနေ ဒီရောဂါကို ယူလိုက်ဖို့က ဘုရားအတွက် အလွယ်လေးပဲဖြစ်ခဲ့မှာဆိုပေမဲ့ သူက အဲဒါကို မလုပ်ခဲ့ဘူး။ အဲဒီအစား ကျွန်မရဲ့ ရောဂါလက္ခဏာတွေက ပိုဆိုးသွားခဲ့ပြီး၊ ဒီအရာထဲမှာ သူ့ရည်ရွယ်ချက်ရှိတာ သေချာတယ်။ ကျွန်မရဲ့ ရောဂါနဲ့ပတ်သက်လို့ ဒီအတွေ့အကြုံနှစ်ခုက ကျွန်မရဲ့ ပုန်ကန်မှုအများကြီးကို ထုတ်ဖော်ခဲ့တယ်။ ဒီရောဂါနဲ့ ကျွန်မ ရင်ဆိုင်ရတဲ့အခါတိုင်းမှာ၊ အစမှာ ကျွန်မရဲ့ ခံစားချက်အရဖြစ်တဲ့ ဆန္ဒက ကျိုးနွံနာခံပြီး မညည်းဖို့ ဖြစ်နိုင်ပေမဲ့၊ ရောဂါ ပိုဆိုးလာတဲ့အခါ၊ ကျွန်မ စညည်းပြီး ဘုရားကို ကျိုးကြောင်းပြပြောဆိုခဲ့တယ်။ ပြီးခဲ့တဲ့ နှစ်နှစ်ကြာ၊ ဒီအခြေအနေတွေကို ကျွန်မ တစ်စိုက်မတ်မတ် တွေ့ကြုံနေခဲ့ရပေမဲ့ ကျွန်မရဲ့ သက်သေခံချက်မှာ လုံးဝ ခိုင်ခိုင်မာမာ မရပ်တည်ခဲ့ဘူး။ အပေးအယူလုပ်ဖို့ ရည်ရွယ်ချက်ကို အမြဲ ထားရှိခဲ့ပြီးတော့ပေါ့။ ဘုရားက ကျွန်မတွေ့ကြုံဖို့အတွက် ဒီအခြေအနေတွေကို အဆက်မပြတ် ပြင်ဆင်ပေးခဲ့ပြီး၊ ဒါက ကျွန်မဘဝအတွက် တာဝန်ယူမှုကို သူ ပြနေတာဖြစ်တဲ့အပြင် ကျွန်မကို ကယ်တင်နေတာပဲ။ ကျွန်မ ဒီအတိုင်း အသိတရားမရှိဘဲ ဘုရားနဲ့ပတ်သက်ပြီး ညည်းညူနေလို့ မဖြစ်ဘူး။ တစ်နည်းအားဖြင့် ဒီအခြေအနေတွေကို ရင်ဆိုင်ရတဲ့အခါ၊ ကျွန်မမှာ စစ်မှန်တဲ့ ကျိုးနွံနာခံမှုရှိဖို့နဲ့ ကျွန်မတာဝန်ကို အစွမ်းကုန် လုပ်ဖို့ လိုတယ်။ နောက်တစ်နည်းအားဖြင့်၊ ကျွန်မ ထုတ်ဖော်ပြခဲ့တဲ့ ဖောက်ပြန်ပျက်စီးတဲ့ စိတ်သဘောထားတွေကို နားလည်ဖို့လည်း လိုပြီး ကျွန်မ ဝင်ရောက်သင့်တဲ့ သမ္မာတရားတွေကို ရှာဖို့လိုတယ်။

တစ်နေ့တော့ ဒီဘုရားနှုတ်ကပတ်တော်တွေကို ကျွန်မ ဖတ်ရတယ်။ “အန္တိခရစ်များက သမ္မာတရားကို အလွန်အမင်း မနှစ်မြို့ကြပုံ၊ မဖြောင့်မတ်သကဲ့သို့ ကောက်ကျစ်ဆိုးယုတ်သည့် အရာများကို ၎င်းတို့ နှစ်သက်ပုံ၊ အကျိုးစီးပွားများနှင့် ကောင်းချီးမင်္ဂလာများကို လိုက်စားကြပုံ၊ ကောင်းချီးများရရန်ဖြစ်သော ၎င်းတို့၏ ရည်ရွယ်ချက်များနှင့် လိုအင်ဆန္ဒတို့ကို လုံးဝ လက်မလွှတ်ကြဘဲ ဘုရားသခင်နှင့် အပေးအယူလုပ်ရန် အမြဲ ကြိုးစားကြပုံအကြောင်းကို ငါတို့ ယခုတင် ပြောဆိုခဲ့ကြသည်။ ထို့ကြောင့် ဤကိစ္စရပ်ကို မည်သို့ ပိုင်းခြားသိမြင်ကာ အမျိုးအစားခွဲခြားသင့်သနည်း။ အခြားအရာအားလုံးထက် အကျိုးအမြတ်ကို ဦးစားပေးခြင်းဖြစ်သည်ဟု ငါတို့ ခေါ်လိုက်လျှင် ယင်းမှာ ပျော့လွန်းပေမည်။ ထိုအရာက ပေါလုက သူ၏ ကိုယ်၌ ဆူးတစ်ချောင်း ရှိကြောင်းနှင့် သူ၏ အပြစ်များကို ဖြေရန်အလို့ငှာ သူ အလုပ်လုပ်သင့်ကြောင်း အသိအမှတ်ပြုခဲ့သော်လည်း အဆုံးတွင် ဓမ္မသရဖူကို ရရှိရန် ဆန္ဒရှိခဲ့သေးသည့် ပုံစံကဲ့သို့ ဖြစ်သည်။ ဤအရာ၏ သဘာဝမှာ အဘယ်နည်း။ (ရက်စက်ခြင်းဖြစ်သည်။) ထိုအရာသည် ရက်စက်သော စိတ်သဘောထားတစ်မျိုး ဖြစ်သည်။ သို့သော် ဤအရာ၏ သဘာဝမှာ အဘယ်နည်း။ (ဘုရားသခင်နှင့် အပေးအယူလုပ်ခြင်း ဖြစ်သည်။) ထိုအရာတွင် ဤသဘာဝရှိ၏။ သူသည် အရာရာကို အပေးအယူတစ်ခုအဖြစ် သဘောထားလျက် သူ လုပ်ဆောင်ခဲ့သမျှတိုင်းတွင် အကျိုးအမြတ်ကို ရှာဖွေခဲ့သည်။ ဘာသာတရားမရှိသောသူတို့ကြားတွင် ဆိုရိုးစကားတစ်ခု ရှိသည်။ ‘အခမဲ့နေ့လည်စာဟူသည်မှာ မရှိပါ’ဟူ၍ ဖြစ်သည်။ အန္တိခရစ်များသည်လည်း ‘သင့်အတွက် ငါ အလုပ်လုပ်လျှင် အပြန်အလှန်အနေဖြင့် မည်သည့်အရာကို သင် ပေးမည်နည်း။ မည်သည့် အကျိုးကျေးဇူးများကို ငါ ရရှိနိုင်သနည်း’ဟု တွေးလျက် ဤဆင်ခြင်တွေးခေါ်မှုစနစ်ကို ထားရှိကြသည်။ ဤသဘာဝကို မည်သို့ ပေါင်းရုံးဖော်ပြသင့်သနည်း။ ထိုအရာကို အကျိုးအမြတ်များ၊ အရာအားလုံးထက် အကျိုးအမြတ်ကို ဦးစားပေးခြင်း၊ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ဖြစ်ခြင်းတို့က လှုံ့ဆော်ခြင်း ဖြစ်သည်။ ဤသည်မှာ အန္တိခရစ်များ၏ သဘာဝ အနှစ်သာရ ဖြစ်သည်။ ၎င်းတို့သည် အကျိုးအမြတ်နှင့် ကောင်းချီးများ ရရှိရန် ရည်ရွယ်ချက်တစ်ခုတည်းအတွက် ဘုရားသခင်ကို ယုံကြည်ကြသည်။ ဆင်းရဲဒုက္ခတစ်ခုခုကို ၎င်းတို့ ခါးစည်းခံရလျှင်၊ သို့မဟုတ် အဖိုးအခအချို့ကို ပေးရလျှင် ဘုရားသခင်နှင့် အပေးအယူလုပ်ရန်အလို့ငှာသာ ဖြစ်သည်။ ကောင်းချီးများနှင့် ဆုလာဘ်များ ရရှိရန်ဖြစ်သော ၎င်းတို့၏ ရည်ရွယ်ချက်နှင့် လိုအင်ဆန္ဒတို့သည် အလွန်ကြီးမားပြီး ထိုအရာကို ၎င်းတို့က တင်းကျပ်စွာ ဖက်တွယ်ကြသည်။ ဘုရားသခင် ဖော်ပြပြီးဖြစ်သည့် သမ္မာတရားများစွာထဲမှ တစ်ခုကိုမျှ ၎င်းတို့ လက်မခံကြပေ။ ၎င်းတို့က ဘုရားသခင်ကို ယုံကြည်ခြင်းသည် ကောင်းချီးများ ရရှိခြင်းနှင့် ကောင်းမွန်သော ခရီးပန်းတိုင်တစ်ခုကို အရယူခြင်းအကြောင်းသာ ဖြစ်ကြောင်း၊ ယင်းမှာ အမြင့်ဆုံးသော စည်းမျဉ်းဖြစ်ပြီး ထိုအရာကို မည်သည့်အရာကမျှ မကျော်လွန်နိုင်ကြောင်း ၎င်းတို့၏ စိတ်နှလုံးများတွင် အမြဲ တွေးထင်ကြသည်။ ကောင်းချီးများ ရရှိဖို့အတွက် မဟုတ်လျှင် လူတို့အနေဖြင့် ဘုရားသခင်ကို မယုံကြည်သင့်ကြောင်းနှင့် ကောင်းချီးများအတွက် မဟုတ်လျှင် ဘုရားသခင်ကို ယုံကြည်မှုသည် မည်သည့် အဓိပ္ပာယ် သို့မဟုတ် တန်ဖိုးမျှ ရှိမည်မဟုတ်ကြောင်း၊ ထိုအရာက အဓိပ္ပာယ်နှင့် တန်ဖိုး ဆုံးရှုံးမည်ဖြစ်ကြောင်း ၎င်းတို့ တွေးထင်ကြလေသည်။ ဤအရာများကို အန္တိခရစ်များထဲသို့ အခြားတစ်စုံတစ်ဦးက သွတ်သွင်းပေးခဲ့ခြင်း ဖြစ်သလော။ ယင်းတို့သည် အခြားတစ်စုံတစ်ဦး၏ လေ့ကျင့်သင်ကြားပေးခြင်း သို့မဟုတ် လွှမ်းမိုးမှုမှ ဆင်းသက်သလော။ မဟုတ်ပေ၊ ယင်းတို့ကို မည်သူမျှ ပြောင်းလဲ၍ မရနိုင်သည့်အရာတစ်ခု ဖြစ်သော အန္တိခရစ်များ၏ ပင်ကိုသဘာဝ အနှစ်သာရက အဆုံးအဖြတ်ပေးခြင်းဖြစ်သည်။ လူ့ဇာတိခံ ဘုရားသခင်က ယနေ့ခေတ်တွင် နှုတ်ကပတ်တော်များစွာ ပြောဆိုနေလင့်ကစား အန္တိခရစ်များက ထိုအရာများထဲမှ တစ်ခုကိုမျှ လက်မခံကြဘဲ ထိုအစား ယင်းတို့ကို အတိုက်အခံလုပ်ကာ ပြစ်တင်ရှုတ်ချကြလေသည်။ သမ္မာတရားကို ၎င်းတို့၏ အလွန်အမင်း မနှစ်မြို့ခြင်းနှင့် သမ္မာတရားကို မုန်းတီးခြင်း သဘာဝသည် လုံးဝ မပြောင်းလဲနိုင်ပေ။ ယင်းတို့ မပြောင်းလဲနိုင်လျှင် ဤအရာက မည်သည့်အရာကို ညွှန်ပြသနည်း။ ၎င်းတို့၏ သဘာဝက ကောက်ကျစ်ဆိုးယုတ်ကြောင်း ညွှန်ပြပေသည်။ ဤသည်မှာ သမ္မာတရားကို လိုက်စားခြင်း၊ မလိုက်စားခြင်း ကိစ္စတစ်ခု မဟုတ်ပေ။ ဤသည်မှာ ကောက်ကျစ်ဆိုးယုတ်သော စိတ်သဘောထားတစ်ခု ဖြစ်သည်။ ဘုရားသခင်ကို ပြောင်ပြောင်တင်းတင်း ကန့်ကွက်ပြောဆိုခြင်းနှင့် ဘုရားသခင်ကို ရန်လုပ်ခြင်းဖြစ်သည်။ ဤသည်မှာ အန္တိခရစ်များ၏ သဘာဝ အနှစ်သာရဖြစ်သည်။ ၎င်းတို့၏ စစ်မှန်သော စရိုက်အမှန်သာဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၂)) ဘုရားနှုတ်ကပတ်တော်တွေက ကျွန်မကို နက်နက်ရှိုင်းရှိုင်း ပြန်သုံးသပ်မိစေတယ်။ အန္တိခရစ်တွေက ကောင်းချီးတွေ ရဖို့နဲ့ သူတို့တာဝန်တွေမှာ ဘုရားနဲ့ အပေးအယူလုပ်ဖို့အတွက် ဘုရားကို ယုံကြည်ကြတယ်လို့ ဘုရားက ဖော်ထုတ်တယ်။ သူတို့က သမ္မာတရား လိုက်စားဖို့နဲ့ သူတို့ရဲ့ အသက်စိတ်သဘောထားတွေ ပြောင်းလဲဖို့ ဘုရားကို ယုံကြည်တာ မဟုတ်ဘူး။ ပြီးခဲ့တဲ့ နှစ်နှစ်အတွင်းမှာ ရောဂါနဲ့ အမြဲ လုံးပန်းနေရတာက ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုကို ထုတ်ဖော်ခဲ့တယ်။ အစမှာတော့၊ အဲဒါကို ပုံမှန်အတိုင်း ကျွန်မ တွေ့ကြုံနိုင်ခဲ့ပေမဲ့၊ ရေရှည်မှာ၊ ကျွန်မရဲ့ အခြေအနေက ပိုဆိုးသွားတော့၊ ကျွန်မရဲ့ ညည်းညူတာတွေနဲ့ အထင်လွဲတာတွေက စပေါ်လာတယ်။ ကျွန်မရဲ့ ကိုယ့်ကိုယ်ကိုယ် စွန့်လွှတ်၊ အသုံးခံတာတွေကို ဘုရားကို ကျိုးကြောင်းပြပြောဖို့ စသုံးခဲ့တယ်။ လူတိုင်းက နာမကျန်းဖြစ်ပြီး သေခြင်းကို တွေ့ကြုံကြရတယ်။ ဒါတွေဟာ ပုံမှန်ပါပဲ။ ဘုရားကို ယုံကြည်ပြီး ကျွန်မတာဝန်ကို ထမ်းဆောင်ဖို့ အရာရာကို စွန့်လွှတ်တာက ကျွန်မကိုယ်ပိုင် ရွေးချယ်မှုနဲ့ ကျွန်မ လိုလိုလားလားလုပ်ခဲ့တဲ့ အရာတစ်ခုပဲလေ။ ကျွန်မတာဝန်မှာ ကျွန်မကိုယ်ကျွန်မ အသုံးခံတာနဲ့ ကျွန်မရဲ့ ရောဂါက တစ်ခုနဲ့တစ်ခု ဘာမှမပတ်သက်ဘူး။ ဒါပေမဲ့ ကိုယ့်ကိုယ်ကိုယ် အသုံးခံတာကို ကျွန်မက ဘုရားအပေါ် ကျိုးကြောင်းမသင့်တဲ့ တောင်းဆိုမှုတွေလုပ်ဖို့ အရင်းအနှီးအနေနဲ့ သုံးခဲ့တယ်။ ဘုရားနောက်လိုက်ပြီး ကျွန်မတာဝန်ကို ထမ်းဆောင်ဖို့ အရာရာကို ကျွန်မ စွန့်လွှတ်ခဲ့တဲ့အတွက်၊ ဘုရားက ကျွန်မကို ကာကွယ်ပေးသင့်တယ်၊ ဒီရောဂါကို ရခွင့်မပေးသင့်ဘူး၊ သိပ်ဆင်းရဲဒုက္ခခံခွင့် မပေးသင့်ဘူး၊ ပြီးတော့ အနာဂတ်မှာ ကောင်းမွန်တဲ့ ခရီးပန်းတိုင်တစ်ခု ပေးသင့်တယ်လို့ ကျွန်မ တွေးခဲ့တယ်။ ဒီအရာ မဖြစ်ခဲ့တဲ့အခါ၊ ကျွန်မ မကျေမနပ်ပြောတယ်၊ ဘုရားကို ကျိုးကြောင်းပြပြောပြီး၊ ကန့်ကွက်ခဲ့တယ်။ ဧဝံဂေလိ ဖြန့်ဝေပြီး အလုပ်အများကြီး ထမ်းဆောင်ရင်း ဥရောပဒေသအများစုကို လျှောက်သွားခဲ့တဲ့ ပေါလုအကြောင်း စဉ်းစားမိတယ်။ သရဖူတစ်ခုနဲ့ အနာဂတ်မှာ ကောင်းမွန်တဲ့ ခရီးပန်းတိုင်တစ်ခု ရဖို့အတွက်ပဲ ဒီအရာအားလုံးကို လုပ်နေခဲ့တာ။ ပေါလုက ပြောတယ်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေ ဩဝါဒစာ ဒုတိယစောင် ၄:၇-၈) ဒီစကားတွေကို ပြောတဲ့နေရာမှာ၊ ပေါလုက ဘုရားရဲ့ ပေါ်တင် အပေးအယူ လုပ်နေခဲ့တာပဲ။ ဖန်ဆင်းခံအနေနဲ့ ကိုယ့်တာဝန်ကို ထမ်းဆောင်တာက လုံးဝ သဘာဝကျတယ်။ ဘုရားက လူကို မြှင့်တင်တာလည်း ပိုပြီးတော့တောင်ဟုတ်တယ်။ ဒါပေမဲ့ ပေါလုက ဘုရားအတွက် သူ့ကိုယ်သူ အသုံးခံတဲ့ကိစ္စကို အပေးအယူသဘော အမြင်ကတစ်ဆင့် ကြည့်ခဲ့တယ်။ ကိုယ့်တာဝန်ကို ထမ်းဆောင်တဲ့ အဓိပ္ပာယ်ကို လုံးဝ လွဲချော်သွားစေခဲ့တယ်။ ဘုရားရဲ့ ဆုလာဘ်တွေကို သူ မရနိုင်ခဲ့ရင်၊ သူက ဘုရားကို ကျိုးကြောင်းပြပြောပြီး ကန့်ကွက်မှာပဲ။ အဲဒါက သူ့ရဲ့ ရက်စက်ပြီး ကောက်ကျစ်ဆိုးယုတ်တဲ့ စိတ်သဘောထားကို လုံးဝ ဖော်ထုတ်တာပဲ။ ဘုရားကို ယုံကြည်ရာမှာ ကျွန်မလျှောက်ခဲ့တဲ့ လမ်းကြောင်းက ပေါလုရဲ့လမ်းကြောင်းနဲ့ အတူတူပဲဆိုတာကို မြင်ခဲ့ရတယ်။ ဒီနည်းလမ်းနဲ့ ကျွန်မ ဆက်သွားရင်၊ သူ့လိုပဲ ကျွန်မလည်း နောက်ဆုံးမှာ အပြစ်ပေးခံရမှာ ကျိန်းသေတယ်။ ဒါကို သဘောပေါက်လိုက်တဲ့အခါ၊ ကျွန်မ နည်းနည်း လန့်လာတယ်။ “လက်စသတ်တော့ ဘုရားကို ယုံကြည်ရာမှာ ကောင်းချီးတွေ လိုက်စားတဲ့ သဘာဝနဲ့ အကျိုးဆက်တွေက အရမ်း ပြင်းထန်တာပဲ။ လိုက်စားမှုနဲ့ပတ်သက်လို့ ဒီမှားယွင်းတဲ့ အမြင်တွေကို ငါ ဆက်လိုက်လျှောက်နေလို့ မဖြစ်ဘူး”လို့ တွေးမိတယ်။

ကျွန်မရဲ့ အခြေအနေက လမ်းကြောင်း အတော်အတန် ပြောင်းသွားပေမဲ့၊ ကျွန်မရဲ့ ကျန်းမာရေးက မတိုးတက်ဘူး။ ဖြည်းဖြည်းချင်း ဆက်ပြီး ပိုဆိုးလာခဲ့တယ်။ ကျွန်မ သေဆုံးမဲ့ရက်ကို သတ်မှတ်ခံလိုက်ရတာ ဖြစ်ကောင်းဖြစ်နိုင်တယ်လို့ တွေးမိပြီး ရံဖန်ရံခါဆိုသလို ဒီလို အပျက်သဘောဆောင်တဲ့ အတွေးတချို့ ရှိခဲ့တယ်။ “ဒီရောဂါဟာ ဘုရားက ငါ့ကို ထုတ်ဖော်ပြီး အပြစ်ဒဏ်ပေးတဲ့ နည်းလမ်းများလား။ မဟုတ်ရင်၊ ဘာလို့ တိုးတက်မဲ့အစား ဆိုးပဲဆိုးလာနေတာလဲ”လို့ပေါ့။ ဒါကို တွေးရင်းနဲ့၊ ကျွန်မစိတ်နှလုံးက အရမ်းနာကျင်ပြီး ခံရခက်တယ်။ တစ်နေ့တော့၊ ဒီလိုပြောတဲ့ ဘုရားနှုတ်ကပတ်တော်တွေကို တွေးမိတယ်။ “လူတို့သည် ၎င်းတို့ စိတ်နှလုံးထဲရှိ ဘုရားသခင်နှင့် သဟဇာတမဖြစ်သည့်၊ သို့မဟုတ် သူ့အပေါ် အထင်လွဲမှုဖြစ်သည့် မည်သည့်အရာကိုမဆို မကြာခဏ ဆန်းစစ်ရမည်။” ဒီတော့ ကျွန်မက ဘုရားနှုတ်ကပတ်တော်အပိုဒ် အပြည့်ကို ရှာပြီး ဖတ်လိုက်တယ်။ “လူတို့သည် ၎င်းတို့ စိတ်နှလုံးထဲရှိ ဘုရားသခင်နှင့် သဟဇာတမဖြစ်သည့်၊ သို့မဟုတ် သူ့အပေါ် အထင်လွဲမှုဖြစ်သည့် မည်သည့်အရာကိုမဆို မကြာခဏ ဆန်းစစ်ရမည်။ အထင်လွဲမှုများသည် မည်သို့ ထွက်ပေါ်လာသနည်း။ အဘယ်ကြောင့် ဘုရားသခင်ကို လူတို့ အထင်လွဲကြသနည်း။ (၎င်းတို့၏ ကိုယ်ကျိုးစီးပွား ထိခိုက်သောကြောင့်ဖြစ်ပါသည်။)...ဘုရားသခင်က လူတို့ကို သနားကရုဏာ၊ ကယ်တင်ခြင်း၊ ဂရုစိုက်ခြင်း၊ ကွယ်ကာခြင်းတို့အပြင် ၎င်းတို့ ဆုတောင်းချက်များကို နားညောင်းခြင်းအားဖြင့် ချစ်ခြင်းထက် အခြား မည်သည့်နည်းလမ်းများဖြင့် ချစ်သေးသနည်း။ (ရိုက်နှက်ဆုံးမခြင်း၊ ဆုံးမပဲ့ပြင်ခြင်း၊ ပြုပြင်ခြင်း၊ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်းတို့ဖြင့် ဖြစ်သည်။) မှန်ပေ၏။ ဘုရားသခင်သည် သူ၏ မေတ္တာကို အလျှံပယ် နည်းလမ်းများဖြင့် ပြသသည်။ ရိုက်ခြင်း၊ ဆုံးမပဲ့ပြင်ခြင်း၊ အပြစ်တင်ခြင်းအားဖြင့်၊ ပြီးလျှင် တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများ၊ စစ်ဆေးခြင်း စသည်တို့ဖြင့် ဖြစ်သည်။ ဤအရာအားလုံးမှာ ဘုရားမေတ္တာ၏ သွင်ပြင်လက္ခဏာများ ဖြစ်သည်။ ဤရှုထောင့်အမြင်သည်သာ ပြည့်စုံပြီး သမ္မာတရားနှင့် ကိုက်ညီ၏။ ဤအရာကို သင် နားလည်ပါက သင့်ကိုယ်သင် ဆန်းစစ်ပြီး ဘုရားသခင်အပေါ် အထင်လွဲမှုများ သင် ရှိသည်ဟု သဘောပေါက်ပါက သင်၏ လွဲချော်နေခြင်းကို သင် သတိပြုမိနိုင်ကာ မည်သည့်နေရာတွင် သင် မှားသွားခဲ့သည်ကို ကောင်းစွာ သုံးသပ်ဆင်ခြင်နိုင်သည် မဟုတ်လော။ ဤအရာက ဘုရားသခင်နှင့်ပတ်သက်၍ သင်၏ သိနားလည်မှုများကို ကူဖြေရှင်းပေးနိုင်သည် မဟုတ်လော။ (ကူဖြေရှင်းပေးနိုင်ပါသည်။) ဤအရာကို သင်ပြီးမြောက်ရန်အလို့ငှာ သမ္မာတရားကို သင် ရှာဖွေရမည်။ သမ္မာတရားကို လူတို့ ရှာဖွေသရွေ့ ဘုရားသခင်နှင့် ပတ်သက်၍ မိမိတို့၏ အထင်လွဲမှုများကို ၎င်းတို့ ဖယ်ရှားနိုင်ပြီး ဘုရားသခင်နှင့် ပတ်သက်၍ မိမိတို့၏ အထင်လွဲမှုများကို ၎င်းတို့ ဖယ်ရှားပြီးသည်နှင့်တစ်ပြိုင်နက် ဘုရားသခင်၏ အစီအစဉ်အားလုံးကို ၎င်းတို့ ကျိုးနွံနာခံနိုင်ပေသည်။...ဘုရားသခင်သည် လူတို့အပေါ် ကျေးဇူးတော်နှင့် ကောင်းချီးများ ချပေးသနားပြီး ၎င်းတို့အား အသက်မွေးလောက်သောအစာကို နေ့ရက်အစဉ်တိုင်း ပေးသနားနိုင်သော်လည်း ထိုအားလုံးကိုလည်း ရုပ်သိမ်းနိုင်ပေသည်။ ယင်းမှာ ဘုရားသခင်၏ ဩဇာအာဏာ၊ အနှစ်သာရနှင့် စိတ်သဘောထား ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ သမ္မာတရားကို နားလည်ခြင်းအားဖြင့်သာ ဘုရားသခင်၏လုပ်ဆောင်ချက်များကို သိနိုင်သည်) ဘုရားနှုတ်ကပတ်တော်တွေက ကျွန်မစိတ်နှလုံးကို ချက်ချင်းဆိုသလို အများကြီး လင်းလက်သွားစေတယ်။ လက်စသတ်တော့ ကျွန်မမှာ မမှန်ကန်တဲ့ အမြင်တစ်ခု အမြဲ ရှိခဲ့တာပဲ။ ဘုရားက တစ်ယောက်ယောက်ကို ချစ်ရင်၊ သူ့ကို အဆက်မပြတ် ကောင်းချီးပေးမယ်၊ သူ့အတွက် အရာရာကို အဆင်ပြေချောမွေ့အောင်လုပ်ပြီး၊ သူ့ကို ဘေးကင်းလုံခြုံအောင် လုပ်ပေးမယ်၊ တစ်ချိန်တည်းမှာပဲ သူက လူတစ်ယောက်ကို မချစ်ရင်၊ ဘဝအခြေအနေအတက်အကျတွေ၊ အဆင်မပြေမှုတွေ၊ ရောဂါတွေ စတဲ့ပုံစံနဲ့ စိတ်ဆင်းရဲစရာကိစ္စ အများကြီးကို ခံစားရအောင် လုပ်မယ်လို့ ကျွန်မ ယုံကြည်ခဲ့တယ်။ ဒါကြောင့် ကျွန်မရဲ့ ကျန်းမာရေး ဆက်ဆိုးနေတဲ့အချိန်မှာ၊ ဘုရားက ကျွန်မကို အပြစ်ဒဏ်ပေးတဲ့ နည်းလမ်းတစ်ခုဖြစ်မယ်လို့ တွေးခဲ့ပြီး၊ ကျွန်မရဲ့ အယူအဆတွေ၊ စိတ်ကူးတွေထဲမှာ ကျွန်မ အသက်ရှင်ခဲ့တယ်၊ အပျက်သဘောဆောင်ပြီး စိတ်ဆင်းရဲခဲ့ရတယ်။ အဲဒါကို အသေးစိတ် စဉ်းစားကြည့်တဲ့အခါ၊ ရောဂါဖြစ်တဲ့ ဒီနှစ်နှစ်က နာကျင်စရာဖြစ်ခဲ့ပေမဲ့၊ ဒီဖြစ်စဉ်တစ်လျှောက်မှာ ကျွန်မ ပိုလို့တောင် ဆုတောင်းပြီး ဘုရားဆီက လမ်းပြမှုကို ရှာခဲ့တယ်။ သူ့နဲ့ ပိုပြီး ရင်းနှီးခဲ့တယ်လို့ ခံစားရတယ်။ ကောင်းချီးတွေလိုက်စားဖို့ အရမ်းအားကောင်းတဲ့ ရည်ရွယ်ချက်တစ်ခု ကျွန်မ ရှိနေတာကိုလည်း သတိပြုမိလာခဲ့တယ်။ ဒီအရာအားလုံးက ကျွန်မကို ဘုရားကောင်းချီးပေးတဲ့ နည်းလမ်းပဲ။ အဲဒါ ကျွန်မရဲ့ အခွင့်ထူးပဲ။ ဘုရားနှုတ်ကပတ်တော်တွေက ဖော်ပြတဲ့အတိုင်းပါပဲ။ ဘုရားရဲ့ မေတ္တာဆိုတာ သနားကရုဏာ၊ မေတ္တာကျေးဇူးတော်၊ ဂရုစိုက်မှုနဲ့ ကွယ်ကာမှုတွေပဲ မဟုတ်ဘူး။ တရားစီရင်ခြင်းနဲ့ ပြစ်တင်ဆုံးမခြင်းအပြင်၊ စမ်းသပ်မှုနဲ့ စစ်ဆေးမှုတွေကလည်း ဘုရားရဲ့ မေတ္တာ ဖြစ်တယ်။ အဲဒါတွေက သူ့ရဲ့ ကောင်းချီးနဲ့ ကျေးဇူးတော်ပဲ။ ဒီလိုမေတ္တာပြတဲ့နည်းလမ်းက ကျွန်မ ကြိုက်တဲ့နည်းလမ်းတစ်ခု မဖြစ်ခဲ့ရင်သာနေမယ် ကျွန်မ လိုအပ်တဲ့အရာ ဖြစ်နေခဲ့တယ်။ ဒီအခြေအနေတွေ မရှိဘဲနဲ့၊ ကျွန်မကိုယ်ကျွန်မ နားလည်လာခဲ့မှာ မဟုတ်ဘူး။ ဒီတစ်ခါမှာ၊ လူတွေကို ကယ်တင်တဲ့နေရာမှာ ဘုရားရဲ့ ထောက်ထားမှုကို ကျွန်မ ကိုယ်တွေ့ ကြုံခဲ့ရပြီဖြစ်တယ်။ ဘုရားက ကျွန်မကို တစ်လျှောက်လုံး ကယ်တင်နေခဲ့တာတောင် သူ့မှာ ကျွန်မရဲ့ အထင်လွဲတာတွေ၊ ညည်းညူတာတွေကို ခါးစီးခံရသေးတယ်။ ဒါကို တွေးမိတော့၊ ကျွန်မကိုယ်ကျွန်မ မုန်းမိတယ်။ တစ်ချိန်တည်းမှာပဲ၊ ဘုရားမေတ္တာရဲ့ တို့ထိတာကို အရမ်းခံစားရတယ်။

ဒီအချိန်အတောအတွင်းမှာ၊ ပေတရု တွေ့ကြုံခဲ့တဲ့အရာကို ကျွန်မ မကြာခဏ တွေးမိတယ်။ သူ့ရဲ့ လူ့သဘာဝ ဒါမှမဟုတ် ဘုရားကို ချစ်တာ လိုက်စားဖို့ သူ့ရဲ့ စိတ်ပိုင်းဖြတ်ချက်ကို ကျွန်မ မယှဉ်နိုင်တာ သိပေမဲ့၊ သူ့အနေနဲ့ တရားစီရင်ခြင်းနဲ့ ပြစ်တင်ဆုံးမခြင်း၊ ပြီးတော့ စမ်းသပ်မှုနဲ့ စစ်ဆေးမှုတွေကို ခံစားခဲ့ချိန်မှာ သူ့အတွေ့အကြုံက ဘာနဲ့ တူတယ်၊ ပြင်းပြင်းထန်ထန် နာကျင်ပြီး အားနည်ခဲ့ရတဲ့အချိန်မှာ သူ ဘယ်လို ဖြတ်ကျော်ခဲ့တယ်ဆိုတာတွေကို ကျွန်မ သိချင်ခဲ့တယ်။ “ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိပညာ”ဆိုတာနဲ့ “ယေရှုကို ပေတရု သိကျွမ်းလာခဲ့ပုံ”ဆိုတဲ့ ဘုရားနှုတ်ကပတ်တော်တွေ ဖတ်တဲ့ ဗီဒီယိုနှစ်ခုကို ကျွန်မ စကြည့်တယ်။ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ယခုတွင် ပေတရု လျှောက်လှမ်းခဲ့သည့် တိကျသည့်လမ်းကြောင်းကို သင် ရှင်းရှင်းလင်းလင်း မြင်နိုင်သင့်ပေသည်။ ပေတရု၏ လမ်းကြောင်းကို သင် ရှင်းရှင်းလင်းလင်း မြင်နိုင်လျှင် ယနေ့ လုပ်ဆောင်နေသည့် အမှုနှင့်ပတ်သက်၍ သင် သေချာလိမ့်မည်၊ ထို့ကြောင့် သင်သည် မငြီးငြူဘဲ၊ အပျက်သဘောမဆောင်ဘဲ၊ သို့မဟုတ် မည်သည့်အရာကိုမျှ တောင့်တ တော့မည်မဟုတ်။ ထိုအချိန်က ပေတရု၏ စိတ်နေစိတ်ထားကို သင် တွေ့ကြုံသင့်သည်။ သူသည် ဝမ်းနည်းမှု ဖိစီးနေခဲ့သည်။ အနာဂတ်တစ်ခု သို့မဟုတ် မည်သည့် ကောင်းချီးမင်္ဂလာကိုမျှ သူ မတောင်းဆိုခဲ့တော့ပေ။ အကျိုးအမြတ်၊ ပျော်ရွှင်ခြင်း၊ ကျော်ကြားမှု သို့မဟုတ် လောကထဲရှိ ပစ္စည်းဥစ္စာတို့ကို သူ မရှာဖွေခဲ့ပေ။ ဘုရားသခင်၏ ချစ်ခြင်းမေတ္တာကို ပေးဆပ်ဖို့နှင့် သူ လုံးဝအဖိုးတန်ဆုံးဟု ယူဆသည့် အရာကို ဘုရားသခင်အား ဆက်ကပ်ဖို့ဖြစ်သော အဓိပ္ပါယ်အရှိဆုံး အသက်တာကို အသက်ရှင်ဖို့သာ သူ ကြိုးစားခဲ့သည်။ ထို့နောက်တွင် သူ၏ စိတ်နှလုံးထဲ၌ ကျေနပ်ခဲ့ရသည်။ သူက၊ ‘သခင်ယေရှုခရစ်တော်၊ တစ်ချိန်က ကိုယ်တော့်ကို ကျွန်ုပ် ချစ်ခဲ့သော်လည်း ကိုယ်တော့်ကို ကျွန်ုပ် ဘယ်သောအခါမျှ စစ်မှန်စွာမချစ်ခဲ့ပါ။ ကိုယ်တော့်၌ ကျွန်ုပ် ယုံကြည်ခြင်းရှိသည်ဟု ပြောခဲ့သော်လည်း၊ စစ်မှန်သော နှလုံးသားဖြင့် ကိုယ်တော့်ကို ကျွန်ုပ် ဘယ်သောအခါမျှ မချစ်ခဲ့ပါ။ ကိုယ်တော့်ကို အထင်ကြီးရုံ ကြီးခဲ့သည်၊ ကြည်ညိုရုံကြည်ညိုခဲ့ပြီး ကိုယ်တော့်ကို လွမ်းဆွတ်ရုံသာ ဖြစ်ခဲ့သော်လည်း ကိုယ်တော့်ကို ဘယ်သောအခါမျှ မချစ်ခဲ့သကဲ့သို့ ကိုယ်တော်၌ ယုံကြည်ခြင်း စစ်မှန်စွာမရှိခဲ့ပါ’ ဟူသော စကားများဖြင့် ယေရှုထံ မကြာခဏ ဆုတောင်းခဲ့သည်။ သူ သန္နိဋ္ဌာန်ချဖို့ရန် သူစဉ်ဆက်မပြတ် ဆုတောင်းခဲ့ပြီး သူသည် ယေရှု၏ နှုတ်ကပတ်တော်များအားဖြင့် အမြဲ ခွန်အားရခဲ့ကာ ၎င်းတို့မှ စိတ်လှုံ့ဆော်မှုကို ရယူခဲ့သည်။ နောက်ပိုင်းတွင်၊ အတွေ့အကြုံ ကာလတစ်ခု အပြီးနောက်၊ ယေရှုက သူ့ကို နောက်ထပ် တမ်းတဖို့ ဆွပေးရင်း ပေတရုကို စစ်ဆေးခဲ့သည်။ သူက၊ ‘သခင်ယေရှုခရစ်တော်။ ကိုယ်တော့်ကို ကျွန်ုပ် လွမ်းဆွတ်လှပြီး ကိုယ်တော့်ကို ဖူးမျှော်ဖို့ တောင့်တမိပါ၏။ ကျွန်ုပ် ချို့တဲ့လွန်းလှပြီး ကိုယ်တော်၏ ချစ်ခြင်းကို ထေမိစေရန် မပြုနိုင်ပါ။ မကြာမီ ကျွန်ုပ်ကို ခေါ်ဆောင်သွားဖို့ ကိုယ်တော့်ကို ကျွန်ုပ် အနူးအညွတ် တောင်းပန်ပါ၏။ မည်သည့်အချိန်တွင် ကျွန်ုပ်ကို ကိုယ်တော် လိုအပ်မည်နည်း။ မည်သည့်အချိန်တွင် ကျွန်ုပ်ကို ခေါ်ဆောင်သွားမည်နည်း။ ကိုယ်တော်၏ မျက်နှာကို မည်သည့်အချိန်တွင် ကျွန်ုပ် ဖူးမျှော်ရမည်နည်း။ ဤခန္ဓာကိုယ်၌ အသက်မရှင်လိုတော့ပါ၊ ဖောက်ပြန်ပျက်စီးသောသူ ဆက်ဖြစ်လာဖို့ ကျွန်ုပ် ဆန္ဒမရှိတော့သကဲ့သို့ ဆက်လက်၍ ပုန်ကန်ဖို့လည်း ကျွန်ုပ် ဆန္ဒမရှိပါ’ ဟု ပြောခဲ့သည်။ ကျွန်ုပ်၌ ရှိသမျှအရာရာကို ကိုယ်တော့်အား ချက်ချင်းပင် ဆက်ကပ်ရန် အသင့်ရှိပါ၏၊ ကိုယ်တော့်ကို ဆက်လက်၍ ဝမ်းနည်းစေဖို့ ကျွန်ုပ် ဆန္ဒမရှိပါ။ ဤသည်မှာ သူ ဆုတောင်းသည့်ပုံဖြစ်သော်လည်း ယေရှုက သူ့အထဲတွင် မည်သည့်အရာ စုံလင်စေမည်ကို ထိုအချိန်က သူ မသိခဲ့ပါ။ သူ၏ စစ်ဆေးခံရခြင်းနှင့်ဆိုင်သည့် မချိတင်ကဲဝေဒနာ အတော အတွင်းတွင်၊ ယေရှုသည် သူ့ထံ တစ်ဖန် ပေါ်လာခဲ့ပြီး၊ ‘ပေတရု၊ ငါ၏ စုံလင်ခြင်း ပုံဆောင်ခဲတစ်ခုဖြစ်သည့် အသီးအပွင့်တစ်ခုနှင့် ငါ မွေ့လျော်မည့်အရာ သင်ဖြစ်လာသည်အထိ ငါသည် သင့်ကို စုံလင်အောင် ပြုဖို့ ဆန္ဒရှိသည်။ ငါ့အတွက် သင် အမှန်တကယ် သက်သေခံနိုင်သလော။ သင်လုပ်ဆောင်ရန် ငါ စေခိုင်းသည့်အရာကို လုပ်ဆောင်ပြီးပြီလော။ ငါ ပြောဆိုခဲ့သည့် နှုတ်ကပတ်တော်များကို သင် အသက်ရှင်နေထိုင် ပြီးပြီလော။ တစ်ချိန်က သင် ငါ့ကို ချစ်ခဲ့သည်၊ သို့သော် သင်ငါ့ကို ချစ်ခဲ့သော်လည်း ငါ့ကို သင် အသက်ရှင်နေထိုင်ပြီးပြီလော။ ငါ့အတွက် သင် မည်သည့်အရာ လုပ်ဆောင်ပြီးပြီနည်း။ သင်သည် ငါ၏ ချစ်ခြင်းမေတ္တာနှင့် မထိုက်သည်ကို သင်သတိပြုမိသော်လည်း ငါ့အတွက် သင် မည်သည့်အရာကို လုပ်ဆောင်ပြီးပြီနည်း’ ဟု ဆိုခဲ့သည်။ ယေရှုအတွက် သူ ဘာမျှ မလုပ်ဆောင်ခဲ့သည်ကို ပေတရုမြင်ခဲ့ပြီး ဘုရားသခင်အား သူ၏ အသက်တာကို ပေးရန် သူ၏ယခင်ကျမ်းသစ္စာကို သူ သတိရခဲ့သည်။ ထို့ကြောင့်၊ သူသည် နောက်ထပ် မညည်းညူတော့သကဲ့သို့ ထိုအချိန်မှစ၍ သူ၏ ဆုတောင်းချက်များက များစွာ သာ၍ကောင်းမွန်လာခဲ့သည်။ သူက၊ ‘သခင်ယေရှုခရစ်တော်။ တစ်ချိန်က ကိုယ်တော့်ကို ကျွန်ုပ် စွန့်ခွာခဲ့ပြီး ကိုယ်တော်ကလည်း ကျွန်ုပ်ကို စွန့်ခွာခဲ့ပါ၏။ ကျွန်ုပ်တို့သည် ခွဲခွာသည့်အချိန်နှင့် အဖော်ပြုလျက် အတူတကွ ရှိချိန်တို့ ရှိခဲ့ကြပါ၏။ သို့သော်လည်း အခြားအရာအားလုံးထက် ကိုယ်တော်သည် ကျွန်ုပ်ကို ပိုချစ်ပါ၏။ ကိုယ်တော့်ကို ကျွန်ုပ် အဖန်ဖန် ပုန်ကန်မိခဲ့ပြီး အဖန်ဖန် ဝမ်းနည်းကြေကွဲစေခဲ့ပါ၏။ ထိုသို့သော အရာများကို အကျွန်ုပ် အဘယ်သို့ မေ့လျော့နိုင်ပါမည်နည်း။ အကျွန်ုပ်အပေါ် ကိုယ်တော်ပြုခဲ့သည့် အမှုနှင့် ကျွန်ုပ်ကို ကိုယ်တော် အပ်နှံခဲ့သည့်အရာကို စိတ်ထဲတွင် အစဉ်မှတ်ထားလျက်နေပြီး ကျွန်ုပ် ဘယ်သောအခါမျှ မမေ့လျော့ပါ။ ကျွန်ုပ်အပေါ် ကိုယ်တော်ပြုခဲ့သည့် အမှုအတွက် ကျွန်ုပ်တတ်နိုင်သမျှ အရာရာကို ကျွန်ုပ် လုပ်ဆောင်ပြီးပါပြီ။ ကျွန်ုပ် လုပ်ဆောင်နိုင်သည့်အရာကို ကိုယ်တော်သိပြီး ထိုထက် မည်သည့် ကဏ္ဍ၌ ကျွန်ုပ် ပါဝင်နိုင်သည်ကို ကိုယ်တော်သိပါ၏။ ကိုယ်တော်၏ စီစဉ်ညွှန်ကြားမှုများ၏ ပြုသမျှကို ခံဖို့ ကျွန်ုပ် ဆန္ဒရှိပြီး ကျွန်ုပ်၌ ရှိသမျှအရာရာကို ကိုယ်တော့်အား ဆက်ကပ်ပါမည်။ ကိုယ်တော့်အတွက် ကျွန်ုပ် လုပ်ဆောင်နိုင်သည့်အရာကို ကိုယ်တော်သာ သိပါ၏။ စာတန်က ကျွန်ုပ်ကို အလွန် အရူးလုပ်ပြီး ကိုယ်တော့်ကို ကျွန်ုပ် ပုန်ကန်မိခဲ့သော်လည်း၊ ထိုအပြစ်များအတွက် ကျွန်ုပ်ကို ကိုယ်တော် အမှတ်ရသည် မဟုတ်ကြောင်းနှင့် ထိုအပြစ်များအပေါ် အခြေခံ၍ ကျွန်ုပ်ကို မဆက်ဆံကြောင်းကို ကျွန်ုပ် ယုံကြည်ပါ၏။ ကျွန်ုပ်၏ အသက်တာ တစ်ခုလုံးကို ကိုယ်တော့်အား ဆက်ကပ်ဖို့ ကျွန်ုပ် ဆန္ဒရှိပါ၏။ မည်သည့်အရာကိုမျှ ကျွန်ုပ် မတောင်းဆိုသကဲ့သို့ အခြားသော မျှော်လင့်ချက်များ သို့မဟုတ် အစီအစဉ်များ ကျွန်ုပ်တွင် မရှိပါ။ ကိုယ်တော်၏ ရည်ရွယ်ချက်များအတိုင်း ပြုမူဖို့နှင့် ကိုယ်တော်၏ အလိုတော်ကို လိုက်လျှောက်ဖို့သာ ကျွန်ုပ် ဆန္ဒရှိပါ၏။ ကိုယ်တော်၏ ခါးသောခွက်မှ ကျွန်ုပ်သောက်ပါမည်၊ ကျွန်ုပ်ကို စေခိုင်းဖို့ ကိုယ်တော်ပိုင်ပါ၏’ ဟု ပြောရင်း ဆုတောင်းခဲ့သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယေရှုကို ပေတရု သိကျွမ်းလာခဲ့ပုံ) “သင်တို့ လျှောက်လှမ်းသည့် လမ်းကြောင်းနှင့်ပတ်သက်၍ သင်တို့ ရှင်းလင်းရမည်။ အနာဂတ်တွင် သင်တို့ လျှောက်လှမ်းမည့် လမ်းကြောင်း၊ မည်သည့်အရာကို ဘုရားသခင် စုံလင်စေမည်ဆိုသည်နှင့် သင်တို့ကို မည်သည့်အရာ အပ်နှံထားသည်တို့နှင့်ပတ်သက်၍ သင်တို့ ရှင်းလင်းရမည်။ တစ်နေ့တွင်၊ သင်တို့ စစ်ဆေးခံရကောင်း ခံရလိမ့်မည်ဖြစ်ပြီး ထိုအချိန်ရောက်လာသည့်အခါ၊ ပေတရု၏ အတွေ့အကြုံများမှ လှုံ့ဆော်အားပေးမှု သင်တို့ ရယူနိုင်လျှင်၊ ပေတရု၏ လမ်းကြောင်းကို သင်တို့ အမှန်တကယ် လျှောက်လှမ်းနေခြင်းဖြစ်ကြောင်း ထိုအရာက ပြသလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယေရှုကို ပေတရု သိကျွမ်းလာခဲ့ပုံ) ဘုရားနှုတ်ကပတ်တော်တွေက ကျွန်မကို အရမ်းတို့ထိတယ်။ ပြီးတော့ ဘုရားကို ချစ်ဖို့ အားထုတ်တဲ့ ပေတရုရဲ့ စိတ်ပိုင်းဖြတ်ချက်ကလည်း ကျွန်မကို အရမ်းတို့ထိတယ်။ ပေတရုရဲ့ အတွေ့အကြုံအကြောင်းကို ဖတ်ပြီးတဲ့နောက်မှာ၊ ကျွန်မ သိမ်ငယ်ပြီး ရှက်မိတယ်။ စမ်းသပ်မှုတွေကြားမှာ ဘုရားကို သူ စိတ်ကျေနပ်အောင် မလုပ်နိုင်တဲ့အခါ ဘုရားကို ဘယ်လို ပိုလို့ ဖြူဖြူစင်စင်ချစ်ပြီး သူ့ကိုယ်သူ မုန်းသင့်တယ်ဆိုတာကို ပေတရုက အမြဲ ရှာဖွေခဲ့တယ်။ သူ့ရဲ့ အဖိုးတန်ဆုံးအရာကို ဘုရားဆီ ဘယ်လို ပူဇော်သင့်တယ်ဆိုတာကို သူ အမြဲ ရှာနေခဲ့တယ်။ ဒါပေမဲ့ ကျွန်မရဲ့ အနာရောဂါဖြစ်တဲ့အချိန်အတွင်းမှာ၊ ကျွန်မက ပုန်ကန်မှုနဲ့ အထင်လွဲတာတွေပဲ ထုတ်ဖော်ပြခဲ့တယ်။ ကျွန်မက ကျွန်မရဲ့ရောဂါ ပိုဆိုးသွားရင် ကျွန်မရဲ့ အနာဂတ် ခရီးပန်းတိုင် ဘာဖြစ်မယ်ဆိုတာကို စိုးရိမ်ရင်စိုးရိမ်တယ်၊ မဟုတ်ရင် ကျွန်မ သေတော့မယ်လို့ ကြောက်နေမိခဲ့တယ်။ ဘုရားက ကျွန်မကို ထုတ်ဖော်ပြီး အပြစ်ပေးဖို့ ဒီအခြေအနေတွေကို ပြင်ဆင်ပေးခဲ့တာလို့ ကျွန်မ ထင်ခဲ့တယ်။ ကျွန်မ စဉ်းစားခဲ့သမျှက ကျွန်မကိုယ်ပိုင် အကျိုးစီးပွားဖြစ်ခဲ့ပြီး ဘုရားကို စိတ်ကျေနပ်အောင် လုံးဝ ဘာမှ မလုပ်ခဲ့ဘူး။ ကျွန်မရဲ့ ဝိညာဉ်ရင့်ကျက်မှုက သနားစရာကောင်းအောင် နည်းနေခဲ့ပြီး၊ အခက်အခဲဆိုလို့ ဘာဆိုဘာမှ မခံနိုင်ခဲ့ဘူး။ အခု ကျွန်မရဲ့ ဇာတိပကတိက အတော့်ကို အားနည်းပြီး ကျွန်မ လုပ်နိုင်တဲ့ တာဝန်တွေက အတော့်ကို နည်းပေမဲ့၊ သမ္မာတရားလိုက်စားဖို့ဆိုတဲ့ ကျွန်မရဲ့ ဆုံးဖြတ်ချက်ကို ဆုံးရှုံးလို့ မဖြစ်ဘူး။ ကျွန်မ ဘယ်အခြေအနေတွေကို ရင်ဆိုင်ရပါစေ ကျွန်မက ဖန်ဆင်းခံတစ်ယောက်ဖြစ်ပြီး၊ ဘုရားကို ချစ်ခြင်းနဲ့ သိကျွမ်းခြင်းကို လိုက်စားတာက ဒီတစ်သက်မှာ ကျွန်မ လိုက်စားသင့်တဲ့ ရည်မှန်းချက်ပန်းတိုင်ပဲ။ ဒီကမ္ဘာမှာ ကျွန်မ အသက်ရှင်ခဲ့ရင် သမ္မာတရားကို လိုက်စားပြီး ကျွန်မ ထမ်းဆောင်သင့်တဲ့ တာဝန်ကို ကောင်းကောင်း ထမ်းဆောင်ရမယ်။

တစ်နေ့တော့ မနက်မိုးလင်းတာနဲ့ ကျွန်မ ခန္ဓာကိုယ်က နုံးချည့်လာတယ်။ ကျွန်မနှလုံးအောင့်တဲ့ အကြိမ်ရေ အရင်ထက် ပိုများလာပြီး ပိုလည်း ကြာလာတယ်။ အိပ်ရာထဲ တစ်နေ့လုံးနီးပါး ကျွန်မ လှဲရင်းနဲ့ အချိန်ကုန်ခဲ့ရတယ်။ ညနေပိုင်းကျတော့ ပိုဆိုးလာပြီး အသက်ရှူရခက်လာတယ်။ ကျွန်မနဲ့နေတဲ့ ညီအစ်မက လူနာတင်ကားကို ခေါ်ပေးခဲ့တယ်။ ကျွန်မစိတ်နှလုံးထဲမှာ ဘုရားဆီ ဆုတောင်းမိတယ်။ “ဘုရားသခင်၊ ကျွန်မ သိပ်ကြာကြာ ဆက်နေရမယ် မထင်တော့ပါဘူး။ ဒီအသက်အရွယ်ကို ကျော်ပြီး ကျွန်မ အသက်ရှင်မှာမဟုတ်ဘူးလို့ ကိုယ်တော် ကြိုသတ်မှတ်ထားပြီးပြီလား။ ကျွန်မ သေတော့မှာလား”လို့ပေါ့။ အဲဒီအချိန်မှာပဲ၊ ဘုရားနှုတ်ကပတ်တော် စာကြောင်းတစ်ကြောင်းက ကျွန်မ စိတ်ထဲရှင်းရှင်းလင်းလင်း ရောက်လာတယ်။ “သင်သည် ထွက်သက်ဝင်သက်တစ်ခု ရှိသေးသရွေ့၊ ဘုရားသခင်သည် သင့်အား သေစေလိမ့်မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) အလင်းရောင်ခြည်တန်းတစ်ခုလိုပဲ၊ ဘုရားနှုတ်ကပတ်တော်တွေက ကျွန်မနှလုံးသားကို လင်းလက်စေခဲ့တယ်။ ကျွန်မ ဆက်အသက်ရှူနိုင်ခြင်း ရှိမရှိဆိုတာ ဘုရားလက်ထဲမှာရှိတယ်။ သူ ကျွန်မကို သေခွင့်မပေးရင်၊ ကျွန်မ သေမှာ မဟုတ်ဘူး။ ဒီအတောအတွင်းမှာ ကျွန်မ မကြာခဏ ဖတ်ခဲ့တဲ့ ပေတရုရဲ့ အတွေ့အကြုံတွေကို တွေးမိတယ်။ သေခြင်းနဲ့ ရင်ဆိုင်ရတဲ့အချိန်မှာတောင်၊ ပေတရုက ဘုရားဆီ ဆုတောင်းခဲ့တယ်။ သူ့ကို လုံလောက်အောင် မချစ်နိုင်ခဲ့ဘူးလို့ပြောနေခဲ့တယ်။ ပေတရုရဲ့ အတွေ့အကြုံက ကျွန်မကို လှုံ့ဆော်ခဲ့ပြီး ကျွန်မစိတ်နှလုံးထဲမှာ ဘုရားဆီ တိတ်တိတ်လေး ဆုတောင်းခဲ့တယ်။ “ဘုရားသခင်၊ ကျွန်မ သေသေ၊ မသေသေ၊ အရာရာ ကိုယ်တော့်လက်ထဲမှာရှိတယ်ဆိုတာ ကျွန်မ ယုံကြည်ကိုးစားပါတယ်။ ဒီအသက်အရွယ်ထိပဲ ကျွန်မ အသက်ရှင်ရမယ်လို့ ကိုယ်တော် ကြိုသတ်မှတ်ထားပြီးပြီဆိုရင်၊ ကျွန်မမှာ မကျေနပ်တာမရှိပါဘူး။ ပေတရုနဲ့ ကျွန်မ ယှဉ်လို့မရပေမဲ့ သူ့ဆီကနေ သင်ယူပြီး ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေ အားလုံးကို ကျိုးနွံနာခံဖို့ ကျွန်မ လိုလားနေပါတယ်။ ဒါက ဖန်ဆင်းခံအနေနဲ့ ကျွန်မ လုပ်သင့်တဲ့အရာပါ။ ဘုရားသခင်၊ ကျွန်မရဲ့ ကျေးဇူးတင်ရှိခြင်းနဲ့ ချီးမွမ်းခြင်းတွေကို ကိုယ်တော့်ကို ပူဇော်ဆက်ကပ်ဖို့ ကျွန်မ လိုလားနေပါတယ်”လို့ပေါ့။ နောက်ပိုင်းမှာ၊ လူနာတင်ကားက ကျွန်မကို ဆေးရုံ ပို့ခဲ့ပြီး၊ ဆရာဝန်က အမျိုးမျိုး စစ်ဆေးတာတွေ လုပ်တယ်။ ကျွန်မ အရမ်း စိတ်တည်ငြိမ်နေခဲ့တယ်။ ဆေးစစ်ချက်တွေကနေ၊ ဆရာဝန်က ကျွန်မမှာ ဘာရောဂါမျိုးရှိလဲဆိုတာ မသေချာသေးတဲ့အပြင်၊ ရှေ့ဆက်ကုသစရာ နည်းလမ်းလည်း မရှိခဲ့ဘူး။ ဆရာဝန်က ကျွန်မကို အားပြန်ဖြည့်ဖို့ အိမ်ကိုပဲ လွှတ်ခဲ့တယ်။ ကျွန်မရဲ့ အသက်က ဘုရားလက်ထဲမှာရှိတယ်ဆိုတာနဲ့ ဆရာဝန်က ကျွန်မ ရှင်တာ၊ သေတာကို ဆုံးဖြတ်ပေးလို့မရဘူးဆိုတာကို ကျွန်မ ပိုလို့တောင် ခိုင်ခိုင်မာမာ ယုံကြည်ခဲ့တယ်။ ကျွန်မ သေရမဲ့သဘောရှိရင် ဆရာဝန်က ကျွန်မကို ကယ်ဖို့ဆိုတာ ဘယ်လိုမှမဖြစ်နိုင်ဘူး။ ကျွန်မ သေရမဲ့ သဘောမရှိရင် သေမှာလည်း မဟုတ်ဘူး။ ကျွန်မ အိမ်ရောက်တော့၊ အရမ်း အားနည်းနေသေးတာနဲ့ ကျွန်မ လှဲအိပ်လိုက်တယ်။ နိုးလာတဲ့အချိန်မှာ ကျွန်မ အမှုမဲ့အမှတ်မဲ့ဆိုသလို လက်သီးဆုပ်လိုက်မိတယ်။ မမျှော်လင့်ဘဲနဲ့၊ ကျွန်မလက်တွေက အရင်ထက် ပိုသန်မာနေသလို ခံစားရတယ်။ ဘာကြောင့်မှန်း မသိပေမဲ့ ဘာကိုမှ အားပြုပြီး ကိုင်နေစရာမလိုဘဲ ပုံမှန်အတိုင်း ကျွန်မ လမ်းလျှောက်လို့ရတာကို သတိပြုမိပြီးတော့ ဖိနပ်စီးပြီး အိပ်ရာပေါ်က ထလိုက်တယ်။ ကျွန်မ မယုံနိုင်ခဲ့ဘူး။ ကျွန်မက မမျှော်လင့်ဘဲ တကယ်ကို သက်သာသွားခဲ့ပြီလားပေါ့။ အဲဒီနောက်မှာတော့ တစ်ပတ်လုံးလုံး ကျွန်မမှာ နုံးချည့်နေတာမျိုး၊ အားအင်ကုန်ခန်းတာမျိုး ရောဂါလက္ခဏာ တစ်ခုမှ မရှိခဲ့ဘူး။ နောက်ပိုင်းမှာ၊ ကျွန်မတာဝန်ကို ပုံမှန်အတိုင်း စလုပ်ခဲ့တယ်။ အခု တစ်နှစ် ကုန်သွားပြီ။ ကျွန်မရဲ့ ခန္ဓာကိုယ်က ဖြည်းဖြည်းချင်း နာလန်ထူနေပြီ၊ ပြီးတော့ ကျွန်မ ကိုယ့်တာဝန်ကိုလည်း ပုံမှန်အတိုင်း ထမ်းဆောင်နိုင်တယ်။

ဒါကို တွေ့ကြုံပြီးတဲ့နောက်မှာ၊ ဘုရားရဲ့ စမ်းသပ်မှုနဲ့ စစ်ဆေးခြင်းတွေက လူကို သန့်စင်ပြီး ကယ်တင်ဖို့ ရည်ရွယ်တာဖြစ်မှန်း ကျွန်မ ကိုယ်တွေ့ကြုံရပြီး တကယ်ကို နားလည်သွားတယ်။ ဒီရောဂါဖြစ်တဲ့ ကာလတစ်လျှောက်မှာ၊ ကျွန်မ နည်းနည်း ဆင်းရဲဒုက္ခခံစားခဲ့ရပေမဲ့၊ ကျွန်မရရှိခဲ့တဲ့ အကျိုးတွေက ခံစားခဲ့ရတဲ့ နာကျင်မှုထက် အများကြီး သာလွန်ခဲ့တယ်။ ဒါဟာ ကျွန်မ ဘာအတွက်နဲ့မှ မလဲနိုင်တဲ့အရာတစ်ခုပါပဲ။ အဲဒါက ကျွန်မရဲ့ ဘဝကို ကြွယ်ဝစေခဲ့တယ်။


၉။ အိမ်ထောင်ရေးသုခကို လိုက်စားခြင်းကြောင့် ဖြစ်လာရသည့် နာကျင်မှု

လီရှင်းကျူး၊ တရုတ်ပြည်

ကျွန်မ မှတ်မိသလောက်ဆိုရင် အဖေက စိတ်ဆိုးမာန်ဆိုးဖြစ်ပြီး အမေကို ရိုက်နှက်တာ ခဏခဏ တွေ့ရတတ်တယ်။ ကျွန်မ အရွယ်ရောက်လာတော့ အမေက သူ့ရဲ့ မပျော်ရွှင်ရတဲ့ အိမ်ထောင်ရေးအကြောင်း ကျွန်မကို ခဏခဏ ညည်းပြတတ်တယ်။ အဖေနဲ့ ပေါင်းသင်းနေတဲ့ အချိန်တစ်လျှောက်လုံး စားဝတ်နေရေး ခက်ခဲခဲ့ရတဲ့အပြင် အဖေ့ဆီကနေလည်း ဘယ်တုန်းကမှ ပျော်ရွှင်မှု မရခဲ့ဘူး၊ အဖေက သူ့ကိုဆိုရင် ခဏခဏ ဒေါသထွက်တယ်လို့ ပြောပြတယ်။ အမေက “မိန်းမတစ်ယောက်က ကိုယ့်အပေါ် ကောင်းကောင်းဆက်ဆံတဲ့ ယောကျ်ားနဲ့ ညားမှပဲ တစ်သက်လုံး ပျော်ရွှင်ရမှာ” လို့ ကျွန်မကို အမြဲ ပြောလေ့ရှိတယ်။ ကျွန်မ ကိုယ့်ဘာသာ တွေးမိတယ်။ “အမေ ကိုယ်တိုင် ကြုံခဲ့ရတာဆိုတော့ သူပြောတာ မှန်မှာပါ။ ဘာပဲဖြစ်ဖြစ် ငါတော့ အမေ့လို အဆုံးသတ်မျိုးအဖြစ်မခံနိုင်ဘူး။ ငါ့အပေါ် ကောင်းကောင်းဆက်ဆံမယ့် ယောကျ်ားကို ရှာမှဖြစ်မယ်” လို့ပေါ့။ နောက်ပိုင်းကျတော့ ကျွန်မ ဆုတောင်းပြည့်ပြီးတော့ ကျွန်မအပေါ် ကောင်းကောင်းဆက်ဆံတတ်တဲ့၊ စိတ်သဘောထားပြည့်ဝတဲ့ ယောကျ်ားတစ်ယောက်ကို တွေ့ခဲ့တယ်။ ကျွန်မတို့ လက်ထပ်ပြီးတဲ့နောက်မှာ ယောကျ်ားက အရာရာတိုင်းမှာ ကျွန်မသဘောအတိုင်း လိုက်လုပ်ပေးတတ်ပြီး ကျွန်မကို ဘယ်တုန်းကမှ လေသံမာမာနဲ့ မပြောဖူးဘူး။ အလုပ်ကပြန်လာလို့ ကျွန်မကို မတွေ့ရင် ဘယ်သွားလဲဆိုတာ ဖုန်းဆက်မေးပြီး စက်ဘီးနဲ့ အပြေးအလွှား လာကြိုတတ်တယ်။ ပြီးတော့ နေ့စဉ်ဘဝမှာလည်း ကျွန်မကို အရမ်းဂရုစိုက်တယ်။ ကျွန်မ စိတ်ညစ်နေတာ တွေ့ရင် “ဘာဖြစ်လို့လဲ။ စိတ်ညစ်စရာရှိလို့လား” ဆိုပြီး အမြဲမေးတတ်တယ်။ ဒီလို ချစ်တတ်၊ ဂရုစိုက်တတ်တဲ့ ယောကျ်ားမျိုးကို ပိုင်ဆိုင်ထားရတော့ ကျွန်မ အရမ်းပျော်ခဲ့ရတဲ့အပြင် ဘဝမှာ ရောင့်ရဲကျေနပ်မိခဲ့တယ်။

၂၀၀၄ ခုနှစ်မှာ ဘုရားသခင်ရဲ့ အမှုသစ်ကို ကျွန်မ လက်ခံခဲ့ပြီး ယောကျ်ားကို ဧဝံဂေလိတရားဟောခဲ့တယ်။ သူ လက်မခံပေမဲ့ ကျွန်မ ယုံကြည်တာကိုလည်း မကန့်ကွက်ခဲ့ပါဘူး။ ဒါပေမဲ့ နောက်ပိုင်းမှာ ယောကျ်ားက အနန္တတန်ခိုးရှင် ဘုရားသခင် အသင်းတော်နဲ့ပတ်သက်ပြီး တရုတ်ကွန်မြူနစ်ပါတီ လုပ်ကြံဖန်တီးထားတဲ့ အခြေအမြစ်မရှိတဲ့ ကောလာဟလတွေကို စပြီး ယုံလာတယ်။ အဲဒီနောက်ပိုင်းကစပြီး ကျွန်မ ဘုရားသခင်ကို မယုံကြည်ဖို့ သူ တားဆီးလာတော့တာပဲ။ ကျွန်မ စုဝေးပွဲ သွားတာကိုလည်း သူ ခဏခဏ ညည်းညူတတ်တယ်။ တစ်နေ့ကျတော့ အလုပ်က ပြန်ရောက်ရောက်ချင်း သူက လေးနက်တဲ့ လေသံနဲ့ “ဘုရားသခင်ကို ယုံကြည်တာက တရုတ်ကွန်မြူနစ်ပါတီကို ဆန့်ကျင်ရာရောက်တယ်၊ အစိုးရက ခွင့်မပြုဘူးလို့ အွန်လိုင်းမှာ ပြောထားတယ်။ မင်း ဘုရားသခင်ကို ဆက်မယုံနဲ့တော့” လို့ ကျွန်မကို ပြောပါလေရော။ မပျော်မရွှင်ဖြစ်နေတဲ့ သူ့မျက်နှာထားကို မြင်တော့ တရုတ်ကွန်မြူနစ်ပါတီ ဖြန့်ထားတဲ့ အခြေအမြစ်မရှိတဲ့ ကောလာဟလတွေကြောင့် သူ အထင်အမြင်မှားနေပြီဆိုတာ ကျွန်မ သိလိုက်တယ်။ ဒါတွေက လိမ်ညာမှုတွေ၊ အသရေဖျက်မှုတွေသာ ဖြစ်တယ်လို့ ကျွန်မ ပြောပြပေမဲ့ သူ ကျွန်မပြောတာကို လုံးဝ နားမထောင်ပါဘူး။ တစ်ညနေကျတော့ ယောကျ်ား အိမ်ပြန်ရောက်တာနဲ့ “ဒီနေ့ စုဝေးပွဲ ထပ်သွားပြန်ပြီလား” လို့ မေးတယ်။ ကျွန်မက “သွားတယ်လေ” လို့ ပြောလိုက်တော့ သူ ကျွန်မကို အော်ပါလေရော။ “ဘုရားသခင်ကို မယုံနဲ့လို့ ငါ ပြောထားရက်နဲ့ မင်းက နားကိုမထောင်ပါလား။ ဒီနေ့ ငါပြန်လာတဲ့လမ်းမှာ ကျောင်းဆရာမတစ်ယောက် ဘုရားသခင်ကို ယုံလို့ အဖမ်းခံရတာ ငါ တွေ့ခဲ့တယ်။ ထောင် ဘယ်နှနှစ်ကျမလဲ ဘယ်သူသိမှာလဲ။ မင်းသာ ဒီလို ဆက်ယုံကြည်နေမယ်ဆိုရင် အနှေးနဲ့အမြန် အဖမ်းခံရလိမ့်မယ်။ အဲဒီကျရင် ငါနဲ့ ကလေးတွေပါ အမှုပတ်မှာ။ မင်း ငါတို့မိသားစုကို ဖျက်ဆီးနေတာပဲ” တဲ့။ အဲဒီလိုပြောရင်းနဲ့ သူက ဖိနပ်နဲ့ရွယ်ပြီး ဘာမပြော ညာမပြောနဲ့ ကျွန်မ ခေါင်းကို စရိုက်တော့တာပဲ။ ရိုက်လည်းရိုက် ဆဲလည်းဆဲနဲ့ပေါ့။ “ငါပြောတာ နားထောင်ပါဆို မင်းက နားမှမထောင်တာ။ နင့်ကို သတ်ပစ်မယ်” ဆိုပြီးတော့လေ။ သူ ဒေါသပြေရုံ နှစ်ချက်လောက်ပဲ ရိုက်မယ် ထင်ခဲ့ပေမဲ့ သူက တကယ်ကို အားကုန်သုံးပြီး ရိုက်တာ။ ရိုက်ချက်တွေကြောင့် ကျွန်မ ခေါင်းတွေမူးဝေသွားပေမဲ့ သူကတော့ ရပ်မယ့်ပုံ မပေါ်ပါဘူး။ နှစ်ပေါင်းများစွာ အတူပေါင်းသင်းလာပြီးမှ သူ ဒီလောက်တောင် ရက်စက်နိုင်မယ်လို့ ကျွန်မ ဘယ်တုန်းကမှ မထင်ခဲ့မိဘူး။ အဲဒီနောက် ယောကျ်ားက ကလေးတွေကို ပြောတယ်။ “နင့်အမေကို သွားပြောချေ။ ဒီနေ့ကစပြီး ဘုရားသခင်ကို မယုံတော့ပါဘူးလို့ ပြောခိုင်း။ မပြောရင် ဒီနေ့ သူ့ကို အသေရိုက်ပစ်မယ်” တဲ့။ သမီးလေးက ငိုပြီး ကျွန်မကို တောင်းပန်ရှာတယ်။ ကျွန်မကလေးတွေ ငိုနေတာမြင်တော့ ကျွန်မ ပျော့ညံ့သွားတယ်။ “လောလောဆယ်တော့ မယုံတော့ပါဘူးလို့ ယောကျ်ားကို ပြောလိုက်သင့်လား။ ငါ ဒီလိုပဲ ဆက်တင်းခံနေရင် သူ ပိုဒေါသထွက်ပြီး ငါ့ကို ကွာရှင်းလိုက်ရင် ဒီမိသားစု ပြိုကွဲသွားတော့မှာ” လို့ တွေးမိတယ်။ ဒါပေမဲ့ ချက်ချင်းပဲ ကျွန်မ ပြန်တွေးမိတယ်။ “မဖြစ်ဘူး။ ဘာပဲဖြစ်ဖြစ် ဘုရားသခင်ရဲ့ နာမတော်ကို ငါ မငြင်းပယ်နိုင်ဘူး။ ဘုရားသခင်ကို မယုံတော့ဘူးလို့ ပြောလိုက်တာက ကိုယ်တော့်ကို သစ္စာဖောက်ရာ ရောက်နေမှာ။ ငါ အဲဒီလို မပြောနိုင်ဘူး” လို့ပေါ့။ ဒါကြောင့် ကျွန်မကို ဉာဏ်ပညာနဲ့ ယုံကြည်ခြင်း ပေးသနားဖို့ ဘုရားသခင်ဆီကိုပဲ ဆက်တိုက် ဆုတောင်းနေမိတယ်။ အဲဒီနောက် ဘုရားနှုတ်ကပတ်တော်တစ်ပိုဒ်ကို ကျွန်မ သတိရသွားတယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်ရဲ့ ဉာဏ်ပွင့်စေခြင်းက ကျွန်မကို နားလည်စေခဲ့တယ်။ အပေါ်ယံကြည့်ရင် ယောကျ်ားက ကျွန်မကို ညှဉ်းပန်းနှိပ်စက်နေပုံပေါက်ပေမဲ့ တကယ်တမ်းကျတော့ ဒါတွေရဲ့ နောက်ကွယ်မှာ စာတန်ရဲ့ ပရိယာယ်တွေ ရှိနေတာပါ။ ကျွန်မကို စာတန်က ဘုရားသခင်ကို ငြင်းပယ်စေချင်ပြီး ကိုယ်တော့်ကို သစ္စာဖောက်စေချင်တာလေ။ ယောကျ်ားရဲ့ ဒေါသကို ကြောက်ရုံသက်သက်နဲ့ ဘုရားသခင်ကို ဆက်မယုံတော့ပါဘူးလို့ ကျွန်မ မပြောနိုင်ဘူး။ ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်ရမယ်။ အဲဒီနောက်မှာတော့ ကလေးတွေ ကျွန်မကို ဘယ်လောက်ပဲ တောင်းပန်တောင်းပန် ကျွန်မ နှုတ်ဆိတ်နေလိုက်တယ်။ ယောကျ်ားက ဒေါသအကြီးအကျယ်ထွက်ပြီး “နင့်အမေက လုံးဝ မပြောဘူးဆိုတော့ ဒီညပဲ သူ့ကို ကွာရှင်းပြီး အိမ်ပေါ်ကနေ နှင်ချမယ်။ ငါတို့အိမ်မှာ သူ နောက်ထပ် တစ်ရက်မှ နေခွင့်မရှိဘူး” လို့ အော်ပြောတယ်။ ဒါကိုကြားတော့ ကျွန်မ တော်တော် လန့်သွားတယ်။ သူ တကယ်ကြီး ကွာရှင်းချင်လိမ့်မယ်လို့ ကျွန်မ ဘယ်တုန်းကမှ မထင်ခဲ့ဘူးလေ။ နှစ်ပေါင်းများစွာ သူ့အပေါ် စိတ်ရောကိုယ်ပါ နှစ်ပြီး ပေါင်းသင်းလာခဲ့တာ၊ ကျွန်မရဲ့ ယုံကြည်ခြင်းတစ်ခုတည်းကြောင့် သူက ကွာရှင်းချင်တယ်တဲ့၊ ပြီးတော့ အိမ်ပေါ်ကနေတောင် ချက်ချင်း ဆင်းသွားစေချင်နေတာ။ ဆယ်နှစ်ကျော် ပေါင်းသင်းခဲ့တဲ့ ယောကျ်ားက ငါ့အပေါ် ဒီလိုလုပ်ရက်တယ်ပေါ့။ ကျွန်မ လုံးလုံး ယူကျုံးမရ ဖြစ်ခဲ့ရတယ်။ “ကွာရှင်းလိုက်ရင် ငါက အားကိုးရာမဲ့ပြီး တစ်ကောင်ကြွက်ဆိုတော့ ဘယ်လိုလုပ် အသက်ရှင်မလဲ” လို့ တွေးမိတယ်။ ကျွန်မရင်ထဲ မွန်းကျပ်ပြီး မျက်ရည်တွေကလည်း ပိုးပိုးပေါက်ပေါက် ကျလာတာပေါ့။ လူသားတွေကို ဘုရားသခင် ဖန်ဆင်းထားတာ၊ ဘုရားသခင်က ကျွန်မတို့ကို အသက်ဇီဝအသက်ရှူခွင့် ပေးထားတဲ့အပြင် လိုအပ်တာမှန်သမျှ ထောက်ပံ့ပေးထားတာဆိုတော့ လူတွေက ဘုရားသခင်ကို ကိုးကွယ်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတတယ်လို့ ကျွန်မ တွေးမိတယ်။ ဘာပဲဖြစ်ဖြစ် ဘုရားသခင်ကို ယုံကြည်တာကိုတော့ ငါ မရပ်တန့်နိုင်ဘူးလို့ ခံစားမိတယ်။ အဲဒီအချိန်မှာ သမီးလေးက သူ့အဖေကို ပြောတယ်။ “အဖေတို့ ကွာရှင်းကြမယ်ဆိုရင် သားနဲ့သမီးက အမေနဲ့ပဲ နေမှာ၊ အဖေနဲ့ မနေဘူး” တဲ့။ အဲဒီကျမှပဲ ယောကျ်ားက လျှော့ပေးလိုက်ပြီး ကွာရှင်းမဲ့ကိစ္စကို လက်စသတ်လိုက်တယ်။ နောက်ပိုင်းမှာ တရုတ်ကွန်မြူနစ်ပါတီရဲ့ ညှဉ်းပန်းနှိပ်စက်မှုက ပိုပြင်းထန်လာပြီး အနန္တတန်ခိုးရှင် ဘုရားသခင် အသင်းတော်ကို အသရေဖျက်ပြီး သိက္ခာချတဲ့ မိစ္ဆာဒိဋ္ဌိအယူမျိုးစုံနဲ့ မှားယွင်းပြီး အဓိပ္ပာယ်မဲ့တဲ့ စကားတွေပါတဲ့ ကြေညာချက်တွေကို လမ်းတွေအနှံ့မှာ ကပ်ထားတယ်။ ကျွန်မအပေါ်ထားတဲ့ ယောကျ်ားရဲ့ ညှဉ်းပန်းနှိပ်စက်မှုကလည်း ပိုဆိုးလာတယ်။ နေ့တိုင်း အလုပ်ကပြန်လာရင် ကျွန်မ ဘုရားသခင်ကို ယုံသေးလားဆိုပြီး သူက စစ်မေးတတ်ပြီး အသေးအဖွဲလေးကအစ ကျွန်မကို စိတ်ဆိုးမာန်ဆိုး လုပ်တတ်တယ်။ သူ ဒီလိုဖြစ်နေတာ မြင်ရတော့ ကျွန်မ အရမ်း စိတ်ဆင်းရဲရတယ်။ ကျွန်မက ဘုရားသခင်ကို ယုံကြည်ပြီး ကိုယ့်တာဝန်ကို ထမ်းဆောင်နေပေမဲ့ အိမ်မှုကိစ္စတွေ၊ လယ်အလုပ်တွေ အကုန်လုံးကို လုပ်ပေးနေတုန်းပဲ၊ ကလေးတွေကိုလည်း စောင့်ရှောက်ပေးပါတယ်။ သူ ကျွန်မကို ဒီလို မညှဉ်းပန်းသင့်ပါဘူး။ ဒါပေမဲ့ ကျွန်မ ပြန်တွေးမိတယ်။ “တရုတ်ကွန်မြူနစ်ပါတီရဲ့ ညှဉ်းပန်းနှိပ်စက်မှုနဲ့ အခြေအမြစ်မရှိတဲ့ ကောလာဟလတွေသာ မရှိရင် သူ ငါ့ကို ဒီလို ဆက်ဆံမှာ မဟုတ်လောက်ဘူး။ သူက တရုတ်ကွန်မြူနစ်ပါတီရဲ့ လှည့်စားခြင်းကို ခံထားရတာကိုး။ ငါသာ သည်းမခံရင် ငါတို့ ကွာရှင်းရမဲ့ကိစ္စက ရှောင်လွှဲလို့ရမှာ မဟုတ်ဘူး” လို့ပေါ့။ ကျွန်မတို့ မိသားစု မကွဲကွဲအောင်၊ အိမ်ထောင်ရေး တည်မြဲအောင်လို့ ယောကျ်ားက ကျွန်မကို ဘယ်လောက်ပဲ ညှဉ်းပန်းနှိပ်စက်ပါစေ ကျွန်မ နှုတ်ဆိတ်ပြီး သည်းခံခဲ့တယ်။ ကျွန်မကပဲ အလျင်ဦးအောင် သူ့ကို ဂရုစိုက်တာ၊ အစားအသောက်ကောင်း ပြင်ပေးတာတွေတောင် လုပ်ခဲ့တယ်။ တစ်ခါတလေကျတော့ ဒါက ကျွန်မရဲ့ တာဝန်ကို နှောင့်နှေးစေတာပေါ့။

နောက်ပိုင်းမှာ ကျွန်မ တရားဟောဆရာအနေနဲ့ ရွေးချယ်ခံရပြီး အသင်းတော်အများကြီးကို တာဝန်ယူရတယ်။ အသင်းတော်တချို့က အိမ်နဲ့ဝေးတော့ နေ့တိုင်း အိမ်မပြန်နိုင်ဘူးပေါ့၊ အဲဒါက ကျွန်မကို နည်းနည်း စိတ်ပူစေတယ်။ အဲဒီအချိန်မှာ ယောကျ်ားက ဖောက်ပြန်နေပြီး အရက်သောက်ပြီး ပြန်လာတဲ့အခါ မိန်းမတစ်ယောက်က သူ့ကို ဖွင့်ပြောတယ်၊ သူနဲ့ အိမ်ထောင်ပြုချင်နေတယ်ဆိုပြီး ကျွန်မကို သုံးလေးကြိမ်လောက် ပြောခဲ့တယ်။ ကျွန်မ အိမ်နဲ့ဝေးနေပြီး အလွယ်တကူ ပြန်မလာနိုင်ရင် ယောကျ်ားနဲ့ ပိုဝေးကွာသွားပြီး သူ ကျွန်မကို သေချာပေါက် ကွာရှင်းတော့မှာပဲလို့ ကျွန်မ ကြောက်မိတယ်။ အဲဒီလိုသာဖြစ်ရင် ကျွန်မတို့ မိသားစု ပြိုကွဲသွားမှာလေ။ ဒါပေမဲ့ ဒီတာဝန်က ဘုရားသခင်ဆီက လာတာဖြစ်ပြီး မိသားစု သာယာရေးအတွက်သက်သက်နဲ့ ကိုယ့်တာဝန်ကို မငြင်းဆန်နိုင်ဘူးလို့ ကျွန်မ ပြန်တွေးမိတယ်။ ဒါကြောင့် ကျွန်မ လက်ခံလိုက်တယ်။ အဲဒီတုန်းက နှစ်ပတ်လောက်နေမှ တစ်ခါ၊ နှစ်ရက်လောက်ပဲ အိမ်ပြန်ပြီး အိမ်မှုကိစ္စတွေ၊ လယ်အလုပ်တွေ အကုန်လုပ်ပေးရင်းနဲ့ ဒီကြိုးစားအားထုတ်မှုတွေက ယောကျ်ားရဲ့ စိတ်ကို ဆွဲထားနိုင်မယ်လို့ မျှော်လင့်ခဲ့တယ်။ သူ ဖောက်ပြန်နေမှန်း သိပေမဲ့ တကယ်ကြီး ကွာရှင်းလိုက်မှာကို အရမ်းကြောက်လို့ ကျွန်မ သူ့ကို ဘယ်တော့မှ ထိပ်တိုက် ရင်မဆိုင်ရဲခဲ့ဘူး။ ဒီကိစ္စက ကျွန်မကို ခဏခဏ စိတ်ဒုက္ခပေးလွန်းလို့ ကိုယ့်တာဝန်ကို ထမ်းဆောင်နေတဲ့အချိန်မှာတောင် ကျွန်မ အာရုံထွေပြားနေခဲ့တယ်။ ခဏခဏဆိုသလို ကျွန်မ ဝတ်ကျေတမ်းကျေ လုပ်ခဲ့တယ်။ အသင်းတော်တစ်ခုမှာ ချက်ချင်း ဖြုတ်ချသင့်တဲ့ အယောင်ဆောင်ခေါင်းဆောင်တစ်ယောက် ရှိပေမဲ့ သူ့ကို ဖြုတ်ချပြီးရင် ခေါင်းဆောင်သစ် ရွေးကောက်ပွဲလုပ်ဖို့ အချိန်ယူရမှာပဲလို့ ကျွန်မ တွေးမိတယ်။ အဲဒါကြောင့် အိမ်ပြန်ဖို့ အချိန်ပိုရအောင်လို့ သူ့ကို ဖြုတ်ချမဲ့ကိစ္စကို အချိန်ဆွဲထားလိုက်တယ်။ ဒါက အသင်းတော်ရဲ့ အလုပ်ကို နှောင့်နှေးစေခဲ့တယ်။ နောက်တစ်ခါကျတော့ အထက်ခေါင်းဆောင်က အန္တိခရစ်တစ်ယောက် ကိုင်တွယ်ဖြေရှင်းရာမှာ အသင်းတော်တစ်ခုကို ကူညီပေးဖို့ ကျွန်မကို တာဝန်ပေးတယ်။ အဲဒီတုန်းက ညီအစ်ကိုမောင်နှမတချို့က ဒီအန္တိခရစ်ကို ပိုင်းခြားသိမြင်နိုင်တာမျိုး မရှိကြလို့ သူတို့နဲ့ အချိန်မီ ပိုင်းခြားသိမြင်ခြင်းဆိုင်ရာ သမ္မာတရားတွေကို မိတ်သဟာယပြုဖို့ လိုအပ်နေတယ်။ ကျွန်မ တွေးမိတယ်၊ “ညီအစ်ကိုမောင်နှမတွေ ဒီအန္တိခရစ်ကို ပိုင်းခြားသိမြင်လာဖို့ဆိုရင် မိတ်သဟာယပြုရတာ လဝက်လောက် ကြာနိုင်တယ်၊ အဲဒီလိုလုပ်ရင်တောင် ရလဒ်ထွက်မယ် မထွက်မယ် မသေချာဘူး။ အဲဒီကျရင် ငါ ဘယ်တော့ အိမ်ပြန်ရမှာလဲ” လို့ပေါ့။ ဒါနဲ့ ခေါင်းဆောင်ကို ကျွန်မ ပြောလိုက်တယ်။ “ဒီအန္တိခရစ်က အရမ်းကောက်ကျစ်စဉ်းလဲပြီး လူတွေကို လှည့်စားတဲ့ သူ့နည်းလမ်းတွေကလည်း ဆန်းပြားတယ်။ ညီအစ်ကိုမောင်နှမတွေ သူ့ကို ပိုင်းခြားသိမြင်မှု ရဖို့ မလွယ်တဲ့အပြင် ကျွန်မလည်း သူ့ကို မကိုင်တွယ်နိုင်ဘူး။ ဒီကိစ္စကို ကိုင်တွယ်ဖို့ တခြားတစ်ယောက် ရှာလိုက်ရင်ရော ဘယ်လိုလဲ” လို့ပေါ့။ ကျွန်မ ပူးပေါင်းဆောင်ရွက်ချင်တာမျိုး မရှိမှန်း ခေါင်းဆောင်က သိသွားပြီး ကိုင်တွယ်ဖို့ တခြားညီအစ်မတစ်ယောက်ကို ရှာလိုက်ရတယ်။ ဒါပေမဲ့ အဲဒီညီအစ်မမှာ ပိုင်းခြားသိမြင်မှု အားနည်းတာကြောင့် ဒီအန္တိခရစ်ကို ကိုင်တွယ်ဖြေရှင်းတဲ့ ဖြစ်စဉ်က နှောင့်နှေးကြန့်ကြာပြီး ရလဒ်အနေနဲ့ ဒီအန္တိခရစ်က အသင်းတော်မှာ ဆက်ရှိနေတဲ့အပြင် ဘုရားသခင် ရွေးချယ်ထားတဲ့လူတွေကို နှစ်လကျော်ကြာအောင် လှည့်စားပြီး ထိန်းချုပ်ထားခဲ့တယ်။ အသင်းတော် အလုပ်အားလုံး ရပ်တန့်သွားခဲ့ရတယ်။ နောက်ပိုင်းမှာ ကိုယ့်တာဝန်အပေါ် တာဝန်မဲ့တာကြောင့်ရယ်၊ အသင်းတော်အလုပ်ကို ဆိုးဆိုးရွားရွား နှောင့်နှေးစေခဲ့တာကြောင့်ရယ် ကျွန်မ ဖြုတ်ချခံလိုက်ရတယ်။ စုဝေးပွဲတစ်ခုမှာ ညီအစ်မတစ်ယောက်က “အစ်မရဲ့ အပြုအမူအရဆိုရင် ဆင်ခြင်သုံးသပ်ဖို့အတွက် အစ်မကို သီးသန့်ခွဲထားသင့်တယ်” လို့ ကျွန်မကို ပြောတယ်။ သူ့စကားတွေက ကျွန်မရင်ကို ဆူးနဲ့ထိုးသလို နာကျင်စေတယ်။ ကိုယ့်အိမ်ထောင်ရေးကို ထိန်းသိမ်းဖို့အတွက် ကျွန်မ ခဏခဏ အိမ်ပြန်ခဲ့လို့ အသင်းတော်အလုပ်ကို နှောင့်နှေးစေခဲ့တယ်။ ကျွန်မ တကယ်ပဲ ဒုစရိုက်အမှု ပြုခဲ့တာဖြစ်ပြီး ဆင်ခြင်သုံးသပ်ဖို့အတွက် သီးသန့်ခွဲထားခံရသင့်ပါတယ်။ ဘုရားနှုတ်ကပတ်တော်တစ်ပိုဒ်ကို ကျွန်မ ပြန်သတိရမိတယ်။ “ဘုရားသခင်၏ တာဝန်ပေးစေခိုင်းချက်များကို သင် မည်သို့ သဘောထားပြုမူသင့်သည်မှာ အလွန်အရေးကြီးပေသည်။ ဤသည်မှာ အလွန်ကြီးလေးသော ကိစ္စရပ်တစ်ခု ဖြစ်သည်။ ဘုရားသခင်က သင့်ကို အပ်နှံသည့်အရာကို သင် မပြီးမြောက်နိုင်ပါက သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်။ လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်တွေကြောင့် ကျွန်မမှာ ကြောက်စိတ်နဲ့ တုန်လှုပ်မိတယ်။ ဘုရားသခင်ရဲ့ စီရင်တာကို ခံနေရသလိုမျိုး ကိုယ်တော်ရဲ့ အမျက်ဒေါသကို ကျွန်မ ခံစားလိုက်ရတာပေါ့။ ညီအစ်ကိုမောင်နှမတွေက ကျွန်မကို တရားဟောဆရာမအနေနဲ့ ရွေးချယ်ခဲ့ကြတယ်။ ဘုရားသခင်ရဲ့ ရည်ရွယ်ချက်ကတော့ ညီအစ်ကိုမောင်နှမတွေ ဘုရားနှုတ်ကပတ်တော်တွေကို စားသောက်ပြီး သမ္မာတရားထဲ ဝင်ရောက်အောင် ကျွန်မ ဦးဆောင်တာကို လိုချင်တာ၊ ပြီးတော့ အယောင်ဆောင်ခေါင်းဆောင်တွေနဲ့ အန္တိခရစ်တွေရဲ့ နှောင့်ယှက်တာ၊ လှည့်စားတာ မခံရအောင်လည်း ညီအစ်ကိုမောင်နှမတွေကို ကာကွယ်ပေးစေချင်တာပါ။ ဒါပေမဲ့ ကျွန်မက ကိုယ့်တာဝန်မှာ လုံးဝ စိတ်မနှစ်ထားပါဘူး။ ကျွန်မက ကိုယ့်အိမ်ထောင်ရေးနဲ့ မိသားစုကို အရာရာထက် ဦးစားပေးခဲ့ပြီး ယောကျ်ားနဲ့ ဆက်ဆံရေး ထိန်းသိမ်းဖို့အတွက် ခဏခဏ အိမ်ပြန်ခဲ့တယ်။ အသင်းတော်မှာ အယေင်ဆောင်ခေါင်းဆောင်တစ်ယောက် ရှိမှန်းသိပေမဲ့ သူ့ကို အချိန်မီ မဖြုတ်ချခဲ့ဘူး။ ထုတ်ဖော်ခံရတဲ့ အန္တိခရစ်နဲ့ပတ်သက်ပြီးတော့လည်း ပိုင်းခြားသိမြင်ခြင်းနဲ့ပတ်သက်လို့ ညီအစ်ကိုမောင်နှမတွေနဲ့ မိတ်သဟာယပြုဖို့ အချိန်မပေးချင်ခဲ့ဘူး။ ဒီအန္တိခရစ်က အရမ်းကောက်ကျစ်စဉ်းလဲလို့ ကျွန်မ မကိုင်တွယ်နိုင်ဘူးလို့တောင် ဆင်ခြေပေးပြီး ကိုယ့်တာဝန်ကို ရှောင်လွှဲခဲ့တယ်။ ဒါက အသင်းတော်ထဲမှာ ညီအစ်ကိုမောင်နှမတွေကို လှည့်စားဖို့ အန္တိခရစ်ကို အခွင့်အရေး ပေးလိုက်သလို ဖြစ်သွားတယ်။ ကိုယ့်အိမ်ထောင်ရေးနဲ့ မိသားစုအတွက် ခေါင်းဆောင်တွေနဲ့ အမှုဆောင်တွေကို ရွေးချယ်တာ၊ အယောင်ဆောင်ခေါင်းဆောင်တွေကို ဖြုတ်ချတာ၊ အန္တိခရစ်ကို ကိုင်တွယ်ဖြေရှင်းတာ စတဲ့ ဒီလောက် အရေးကြီးတဲ့ အလုပ်တွေကို မထီမဲ့မြင်ပြုပြီး လျစ်လျူရှုတဲ့ပုံစံနဲ့ သဘောထားပြုမူခဲ့တယ်။ ဒါက အသင်းတော်ရဲ့ အလုပ်ကို ထိခိုက်စေခဲ့တဲ့အပြင် ညီအစ်ကိုမောင်နှမတွေရဲ့ အသက်တာကိုလည်း ဆုံးရှုံးမှုတွေ ဖြစ်စေခဲ့တယ်။ ကျွန်မ တော်တော်ကို တစ်ကိုယ်ကောင်းဆန်ပြီး စက်ဆုပ်စရာ ကောင်းခဲ့တာပဲ။ ကျွန်မရဲ့ အပြုအမူက ဘယ်နေရာများ လူ့သဘာဝရှိတဲ့လူနဲ့ တူလို့လဲ။ ဒါကြောင့် ကျွန်မ ဘုရားသခင်ရှေ့မှောက် ရောက်လာပြီး “အို ဘုရားသခင်၊ သမီးက အိမ်ထောင်ရေးသုခကို လိုက်စားပြီး ကိုယ့်တာဝန်ကို ကောင်းကောင်း မထမ်းဆောင်ဘဲ ပြစ်မှားမိပါပြီ။ ကိုယ်တော်ရဲ့ ဖြောင့်မတ်တဲ့ စိတ်သဘောထားအရဆိုရင် သမီးက အပြစ်ဒဏ်ပေးခံရထိုက်ပါတယ်။ ဒါပေမဲ့ ကိုယ်တော်က သမီးရဲ့ ပြစ်မှားခြင်းတွေအတိုင်း မဆက်ဆံဘဲ ကိုယ့်တာဝန်ထမ်းဆောင်ဖို့ အခွင့်အရေး ပေးထားပါသေးတယ်။ နောက်နောင်ဆိုရင် သမီးရဲ့ တာဝန်ကို ကိုယ်တော့်ကို ကြောက်ရွံ့တဲ့ စိတ်နှလုံးနဲ့ ချဉ်းကပ်ပါတော့မယ်” လို့ ကိုယ့်အပြစ်တွေကို ဝန်ချတောင်းပန်ပြီး ဆုတောင်းခဲ့တယ်။

ခဏကြာတော့ ယုံကြည်သူတချို့ ထပ်ပြီး အဖမ်းခံရတယ်ဆိုတာ ယောကျ်ားက ကြားသွားပြီး ကျွန်မအပေါ် ညှဉ်းပန်းနှိပ်စက်မှုက ပိုပြင်းထန်လာတယ်။ တစ်ခါတုန်းကဆို ကျွန်မ ဘုရားသခင်ကို မယုံကြည်အောင် တားဖို့အတွက် သူ ကျွန်မအဝတ်အစားတွေ အကုန်လုံးကို မီးရှို့ပစ်တယ်။ ကျွန်မ တော်တော် ဒေါသထွက်ခဲ့တယ်။ နောက်ပိုင်းမှာ တရားမဝင် တရားဟောတဲ့ စွဲချက်နဲ့ ကျွန်မကို ဖမ်းဖို့ ရဲတွေ အိမ်ကို ရောက်လာပေမဲ့ အဲဒီအချိန်မှာ ကျွန်မ အိမ်မှာမရှိလို့ ဘေးအန္တရာယ်ကို ရှောင်လိုက်နိုင်တယ်။ အဲဒါကြောင့် ကျွန်မ ငါးလလောက် အိမ်ပြန်ဖို့ မရဲခဲ့ဘူး။ ယောကျ်ားက ဆွေမျိုးတွေဆီ ဖုန်းဆက်ပြီး ကျွန်မကို ရှာဖို့ ကြိုးစားတယ်၊ ပြီးတော့ ကျွန်မ အိမ်ပြန်လာအောင် ဖိအားပေးဖို့အတွက် ဘုရားသခင်ကို ယုံကြည်တဲ့ ကျွန်မရဲ့ ဝမ်းကွဲမောင်နှမကိုတောင် ရဲတိုင်လိုက်တယ်။ ဒါကိုကြားတော့ ကျွန်မ လန့်သွားတယ်။ သူ ဒီလိုလုပ်လိမ့်မယ်လို့ ကျွန်မ ဘယ်တုန်းကမှ မထင်ခဲ့ဘူး။ သူက တကယ်ကို ကြောက်စရာကောင်းပြီး ယုတ်မာတယ်လို့ ခံစားလိုက်ရတယ်။ ဝမ်းကွဲကိုတောင် သွားတိုင်ရက်ရင် ကျွန်မကိုရော သူ မတိုင်ဘဲ နေပါ့မလား။ ကျွန်မတို့ အိမ်ထောင်ရေးကို ထိန်းသိမ်းဖို့အတွက် ကျွန်မ ပေးဆပ်ခဲ့တာတွေကို ပြန်တွေးကြည့်တော့ မတန်ဘူးလို့ ခံစားရတယ်။ ဒါပေမဲ့ အိမ်မပြန်နိုင်တော့ဘူး၊ ဒီလိုနဲ့ပဲ ကျွန်မတို့ မိသားစု ပြိုကွဲတော့မယ်၊ ပြီးတော့ ကျွန်မ အမြဲ လိုက်စားခဲ့တဲ့ ပျော်ရွှင်စရာ အိမ်ထောင်ရေးက ပျောက်ဆုံးသွားတော့မယ်ဆိုတာ တွေးမိတော့ ကျွန်မ ရင်နာနေတုန်းပဲ။ ဒီမှားယွင်းတဲ့ အခြေအနေကနေ လွတ်မြောက်အောင် လမ်းပြပေးဖို့ မျှော်လင့်ရင်း ဘုရားသခင်ရှေ့မှောက် ကျွန်မ ဆုတောင်းခဲ့တယ်။

အဲဒီနောက် ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “အိမ်ထောင်ကျပြီးသူတို့သည် ဘဝတွင် အိမ်ထောင်ကို အကြီးစားဖြစ်ရပ်တစ်ခုအဖြစ် အစဉ်မှတ်ယူပြီး အိမ်ထောင်အပေါ် လွန်စွာ အလေးထားသည်။ ထို့ကြောင့် ၎င်းတို့သည် အိမ်ထောင်ပျော်ရွှင်မှုအား လိုက်စားခြင်းသည် ဤဘဝတွင် လိုက်စားရန် တစ်ခုတည်းသော ပန်းတိုင်ဖြစ်သည်ဟု ယုံကြည်လျက် ၎င်းတို့ဘဝ၏ ပျော်ရွှင်မှုအားလုံးကို ၎င်းတို့၏ အိမ်ထောင်ဘဝနှင့် ၎င်းတို့၏ လက်တွဲဖော်ထံသို့ အပ်နှံကြသည်။ ဤအတွက်ကြောင့် လူများစွာတို့သည် အိမ်ထောင်ပျော်ရွှင်မှုအတွက် လွန်စွာ အားထုတ်ကြပြီး လွန်စွာ ပေးဆပ်ခြင်း၊ လွန်စွာ အနစ်နာခံခြင်းဖြစ်သည်။...ဘုရားသခင်ကို ယုံကြည်လာ ပြီးသည့်နောက် ဘုရားအိမ်တော်က ပေးသော တာဝန်နှင့် စေခိုင်းချက်တို့ကို လက်ခံသော်လည်း မိမိတို့အိမ်ထောင်၏ ပျော်ရွှင်မှု၊ ကျေနပ်မှုကို ထိန်းသိမ်းရန်အတွက် မိမိတို့တာဝန်ကို ထမ်းဆောင်ခြင်းနှင့် ပတ်သက်လာလျှင် အလွန်ပင် စံမမီသော လူအချို့ပင်ရှိသည်။ နဂိုမူလက ၎င်းတို့သည် ဧဝံဂေလိတရားဟောရန် ဝေးကွာသောနေရာတစ်ခုသို့ သွားရောက်ပြီး အိမ်သို့ တစ်ပတ်တစ်ကြိမ်၊ သို့မဟုတ် အချိန်အတန်ကြာပြီး တစ်ကြိမ်ပြန်လာရမည်ဖြစ်သည်၊ သို့မဟုတ် အိမ်မှထွက်ခွာပြီး အမျိုးစုံသော ကဏ္ဍများ၌ ၎င်းတို့၏ အစွမ်းအစနှင့် အခြေအနေနှင့်အညီ ၎င်းတို့၏ တာဝန်ကို အချိန်ပြည့်ထမ်းဆောင်နိုင်သည်။ သို့သော် ၎င်းတို့၏ အဖော်က ၎င်းတို့အား မကျေမနပ်ဖြစ်မည်ကိုလည်းကောင်း၊ ၎င်းတို့၏ အိမ်ထောင်က မပျော်ရွှင်ရမည်ကိုလည်းကောင်း၊ သို့မဟုတ် ၎င်းတို့၏ အိမ်ထောင်ကို လုံးလုံး ဆုံးရှုံးရမည်ကိုလည်းကောင်း ကြောက်ရွံ့ကြသည်။ ပြီးလျှင် ၎င်းတို့၏ အိမ်ထောင်ပျော်ရွှင်မှုကို ထိန်းသိမ်းရန်အတွက် ၎င်းတို့တာဝန်ကို ထမ်းဆောင်ရာတွင် သုံးသင့်သည့်အချိန်များစွာကို စွန့်လွှတ်ကြသည်။ အထူးသဖြင့် ၎င်းတို့၏ အဖော်က စောဒကတက်သည်ကို ကြားရသောအခါ၊ သို့မဟုတ် မကျေနပ်သည့် ပုံစံရှိသောအခါ၊ သို့မဟုတ် ညည်းညူသောအခါ ၎င်းတို့သည် ၎င်းတို့၏ အိမ်ထောင်ကို ထိန်းသိမ်းရန် ပို၍ပင် သတိထားလာကြသည်။ မိမိတို့၏ အိမ်ထောင်ဖက်ကို စိတ်ကျေနပ်စေဖို့ ၎င်းတို့ တတ်နိုင်သမျှ လုပ်ဆောင်ကြပြီး မိမိတို့၏ အိမ်ထောင်ပျော်ရွှင်မှုကို ထိန်းသိမ်းရန်နှင့် မိမိတို့၏ အိမ်ထောင်ရေး ပြိုကွဲခြင်းအား တားဆီးရန် အလွန်ကြိုးစားကြ၏။ ဤအရာထက် ပို၍ပင်ဆိုးသည်မှာ လူအချို့သည် ၎င်းတို့၏ အိမ်ထောင်ပျော်ရွှင်မှုကို ထိန်းသိမ်းရန်အတွက် ဘုရားအိမ်တော်၏ ခေါ်ဆိုမှုကို ငြင်းဆန်ပြီး ၎င်းတို့တာဝန်ကို ထမ်းဆောင်ရန် ငြင်းဆန်ကြခြင်းဖြစ်သည်မှာ အမှန်ပင်ဖြစ်သည်။ ၎င်းတို့သည် တာဝန်ထမ်းဆောင်ရန် အိမ်မှ ထွက်ခွာသင့်သည့်အချိန်တွင် ၎င်းတို့၏ အိမ်ထောင်ဘက်ကို မခွဲခွာနိုင်သောကြောင့်၊ သို့မဟုတ် ၎င်းတို့အိမ်ထောင်ဘက်၏ မိဘများက ဘုရားသခင်အပေါ် ၎င်းတို့၏ ယုံကြည်မှုကိုလည်းကောင်း၊ ၎င်းတို့က မိမိတို့၏တာဝန်ထမ်းဆောင်ရန် မိမိတို့အလုပ်ကို စွန့်ပစ်ပြီး အိမ်မှ ထွက်ခွာခြင်းကိုလည်းကောင်း ဆန့်ကျင်သောကြောင့် ၎င်းတို့သည် ဤသို့လုပ်ရမည့်အစား ၎င်းတို့၏ အိမ်ထောင်ပျော်ရွှင်မှုနှင့် ၎င်းတို့အိမ်ထောင်၏ တည်တံ့ခိုင်မြဲမှုကို ထိန်းသိမ်းရန် ရွေးချယ်လျက် အလျှော့ပေးပြီး ၎င်းတို့တာဝန်ကို စွန့်ပစ်ကြသည်။ ၎င်းတို့၏ အိမ်ထောင်ပျော်ရွှင်မှုနှင့် ၎င်းတို့အိမ်ထောင်၏ တည်တံ့ခိုင်မြဲမှုကို ထိန်းသိမ်းရန်အတွက်၊ ၎င်းတို့၏ အိမ်ထောင် ပြိုကွဲခြင်း၊ အဆုံးသတ်ခြင်း မဖြစ်စေရန်အတွက် အိမ်ထောင်ဘဝရှိ ၎င်းတို့၏ တာဝန်၊ ဝတ္တရားများကိုသာ ထမ်းဆောင်ပြီး ဖန်ဆင်းခံတစ်ယောက်၏ တာဝန်ကို စွန့်လွှတ်ရန် ရွေးချယ်ကြသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၀)) ဘုရားနှုတ်ကပတ်တော်က ကျွန်မရဲ့ အခြေအနေကို ဖော်ထုတ်လိုက်တာပါ။ မိန်းမတစ်ယောက်ရဲ့ ဘဝပျော်ရွှင်မှုက အိမ်ထောင်ရေး သာယာမသာယာ၊ ယောကျ်ားက ချစ်မချစ် အပေါ်မှာ မူတည်တယ်ဆိုတဲ့ မိသားစု စံနှုန်းတွေရဲ့ လွှမ်းမိုးတာကို ငယ်ငယ်ကတည်းက ကျွန်မ ခံခဲ့ရတာကိုး။ ပျော်ရွှင်စရာ မိသားစုကို လိုက်စားတာက ကျွန်မဘဝရဲ့ ပန်းတိုင်လို့ မှတ်ယူခဲ့တာ။ “ဘဝက တန်ဖိုးရှိသည်။ ချစ်ခြင်းမေတ္တာက သာ၍ပင် တန်ဖိုးရှိသည်” နဲ့ “ကိုယ့်အပေါ် အချစ်စစ်နဲ့ချစ်တဲ့ နှလုံးသားပိုင်ရှင်ကို ရပြီး သက်ဆုံးတိုင် ဘယ်တော့မှ မခွဲမခွာပေါင်းသင်းရပါလို၏” ဆိုတဲ့ စာတန်ဆန်တဲ့ အတွေးအခေါ်တွေနဲ့ ကျွန်မ အသက်ရှင်နေထိုင်ခဲ့တာ။ ယောကျ်ားကို ကျွန်မဘဝရဲ့ အရေးအကြီးဆုံးလူအဖြစ် သတ်မှတ်ပြီး တစ်သက်တာ ပျော်ရွှင်မှုကို သူ့လက်ထဲ အပ်နှံထားခဲ့တယ်။ ဘုရားသခင်ကို မတွေ့ခင်တုန်းက ပျော်ရွှင်စရာ အိမ်ထောင်ရေးကို လိုက်စားရင်း ယောကျ်ားနဲ့ မိသားစုအတွက် ကျွန်မ အပြည့်အဝ သစ္စာစောင့်သိခဲ့တယ်။ ဘုရားသခင်ကို တွေ့ပြီးတဲ့နောက်မှာတော့ တရုတ်ကွန်မြူနစ်ပါတီ ဖြန့်တဲ့ အခြေအမြစ်မရှိတဲ့ ကောလာဟလတွေရဲ့ လွှမ်းမိုးမှုကြောင့် ယောကျ်ားက ကျွန်မကို စပြီး ညှဉ်းပန်းနှိပ်စက်တယ်၊ ဘုရားသခင်ကို မယုံကြည်ဖို့ တားမြစ်တယ်၊ ကွာရှင်းမယ်လို့တောင် ခြိမ်းခြောက်ပြီး အကြမ်းဖက်မှုတွေပါ အားကိုးလာတယ်။ ကျွန်မတို့ရဲ့ ဒီအိမ်ထောင်ရေးကို မဆုံးရှုံးရအောင် ကျွန်မ တိတ်တိတ်လေး ဆက်ပြီး သည်းခံတယ်၊ အလျှော့ပေးတယ်၊ သူ ကျွန်မကို အေးစက်စက် ဆက်ဆံပြီး လှောင်ပြောင်တဲ့အခါမှာတောင် သူ့အလိုကျအောင် ကျွန်မ တက်တက်ကြွကြွ ကြိုးစားပေးခဲ့တယ်၊ အိမ်မှုကိစ္စတွေ လုပ်ပေးဖို့ အချိန်ပိုပေးခဲ့ပြီး ကျွန်မ လုပ်သင့်လုပ်ထိုက်တဲ့ တာဝန်တွေကို လစ်လျူရှုခဲ့မိတယ်။ အထူးသဖြင့် ကျွန်မ တရားဟောဆရာမ ဖြစ်နေတဲ့အချိန်မှာ ဒီတာဝန်က အရေးကြီးတယ်၊ အသင်းတော်တချို့ရဲ့ အလုပ်နဲ့ သက်ဆိုင်တယ်ဆိုတာ ကျွန်မ ရှင်းရှင်းလင်းလင်း သိပါတယ်။ ဒါပေမဲ့ ကျွန်မတို့ အိမ်ထောင်ရေး ပြိုကွဲမှာကို စိုးရိမ်ခဲ့လို့ ယောကျ်ားနဲ့ ဆက်ဆံရေးကို ထိန်းသိမ်းဖို့ ကျွန်မ ခဏခဏ အိမ်ပြန်ခဲ့ပြီး ကိုယ့်တာဝန်တွေကို စိတ်နှလုံးအကြွင်းမဲ့ မလုပ်ဆောင်နိုင်ခဲ့ဘူး။ အသင်းတော်တွေမှာ အန္တိခရစ်တွေနဲ့ အယောင်ဆောင်ခေါင်းဆောင်တွေ ပေါ်လာတဲ့အခါမှာတောင် ကျွန်မက ကိုယ့်မိသားစု မကွဲအောင် ထိန်းသိမ်းဖို့ ကြိုးစားနေတော့ သူတို့ကို အချိန်မီ ကိုင်တွယ်ဖို့ ပျက်ကွက်ခဲ့တယ်။ ဒါက အသင်းတော်ရဲ့ အလုပ်ကို နှောင့်နှေးစေခဲ့တယ်။ ယောကျ်ားနဲ့ ဆက်ဆံရေးကို ထိန်းသိမ်းဖို့၊ အိမ်ထောင်ရေးကို ကယ်တင်ဖို့အတွက် ကျွန်မက ကိုယ့်ဝတ္တရားတွေနဲ့ တာဝန်တွေကို လုံးဝ လျစ်လျူရှုခဲ့ပြီး ဆိုးရွားတဲ့ ပြစ်မှားခြင်းတွေကို ကျူးလွန်ခဲ့မိတယ်။ ကျွန်မ ဘယ်လောက်တောင် စိတ်နှလုံးမာကျောပြီး တစ်ကိုယ်ကောင်းဆန်ခဲ့လဲဆိုတာ မြင်လိုက်ရတယ်။ ဆင်ခြင်သုံးသပ်ကြည့်တော့ ကျွန်မ ကိုယ့်ကိုယ်ကိုယ် တကယ်ကို မုန်းတီးမိတယ်။

နောက်ပိုင်းမှာ ဘုရားနှုတ်ကပတ်တော်တချို့ကို ကျွန်မ ဖတ်ခဲ့တယ်။ “သင့်အနေဖြင့် သင်၏ တာဝန်များကို ဖြည့်ဆည်းတတ်ဖို့ သင်ယူနိုင်ရန်၊ အခြားလူတစ်ယောက်နှင့် အတူတကွ ငြိမ်းချမ်းစွာနေထိုင်ပြီး ဘဝကို အတူတကွမျှဝေတတ်ဖို့ သင်ယူနိုင်ရန်၊ သင်၏ လက်တွဲဖော်နှင့် အတူမျှဝေခံစားသည့် ဘဝက အဘယ်ကဲ့သို့ဖြစ်သည်ဆိုသည်နှင့် သင်တို့အတူတကွ ကြုံတွေ့သည့် အရာများအားလုံးအား မည်သို့ကိုင်တွယ်ရမည်ဆိုသည်တို့ကို တွေ့ကြုံခံစားပြီး သင်၏ ဘဝကို ပို၍ကြွယ်ဝကာ ပို၍ ထူးခြားစေနိုင်ရန်အလို့ငှာ သင့်အတွက် အိမ်ထောင်ကို ဘုရားသခင်က အမိန့်ဖြင့်ပြဋ္ဌာန်းပေးခဲ့သည်။ သို့ရာတွင် သူသည် သင့်အား အိမ်ထောင်ထံသို့ လွှဲအပ်လိုက်ခြင်းမရှိပေ။ ပြီးလျှင် သင့်အား သင်၏ လက်တွဲဖော်ထံသို့ သူ၏ကျွန်ဖြစ်ရန် ရောင်းမစားသည်မှာ အမှန်ပင်ဖြစ်သည်။ သင်သည် သူ၏ ကျွန်မဟုတ်ပေ။ သူသည်လည်း သင်၏ သခင်မဟုတ်ပေ။ သင်တို့သည် တန်းတူညီမျှ ဖြစ်ကြသည်။ သင်သည် သင်၏ ဘဝလက်တွဲဖော်အတွက် ဇနီးသည်တစ်ဦး (သို့မဟုတ် ခင်ပွန်း)၏ တာဝန်သာရှိပြီး ဤတာဝန်များကို သင် ကောင်းမွန်စွာ ဖြည့်ဆည်းသည့်အခါတွင် ဘုရားသခင်က သင့်အား စံနှုန်းပြည့်မီသော ဇနီးတစ်ဦး (ခင်ပွန်း)အဖြစ် သတ်မှတ်လေသည်။ သင်သည် ဘုရားသခင်ကို ယုံကြည်ပြီး သမ္မာတရားကို လိုက်စားလျှင်၊ သင့်တာဝန်ကို ထမ်းဆောင်နိုင်လျှင်၊ စုဝေးပွဲများကို မကြာခဏ တက်နိုင်လျှင်၊ ဘုရားနှုတ်ကပတ်တော်ကို ဆုတောင်းရင်းဖြင့် ဖတ်ရှုပြီး ဘုရားရှေ့သို့ လာနိုင်လျှင် ဤအရာများသည် ဘုရားသခင် လက်ခံသောအရာများဖြစ်ပြီး ဖန်ဆင်းခံတစ်ယောက် လုပ်ဆောင်သင့်သည့်အရာများဖြစ်ကာ ဖန်ဆင်းခံတစ်ယောက် နေထိုင်သင့်သည့် သာမန်ဘဝဖြစ်သည်။ ဤအရာနှင့်ပတ်သက်ပြီး ရှက်ဖွယ်ကောင်းသည့်အရာမရှိသကဲ့သို့ ဤသို့သောဘဝမျိုးကို နေထိုင်ရသောကြောင့် သင်၏ လက်တွဲဖော်အပေါ် တစ်ခုတလေ အကြွေးတင်သည်ဟုလည်း မခံစားရပေ။ သင်သည် သူ့အပေါ် မည်သည့်အရာမျှ အကြွေးမတင်ပေ။ သင်ဆန္ဒရှိလျှင် သင်၏ လက်တွဲဖော်အား ဘုရားသခင်၏ အမှုတော်ကို သက်သေခံရန် သင့်၌ ဝတ္တရားရှိသည်။ သို့ရာတွင် သူက ဘုရားသခင်ကို မယုံကြည်လျှင်၊ သင်နှင့် စိတ်တူကိုယ်တူ မဟုတ်ဘဲ တူညီသော လမ်းကြောင်းကို လိုက်မလျှောက်လျှင် သင်၏ ယုံကြည်ခြင်း၊ သို့မဟုတ် သင်လိုက်လျှောက်သော လမ်းကြောင်းနှင့်ပတ်သက်သော တစ်ခုခု၊ သို့မဟုတ် သတင်းအချက်အလက်တစ်ခုခုကို သူ့အား ပြောပြရန်၊ သို့မဟုတ် ရှင်းလင်းပြရန် မလိုအပ်သကဲ့သို့ ဝတ္တရားလည်းမရှိပေ။ သူသည် ဤအကြောင်း သိပိုင်ခွင့် တစ်စုံတစ်ရာလည်း မရှိပေ။ သင့်အား ပံ့ပိုးရန်၊ အားပေးရန်၊ ခုခံကာကွယ်ပေးရန်မှာ သူ၏ တာဝန်နှင့် ဝတ္တရားဖြစ်သည်။ သူသည် ဤသို့ မလုပ်ဆောင်နိုင်လျှင် လူ့သဘာဝကင်းမဲ့သည်။ အဘယ်ကြောင့်နည်း။ လမ်းမှန်ကို သင်လိုက်လျှောက်သောကြောင့်ဖြစ်သည်။ သင်၏မိသားစုနှင့် သင့်လက်တွဲဖော်က သင်နှင့်အတူ ကောင်းချီးခံစားရပြီး ဘုရားသခင်၏ ကျေးဇူးတော်ကို ခံစားရခြင်းသည် လမ်းမှန်ကို သင်လိုက်လျှောက်သောကြောင့်ဖြစ်သည်။ သင်၏လက်တွဲဖော်သည် သင်၏ယုံကြည်ခြင်းကြောင့်၊ သို့မဟုတ် သင် ဖိနှိပ်ခံရသောကြောင့် သင့်အား ခွဲခြားဆက်ဆံခြင်း၊ သို့မဟုတ် အနိုင်ကျင့်ခြင်း၊ သို့မဟုတ် အိမ်အလုပ်များနှင့် အခြားသောအရာများကို သင် ပို၍ လုပ်သင့်သည်၊ သို့မဟုတ် သင်သည် သူ့အပေါ် တစ်စုံတစ်ခု အကြွေးတင်သည်ဟု ယုံကြည်ခြင်းတို့ထက် သင်၏ လက်တွဲဖော်သည် ဤအတွက် ကျေးဇူးတင်ပိုင်ခွင့်သာ ရှိသည်။ သူသည် သူ့အပေါ် စိတ်ခံစားချက်ဆိုင်ရာ၊ ဝိညာဉ်ရေးဆိုင်ရာ၊ သို့မဟုတ် အခြားနည်းလမ်းတစ်ခုခုဖြင့် အကြွေးမတင်ပေ။ သူက သင့်အပေါ် အကြွေးတင်သည်။ ဘုရားသခင်အပေါ် သင်၏ ယုံကြည်ခြင်းကြောင့် သူသည် ဘုရားသခင်ထံမှ ကျေးဇူးတော်နှင့် ကောင်းချီးများကို ပို၍ ခံစားရသည်။ သူသည် ဤအရာများကို ခြွင်းချက်အနေဖြင့် ရရှိသည်။ ‘သူသည် ဤအရာများကို ခြွင်းချက်အနေဖြင့် ရရှိသည်’ ဆိုသည်မှာ မည်သည့်အရာကို ငါဆိုလိုသနည်း။ ဤသို့သောသူတစ်ယောက်သည် ဤအရာများနှင့် မထိုက်တန်သကဲ့သို့ ဤအရာများကို မရရှိသင့်ပေဟု ငါဆိုလိုသည်။ အဘယ်ကြောင့် မရရှိသင့်သနည်း။ သူသည် ဘုရားသခင်နောက်သို့ မလိုက်သောကြောင့်၊ သို့မဟုတ် ဘုရားသခင်ကို အသိအမှတ် မပြုသောကြောင့်ဖြစ်သည်။ ထို့ကြောင့် သူ ခံစားရသော ကျေးဇူးတော်သည် ဘုရားသခင်အပေါ် သင်၏ ယုံကြည်ခြင်းကြောင့် ဖြစ်ပေါ်သည်။ သူသည် သင်နှင့်အတူ အကျိုးအမြတ်ရရှိပြီး သင်နှင့်အတူ ကောင်းချီးများကို ခံစားရသည်။ သူ့အနေဖြင့် သင့်အား ကျေးဇူးတင်မှသာ မှန်ကန်သည်။...မယုံကြည်သောသူများသည် ကျေနပ်မှုမရှိသကဲ့သို့ ဘုရားသခင်အား ယုံကြည်သူများကို ဖိနှိပ်ပြီး အနိုင်ကျင့်ခြင်းပင် လုပ်ဆောင်ကြသည်။ နိုင်ငံနှင့် လူ့အဖွဲ့အစည်းက ယုံကြည်သူတို့အပေါ် သက်ရောက်စေသော ဖိနှိပ်မှုသည် ၎င်းတို့အတွက် ဘေးဒုက္ခဖြစ်နေပြီဖြစ်သည်။ သို့တိုင်အောင် ၎င်းတို့၏ မိသားစုဝင်များသည် ပို၍ပင် လုပ်ဆောင်ကာ ဖိအားကို တိုးပွားစေသည်။ ဤသို့သော အခြေအနေမျိုးတွင် သင်သည် ၎င်းတို့ကို စိတ်ပျက်စေသည်ဟု ယုံကြည်ကာ သင့်အိမ်ထောင်အတွက် ကျွန်ဖြစ်လာလိုစိတ်ရှိဆဲဖြစ်လျှင် ဤသည်မှာ အမှန်ပင် သင်မလုပ်ဆောင်သင့်သည့် အရာတစ်ခုဖြစ်သည်။ ဤသို့ဆိုလျှင် ၎င်းတို့က ဘုရားသခင်အပေါ် သင်၏ ယုံကြည်မှုကို အားမပေးလျှင် ကိစ္စမရှိပေ။ ဤသို့ဆိုလျှင် ၎င်းတို့က ဘုရားသခင်အပေါ် သင်၏ ယုံကြည်မှုကို ကာကွယ်မပေးလျှင်လည်း ကိစ္စမရှိပေ။ ၎င်းတို့သည် ဤအရာများကို လွတ်လပ်စွာ လုပ်ဆောင်နိုင်သည်။ သို့ရာတွင် ဘုရားသခင်ကို သင်ယုံကြည်သောကြောင့် သင့်ကို ကျွန်အဖြစ် ၎င်းတို့ မဆက်ဆံသင့်ပေ။ သင်သည် ကျွန်တစ်ယောက်မဟုတ်ပေ။ လူသားတစ်ယောက်၊ ဂုဏ်ရှိသော၊ ဖြောင့်မတ်သောသူတစ်ယောက်ဖြစ်သည်။ အနည်းဆုံးအနေဖြင့် သင်သည် ဘုရားသခင်ရှေ့တွင် ဖန်ဆင်းခံတစ်ယောက်ဖြစ်ပြီး မည်သူမျှ၏ ကျွန် မဟုတ်ပေ။ သင်သည် ကျွန်ဖြစ်ရမည်ဆိုလျှင် သမ္မာတရားအတွက်သာ ကျွန်ဖြစ်နိုင်သည်။ ဘုရားသခင်အတွက် ကျွန်ဖြစ်နိုင်သည်။ မည်သူမျှ၏ ကျွန် မဖြစ်နိုင်ပေ။ သင်၏ အိမ်ထောင်ဘက်အား သင်၏ အရှင်သခင်အဖြစ်ထားရှိဖို့ဆိုလျှင် ပို၍ပင် မရပေ။ ဇာတိပကတိဆိုင်ရာ လောက၏ ဆက်ဆံရေးများအရ သင်၏ မိဘများမှလွဲပြီး ဤကမ္ဘာလောက၌ သင်နှင့် အနီးစပ်ဆုံးသူသည် သင်၏ အိမ်ထောင်ဘက်ဖြစ်သည်။ သို့တိုင်အောင် ဘုရားသခင်ကို သင် ယုံကြည်ရုံဖြင့် သူသည် သင့်အား ရန်သူတစ်ယောက်ကဲ့သို့ ဆက်ဆံပြီး သင့်အား တိုက်ခိုက်၊ ဖိနှိပ်သည်။ သူသည် သင်တို့ စုဝေးပွဲများ တက်ရောက်ခြင်းကို ကန့်ကွက်၏။ သူသည် အတင်းအဖျင်း တစ်စုံတစ်ရာ ကြားလျှင် အိမ်သို့ပြန်လာကာ သင့်ကို ချက်ချင်းပင် ဆူပူကြိမ်းမောင်း၍ ရိုက်နှက်၏။ သင် အိမ်၌ ဆုတောင်းနေ၍ သို့မဟုတ် ဘုရားသခင်၏ နှုတ်ကပတ်တော်များကို ဖတ်ရှုနေ၍ သူ၏ သာမန်အသက်တာကို လုံးဝ မထိခိုက်စေသည့်အခါ၌ပင် သူသည် သင့်ကို ဆူပူကြိမ်းမောင်း၍ ဆန့်ကျင်မည်ဖြစ်ပြီး ရိုက်နှက်သည်အထိပင် ပြုလိမ့်မည်။ ငါ့အား ပြောလော့၊ သူသည် မည်သို့သော သတ္တဝါမျိုး ဖြစ်သနည်း။ သူသည် မကောင်းဆိုးဝါးတစ်ကောင် မဟုတ်လော။ ဤသည်မှာ သင်နှင့် အနီးဆုံးသူဖြစ်သလော။ ဤသို့သောသူသည် သင့်အား သူ့အပေါ် မည်သည့်တာဝန်ကိုမဆို ဖြည့်ဆည်းစေရန် ထိုက်တန်သလော။ (မထိုက်တန်ပါ။) ဤသို့သော အိမ်ထောင်မျိုးတွင်ရှိသည့် လူအချို့သည် ၎င်းတို့လက်တွဲဖော်၏ အလိုကျ ရှိနေဆဲဖြစ်သည်။ အရာရာကို အနစ်နာခံလိုစိတ်ရှိဆဲဖြစ်ပြီး မိမိတို့တာဝန်ကို ထမ်းဆောင်လျက် ကုန်ဆုံးသင့်သည့်အချိန်၊ မိမိတို့တာဝန်ကို ထမ်းဆောင်ရန် အခွင့်အရေးနှင့် ကယ်တင်ခြင်းရရန် အခွင့်အရေးကိုပင် စွန့်လွှတ်လိုစိတ်ရှိနေဆဲဖြစ်သည်။ ဤအရာများကို ၎င်းတို့ မလုပ်ဆောင်သင့်ပေ။ အနည်းဆုံးအနေဖြင့် ၎င်းတို့သည် ဤသို့သော အယူအဆများကို စွန့်လွှတ်သင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားသခင်က လူတွေအတွက် အိမ်ထောင်ရေးကို စီစဉ်ပေးထားတာဟာ တာဝန်တွေ ကောင်းကောင်း ဖြည့်ဆည်းတာကို သင်ယူကြဖို့နဲ့ ပြည့်စုံကြွယ်ဝတဲ့ ဘဝကို တွေ့ကြုံခံစားကြဖို့အတွက် ဖြစ်ပြီး အိမ်ထောင်ရေးရဲ့ ကျွန်ဖြစ်ဖို့ မဟုတ်ဘူးဆိုတာကို ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ အိမ်ထောင်ရေးမှာ တာဝန်တွေကို ကျေပွန်ဖို့အတွက် စည်းမျဉ်းတွေ ရှိသင့်တယ်။ တစ်ဖက်လူက လူ့သဘာဝကောင်းပြီး ဘုရားသခင်ကို ကိုယ့်ယုံကြည်မှုမှာ ထောက်ခံတယ်ဆိုရင် အိမ်ထောင်ရေး ဘောင်အတွင်းမှာ ကျွန်မတို့ဘက်က တာဝန်တွေ ကျေပွန်နိုင်တယ်။ ဒါပေမဲ့ တစ်ဖက်လူက ဘုရားသခင်ကို ယုံကြည်တာကို တားဆီးပိတ်ပင်ပြီး ညှဉ်းပန်းနှိပ်စက်တာ၊ ပြစ်တင်ရှုတ်ချတာတွေပါ လုပ်တယ်ဆိုရင် ဒီနတ်ဆိုးက သူ့ရဲ့ သရုပ်မှန်ကို ပြနေတာဖြစ်ပြီး သူ့ရဲ့ အနှစ်သာရက ဘုရားသခင်ကို မုန်းတီးတာပါ။ ဒီလိုအခြေအနေမျိုးမှာဆိုရင် ကျွန်မတို့ဘက်က ကိုယ့်တာဝန်တွေကို ကျေပွန်ဖို့ မလိုတော့ဘူး။ လူတစ်ယောက်က အကောင်းနဲ့အဆိုးကို မခွဲခြားနိုင်ဘဲ ဒီလိုအိမ်ထောင်ဖက်မျိုးကို ဆက်ပြီး ဖက်တွယ်ထားချင်တယ်ဆိုရင် သူဟာ လုံးဝကို မိုက်မဲပြီး မသိနားမလည်သူ ဖြစ်နေပါပြီ။ ကျွန်မ ဘုရားသခင်ကို ယုံကြည်ပြီး ဖန်ဆင်းခံတစ်ယောက်ရဲ့ တာဝန်ကို ထမ်းဆောင်တာဟာ ဘုရားသခင်ရဲ့ အသိအမှတ်ပြုခြင်းကို ခံရပြီး တရားအမျှတဆုံးအရာ ဖြစ်ပေမဲ့ ယောကျ်ားက ကျွန်မကို မထောက်ခံတဲ့အပြင် ရန်သူလို ဆက်ဆံတယ်၊ ရိုက်နှက်တယ်၊ ဆဲဆိုတယ်၊ ဘုရားသခင်ကို ယုံကြည်တာ စွန့်လွှတ်အောင် ဖိအားပေးဖို့ ကွာရှင်းမယ်လို့ ခြိမ်းခြောက်တယ်။ ယောကျ်ားက ဘုရားသခင်ကို မုန်းတီးပြီး သူ့ရဲ့ အနှစ်သာရက နတ်ဆိုးဖြစ်တယ်ဆိုတာကို အဖြစ်မှန်တွေက ရှင်းရှင်းလင်းလင်း ဖော်ပြနေတယ်။ တရုတ်ကွန်မြူနစ်ပါတီက ကျွန်မကို လိုက်ဖမ်းနေပြီး အိမ်ပြန်လာရင် အချိန်မရွေး အဖမ်းခံရနိုင်မှန်း သူ ကောင်းကောင်းသိရက်နဲ့ ကျွန်မ အိမ်ပြန်လာအောင် ဖိအားပေးဖို့ ကျွန်မရဲ့ ဝမ်းကွဲမောင်နှမကို ရဲသွားတိုင်ခဲ့တယ်။ သူက ကျွန်မ သေတာရှင်တာကို ဂရုမစိုက်ဘူး။ သူက တကယ်ကို တစ်ကိုယ်ကောင်းဆန်ပြီး ယုတ်မာတယ်။ အရင်တုန်းက သူ ကျွန်မအပေါ် ကောင်းခဲ့တာက ကျွန်မက မိသားစုနဲ့ သူ့အမေကို ပြုစုစောင့်ရှောက်ပေးနိုင်လို့၊ သူ့အတွက် အကျိုးရှိလို့ဆိုတာ နောက်မှ ကျွန်မ သဘောပေါက်လိုက်တယ်။ အဲဒီလိုမဟုတ်ရင် သူ ကျွန်မကို ကွာရှင်းတာ ကြာပြီပေါ့။ သူက ကျွန်မကို တကယ်ချစ်တာ မဟုတ်ဘူး၊ သူ့မျက်လုံးထဲမှာ ကျွန်မက သူ့ရည်ရွယ်ချက် ပြည့်မြောက်ဖို့အတွက် အသုံးချခံသက်သက်ပဲ။ ဒါပေမဲ့ ကျွန်မကတော့ သူ့ကို ကျွန်မရဲ့ အားကိုးရာလို့ အမြဲသတ်မှတ်ခဲ့ပြီး ပျော်ရွှင်မှုအားလုံးကို သူ့လက်ထဲ အပ်နှံထားခဲ့တယ်။ သူ့ကို ဆွဲထားဖို့နဲ့ သူသဘောကျလာဖို့အတွက် ကိုယ့်တာဝန်တွေကိုတောင် ဘေးဖယ်ထားခဲ့တယ်။ ဒါကို တွေးမိတော့ ကျွန်မ အရူးလုပ်ခံလိုက်ရမှန်း သဘောပေါက်သွားပြီး ကျွန်မ ဘယ်လောက်တောင် ကန်းခဲ့လဲဆိုတာ မြင်လိုက်ရတယ်။ အခုတော့ ယောကျ်ားရဲ့ အနှစ်သာရဟာ ဘုရားသခင်ကို မုန်းတီးတဲ့ နတ်ဆိုးဆိုတာ ကျွန်မအတွက် ရှင်းသွားပါပြီ။ ဘုရားသခင်ကို မုန်းတီးတဲ့လူဆီကနေ ကျွန်မ ဘယ်လိုလုပ် ပျော်ရွှင်မှု ရှာတွေ့နိုင်မှာလဲ။ သူနဲ့ဆိုရင် ပျော်ရွှင်မှု မတွေ့နိုင်ရုံတင်မကဘဲ သူ ဒုက္ခပေးတာတွေပါ ပိုပြီး ခံစားရမှာ။ သူ့ရဲ့ ဘောင်ခတ်တာကို ကျွန်မ ဆက်ခံလို့မရတော့ဘူး။ သမ္မာတရားကို လုံ့လရှိရှိ လိုက်စားရမယ်၊ ပြီးတော့ ကိုယ့်တာဝန်တွေကို အစွမ်းကုန် ကောင်းကောင်း ဖြည့်ဆည်းဖို့ ကြိုးစားရမယ်။

အဲဒီနောက် ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “အိမ်ထောင်ရေးနှင့်ပတ်သက်လျှင် မည်သည့်အက်ကြောင်းများ ဖြစ်ပေါ်ပါစေ၊ မည်သည့်အကျိုးဆက်များ ဖြစ်ပေါ်ပါစေ၊ အိမ်ထောင်က ရှေ့ဆက်သည်ဖြစ်စေ၊ မဆက်သည်ဖြစ်စေ၊ သင့်အိမ်ထောင်အတွင်းတွင် ဘဝသစ်တစ်ခုကို စတင်သည်ဖြစ်စေ၊ သင့်အိမ်ထောင်ရေးက ရုတ်ချည်း ဆုံးသတ်သွားသည်ဖြစ်စေ သင့်အိမ်ထောင်ရေးသည် သင်၏ ခရီးပန်းတိုင်မဟုတ်ဘဲ သင့်အိမ်ထောင်ဘက်သည်လည်း သင်၏ ခရီးပန်းတိုင်မဟုတ်သည်မှာ အမှန်ပင်ဖြစ်သည်။ ဘဝတစ်လျှောက် သင်၏ လမ်းကြောင်းတွင် သင့်ကို အဖော်ပြုသည့် အခန်းကဏ္ဍ၌ ပါဝင်ရန်အတွက် သင့်ဘဝနှင့် သင်၏ ဖြစ်တည်မှုတွင် ပေါ်လာရန် သူ့ကို ဘုရားသခင်က စီမံထားခြင်းသာဖြစ်သည်။ သူသည် သင့်အား လမ်းဆုံးအထိ တစ်လျှောက်လုံး အဖော်ပြုပြီး သင်နှင့်အတူ တကယ့်အဆုံးတိုင်အောင် သွားရောက်နိုင်လျှင် ဤထက်ပို၍ ကောင်းသောအရာမရှိဘဲ ဘုရားသခင်၏ ကျေးဇူးတော်အတွက် ဘုရားသခင်ကို သင် ကျေးဇူးတင်သင့်သည်။ အိမ်ထောင်တွင် ပြဿနာတစ်ခုရှိလျှင်၊ အက်ကြောင်းများပေါ်လာသည်ဖြစ်စေ၊ သင်မနှစ်သက်သောအရာတစ်ခု ဖြစ်ပျက်ပြီး အဆုံး၌ သင့်အိမ်ထောင်က အဆုံးသတ်သည်ဖြစ်စေ သင့်တွင် ခရီးပန်းတိုင်မရှိတော့ဟူ၍လည်းကောင်း၊ သင့်ဘဝက ယခုတွင် မှောင်မိုက်ထဲသို့ ကျရောက်သည်ဟူ၍လည်းကောင်း၊ အလင်းမရှိတော့ဘဲ သင့်၌ အနာဂတ်မရှိဟူ၍လည်းကောင်း မဆိုလိုပေ။ သင့်အိမ်ထောင်အဆုံးသတ်ခြင်းသည် ပို၍ကောင်းမွန်သောဘဝ၏ အစ ဖြစ်နိုင်သည်။ ဤအရာအားလုံးသည် ဘုရားသခင်၏ လက်ထဲတွင်ရှိသည်။ ဘုရားသခင် စီစဉ်ညွှန်ကြားပြီး စီမံသည်။ သင့်အိမ်ထောင် အဆုံးသတ်ခြင်းက သင့်အား အိမ်ထောင်ရေးအပေါ် ပို၍လေးနက်သော သဘောပေါက်မှုနှင့် တန်ဖိုးထားမှု၊ ပို၍လေးနက်သော နားလည်မှုကို ပေးခြင်း ဖြစ်နိုင်သည်။ သင့်အိမ်ထောင်ရေး အဆုံးသတ်ခြင်းသည် သင်၏ဘဝပန်းတိုင်များနှင့် ဦးတည်ချက်၊ သင်လျှောက်သော လမ်းကြောင်းတို့တွင် သင့်အတွက် အရေးကြီးသော အလှည့်အပြောင်းဖြစ်နိုင်သည်မှာ အမှန်ပင်ဖြစ်သည်။ ယင်းက သင့်ထံသို့ ယူဆောင်လာမည့်အရာမှာ စိတ်ပျက်စရာကောင်းသော အမှတ်တရများ ဖြစ်မည်မဟုတ်ဘဲ နာကျင်သော အမှတ်တရများဆိုလျှင် ပို၍ပင် မဟုတ်သကဲ့သို့ အားလုံးက အပျက်သဘောဆောင်သော အတွေ့အကြုံများနှင့် ရလဒ်များလည်း ဖြစ်မည်မဟုတ်ပေ။ ထိုထက် သင်အိမ်ထောင်ကျဆဲဖြစ်လျှင် သင့်တွင် မရှိနိုင်သည့် အပြုသဘောဆောင်သော၊ တက်ကြွသော အတွေ့အကြုံများကို သယ်ဆောင်ပေးလိမ့်မည်။ သင်၏အိမ်ထောင် ဆက်လက်မြဲနေလျှင်၊ သင်သည် သင်၏ နောက်ဆုံးအချိန်အထိ ဤရိုးသော၊ သာမန်မျှသာဖြစ်သော၊ ငြီးငွေ့ဖွယ်ကောင်းသောဘဝကို အစဉ်သဖြင့် နေထိုင်ကောင်း နေထိုင်ရနိုင်သည်။ သို့ရာတွင် သင့်အိမ်ထောင်ရေးက အဆုံးသတ်ပြီး ပြိုကွဲလျှင် ဤသည်မှာ သေချာပေါက် မကောင်းသည့်အရာတစ်ခု မဟုတ်ပေ။ သင်သည် ယခင်က သင့်အိမ်ထောင်ရေး၏ ပျော်ရွှင်မှုနှင့် တာဝန်တို့၏ ချုပ်ချယ်ခြင်းကို ခံရပြီး စိတ်ခံစားချက်များ၊ သို့မဟုတ် သင့်အိမ်ထောင်ဘက်အတွက် သင်အရေးစိုက်သည့် ရှင်သန်နေထိုင်မှုပုံစံ၊ သူ့အား သင်ကြည့်ရှုစောင့်ရှောက်ခြင်း၊ သူ့အတွက် ထည့်သွင်းစဉ်းစားပေးခြင်း၊ သူ့အတွက် ဂရုစိုက်ခြင်း၊ သူ့အတွက် စိတ်ပူခြင်းတို့အားဖြင့်ပါ ချုပ်ချယ်ခြင်းခံရသည်။ သို့ရာတွင် သင့်အိမ်ထောင်ရေး အဆုံးသတ်သည့်နေ့မှစ၍ သင့်ဘဝ၏ အခြေအနေအားလုံး၊ ရှင်သန်နေထိုင်ခြင်းအတွက် သင်၏ ပန်းတိုင်များနှင့် သင်၏ ဘဝလိုက်စားမှုများသည် လုံးလုံးလျားလျား၊ အပြည့်အဝ ပြောင်းလဲမှုကို ကြုံရသည်။ ဤပြောင်းလဲမှုသည် သင်၏အိမ်ထောင်ရေး အဆုံးသတ်ခြင်းအားဖြင့် သင့်ထံ၌ ဖြစ်ပေါ်သည်ဟု ဆိုရမည်။ ဤသည်မှာ ဤရလဒ်၊ ပြောင်းလဲမှု၊ အကူးအပြောင်းသည် ဘုရားသခင်က သင့်အတွက် စီမံထားသည့် အိမ်ထောင်မှတစ်ဆင့် သင့်အား ရရှိရန် ဘုရားသခင် ရည်ရွယ်သည့်အရာ ဖြစ်နိုင်သည်။ သင့်အိမ်ထောင်ရေးအား အဆုံးသတ်စေခြင်းအားဖြင့် သင် ရရှိရန် ဘုရားသခင်က ရည်ရွယ်သောအရာ ဖြစ်နိုင်သည်။ သင်သည် နာကျင်ပြီး ကွေ့ကောက်သောလမ်းကြောင်းကို ယူဆောင်ခဲ့သော်လည်း၊ သင်သည် အိမ်ထောင်ရေး၏ စည်းဘောင်အတွင်းတွင် မလိုအပ်သော အနစ်နာခံမှုနှင့် အလျှော့ပေးမှုအချို့ကို လုပ်ဆောင်ခဲ့သော်လည်း အဆုံး၌ သင်ရရှိသည့်အရာမှာ အိမ်ထောင်သည်ဘဝအတွင်းတွင် မရရှိနိုင်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်မရဲ့ စိတ်နှလုံး လင်းသွားသလို ခံစားရတယ်။ ဘုရားသခင်က လူတွေအတွက် အိမ်ထောင်ရေးကို အမိန့်နဲ့ ပြဋ္ဌာန်းထားပေမဲ့ အိမ်ထောင်ရေးက လူသားတွေရဲ့ ပန်းတိုင် မဟုတ်ပါဘူး။ လူတစ်ယောက်ရဲ့ အိမ်ထောင်ရေးက ပျော်ရွှင်ပြီး ပြည့်စုံတာပဲဖြစ်ဖြစ်၊ ပြိုကွဲပြီး အဆုံးသတ်သွားတာပဲဖြစ်ဖြစ်၊ ဒါက အဲဒီလူမှာ ကောင်းမွန်တဲ့ ပန်းတိုင် ရှိမရှိဆိုတာနဲ့ ဘာမှမဆိုင်တဲ့အပြင် သူတို့ဘဝ ပျော်ရွှင်မလားဆိုတာကိုလည်း အဆုံးအဖြတ် မပေးပါဘူး။ ဒါပေမဲ့ ကျွန်မက အိမ်ထောင်ရေးကို ကိုယ့်ပန်းတိုင်အနေနဲ့၊ ယောကျ်ားကို ကိုယ့်အားကိုးရာအနေနဲ့ သတ်မှတ်ခဲ့တော့ ကိုယ့်အိမ်ထောင်ရေး ပြိုကွဲပြီး နာမည်ခံလောက်ပဲ ကျန်တာ မြင်ရတဲ့အခါ ကျွန်မမှာ ပန်းတိုင်၊ ဒါမှမဟုတ် အားကိုးရာ မရှိတော့ဘူးလို့ ခံစားလိုက်ရတယ်။ ကျွန်မ စိတ်လေးလံလာပြီး အထီးကျန်သလို၊ အားကိုးရာမဲ့သလို ခံစားရတယ်၊ ရှေ့ဆက်ရမဲ့ဘဝကို ဘယ်လိုရင်ဆိုင်ရမလဲ မသိတော့ဘူး။ ကျွန်မရဲ့ အမြင်တွေက သမ္မာတရားနဲ့ မကိုက်ညီဘူးဆိုတာ အခု ကျွန်မ သဘောပေါက်သွားပါပြီ။ ဘုရားနှုတ်ကပတ်တော်ကနေ ကျွန်မ မြင်လိုက်ရတာက ကိုယ့်အိမ်ထောင်ရေး ပြိုကွဲသွားတာဟာ လူတစ်ယောက်မှာ အနာဂတ်မရှိတော့ဘူး၊ ဒါမှမဟုတ် ဘဝက မျှော်လင့်ချက်မဲ့သွားမယ်လို့ ဆိုလိုတာ မဟုတ်ပါဘူး။ ပိုပြီးအံ့သြစရာကောင်းတဲ့ ဘဝတစ်ခုရဲ့ အစဖြစ်နိုင်ပါတယ်။ အရင်တုန်းက ပျော်ရွှင်စရာ အိမ်ထောင်ရေးကို ထိန်းသိမ်းဖို့အတွက် အိမ်တွင်းအိမ်ပြင် အလုပ်တွေ အကုန်လုပ်ခဲ့တယ်၊ ခါးနာတဲ့အထိ တစ်နေ့ကုန် အလုပ်လုပ်ခဲ့ရပြီး ယောကျ်ားရဲ့ မျက်နှာရိပ်မျက်နှာကဲကိုလည်း ကြည့်ခဲ့ရတယ်။ ဒါပေမဲ့ ပိုဆိုးတာက ကိုယ့်တာဝန်တွေကို ကျွန်မ အပြည့်အဝ သစ္စာစောင့်သိနိုင်တာမျိုး မရှိခဲ့ဘူး။ ကျွန်မက ဝတ်ကျေတမ်းကျေပဲ လုပ်ခဲ့လို့ အသင်းတော်အလုပ်ကို နှောင့်နှေးစေခဲ့တယ်။ ရင်ထဲမှာ ကျောက်တုံးကြီး ဖိထားသလို ခဏခဏ စိတ်မသန့်ဖြစ်ခဲ့ရပြီး စိတ်ဆင်းရဲပြီး ပင်ပန်းတဲ့ အခြေအနေမှာပဲ အသက်ရှင်ခဲ့ရတယ်။ အိမ်ထောင်ရေးသုခကို လိုက်စားတာက ကျွန်မကို ဝိညာဉ်ရေးရာ ဖိနှိပ်မှုနဲ့ နာကျင်မှုတွေပဲ ပိုပေးခဲ့တာ။ လွန်ခဲ့တဲ့ သုံးလေးလလောက်က တရုတ်ကွန်မြူနစ်ပါတီရဲ့ ညှဉ်းပန်းနှိပ်စက်မှုကြောင့် ကျွန်မ အိမ်မပြန်နိုင်ခဲ့ဘူး။ အဲဒီအချိန်မှာ ကိုယ့်တာဝန်ကို ထမ်းဆောင်ဖို့ စိတ်ကို တည်ငြိမ်အောင်ထားလိုက်တော့ ခန္ဓာကိုယ်က သိပ်မပင်ပန်းတော့ဘဲ ရင်ထဲမှာလည်း အရင်ကထက် အများကြီး ပေါ့ပါးသွားတယ်။ ဘုရားနှုတ်ကပတ်တော်တွေကို စားသောက်ဖို့ ကိုယ့်စိတ်ကို ငြိမ်သက်စေပြီး ညီအစ်ကိုမောင်နှမတွေနဲ့ အသင်းတော် အသက်တာကို အသက်ရှင်တဲ့အခါ သမ္မာတရားတချို့ကို ကျွန်မ နားလည်လာပြီး ကိုယ့်စိတ်နှလုံးထဲမှာ ဝမ်းမြောက်မှုတွေနဲ့ ပြည့်နေခဲ့တယ်။ ဒါက ကျွန်မအသက်တာအတွက် တကယ်ကို အကျိုးရှိပါတယ်။ အခု ယောကျ်ားရဲ့ အဖော်ပြုတာ၊ ဂရုစိုက်တာတွေ မရှိတော့ပေမဲ့ အခက်အခဲတွေ၊ နာကျင်မှုတွေ ကြုံရတဲ့အခါ ကျွန်မ ဘုရားသခင်ဆီ ဆုတောင်းတယ်။ ဘုရားနှုတ်ကပတ်တော်ရဲ့ လမ်းပြမှုနဲ့အတူ ဘုရားသခင်က ကျွန်မဘေးနားမှာ ရှိနေပြီး ကိုယ်တော်ကသာ ကျွန်မရဲ့ စစ်မှန်တဲ့ အားကိုးရာဖြစ်မှန်း ကျွန်မ ခံစားခဲ့ရတယ်။ ဒါတွေကို နားလည်သဘောပေါက်လိုက်တော့ ကိုယ့်အိမ်ထောင်ရေး တည်မြဲဖို့အတွက် ကျွန်မ စိတ်မပူတော့ဘူး။ အကြာကြီး ဖိနှိပ်ခံထားရတဲ့ ကျွန်မရဲ့ စိတ်နှလုံးဟာ လွတ်မြောက်သွားသလို ခံစားလိုက်ရတယ်။ နောက်ပိုင်းမှာ တခြားဒေသတွေမှာ ကိုယ့်တာဝန်ကို ကျွန်မ ဆက်ထမ်းဆောင်ပြီး အိမ်မပြန်တော့ဘူး။

သုံးနှစ်လောက်ကြာတဲ့ တစ်နေ့မှာ ပန်းခြံထဲက ညီအစ်မတစ်ယောက်နဲ့ တွေ့ဖို့ ကျွန်မ ချိန်းထားတုန်း လမ်းမှာ ကျွန်မယောကျ်ားရဲ့ ယောက်ဖနဲ့ တွေ့သွားတယ်။ သူ တော်တော်အံ့သြသွားပြီး ကျွန်မကို လိုက်ရှာနေခဲ့တာလို့ ပြောတယ်။ သူ့မိန်းမက ကင်ဆာဖြစ်နေပြီး အချိန်မရွေး ဆုံးသွားနိုင်လို့ သူ့အိမ်ကို လိုက်ခဲ့ဖို့ ကျွန်မကို တောက်လျှောက် ခေါ်နေတာ။ ကျွန်မ ဘယ်ရောက်နေလဲဆိုတာ သိရဖို့ ယောကျ်ားက သမီးလေးဆီ ခဏခဏ ဖုန်းဆက်မေးတာ၊ ကျွန်မအမေအိမ်ထိ လိုက်ရှာတာ၊ ပြီးတော့ ကျွန်မကို ရှာတွေ့ဖို့ ဆွေမျိုးတွေဆီ ဆက်တိုက် ဖုန်းဆက်နေတာတွေကို ကျွန်မ တွေးမိတယ်။ ယောကျ်ားရဲ့ အစ်မအိမ်ကိုသာ ကျွန်မ လိုက်သွားရင် သူ ချက်ချင်း သိသွားမှာ။ ယောကျ်ားက ကျွန်မကို တွေ့ပြီး အိမ်မှာနေဖို့ တောင်းပန်ရင် ဘယ်လိုလုပ်မလဲ။ အသက်ကြီးနေပြီဖြစ်တဲ့ ယောက္ခမအကြောင်း၊ ပြီးတော့ ယောကျ်ားရဲ့ အစ်မသာ ဆုံးသွားရင် သူ့ဘဝ တော်တော် ခက်ခဲသွားမှာကို ကျွန်မ တွေးမိတယ်။ ဘာပဲဖြစ်ဖြစ် ကျွန်မတို့ ပေါင်းသင်းလာတာ နှစ်ပေါင်းများစွာ ကြာခဲ့ပြီလေ။ ပြီးတော့ ကျွန်မ အိမ်ကထွက်လာတာလည်း သုံးနှစ်နီးပါး ရှိပြီဆိုတော့ သူ အရင်လို ကျွန်မကို ညှဉ်းပန်းနှိပ်စက်ဦးမှာလား။ သေချာစဉ်းစားပြီးတဲ့နောက်မှာတောင် ကျွန်မ တွေဝေနေတုန်းပဲ။ ဒါနဲ့ ကျွန်မကို လမ်းပြဖို့၊ ဦးဆောင်ဖို့ ဘုရားသခင်ဆီ တိတ်တဆိတ် ဆုတောင်းခဲ့တယ်။ ဆုတောင်းပြီးနောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မ ပြန်သတိရမိတယ်။ “သားရဲတိရစ္ဆာန်များနှင့် နတ်ဆိုးများသည် လူသားများ ဖြစ်လာနိုင်သလော။ ဤသည်မှာ မဖြစ်နိုင်ပေ။ အဆင်းနီသော နဂါးကြီးအား သားသတ်ဓားကို ချထားရန် စေခိုင်းခြင်းသည် မဖြစ်နိုင်ပေ၊ ၎င်း၏ သဘာဝသည် နတ်ဆိုးတစ်ကောင်၏ သဘာဝ ဖြစ်သည်။ ၎င်းသည် မျက်တောင်တစ်ချက်မခတ်ဘဲ လူသတ်သည်။ နတ်ဆိုးများနှင့် စာတန်သည် စိတ်တူကိုယ်တူ လူတစ်သိုက်ဖြစ်သည်။ အဆင်းနီသော နဂါးကြီးကို သင် ရှုမြင်ပုံသည် ဤသားရဲတိရစ္ဆာန်များနှင့် နတ်ဆိုးများကို သင် ရှုမြင်သင့်ပုံ ဖြစ်သည်၊ ဤသည်မှာ မှန်ကန်၏။ အကယ်၍ သင်သည် စာတန်နှင့် အဆင်းနီသော နဂါးကြီးအား သင် ရှုမြင်ပုံနှင့် ကွဲပြားစွာ နတ်ဆိုးများကို ရှုမြင်ပါက ဤသည်မှာ နတ်ဆိုးများ၏ အနှစ်သာရကို သင် စေ့စေ့စပ်စပ် သိနားလည်မှု မရှိသေးကြောင်း သက်သေပြသည်။ အကယ်၍ သင်သည် ၎င်းတို့ကို လူသားများအဖြစ် ဆက်လက်ဆက်ဆံနေဆဲဖြစ်ပါက၊ ၎င်းတို့တွင် လူ့သဘာဝရှိသည်၊ ချီးကျူးထိုက်သော အရည်အသွေးအချို့ ရှိပြီး ရွေးနုတ်ခြင်းကို ခံရနိုင်သေးသည့်အပြင် ၎င်းတို့ကို အခွင့်အရေးများ ပေးရန် လိုအပ်နေဆဲဖြစ်သည်ဟု ယုံကြည်ပါက သင်သည် မသိနားမလည်သောသူ ဖြစ်သည်။ သင်သည် ၎င်းတို့၏ လှည့်ဖြားမှုကို တစ်ဖန် ခံရပြီးဖြစ်ကာ ဤအတွက် အဖိုးအခကို သင် ပေးဆပ်ရလိမ့်မည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၅)) နတ်ဆိုးက အမြဲတမ်း နတ်ဆိုးပါပဲ၊ ဘယ်တော့မှ လူဖြစ်မလာဘူး။ ယောကျ်ားက ဘုရားသခင်ကို မုန်းတီးပြီး ဆန့်ကျင်တယ်၊ ပြီးတော့ သူ့ရဲ့ အနှစ်သာရက နတ်ဆိုးလေ။ ယောကျ်ားကို ကျွန်မ သနားလို့မဖြစ်ဘူး၊ မဟုတ်ရင် သူက ကျွန်မကို နာကျင်အောင်ပဲ လုပ်မှာ။ ဘာပဲဖြစ်ဖြစ် ကျွန်မ ပြန်လို့မဖြစ်ဘူး။ အဲဒီနောက် ဘုရားသခင်ရဲ့ အရေးတကြီးရှိတဲ့ ရည်ရွယ်ချက်တွေကို ကျွန်မ တွေးမိတယ်။ ပိုများတဲ့လူတွေ ကိုယ်တော့်ရှေ့မှောက် ရောက်လာပြီး ကိုယ်တော်ရဲ့ ကယ်တင်ခြင်းကို အမြန်ဆုံး လက်ခံဖို့ ဘုရားသခင်က မျှော်လင့်တယ်။ ဒါကြောင့် ဒီလို အရေးကြီးတဲ့ အချိန်မှာ ဧဝံဂေလိအလုပ်မှာ ပူးပေါင်းဆောင်ရွက်ဖို့ ကျွန်မ အစွမ်းကုန် ကြိုးစားရမယ်။ အိမ်ထောင်ရေးသုခကို လိုက်စားခဲ့လို့ အရင်တုန်းက ကိုယ့်တာဝန်တွေကို ကောင်းကောင်း မထမ်းဆောင်ခဲ့တဲ့အတွက် ကျွန်မမှာ နောင်တတွေရှိတယ်။ အခု အဲဒါကို ကျွန်မ ပြန်ပေးဆပ်ရမယ်၊ ဘုရားသခင်ရဲ့ ချစ်ခြင်းမေတ္တာကို တုံ့ပြန်ဖို့ ကိုယ့်တာဝန်တွေမှာ သစ္စာရှိရမယ်။ ရှေ့ဆက်ပြီး လူသစ်တွေကို ရေလောင်းတဲ့အလုပ်မှာ ကျွန်မကိုယ်ကျွန်မ ဆက်ကပ်ခဲ့ပြီး စိတ်သက်သာရာရတဲ့အပြင် ငြိမ်သက်မှုကို ခံစားခဲ့ရတယ်။ အိမ်ထောင်ရေးရဲ့ နာကျင်မှုကနေ ကျွန်မကို ကယ်တင်ပေးခဲ့တဲ့ ဘုရားသခင်ကို ကျွန်မ စိတ်ရင်းမှန်နဲ့ ကျေးဇူးတင်ပါတယ်။


၁၀။ ကျွန်မရဲ့ မြင့်မားတဲ့ မျှော်လင့်ချက်တွေက ကျွန်မရဲ့သားကို ထိခိုက်ခဲ့တယ်

ကျွန်မ ငယ်ငယ်တုန်းက အိမ်မှာ မွေးချင်းငါးယောက်ရှိပြီး ကျွန်မက အကြီးဆုံးပါ။ ကျွန်မအဖေက အိမ်ရဲ့အဝေးမှာ နှစ်အတော်များများ အလုပ်လုပ်ခဲ့ပြီး၊ အိမ်မှုဝေယျာဝစ္စအားလုံးက အမေ့တာဝန် ဖြစ်ခဲ့တယ်။ အမေက အလုပ်ပိပြီး အခက်အခဲ ခါးစီးခံရတာကို ကျွန်မ မြင်လို့၊ တတိယတန်းမှာ ကျောင်းထွက်ပြီး၊ ကျွန်မအမေကို အိမ်မှာ လယ်အလုပ် ဝိုင်းကူလုပ်ပေးခဲ့တယ်။ ကျွန်မက ခဏခဏ အရမ်းပင်ပန်းပြီးတော့ ခါးကိုက်တယ်။ နောက်ကျောကလည်း နာတယ်။ ဒီလိုဘဝမျိုးက တကယ်ကို အရမ်းခက်ခဲလွန်းတယ်လို့ တွေးမိတယ်။ နောက်ပိုင်းမှာ၊ ကျွန်မရဲ့ဝမ်းကွဲက ကောလိပ်ဝင်ခွင့်စာမေးပွဲအောင်ပြီး တစ်မိသားစုလုံး အရမ်းပျော်ခဲ့ရတယ်။ သူက နာမည်ရအောင်လုပ်ခဲ့တဲ့အတွက် ကျွန်မမိဘတွေက သူ့ကို ခဏခဏချီးကျူးကြတယ်။ အဲဒီတုန်းက ကျွန်မမှာ စိတ်ကူးတစ်ခုရှိခဲ့တယ်။ ကျွန်မ တစ်ဘဝလုံးမှာ ကောင်းမွန်တဲ့ ပညာရေး လုံးဝ မရခဲ့ပေမဲ့၊ ကိုယ့်ကိုယ်ကိုယ် တစ်ခုခုဖြစ်အောင် လုပ်ဖို့ အခွင့်အရေးမရှိခဲ့ပေမဲ့၊ နောက်ပိုင်း၊ ကျွန်မမှာ ကလေးတွေရှိလာတော့၊ သူတို့ကို အရမ်းတော်တဲ့ ပါရမီရှင်တွေဖြစ်အောင် သေချာပေါက် ပျိုးထောင်ပေးမယ်။ ဒါမှ ကျွန်မတို့က ဒီလိုချွေးထွက်ပင်ပန်းရတဲ့ ခါးသီးတဲ့ဘဝကို လွတ်မြောက်နိုင်မှာဖြစ်ပြီး အမျိုးတွေ၊ အိမ်နီးချင်းတွေရဲ့ အထင်ကြီးလေးစားမှုကို ရမယ်၊ မိသားစုကို ဂုဏ်ဆောင်နိုင်မယ်ပေါ့။

အိမ်ထောင်ပြုပြီးတဲ့နောက် ကျွန်မမှာ သားသမီး နှစ်ယောက်ရှိတယ်။ သူတို့ အခြေခံပညာမူလတန်းကျောင်းမှာ ရှိနေတုန်း၊ ကျွန်မအမေက ဘုရားကို ယုံကြည်ခဲ့တယ်။ တစ်ခါတလေ သူတို့နဲ့ သူ စုဝေးပြီး အတူဆုတောင်းသလို၊ သူတို့က ကျွန်မအမေကို စာဖတ်တတ်အောင်တောင် သင်ပေးကြတယ်။ ဒါပေမဲ့ အဲဒီတုန်းက၊ ကလေးတွေကို ကျွန်မ လုံးဝကို စာလေ့လာစေချင်ခဲ့တယ်။ ဒါကြောင့် ဒါကို မြင်တော့ ကျွန်မအမေကို ကျွန်မ ပြောလိုက်တယ်။ “အမေ ယုံချင်တာယုံ၊ ဒါပေမဲ့ သမီးရဲ့ ကလေးတွေနဲ့ စုဝေးပြီး သူတို့ စာလေ့လာတာကို မနှောင့်ယှက်ပါနဲ့”လို့ပေါ့။ နောက်ပိုင်းမှာ၊ ကျွန်မလည်း ဘုရားရဲ့ နောက်ဆုံးသော ကာလ အမှုတော်ကို လက်ခံခဲ့တယ်။ ဒါပေမဲ့ ကျွန်မကလေးတွေရဲ့ ပညာရေးနဲ့ အမှတ်တွေကိုပဲ ကျွန်မ အထူးအလေးထားခဲ့ပြီး ရံဖန်ရံခါ စုဝေးပွဲတွေ တက်ရင်တောင်၊ ကျွန်မ ဟန်ဆောင်လုပ်ပြရုံပဲလုပ်ပြနေခဲ့တယ်။ ငွေတချို့ ပိုရအောင်နဲ့ ကျွန်မကလေးတွေ ပညာရေးကောင်းကောင်း ရအောင်လို့၊ ကျွန်မယောက်ျားနဲ့ နေရာအနှံ့ ခရီးသွားပြီး ပြန်သုံးလို့ရတဲ့ ပစ္စည်းတွေကို စုခဲ့တယ်။ နေ့တိုင်း မနက်ကနေ နေဝင်တဲ့အထိ ကျွန်မ အလုပ်လုပ်ပြီးတော့ အရမ်းပင်ပန်းပြီး တစ်ကိုယ်လုံး ကိုက်ခဲပေမဲ့ ကိုယ့်ကိုယ်ကိုယ် အနားမပေးခဲ့ဘူး။ ခေါင်းထဲမှာ စိတ်ကူးတစ်ခုပဲရှိတယ်။ ဘယ်လောက်ခက်ခဲပါစေ၊ သူတို့လေးတွေကို ပညာရေးကောင်းကောင်း ထားပေးရမယ်လို့ပေါ့။ ဒါမှ အနာဂတ်မှာ နာမည်ကြီးတဲ့ ကောလိပ်တစ်ခုကို ဝင်နိုင်ပြီး ကောင်းမွန်တဲ့ ရှေ့ရေးရှိမှာလေ။ ဒီအတွက် ကျွန်မ ပင်ပန်းရရင်တောင် တန်မှာပဲ။

တစ်ခါ၊ ကျွန်မကလေးတွေကို ကြည့်ဖို့ ကျွန်မ အိမ်ပြန်လာတယ်။ ကျွန်မသားရဲ့ အမှတ်တွေ လျော့နေတယ်လို့ ကျွန်မအမေပြောတဲ့အခါ၊ ကျွန်မ အရမ်းစိတ်ဆိုးသွားပြီး၊ အတော်ကြာအောင် ကျွန်မသားကို ဆူတယ်။ “ငါ အပြင်ထွက်ပြီး ငွေရှာတာ လွယ်တယ်များ ထင်နေလား။ သံတိုသံစတွေ ကောက်တဲ့ ငါတို့ကို လူတိုင်းက အထင်သေးကြတယ်။ ဒီအရာအားလုံးကို နင်တို့နှစ်ယောက်အတွက် ငါ သည်းညည်းခံနေခဲ့တာ မဟုတ်လား။ နင်တို့ စာမကြိုးစားရင် ဘာလုပ်ကြမှာလဲ”လို့ ပြောလိုက်တယ်။ ကျွန်မသားက စပြီး အော်ပြောတယ်။ “အမေ၊ သားမှားပါတယ်”တဲ့။ နောက်ပိုင်းမှာ၊ ကျွန်မအမေက ကလေးနှစ်ယောက်ကို မနိုင်နင်းမှာကို ကျွန်မ ကြောက်ပြီး သူတို့ရဲ့ ပညာရေးနဲ့ အမှတ်တွေ လျော့ကျမှာကိုလည်း စိုးရိမ်မိခဲ့တယ်။ ဒါကြောင့်၊ ကျွန်မကလေးတွေရဲ့ ကျောင်းဘေးမှာ နေရာတစ်ခုကို ငှားပြီး၊ စီးပွားရေး လုပ်ငန်းလေးတစ်ခု လည်ပတ်ခဲ့တယ်။ ဒီအခွင့်အရေးကို ယူပြီးကျွန်မကလေးနှစ်ယောက်ရဲ့ ပညာရေးကို သူတို့ အထက်တန်းကျောင်းဝင်ခွင့် စားမေးပွဲ အောင်တဲ့အထိ စောင့်ကြည့်ခဲ့တယ်။ အဲဒီနှစ်တွေမှာ ကျွန်မကလေးတွေကိုပဲ အာရုံစိုက်စဉ်းစားခဲ့တယ်။ ကျွန်မကလေးတွေ ကောလိပ်ဝင်ခွင့် စာမေးပွဲအောင်ဖို့၊ သူတို့ စာလေ့လာတာတွေကို တင်းတင်းကျပ်ကျပ် ထိန်းချုပ်ခဲ့ပြီး သူတို့မှာ အားချိန် တစ်စက္ကန့်တောင်မရှိခဲ့ဘူး။ ရေချိုးခန်းမှာ သူတို့ အချိန်နည်းနည်း ကြာရင်၊ မြန်မြန်လုပ်ဖို့ ကျွန်မ ပြောတယ်။ သူတို့က တစ်ခါတလေ အပြင်ထွက်ပြီး ကစားချင်တာ၊ တီဗီကြည့်ပြီး အပန်းဖြေချင်တာရှိတဲ့အခါ သူတို့ကို ကျွန်မ ဆူတယ်။ “နင်တို့ ဦးလေးကို ကြည့်ကြ။ နာမည်ကြီး ကောလိပ်ဝင်ခွင့်စာမေးပွဲအောင်ပြီး သူရတဲ့အလုပ်ကလည်း လေးစားစရာကောင်းတယ်။ သူ့အမျိုးတွေနဲ့ အိမ်နီးချင်းအားလုံးက သူ့ကို လေးစားကြတယ်။ နင်တို့ ဦးလေးဆီကနေ နင်တို့ သင်ယူသင့်တယ်။ နင်တို့ အခု ဒုက္ခခံပြီးတော့ အသိပညာကိုပိုပြီး ရအောင်မလုပ်ရင် နောက်ပိုင်းမှာ ကောင်းတဲ့ဘဝကို ဘယ်လိုရှိနိုင်မှာလဲ။ အသာစံဖို့အတွက် အနာခံရမည်ဆိုတဲ့ ဆိုရိုးစကားအတိုင်းပဲ” လို့ ပြောလိုက်တယ်။ တစ်ခါတလေ သူတို့ စာကြိုးစားအောင် တိုက်တွန်းအားပေးဖို့ ပညာရေးကို လုံ့လဝီရိယနဲ့ ချဉ်းကပ်တဲ့သူတွေရဲ့ စံပြဇာတ်လမ်းတွေကိုတောင် သူတို့ကို ကျွန်မ ပြောပြခဲ့တယ်။ ကလေးနှစ်ယောက်က မတတ်သာတဲ့ပုံစံနဲ့ ပြောတယ်။ “အမေ၊ မပြောပါနဲ့တော့။ အမေပြောသမျှအားလုံးကို သားတို့ အလွတ်ရနေပြီ။ စိတ်လျော့ပါ၊ သားတို့ အမေ့အတွက် ကောလိပ်ဝင်ခွင့် စာမေးပွဲ သေချာပေါက် အောင်မှာပါ”တဲ့။ အဲဒီတုန်းက၊ ကျွန်မ နေ့တိုင်း မနက် ၅ နာရီမှာ မနက်စာလုပ်ဖို့ ထပြီး ကျွန်မကလေးတွေ အချိန်ကုန်သက်သာအောင်လို့၊ ညနေမှာ သူတို့ညစာကို ပြင်ဆင်ပေးပြီး သူတို့စားဖို့ ကျောင်းကို သွားပို့တယ်။ ကျောင်းမှာ သူတို့ ညနေစောင်းထိ ကိုယ့်ဘာသာ စာကြည့်တာပြီးတဲ့အခါ၊ အိမ်ပြန်လာပြီး ဆက်စာကြည့်ကြတယ်။ သူတို့ ပျင်းမှာစိုးလို့ ကျွန်မ သူတို့ကို ညသန်းခေါင်ထိ ခဏခဏ အဖော်လုပ်ပေးခဲ့တယ်။ သူတို့ရဲ့ နေ့စဉ်ဘဝတွေမှာ၊ သူတို့ရဲ့ အစားအစာတွေကို ထိန်းဖို့လည်း ကျွန်မ နည်းလမ်းမှန်သမျှ စဉ်းစားခဲ့တယ်။ ငါးကြင်းစွပ်ပြုတ်က ဦးနှောက်အတွက် ကောင်းတယ်လို့ ကျွန်မ ကြားရတော့ သူတို့စားဖို့ ခဏခဏ ပြင်ဆင်ပေးတယ်။ ကျောင်းသားတွေရဲ့ ဦးနှောက်နဲ့ ဦးနှောက်အားဆေးအတွက် အထူးနွားနို့ကိုတောင် သူတို့အတွက် ဝယ်ပေးခဲ့တယ်။ နေ့တိုင်း သူတို့ သဘာဝဖြစ် ကြက်ဥတစ်လုံး စားရတယ်။ ကလေးရဲ့ ကိုယ်ခန္ဓာအတွက် ကောင်းတယ်လို့ ကြားတဲ့အရာ ဘယ်အရာမဆို ကျွန်မ ဝယ်တယ်။ ကျွန်မသားလေး ပိုကောင်းတဲ့ အမှတ်တွေရနိုင်အောင် ပိုတော်အောင်လို့ အဲဒီလို ကျွန်မ လုပ်ခဲ့တာပါ။ ကလေးနှစ်ယောက်လုံးက တကယ် ကြိုးစားပြီး သူတို့အမှတ်တွေ တက်လာတယ်။ ကျွန်မသမီးက နောက်ဆုံးမှာ ကောလိပ်ဝင်ခွင့်အောင်သွားပြီး၊ ကျွန်မသားရဲ့ အစမ်းစာမေးပွဲရမှတ်တွေကြောင့် ထိပ်ဆုံးကျောင်းသားနည်းနည်းထဲမှာ သူပါခဲ့တယ်။ ကျွန်မ အရမ်းကို ဝမ်းသာသွားပြီး၊ “သူတို့ ဒီလိုဆက်လုပ်ရင်၊ အဓိက တက္ကသိုလ်ဝင်ခွင့်အောင်ဖို့ဆိုတာ ငါ့သားအတွက် ပြဿနာဖြစ်မှာမဟုတ်ဘူး”လို့ တွေးမိတယ်။ နောက်ပိုင်းမှာ၊ ကျွန်မသားကို ကျွန်မ ပိုအနီးကပ် ဆက်ပြီးစောင့်ကြည့်တယ်။

ကောလိပ်ဝင်ခွင့်စာမေးပွဲ နီးလာတော့ ဖိအားကြောင့် ကျွန်မသားရဲ့ အာရုံကြောတွေ အရမ်းတင်းလာခဲ့ပြီး၊ ညမှာ အိပ်ဖို့ အခက်တွေ့လာတယ်။ နောက်ဆုံး သူ နေမကောင်းဖြစ်တယ်၊ ဖျားပြီး ချောင်းဆိုးတယ်။ ဆေးသောက်ပြီး ဆေးထိုးတာတွေက ဘာအကျိုးမှမရှိဘူး။ ပြီးတော့ သူ့အမှတ်တွေ ထိုးဆင်းသွားတယ်။ ကျွန်မ မြင်ရတဲ့အရာက ကျွန်မကို ရင်ထဲ၊ အသည်းထဲထိ နာကျင်စေတယ်။ သူဆက်စာကြည့်ရင် သူ့ရဲ့ ခန္ဓာကိုယ်က မခံနိုင်မှာ ကျွန်မ ကြောက်ခဲ့ပေမဲ့၊ အရမ်းအရေးကြီးတဲ့အချိန်က ရောက်လာတော့မှာလေ။ ကျွန်မသား နေမကောင်းဖြစ်တာက မသက်သာသေးဘဲ သူ့အမှတ်တွေကလည်း ကျသွားတယ်။ သူ အနာဂတ်မှာ ဘယ်လိုလုပ် ကောင်းတဲ့ ရှေ့ရေး ရှိနိုင်မှာလဲ။ သူ စာမေးပွဲဖြေတာ အားရလောက်စရာမရှိရင်၊ ပြီးခဲ့တဲ့ သုံးလေးနှစ်အတွင်း ကျွန်မအားထုတ်တာတွေက အလကားဖြစ်သွားမှာ မဟုတ်လား။ လက်မခံနိုင်စရာပဲ။ ကျွန်မသားအနေနဲ့ သူ့အနာဂတ်မှာ ရမှတ်ကောင်းရပြီး ကောင်းမွန်တဲ့ ရှေ့ရေးရှိအောင်လို့ သူ့ကို ကျွန်မ ဆက်ပြီး အချိန်ပို စာကြည့်ခိုင်းရမယ်ပေါ့။ အဲဒီနောက် နေ့တိုင်း ကျွန်မ ကုတင်ခေါင်းရင်းမှာ ထိုင်ပြီး ကျွန်မသား စာကြည့်တာကို စောင့်ကြည့်ခဲ့တယ်။ ကျွန်မသားက သူ့ကို ကျွန်မစိုက်ကြည့်နေတာကို မြင်တော့ မတတ်သာတဲ့ပုံစံနဲ့ ပြောတယ်။ “နောက်ကျရင် သားမှာ ကလေးတွေ ရှိရင်၊ သား သူတို့ကို သေချာပေါက် အမေလုပ်သလိုမျိုး ပညာသင်ပေးမှာ မဟုတ်ဘူး။ သူတို့ကို လွတ်လပ်ခွင့်တချို့ပေးပြီး ဘတ်စ်ကက်ဘောပဲဖြစ်ဖြစ်၊ စားပွဲတင်တင်းနစ်ပဲဖြစ်ဖြစ် ကစားခွင့်ပေးမယ်”တဲ့။ ကျွန်မသား ဒီလိုပြောတာကို ကျွန်မကြားတော့၊ ကျွန်မ စိတ်နှလုံး နာကျင်ရတယ်။ ဒါပေမဲ့ အနာဂတ်မှာ သူ ထင်ပေါ်ပြီး ကောင်းမွန်တဲ့ ဘဝတစ်ခု ရှိအောင်လို့၊ ကျွန်မ ဒါကိုလုပ်မှဖြစ်မယ် ပေါ့။ ကျွန်မရဲ့ သား နာမကျန်းဖြစ်တာက မသက်သာတာကို မြင်တော့၊ ကျွန်မ တကယ် ပူပန်လာတယ်။ တွေးမိတယ်။ “ငါ့သားဖျားတာက ကောလိပ်ဝင်ခွင့်စာမေးပွဲအချိန်ထိ မသက်သာသေးရင်၊ သူ့ရဲ့ စွမ်းဆောင်ရည်ကို သေချာပေါက် ထိခိုက်မှာပဲ။ တကယ်လို့ သူ စာမေးပွဲဖြေတာ အားရလောက်စရာမရှိရင်၊ အရင်က ငါအားထုတ်တာတွေအားလုံး အလကားဖြစ်မှာမဟုတ်လား။ ငါတို့ အမျိုးတွေနဲ့ အိမ်နီးချင်းတွေက ငါ့ကို သေချာပေါက်ကို လှောင်စရာဖြစ်အောင် လုပ်မှာပဲ။ ငါ အရမ်းအားစိုက်ပြီး အများကြီးပေးဆပ်ခဲ့ပေမဲ့ အဆုံးမှာ ဘာမှမကျန်ဘူး။ ငါ့ရဲ့ နာမည်ဂုဏ်သတင်းက ဘာဖြစ်လာမှာလဲ”လို့ပေါ့။ ကျွန်မသား နေမကောင်းတာကို အမြန်ဆုံး ကုဖို့၊ နေရာတိုင်းမှာ ဆရာဝန်တွေဆီ ဆေးတောင်းခဲ့ပေမဲ့၊ ကျွန်မသား နေမကောင်းတာက သက်သာမလာသေးဘူး။ နေ့တိုင်း ကျွန်မမျက်နှာက စိုးရိမ်မှုနဲ့ တွန့်ရှုံ့နေပြီး သက်ပြင်းတွေ လေးလေးပင်ပင် ချမိတယ်။ ကျွန်မသား နေမကောင်းဖြစ်တာ သက်သာလာမဲ့အချိန်ကိုပဲ တွေးနေမိတယ်။ ကျွန်မ လမ်းဆုံးကို ရောက်တဲ့အချိန်မှာပဲ၊ ကျွန်မ ခရစ်ယာန်တစ်ယောက်ဖြစ်မှန်းနဲ့ ဒီအခက်အခဲတွေကို ဘုရားဆီ အပ်နှံပြီး သူ့ကို အားကိုးသင့်မှန်း သတိရခဲ့တယ်။ ဒီလိုနဲ့၊ ဆုတောင်းခြင်းနဲ့ ဘုရားရှေ့ကို ကျွန်မ လာခဲ့တယ်။ “အို ဘုရားသခင်၊ ကျွန်မသားက သူ့နာမကျန်းမှုအတွက် ဆေးသောက်ပြီး ဆေးထိုးပြီးပြီဖြစ်ပေမဲ့ မသက်သာသေးပါဘူး။ ကောလိပ် ဝင်ခွင့်စာမေးပွဲကလည်း ရောက်တော့မှာဖြစ်သလို၊ ကျွန်မ ဘာလုပ်ရမှန်း မသိပါဘူး။ အို ဘုရားသခင်၊ ကျွန်မသားရဲ့ နာမကျန်းမှု အမြန် သက်သာနိုင်အောင် ကျေးဇူးပြုပြီး သေချာစေပါ”လို့ပေါ့။ တစ်ည၊ ကျွန်မ အပြင်ထွက်လမ်းလျှောက်နေတုန်း ညီအစ်မတစ်ယောက်နဲ့ ဆုံတယ်။ ကျွန်မအခြေအနေ ခုတလော ဘယ်လိုလဲလို့ သူ မေးတယ်။ ကျွန်မရဲ့ ဆင်းရဲဒုက္ခအကြောင်းကို ကျွန်မ ပြောပြပြီး သူက ကျွန်မနဲ့ မိတ်သဟာယပြုပေးခဲ့တယ်။ “ကျွန်မတို့က ဘုရားကို ယုံကြည်သူတွေပါ။ အစ်မသားရဲ့ စာလေ့လာမှုနဲ့ သူ့ကျန်းမာရေး အခြေအနေကို ဘုရားဆီ အပ်နှံသင့်တယ်။ ဘုရား တာဝန်ယူပါစေ”တဲ့။ အဲဒီညီအစ်မက ဘုရားနှုတ်ကပတ်တော် တစ်ပိုဒ်တောင် ဖတ်ပြခဲ့တယ်။ “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကိုယ် ထိန်းချုပ်နိုင်စွမ်း မရှိပေ- လူသည် သူ၏အကျိုးအတွက် အမြဲပြေးလွှားကာ အလုပ်ရှုပ်နေသော်လည်း၊ မိမိကိုယ်ကိုယ် ထိန်းချုပ်နိုင်စွမ်း မရှိမြဲဖြစ်လေသည်။ သင်သည် သင်ကိုယ်တိုင်၏အလားအလာများကို သိနိုင်မည်ဆိုပါက၊ သင်၏ကံကြမ္မာကို ထိန်းချုပ်နိုင်မည်ဆိုပါက၊ သင်သည် အဖန်ဆင်းခံ သတ္တဝါတစ်ဦး ဖြစ်ဦးမည်လော။...ထို့ကြောင့်၊ ဘုရားသခင်သည် လူကို မည်သို့ ပြစ်တင်ဆုံးမကာ တရားစီရင်သည်ဖြစ်စေ၊ အားလုံးသည် လူ၏ ကယ်တင်ခြင်းအတွက်သာ ဖြစ်၏။ သူသည် လူသားထံမှ ၎င်း၏ ဇာတိဆန်သည့် မျှော်လင့်ချက်များကို ဖယ်ရှားပစ်သော်လည်း၊ ယင်းသည် လူသားကို သန့်စင်စေခြင်းအတွက်ဖြစ်ပြီး လူ ရှင်သန်နိုင်ဖို့အလို့ငှာ လူကိုသန့်စင်ခြင်းကို လုပ်ဆောင်ခြင်း ဖြစ်သည်။ လူ၏ ခရီးပန်းတိုင်သည် ဖန်ဆင်းရှင်၏ လက်ထဲတွင်ရှိ၏၊ ထို့ကြောင့် လူသည် မိမိကိုယ်ကိုယ် မည်သို့ ထိန်းချုပ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏သာမန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားနှုတ်ကပတ်တော်တွေ ကြားပြီးတော့ ကျွန်မ နားလည်သွားတယ်။ ဖန်ဆင်းခံတစ်ယောက်အတွက်၊ ဒီဘဝမှာ ဆင်းရဲဒုက္ခ ဘယ်လောက် သည်းညည်းခံသင့်တယ်ဆိုတာနဲ့ ကောင်းချီးဘယ်လောက် မွေ့လျော်သင့်တယ်ဆိုတာကို ဘုရားက စီမံပြီးပြီ။ အဲဒါကို ဘယ်သူမှ ပြောင်းလဲလို့မရဘူး။ လူတွေက သူတို့ကံကြမ္မာနဲ့အနာဂတ် ရှေ့ရေးတွေအတွက် အရာရာကို စဉ်းစားကြပြီး၊ ကျော်ကြားခြင်းနဲ့ အကျိုးအမြတ်အတွက် အပြေးအလွှားသွားပြီး အလုပ်များကြတယ်။ ဒါပေမဲ့ ငွေဘယ်လောက်ပဲ သူတို့ ရှာပါစေ၊ သူတို့ရဲ့ ပညာရေး ဘယ်လောက်မြင့်ပါစေ၊ သူတို့ကိုယ်ပိုင် ဒါမှမဟုတ် တခြားလူတွေရဲ့ ကံကြမ္မာတွေကို မပြောင်းလဲနိုင်ကြဘူး။ ထင်ပေါ်ခြင်းနဲ့ မိသားစုနာမည်ကို ဂုဏ်ဆောင်ခြင်းကို လိုက်စားခြင်းအတွက် မြင့်မားတဲ့ဘဝကို ဘယ်လိုအသက်ရှင်ရမယ်ဆိုတာ ကျွန်မ တွေးခဲ့တယ်။ ကိုယ်တိုင် အကောင်အထည်မဖော်ခဲ့ရတဲ့ အိမ်မက်တွေကိုယူပြီး ကျွန်မ သားသမီးတွေအပေါ်ထားခဲ့တယ်။ သူတို့အပေါ် အရမ်းအားစိုက်ခဲ့တယ်။ သူတို့ကို ကောင်းမွန်တဲ့ ပညာရေးတစ်ခု ပေးဖို့၊ ကျွန်မယောက်ျားနဲ့ ကျွန်မက အလုပ်လုပ်ပြီး ငွေရှာခဲ့တယ်။ ပြီးတော့ ပင်ပန်းနွမ်းနယ်ပြီး ကျွန်မတို့ ခန္ဓာကိုယ်တွေ ပြိုလဲနေချိန်မှာတောင် ဆက်အလုပ်လုပ်နေခဲ့ကြတယ်။ ကျွန်မတို့ ကလေးတွေ ထင်ပေါ်သရွေ့၊ ဆင်းရဲဒုက္ခနဲ့ ပင်ပန်းမှုအားလုံး တန်ခဲ့တယ်။ ကျွန်မ သားသမီးတွေက ဂုဏ်သတင်းကြီးတဲ့ ကောလိပ်တွေ ဝင်ခွင့်အောင်ဖို့၊ သူတို့ကို ဘာလွတ်လပ်ခွင့်မှ မပေးခဲ့ဘူး။ ကျွန်မသားရဲ့ အာရုံကြောတွေက ပြင်းပြင်းထန်ထန် ဒဏ်ဖြစ်ပြီး၊ သူ အားရလောက်အောင် မအိပ်ခဲ့ရပေမဲ့ ဘာမှ မပြောရဲခဲ့ဘူး။ သူ ချောင်းဆိုးပြီး နေမကောင်းဖြစ်နေချိန်မှာတောင် သူ စာကြည့်တာကို ကျွန်မ စောင့်ကြည့်ခဲ့တယ်။ ကျွန်မသားကို ကျွန်မ ပေးသမျှက သူ့ရဲ့ အာရုံကြောတွေကို ဖိအားပေးတာဖြစ်ပြီး၊ ပြောရက်စရာမရှိအောင် သူ့ကို ညှဉ်းဆဲခဲ့တာပါပဲ။ သူ့ကို ကျွန်မ ထိန်းချုပ်ပြီး သူ့ကံကြမ္မာကို ပြောင်းလဲပေးဖို့ ရည်မှန်းချက်တွေ ရှိခဲ့တယ်။ ဒါက ဘုရားရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံခြင်း မဟုတ်ဘူး။ ဘုရားကို ပုန်ကန်ခြင်းပဲ။ ဒါကို သဘောပေါက်တော့ ဘုရားကို ကျွန်မ ဆုတောင်းပြီးကျွန်မရဲ့ အနာဂတ် ရှေ့ရေးတွေကို ဘုရားထံ အပ်နှံချင်တယ်၊ သူ ကောလိပ်ဝင်ခွင့်အောင်သည်ဖြစ်စေ၊ မအောင်သည်ဖြစ်စေ၊ ဘာပဲဖြစ်လာပါစေ၊ ကျွန်မသားကို အဲဒီလို ထပ်ပြီး တစ်ခါမှ ဖိအားမပေးတော့ဘူးဆိုပြီး ပြောလိုက်တယ်။ ဒါပြီးသွားတော့ ကျွန်မစိတ်နှလုံးလည်း နည်းနည်း လွတ်မြောက်သွားတယ်။ ရက်နည်းနည်း အကြာမှာပဲ၊ ကျွန်မတို့ အဆောက်အဦးရဲ့ တတိယထပ်က လူငယ်လေးတစ်ယောက်က သူ့ရဲ့ တတိယနှစ် စာလေ့လာမှုတွေရဲ့ ဖိအားကြောင့် ရုတ်တရက် စိတ်မမှန်တော့ဘူးလို့ ကြားရတယ်။ နေ့ရောညပါ သူ့မိဘတွေကို “ခင်ဗျားတို့က ကျွန်တော့်ကို ရူးအောင်လုပ်တဲ့သူတွေပဲ။ ခင်ဗျားတို့က ကျွန်တော့်ကို ရူးအောင်လုပ်တဲ့သူတွေပဲ”လို့ အော်နေခဲ့တယ်။ အဲဒီတုန်းက ကျွန်မ အရမ်းကြောက်သွားပြီး၊ တစ်ချိန်က ကျွန်မသားကို စာကြည့်ဖို့ ကျွန်မ ဖိအားပေးနေခဲ့တဲ့ မြင်ကွင်းတိုင်းက ရုပ်ရှင်တစ်ကားလို ကျွန်မမျက်စိရှေ့ ပေါ်လာတယ်။ ကျွန်မသားကို ဒီလို စာကြည့်အောင် ကျွန်မ ဆက်ဖိအားပေးရင်၊ အဲဒီကောင်လေးလိုပဲ ဖြစ်သွားမှာလားပေါ့။ ကျွန်မ ကိုယ့်ဘာသာတွေးမိတယ်။ “ငါ့ကလေးကို ဒီလို ဆက်ဖိအားပေးနေလို့ မဖြစ်ဘူး”လို့ပေါ့။ အဲဒီအချိန်ကစပြီး၊ ကျွန်မ စုဝေးပွဲတွေ ပုံမှန်စတက်ပြီး ဘုရားနှုတ်ကပတ်တော်ကို စားသောက်တယ်။ ကျွန်မသားကို စာကြည့်ဖို့ လုံးဝ ထပ်ဖိအားမပေးတော့ဘူး။

နောက်ပိုင်းမှာ ကျွန်မသားက မမျှော်လင့်ဘဲ အဓိက တက္ကသိုလ်တစ်ခုမှာ ဝင်ခွင့်အောင်ခဲ့တယ်။ ကျွန်မ အရမ်းပျော်ပေမဲ့ ပျော်လို့ပြီးသွားတော့၊ ကျွန်မ စိတ်နှလုံးက မငြိမ်မသက်ခံစားရတယ်။ ဘာလို့လဲဆိုတော့ ဘုရားနှုတ်ကပတ်တော်တွေကို ဖတ်ရာကတစ်ဆင့် အသိပညာမှာ ဘုရားမဲ့ဝါဒအတွေးနဲ့ ရှုထောင့်တွေ အများကြီး ပါတာကိုလည်း ကျွန်မ နားလည်ခဲ့ရလို့ပါ။ အသိပညာ ပိုဆည်းပူးလေ၊ စာတန်ရဲ့ အဆိပ်တွေ ထိုးသွင်းခံရလေပဲ။ ဒါတွေက လူတွေကို ဘုရားနဲ့ ကင်းကွာစေပြီး ဘုရားကို ငြင်းပယ်စေတယ်။ နောက်ဆုံးမှာ ဘုရားရဲ့ ကယ်တင်ခြင်း ဆုံးရှုံးသွားစေတယ်။ ကျွန်မသားက နှစ်နှစ် သုံးနှစ်လောက် ကောလိပ်တက်ပြီး၊ စာတန်ရဲ့ အတွေးမှားတွေအများကြီး သွတ်သွင်းခံရရင်၊ သူ့အတွက် ဘုရားရှေ့လာဖို့ ခက်ခဲမှာပဲ။ ဒါကြောင့် သူ ပြန်လာတဲ့အခါ ကျွန်မ သူနဲ့ စုဝေးပြီး သူ့ကို ဘုရားနှုတ်ကပတ်တော်တွေ စားသောက်ခိုင်းမယ်၊ သူ့ကို ဘုရားနဲ့ သိပ်အများကြီး ကင်းကွာခွင့်မပေးဘူးလို့ တွေးခဲ့တယ်။ ကျွန်မကလေးတွေ ငယ်ငယ်တုန်းက ဘုရားကို ယုံကြည်ခဲ့ကြပြီး ကျွန်မအမေနဲ့တောင်ဆုတောင်း၊ စုဝေးခဲ့ကြပေမဲ့၊ အဲဒီအတောအတွင်းမှာ ကျွန်မက သူတို့ကို ကောင်းမွန်တဲ့ ပညာရေးတစ်ခု စိတ်အကြွင်းမဲ့ ရစေချင်ခဲ့ပြီး၊ ဘုရားရှေ့ သူတို့ကို မခေါ်ဆောင်ချင်ခဲ့ပုံကို တွေးမိတယ်။ အခု၊ ကပ်ဘေးက ပိုကြီးသထက် ကြီးလာနေတာကို ကျွန်မ မြင်ရတယ်။ ကျွန်မသားသမီးတွေက ဘုရားကို မယုံကြည်ကြသလို ဘုရားရဲ့ စောင့်ရှောက်မှုနဲ့ ကွယ်ကာမှု မရှိကြဘူး။ တစ်နေ့ ကပ်ဘေးနဲ့တွေ့ပြီး သူတို့ သေကောင်းသေနိုင်တယ်။ ကျွန်မသားသမီးတွေကို ကျွန်မ ဧဝံဂေလိ ဖြန့်ပြီး ဘုရားရှေ့ကို သူတို့ကို ခေါ်ချင်ခဲ့တယ်။ အဲဒါနဲ့ အားလပ်ရက်တွေမှာ နေဖို့ သူတို့ ပြန်လာတဲ့အခါ၊ ဘုရားနှုတ်ကပတ်တော်တွေကို သူတို့ကို ကျွန်မ ဖတ်ပြတယ်။ သူတို့ကို ဘုရားနှုတ်ကပတ်တော် ဖတ်ပြတော့ သူတို့ နားထောင်ကြပေမဲ့၊ စုဝေးပွဲတစ်ခု စီစဉ်ဖို့ ကျွန်မ ပြောလိုက်တာနဲ့ ကျွန်မသားက မလိုမလားဖြစ်နေတယ်။ သူက “သား အရမ်းအလုပ်များနေတယ်။ အခု သားရောက်နေတဲ့ အခြေအနေကို ရောက်ဖို့ မလွယ်ဘူး။ သားစာမကြည့်ရင် ဘယ်လိုလုပ်ပြီး ကောင်းမွန်တဲ့ ဘဝတစ်ခု ရှိမှာလဲ။ ခုချိန် ပြိုင်ဆိုင်မှုက အရမ်းပြင်းထန်နေတာ။ သိက္ခာရှိတဲ့အလုပ်တစ်ခု ရှာတွေ့ဖို့ မလွယ်ဘူး။ သားနားမလည်ဘူး။ အခု သားက မဟာဘွဲ့ကို ရပြီးတော့ ပါရဂူဘွဲ့အတွက် စာကြည့်နေတယ်။ အဲဒါက အမေ အမြဲ လိုချင်ခဲ့တဲ့အရာ မဟုတ်ဘူးလား။ သား အောင်မြင်မှုနဲ့ အသိအမှတ်ပြုမှု ရတော့မှာဖြစ်ပြီး နောက်ဆုံးမှာ ကောင်းမွန်တဲ့ ဘဝတစ်ခု ရှိတော့မှာ။ သားအတွက် အမေ ပျော်သင့်တယ်။ အမေက ဘာလို့ နောက်ဆုံးကျမှ ကပ်ပြီးနောက်ဆုတ်ဖို့ပြောနေပြီးတော့ တခြားလူတစ်ယောက်ဖြစ်သွားသလိုမျိုး ထင်ရတာလဲ” လို့ပြောပြီး ကျွန်မကို နှင်တယ်။ ကျွန်မသားပြောတာကို ကြားတော့ ကျွန်မ ပြောမပြတတ်အောင် ပူဆွေးမှုခံစားရတယ်။ သူ ပြောတဲ့စကားလုံးတိုင်းမှာ သူ့နားထဲ ကျွန်မနေ့တိုင်း သွင်းလေ့ရှိခဲ့တဲ့ အရာပါဝင်နေခဲ့တယ်။ အထူးသဖြင့် အခု ကျွန်မသားက သူ့ရဲ့ စာတမ်းနဲ့ အလုပ်များနေတော့ ညတိုင်း မနက် တစ်နာရီကျော်ထိ သူ မအိပ်ဘူး။ သူ့ရဲ့ အသက်နှစ်ဆယ်အရွယ်မှာပဲ သူက နဖူးပြောင်နေပြီ။ ကျွန်မသား ပင်ပန်းနွမ်းနယ်ပုံကို မြင်တော့၊ ကျွန်မ ပူပန်သောကဖြစ်ပြီး ဝမ်းနည်းမိတယ်။ အရင်တုန်းက ကျွန်မသားကို ကျွန်မ သွန်သင်ဆုံးမလေ့ရှိခဲ့ပုံအတွက် ကိုယ့်ကိုယ်ကိုယ်ပဲ မုန်းနေမိတယ်။ အခု ကျွန်မသားကို ပါရမီရှင်အဖြစ် ပျိုးထောင်ခဲ့ပြီဖြစ်ပေမဲ့ သူက ဘုရားနဲ့ ဝေးသွားတယ်။

နောက်ပိုင်းမှာ ကျွန်မ သေချာတွေးကြည့်တယ်။ ကျွန်မသားသမီးတွေ အသိပညာ၊ ကျော်ကြားမှုနဲ့ အကျိုးအမြတ် လိုက်စားအောင် ကျွန်မ အကောင်းဆုံး လုပ်ခဲ့တယ်။ သူတို့ကို ပါရမီရှင်တွေအဖြစ် စွဲစွဲမြဲမြဲ ပျိုးထောင်ပေးခဲ့တယ်။ ဒါပေမဲ့ အဆုံးမှာ ကျွန်မသားသမီးတွေကို ကျွန်မ ဘာပေးခဲ့မိလဲ။ စစ်မှန်တဲ့ ပျော်ရွှင်မှုကိုပေးခဲ့လားပေါ့။ တစ်နေ့တော့ ဝတ်ပြုဆုတောင်းတဲ့အချိန်မှာ ဘုရားနှုတ်ကပတ်တော်တစ်ပိုဒ် ဖတ်မိတယ်။ “မိသားစုမှလာသော ဝန်ထုပ်များနှင့် ပတ်သက်လာသည့်အခါ ကဏ္ဍနှစ်ခုမှ ငါတို့ ဆွေးနွေးနိုင်သည်။ ကဏ္ဍတစ်ခုမှာ မိဘ၏ မျှော်မှန်းချက်များ ဖြစ်သည်။ မိဘ သို့မဟုတ် လူကြီးသူမတိုင်းတွင် မိမိတို့ သားသမီးများအတွက် အမျိုးမျိုးသော မျှော်မှန်းချက် ကြီးကြီးငယ်ငယ် ရှိကြသည်။ ၎င်းတို့က မိမိတို့ သားသမီးများအနေဖြင့် စာကြိုးစားလေ့လာမည့်အရေး၊ လိမ္မာစွာ ပြုမူဆောင်ရွက်မည့်အရေး၊ ကျောင်းတွင် ထူးချွန်ပြီး တောက်လျှောက် အမှတ်အများဆုံးရသော ကျောင်းသားများဖြစ်ကာ မခိုမကပ်ဘဲ နေကြမည့်အရေးတို့ကို မျှော်လင့်ကြသည်။ မိမိတို့၏ သားသမီးများကို ဆရာများနှင့် အတန်းဖော်များ၏ လေးစားမှုကို ခံရစေချင်ကြပြီး ၎င်းတို့၏ အမှတ်ကို ၈၀ အထက်တွင် ပုံမှန်ရှိစေချင်ကြသည်။ ကလေးက အမှတ် ၆၀ ရလျှင် အရိုက်ခံရလိမ့်မည်ဖြစ်ပြီး အမှတ် ၆၀ အောက်ရလျှင် နံရံကို မျက်နှာမူကာ မိမိတို့၏ အမှားများကို စဉ်းစားရမည် သို့မဟုတ် အပြစ်ဒဏ်အဖြစ် လုံးဝ မလှုပ်မယှက် မတ်တပ်ရပ်ခိုင်းသည်ကို ခံရမည်ဖြစ်သည်။ ၎င်းတို့အနေဖြင့် စားခွင့်၊ အိပ်ခွင့်၊ ရုပ်မြင်သံကြား ကြည့်ရှုခွင့် သို့မဟုတ် ကွန်ပြူတာသုံး၍ ကစားခွင့် ရမည်မဟုတ်သကဲ့သို့ ယခင်က ကတိပြုထားခဲ့သည့် ဝတ်ကောင်းစားလှများနှင့် အရုပ်များကို ၎င်းတို့အတွက် ဝယ်ပေးတော့မည် မဟုတ်ပေ။ မိဘနှစ်ပါးတိုင်းတွင် မိမိတို့၏ သားသမီးများအတွက် အမျိုးမျိုးသော မျှော်မှန်းချက်များရှိကြပြီး ၎င်းတို့အပေါ် ကြီးမားသည့် မျှော်လင့်ချက်များ ထားရှိကြသည်။ မိမိတို့၏ သားသမီးများက ဘဝတွင် အောင်မြင်မှုရလိမ့်မည်၊ ၎င်းတို့၏ အသက်မွေးမှုလုပ်ငန်းများတွင် မြန်ဆန်သော တိုးတက်မှုများ ဖြစ်ပေါ်စေလိမ့်မည်ဖြစ်ပြီး ၎င်းတို့၏ ဘိုးဘေးများနှင့် မိသားစုကို လေးစားမှုနှင့် ဂုဏ်အသရေ ဆောင်ကြဉ်းပေးလိမ့်မည်ဟု မျှော်လင့်ကြသည်။...သို့ဆိုလျှင် မိဘများထံမှ ဤစိတ်ဆန္ဒများသည် ၎င်းတို့၏ သားသမီးများအတွက် မည်သည့်အရာကို အမှုမဲ့အမှတ်မဲ့ ဖန်တီးသနည်း။ (ဖိအားကို ဖန်တီးပါသည်။) ယင်းတို့က ဖိအားဖန်တီးပြီး အခြားမည်သည့်အရာကို ဖန်တီးသေးသနည်း။ (ဝန်ထုပ်များကို ဖန်တီးပါသည်။) ယင်းတို့သည် ဖိအားများဖြစ်လာပြီး အချုပ်အနှောင်များလည်း ဖြစ်လာသည်။ မိဘများက မိမိတို့ သားသမီးများအတွက် မျှော်လင့်ချက်များရှိသည့်အတွက် ထိုမျှော်မှန်းချက်များအတိုင်း မိမိတို့၏ သားသမီးများကို ၎င်းတို့က ဆုံးမပဲ့ပြင်ကြလိမ့်မည်၊ လမ်းပြကာ သွန်သင်လေ့ကျင့် ပေးကြလိမ့်မည် ဖြစ်သည်။ ၎င်းတို့၏ မျှော်မှန်းချက်များကို ဖြည့်ဆည်းရန် ၎င်းတို့ သားသမီးများ၌ပင်လျှင် ရည်စူးမြှုပ်နှံကြလိမ့်မည် သို့မဟုတ် မိမိတို့သားသမီးများအတွက် မည်သည့် အဖိုးအခမဆို ပေးကြလိမ့်မည်ဖြစ်သည်။ ဥပမာအားဖြင့် မိဘများတွင် မိမိတို့ သားသမီးများကို ကျောင်းတွင် ထူးချွန်မည်၊ အတန်းထဲတွင် ထိပ်ဆုံး၌ ရှိလိမ့်မည်၊ စာမေးပွဲတိုင်းတွင် အမှတ် ၉၀ အထက်ရလိမ့်မည်၊ အမြဲ နံပါတ်တစ်ဖြစ်လိမ့်မည် သို့မဟုတ် အဆိုးဆုံးအနေဖြင့် အဆင့် ၅ အောက်တွင် မည်သည့်အခါတွင်မျှ ရှိမည်မဟုတ်ဟု မျှော်လင့်ကြသည်။ ဤမျှော်မှန်းချက်များကို ဖော်ပြပြီးသည့်နောက်တွင် မိဘများသည် တစ်ချိန်တည်းတွင်ပင် ဤရည်မှန်းချက်များကို လက်လှမ်းမီရန် မိမိတို့၏သားသမီးများကို ကူညီဖို့ စတေးမှုအချို့ကိုလည်း ပြုလုပ်ကြသည်မဟုတ်လော။ (ပြုလုပ်ကြပါသည်။) ၎င်းတို့၏ သားသမီးများက ဤရည်မှန်းချက်များကို စွမ်းဆောင်ရရှိရန်အတွက် အလို့ငှာ သင်ခန်းစာများကို ပြန်လည်းဆန်းစစ်ပြီး စာများကို အလွတ်ကျက်ရန် နံနက်စောစော ထကြလိမ့်မည်ဖြစ်ပြီး ၎င်းတို့၏ မိဘများကလည်း ၎င်းတို့ကို အဖော်ပြုပေးရန် စောစောထကြလိမ့်မည် ဖြစ်သည်။ ပူပြင်းသော နေ့များတွင် ၎င်းတို့၏ သားသမီးများကို ကူ၍ ယပ်ခတ် ပေးကြလိမ့်မည်၊ အအေးများ ဖျော်ပေးကြလိမ့်မည်၊ သို့မဟုတ် ၎င်းတို့ စားဖို့အတွက် ရေခဲမုန့်များ ဝယ်ပေးကြလိမ့်မည်။ ၎င်းတို့ အိပ်ရာမှ နိုးနိုးချင်း ဦးဆုံးအနေဖြင့် ၎င်းတို့၏ သားသမီးများအတွက် ပဲနို့၊ အီကြာကွေးများနှင့် ကြက်ဥများကို ပြင်ဆင်ပေးကြလိမ့်မည်။ အထူးသဖြင့် စာမေးပွဲများအတောအတွင်းတွင် အီကြာကွေးတစ်ချောင်းနှင့် ကြက်ဥနှစ်လုံးကို စားခြင်းသည် အမှတ် ၁၀၀ ရဖို့ ကူညီပေးလိမ့်မည်ဟု မိဘများက မျှော်လင့်လျက် မိမိတို့၏သားသမီးများကို ထိုသို့ စားခိုင်းကြလိမ့်မည်ဖြစ်သည်။ သင်က ‘ဤအရာအားလုံးကို ကျွန်ုပ် မစားနိုင်ပါ၊ ကြက်ဥတစ်လုံးမျှက လုံလောက်ပါသည်’ဟု ပြောလျှင် ၎င်းတို့က ‘မိုက်သည့်ကလေး၊ ကြက်ဥတစ်လုံး စားလျှင် ဆယ်မှတ်သာ ရလိမ့်မည်။ မေမေ့အတွက် နောက်တစ်လုံးကို စားလော့။ တတ်နိုင်သမျှ ဝင်အောင် စားကြည့်ပါ။ ဤတစ်လုံးကို သင် စားနိုင်လျှင် အမှတ်တစ်ရာ ရလိမ့်မည်’ဟု ပြောလိမ့်မည်။ ကလေးက ‘ကျွန်ုပ် ယခုတင် အိပ်ရာထပါသည်။ မစားနိုင်သေးပါ’ဟု ပြောသည်။ ‘မဟုတ်ပါ၊ သင် စားမှဖြစ်မည်။ လိမ္မာပြီး သင့်မိခင်စကား နားထောင်လော့။ မေမေက သင်ကောင်းဖို့အတွက် ဤအရာကို လုပ်ဆောင်နေခြင်းဖြစ်သည်။ ထို့ကြောင့် မိမိ၏မိခင်အတွက် စားသာ စားချလိုက်လော့’ ကလေးက ‘မေမေက အရမ်းဂရုစိုက်သည်။ သူ လုပ်သမျှတိုင်းက ငါကောင်းဖို့အတွက် ဖြစ်သောကြောင့် ငါ စားလိုက်မည်’ဟု ချင့်ချိန်စဉ်းစား၏။ စားလိုက်သည့်အရာမှာ ကြက်ဥတစ်လုံး ဖြစ်သော်လည်း အမှန်တကယ် မျိုချလိုက်သည့်အရာမှာ မည်သည့်အရာနည်း။ ဖိအားဖြစ်၏။ မလိုလားခြင်းနှင့် စိတ်မပါခြင်းဖြစ်သည်။ စားခြင်းက ကောင်းပြီး ၎င်းတို့ မိခင်၏ မျှော်မှန်းချက်များက မြင့်မားကာ လူ့သဘာဝနှင့် အသိစိတ်တို့၏ ရှုထောင့်မှကြည့်လျှင် ယင်းတို့ကို လက်ခံသင့်သော်လည်း ဆင်ခြင်တုံတရားအရ ဤချစ်ခြင်းမေတ္တာမျိုးကို အတိုက်အခံလုပ်သင့်ပြီး အမှုအရာများကို ဤသို့လုပ်ဆောင်ပုံလုပ်ဆောင်နည်းကို လက်မခံသင့်ပေ။...အထူးသဖြင့် အချို့သော မိဘများက မိမိတို့၏ သားသမီးများအနေဖြင့် မိမိတို့ထက် သာလွန်နိုင်မည်ဟု မျှော်လင့်ရင်း ၎င်းတို့ ပြီးပြည့်စုံအောင် မလုပ်နိုင်ခဲ့သည့် ဆန္ဒတစ်ခုကို ၎င်းတို့ သားသမီးများက ဖြည့်ဆည်းပေးနိုင်မည်ဟု သာ၍ပင် မျှော်လင့်လျက် ၎င်းတို့ သားသမီးများအပေါ် အထူး မျှော်မှန်းချက်များ ထားရှိကြလေသည်။ ဥပမာအားဖြင့် အချို့သော မိဘများသည် မိမိတို့ကိုယ်တိုင် အကသမားများ ဖြစ်လိုစိတ် ရှိကောင်းရှိနိုင်ခဲ့ကြမည် ဖြစ်သော်လည်း ၎င်းတို့ ကြီးပြင်းခဲ့ကြသည့် ခေတ် သို့မဟုတ် မိသားစု အခြေအနေများကဲ့သို့သော အကြောင်းအမျိုးမျိုးကြောင့် အဆုံးတွင် ထိုဆန္ဒကို မဖြည်ဆည်းနိုင်ခဲ့ကြပေ။ ထို့ကြောင့် ထိုဆန္ဒကို သင့်အပေါ် ၎င်းတို့ လွှဲချကြလေသည်။ သင်၏ စာလေ့လာမှုများ၌ အတော်ဆုံးထဲတွင် ရှိရန်နှင့် ဂုဏ်သတင်းကြီးသော တက္ကသိုလ်တစ်ခုတွင် တက်ရောက်ရန် သင့်ကို တောင်းဆိုထားပြီးသားဖြစ်သည့်အပြင် အကသင်တန်းများတွင်လည်း သင့်ကို စာရင်းသွင်းကြသည်။ ကျောင်းပြင်ပတွင် သင့်ကို ၎င်းတို့က အကပုံစံအမျိုးမျိုး သင်ယူစေသည်၊ အကသင်တန်းတွင် ပိုမိုသင်ယူစေသည်၊ အိမ်တွင် ပိုမိုလေ့ကျင့်စေပြီး သင်၏ အတန်းထဲတွင် အကြွင်းမဲ့ အတော်ဆုံး ဖြစ်စေကြသည်။ အဆုံးတွင် ၎င်းတို့က သင့်အား ဂုဏ်သတင်းကြီးသော တက္ကသိုလ်တစ်ခုသို့ တက်ခွင့်ရရှိရန် တောင်းဆိုရုံမက အကသမားတစ်ဦး ဖြစ်ရန်လည်း တောင်းဆိုကြလေသည်။ သင်၏ ရွေးချယ်စရာများမှာ အကသမားတစ်ဦးဖြစ်လာရန် သို့မဟုတ်လျှင် ဂုဏ်သတင်းကြီးသော တက္ကသိုလ်တစ်ခုသို့ သွားရန်ဖြစ်ပြီး ထို့နောက်တွင် ဘွဲ့လွန်သင်တန်း တက်ပြီးနောက် ဒေါက်တာဘွဲ့ရယူရန် ဖြစ်သည်။ သင့်ထံတွင် ရွေးချယ်စရာ ဤလမ်းကြောင်းနှစ်ခုသာ ရှိသည်။ တစ်နည်းအားဖြင့် ၎င်းတို့၏ မျှော်မှန်းချက်များတွင် ၎င်းတို့က သင့်အား ကျောင်းတွင် စာကြိုးစားမည်၊ ဂုဏ်သတင်းကြီးသော တက္ကသိုလ်တစ်ခုကို တက်ရောက်မည်၊ သက်တူရွယ်တူများထဲတွင် ထင်ပေါ်ကာ ကြီးပွားချမ်းသာပြီး ဂုဏ်အသရေတင့်သောအနာဂတ်တစ်ခု ရှိမည်ဟု မျှော်လင့်ကြသည်။ နောက်တစ်နည်းအားဖြင့် ၎င်းတို့ကိုယ်စား ဖြည့်ဆည်းနိုင်မည်ဟု မျှော်လင့်လျက် ၎င်းတို့၏ မပြည့်ဝခဲ့သော ဆန္ဒများကို သင့်အပေါ် လွှဲပြောင်းပေးကြလေသည်။ ဤသို့ဖြင့် ပညာရေးအရဖြစ်စေ၊ သင်၏ အနာဂတ် အသက်မွေးမှု လုပ်ငန်းအရဖြစ်စေ၊ သင်သည် ဝန်ထုပ်နှစ်ခုကို တစ်ချိန်တည်းတွင် သယ်ဆောင်လေသည်။ သဘောတရားတစ်ခုအနေဖြင့် သင်သည် ၎င်းတို့၏ မျော်မှန်းချက်များနှင့် လျော်ညီစွာ နေရမည်ဖြစ်ပြီး ၎င်းတို့က ကောင်းမွန်သည့် ဘဝကို မွေ့လျော်ခံစားနိုင်ရန်အလို့ငှာ သက်တူရွယ်တူကြားတွင် နောက်ဆုံး၌ ထင်ပေါ်ရန် ကြိုးပမ်းရင်း သင့်အတွက် ၎င်းတို့ လုပ်ဆောင်သမျှ အရာရာအတွက် ပြန်ပေးဆပ်ရမည်ဖြစ်သည်။ နောက်သဘောတရားတစ်ခုအနေဖြင့် ၎င်းတို့၏ ငယ်ရွယ်ချိန်တွင် ပြီးမြောက်အောင်မြင်နိုင်ခြင်း မရှိခဲ့ကြသည့် အိပ်မက်များကို သင် ဖြည့်ဆည်းရမည်ဖြစ်ပြီး ၎င်းတို့၏ အလိုဆန္ဒများကို အကောင်အထည်ဖော်ဖို့ ကူညီရမည်ဖြစ်သည်။ ပင်ပန်းဖွယ်ရာဖြစ်သည် မဟုတ်လော။ (ဟုတ်ပါသည်။) ဤဝန်ထုပ်များထဲမှ တစ်ခုခုက သင် သယ်ဆောင်ဖို့ လုံလောက်သည်ထက် ပိုနှင့်ပြီးသားဖြစ်သည်။ တစ်ခုခုက သင့်အပေါ် ဖိစီးမည်ဖြစ်ကာ သင်သည် လေကို အငမ်းမရရှုရှိုက်နေရမည် ဖြစ်သည်။ အထူးသဖြင့် ပြိုင်ဆိုင်မှု အလွန့်အလွန် ပြင်းထန်သည့် ယနေ့ခေတ်တွင် မိမိတို့၏ သားသမီးများအပေါ် မိဘများက ထားရှိသည့် တောင်းဆိုချက်မျိုးစုံမှာ တကယ်ကို မခံမရပ်နိုင်ဖြစ်ပြီး လူမဆန်ပေ။ ယင်းတို့သည် စင်စစ် ယုတ္တိမတန်ပေ။ မယုံကြည်သူများက ဤအရာကို မည်သို့ခေါ်သနည်း။ စိတ်ခံစားမှုဆိုင်ရာ အကျပ်ကိုင်ခြင်းဖြစ်သည်။ ထိုအရာကို မယုံကြည်သူများက မည်သို့ခေါ်သည်ဖြစ်စေ၊ ၎င်းတို့က ဤပြဿနာကို မဖြေရှင်းနိုင်သကဲ့သို့ ဤပြဿနာ၏ အဖြစ်အနှစ်ကို ရှင်းလင်းစွာ မရှင်းပြနိုင်ပေ။ ၎င်းတို့က ထိုအရာကို စိတ်ခံစားမှုဆိုင်ရာ အကျပ်ကိုင်ခြင်းဟု ခေါ်သော်လည်း ငါတို့က အဘယ်သို့ ခေါ်သနည်း။ (အချုပ်အနှောင်များနှင့် ဝန်ထုပ်များ ဖြစပါ်သည်။) ဝန်ထုပ်များဟု ငါတို့ ခေါ်ကြသည်။ ဝန်ထုပ်များနှင့် ပတ်သက်လာသည့်အခါ ထိုအရာသည် လူတစ်ဦး သယ်ဆောင်သင့်သည့် အရာတစ်ခု ဖြစ်သလော။ (မဟုတ်ပါ။) ထိုအရာသည် သင် လက်ခံသည့် ဖြည့်စွက်သော အရာတစ်ခု၊ အပိုဖြစ်သောအရာတစ်ခု ဖြစ်သည်။ သင်၏ တစ်စိတ်တစ်ပိုင်း မဟုတ်။ သင်၏ ခန္ဓာ၊ နှလုံးသားနှင့် ဝိညာဉ်တို့ ရှိသည့် သို့မဟုတ် လိုအပ်သည့်အရာတစ်ခု မဟုတ်ဘဲ ဖြည့်စွက်ထားသည့်အရာတစ်ခု ဖြစ်သည်။ ယင်းသည် အပြင်မှလာသည်၊ သင်ကိုယ်တိုင်၏ အတွင်းမှ မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၆)) ဒီဘုရားနှုတ်ကပတ်တော်အပိုဒ်ကို ကျွန်မ ဖတ်မိတော့၊ ကျွန်မစိတ်နှလုံးမှာ ဖိစီးနေခဲ့တယ်။ ဒါက ကျွန်မသားသမီးတွေကို ကျွန်မ သွန်သင်ဆုံးမခဲ့ပုံပါပဲ။ ကျွန်မ ငယ်တဲ့အရွယ်မှာ လယ်အလုပ်လုပ်ပြီး အရမ်းကို ဆင်းရဲဒုက္ခခံခဲ့ရတာတွေအားလုံးက ဘာကြောင့်လဲဆိုရင် ကျွန်မ ငယ်ငယ်တုန်းက စာကောင်းကောင်းမကြည့်ခဲ့ရလို့၊ ဒါမှမဟုတ် ကောင်းမွန်တဲ့ ပညာရေး မရခဲ့လို့ပဲလို့ ယုံကြည်ခဲ့တယ်။ ဒါကြောင့် ကျွန်မရဲ့ အကောင်အထည်မဖော်လိုက်ရတဲ့ ဆန္ဒတွေကို ယူပြီး အဲဒါတွေကို ကျွန်မ ကလေးတွေပေါ် ဖိအားပေးခဲ့တယ်။ သူတို့ကို စာကြိုးစားပြီး ဂုဏ်သတင်းကြီးတဲ့ ကောလိပ်တစ်ခု ဝင်ခွင့်အောင်ဖို့ ဆန္ဒရှိခဲ့တယ်။ ဒါမှ အနာဂတ်မှာ သူတို့က ကောင်းမွန်တဲ့ ရှေ့ရေးတွေရှိမယ်၊ ထင်ပေါ်ပြီး ကျွန်မတို့ မိသားစုကို ဂုဏ်ဆောင်မယ်ပေါ့။ ဒီရည်မှန်းချက်ရအောင်လို့၊ ကျွန်မကလေးတွေ ငယ်တုန်းမှာ၊ သူတို့ကို ဖိအားပေးမိခဲ့တယ်။ သူတို့ ငယ်ငယ်တုန်းက ဆုတောင်းပြီး စုဝေးဖို့ လိုလားခဲ့ကြပေမဲ့၊ ဒါက သူတို့ စာကြည့်တာကို ထိခိုက်မှာစိုးလို့ ကျွန်မအမေကို သူတို့နဲ့ စုဝေးခွင့်မပေးခဲ့ဘူး။ သူတို့ ကစားနေသင့်တဲ့အချိန်မှာ ကစားခွင့်မပေးခဲ့သလို၊ သူတို့အမှတ်တွေ နည်းနည်းကျတဲ့အချိန်မှာ၊ သူတို့ကို ဆူပူကြိမ်းမောင်းခဲ့တယ်၊ မှားယွင်းတဲ့ အတွေးတချို့ကို သူတို့ထဲ သွတ်သွင်းပြီး သူတို့ကို ဖိအားပေးခဲ့တယ်။ ကျွန်မသားက သူ့ရဲ့ ကောလိပ်ဝင်ခွင့် စာမေးပွဲ ဖိအားတွေအကုန်လုံးကြောင့် နေမကောင်းဖြစ်ခဲ့တယ်။ ဒါက သူ့ရမှတ်တွေကို ထိခိုက်မှာ စိုးလို့ နေ့တိုင်း သူ ပျင်းမလာအောင် ကျွန်မ စောင့်ကြည့်ခဲ့တယ်။ သူ့ရဲ့ စာမေးပွဲက အားရလောက်စရာမရှိရင်၊ ကျွန်မတို့ အားထုတ်မှုအားလုံး တကယ်ကို အချည်းနှီးဖြစ်သွားမှာ စိုးရိမ်ခဲ့တယ်။ ကျွန်မသားအပေါ် ကျွန်မထားတဲ့ ဖိအားက တကယ် အရမ်းကြီးမားခဲ့တယ်။ အပြင်ပန်းမှာ ဒီအရာအားလုံးကို ကျွန်မသားအတွက် လုပ်နေခဲ့တယ်လို့ ထင်ရပေမဲ့ တကယ်တော့ ကျွန်မက သူ့ကို ဂုဏ်သတင်းကြီးတဲ့ တက္ကသိုလ်တစ်ခုကို သွားစေချင်ပြီး သူများတွေကြားမှာ ထင်ပေါ်စေချင်ခဲ့တာပါ။ ကိုယ့်အကြောင်းကိုယ် ထုတ်ကြွားပြီး ကျွန်မ စိတ်ကူးယဉ်တာတွေ၊ ဆန္ဒတွေကို အကောင်အထည်ဖော်ချင်ခဲ့တာပါ။ သတိမထားမိလိုက်ဘဲနဲ့၊ ကျွန်မသားအပေါ် ကျွန်မက မမြင်နိုင်တဲ့ အချုပ်အနှောင်တွေ ခတ်ထားလိုက်သလိုမျိုး လေးလံတဲ့ ဝန်ထုပ်နဲ့ ဖိအားကို ကျွန်မ ပေးခဲ့မိတယ်။ အခု ကျွန်မသားကို စံပြထိပ်တန်း တက္ကသိုလ်ကို ဝင်ခွင့်အောင်ခဲ့ပြီဖြစ်သလို၊ ကျွန်မရဲ့ ဆန္ဒတွေ ပြည့်သွားပြီ။ ကျွန်မမျက်နှာက ဂုဏ်ယူဝင့်ကြွားနေသလို၊ ကျွန်မရဲ့ ဝင့်ဝါမှုက ဖြည့်ဆည်းခံခဲ့ရပြီးပြီလေ၊ ဒါပေမဲ့ ကျွန်မသားက ဘုရားနဲ့ ပိုဝေးသွားခဲ့ပြီ။ အခု၊ သူနဲ့အတူ ယုံကြည်ခြင်း ကိစ္စတွေအကြောင်းကို ကျွန်မပြောတော့၊ သူက ရှောင်မြဲရှောင်နေပြီး ဆင်ခြေတွေ ဖန်တီးသလို၊ ဘုရားနှုတ်ကပတ်တော်တွေကို ဖတ်ချင်စိတ်မရှိခဲ့ဘူး။ နေ့တိုင်း၊ သူက ကျော်ကြားမှုနဲ့ အကျိုးအမြတ်ရဲ့ ထိန်းချုပ်တာကို ခံနေရတယ်။ ကျော်ကြားမှုနဲ့ အကျိုးအမြတ်အတွက် သူ ဦးနှောက်ခြောက်ခံစဉ်းစားပြီး၊ ကိုယ်ရေးကိုယ်တာ ဆက်ဆံရေးတွေကို စီမံခြင်းနဲ့ပတ်သက်လို့ ပင်ပင်ပန်းပန်း စဉ်းစားနေရတယ်။ သူ့ဘဝက အထူးသဖြင့် စိတ်မချမ်းမြေ့စရာနဲ့ ပင်ပန်းနွမ်းနယ်စရာဖြစ်နေခဲ့တယ်။ ကျွန်မသားကို ဒီလိုဖြစ်လာစေခဲ့တာ ကျွန်မပါပဲ။

နောက်ပိုင်းမှာ ကျွန်မ နောက်ထပ် ဘုရားနှုတ်ကပတ်တော်တွေကို ဖတ်ခဲ့တယ်။ “ဥပမာ ၎င်းတို့ ငယ်ရွယ်သောအခါတွင် သင်သည် ၎င်းတို့ကို စဉ်ဆက်မပြတ် သွန်သင်ဆုံးမပြီး ‘စာကြိုးစားပါ။ ကောလိပ်သို့ သွားပါ။ ဘွဲ့လွန်ပညာရပ်များကို၊ သို့မဟုတ် Ph.D ဘွဲ့ကို လိုက်စားပါ။ လက်ထပ်ပြီး မိသားစုဖွဲ့ရန်အတွက် ကောင်းစွာလိုက်ဖက်သောသူတစ်ဦးကို ရှာပါ။ ဤသို့ဆိုလျှင် ဘဝသည် ကောင်းမွန်လိမ့်မည်’ ဟု ဆိုသည်။ သင်၏ သွန်သင်မှု၊ အားပေးမှုနှင့် အမျိုးမျိုးသော ဖိအားပုံစံတို့မှတစ်ဆင့် ၎င်းတို့သည် သင်ဆန္ဒရှိခဲ့သည့်အတိုင်း ၎င်းတို့အတွက် သင်ပြင်ဆင်ပေးခဲ့သော လမ်းကြောင်းကို နေထိုင်ပြီး လိုက်စားကာ ယခုတွင် ၎င်းတို့သည် နောက်ပြန်မလှည့်နိုင်တော့ပေ။ သင်သည် သင်၏ ယုံကြည်မှုကြောင့် အချို့သောသမ္မာတရားများနှင့် ဘုရားသခင်၏ အလိုတော်ကို နားလည်ပြီးနောက်၊ မှန်ကန်သော အတွေးများ၊ အမြင်များကို ပိုင်ဆိုင်ပြီးနောက်တွင် သင်သည် ၎င်းတို့အား ထိုအရာများကို မလိုက်စားတော့ရန် ပြောဖို့ ကြိုးစားလျှင် ၎င်းတို့သည် ‘ကျွန်ုပ်သည် သင်အလိုရှိခဲ့သည့်အတိုင်း အတိအကျ လုပ်ဆောင်နေခြင်းမဟုတ်လော။ ကျွန်ုပ်ငယ်ရွယ်စဉ်အခါက သင်သည် ဤအရာများကိုကျွန်ုပ်အား သင်ကြားမပေးခဲ့သလော။ သင်သည် ကျွန်ုပ်အား ဤအရာကို မတောင်းဆိုခဲ့သလော။ ယခုတွင် သင်သည် အဘယ်ကြောင့် ကျွန်ုပ်အား ပိတ်ပင်နေသနည်း။ ကျွန်ုပ်လုပ်ဆောင်နေသည့်အရာသည် မှားယွင်းသလော။ ကျွန်ုပ်သည် ဤအရာများကို ရရှိခဲ့ပြီး ဤအရာများကို ယခု ခံစားနိုင်သည်။ သင်သည် ပျော်ရွှင်သင့်သည်။ ကျေနပ်သင့်သည်။ ကျွန်ုပ်အတွက် ဂုဏ်ယူသင့်သည် မဟုတ်လော။’ ဟု တန်ပြန်ပြောဆိုနိုင်ခြေရှိသည်။ သင်သည် ဤအရာကို ကြားလျှင် အဘယ်သို့ ခံစားရမည်နည်း။ သင်သည် ပျော်ရွှင်သင့်သလော၊ သို့မဟုတ် မျက်ရည်ကျသင့်သလော။ သင်သည် နောင်တရမည် မဟုတ်လော။ (ဟုတ်သည်။) သင်သည် ၎င်းတို့ကို ယခု ပြန်၍ မစည်းရုံးနိုင်တော့ပေ။ ၎င်းတို့ ငယ်ရွယ်စဉ်က သင်သည် ၎င်းတို့အား ဤသို့ မသွန်သင်ခဲ့လျှင်၊ သင်သည် ၎င်းတို့အား အခြားလူများထက်သာရန်၊ ရာထူးကြီးရရန်၊ သို့မဟုတ် ပိုက်ဆံများစွာရှာရန်၊ သို့မဟုတ် ကျော်ကြားမှု၊ အကျိုးအမြတ်နှင့် အဆင့်အတန်းနောက်သို့လိုက်ရန် သင်ကြားမပေးဘဲ မည်သည့်ဖိအားမျှမရှိဘဲ ၎င်းတို့အား ပျော်ရွှင်သောကလေးဘဝကို ပေးခဲ့လျှင်၊ သင်သည် ၎င်းတို့အား ပိုက်ဆံများစွာရှာရန်၊ များစွာ မွေ့လျော်ရန်၊ သို့မဟုတ် သင့်အား များစွာ ပြန်ပေးရန် တောင်းဆိုခြင်းမရှိဘဲ ၎င်းတို့အား ကောင်းမွန်သော၊ သာမန်လူများသာ ဖြစ်ခွင့်ပေးပြီး ၎င်းတို့ကို ကျန်းမာရန်၊ ပျော်ရွှင်ရန်၊ ရိုးရှင်းပြီး ပျော်ရွှင်သောသူဖြစ်ရန်သာ တောင်းဆိုလျှင် ဘုရားသခင်ကို သင်ယုံကြည်ပြီးနောက် သင့်တွင်ရှိသော အတွေးအမြင်အချို့ကို ၎င်းတို့ လက်ခံရန်အသင့်ဖြစ်ကောင်း ဖြစ်လိမ့်မည်။ ဤသို့ဆိုလျှင် ဘဝနှင့် လူ့အဖွဲ့အစည်းမှ ဖိအားနည်းပါးပြီး ၎င်းတို့၏ဘဝများသည် ယခုတွင် ပျော်ရွှင်ကောင်းပျော်ရွှင်နိုင်သည်။ ၎င်းတို့သည် ကျော်ကြားမှုနှင့် အကျိုးအမြတ်ကို မရရှိခဲ့သော်လည်း အနည်းဆုံးအနေဖြင့် ၎င်းတို့၏ စိတ်နှလုံးသည် ပျော်ရွှင်လိမ့်မည်။ ငြိမ်သက်လိမ့်မည်။ ငြိမ်းချမ်းလိမ့်မည်။ သို့သော် ၎င်းတို့ ဖွံ့ဖြိုးသည့်နှစ်ကာလအတွင်းတွင် သင်၏ ထပ်ခါထပ်ခါ လှုံ့ဆော်မှု၊ တိုက်တွန်းမှုတို့ကြောင့် သင်၏ဖိအားအောက်တွင် ၎င်းတို့သည် အသိပညာ၊ ငွေ၊ ကျော်ကြားမှုနှင့် အကျိုးအမြတ်တို့ကို မရပ်မနား လိုက်စားသည်။ အဆုံးတွင် ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရရှိခဲ့သည်။ ၎င်းတို့၏ဘဝသည် တိုးတက်ခဲ့သည်။ ပို၍ မွေ့လျော်သည်။ ပိုက်ဆံပို၍ ရသည်။ သို့သော် ၎င်းတို့၏ဘဝသည် ပင်ပန်းသည်။ ၎င်းတို့ကို သင်မြင်သည့်အချိန်တိုင်းတွင် ၎င်းတို့၏မျက်နှာ၌ မောပန်းနေသောပုံစံရှိသည်။ ၎င်းတို့သည် အိမ်ပြန်ပြီး သင့်ထံသို့ ပြန်လာသောအခါမှသာ ၎င်းတို့၏ မျက်နှာဖုံးများကို ချွတ်ပြီး ၎င်းတို့သည် မောပန်းပြီး အနားယူလိုသည်ဆိုသည်ကို ဝန်ခံရဲသည်။ သို့သော် ၎င်းတို့သည် အပြင်သို့ ထွက်လိုက်သည်နှင့် တစ်ပြိုင်နက် ပြောင်းလဲသွားတော့သည်။ ၎င်းတို့သည် မျက်နှာဖုံးကို တစ်ဖန်တပ်လိုက်ကြသည်။ ၎င်းတို့၏ မောပန်းသော၊ သနားစဖွယ်ဖြစ်သော အမူအရာကို သင်ကြည့်ပြီး ၎င်းတို့အတွက် သင်ဝမ်းနည်းသည်။ သို့သော် ၎င်းတို့အား နောက်ပြန်လှည့်စေရန် သင့်၌ အစွမ်းမရှိပေ။ ၎င်းတို့သည် နောက်ပြန်မလှည့်နိုင်တော့ပေ။ ဤသည်မှာ အဘယ်သို့ ဖြစ်ပျက်သနည်း။ ဤသည်မှာ သင်၏ အုပ်ထိန်းမှုနှင့် မသက်ဆိုင်သလော။ (သက်ဆိုင်သည်။) ဤအရာများထဲမှ မည်သည့်အရာကမျှ ၎င်းတို့ ငယ်ရွယ်ကတည်းက အလိုအလျောက်သိလာသော၊ သို့မဟုတ် လိုက်စားခဲ့သောအရာမဟုတ်ပေ။ သင်၏ အုပ်ထိန်းမှုနှင့် အတိအကျသက်ဆိုင်မှုရှိသည်။ ၎င်းတို့မျက်နှာကို သင်မြင်သောအခါ၊ ၎င်းတို့၏ဘဝကို ဤအခြေအနေတွင် သင်မြင်ရသောအခါ သင်သည် စိတ်မချမ်းမသာ မဖြစ်သလော။ (ဖြစ်သည်။) သို့သော် သင်သည် အစွမ်းမရှိပေ။ ကျန်ရှိသည့်အရာမှန်သမျှမှာ နောင်တနှင့် ဝမ်းနည်းမှုသာ ဖြစ်သည်။ သင်၏ကလေးသည် စာတန်၏ ခေါ်ဆောင်ခြင်းကို လုံးဝ ခံခဲ့ရသည်ဟုလည်းကောင်း၊ သူသည် ပြန်မလာနိုင်ဘဲ သူ့ကို ကယ်ရန် သင့်၌ အစွမ်းမရှိဟုလည်းကောင်း သင်ခံစားရနိုင်သည်။ ဤသည်မှာ အဘယ်ကြောင့်ဆိုသော် မိဘနေဖြင့် သင်၏တာဝန်ကို သင်မဖြည့်ဆည်းခဲ့သောကြောင့် ဖြစ်သည်။ ၎င်းတို့ကို ထိခိုက်သည်မှာ၊ သင်၏ အားနည်းချက်ရှိသော သဘောတရားဆိုင်ရာ သွန်သင်မှု၊ လမ်းပြမှုတို့ဖြင့် ၎င်းတို့အား လမ်းလွဲစေခဲ့သည်မှာ သင်ဖြစ်သည်။ ၎င်းတို့သည် မည်သည့်အခါမျှ ပြန်မလာနိုင်ပေ။ အဆုံးတွင် သင်သည် နောင်တဖြင့်သာ ကျန်ရစ်ခဲ့သည်။ သင်၏ကလေးက ဒုက္ခခံရစဉ်တွင်၊ ဤဆိုးယုတ်သော လူ့အဖွဲ့အစည်း၏ ဖျက်ဆီးခြင်းကို ခံရပြီး ဘဝ၏ဖိအားများဖြင့် ဝန်ပိနေစဉ်တွင် သင်သည် အကူအညီမဲ့စွာ ရပ်ကြည့်နေပြီး သူ့အား ကူညီရန် သင့်၌ နည်းလမ်းမရှိပေ။ သင်ပြောနိုင်သမျှမှာ ‘အိမ်သို့ ပို၍ မကြာခဏလာပါ။ သင့်အား အရသာရှိသောအရာ ချက်ပြုတ်ပေးမည်’ ဟုသာ ဖြစ်သည်။ ထမင်းတစ်နပ်က မည်သည့်ပြဿနာများကို ဖြေရှင်းပေးနိုင်သနည်း။ မည်သည့်အရာကိုမျှ မဖြေရှင်းပေးနိုင်ပေ။ ၎င်းတို့၏အတွေးများသည် ရင့်ကျက်ပြီး ပုံပေါ်ပြီး ဖြစ်သည်။ ၎င်းတို့ ရယူခဲ့သည့် ကျော်ကြားမှုနှင့် အကျိုးအမြတ်ကို လက်လွတ်လိုစိတ်မရှိပေ။ ၎င်းတို့သည် ရှေ့သို့သာ ဆက်တိုးနိုင်ပြီး မည်သည့်အခါမျှ နောက်ပြန်မလှည့်နိုင်ပေ။ ဤသည်မှာ မိဘများက သားသမီးများ၏ ပုံသွင်းသည့်နှစ်ကာလအတွင်းတွင် သားသမီးများအား မှားယွင်းသောလမ်းပြမှုပေးခြင်းနှင့် မှားယွင်းသောအယူအဆများ သွတ်သွင်းပေးခြင်း၏ မသိမသာဖြင့် ထိခိုက်စေသည့်ရလဒ်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေမှာ ဒီအပိုဒ်ကို ကျွန်မ သုံးလေးကြိမ် ဖတ်ခဲ့ပြီး၊ ဖတ်တိုင်းမှာ ကျွန်မရဲ့ ရင်ထဲအထိ ရိုက်ခတ်ခဲ့သလို၊ အရမ်းဝမ်းနည်းလို့ နောင်တမျက်ရည်တွေ ကျမိခဲ့တယ်။ ကျွန်မသား ငယ်ရွယ်တုန်းက၊ သူ အပြစ်မဲ့ပြီး ဘုရားသခင်ကို ယုံကြည်ခဲ့သလို၊ သူ့အဖွားနဲ့ စုဝေးပွဲတွေ တက်ဖို့ လိုလားခဲ့ပုံအကြောင်းကို ကျွန်မ တွေးမိတယ်။ ဒါပေမဲ့ “အသိပညာသည် သင်၏ကံကြမ္မာကို ပြောင်းလဲနိုင်၏”၊ “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်”၊ “အသိဉာဏ်ကို သုံးသူတို့သည် တစ်ပါးသူကို အုပ်စိုးရ၍ ကာယခွန်အားကို သုံးသူတို့သည် တစ်ပါးသူ၏ အုပ်စိုးခြင်းကို ခံရ၏”၊ “လူတစ်ဦး၏ကံကြမ္မာသည် ထိုသူ၏လက်ထဲတွင် ရှိ၏”ဆိုတာတွေလို စာတန်ဆန်တဲ့ ရှုထောင့်တွေရဲ့ လွှမ်းမိုးတာ ခံရပြီး၊ ကျွန်မက ထင်ပေါ်မှုနဲ့ မိသားစုကို ဂုဏ်ဆောင်ခြင်းတွေကို လိုက်စားခဲ့သလို၊ ကျွန်မသားက ကျော်ကြားမှု၊ အကျိုးအမြတ်နဲ့ အဆင့်အတန်းကို သူ့ကိုယ်သူ မလွတ်မြောက်စေနိုင်တော့တဲအထိ စိတ်အကြွင်းမဲ့ လိုက်စားအောင်လို့ ဒီအတွေးတွေကို ကျွန်မသားထဲကို သွတ်သွင်းပြီး အသိပညာနွံအိုင်ထဲသူ့ကို တွန်းပို့ခဲ့တယ်။ အထူးဖြင့် ဘုရားနှုတ်ကပတ်တော်က ဒီလိုပြောတာကို သတိထားမိတယ်။ “သင်၏ကလေးသည် စာတန်၏ ခေါ်ဆောင်ခြင်းကို လုံးဝ ခံခဲ့ရသည်ဟုလည်းကောင်း၊ သူသည် ပြန်မလာနိုင်ဘဲ သူ့ကို ကယ်ရန် သင့်၌ အစွမ်းမရှိဟုလည်းကောင်း သင်ခံစားရနိုင်သည်။ ဤသည်မှာ အဘယ်ကြောင့်ဆိုသော် မိဘနေဖြင့် သင်၏တာဝန်ကို သင်မဖြည့်ဆည်းခဲ့သောကြောင့် ဖြစ်သည်။ ၎င်းတို့ကို ထိခိုက်သည်မှာ၊ သင်၏ အားနည်းချက်ရှိသော သဘောတရားဆိုင်ရာ သွန်သင်မှု၊ လမ်းပြမှုတို့ဖြင့် ၎င်းတို့အား လမ်းလွဲစေခဲ့သည်မှာ သင်ဖြစ်သည်။ ၎င်းတို့သည် မည်သည့်အခါမျှ ပြန်မလာနိုင်ပေ။ အဆုံးတွင် သင်သည် နောင်တဖြင့်သာ ကျန်ရစ်ခဲ့သည်။” အဲဒီအချိန်မှာပဲ ကျွန်မ ခံစားနေခဲ့ရတဲ့ စိတ်အခြေအနေ အတိအကျနဲ့ပတ်သက်လို့ ဘုရားက မိတ်သဟာယပြုပေးနေခဲ့တာပဲ။ ကျွန်မသား အိမ်ပြန်လာတိုင်းမှာ၊ သူ့ကို ဘုရားနှုတ်ကပတ်တော်တွေ ကျွန်မ ဖတ်ပြပေမဲ့ ကျွန်မသားက အမြဲ ချေပပြီး၊ ငြင်းဖို့ နည်းလမ်းရှိသမျှ ရှာခဲ့တယ်။ ကျွန်မက သူ့ကို ဆွဲထားနေတယ်လို့တောင် သူ ပြောခဲ့တယ်။ အဲဒါက ကျွန်မစိတ်နှလုံးကို စူးရှနာကျင်စေခဲ့တယ်။ နေ့တိုင်း ကျွန်မသားက ကျော်ကြားမှုနဲ့ အကျိုးအမြတ်အတွက် အလုပ်များပြီး ကြိုးစားနေတာကို ကျွန်မ မြင်ရတယ်။ ဒီလောက် ငယ်ရွယ်တဲ့ အသက်အရွယ်မှာ သူ ဆံပင်တွေ စကျွတ်နေခဲ့သလို၊ ညနက်တဲ့အထိ နေ့တိုင်း ပင်ပန်းနေတဲ့ ခန္ဓာကိုယ်ကို တရွတ်တိုက်ဆွဲပြီး စာလေ့လာတာတွေ လုပ်နေခဲ့တယ်။ သူ့အကြံပေးရဲ့ အတွေးနဲ့ ဝါသနာတွေကို ဦးနှောက်ခြောက်ခံပြီးတောင် သူ ချင့်ချိန်စဉ်းစားခဲ့သလို၊ သူတို့ ကြိုက်တဲ့ ဘယ်အရာကိုမဆို လိုက်လုပ်ဖို့ သူ့လုပ်နည်းကိုင်နည်းတွေကို ဖြည့်တင်းပေးခဲ့တယ်။ သူက သူ့ခေါင်းဆောင်တွေရဲ့ မျက်လုံးတွေရှေ့မှာ သတိထားလျှောက်နေရတယ်။ မှားယွင်းတဲ့အရာ သူပြောမိ၊ လုပ်မိပြီး သူတို့က သူ့ရဲ့ အသက်မွေးအလုပ် ရှေ့ရေးတွေကို ထိခိုက်စေပြီးတော့ သူ့အတွက် ဘဝကို ခက်ခဲအောင်လုပ်ကြမှာ စိုးနေခဲ့တယ်။ ကျွန်မသားက မျက်နှာမှာ မျက်နှာဖုံးနဲ့ အရမ်းပင်ပင်ပန်းပန်း အသက်ရှင်နေရတာကို ကြည့်ရှုခဲ့ရတယ်။ သူ ဒီလိုဖြစ်လာခဲ့တာ ကျွန်မရဲ့ အမှားပါ။ အသိပညာ လိုက်စားဖို့ ကျွန်မသားကို တိုက်တွန်းအားပေးခဲ့ပြီး ကျွန်မကလေးကို ထိခိုက်နစ်နာစေခဲ့တာ ကျွန်မပါပဲ။ အခု ကျွန်မ နားလည်သွားတယ်။ ဒါက ကျွန်မသားကို ချစ်တာမဟုတ်ဘူး။ သူ့ကို ထိခိုက်အောင် လုပ်နေတာပဲ။ ကျော်ကြားမှုနဲ့ အကျိုးအမြတ်ကို ကျွန်မရဲ့ လိုက်စားမှုအတွက် သူ့ကို စတေးခံတစ်ခုဖြစ်စေတာပဲ။ အသင်းတော်ထဲမှာ ကျွန်မသားအရွယ် ညီအစ်ကို မောင်နှမတချို့ကို ကျွန်မတွေ့တယ်။ သူတို့က ဘုရားကို ယုံကြည်ပြီး သမ္မာတရားကို လိုက်စားကြတယ်။ အသင်းတော်မှာ သူတို့တာဝန်ကို လုပ်ဆောင်နေကြတယ်။ သူတို့က စာတန်အဆိပ်တွေရဲ့ ချည်နှောင်တာမခံရသလို၊ လွတ်လပ်မှု၊ လွတ်မြောက်မှုတွေနဲ့ စိုးရိမ်သောကကင်းပြီး ပျော်ရွှင်တဲ့ဘဝတွေကို နေထိုင်ကြတယ်။ ဒါက ကျွန်မကို ပိုနောင်တရစေတယ်။ ကျွန်မက ဒီအတွေးနဲ့ ရှုထောင့်တွေကို ကျွန်မသားထဲမှာ မသွတ်သွင်းခဲ့ရင်၊ ကျော်ကြားမှုနဲ့ အကျိုးအမြတ်အတွက် အရမ်းကို စိတ်ဆင်းရဲပြီး အကူအညီမဲ့တဲ့ဘဝကို နေထိုင်ရပြီး၊ အဆင့်တွေတက်၊ ပိုက်ဆံတွေရပြီး အခုလိုမျိုး သူဖြစ်လာမှာ မဟုတ်ဘူး။ ဒါတွေကို တွေးမိတော့၊ ကျွန်မ အရမ်းကို ဝမ်းနည်းပြီး ကိုယ့်ကိုယ်ကိုယ် မုန်းမိတယ်။ ကျွန်မ သုံးသပ်ဆင်ခြင်ကြည့်တယ်။ ကျွန်မသားသမီးတွေ ကောလိပ်ဝင်ခွင့်အောင်ဖို့ ဆန္ဒရှိတာနဲ့ပတ်သက်လို့ ကျွန်မ ဘာလို့ အရမ်းစိတ်မြဲမြံပြီး အရမ်းတစ်ပြားသားမှမလျှော့ ဖြစ်နေခဲ့တာလဲ။ ပြဿနာရဲ့ အရင်းအမြစ်က ဘယ်မှာရှိခဲ့တာလဲလို့ပေါ့။

တစ်နေ့ ဒီဘုရားနှုတ်ကပတ်တော်တွေကို ကျွန်မ ဖတ်ရတယ်။ “လူတို့သည် ကျော်ကြားမှုနှင့် အမြတ်အစွန်းအတွက်သာ စဉ်းစားတတ်တော့သည် အထိဖြစ်အောင်၊ ၎င်းတို့၏ အတွေးများကို ထိန်းချုပ်ရန်အတွက် စာတန်သည် ကျော်ကြားမှုနှင့် အမြတ်အစွန်းကို အသုံးပြု၏။ ၎င်းတို့သည် ကျော်ကြားမှုနှင့် အမြတ်အစွန်းအတွက် ရုန်းကန်လှုပ်ရှား ကြ၏၊ ကျော်ကြားမှုနှင့် အမြတ်အစွန်းအတွက် အခက်အခဲများကို ခံကြ၏၊ ကျော်ကြားမှုနှင့် အမြတ်အစွန်းအတွက် အရှက်ရခြင်းများကို ကြံ့ကြံ့ခံကြ၏၊ ကျော်ကြားမှု နှင့် အမြတ်အစွန်း အတွက် ၎င်းတို့တွင် ရှိသမျှအရာတိုင်းကို စွန့်လွှတ်ကြသကဲ့သို့၊ ကျော်ကြားမှုနှင့် အမြတ်အစွန်းတို့အတွက် မည်သို့သော အကဲဖြတ်မှု၊ ဆုံးဖြတ်မှုကိုမဆို ၎င်းတို့က ပြုလုပ်ကြလိမ့်မည်။ ဤနည်းလမ်းဖြင့် စာတန်သည် လူတို့အား မမြင်နိုင်သော အချုပ်အနှောင်တို့နှင့် ချည်နှောင်ပြီး လူတို့သည် ၎င်းတို့ကို တွန်းလှန်ရန် အင်အားမရှိသလို သတ္တိလည်းမရှိကြပေ။ ၎င်းတို့သည် ဤအချုပ်အနှောင်တို့အား အမှုမဲ့အမှတ်မဲ့ သယ်ဆောင်ကြပြီး ကြီးစွာသော အခက်အခဲဖြင့် ရှေ့သို့ဆက်ကာသာ ရုန်းကြရ၏။ ဤကျော်ကြားမှုနှင့် အမြတ်အစွန်းအတွက် အလို့ငှာ၊ လူသားမျိုးနွယ်သည် ဘုရားသခင်ကို ရှောင်ကြဉ်၍၊ ကိုယ်တော်အား သစ္စာဖောက်ပြီး၊ တိုး၍ ဆိုးယုတ် လာကြသည်။ ထို့ကြောင့် ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားခြင်းနှင့် အမြတ်အစွန်း အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ၊ ၎င်း၏ အန္တရာယ်ရှိသော ရည်ရွယ်ချက်တို့သည် လုံးဝ စက်ဆုပ်စရာကောင်းသည် မဟုတ်လော။ သင်တို့သည် ကျော်ကြားမှုနှင့် အမြတ်အစွန်း မပါလျှင် အသက်မရှင်နိုင်ဟု ထင်သည့်အတွက်ကြောင့်၊ စာတန်၏ အန္တရာယ်ရှိသော ရည်ရွယ်ချက်တို့ကို ယနေ့တွင် မြင်ကောင်း မြင်နိုင်ကြမည် မဟုတ်ပေ။ လူတို့သည် ကျော်ကြားမှုနှင့် အမြတ်အစွန်းကို ချန်ထားခဲ့မည်ဆိုလျှင်၊ ၎င်းတို့အနေဖြင့် ရှေ့ခရီးလမ်းကို မြင်နိုင်တော့မည် မဟုတ်၊ ၎င်းတို့၏ ပန်းတိုင်များကို မြင်နိုင်တော့မည်မဟုတ်၊ ၎င်းတို့၏ အနာဂတ်သည်လည်း မှေးမှိန် မှောင်မိုက်လာမည်ဟု ထင်ကြ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်တွေကနေ ကျွန်မ နားလည်သွားတယ်။ စာတန်က လူတွေကို ဖျက်ဆီးဖို့၊ လှည့်စားဖို့၊ ထိခိုက်ဖို့အတွက် ကျော်ကြားမှုနဲ့ အကျိုးအမြတ်ကို အသုံးပြုပြီး လူတွေကို ကျော်ကြားမှုနဲ့ အကျိုးအမြတ်ကိုပဲလိုက်စားအောင် လုပ်တာပါ။ ကျွန်မ ငယ်ငယ်တုန်းက ကောင်းမွန်တဲ့ ပညာရေး မရခဲ့လို့၊ အပြင်ထွက် ငွေရှာတဲ့အခါ အတော်များများ ဆင်းရဲဒုက္ခခံရပြီး တခြားလူတွေက မကြည်တာကို ခဏခဏခါးစီးခံခဲ့ရတာကို သတိရမိတယ်။ အသိပညာအများကြီးရှိပြီး ဂုဏ်သိက္ခာရှိတဲ့လူတွေက သူတို့သွားတဲ့နေရာတိုင်းမှာ တခြားလူတွေရဲ့ လေးစားတာခံရတာကို မြင်တော့၊ ကျွန်မ သူတို့ကို အားကျခဲ့သလို၊ ကျွန်မမှာ အသိပညာမရှိခဲ့လို့ပဲ တခြားလူတွေရဲ့ လေးစားမှုကို မရနိုင်ခဲ့တာလို့ ယုံကြည်ခဲ့တယ်။ ဒါကြောင့် ကျွန်မသားသမီးတွေအပေါ် ကျွန်မရဲ့ မျှော်လင့်ချက်တွေ ထားခဲ့တယ်။ ကျွန်မကိုယ်တိုင် မဖြည့်ဆည်းနိုင်ခဲ့တဲ့ အိမ်မက်တွေကို အကောင်အထည်ဖော်ဖို့ သူတို့အတွက် ဆန္ဒရှိနေခဲ့တယ်။ ဒီအတွက်၊ ကျွန်မရဲ့ အချိန်ရှိသမျှကို ကုန်ဆုံးပြီး အကြွင်းမဲ့ ပေးဆပ်ခဲ့တယ်၊ ခါးသီးပြီး ပင်ပန်းနွမ်းနယ်တဲ့ ဘဝကို နေထိုင်နေခဲ့သလို၊ နာကျင်မှုနဲ့ ညှဉ်းဆဲမှုတွေကို ကျွန်မသားကို ပေးခဲ့တယ်။ နောက်ပိုင်းမှာ ကျွန်မ သားက ကျော်ကြားမှုနဲ့ အကျိုးအမြတ်တွေ ရခဲ့ပေမဲ့၊ ဘုရားဆီကနေ ဝေးသွားခဲ့ပြီး ဘုရားရဲ့ နောက်ဆုံးသောကာလ ကယ်တင်ခြင်းကို ဆုံးရှုံးခဲ့တယ်။ အခု ကျွန်မ နားလည်သွားတယ်။ ကျော်ကြားမှုနဲ့ အကျိုးအမြတ်ကို ကျွန်မရဲ့ လိုက်စားမှုက ကျွန်မကိုယ်တိုင်အပေါ်နဲ့ ကျွန်မသားအပေါ် စာတန်ထားရှိတဲ့ မမြင်နိုင်တဲ့ အချုပ်အနှောင်တစ်မျိုးပဲ။ စာတန်က ကျွန်မတို့ကို သွေးဆောင်ပြီး အမြင်မှားစေဖို့အတွက် ကျော်ကြားမှုနဲ့ အကျိုးအမြတ်ကို အသုံးပြုပြီး ကျွန်မတို့ကို သမ္မာတရားကို လိုက်စားဖို့ လုံးဝ မတွေးဘဲ ကျော်ကြားမှုနဲ့ အကျိုးအမြတ်အတွက်ပဲ စွဲစွဲမြဲမြဲ ကြိုးစားအောင် လုပ်ခဲ့တယ်။ ကျွန်မတို့က စာတန်ရဲ့ ထိန်းချုပ်မှုကို တစ်ဆင့်ချင်း ခံနေခဲ့ရတာပဲ။ အဲဒီအတွက် ကျွန်မတို့က ဆင်းရဲဒုက္ခခံဖို့ လိုလားနေခဲ့တယ်။ အကျိုးဆက်အနေနဲ့ ဘုရားကို ငြင်းပယ်ပြီး စာတန်ရဲ့ ဝါးမြိုခြင်းခံရတဲ့အထိ ဘုရားဆီကနေ ဝေးသထက်ဝေးသွားတယ်။ ဒါက စာတန်ရဲ့ မကောင်းတဲ့ ရည်ရွယ်ချက်နဲ့ အကြံအစည်ပဲ။ ကျွန်မအနီးအနားမှာရှိသူတွေနဲ့ပတ်သက်လို့ စဉ်းစားမိတယ်။ ကျွန်မဦးလေးရဲ့ သားက ကောလိပ်ဝင်ခွင့်ရတယ်။ ဒါပေမဲ့ သူ့မိဘတွေက နိမ့်ကျတဲ့ ဘာသာရပ်ကို ရွေးတဲ့အတွက် သူ့ကို အောက်ကျတယ်လို့ သဘောထားတယ်။ ဒါကြောင့် သူတို့ရဲ့ အဆက်အသွယ်တွေသုံးပြီး သူ့ဘာသာရပ်ကို ပြောင်းကူပေးဖို့ လူတစ်ယောက်ကို ရှာခဲ့ကြတယ်။ အကျိုးဆက်အနေနဲ့ ကလေးက ဖိအားအရမ်းခံစားရပြီး၊ သင်ခန်းစာတွေကို မလိုက်နိုင်ခဲ့သလို၊ နောက်ပိုင်းမှာ စိတ်ပင်ပန်းလွန်ဝေဒနာ ရှိခဲ့တယ်။ အခု သူ့ဘဝကိုတောင် သူ မထိန်းနိုင်ဘူး။ စာလေ့လာမှုတွေမှာ အားရစရာကောင်းအောင် မစွမ်းဆောင်ခဲ့ကြလို့ ပိုးသတ်ဆေး သောက်၊ အဆောက်အဦးတစ်ခုကနေ ခုန်ချခဲ့ကြတဲ့ တခြားကလေးတွေ အများကြီးလည်း ရှိသေးတယ်။ ဒီဝမ်းနည်းစရာ သင်ခန်းစာတွေအားလုံးက ကျွန်မကို သတိပေးချက်နဲ့ ဆုံးမမှုပေးခဲ့တယ်။ တကယ်တော့ ဘဝမှာ လူတွေ ချမ်းသာသည်ဖြစ်စေ၊ ဆင်းရဲသည်ဖြစ်စေ အားလုံး ဘုရားလက်ထဲမှာရှိတယ်။ ကျော်ကြားမှုနဲ့ အကျိုးအမြတ်က ကျွန်မတို့ကို နာကျင်မှုကနေ ချိုးဖျက်လွတ်မြောက်ခွင့် မပေးနိုင်ဘူး။ ဆင်းရဲဒုက္ခ အသူရာချောက်ထဲကိုပဲ ပို့နိုင်တယ်။ စာတန်က လူတွေကို ထိခိုက်တာကို မြင်ရတာ အရမ်းစက်ဆုပ်စရာပဲ။ တစ်ချိန်တည်းမှာ၊ ဘုရားသခင်ကို ကျေးဇူးတင်မိတယ်။ သူ့ရဲ့ ဉာဏ်အလင်းပေး၊ ဦးဆောင်၊ လမ်းပြခြင်းကတစ်ဆင့်၊ ကျွန်မရဲ့ ဆင်းရဲဒုက္ခ ရင်းမြစ်ကို ကျွန်မ ရှာတွေ့ပြီး၊ ကျော်ကြားမှုနဲ့ အကျိုးအမြတ် လိုက်စားခြင်းရဲ့ အန္တရာယ်ရှိတဲ့ အကျိုးဆက်တွေကို မြင်ခဲ့တယ်။ မဟုတ်ရင်၊ အဲဒီအရာအတွင်းမှာ ကျွန်မ ပိတ်မိနေဦးမှာ၊ ကိုယ့်ကိုယ်ကိုယ် လွတ်မြောက်စေနိုင်မှာ မဟုတ်ဘူး။ အဲဒါက လူတွေကို ကယ်တင်ဖို့ ဘုရားရဲ့ လေးနက်တဲ့ ရည်ရွယ်ချက်ကိုလည်း နားလည်စေခဲ့တယ်။ စာတန်က လှည့်စားပြီး ထိခိုက်တာကို ကျွန်မ ဆက်ခံနေလို့မရဘူး။ ကျော်ကြားမှုနဲ့ အကျိုးအမြတ်ရဲ့ အချုပ်အနှောင်တွေကနေ ကျွန်မ ချိုးဖျက်ပြီး၊ သမ္မာတရားကို လိုက်စားခြင်းနဲံ ကယ်တင်ခြင်းရရှိခြင်းလမ်းကြောင်းကို လျှောက်ချင်ခဲ့တယ်။

နောက်ပိုင်းမှာ ကိုယ့်သားသမီးတွေကို မှန်ကန်တဲ့ သွန်သင်ပဲ့ပြင်ခြင်းလမ်းကြောင်းကို ဘုရားနှုတ်ကပတ်တော်မှာ တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ- “၎င်းတို့ ငယ်ရွယ်စဉ်က သင်သည် ၎င်းတို့အား ဤသို့ မသွန်သင်ခဲ့လျှင်၊ သင်သည် ၎င်းတို့အား အခြားလူများထက်သာရန်၊ ရာထူးကြီးရရန်၊ သို့မဟုတ် ပိုက်ဆံများစွာရှာရန်၊ သို့မဟုတ် ကျော်ကြားမှု၊ အကျိုးအမြတ်နှင့် အဆင့်အတန်းနောက်သို့လိုက်ရန် သင်ကြားမပေးဘဲ မည်သည့်ဖိအားမျှမရှိဘဲ ၎င်းတို့အား ပျော်ရွှင်သောကလေးဘဝကို ပေးခဲ့လျှင်၊ သင်သည် ၎င်းတို့အား ပိုက်ဆံများစွာရှာရန်၊ များစွာ မွေ့လျော်ရန်၊ သို့မဟုတ် သင့်အား များစွာ ပြန်ပေးရန် တောင်းဆိုခြင်းမရှိဘဲ ၎င်းတို့အား ကောင်းမွန်သော၊ သာမန်လူများသာ ဖြစ်ခွင့်ပေးပြီး ၎င်းတို့ကို ကျန်းမာရန်၊ ပျော်ရွှင်ရန်၊ ရိုးရှင်းပြီး ပျော်ရွှင်သောသူဖြစ်ရန်သာ တောင်းဆိုလျှင် ဘုရားသခင်ကို သင်ယုံကြည်ပြီးနောက် သင့်တွင်ရှိသော အတွေးအမြင်အချို့ကို ၎င်းတို့ လက်ခံရန်အသင့်ဖြစ်ကောင်း ဖြစ်လိမ့်မည်။ ဤသို့ဆိုလျှင် ဘဝနှင့် လူ့အဖွဲ့အစည်းမှ ဖိအားနည်းပါးပြီး ၎င်းတို့၏ဘဝများသည် ယခုတွင် ပျော်ရွှင်ကောင်းပျော်ရွှင်နိုင်သည်။ ၎င်းတို့သည် ကျော်ကြားမှုနှင့် အကျိုးအမြတ်ကို မရရှိခဲ့သော်လည်း အနည်းဆုံးအနေဖြင့် ၎င်းတို့၏ စိတ်နှလုံးသည် ပျော်ရွှင်လိမ့်မည်။ ငြိမ်သက်လိမ့်မည်။ ငြိမ်းချမ်းလိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၉)) ကိုယ့်သားသမီးတွေကို မှန်ကန်တဲ့ သွန်သင်ပဲ့ပြင်မှု လမ်းကြောင်းကို ဘုရားနှုတ်ကပတ်တော်က ထောက်ပြတယ်။ ကိုယ့်သားသမီးတွေကို သွန်သင်ပဲ့ပြင်ရာမှာ၊ သူတို့အနေနဲ့ အသိပညာ၊ အဆင့်အတန်း၊ ကျော်ကြားမှု၊ အကျိုးအမြတ်၊ အဆင့်တွေကတစ်ဆင့် တက်တာ သို့မဟုတ် ငွေရှာတာတွေကို လိုက်စားဖို့ မတောင်းဆိုရဘူး။ သူတို့ သားသမီးတွေက ပျော်ရွှင်၊ ကျန်းမာတဲ့ ဘဝတွေကို နေထိုင်ဖို့၊ ဖိအားကင်းပြီး လွတ်လပ်၊ လွတ်မြောက်ဖို့ မျှော်လင့်သင့်တယ်။ ဘုရားနှုတ်ကပတ်တော်တွေကနေ၊ ဘုရားအလိုတော်ကိုလည်း ကျွန်မ နားလည်ခဲ့တယ်။ ကျွန်မကလေးတွေနဲ့ ကျွန်မတို့အားလုံးက ဖန်ဆင်းခံတွေဖြစ်ပြီး ကျွန်မတို့ ကံကြမ္မာက ဘုရားလက်ထဲမှာ ရှိတယ်။ ကျွန်မတို့ ဘဝတွေရဲ့ ကံကြမ္မာနဲ့ လျှောက်သင့်တဲ့ လမ်းကြောင်းက ဘုရားရဲ့ အချုပ်အခြာအာဏာနဲ့ အစီအစဉ်အောက်မှာ ရှိတယ်။ ဒါက ကျွန်မတို့ဘာသာ ထိန်းချုပ်နိုင်တဲ့အရာတစ်ခု မဟုတ်ဘူး။ သူတို့ရဲ့ ကံကြမ္မာကိုလည်း ကျွန်မ မပြောင်းလဲနိုင်ဘူး။ ကျွန်မ လုပ်နိုင်သမျှက ကျွန်မကလေးတွေအတွက် ဆုတောင်းဖို့ပဲ။ ပြီးတော့ သူတို့ ပြန်လာတဲ့အခါ သူတို့ကို ဘုရားနှုတ်ကပတ်တော်တွေ ဖတ်ပေးနိုင်တယ်။ အဆုံးမှာ ဘုရားရှေ့ သူတို့ လာနိုင်၊ မလာနိုင်ဆိုတာကတော့ ဘုရားရဲ့သဘောအတိုင်းပါပဲ။ ကျွန်မကိုယ်ပိုင်တာဝန်နဲ့ ဝတ္တရားကို ဖြည့်ဆည်းပြီး လုပ်သင့်တာကို ကောင်းကောင်း လုပ်ဖို့ပဲ လိုတယ်။ အမှုအရာတွေအပေါ် ကျွန်မရဲ့ ရှုထောင့် အတော်အတန် ပြောင်းသွားပြီ။ ဒါက ဘုရားနှုတ်ကပတ်တော်တွေကြောင့် ရရှိတဲ့ ရလဒ်ပါပဲ။ အခု၊ သမ္မာတရားကိုပဲ ကျွန်မ လိုက်စားပြီး ဘုရားနှုတ်ကပတ်တော်တွေနဲ့ပဲ အသက်ရှင်ချင်တယ်။ ဒီလိုနဲ့ ကိုယ့်တာဝန်ကို ဖြည့်ဆည်းချင်ပါတယ်။ ဒါက အဓိပ္ပာယ်နဲ့ တန်ဖိုးရှိတဲ့ တစ်ခုတည်းသော ဘဝပဲ။ ဘုရားသခင်ကို ကျေးဇူးတင်ပါတယ်။


၁၁။ ကြီးကြပ်မှုကို လက်ခံခြင်းက ကျွန်မကို ကူညီခဲ့ပုံ

ရှမ်းရီ ဂျပန်နိုင်ငံ

အဖွဲ့နှစ်ဖွဲ့ရဲ့ ဧဝံဂေလိအလုပ်အတွက် ကျွန်မ တာဝန်ရှိခဲ့တယ်။ မကြာခင်တုန်းက၊ တချို့ ညီအစ်ကို မောင်နှမတွေက လက်တွေ့အလုပ်မလုပ်သလို သူတို့တာဝန်မှာ ဖြစ်သလိုလုပ်ကြလို့ အထုတ်ခံခဲ့ရတယ်။ ကျွန်မ ကြောက်သလိုဖြစ်သွားတယ်။ စဉ်းစားနေမိတာက တကယ့်အလုပ် သေချာလုပ်ပြီး လက်တွေ့ ပြဿနာတွေကို ဖြေရှင်းရမယ်၊ မဟုတ်ရင် ကျွန်မလည်း အထုတ်ခံရမယ်လို့ပေါ့။ တစ်ခါ စုဝေးပွဲတစ်ခုမှာ၊ ခေါင်းဆောင်က မေးတယ်၊ “တခြား အသင်းတော်တွေကနေ လတ်တလော ရွှေ့ပြောင်းခံရတဲ့ ညီအစ်ကို မောင်နှမတွေကို စည်းမျဉ်းတွေနဲ့ ပတ်သက်ပြီး မိတ်သဟာယပြုပြီးပြီလား”တဲ့။ ကျွန်မ အံ့ဩသွားတယ်။ အဲဒါမှ ပြဿပဲ။ သူတို့ကို စည်းမျဉ်းတွေ မဟုတ်ဘဲ၊ အလုပ်စီးဆင်းပုံကိုပဲ ပြောရသေးတာလေ။ ခေါင်းဆောင်ကို ဘာပြောသင့်လဲ။ သူတို့နဲ့ မိတ်သဟာယ မဖွဲ့ရသေးဘူးလို့ ပြောရင်၊ တကယ့်အလုပ်ကို ပြီးအောင်မလုပ်ဘူးလို့ သူ ပြောမလား။ ဒါပေမဲ့ သူတို့နဲ့ မိတ်သဟာယဖွဲ့ပြီးပြီလို့ ပြောရင် မှန်မှာ မဟုတ်ဘူးလေ။ အပြစ်ရှိသလိုမျိုး ခံစားရပြီး ထစ်ထစ် ငေါ့ငေါ့ ပြောလိုက်တယ်။ “သူတို့ချို့တဲ့တာကို မူတည်ပြီး နည်းနည်း မိတ်သဟာယပြုပြီးပြီ”လို့။ ခေါင်းဆောင်က ချက်ချင်း ပြန်ပြောတယ်၊ “သူတို့နဲ့ စည်းမျဉ်းတွေအကြောင်း မမျှဝေရင်၊ သူတို့တာဝန်မှာ ဦးတည်ချက် ရှိမှာ မဟုတ်ဘူး။ အဲဒီလိုနဲ့ ရလဒ်ကောင်းတွေ ရ နိုင်မလား။ ဒီညီအစ်ကို မောင်နှမတွေကို ပြုစုပျိုးထောင်ပေးတာကို ကျွန်မတို့ အာရုံစိုက်ရမယ်”တဲ့။ ကျွန်မပြဿနာကို ခေါင်းဆောင်က ထောက်ပြတော့၊ ကျွန်မမျက်နှာ ပူနေတာ ခံစားလို့ရတယ်။ အဲဒီနောက်မှာ ကျွန်မကို သူ ဘာများထင်မလဲလို့ တွေးနေမိတယ်၊ အဲဒီလို အခြေခံကျတဲ့ အလုပ်ကိုတောင် မပြီးစီးဘူးဆိုတော့ လက်တွေ့အလုပ်ကို ကျွန်မ မလုပ်တဲ့သဘောပဲလို့ သူတွေးမလားဆိုပြီးပေါ့။

မကြာခင်မှာ၊ ကျွန်မတာဝန်ယူတဲ့ အဖွဲ့တွေထဲက တစ်ဖွဲ့က ဖြစ်ထွန်းမှု စဆုတ်ယုတ်လာပြီး၊ အဲဒီအချိန် ကျွန်မအလုပ်မှာ ပြဿနာ နည်းနည်း ဖြစ်ပေါ်လာတယ်။ အဲဒီလိုသာ ဆက်ဖြစ်ရင် ကျွန်မတို့ အလုပ် ထိရောက်မှု ထိခိုက်မှာကို ခေါင်းဆောင်က တွက်ဆမိတယ်၊ ဒါကြောင့် ကျွန်မတာဝန်ယူတဲ့ အဖွဲ့နှစ်ဖွဲ့ကနေ တစ်ဖွဲ့ကို လျှော့ချလိုက်တယ်။ အဲဒီသတင်းကြားတော့ ကျွန်မ တကယ် စိတ်ညစ်သွားတယ်။ ကျွန်မက လက်တွေ့အလုပ် မလုပ်တဲ့သူလို့ ခေါင်းဆောင်က ထင်သွားတာ များလားလို့ တွေးမိတယ်။ မဟုတ်ရင်၊ ကျွန်မတာဝန်တွေရဲ့ နယ်ပယ်ကို သူ လျှော့ချမှာ မဟုတ်ဘူးလေ။ ခုတစ်လော ကျွန်မအလုပ်ကို သူက အများကြီး လိုက်ကြည့်နေခဲ့တာ။ ကျွန်မက တာဝန်မှာ အလုပ်ကြိုးစားမနေဘူး၊ အားကိုးလို့ မရဘူးလို့ သူတွေးခဲ့တာလား။ ကျွန်မရဲ့ နောက်ထပ် အမှားတွေကို သူရှာတွေ့ရင် ကျွန်မကို ထုတ်မှာလား။ အဲဒီအချိန် အတောအတွင်းမှာ၊ ကျွန်မတို့ စုဝေးပွဲကို ခေါင်းဆောင်က လာတက်မယ်ဆိုတာ ကြားတိုင်း၊ ဘယ်မေးခွန်းမျိုး သူမေးမယ်၊ ဘယ်အလုပ်ကို သူ လိုက်ကြည့်မယ်ဆိုတာတွေကို ကျွန်မ စပြီးတွေးဆတယ်။ ခေါင်းဆောင်က ညီအစ်ကို မောင်နှမတွေ သူတို့တာဝန်တွေမှာ အဆင်ပြေလားလို့ အကြိမ်တော်တော်များများ မေးကြတာ တွက်ဆမိလို့ စုဝေးပွဲမတိုင်ခင်မှာ အဲဒီအကြောင်းကို အပြေးသိအောင်လုပ်တယ်။ တစ်ခါတလေ ဖြေရှင်းဖို့လိုတဲ့ တခြား ပြဿနာတွေ ရှိခဲ့ပေမဲ့၊ နောက်နေ့ ခေါင်းဆောင်ရဲ့ မေးခွန်းတွေကို မဖြေနိုင်မှာဆိုတဲ့ အတွေးနဲ့ လက်တွေ့အလုပ်မလုပ်တဲ့အတွက် ဖော်ထုတ်ခံရမှာကို ကြောက်ခဲ့တယ်။ ဒါကြောင့် အရေးတကြီး ကိုင်တွယ်ဖို့ လိုတဲ့ ပြဿနာတွေကို ချောင်ထိုးထားလိုက်ပြီး၊ တခြားလူတွေကို တစ်ယောက်ပြီး တစ်ယောက် သွားဆွေးနွေးတယ်။ အချိန်နည်းနည်းကြာတော့၊ ခေါင်းဆောင် အာရုံအစိုက်ဆုံး အလုပ်တွေကို မရပ်မနား လုပ်ခဲ့ပြီး၊ နေ့တိုင်း အလုပ်များနေခဲ့ပေမဲ့ ကိုယ့်တာဝန်မှာ ပိုကောင်းတဲ့ ရလဒ်တွေ မရခဲ့ဘူး။ အမှန်တော့ ပိုဆိုးအောင် လုပ်နေခဲ့တာ။ တစ်ခါ ခေါင်းဆောင်က စုဝေးပွဲတစ်ခုမှာ မေးတယ်။ “အရင်ကဧဝံဂေလိအလုပ်မှာ ဂျိုဝါနာ လုပ်တာ သိပ်ကောင်းရက်နဲ့ ဒီရက်ပိုင်း ဘာလို့ညံ့သွားတာလဲ။ အကြောင်းရင်းကို သိကြလား”တဲ့။ ကျွန်မ ကြက်သေသေသွားတယ်။ အို မဖြစ်ဘူး။ တခြားပြဿနာတွေ ကိုင်တွယ်ဖြေရှင်းတာကိုပဲ ငါ လုံးဝ အာရုံစိုက်ခဲ့တာ။ ဂျိုဝါနာက သူ့ဧဝံဂေလိအလုပ်မှာ ဘာအဆင်မပြေလဲ ငါ မသိဘူး။ အဲဒီအချိန်မှာ ခေါင်းဆောင်က ကျွန်မကို ဆက်မေးတယ်။“ဂျိုဝါနာက ဧဝံဂေလိ ဝေမျှနေချိန်မှာ ဘယ်သမ္မာတရားတွေကို မိတ်သဟာယပြုနေတယ်ဆိုတာနဲ့ လူတွေရဲ့ အယူအဆတွေကို ဖြေရှင်းပေးနေလားဆိုတာကို ညီမ စစ်ဆေးပြီးပြီလား”တဲ့။ အဲဒီမေးခွန်းမှာ ကျွန်မက ပိုလို့တောင် လန့်သွားတယ်။ အဲဒီအကြောင်း မမေးခဲ့ရသေးဘူးလေ။ ကျွန်မ ဘာလုပ်သင့်လဲ။ ကျွန်မ မပြောနိုင်ရင်၊ ဂျိုဝါနာရဲ့ အလုပ်ကို ကျွန်မ လိုက်ကြည့်မနေခဲ့ဘူး၊ သူ့ပြဿနာတွေကို အချိန်မီ သိရှိပြီး ဖြေရှင်းမပေးခဲ့ဘူး၊ အဲဒါကြောင့် သူ့ရဲ့ ဖြစ်ထွန်းမှုက ဆုတ်ယုတ်နေတာပဲလို့ ခေါင်းဆောင်က ထင်ချင်ထင်သွားမှာပဲလို့ပေါ့။ ဂျိုဝါနာဆီ ကျွန်မ ချက်ချင်း စာပို့လိုက်ပေမဲ့၊ သူက မမြင်ခဲ့ဘူး။ ကျွန်မ အရမ်းသောကရောက်ပြီး လက်ဖဝါးတွေ ချွေးထွက်နေတယ်။ နောက်တော့ သူ မိတ်သဟာယပြုနေတာကို ဂျိုဝါနာက ပြောပြခဲ့တာ ကျွန်မ ရုတ်တရက် တွေးမိသွားလို့ ခေါင်းဆောင်ကို ချက်ချင်း ပြောလိုက်တယ်။ သူ ဘာမှထပ်မပြောတော့သလို၊ နောက်ဆုံး ကျွန်မရဲ့ စိုးရိမ်သောက တည်ငြိမ်သွားတယ်။ ခဏတော့၊ ခေါင်းဆောင်ဆီက စာရဖို့ ကျွန်မ လန့်နေခဲ့တယ်။ တစ်ခါတလေ စုဝေးပွဲမတိုင်ခင်ညမှာ ကောင်းကောင်းတောင် မအိပ်နိုင်ခဲ့ဘူး။ ကျွန်မ မရပ်မနား တွေးနေမိတယ်၊ ခေါင်းဆောင်က ဘာများမေးမလဲ။ ဘယ်လို ဖြေရမလဲ။ စုဝေးပွဲအချိန် ရောက်တဲ့အခါ ပိုလို့တောင် စိတ်လှုပ်ရှားနေခဲ့တယ်။ အလုပ်မှာ ပိုများတဲ့ ပြဿနာတွေ ပေါ်လာရင် ကျွန်မ အထုတ်ခံရမှာကို စိုးရိမ်ခဲ့တယ်။ စုဝေးပွဲတိုင်းမှာ အိုးနင်းခွက်နင်း ကျော်ဖြတ်နိုင်ခဲ့ပေမဲ့၊ စိတ်ထဲမှာ စိတ်ဆင်းရဲနေခဲ့ပြီး ကျွန်မအတွက် တကယ်ပင်ပန်းရတယ်။ ကိုယ့်တာဝန်မှာ ဘာအားအင်မှ မရှိခဲ့သလို၊ တခြားလူတွေရဲ့ အလုပ်မှာ ပြဿနာတွေ ပေါ်လာပြီး သူတို့ ဖြစ်ထွန်းမှု ကျဆင်းရင်၊ ကျွန်မ ဖြေရှင်းချင်စိတ်မရှိခဲ့ဘူး။ အဲဒီအချိန်မှာ ကျွန်မ အခြေအနေ မကောင်းမှန်း သိလိုက်တယ်။ ဆုတောင်းရှာဖွေခြင်းနဲ့ ဘုရားရှေ့ကို ကျွန်မ အမြန်သွားတယ်။ “ဘုရားသခင်၊ ခေါင်းဆောင်က ကျွန်မအလုပ်ကို ကြီးကြပ်မှာ ကျွန်မ တကယ် လန့်မိတယ်။ ပြဿနာတွေ ပေါ်ရင် ကျွန်မ အထုတ်ခံလိုက်ရမှာ စိုးရိမ်မိပါတယ်။ အဲဒါ မှန်တဲ့ ရှုထောင့်အမြင် မဟုတ်မှန်း ကျွန်မ သိပါတယ်။ ကိုယ့်ကိုယ်ကို သုံးသပ်ပြီး သိချင်ပါတယ်။ ကျေးဇူးပြုပြီး လမ်းပြပါ”လို့ပေါ့။

နောက်တော့ ဝတ်ပြုဆုတောင်းရာမှာ စာတစ်ပိုဒ်ဖတ်ခဲ့တယ်။ “ဘုရားအိမ်တော်သည် လူတို့ကို မျှတစွာ ဆက်ဆံနိုင်ကြောင်း လူအချို့က မယုံကြည်ကြပေ။ ဘုရားသခင်သည် သူ၏အိမ်တွင် ကြီးစိုးကြောင်း၊ သမ္မာတရားက ထိုနေရာတွင် ကြီးစိုးကြောင်း ၎င်းတို့က မယုံကြည်ကြပေ။ လူတစ်ယောက်က မည်သည့်တာဝန်ကိုမဆို ထမ်းဆောင်ပါစေ ထိုတာဝန်ထဲ၌ ပြဿနာတစ်ခုပေါ်လာလျှင် ဘုရားအိမ်တော်သည် ထိုတာဝန်ကို ထမ်းဆောင်ခွင့်ပေးသည့် ထိုသူ၏ အဆင့်အတန်းကို ဖယ်ရှားပစ်ပြီး ထိုသူကို အဝေးသို့ ပို့လျက်၊ သို့မဟုတ် အသင်းတော်မှ ဖယ်ရှင်းပစ်ခြင်းပင် ပြုလျက် ချက်ချင်း ကိုင်တွယ်ဖြေရှင်းသည်ဟု ၎င်းတို့က ယုံကြည်ကြသည်။ ဤသည်မှာ အမှန်တကယ်ဖြစ်သည့်ပုံစံ ဟုတ်သလော။ သေချာပေါက် မဟုတ်ပေ။ ဘုရားအိမ်တော်သည် သမ္မာတရားစည်းမျဉ်းများနှင့်အညီ လူတိုင်းကို ဆက်ဆံသည်။ ဘုရားသခင်သည် လူတိုင်းကို ဆက်ဆံရာတွင် ဖြောင့်မတ်၏။ သူသည် ဖြစ်ရပ်တစ်ခုတည်းတွင် လူတစ်ယောက်က မည်သို့ပြုမူသည်ကိုသာ ကြည့်ခြင်းမရှိပေ။ လူတစ်ယောက်၏ သဘာဝနှင့် အနှစ်သာရ၊ ထိုသူ၏ ရည်ရွယ်ချက်၊ ထိုသူ၏ သဘောထားကို သူကြည့်သည်။ အထူးသဖြင့် လူတစ်ယောက်သည် အမှားတစ်ခုလုပ်သောအခါ သမ္မာတရားကို နားလည်လာပြီး မိမိကိုယ်ကို ရွံမုန်းလာကာ အမှန်တကယ် နောင်တရလာနိုင်သည်အထိ မိမိကိုယ်ကို သုံးသပ်နိုင်သလော၊ နောင်တရသလော၊ ဘုရားသခင်၏ နှုတ်ကပတ်တော်များနှင့် ယှဉ်ပြီး ပြဿနာ၏ အနှစ်သာရကို ထိုးထွင်းသိမြင်နိုင်သလောဆိုသည်တို့ကို သူကြည့်သည်။...ငါ့ကို ပြောလော့။ အမှားတစ်ခု လုပ်ထားသည့် လူတစ်ယောက်သည် အမှန်တကယ် နားလည်နိုင်စွမ်းရှိပြီး နောင်တရလိုစိတ်ရှိလျှင် ဘုရားအိမ်တော်က ထိုသူကို ထိုအခွင့်အရေးမပေးဘဲ နေမည်လော။ ဘုရားသခင်၏ နှစ်ခြောက်ထောင် စီမံခန့်ခွဲမှု အစီအစဉ်သည် အဆုံးသို့ ရောက်လာနေပြီ ဖြစ်သည်နှင့်အညီ ထမ်းဆောင်ရန်လိုသည့် တာဝန်များစွာရှိသည်။ ကြောက်စရာကောင်းသည်မှာ လူတို့သည် အသိစိတ်၊ သို့မဟုတ် ဆင်ခြင်တုံတရား မရှိသောအခါ၊ မိမိတို့အလုပ်တွင် ပျက်ကွက်သောအခါ၊ တာဝန်ထမ်းဆောင်ရန် အခွင့်အလမ်း ရသော်လည်း တန်ဖိုးထားရမှန်း မသိသောအခါ၊ သမ္မာတရားကို အနည်းငယ်မျှပင် မလိုက်စားသောအခါ၊ အကောင်းဆုံးအချိန်ကို လွန်သွားစေသောအခါတွင် ဖြစ်သည်။ ဤသည်မှာ လူတို့ကို ဖော်ထုတ်ပြနေခြင်းဖြစ်၏။ သင်သည် တာဝန်ထမ်းဆောင်ရာတွင် အဆက်မပြတ် ပေါ့ဆပြီး ဝတ်ကျေတမ်းကျေပြုလျှင်၊ ပြုပြင်ခြင်းနှင့် ကိုင်တွယ်ဖြေရှင်းခြင်းကို ရင်ဆိုင်ရသောအခါ၌ လုံးဝ နာခံခြင်းမရှိလျှင် ဘုရားအိမ်တော်က သင့်ကို အသုံးပြုကာ တာဝန်ထမ်းဆောင်ခိုင်းဦးမည်လော။ ဘုရားအိမ်တော်တွင် အုပ်စိုးသည်မှာ သမ္မာတရားဖြစ်သည်။ စာတန်မဟုတ်ပေ။ ဘုရားသခင်သည် အရာရာအပေါ် အပြီးသတ် ဆုံးဖြတ်ပိုင်ခွင့် ရှိသည်။ လူသားကို ကယ်တင်ခြင်းအမှုကို ပြုနေသည်မှာ၊ ပြဿနာများကို ဖြေရှင်းနေသည်မှာ သူပင်ဖြစ်သည်။ မည်သည့်အရာက မှန်သည်၊ မှားသည်ဟူသည့် သင်၏ စိစစ်ချက်ကို မလိုအပ်ပေ။ ကြားနာပြီး နာခံရန်သည်သာ သင့်အလုပ်ဖြစ်သည်။ ပြုပြင်ခြင်း၊ ကိုင်တွယ်ဖြေရှင်းခြင်းနှင့် ရင်ဆိုင်ရသောအခါတွင် သမ္မာတရားကို သင်လက်ခံရမည်၊ သင်၏ အမှားများကို ပြုပြင်နိုင်ရမည်။ ဤသို့ သင်လုပ်ဆောင်လျှင် ဘုရားအိမ်တော်သည် တာဝန်ထမ်းဆောင်ခွင့်ပေးသည့် သင်၏ အဆင့်အတန်းကို ဖယ်ရှားမည်မဟုတ်ပေ။ သင်သည် အထုတ်ခံရမည်ကို အစဉ် ကြောက်ရွံ့နေလျှင်၊ ဆင်ခြေများ အစဉ်ပေးလျှင်၊ သင့်ကိုယ်သင် အစဉ် ရှင်းချက်ထုတ်ပြလျှင် ဤသည်မှာ ပြဿနာဖြစ်သည်။ သမ္မာတရားကို အနည်းငယ်မျှပင် သင်လက်မခံသည်ကို အခြားလူများအား မြင်စေလျှင်၊ သင်သည် ကျိုးကြောင်းဆင်ခြင်မှု မရှိသည်ကို လူတိုင်းက မြင်သွားလျှင် သင်ဒုက္ခရောက်ပြီဖြစ်သည်။ အသင်းတော်သည် သင့်ကို မဖြစ်မနေ ကိုင်တွယ်ရလိမ့်မည်။ သင်၏တာဝန်ကို ထမ်းဆောင်ရာတွင် သမ္မာတရားကို လုံးဝ လက်မခံဘဲ ဖော်ထုတ်ခံရပြီး ထုတ်ပယ်ခံရမည်ကို အစဉ်ကြောက်ရွံ့နေလျှင် သင်၏ ဤအကြောက်တရားသည် လူ့ရည်ရွယ်ချက်နှင့် ဖောက်ပြန်ပျက်စီးသော ဆိုးယုတ်သည့် စိတ်သဘောထားဖြင့် စွန်းထင်းနေသည်။ သံသယ၊ သတိထားကာကွယ်မှုနှင့် မှားယွင်းသော အယူအဆတို့ဖြင့် စွန်းထင်းနေသည်။ ဤအရာများထဲမှ မည်သည့်အရာကမျှ လူတစ်ယောက်၌ ရှိသင့်သည့် သဘောထားမဟုတ်ပေ။ သင်၏ အကြောက်တရားနှင့် ဘုရားအပေါ် သင်၏ အထင်လွဲမှုများကိုပါ ဖြေရှင်းခြင်းအားဖြင့် စတင်ရမည်။” (နှုတ်ကပတ်တော်၊ အတွဲ (၂)၊ နောက်ဆုံးသော ကာလ ခရစ်တော်၏ ဟောပြောချက်များ၊ အပိုင်း သုံး) ဘုရားရဲ့ စိတ်သဘောထား ဒါမှမဟုတ် ဘုရားအိမ်တော်မှာ လူတွေကို ထုတ်ပယ်ခြင်းအတွက် စည်းမျဉ်းတွေကို နားမလည်လို့ အထုတ်ခံရမှာကို ကျွန်မ ကြောက်နေခဲ့မှန်း ဘုရားနှုတ်ကပတ်တော်တွေကနေ သဘောပေါက်ရတယ်။ လက်တွေ့အလုပ် မလုပ်လို့ လူတချို့ ထုတ်ပယ်ခံရတာ မြင်ပြီး၊ ကျွန်မအလုပ်မှာ ပြဿနာနည်းနည်း ရှိခဲ့တယ်ဆိုတာ သိသာတဲ့အခါ၊ ပိုများသထက်များတဲ့ ပြဿနာတွေ ပေါ်လာခဲ့ရင် ကျွန်မက လက်တွေ့ အလုပ်မလုပ်ဘူးလို့ ခေါင်းဆောင်က တွေးပြီး ကျွန်မကိုလည်း ထုတ်မှာကို စိုးရိမ်ခဲ့တယ်။ ဒါကြောင့် အထင်လွဲပြီး သတိထားတဲ့ အခြေအနေမှာ အသက်ရှင်နေခဲ့တယ်၊ ကျွန်မအလုပ်ကို ခေါင်းဆောင် စစ်ဆေးမှာ ကြောက်ခဲ့တယ်။ ဒါပေမဲ့ လက်တွေမှာတော့၊ ကျွန်မအလုပ်မှာရှိတဲ့ ပြဿနာနဲ့ အားနည်းချက်တွေ ပေါ်လာတာက မကောင်းတဲ့အရာ မဟုတ်ပါဘူး။ အဲဒါက ပြဿနာတွေကို အမြန် တွေ့ပြီး ဖြေရှင်းနိုင်စေတယ်၊ ကိုယ့်တာဝန်မှာ ထိရောက်မှုကို တိုးတက်စေတယ်။ ဒါပေမဲ့ ကျွန်မကတော့၊ သိမ်ဖျင်းပြီး သဘောထားကျဉ်းမြောင်းခဲ့တယ်။ ကျွန်မအလုပ်ကို ခေါင်းဆောင်က ကြီးကြပ်တော့၊ ကျွန်မ သူ့ကို သတိထားပြီး ကြိုတွက်ခဲ့တယ်။ ကျွန်မ လက်တွေ့အလုပ်မလုပ်ဘူး၊ အားကိုးလို့မရဘူးလို့ သူထင်မလားဆိုပြီး တွေးနေမိတယ်။ ကျွန်မကို သူ စောင့်ကြည့်နေပြီး တစ်နေ့နေ့ ထုတ်လိုက်နိုင်တယ်လို့ တွေးမိတယ်။ ကျွန်မက အကွက်ဆင်တာတွေ၊ လှည့်ကွက်တွေ အပြည့်ပဲ။ အသင်းတော်မှာ လူတွေကို ထုတ်ပယ်ဖို့ စည်းမျဉ်းတွေ ရှိတယ်။ သူတို့တာဝန်မှာ နည်းနည်း သတိမမူမိတာ၊ အမှားလေးတစ်ခုကြောင့် ဘယ်သူမှ အထုတ်ခံရမှာ မဟုတ်ဘူး။ လူတွေက နောင်တရဖို့ ဖြစ်နိုင်သမျှ များများ အခွင့်အရေးရကြပြီး၊ ပြောင်းလဲဖို့ ငြင်းရင်၊ အလုပ်ကို အပျက်သဘော သက်ရောက်ရင်၊ သူတို့ အထုတ်ခံရမှာပဲ။ တချို့ ညီအစ်ကို မောင်နှမတွေက သူတို့တာဝန်မှာ သတိမမူတာတွေ၊ ပြဿနာတွေရှိပေမဲ့၊ သူတို့ကို ခေါင်းဆောင်က မထုတ်ပယ်ခဲ့တာ ကျွန်မ မြင်လို့ရတယ်။ သူတို့ကို ပံ့ပိုးဖို့ အကောင်းဆုံးလုပ်ပြီး စည်းမျဉ်းတွေနဲ့ပတ်သက်လို့ မိတ်သဟာယပြုပေးခဲ့တယ်။ အဲဒီနောက် အမြဲစိစစ်မှုနဲ့ ပြောင်းလဲမှုက တစ်ဆင့်၊ တာဝန်တွေမှာ သူတို့လုပ်တာ ပိုပိုပြီး ကောင်းလာကြတယ်။ တချို့ ညီအစ်ကို မောင်နှမတွေရဲ့ အစွမ်းအစက အလုပ်နဲ့ မကိုက်ဘူး။ ဒါကြောင့် အသင်းတော်က သူတို့စွမ်းရည်နဲ့အညီ သင့်တော်တဲ့ တာဝန်စီစဉ်ပေးတယ်။ အဲဒါ ထင်ရာမြင်ရာ ထုတ်ပယ်တာ မဟုတ်ဘူး။ လက်တွေ့အလုပ်မလုပ်တဲ့အတွက် လူတချို့ ထုတ်ပယ်ခံခဲ့ရပေမဲ့၊ အချိန်တစ်ခုကြာ ကိုယ့်ကိုယ်ကိုယ် သုံးသပ်ပြီး စစ်မှန်တဲ့ နောင်တ ရပြီးတဲ့နောက်မှာ၊ သူတို့ကို အသင်းတော်က ပြန်မြှင့်တင်ပြီး အသုံးပြုမှာပဲ။ တာဝန်မှာ ပြဿနာတွေ ပေါ်လာတာ ကြောက်စရာလုံးဝ မဟုတ်ဘူး။ အရေးကြီးဆုံးက သမ္မာတရားကို လက်ခံနိုင်ပြီး ကိုယ့်ပြဿနာတွေကို သုံးသပ်နိုင်တာ၊ ပြီးတော့ အစစ်အမှန် နောင်တရပြီး ပြောင်းလဲနိုင်တာပဲ။ ကျွန်မရဲ့ သွေဖည်မှုနဲ့ အမှားတွေကြောင့် ခေါင်းဆောင်က မထုတ်ပယ်ခဲ့တာ တွေ့ရတယ်၊ ဒါကြောင့် သူ့ကို ကျွန်မ သတိမထားသင့်၊ အထင်မလွဲသင့်ဘူး။ ကျွန်မပြဿနာတွေကို အကျဉ်းချုပ်ပြီး သုံးသပ်သင့်သလို အပြောင်းအလဲတချို့ လုပ်သင့်တယ်။ အဲဒီနောက်မှာ ဘုရားရှေ့ကို ဆုတောင်းခြင်းနဲ့ လာပြီး၊ ကျွန်မ ထုတ်ခံရသည်ဖြစ်စေ၊ အထုတ်မခံရသည်ဖြစ်စေ ဘုရားရဲ့ အစီအစဉ်တွေကို နာခံဖို့ ကိုယ့်တာဝန်ကို ရိုးရိုးသားသား လုပ်ဖို့ အသင့်ပဲ။ ဆုတောင်းပြီးတဲ့နောက်မှာ အများကြီး အေးချမ်းသွားတယ်။

နောက်ပိုင်းမှာ၊ ကျွန်မအခြေအနေကို ညီအစ်မတစ်ယောက်နဲ့ မိတ်သဟာယမှာ ဖွင့်ပြောခဲ့တယ်။ ကြီးကြပ်မှုကိုလက်ခံခြင်းနဲ့ ပတ်သက်တဲ့ ဘုရားနှုတ်ကပတ်တော်တချို့ ဖတ်ဖို့ သူ အကြံပေးတယ်။ ဒါကို ဘုရားနှုတ်ကပတ်တော်မှာ ဖတ်ခဲ့ရတယ်။ “သင့်အား စောင့်ကြည့်လေ့လာရန်၊ ကြီးကြပ်ရန်၊ စစ်ဆေးရန် ဘုရားအိမ်တော်ကို သင်အခွင့်ပေးနိုင်လျှင် အလွန်ကောင်းသောအရာဖြစ်သည်။ သင့်တာဝန်ကို ထမ်းဆောင်ရာတွင်၊ သင်၏ တာဝန်ကို ကျေနပ်ဖွယ်ရာ ထမ်းဆောင်ပြီး ဘုရားအလိုတော်ကို ဖြည့်ဆည်းခြင်းတွင် ယင်းက သင့်အတွက် အထောက်အကူ ဖြစ်သည်။ ယင်းသည် မကောင်းသည့်အချက် လုံးဝ မရှိဘဲ လူတို့ကို အကျိုးပြုပြီး ကူညီပေး၏။ ဤအရာနှင့် စပ်လျဉ်းသည့် စည်းမျဉ်းများကို လူတစ်ယောက်က နားလည်သွားသည်နှင့် ထိုသူသည် ခေါင်းဆောင်များ၊ အမှုဆောင်များ၊ ဘုရားသခင်ရွေးချယ်ထားသော လူများ၏ ကြီးကြပ်မှုကို အတိုက်အခံဖြစ်သော၊ ခုခံသော ခံစားချက်တစ်ခုတလေ မရှိသင့်တော့သလော၊ သို့မဟုတ် ရှိသင့်သလော။ သင်သည် ရံဖန်ရံခါ စစ်ဆေးခံရခြင်း၊ စောင့်ကြည့်ခံရခြင်း ရှိနိုင်ပြီး သင်၏ အလုပ်သည်လည်း စောင့်ကြည့်ခံရနိုင်သည်။ သို့သော် ဤသည်မှာ ပုဂ္ဂိုလ်ရေးကို ထိပါးသည်ဟု မှတ်ယူရမည့်အရာ မဟုတ်ပေ။ အဘယ်ကြောင့်နည်း။ အဘယ်ကြောင့်ဆိုသော် ယခုတွင် သင်၏ အလုပ်များ၊ သင်ထမ်းဆောင်သော တာဝန်နှင့် သင်လုပ်ဆောင်သော မည်သည့်အလုပ်မဆိုသည် မည်သူတစ်ဦးတစ်ယောက်မျှ၏ အတွင်းရေးကိစ္စများ၊ သို့မဟုတ် ကိုယ်ရေးကိုယ်တာအလုပ် မဟုတ်ပေ။ ယင်းတို့သည် ဘုရားအိမ်တော်၏ အလုပ်နှင့် ဆက်စပ်နေပြီး ထိုအလုပ်၏ တစ်စိတ်တစ်ပိုင်းနှင့် ဆက်နွှယ်နေသည်။ ထို့ကြောင့် တစ်စုံတစ်ယောက်သည် အချိန်အနည်းငယ်သုံး၍ သင့်ကို စောင့်ကြည့်စစ်ဆေးသည့်အခါ၊ သို့မဟုတ် လေ့လာသည့်အခါ၊ သို့မဟုတ် အသေးစိတ်မေးခွန်းများ မေးသောအခါတွင်လည်းကောင်း၊ တစ်ခါတစ်ရံတွင် ၎င်းတို့၏ သဘောထားသည်ပင် အနည်းငယ် ကြမ်းတမ်းသောအခါ၊ သင့်ကို အနည်းငယ် ကိုင်တွယ်ဖြေရှင်းပြီး ပြုပြင်သောအခါ၊ ပဲ့ပြင်ဆုံးမပြီး အပြစ်တင်သောအခါတွင်လည်းကောင်း ဤအရာအားလုံးတို့သည် ဘုရားအိမ်တော်၏ အလုပ်အပေါ်တွင် ၎င်းတို့၌ သိတတ်မှုရှိသော၊ တာဝန်သိတတ်သော သဘောထားတစ်ခု ရှိသောကြောင့်ဖြစ်သည်။ ဤအပေါ်တွင် သင်သည် အပျက်သဘောဆောင်သော အတွေးများ၊ သို့မဟုတ် ခံစားချက်များ မရှိသင့်ပေ။” (နှုတ်ကပတ်တော်၊ အတွဲ (၄)၊ ခေါင်းဆောင်များနှင့် အမှုဆောင်များ၏ တာဝန်များ) ဘုရားနှုတ်ကပတ်တော်ကို ဖတ်ရတာ ဉာဏ်အလင်းပေးသလိုမျိုးပါပဲ။ ကျွန်မတို့အလုပ်တာဝန်တွေက ကိုယ်ရေးကိုယ်တာ ကိစ္စတွေ မဟုတ်ဘူး။ အဲဒါတွေက အသင်းတော်အလုပ်နဲ့ ညီအစ်ကို မောင်နှမတွေရဲ့ အသက်ဝင်ရောက်မှုပါတဲ့ အရေးကြီး ကိစ္စတွေပဲ။ ခေါင်းဆောင်နဲ့ အမှုဆောင်တွေက ကျွန်မတို့တာဝန်ကို ကြီးကြပ် စစ်ဆေးတဲ့အခါ၊ လုပ်သင့်တာကို လုပ်နေကြတာပဲ။ ကျွန်မတို့တာဝန်အတွက် အကျိုးရှိသလို၊ အသင်းတော်အလုပ်အတွက်လည်း အကျိုးရှိတယ်။ လူတိုင်းမှာ ဖောက်ပြန်ပျက်စီးတဲ့ စိတ်သဘောထားရှိတယ်။ သမ္မာတရား မရခင်မှာ၊ ကျွန်မတို့ အသက်စိတ်သဘောထား မပြောင်းလဲခင်မှာ၊ ကျွန်မတို့က အားမကိုးထိုက်၊ မယုံကြည်ထိုက်ဘူး။ ကျွန်မတို့ ကြီးကြပ်မခံရရင်၊ အချိန်မရွေး ကိုယ့်သဘောအတိုင်းလုပ်ဖို့ များတယ်။ ကျွန်မတို့တာဝန်မှာ ထင်ရာလုပ်ပြီး လှည့်စားတတ်မှာဖြစ်သလို၊ အသင်းတော်အလုပ်ကို နှောင့်ယှက်ဖို့ ကိစ္စတွေ လုပ်မိမှာ။ ဒါကြောင့်၊ အလုပ်ကို ခေါင်းဆောင်တွေ ကြီးကြပ်တာက တာဝန်မှာ ကူညီဖို့ဖြစ်ပြီး၊ အသင်းတော်အလုပ် တိုးတက်ဖို့အတွက် ဖြစ်တယ်။ အရင်က အဖွဲ့သားအသစ်တွေနဲ့ ဧဝံဂေလိ ဖြန့်ဝေခြင်း စည်းမျဉ်းတွေ မမျှဝေဘူးလို့ ခေါင်းဆောင်က ပြောတုန်းက ကျွန်မတာဝန်မှာ သွေဖည်မှု တကယ်ရှိခဲ့မှန်း သတိရမိတယ်။ ကိုယ့်တာဝန်မှာ တိုးတက်မှုလုပ်ဖို့ ကျွန်မ စဉ်းစားမနေခဲ့ဘဲ၊ ရှိနေမြဲအတိုင်း ကျေနပ်ခဲ့တယ်။ ဒါကြောင့် အလုပ်နဲ့ အကျွမ်းမဝင်တဲ့ ညီအစ်ကို မောင်နှမတွေကို ဖြည်းဖြည်းချင်း သင်ပေးလို့ရမယ်၊ ပြီးတော့ အလုပ်ထဲက ထိရောက်မှုကို ထိခိုက်မှာ မဟုတ်ဘူးလို့ တွေးခဲ့တယ်။ ကျွန်မတာဝန်အပေါ် ရှိခဲ့တဲ့ အဲဒီသဘောထားက တကယ်ကို ဘုရားအတွက် စက်ဆုပ်စရာဖြစ်ပြီး၊ မပြောင်းလဲရင်၊ အချိန်ကြာလာတာနဲ့ အသင်းတော်အလုပ်ကို ဟန့်တားရုံမက၊ ကျွန်မကိုယ်ပိုင် အသက်ဝင်ရောက်မှုကိုလည်း ထိခိုက်စေမှာပဲ။ ဒီပြဿနာကို ခေါင်းဆောင်က သတိထားမိပြီး ထောက်ပြတော့၊ ချက်ချင်း ကိုယ့်ကိုယ်ကိုယ် သုံးသပ်ဖို့၊ ကိုယ့်အမှားတွေကို ပြင်ဖို့ အခွင့်အရေး ရှိခဲ့တယ်။ အဲဒါက အရမ်းကို အထောက်အကူ ဖြစ်ခဲ့တယ်။ ကျွန်မအလုပ်ကို ခေါင်းဆောင်က စစ်ဆေးတဲ့အခါတိုင်းမှာ၊ ကျွန်မ ပုံမှန် မမြင်တဲ့ ပြဿနာတချို့ကို သူ ထောက်ပြခဲ့တယ်။ အဲဒီလိုနဲ့ ကျွန်မအလုပ်က ပြဿနာ တော်တော်များများ မနှောင့်နှေးဘဲ ပြေလည်သွားပြီး၊ ကျွန်မ လက်တွေ့လုပ်ဖို့ လမ်းကြောင်းနဲ့ တာဝန်မှာ ဦးတည်ချက် ရှိခဲ့တယ်။ အဲဒါအားလုံး နားလည်ပြီးတဲ့နောက်မှာ၊ အရမ်းမိုက်မဲတယ်လို့ ခံစားရပြီး နောင်တအပြည့်ဖြစ်ခဲ့တယ်။ ကိုယ့်အလုပ်ထဲက အမှားတွေကို ခေါင်းဆောင်နဲ့ ဆန္ဒအလျောက် မျှဝေနိုင်ခဲ့ရင်၊ ဒီပြဿနာတွေကို အရင်က ဖြေရှင်းနိုင်ခဲ့တာ ကြာပြီပေါ့၊ ပြီးတော့ ကျွန်မတို့ ဧဝံဂေလိအလုပ်က ထိခိုက်မှာ မဟုတ်တော့ဘူး။

နောက်ပိုင်းမှာ ကိုယ့်ကိုယ်ကိုယ် သုံးသပ်တယ်။ ခေါင်းဆောင်ရဲ့ ကြီးကြပ်မှု၊ အထုတ်ခံရမှာကို ကျွန်မ ဘာလို့ အမြဲကြောက်တာလဲ။ ပြဿနာရဲ့ ရင်းမြစ်က ဘာလဲပေါ့။ ဝတ်ပြုဆုတောင်းရာမှာ ဘုရားနှုတ်ကပတ်တော်တစ်ပိုဒ် ဖတ်တယ်။ “သင်တို့သည် ခေါင်းဆောင်တစ်ဦး၊ သို့မဟုတ် အမှုဆောင်တစ်ဦးဖြစ်လျှင်၊ ဘုရားအိမ်တော်က သင်တို့၏အလုပ်အား မေးခွန်းထုတ်ပြီး ကြီးကြပ်သည်ကို သင်တို့ ကြောက်သလော။ ဘုရားအိမ်တော်သည် သင်တို့၏အလုပ်၌ ပျက်ယွင်းခြင်းများနှင့် အမှားများကို ရှာဖွေတွေ့ရှိပြီး သင်တို့အား ကိုင်တွယ်ဖြေရှင်းမည်ကို သင်တို့ ကြောက်သလော။ အထက်က သင်တို့၏ စစ်မှန်သော အစွမ်းအစနှင့် ဝိညာဉ်ရင့်ကျက်မှုတို့ကို သိကျွမ်းသွားပြီးသည့်နောက် သူသည် သင်တို့ကို ကွဲပြားသည့် အမြင်ဖြင့် မြင်ကာ သင်တို့ကို ရာထူးတိုးခြင်းအတွက် မစဉ်းစားမည်ကို ကြောက်သလော။...သင့်ထံ၌ အန္တိခရစ်တစ်ဦး၏ စိတ်သဘောထားရှိကြောင်း သိလျက်နှင့်၊ ယင်းကို အဘယ်ကြောင့် မရင်ဆိုင်ရဲသနည်း။ သင်သည် ယင်းကို အဘယ်ကြောင့် ပွင့်လင်းစွာ ချဉ်းကပ်၍ ‘အထက်က ကျွန်ုပ်၏ အလုပ်အကြောင်း မေးမြန်ပါက၊ ကျွန်ုပ်သိသမျှကို ပြောမည်။ ပြီးလျှင် ကျွန်ုပ်ပြုခဲ့သည့် ဆိုးသောအရာများထင်ရှားလာကာ၊ သူ သိသွားသည်နှင့်တစ်ပြိုင်နက် အထက်က ကျွန်ုပ်ကို မသုံးတော့ဘဲ၊ ကျွန်ုပ်၏ ဂုဏ်အဆင့်အတန်း ဆုံးရှုံးရပါက၊ ကျွန်ုပ်ပြောစရာရှိသည့်အရာကို ကျွန်ုပ် ရှင်းရှင်းလင်းလင်း ပြောဦးမည်’ဟု မပြောရသနည်း။ သင်၏အလုပ်ကို ဘုရားအိမ်တော်က ကြီးကြပ်ပြီး မေးခွန်းထုတ်မည်ကို ကြောက်ခြင်းက သင်သည် သမ္မာတရားထက် သင်၏ ဂုဏ်အဆင့်အတန်းကို သင်ပိုချစ်ကြောင်း သက်သေပြလေသည်။ ဤသည်မှာ အန္တိခရစ်တစ်ဦး၏ စိတ်သဘောထား မဟုတ်သလော။ အရာအားလုံးထက် ဂုဏ်အဆင့်အတန်းကို ချစ်မြတ်နိုးခြင်းသည် အန္တိခရစ်တစ်ဦး၏ စိတ်သဘောထားဖြစ်သည်။” (နှုတ်ကပတ်တော်၊ အတွဲ (၃)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရား သို့မဟုတ် ဘုရာသခင်ကို မနာခံစေဘဲ၊ ၎င်းတို့ကိုသာ နာခံစေသည် (အပိုင်း ၂)) ကျွန်မအလုပ်ကို ခေါင်းဆောင် ကြီးကြပ်မှာကို ကြောက်ရတဲ့ ရင်းမြစ်ကို ဘုရားနှုတ်ကပတ်တော်က ဖော်ထုတ်တယ်။ ကိုယ့်အဆင့်အတန်းကို ကျွန်မ စွဲမက်လွန်းခဲ့တာပဲ။ ကျွန်မတာဝန်မှာ ပြဿနာတွေကို ခေါင်းဆောင် ရှာတွေ့သွားမယ်၊ ပြီးတော့ လက်တွေ့အလုပ်ကို ကျွန်မမလုပ်ဘူးလို့ တွေးပြီး ထုတ်မှာကို ကျွန်မ ကြောက်ခဲ့တာ။ ဒါကြောင့် ကိုယ့်အဆင့်အတန်းကို ထိန်းသိမ်းဖို့ ကိုယ့်တာဝန်မှာ ကိစ္စတွေကို ဟန်ပြအတွက်ပဲ လုပ်တယ်၊ ကျွန်မ လုပ်သင့်နေတဲ့ အရေးကြီး၊ မရှိမဖြစ်အလုပ်ကို လုပ်မနေဘဲ အပေါ်ယံအလုပ်ပဲ လုပ်ခဲ့တယ်။ အကျိုးဆက်အနေနဲ့ ဧဝံဂေလိအလုပ်က အကျိုးရှိတာ လျော့လာတယ်။ အရမ်းတစ်ကိုယ်ကောင်းဆန်ပြီး စက်ဆုပ်စရာဖြစ်ခဲ့တာပဲ။ အမှန်တော့၊ ဘုရားအတွက် အစစ်အမှန် ကြောက်ရွံ့တဲ့ စိတ်နှလုံးရှိသူတွေက အသင်းတော်အလုပ်ကို သူတို့ တာဝန်မှာ ဦးစားပေးကြတယ်။ အသင်းတော်ရဲ့ အလုပ်ကို ထိန်းသိမ်းဖို့ဆိုရင် သူတို့ နာမည်နဲ့ အဆင့်အတန်းကို အထိခိုက်ခံတာပဲ ပိုမြင်ချင်ကြတယ်။ သူတို့တာဝန်မှာ ဘုရားရဲ့ စိစစ်မှုနဲ့ ညီအစ်ကို မောင်နှမတွေရဲ့ ကြီးကြပ်မှုကို လက်ခံနိုင်ကြတယ်။ သူတို့က စိတ်နှလုံးမှာ ရိုးရှင်းပြီး ရိုးသားကြတယ်။ ဒါပေမဲ့ ကျွန်မအတွက်တော့ ကျွန်မတွေးသမျှက နာမည်နဲ့ အဆင့်အတန်းကို ဘယ်လိုကာကွယ်ရမယ်ဆိုတာဖြစ်ပြီး၊ ကိုယ့်ရာထူးကို ကာကွယ်ဖို့ အသင်းတော် အလုပ်ထိခိုက်တာကို မြင်ဖို့တောင် အသင့်ဖြစ်ခဲ့တယ်။ တခြားအရာအားလုံးထက် အဆင့်အတန်းကို အန္တိခရစ်တွေ တန်ဖိုးထားပြီး၊ အဆင့်အတန်းရဖို့ ဘာမဆိုလုပ်မယ်ဆိုတာ တွေးမိတယ်။ ကျွန်မရဲ့ အပြုအမူက အန္တိခရစ်ရဲ့ စိတ်သဘောထားကို အတိအကျ ထုတ်ဖော်ပြနေတာပဲ။ ပိုတွေးလေ၊ ကျွန်မပြနေတာက ဘာသိက္ခာ၊ သမာဓိမှမရှိတဲ့ နိမ့်ကျတဲ့ ဘဝတစ်ခုဖြစ်မှန်း ခံစားရလေပဲ။ ကျွန်မ ကိုယ့်ကိုယ်ကိုယ် စက်ဆုပ်မိတယ်။ တည်ကြည်၊ သိက္ခာရှိတဲ့ လူတစ်ယောက်ဖြစ်ဖို့ လှိုက်လှိုက်လှဲလှဲ တောင့်တမိတယ်။ ဘုရားဆီက ဒီစကားတွေကို တွေးမိတယ်။ “သမ္မာတရားကို ချစ်သောသူတို့အတွက် ၎င်းတို့၏ ရွေးချယ်မှုသည် သမ္မာတရားကို လက်တွေ့လုပ်ဆောင်ဖို့၊ ရိုးသားသောသူဖြစ်ဖို့ ဖြစ်သည်။ ဤသည်မှာ မှန်ကန်သော လမ်းကြောင်းဖြစ်ပြီး ဘုရားသခင်က ကောင်းချီးပေးသည်။ သမ္မာတရားကို မချစ်သောသူတို့အတွက် ၎င်းတို့သည် မည်သည့်အရာကို လုပ်ဆောင်ရန် ရွေးချယ်သနည်း။ ၎င်းတို့ ၎င်းတို့၏ ဂုဏ်သတင်း၊ အဆင့်အတန်း၊ ဂုဏ်သိက္ခာနှင့် စရိုက်လက္ခဏာကို ကာကွယ်ရန် မုသားများကို အသုံးပြုသည်။ ထိုသို့သောလူတို့သည် လှည့်စားသောသူများဖြစ်ပြီး ဘုရားသခင်၏ မုန်းတီးခြင်း၊ ငြင်းပယ်ခြင်းကိုသာ ခံယူလိုကြသည်။ ၎င်းတို့သည် သမ္မာတရား၊ သို့မဟုတ် ဘုရားသခင်ကို မလိုချင်ကြပေ။ ၎င်းတို့ ရွေးချယ်သည့်အရာမှာ ၎င်းတို့၏ ကိုယ်ပိုင် ဂုဏ်သတင်းနှင့် အဆင့်အတန်းဖြစ်သည်။ ၎င်းတို့သည် လှည့်စားသူများ ဖြစ်လိုကြသည်။ ယင်းသည် ဘုရားသခင်ကို ကျေနပ်စေခြင်းရှိမရှိ၊ သို့မဟုတ် ဘုရားသခင်က ၎င်းတို့ကို ကယ်တင်ခြင်းရှိမရှိကို ဂရုမစိုက်ကြပေ။ ထို့ကြောင့် ထိုသို့သောသူတို့သည် ဘုရားသခင်၏ ကယ်တင်ခြင်းကို ခံရနိုင်သေးသလော။ သေချာပေါက် မခံရနိုင်ပေ။ ၎င်းတို့သည် မှားယွင်းသောလမ်းကို လျှောက်သောကြောင့်ဖြစ်သည်။ ၎င်းတို့သည် လိမ်ညာခြင်းဖြင့်သာ ရှင်သန်နိုင်သည်။ ၎င်းတို့သည် နေ့စဉ် မုသားများပြောပြီး ယင်းတို့ကို ဖုံးကွယ်ရသည့်၊ မိမိတို့ကိုယ်ကို ကာကွယ်ရန် ဦးနှောက်ခြောက်ခံရသည့် နာကျင်သည့် အသက်တာကိုသာ ရှင်သန်နိုင်သည်။ မုသားများကို အသုံးပြုခြင်းသည် သင် ဆန္ဒရှိသော ဂုဏ်သတင်း၊ အဆင့်အတန်း၊ မာန်မာနတို့ကို ကာကွယ်နိုင်သည်ဟု သင် ထင်ကောင်းထင်နိုင်သည်။ သို့သော် ဤသည်မှာ ကြီးမားသော အမှားဖြစ်သည်။ မုသားများသည် သင်၏ မာန်မာနနှင့် တစ်ကိုယ်ရေ ဂုဏ်သိက္ခာကို မကာကွယ်နိုင်ရုံမကဘဲ ပို၍ အရေးကြီးသည်မှာ သမ္မာတရားကို လက်တွေ့လုပ်ဆောင်ပြီး ရိုးသားသောသူတစ်ယောက်ဖြစ်ရန် အခွင့်အရေးကိုလည်း သင့်ကို လွဲချော်စေသည်။ ထိုအချိန်တွင် သင်က သင့်ဂုဏ်သတင်းနှင့် မာန်မာနကို ကာကွယ်လျှင်ပင် သင်ဆုံးရှုံးသည့်အရာမှာ သမ္မာတရားဖြစ်ပြီး ဘုရားသခင်ကို သင် သစ္စာဖောက်သည်။ ဤသည်မှာ သင်က ဘုရားသခင်၏ ကယ်တင်ခြင်းကို ရပြီး စုံလင်ခြင်းခံရရန် အခွင့်အလမ်းကို လုံးဝ ဆုံးရှုံးရသည်ဟု အဓိပ္ပာယ်ရသည်။ ဤသည်မှာ အကြီးမားဆုံး ဆုံးရှုံးမှုနှင့် ထာဝရနောင်တတစ်ခုဖြစ်သည်။” (နှုတ်ကပတ်တော်၊ အတွဲ (၂)၊ နောက်ဆုံးသော ကာလ ခရစ်တော်၏ ဟောပြောချက်များ၊ ရိုးသားခြင်းအားဖြင့်သာ စစ်မှန်သော လူသားအဖြစ် အသက်ရှင်နိုင်သည်) ဘုရားနှုတ်ကပတ်တော်တွေကို တွေးတော့ ရှက်မိတယ်။ အပေါ်ယံမှာ ကိုယ့်တာဝန်နဲ့ အဆင့်အတန်းကို ကာကွယ်ဖို့ အလိမ်အညာတွေကို အားကိုးပြီး၊ ကျွန်မ အရမ်း ပါးနပ်တယ်လို့ တွေးပေမဲ့ ရိုးသားတဲ့လူဖြစ်ဖို့ အခွင့်အရေး ဆုံးရှုံးနေတာ ဖြစ်ပြီး ကယ်တင်ခြင်းနဲ့ သမ္မာတရားရဖို့ အခွင့်အရေးကို ပိုလို့တောင် ဆုံးရှုံးနေတာပဲ။ အဲဒါက ထေလို့မရတဲ့ ဆုံးရှုံးမှုပဲ။ ကိုယ့်နာမည်နဲ့ အဆင့်အတန်းကို ကာကွယ်ဖို့ အလိမ်အညာနဲ့ လှည့်ကွက်တွေကို ကျွန်မ သုံးခဲ့တယ်။ ဒါပေမဲ့ ဘုရားက အရာရာကို မြင်တယ်။ အချိန်တစ်ခုကြာ လူတွေကို လှည့်စားလို့ ရနိုင်ပေမဲ့ ဘုရားရဲ့ စိစစ်မှုကို လုံးဝ လွတ်နိုင်မှာ မဟုတ်ဘူး။ ကျွန်မ စစ်မှန်တဲ့ အလုပ်လုပ်မနေတာ၊ ကိစ္စတွေကို ကြန့်ကြာစေတာတွေ အနှေးနဲ့အမြန် ပေါ်လာမှာပဲ။ ဘုရားရဲ့ စိတ်သဘောထားက ပုန်ကန်ပြစ်မှားမှုကို သည်းမခံဘူး။ နောင်တမရဘဲ လိမ်ညာပြီး ကိုယ့်အဆင့်အတန်းကို ကာကွယ်ဖို့ ကြိုးစားရင်၊ အထုတ်ခံရဖို့ဆိုတာ အချိန်တစ်ခုပဲလိုတယ်။ အယောင်ဆောင် ခေါင်းဆောင်တွေနဲ့ အန္တိခရစ်တွေကို တွေးမိတယ်။ နာမည်နဲ့ အဆင့်အတန်းအတွက်ပဲ အလုပ်လုပ်ပြီး လက်တွေ့အလုပ် မလုပ်ကြဘူး။ တချို့ဆိုရင် ကိုယ့်နာမည်နဲ့ အဆင့်အတန်းအတွက် အသင်းတော် အလုပ်ကို ဗြောင်းဆန်စေတာတောင် ရပ်ကြမှာ မဟုတ်သလို၊ နောက်ဆုံးမှာ မကောင်းမှုအများကြီး လုပ်၊ ဖော်ထုတ်ခံရပြီး ထုတ်ပယ်ခံကြရတယ်။ အခု ဘုရားအိမ်တော်ရဲ့ အရေးအကြီးဆုံး အလုပ်က ဘုရားရဲ့နိုင်ငံတော် ဧဝံဂေလိ ကျယ်ပြန့်စေဖို့ဖြစ်ပုံကိုလည်း တွေးမိတယ်။ ဒါပေမဲ့ ဧဝံဂေလိအလုပ်ကို ကြီးကြပ်သူအနေနဲ့၊ ဧဝံဂေလိအလုပ်မှာ ကျွန်မကအားမဖြည့်ပေးရုံတင်မကဘဲ၊ ကိုယ့်နာမည် အဆင့်အတန်းကို ကာကွယ်ဖို့ ကြိုးစားရင်း ဧဝံဂေလိအလုပ်ကို နှောင့်နှေးစေခဲ့တယ်။ ကိုယ့်အပြုအမူအရ၊ ကျွန်မက အစားထိုးခံရသင့်တယ်။ ကိုယ့်တာဝန်ကို ဆက်လုပ်နိုင်တာက ကျွန်မအတွက် ဘုရားရဲ့ ကြီးမားတဲ့ သည်းခံခြင်းပဲ။ ဒီအရာအားလုံးကို သဘောပေါက်သွားတော့ ဘုရားရှေ့ကို ဆုတောင်း၊ နောင်တရဖို့ လာခဲ့တယ်၊ ကျွန်မရဲ့ မမှန်တဲ့ လိုက်စားမှုကို ပြောင်းလဲဖို့၊ ကျွန်မအပေါ် ခေါင်းဆောင်ရဲ့ ကြီးကြပ်မှုကို လက်ခံပြီး၊ ကိုယ့်တာဝန်မှာ အစွမ်းကုန် လုပ်ဖို့ အသင့်ဖြစ်ခဲ့တယ်။

နောက်ပိုင်း ဝတ်ပြုဆုတောင်းရာမှာ လက်တွေ့လုပ်ဆောင်မှု လမ်းကြောင်း ပေးတဲ့ ဘုရားနှုတ်ကပတ်တော်တစ်ပိုဒ် ဖတ်ရတယ်။ ဘုရားသခင်၏ နှုတ်ကပတ်တော်၌ ပြောထားသည်- “အခြားသူများ၏ ကြီးကြပ်ခြင်း၊ စစ်ဆေးခြင်း၊ စောင့်ကြည့်စစ်ဆေးခြင်းတို့ကို လက်ခံနိုင်သည့် သူများသည် အသိတရားအရှိဆုံးဖြစ်ကြသည်။ ၎င်းတို့၌ သည်းခံခြင်းနှင့် ပုံမာန်လူ့သဘာဝ ရှိလေသည်။ သင်သည် မှားသည့်အရာတစ်ခုခု ပြုလုပ်နေသည်၊ သို့မဟုတ် ဖောက်ပြန်ပျက်စီးသော စိတ်သဘောထားတစ်ခု ထုတ်ပြခြင်း ရှိသည်ကို သင်သိရသည့်အခါ၊ လူများနှင့် သင် ဖွင့်ပြောနိုင်ပြီး ဆွေးနွေးပြောဆိုနိုင်ပါက၊ ဤအရာက သင့်အနီးအနားရှိလူများကို သင့်အား စောင့်ကြည့်ဖို့ ကူညီပေးလိမ့်မည် ဖြစ်သည်။ ကြီးကြပ်မှုကို လက်ခံဖို့ သေချာပေါက် လိုအပ်‌သော်လည်း အဓိကအချက်မှာ မိမိကိုယ်ကိုယ် အစဉ်မပြတ် ဆင်ခြင်သုံးသပ်လျက်၊ ဘုရားသခင်ထံ ဆုတောင်းဖို့နှင့် သူ့အပေါ် မှီခိုကိုးစားဖို့ဖြစ်သည်။ အထူးသဖြင့် မှားယွင်းသောလမ်းကို သင်လျှောက်ပြီးဖြစ်သည့်အခါ၊ သို့မဟုတ် တစ်စုံတစ်ခုကို မမှန်မကန်ပြုပြီးသည့်အခါ၊ သို့မဟုတ် သင်သည် အာဏာရှင်ဆန်ပြီး တစ်ဖက်သတ်ဆန်သော လုပ်ရပ်ကို လုပ်ဆောင်တော့မည်ဖြစ်ပြီး အနီးရှိ တစ်စုံတစ်ဦးက ယင်းကို ဖော်ပြပြောဆိုပြီး သင့်ကို သတိပေးသည့်အခါ၊ ယင်းကို သင် လက်ခံဖို့ လိုအပ်ပြီး သင့်ကိုယ်သင် အမြန်ဆင်ခြင်သုံးသပ်ကာ သင်၏အမှားကို ဝန်ခံဖို့နှင့် ယင်းကို ပြုပြင်ဖို့ လိုအပ်သည်။ ဤအရာက သင့်အား အန္တိခရစ်တို့၏ လမ်းကြောင်းပေါ် ခြေချခြင်းမှ တားဆီးနိုင်သည်။ သင့်ကို ဤနည်းအားဖြင့် ကူညီပြီး သတိပေးသူ တစ်စုံတစ်ဦးရှိပါက၊ သင်သည် ယင်းကို မသိလိုက်ဘဲ ထိန်းသိမ်းနေခြင်း ဖြစ်သည်မဟုတ်လော။ သင် ထိန်းသိမ်းနေသည်— ယင်းမှာ သင်၏ထိန်းသိမ်းထားခြင်းဖြစ်သည်။” (နှုတ်ကပတ်တော်၊ အတွဲ (၂)၊ နောက်ဆုံးသော ကာလ ခရစ်တော်၏ ဟောပြောချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) ဘုရားကျေးဇူးတော်ပဲ။ လက်တွေ့လုပ်ဆောင်မှု လမ်းကြောင်း ရတာနဲ့ အရမ်းလွတ်မြောက်သွားတယ်။ ပြီးတော့ ခေါင်းဆောင်ရဲ့ ကြီးကြပ်မှုနဲ့ မေးမြန်းတာတွေကို ကျွန်မ သတိမထားတော့ဘူး။ ပြီးတော့ ကိုယ့်ပြဿနာတွေကို မကွယ်ဝှက်တော့သလို၊ လက်တွေ့အလုပ်လုပ်တာနဲ့ လက်တွေ့ပြဿနာတွေ ဖြေရှင်းတာကို စပြီးအာရုံစိုက်ခဲ့တယ်။ ခေါင်းဆောင်က ကျွန်မအလုပ်အကြောင်း မေးတဲ့အခါ စိတ်မကျဉ်းကျပ်တော့ဘူး။ ဘုရားရဲ့ စိစစ်မှုကို လက်ခံလာနိုင်ပြီး ရိုးသားတဲ့လူဖြစ်တာကို လက်တွေ့လုပ်လာနိုင်ခဲ့တယ်။ တချို့အလုပ်ကို မလုပ်ခဲ့တဲ့အခါ ကျွန်မ ဝန်ခံနိုင်ခဲ့ပြီး၊ ကိုယ့်ဂုဏ်သတင်းနဲ့ အဆင့်အတန်းကို မကာကွယ်တော့ဘူး။ ကျွန်မအလုပ်မှာ ခေါင်းဆောင်က ပြဿနာတွေ တွေ့တဲ့အခါ၊ ကျွန်မကို သူ ဘာတွေးမယ်၊ ထုတ်ပယ်မလား၊ မထုတ်ပယ်ဘူးလား ဆိုတာတွေကို မတွေးတော့ဘဲ၊ အမြန်ဆုံး ဘယ်လို ပြောင်းလဲပြီး ကိုယ့်အလုပ်ကို ကောင်းကောင်း လုပ်ရမယ်ဆိုတာပဲ တွေးတယ်။ ဒါတွေအားလုံးကို လက်တွေ့လုပ်ကတည်းက တကယ် စိတ်အေးသွားတယ်။ ကိုယ့်တာဝန်ကို ပွင့်ပွင့်လင်းလင်း လုပ်တာ သိပ်ကောင်းတယ်။


၁၂။ ဟန်ဆောင်မှုကို ဖယ်ခွာပြီး ရိုးသားသူတစ်ယောက် ဖြစ်ခြင်း

ချန်ချန်၊ တရုတ်ပြည်

၂၀၂၂ ခုနှစ်မှာ ကျွန်တော် အသင်းတော်ခေါင်းဆောင်အနေနဲ့ ရွေးကောက်ခံခဲ့ရတယ်။ ကဏ္ဍတိုင်းမှာ ကျွန်တော် တော်တော်လေး တော်လောက်တယ်လို့ ထင်ခဲ့တယ်၊ မဟုတ်ရင် ညီအစ်ကိုမောင်နှမတွေက ကျွန်တော့်ကို ရွေးကောက်မှာမဟုတ်ဘူးလေ။ တစ်ခါတုန်းက စုဝေးပွဲတစ်ခုမှာ ဧဝံဂေလိသင်းထောက် ညီအစ်မလီယွီဟာ သူ့အစွမ်းအစကညံ့တယ်ဆိုပြီး ကိုယ့်ကိုယ်ကိုယ် ဘောင်ခတ်ထားတဲ့ အခြေအနေတစ်ခုမှာ နေထိုင်နေခဲ့တယ်။ သူက တော်တော်လေး အပျက်သဘောဆောင်ပြီး လက်လျှော့ချင်နေခဲ့တာ။ လီယွီရဲ့ အစွမ်းအစက သိပ်မညံ့ဘူးဆိုတာ ကျွန်တော် သိပါတယ်။ သူလက်လျှော့ချင်နေတာက အဓိကကတော့ ဖောက်ပြန်ပျက်စီးတဲ့ စိတ်သဘောထား ပြဿနာကြောင့်ပါ။ ကျွန်တော် ကိုယ့်ဘာသာကိုယ် တွေးမိတယ်၊ “ငါက အသင်းတော်ခေါင်းဆောင်ဖြစ်ကာစပဲ ရှိသေးတယ်။ ဒီလိုပြဿနာမျိုး ကြုံရတဲ့အခါ ငါက မိတ်သဟာယပြုပေးပြီး အမြန်ဖြေရှင်းပေးရမယ်။ ဒါမှ ငါ့အလုပ်မှာ ငါက နိုင်နင်းတဲ့ပုံရှိပြီး လီယွီကလည်း ငါ့ကို အသိအမှတ်ပြုမှာ” ပေါ့။ ကျွန်တော်လည်း လီယွီလို အခြေအနေမျိုး ကြုံခဲ့ဖူးတာကို တွေးမိပြီး အဲဒီအချိန်က ကျွန်တော်ဖတ်နေတဲ့ ဘုရားနှုတ်ကပတ်တော်တစ်ပိုဒ်ကို ရှာလိုက်တယ်၊ ပြီးတော့ ဘုရားနှုတ်ကပတ်တော်တွေနဲ့ ဆက်စပ်ပြီး ကျွန်တော်ရဲ့ နားလည်မှုကို ဝေမျှခဲ့တာပေါ့။ သူသဘောတူတာကို တွေ့လိုက်ရတော့ ကျွန်တော့်စိတ်ထဲမှာ ပျော်သွားတယ်။ အဲဒီနောက် လီယွီက “ဒါဆိုရင် အစ်ကိုက နောက်ပိုင်းမှာ ဘယ်လို လက်တွေ့လုပ်ဆောင်ပြီး ဝင်ရောက်ခဲ့သလဲ” လို့ မေးပါလေရော။ အဲဒီအချိန်မှာ ကျွန်တော် နည်းနည်းပဲ နားလည်မှုရှိသေးပြီး လက်တွေ့လုပ်ဆောင်ပြီး ဝင်ရောက်တာမျိုး မရှိသေးတော့ ချက်ချင်းပဲ စိတ်လှုပ်ရှားသွားတာပေါ့။ ကျွန်တော် ကိုယ့်ဘာသာကိုယ် တွေးမိတယ်၊ “ငါ့နားလည်မှုကိုတော့ ငါ ကောင်းကောင်း မိတ်သဟာယပြုခဲ့တာပဲ၊ ဒါပေမဲ့ လက်တွေ့လုပ်ဆောင်ပြီး ဝင်ရောက်တဲ့အကြောင်း ပြောတာနဲ့ တစ်ပြိုင်နက် ငါပြောစရာ ဘာမှမရှိတော့ဘူး။ လီယွီက ငါ့ကို ဘယ်လိုထင်မလဲ။ ဒီလိုတော့ မဖြစ်ဘူး။ ရှေ့ဆက်ရမဲ့လမ်းကြောင်းကို မိတ်သဟာယပြုဖို့ နည်းလမ်း ရှာမှဖြစ်မယ်” ပေါ့။ ပြဿနာကို ဖြေရှင်းဖို့ နည်းလမ်းတစ်ခုကို ခေါင်းပူအောင် စဉ်းစားရင်း၊ တစ်ဖက်မှာလည်း ကျွန်တော့်အတွေ့အကြုံရဲ့ မရှိတဲ့အပိုင်းတွေကို တိတ်တိတ်လေး ဖုံးကွယ်ထားလိုက်တယ်။ ပြီးတော့ ကျွန်တော်ဖတ်ခဲ့တဲ့ ဘုရားနှုတ်ကပတ်တော်တွေအကြောင်းနဲ့ ကျွန်တော် နားလည်ခဲ့တာတွေကိုပဲ ပြောလိုက်တယ်။ ကျွန်တော် လုံးဝ မကြုံဖူးတဲ့ အပိုင်းတွေရောက်တော့ အဲဒါတွေကို ဒီအတိုင်း ကျော်ချလိုက်ပြီး ဘုရားနှုတ်ကပတ်တော်နဲ့ပတ်သက်ပြီး ကျွန်တော် မကြာသေးခင်က နားလည်ထားတာတွေကို ပြောလိုက်တယ်။ ဒီလိုမျိုးတွေ စပ်ဟပ်ပြီးတော့ နောက်ဆုံးတော့ ကျွန်တော့်ရဲ့ မိတ်သဟာယကို အဆုံးသတ်ခဲ့တာပေါ့။ လီယွီဆီက ဘာတုံ့ပြန်မှုမှ မရှိတာကို မြင်တော့ ကျွန်တော့်စိတ်ထဲမှာ တော်တော်လေး စိတ်ပျက်သွားပြီး တွေးမိတယ်၊ “ငါ့ရဲ့ အခြေအနေမှန်ကတော့ ဖော်ထုတ်ခံလိုက်ရပြီ၊ အခုဆို လီယွီက ငါ့ကို အထင်သေးတော့မှာပဲ” လို့ပေါ့။ နောက်ပိုင်းမှာ ဧဝံဂေလိအလုပ်အကြောင်း ဆွေးနွေးကြတဲ့အခါ လီယွီက မေးခွန်းတချို့ ထပ်မေးတယ်။ သိက္ခာဆည်ဖို့ ကျွန်တော်က ဖြေရှင်းနည်းတချို့ကို အဆိုပြုချင်ပေမဲ့ အကြာကြီး စဉ်းစားပြီးတာတောင်မှ ဘာအကြံဉာဏ်ကောင်းမှ စဉ်းစားလို့မရနိုင်ခဲ့ဘူး။ အဲဒီနောက်မှာ ငါက အသင်းတော်ခေါင်းဆောင် ဖြစ်နေပြီပဲ၊ ဘာပဲဖြစ်ဖြစ် ရှေ့ဆက်ရမဲ့လမ်းကို ငါထောက်ပြပေးရမယ်လို့ တွေးမိတယ်။ ဒါနဲ့ လီယွီကို ကျွန်တော် ပြောလိုက်တယ်၊ “တကယ်တော့ ဒီပြဿနာတွေကို ရင်ဆိုင်ရတဲ့အခါ ဘုရားသခင်က တာဝန်အပေါ်ထားတဲ့ ကျွန်တော်တို့ရဲ့ သဘောထားကို ကြည့်ပါတယ်။ ကျွန်တော်တို့က အကြံဉာဏ် ပိုထုတ်ပြီး အဖိုးအခ ပိုပေးသရွေ့ ဘုရားသခင်က ကျွန်တော်တို့ကို သေချာပေါက် လမ်းပြမှာပါ” ပေါ့။ ကျွန်တော် မိတ်သဟာယပြုနေတုန်း လီယွီရဲ့ မျက်နှာထားကို အကဲခတ်နေခဲ့တယ်။ ကျွန်တော် မိတ်သဟာယပြုနေတဲ့ အချိန်တစ်လျှောက်လုံး လီယွီဆီက ဘာတုံ့ပြန်မှုမှ မရှိဘူး။ ကျွန်တော် အများကြီး ပြောခဲ့ပေမဲ့ ဘာရလဒ်မှ မထွက်လာတာကို မြင်တော့ ကျွန်တော် လုံးဝကို သိက္ခာကျသွားသလို ခံစားလိုက်ရတယ်။ ကျွန်တော်က အသင်းတော်ခေါင်းဆောင်ဆိုတဲ့ အမည်ခံပဲ ရှိတာ၊ ပြဿနာတွေကိုတော့ မဖြေရှင်းနိုင်ဘူး။ လီယွီက ငါ့ကို ဘယ်လိုထင်မလဲ။ အိမ်ပြန်တဲ့လမ်းမှာ ကျွန်တော် တော်တော်လေး စိတ်ဓာတ်ကျပြီး ဝမ်းနည်းအားငယ်မိတယ်။ ကျွန်တော် ကိုယ့်ဘာသာကိုယ် တွေးမိတယ်၊ “ငါ ခေါင်းဆောင်စဖြစ်တာမှ မကြာသေးဘူး၊ အခုကတည်းက ချို့ယွင်းချက်တွေ အများကြီး ပြနေပြီ။ နောက်နောင် ငါ စုဝေးပွဲတွေ ဘယ်လောက်တက်ရဦးမလဲ၊ ပြဿနာတွေ ဘယ်လောက် ရင်ဆိုင်ရဦးမလဲ မသိဘူး။ အကြိမ်တိုင်းသာ ဒီနေ့လိုဖြစ်နေရင် ငါ ဘယ်လိုလုပ်မလဲ။ လူတိုင်း ငါ့အကြောင်းကို သိသွားရင် နောင်ကျရင် ဒီအသင်းတော်မှာ ငါ ဘယ်လိုနေနိုင်မလဲ” ပေါ့။ ဖိအားတွေ အဆမတန် တိုးလာသလို ခံစားရပြီး ကျွန်တော့်နှလုံးသားက ကျောက်တုံးနဲ့ ဖိထားသလိုမျိုး လေးလံနေခဲ့တယ်။

အိမ်ရောက်တဲ့အခါ “ကျွန်ုပ်သည် ဟန်ဆောင်မှုများနှင့် လှည့်စားမှုဖြင့် မိမိကိုယ်ကို ထိခိုက်နစ်နာစေခဲ့သည်” ဆိုတဲ့ အတွေ့အကြုံဆိုင်ရာ သက်သေခံချက် ဗီဒီယိုကို ကျွန်တော် ကြည့်လိုက်တယ်။ လီယွီ့ရှေ့မှာ နားလည်သယောင်ဆောင်ပြီး ဟန်ဆောင်နေခဲ့တဲ့ မြင်ကွင်းတွေကို ပြန်စဉ်းစားမိတော့မှ ကျွန်တော်ဟာ ကိုယ့်ကိုယ်ကိုယ် ဟန်ဆောင်တဲ့ အခြေအနေတစ်ခုမှာ အသက်ရှင်နေမှန်း နောက်ဆုံးတော့ သဘောပေါက်မိခဲ့တယ်။ ကျွန်တော် ဘုရားနှုတ်ကပတ်တော်တစ်ပိုဒ်ကို သတိရပြီး ရှာဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “ခေါင်းဆောင်များနှင့် အမှုတော်ဆောင်အချို့တို့သည့် အသင်းတော်၌ တည်ရှိသည့် လက်တွေ့ပြဿနာများကို မမြင်နိုင်ကြပေ။ စည်းဝေးပွဲတစ်ခု၌ ရှိစဉ်တွင်၊ ၎င်းတို့သည် ပြောထိုက်သည့်အရာ တစ်ခုမျှ မရှိဟု ခံစားရသောကြောင့်၊ ၎င်းတို့သည် စကားလုံးနှင့် အယူဝါဒအချို့ကို တင်ပြပေးရန်အတွက် မိမိတို့ကိုယ်ကို အတင်းအကျပ်ခိုင်းစေရသည်။ ၎င်းတို့ ပြောနေသည့်အရာသည် အယူဝါဒမျှသာ ဖြစ်သည်ကို ၎င်းတို့ ကောင်းစွာ သိသော်လည်း၊ ယင်းကို မည်သည့်နည်းဖြင့်မဆို ပြောကြလေသည်။ အဆုံး၌ ၎င်းတို့၏စကားများသည် ပေါ့ပြက်သည်ကို ၎င်းတို့ပင် ခံစားရလာပြီး ၎င်းတို့၏ ညီအစ်ကို မောင်နှမများကလည်း တည်ဆောက်စရာဖြစ်သည်ဟု မမြင်ပေ။ သင်သည် ဤပြဿနာကို သတိမပြုမိဘဲ ထိုသို့သောအရာများကို ခေါင်းမာစွာ ဆက်ပြောနေလျှင်၊ သန့်ရှင်းသော ဝိညာဉ်တော် အလုပ်လုပ်နေခြင်း မရှိသကဲ့သို့ လူတို့အတွက် အကျိုးမရှိပေ။ သင်သည် သမ္မာတရားကို မတွေ့ကြုံရသေးဘဲ၊ ထိုသမ္မာတရားအကြောင်းကို ပြောလိုဆဲဖြစ်လျှင်၊ မည်သည့်အရာကို သင် ပြောသည်ဖြစ်စေ၊ သမ္မာတရားကို ထိုးထွင်းသိမြင်နိုင်လိမ့်မည် မဟုတ်ပေ။ နောက်ထပ် သင် ပြောဆိုသည့် မည်သည့်အရာမဆို စကားများနှင့် အယူဝါဒများသာ ဖြစ်လိမ့်မည်။ သင်ပြောဆိုသည့်အရာသည် အတော်အတန် ဉာဏ်အလင်းပေးသည်ဟု သင်ထင်ကောင်းထင်နိုင်သော်လည်း ထိုအရာများက အယူဝါဒများသာ ဖြစ်သည်။ သမ္မာတရား စစ်မှန်မှု မဟုတ်ပေ။ အခြားသူများ မည်မျှ ကြိုးစားပြီး နားထောင်သည်ဖြစ်စေ မည်သူကမျှ ထိုအရာများမှ မည်သည့်အရာကိုမျှ သဘောပေါက်နိုင်ကြလိမ့်မည် မဟုတ်။ နားထောင်နေစဉ်၊ သင် ပြောသည့်အရာက အတော်လေး မှန်ကန်သည်ဟု ၎င်းတို့ ခံစားကောင်းခံစားမည်ဖြစ်သော်လည်း၊ နောက်ပိုင်းတွင်၊ ထိုအရာကို ၎င်းတို့ လုံးဝ မေ့သွားကြလိမ့်မည်။ သင်၏ တကယ့် အခြေအနေများအကြောင်းကို သင် မပြောလျှင်၊ လူတို့၏ စိတ်နှလုံးများကို သင် တို့ထိနိုင်လိမ့်မည်မဟုတ်သကဲ့သို့ လူတို့က ထိုအရာကို ကြားပြီးနောက်တွင် မှတ်မိကြမည်မဟုတ်ပေ။ ယင်းသည် အပြုသဘောဆောင်သည့် မည်သည့်အရာမျှ ပေးရန်မရှိ။ ဤကဲ့သို့သော အခြေအနေတစ်ခုကို သင် ကြုံရသည့်အခါ၊ သင် ပြောနေသည့်အရာက လက်တွေ့ကျခြင်းမရှိသည်ကို သင် သိသင့်သည်။ ထိုသို့ သင် ဆက်ပြောဆိုနေလျှင် မည်သူအတွက်မျှ အဆင်ပြေလိမ့်မည်မဟုတ်သကဲ့သို့ သင် မဖြေနိုင်သည့် မေးခွန်းတစ်ခုကို တစ်စုံတစ်ဦးက ထုတ်လျှင် သာ၍ပင် ကသိကအောက်ဖြစ်လိမ့်မည်။ သင် ချက်ချင်း ရပ်ပြီး အခြားလူများကို မိတ်သဟာယပြုခွင့်ပေးသင့်သည်။ ယင်းက အမြော်အမြင်ရှိသည့် ရွေးချယ်မှုဖြစ်မည်။ အစည်းအဝေးတစ်ခုတွင် သင် ရှိပြီး၊ ကိစ္စတစ်ခုခုနှင့်ပတ်သက်သည့် တစ်စုံတစ်ရာကို သိရှိသည့်အခါ၊ ထိုအရာနှင့်ပတ်သက်သည့် လက်တွေ့ကျသောအရာအချို့ကို သင် ပြောနိုင်သည်။ အနည်းငယ် အပေါ်ယံဆန်ကောင်းဆန်နိုင်သော်လည်း၊ လူတိုင်းက နားလည်ကြလိမ့်မည်။ လူတို့ကို အထင်ကြီးစေရန် သာ၍ နက်နဲသည့်ပုံစံတစ်ခုဖြင့် သင် အမြဲ စကားပြောလိုပြီး၊ မည်သည့်အခါတွင်မျှ ဖြစ်မြောက်အောင် လုပ်နိုင်သည့်ပုံမရလျှင်၊ သင် ရပ်သာရပ်လိုက်သင့်သည်။ ထိုအချိန်မှစ၍ သင်ပြောသည့်အရာတိုင်းက အနှစ်မဲ့သည့် အယူဝါဒဖြစ်လိမ့်မည်။ သင် ဆက်၍မိတ်သဟာယမပြုမီ အခြားတစ်စုံတစ်ဦးကို အခွင့်ပေးသင့်သည်။ သင် နားလည်သည့်အရာက အယူဝါဒဖြစ်ပြီး ထိုအရာကို ပြောဆိုခြင်းက အထောက်အကူဖြစ်မည်မဟုတ်သည်ကို သင်ခံစားရလျှင်၊ ထိုသို့သော ဖြစ်ရပ်မျိုးတွင် သင် စကားပြောသည့်အခါ သန့်ရှင်းသော ဝိညာဉ်တော်က အလုပ်လုပ်မည် မဟုတ်ပေ။ သင့်ကိုယ်သင် အတင်း စကားပြောစေလျှင်၊ အဓိပ္ပာယ်မရှိသောအရာများနှင့် သွေဖည်မှုများဖြင့် အဆုံးသတ်သွားနိုင်ပြီး၊ လူတို့ကို သင် လမ်းလွဲသွားစေနိုင်သည်။ လူအများစုသည် အလွန် ညံ့ဖျင်းသော အခြေခံအုတ်မြစ်များနှင့် ညံ့ဖျင်းသော အစွမ်းအစရှိသောကြောင့် ပိုမိုလေးနက်သောအရာများကို အချိန်တိုအတွင်း မသိမှတ်နိုင်ပေ၊ သို့မဟုတ် ယင်းတို့ကို အလွယ်တကူ မမှတ်မိနိုင်ပေ။ အခြားတစ်ဖက်တွင် လွဲချော်နေသည့်၊ စည်းမျဉ်းစည်းကမ်းထိန်းသိမ်းမှုနှင့်ဆိုင်သည့်၊ အယူဝါဒနှင့်ဆိုင်သည့် အရာများနှင့်ပတ်သက်၍၊ ၎င်းတို့သည် နားလည်မှု အတော်လေး မြန်ဆန်ကြသည်။ ဤသည်မှာ ၎င်းတို့ မှားယွင်းဆိုးယုတ်သည့်အရာ ဖြစ်သည် မဟုတ်လော။ ထို့ကြောင့် သင်သည် သမ္မာတရားကို မိတ်သဟာယဖွဲ့သောအခါ စည်းမျဉ်းများကို ဆုပ်ကိုင်ထားပြီး သင်နားလည်သည့် မည်သည့်အရာကိုမဆို ပြောဆိုရမည်။ လူတို့၏ စိတ်နှလုံးများတွင် မာနဘဝင်မြင့်ခြင်းရှိပြီး၊ တစ်ခါတစ်ရံ ၎င်းတို့၏ မာနဘဝင်မြင့်ခြင်းက ထိန်းချုပ်သည့်အခါ၊ ၎င်းတို့ ပြောသည့်အရာက အယူဝါဒဖြစ်သည်ကို သိသည့်အချိန်တွင်ပင် မရမက ဆက်လက်စကားပြောဆိုတတ်ကြသည်။ ၎င်းတို့က၊ ‘ငါ့ညီအစ်ကို မောင်နှမများက ခွဲခြားကောင်းခွဲခြားနိုင်မည်မဟုတ်။ ငါ့ နာမည်ဂုဏ်သတင်းအတွက် ထိုအရာအားလုံးကို ငါ လျစ်လျူရှုလိုက်မည်။ ဟိတ်ဟန်ထိန်းခြင်းက ယခု အရေးကြီးသည့်အရာဖြစ်သည်’ဟု တွေးကြသည်။ ဤသည်မှာ လူတို့ကို လှည့်စားရန် ကြိုးပမ်းခြင်း ဖြစ်သည် မဟုတ်လော။ ဤသည်မှာ ဘုရားသခင်ကို သစ္စာမရှိခြင်း ဖြစ်သည်။ အသိစိတ်တစ်ခုခုရှိသည့် သူတစ်ဦးဖြစ်လျှင်၊ ဝမ်းနည်းကာ အပြစ်ရှိသည်ဟု ခံစားရမည်ဖြစ်ပြီး စကားပြောခြင်းကို ရပ်သင့်သည်ဟု ခံစားရလိမ့်မည်။ အကြောင်းအရာ ပြောင်းပြီး ၎င်းတို့ တွေ့ကြုံပြီးဖြစ်သည့် တစ်စုံတစ်ရာကို မိတ်သဟာယဖွဲ့သင့်သည်၊ သို့မဟုတ် သမ္မာတရားအပေါ် ၎င်းတို့၏ သိနားလည်မှုနှင့် အသိပညာတို့ကို မိတ်သဟာယပြုသင့်ခြင်း ဖြစ်နိုင်သည်ဟု ၎င်းတို့ ခံစားကြလိမ့်မည်။ တစ်စုံတစ်ဦးက မည်ရွေ့မည်မျှ နားလည်ပါစေ ယင်းသည် သူ ပြောသင့်သည့် ပမာဏဖြစ်သည်။ တစ်စုံတစ်ဦးက မည်ရွေ့မည်မျှ ပြောဆိုသည်ဖြစ်စေ၊ သူ ပြောနိုင်သည့် လက်တွေ့ကျသောအရာများတွင် အကန့်အသတ်ရှိသည်။ အတွေ့အကြုံမရှိဘဲနှင့်၊ သင်၏ စိတ်ကူးများနှင့် အတွေးသည် သဘောတရားသာဖြစ်သည်၊ လူသား အယူအဆများနှင့်ဆိုင်သည့် အရာများသာ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်က ပြောထားပါတယ်၊ စုဝေးပွဲတွေမှာ မိတ်သဟာယပြုတဲ့အခါ လူတွေက သူတို့နားလည်သလောက်ပဲ ပြောသင့်တယ်တဲ့။ ဒါက သူတို့မှာ ရှိသင့်တဲ့ ဆင်ခြင်တုံတရားပါပဲ။ လူတွေက သူတို့ မကြုံဖူးတဲ့အရာတွေ၊ ဒါမှမဟုတ် ရှင်းရှင်းလင်းလင်း မမြင်ရသေးတဲ့အရာတွေအကြောင်းကို အတင်းကာရော ပြောမယ်ဆိုရင်၊ ပြီးတော့ သူတို့ အကြာကြီးပြောနေတာတွေက အယူဝါဒသက်သက် ဖြစ်မှန်း သိနေပါလျက်နဲ့ အဲဒီလို ပြောနေမယ်ဆိုရင်တော့ သူတို့က သူတို့ရဲ့ မာန်မာနကို ဖြည့်ဆည်းနေရုံသက်သက်ဖြစ်ပြီး လူတွေကို အရူးလုပ်နေတာပါပဲ။ စုဝေးပွဲမှာ ကျွန်တော် လုပ်နေခဲ့တာက အဲဒါပါပဲ။ ဧဝံဂေလိသင်းထောက်က ပြဿနာအမျိုးမျိုးအကြောင်း ပြောနေတာကို ကြားလိုက်တဲ့အခါ၊ ကျွန်တော်က အသင်းတော် ခေါင်းဆောင်တစ်ယောက်အနေနဲ့ အဆင့်အတန်းတစ်ခုမှာ ရှိနေကြောင်း ပြသဖို့အတွက် သူ့အတွက် ပြဿနာတွေကို အမြန်ဆုံး ဖြေရှင်းပေးချင်ခဲ့ရုံပဲ ရှိတာပါ။ ဒါပေမဲ့ မိတ်သဟာယပြုရင်းနဲ့ ကျွန်တော် နားလည်တဲ့အပိုင်းကို ဆွေးနွေးပြီးတဲ့နောက်မှာ ကျွန်တော့်မှာ ပြောစရာ ဘာမှမရှိတော့မှန်း သဘောပေါက်မိတယ်။ ကျွန်တော့်ပုံရိပ်ကို ထိန်းသိမ်းဖို့အတွက်၊ အတွေ့အကြုံရှိတဲ့လူတစ်ယောက်အဖြစ် ဟန်ဆောင်ချင်လို့ အယူဝါဒတွေကိုပဲ အကြာကြီးပြောရင်း အတင်းကာရော ဆက်ပြောခဲ့ပါတယ်၊ ရလဒ်အနေနဲ့ လီယွီရဲ့ပြဿနာက မပြေလည်ဘဲ ရှိနေတုန်းပဲ။ ဒီဖြစ်စဉ် တစ်လျှောက်လုံးမှာ ကျွန်တော့်မျက်နှာ မပျက်ရအောင် ဘယ်လို လုပ်ရမလဲ ဆိုတာကိုပဲ စဉ်းစားနေခဲ့တာပါ။ ပြဿနာတွေကို ဘယ်လိုမျိုး တကယ် ဖြေရှင်းရမလဲဆိုတာကိုတော့ လုံးဝ မတွေးခဲ့ဘူး။ ဧဝံဂေလိသင်းထောက်ရဲ့ အခြေအနေက မကောင်းဘူး၊ ပြီးတော့ ဧဝံဂေလိအလုပ်မှာလည်း အမှန်တကယ် အခက်အခဲတွေ ရှိနေတယ်၊ ဒါပေမဲ့ အဲဒါနဲ့ပတ်သက်ပြီး ကျွန်တော် စိုးရိမ်ပူပန်တာမျိုး မရှိဘဲ ကျွန်တော် မျက်နှာရမလား၊ မရဘူးလား ဆိုတာကိုတောင် အလေးထားခဲ့တယ်။ ကျွန်တော် တော်တော်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ။ အယူဝါဒတွေ အကြာကြီးပြောပြီး လီယွီကို ကျွန်တော် အရူးလုပ်ခဲ့ပေမဲ့ ဘုရားသခင်ကတော့ ကျွန်တော်တို့ရဲ့ စိတ်နှလုံးအနက်ရှိုင်းဆုံးနေရာတွေကို စေ့စေ့စပ်စပ် ကြည့်ရှုစစ်ဆေးပါတယ်။ တကယ်တမ်း အလုပ်မလုပ်ဘဲ၊ တကယ့်ပြဿနာတွေကို မဖြေရှင်းဘဲ ဒီလိုနည်းနဲ့ တာဝန်ထမ်းဆောင်တာဟာ ခေါင်းဆောင်အတုတစ်ယောက်ရဲ့ အပြုအမူပါပဲ။

ညီအစ်ကိုမောင်နှမတွေက ကျွန်တော့်အခြေအနေကို သိသွားကြတဲ့အခါ ဘုရားနှုတ်ကပတ်တော်တစ်ပိုဒ်ကို ရှာပေးကြတယ်။ ဒါက ကျွန်တော့်ရဲ့ ပြဿနာတွေကို ပိုပြီး ရှင်းရှင်းလင်းလင်း မြင်အောင် ကူညီပေးခဲ့ပါတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ပင်ကိုအားဖြင့် ဖန်ဆင်းခံများ ဖြစ်ကြသည်။ ဖန်ဆင်းခံများသည် အနန္တတန်ခိုးကို ရရှိနိုင်သလော။ ၎င်းတို့သည် စုံလင်ခြင်းနှင့် အပြစ်အနာအဆာကင်းခြင်းကို ရရှိနိုင်သလော။ ၎င်းတို့သည် အရာရာတိုင်းတွင် ကျွမ်းကျင်မှုကို ရရှိနိုင်သလော၊ အရာရာတိုင်းကို နားလည်သဘောပေါက်လာနိုင်သလော၊ အရာရာတိုင်းကို ရှင်းလင်းစွာ မြင်နိုင်သလော၊ ပြီးလျှင် အရာရာတိုင်းကို လုပ်ဆောင်နိုင်စွမ်း ရှိသလော။ ၎င်းတို့ မရရှိနိုင်ပေ။ သို့ရာတွင် လူတို့အတွင်း၌ ဖောက်ပြန်ပျက်စီးသော စိတ်သဘောထားတစ်ခု၊ သေနိုင်လောက်သော အားနည်းချက်တစ်ခု ရှိလေသည်။ ယင်းမှာ ၎င်းတို့သည် ကျွမ်းကျင်မှုတစ်ခု သို့မဟုတ် အတတ်ပညာတစ်ခုကို သင်ယူတတ်မြောက်သည်နှင့်တစ်ပြိုင်နက် လူတို့က မိမိတို့သည် လုပ်နိုင်စွမ်း ရှိသည်ဟုလည်းကောင်း၊ မိမိတို့သည် အဆင့်အတန်းနှင့် တန်ဖိုးရှိသော လူများဖြစ်သည်ဟုလည်းကောင်း၊ မိမိတို့သည် ပညာရှင်များ ဖြစ်သည်ဟုလည်းကောင်း ခံစားကြရခြင်း ဖြစ်သည်။ ၎င်းတို့၏ စစ်မှန်သော အစွမ်းအစသည် မည်သည့်အရာပင် ဖြစ်ပါစေ ၎င်းတို့အားလုံးသည် မိမိတို့ကိုယ်ကို ကျော်ကြားသော သို့မဟုတ် ထူးချွန်သော ပုဂ္ဂိုလ်တစ်ဦးအဖြစ် အမွှမ်းတင်လိုကြသည်၊ အတော်အတန် လူသိများသော ပုဂ္ဂိုလ်တစ်ဦး ဖြစ်လာလိုကြပြီး ၎င်းတို့သည် ချို့ယွင်းချက် တစ်ခုတလေမျှ မရှိဘဲ စုံလင်ကာ အပြစ်အနာအဆာကင်းသည်ဟု အခြားသူများကို ထင်မှတ်စေလိုကြသည်။ ၎င်းတို့သည် လုပ်နိုင်စွမ်းရှိသော၊ တန်ခိုးကြီးသော၊ ထူးချွန်သော သို့မဟုတ် ကျော်ကြားပြီး ကြီးမြတ်သော ပုဂ္ဂိုလ်တစ်ဦးအဖြစ်၊ ကြီးကျယ်ခမ်းနားသော ပုံရိပ်တစ်ခုရှိကာ မည်သည့်အရာကိုမဆို လုပ်ဆောင်နိုင်စွမ်းရှိပြီး ၎င်းတို့ မလုပ်နိုင်သောအရာဟူ၍ မရှိသူအဖြစ် အခြားလူများ၏ မြင်တွေ့ခြင်းကို ခံလိုကြသည်။ ၎င်းတို့က အခြားသူများ၏ အကူအညီကို ရှာဖွေပါက မိမိတို့သည် လုပ်နိုင်စွမ်းမရှိသည့်အပြင် နိမ့်ပါးပုံပေါက်မည်ဖြစ်ပြီး လူများက မိမိတို့ကို အထင်သေးကြလိမ့်မည်ဟု ခံစားကြရသည်။ ဤအကြောင်းကြောင့် ၎င်းတို့သည် အမြဲတစေ ဟန်ဆောင်နေလိုကြသည်။...ဤသည်မှာ မည်သို့သော စိတ်သဘောထားမျိုးနည်း။ ဤသို့သောသူများ၏ မာနထောင်လွှားမှုသည် အကန့်အသတ်မရှိပေ။ ၎င်းတို့သည် ဆင်ခြင်တုံတရားအားလုံး ပျောက်ဆုံးပေပြီ။ ၎င်းတို့သည် လူတိုင်းကဲ့သို့ မဖြစ်လိုပေ။ သာမန်၊ ပုံမှန်လူများ မဖြစ်လိုကြဘဲ မဟာလူသားများ၊ ထူးခြားသော ပုဂ္ဂိုလ်များ၊ သို့မဟုတ် အစွမ်းထက်သူများ ဖြစ်လိုကြသည်။ ဤသည်မှာ အလွန်ကြီးမားသော ပြဿနာတစ်ရပ် ဖြစ်သည်။ အားနည်းချက်များ၊ ချို့ယွင်းချက်များ၊ မသိနားမလည်မှု၊ မိုက်မဲမှုနှင့် ပုံမှန်လူ့သဘာဝအတွင်းမှ သိနားလည်မှု ကင်းမဲ့ခြင်းနှင့် စပ်လျဉ်း၍ ယင်းတို့အားလုံးကို သူတို့ ဖုံးကွယ်ပြီး အခြားသူများကို မြင်ခွင့်မပေးဘဲ မိမိတို့ကိုယ်ကို ဆက်လက် အယောင်ဆောင်ကြလေသည်။ မည်သည့်အရာမျှ ရှင်းရှင်းလင်းလင်း မမြင်နိုင်သည့်တိုင် မိမိတို့ စိတ်နှလုံးတွင် နားလည်ကြသည်ဟု အခိုင်အမာဆိုကြသေးသည့် သူအချို့ရှိ၏။ သင်သည် ထိုအရာကို ရှင်းပြရန် ၎င်းတို့အား စေခိုင်းသည့်အခါ ၎င်းတို့ မရှင်းပြနိုင်ကြချေ။ အခြားတစ်စုံတစ်ဦးက ရှင်းပြပြီးသည့်နောက်တွင် အလားတူသောအရာကို ၎င်းတို့ ပြောတော့မည့်ဆဲဆဲ ဖြစ်သော်လည်း အချိန်မီ မဖွင့်ဟနိုင်ခဲ့ဟု အခိုင်အမာ ဆိုကြလေသည်။ မိမိတို့ကိုယ်ကို ဟန်ဆောင်ရန် ၎င်းတို့ တတ်နိုင်သမျှလုပ်ဆောင်ပြီး အကောင်းမြင်ခံရရန် ကြိုးစားကြသည်။ သင်တို့ အဘယ်သို့ သဘောရကြသနည်း၊ ထိုသို့သော လူတို့သည် အမြဲ စိတ်ကူးယဉ်တတ်ကြသည် မဟုတ်လော။ သူတို့ အိပ်မက်မက်နေကြခြင်း မဟုတ်လော။ သူတို့သည် မိမိကိုယ်ကို အဘယ်သူများ ဖြစ်ကြသည်ကို မသိကြသလို ပုံမှန်လူ့သဘာဝကို မည်သို့ အသက်ရှင်နေထိုင်ရမည်ကိုလည်း မသိကြ။ လက်တွေ့ကျသည့် လူသားများကဲ့သို့ တစ်ကြိမ်မျှ သူတို့ လုံးဝ မပြုမူဖူးကြ။ သင်၏နေ့ရက်များကို စိတ်ကူးယဉ်ခြင်းဖြင့် အချိန်ဖြုန်းကာ အိုးနင်းခွက်နင်းဖြင့် ပြီးသွားလျက်၊ မည်သည့်အရာကိုမျှ အသိတရားရှိရှိ လက်တွေ့ကျသော စိတ်နေစိတ်ထားဖြင့် မလုပ်ဆောင်ဘဲ မိမိ၏ ကိုယ်ပိုင်စိတ်ကူးများဖြင့် အစဉ်သဖြင့် အသက်ရှင်နေထိုင်လျှင် ဤသည်မှာ ပြဿနာဖြစ်လေသည်။ အသက်တာတွင် သင် ရွေးချယ်သည့် လမ်းကြောင်းသည် မမှန်ကန်ပေ။ ဤအရာကို သင်ပြုလုပ်လျှင် ဘုရားသခင်ကို သင် မည်သို့ယုံကြည်ပါစေ သမ္မာတရားကို သင် နားလည်လိမ့်မည် မဟုတ်သလို သမ္မာတရားကို ရရှိနိုင်လိမ့်မည် မဟုတ်။ သင့်ကို ရိုးသားစွာပြောရလျှင် သင်သည် သမ္မာတရားကို မရရှိနိုင်၊ အဘယ်ကြောင့်ဆိုသော်၊ သင် အစပြုသောနေရာသည် မှားယွင်းသောကြောင့် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်) လူတွေမှာ မာနထောင်လွှားတဲ့ စိတ်သဘောထားတွေ ရှိပြီး သာမန်လူတစ်ယောက်ရဲ့ နေရာမှာ မနေချင်ကြဘူး၊ ပြီးတော့ သူတို့က အရာအားလုံးကို လုပ်နိုင်သယောင်၊ နားလည်သယောင် အမြဲ ဟန်ဆောင်ချင်ကြပြီး သူတို့က သာမန်လူတစ်ယောက် မဟုတ်ဘဲ အဆင့်မြင့်တဲ့လူတစ်ယောက်လို့ တခြားသူတွေ အထင်မှားအောင် ကြိုးစားတတ်ကြတယ်လို့ ဘုရားသခင်က ဖော်ထုတ်ထားပါတယ်။ ကျွန်တော် ပြုမူနေခဲ့တာက ဒီလိုပါပဲ။ အသင်းတော်ခေါင်းဆောင်အနေနဲ့ ရွေးကောက်ခံရပြီးတဲ့နောက်မှာ ကဏ္ဍတိုင်းမှာ ကျွန်တော် တော်တော်လေး တော်တယ်လို့ ခံစားခဲ့ရတယ်။ ဒီဝန်တာကို ကျွန်တော် ထမ်းရွက်နိုင်တယ်ဆိုတာ တခြားသူတွေကို ပြချင်ခဲ့တယ်၊ ပြီးတော့ ဘယ်လိုပြဿနာမျိုးပဲ ကြုံရပါစေ ညီအစ်ကိုမောင်နှမတွေရဲ့ ပြဿနာတွေကို ကျွန်တော် ကူညီဖြေရှင်းပေးနိုင်မယ်၊ ဒါမှသာ ကျွန်တော့်ရဲ့ လက်ရှိပင်ကိုလက္ခဏာနဲ့ ကိုက်ညီမယ်လို့ ခံစားခဲ့ရတယ်။ ဒါပေမဲ့ တခြားသူတွေရဲ့ ပြဿနာတွေကို ဖြေရှင်းဖို့ ကြိုးစားတဲ့အခါ လက်တွေ့လုပ်ဆောင်မှု လမ်းကြောင်းကို ကျွန်တော် မပေးနိုင်တော့၊ သူတို့ကို မိတ်သဟာယပြုဖို့အတွက် အကြောင်းအရာတချို့ကိုပဲ ကောက်ပြီးစုလိုက်တယ်၊ ပြီးတော့ ဟန်လုပ်ဖို့အတွက် စကားလုံးတွေနှင့် အယူဝါဒအချို့ကိုလည်း အကြာကြီးပြောဖို့ ကိုယ့်ကိုယ်ကိုယ် တွန်းအားပေးခဲ့တယ်။ ကျွန်တော် မရှိတဲ့အရာ၊ နားမလည်တဲ့အရာနဲ့ မလုပ်နိုင်တဲ့အရာတွေကို အမြဲ ဖုံးကွယ်ထားခဲ့တယ်။ ဘယ်ပြဿနာကမှ ကျွန်တော့်ကို မနိုင်ဘူးဆိုပြီး တခြားသူတွေရှေ့မှာ ဟန်ဆောင်ချင်ခဲ့တာ။ ကျွန်တော်က ကိုယ့်ကိုယ်ကိုယ် သာမန်ထက်ထူးကဲတဲ့လူသားတစ်ယောက်လို ဟန်ဆောင်ဖို့ ကြိုးစားနေခဲ့ရုံသက်သက်ပဲ မဟုတ်ဘူးလား။ အရင်က ကျွန်တော် အသင်းတော်ခေါင်းဆောင် မလုပ်ဖူးဘူး၊ ပြီးတော့ ပါဝင်ပတ်သက်နေတဲ့ ပြဿနာတော်တော်များများကိုလည်း ကျွန်တော် မရင်းနှီးဘူးလေ။ လီယွီရဲ့ ပြဿနာတွေကို ချက်ချင်းမဖြေရှင်းနိုင်တာက ပုံမှန်ပါပဲ။ ဒါပေမဲ့လည်း ကိုယ့်အတွက် ပုံရိပ်ကောင်းတစ်ခု တည်ဆောက်ဖို့ရှင်းရှင်းလင်းလင်း မမြင်ရသေးတာတွေ၊ နားမလည်သေးတာတွေကို ကျွန်တော် ဖုံးကွယ်ထားခဲ့တယ်။ သာမန်လူတစ်ယောက်အနေနဲ့ ကိုယ့်နေရာမှန်မှာ နေဖို့ ကျွန်တော် မလိုလားခဲ့ဘူး။ ကျွန်တော့်သဘာဝက အရမ်း မာနထောင်လွှားလွန်းတယ်၊ ကျွန်တော် တော်တော်ကို ဆင်ခြင်တုံတရား ကင်းမဲ့ခဲ့တာပဲ။

အဲဒီနောက်မှာတော့ အမြဲတမ်း ဟန်ဆောင်နေတတ်တဲ့ လူတွေကို ဖော်ထုတ်ထားတဲ့ ဘုရားနှုတ်ကပတ်တော်တွေကို ကျွန်တော် ရှာတွေ့ပြီး သေချာစဉ်းစားကြည့်လိုက်တဲ့အခါ ကိုယ့်ကိုယ်ကိုယ် နည်းနည်း ပိုနားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူများသည် အခြားသူများက ၎င်းတို့အား အထင်ကြီးစေရန်နှင့် ၎င်းတို့၏ အမှားများ သို့မဟုတ် ချို့ယွင်းချက်များကို မမြင်နိုင်စေဖို့အလို့ငှာ၊ အစဉ် အယောင်ဆောင်သည့်အခါ၊ မိမိတို့ကိုယ်ကို အစဉ် ဖုံးဖိဖာထေးသည့်အခါ၊ အမြဲ ဆိုက်ထုတ်ကြသည့်အခါ၊ မိမိတို့၏ အကောင်းဆုံးဘက်ကို လူများအား တင်ဆက်ဖို့ အစဉ် ကြိုးစားနေသည့်အခါ ယင်းက အဘယ်သို့သော စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားခြင်း၊ ဟန်ဆောင်ခြင်း၊ သူတော်ကောင်း ယောင်ဆောင်ခြင်းဖြစ်သည်၊ ယင်းသည် စာတန်ဆန်သော စိတ်သဘောထား ဖြစ်သည်၊ ကောက်ကျစ်ဆိုးယုတ်သည့်အရာတစ်ခု ဖြစ်သည်။ စာတန်ဆန်သော အစိုးရစနစ်၏ အဖွဲ့ဝင်များကို ကြည့်လော့။ ၎င်းတို့သည် အမှောင်ထဲတွင် မည်မျှတိုက်ခိုက်ပါစေ၊ မည်မျှရန်စပါစေ၊ မည်မျှသတ်ဖြတ်ပါစေ ထိုသူတို့ကို မည်သူကမျှ တိုင်ကြားခွင့်၊ သို့မဟုတ် ဖော်ထုတ်ခွင့်မရှိချေ။ ၎င်းတို့၏ မကောင်းဆိုးဝါး မျက်နှာကို လူများမြင်မည်ကို ကြောက်ကြသည်။ ယင်းကို ဖုံးကွယ်ဖို့ ၎င်းတို့တတ်နိုင်သမျှ အရာအားလုံး လုပ်ဆောင်ကြသည်။ လူပုံအလယ်တွင် ၎င်းတို့သည် လူများကို မည်မျှချစ်ကြောင်း၊ ၎င်းတို့သည် မည်မျှကြီးမြတ်ကာ၊ ဘုန်းကျက်သရေရှိပြီး မမှားနိုင်ကြောင်းပြောလျက် မိမိတို့ကိုယ်ကို ဖုံးဖိဖာထေးဖို့ အဆုံးစွန် လုပ်ဆောင်ကြသည်။ ဤသည်မှာ စာတန်၏သဘာဝ ဖြစ်သည်။ စာတန်သဘာဝ၏ အထင်ရှားဆုံးအင်္ဂါရပ်မှာ လှည့်ကွက်နှင့် လှည့်ဖြားမှုဖြစ်သည်။ ဤလှည့်ကွက်နှင့် လှည့်ဖြားမှုတို့၏ ရည်မှန်းချက်သည် အဘယ်နည်း။ လူများကို လှည့်စားဖို့၊ ၎င်း၏အနှစ်သာရနှင့် စရိုက်မှန်တို့ကို မမြင်အောင် ထိုသူတို့အား တားဆီးပြီး ထိုသို့ဖြင့် ၎င်း၏အုပ်စိုးမှု ကြာရှည်စေဖို့ ပန်းတိုင်ကို အောင်မြင်ရရှိဖို့ ဖြစ်သည်။ သာမန်လူများ၌ ထိုသို့သော အာဏာနှင့် ဂုဏ်အဆင့်အတန်း ရှိချင်မှရှိမည် ဖြစ်သော်လည်း ၎င်းတို့သည်လည်း အခြားသူများအား ၎င်းတို့ကို အလေးပေးသောအမြင် စွဲကိုင်စေဖို့အပြင် လူများက သူတို့၏စိတ်နှလုံးထဲ၌ ၎င်းတို့အား မြင့်မားသော ထင်မြင်ယူဆချက်ရှိဖို့နှင့် ၎င်းတို့အား မြင့်မားသော ဂုဏ်အဆင့်အတန်းဆီသို့ မြှင့်တင်ပေးဖို့ကို ဆန္ဒရှိကြသည်။ ဤသည်မှာ ဖောက်ပြန်ပျက်စီးသည့် စိတ်သဘောထား ဖြစ်ပေသည်။ သမ္မာတရားကို လူတို့က နားမလည်လျှင် ဤအရာကို သတိပြုမိနိုင်စွမ်းမရှိပေ။ ဖောက်ပြန်ပျက်စီးသော စိတ်သဘောထားများသည် သတိပြုမိရန် အခက်ခဲဆုံးဖြစ်သည်။ သင်ကိုယ်တိုင်၏ အမှားများနှင့် အားနည်းချက်များကို သတိပြုမိခြင်းသည် လွယ်ကူသော်လည်း သင်ကိုယ်တိုင်၏ ဖောက်ပြန်ပျက်စီးသော စိတ်သဘောထားကို သတိပြုမိခြင်းက မလွယ်ကူချေ။ မိမိတို့ကိုယ်ကို မသိကြသောလူများသည် မိမိတို့၏ ဖောက်ပြန်ပျက်စီးသော အခြေအနေများအကြောင်း မည်သည့်အခါမျှ မပြောကြပေ။ ၎င်းတို့သည် အဆင်ပြေနေသည်ဟု အစဉ် တွေးထင်ကြသည်။ ပြီးလျှင် ၎င်းတို့သည် ကိုယ်တိုင်သတိမပြုမိဘဲ စတင် ကြွားလုံးထုတ်ကြသည်။ ‘ကျွန်ုပ်၏ယုံကြည်ခြင်း နှစ်များတစ်လျှောက်လုံး များပြားလှသော ညှဉ်းပန်းနှိပ်စက်ခြင်းတို့ကို ကြုံတွေ့ခဲ့ရပြီး များပြားလှသော ဆင်းရဲဒုက္ခများစွာကို ခံစားခဲ့ရသည်။ ယင်းတို့အားလုံးကို ကျွန်ုပ် မည်သို့အောင်မြင်ကျော်လွှားခဲ့သည်ကို သင်တို့သိကြသလော’ ဟူ၍ ဖြစ်သည်။ ဤသည်မှာ မာနထောင်လွှားသော စိတ်သဘောထားတစ်ခုလော။ မိမိတို့ကိုယ်ကို ပြသခြင်း၏ နောက်ကွယ်မှ အရင်းခံအကြောင်းသည် အဘယ်နည်း။ (လူများအား ၎င်းတို့ကို အထင်ကြီးစေဖို့ ဖြစ်သည်။) လူများအား ၎င်းတို့ကို အထင်ကြီးစေခြင်းနှင့်ပတ်သက်သည့် ၎င်းတို့၏ အကြောင်းရင်းမှာ အဘယ်နည်း။ (ထိုသို့သောလူများ၏ စိတ်များထဲတွင် ဂုဏ်အဆင့်အတန်း ပေးအပ်ခံရဖို့ဖြစ်သည်။) အခြားလူတစ်ဦး၏ စိတ်ထဲတွင် သင့်ကို ဂုဏ်အဆင့်အတန်း ပေးအပ်သည့်အခါ၊ ထို့နောက်တွင် ၎င်းတို့သည် သင်နှင့် အပေါင်းအဖော်ပြုသည့်အခါ၊ ၎င်းတို့သည် သင့်အပေါ် ရိုသေကြပြီး သင့်ကို ၎င်းတို့ စကားပြောသည့်အခါ အထူးသဖြင့် ယဉ်ကျေးကြသည်။ ၎င်းတို့သည် သင့်အပေါ် အစဉ် ကြည်ညိုလေးစားကြသည်၊ အရာအားလုံး၌ သင့်အား အစဉ် ဦးစားပေးကြသည်၊ ၎င်းတို့က သင့်အား အလျှော့ပေးကြပြီး သင့်အား မြှောက်ပင့်ကာ နာခံကြသည်။ အရာရာတွင် ၎င်းတို့က သင့်အား ရှာဖွေပြီး သင့်အား ဆုံးဖြတ်ချက်များ ချခွင့်ပြုကြသည်။ ပြီးလျှင် ဤအရာမှ သင်သည် သာယာကြည်နူးစိတ်ကို ရရှိသည်။ သင်သည် ပို၍ ဩဇာကြီးမားပြီး အခြားလူတိုင်းထက် ပိုသာသည်ဟု ခံစားရသည်။ လူတိုင်းက ဤခံစားချက်ကို နှစ်သက်ကြသည်။...သင်၏ စကားလုံးများနှင့် လုပ်ဆောင်ချက်များသည် အဆင့်အတန်းကို လိုက်စားခြင်းနှင့် ရယူခြင်းက တွန်းအားပေးခြင်းခံရပြီး ယင်းအတွက် အခြားသူများနှင့် ယှဉ်ပြီး လုယူကာ ပြိုင်ဆိုင်လေသည်။ သင်၏ပန်းတိုင်က ရာထူးနေရာတစ်ခုကို အရယူပြီး ဘုရားသခင် ရွေးချယ်ထားသော လူတို့အား သင်၏စကားကို နားထောင်စေရန်၊ သင့်ကို ထောက်ခံစေရန်နှင့် ကြည်ညိုကိုးကွယ်စေရန် ဖြစ်သည်။ ထိုရာထူးကို သင်အရယူပြီးသည်နှင့် သင်သည် သြဇာအာဏာရရှိပြီး အဆင့်အတန်း၏ အကျိုးအမြတ်များ၊ အခြားသူများထံမှ အထင်ကြီးလေးစားမှုသာမက ထိုရာထူးနှင့် အတူပါလာသည့် အခြားသော အကျိုးကျေးဇူးများကို ခံစားနိုင်မည်ဖြစ်သည်။ လူတို့သည် အခြားလူများက ၎င်းတို့ကို ပြည့်စုံသည်ဟု ထင်စေရန်အတွက် အစဉ်သဖြင့် မိမိတို့ကိုယ်ကို အယောင်ဆောင်နေကြသည်၊ အခြားလူများရှေ့တွင် ကြွားဝါကြသည်၊ ဂိုက်ဖမ်းပြီး ဟန်လုပ်ကြသည်၊ မိမိတို့ကိုယ်ကို အမွှမ်းတင်ကြသည်။ ဤတွင် ၎င်းတို့၏ ရည်ရွယ်ချက်သည် ဂုဏ်အဆင့်အတန်းရရှိရန်ဖြစ်သည်။ ဤသို့ဖြင့် အဆင့်အတန်း၏ အကျိုးအမြတ်များကို ခံစားရနိုင်ရန်ဖြစ်သည်။ သင်သည် ဤအရာကို မယုံကြည်ပါက ယင်းကို သေချာစွာ တွေးတောဆင်ခြင်လော့။ သင်သည် အဘယ့်ကြောင့် လူများအား သင့်ကို အစဉ် အထင်ကြီးစေချင်ရသနည်း။ သင်သည် လူတို့ကို သင့်အား ကိုးကွယ်ပြီး အထင်ကြီးလေးစားစေရန် ပြုလုပ်လိုသည်။ ထို့ကြောင့် သင်သည် နောက်ဆုံးတွင် အာဏာရယူပြီး အဆင့်အတန်း၏ အကျိုးအမြတ်များကို ခံစားနိုင်သည်။ သင်အရူးအမူးရှာဖွေသည့် ဂုဏ်အဆင့်အတန်းက သင့်အား အကျိုးအမြတ်များစွာကို ယူဆောင်လာပေးမည်ဖြစ်ပြီး ဤအကျိုးအမြတ်များမှာ အခြားလူများက အားကျပြီး စိတ်ဆန္ဒရှိသည့်အရာ အတိအကျပင်ဖြစ်သည်။ ဂုဏ်အဆင့်အတန်းက ပေးသည့် အကျိုးကျေးဇူးများစွာကို လူတို့က မြည်းစမ်းရသောအခါ ၎င်းတို့ကို အဆိပ်သင့်စေပြီး ထိုစည်းစိမ်ကြွယ်ဝသော ဘဝတွင် မွေ့လျော်ကြသည်။ ဤအရာသာလျှင် အချည်းနှီးမဟုတ်သော ဘဝဖြစ်သည်ဟု လူတို့က ထင်ကြသည်။ ဖောက်ပြန်ပျက်စီးနေသော လူသားများသည် ဤအရာများအား ခံစားမွေ့လျော်ခြင်း၌ ပျော်ရွှင်ကြသည်။ ထို့ကြောင့် လူတစ်ဦးသည် တစ်စုံတစ်ခုသော ရာထူးတစ်ခုကို ရရှိ၍ ယင်းက ယူဆောင်လာသည့် အမျိုးမျိုးသော အကျိုးကျေးဇူးများကို စတင်ခံစားသည်နှင့် တစ်ပြိုင်နက် သူသည် ဤအပြစ်ရှိသော သာယာမှုများကို မဆုတ်မနစ်ဖြင့် မစွန့်လွှတ်နိုင်သည်အထိပင် မွေ့လျော်ခံစားကြ၏။ အနှစ်သာရအားဖြင့် ကျော်ကြားမှုနှင့် အဆင့်အတန်းကို လိုက်စားခြင်းသည် ရှင်ဘုရင်အဖြစ် အုပ်စိုးရန်၊ ဘုရားသခင် ရွေးချယ်ထားသော လူများကို ချုပ်ကိုင်ရန်၊ အရာခပ်သိမ်းကို အုပ်စိုးရန်နှင့် မိမိတို့၏ ရာထူးအခွင့်ထူးများဖြင့် ဇိမ်ခံကာ အပြစ်ရှိသော သာယာမှုများ၌ သူတို့ပျော်မွေ့နိုင်သည့် လွတ်လပ်သောနိုင်ငံတော်ကို တည်ထောင်ရန်အတွက် အဆင့်အတန်းတစ်ခုခုနှင့်အတူ ပါလာသည့် အကျိုးကျေးဇူးများ၌ မွေ့လျော်ခံစားလိုသော စိတ်ဆန္ဒက တွန်းအားပေးခြင်း ဖြစ်သည်။ စာတန်သည် လူတို့ကို လှည့်စားရန်၊ လိမ်လည်လှည့်ဖြားရန်၊ အတုအယောင် ပုံဖမ်းသရုပ်ဆောင်ခြင်းများကို ပြလျက် ၎င်းတို့ကို အရူးလုပ်ရန် နည်းလမ်းမျိုးစုံကို အသုံးပြုသည်။ ၎င်းကို နာခံပြီး ကိုးကွယ်အောင်ပြုလုပ်ရန် အဆုံးစွန်ပန်းတိုင်ဖြင့် လူတို့ကို လေးစားပြီး ကြောက်ရွံ့စေရန် ခြောက်လှန့်ခြင်းနှင့် ခြိမ်းခြောက်ခြင်းတို့ကိုပင် စာတန် အသုံးပြုသည်။ ဤသည်မှာ စာတန်ကို ကျေနပ်စေသည့်အရာ ဖြစ်သည်။ ဤသည်မှာ လူတို့ကို စည်းရုံးသိမ်းသွင်းရန် ဘုရားသခင်နှင့် ယှဉ်ပြိုင်ရာတွင် စာတန်၏ ပန်းတိုင်လည်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) အမြဲတမ်း ဟန်ဆောင်ချင်ပြီး ကိုယ့်ကိုယ်ကိုယ် ဖုံးကွယ်ချင်တဲ့ လူတွေဟာ အရေခြုံတွေ ဖြစ်တယ်၊ သူတို့ရဲ့ သဘာဝက မာနထောင်လွှားပြီး အတုအယောင် ဖြစ်တယ်၊ ပြီးတော့ တခြားသူတွေဆီကနေ ချီးကျူးမှုတွေနဲ့ အထူးဆက်ဆံမှုတွေကို ခံစားချင်ရုံသက်သက်နဲ့ သူတို့ရဲ့ ပြဿနာတွေကို ဖုံးကွယ်ပြီး လူတွေကို မှားယွင်းတဲ့ အသွင်အပြင်တွေနဲ့ လှည့်ဖြားကြတယ်လို့ ဘုရားသခင်က ဖော်ထုတ်ထားပါတယ်။ အသင်းတော်ခေါင်းဆောင်အနေနဲ့ ရွေးကောက်ခံရပြီးတဲ့နောက်၊ လီယွီရဲ့ ပြဿနာကို ဖြေရှင်းဖို့ ကြိုးစားတုန်းက၊ ကျွန်တော့်မှာ အတွေ့အကြုံမရှိဘဲ ရှိသယောင်၊ နားလည်သယောင် ဟန်ဆောင်ခဲ့တယ်၊ ပြီးတော့ တခြားသူတွေကို လှည့်ဖြားဖို့အတွက် တွေ့ရာစကားလုံးတွေ ဆွဲသုံးခဲ့တယ်။ ကျွန်တော့်ရည်ရွယ်ချက်က ကိုယ့်ရဲ့ ပုံရိပ်ကောင်းကို ထိန်းသိမ်းဖို့ပါ။ တခြားသူတွေ ကျွန်တော့်ကို ချီးမွမ်းတာ၊ အထင်ကြီးတာ၊ ကျွန်တော့်ကို ဗဟိုပြုပြီး ဝန်းရံတာမျိုး လိုချင်ခဲ့ပါတယ်။ နောက်ဆုံးမှာတော့ တခြားသူတွေရဲ့ ချီးကျူးမှုကို ခံရတာကနေ ရလာတဲ့ သူများထက်သာတဲ့ ခံစားချက်ကို ခံစားဖို့အတွက်လည်း ဒါကို လုပ်ခဲ့တာပါ။ ကျွန်တော့်စိတ်ရင်းက တော်တော်ကို ကောက်ကျစ်ဆိုးယုတ်ခဲ့တာပဲ။ အသင်းတော်ခေါင်းဆောင်အနေနဲ့ ရွေးကောက်မခံရခင်တုန်းက ညီအစ်ကိုမောင်နှမတွေ မေးခွန်းမေးတာ ကြားရင် ကျွန်တော့်အတွေ့အကြုံတွေအကြောင်း သူတို့ကို အမြဲ ပြောပြချင်ခဲ့တယ်၊ ဘာလို့လဲဆိုတော့ လူတိုင်းက အတွေ့အကြုံရှိတဲ့လူတွေကို အထင်ကြီးလေးစားတတ်ကြတယ်လို့ ကျွန်တော် ထင်ခဲ့လို့လေ။ ဒါကြောင့် ကျွန်တော့်မှာ အတွေ့အကြုံဆိုင်ရာ နားလည်သဘောပေါက်မှု သိပ်မရှိရင်တောင် ပိုပြောဖို့ ကြိုးစားခဲ့တုန်းပဲ။ အသင်းတော်ခေါင်းဆောင်အနေနဲ့ ရွေးကောက်ခံရပြီးတဲ့နောက်မှာလည်း စုဝေးပွဲတွေမှာ မိတ်သဟာယပြုရင်းနဲ့ ကိုယ့်ကိုယ်ကိုယ် သက်သေထူဖို့ လုပ်ချင်နေတုန်းပဲ။ ကျွန်တော် ကိုယ့်ကိုယ်ကိုယ် သက်သေထူနိုင်ခဲ့သည်ဖြစ်စေ၊ သက်သေမထူနိုင်ခဲ့သည်ဖြစ်စေ၊ လူတွေ ကျွန်တော့်ကို လေးစားပြီး အထင်ကြီးအောင် လုပ်ဖို့ ရှာဖွေခဲ့တာက ကျွန်တော့်ရည်ရွယ်ချက်ပါပဲ။ ဒါက အန္တိခရစ်တွေရဲ့ လမ်းကြောင်းကို လျှောက်လှမ်းနေတာပါ။ အသင်းတော်ခေါင်းဆောင် ဖြစ်လာပြီးပြီးချင်းပဲ လူတွေ ကျွန်တော့်ကို အထင်ကြီးလေးစားအောင် ဘယ်လိုလုပ်ရမလဲဆိုတာကို စတွေးတော့တာပဲ။ ပြီးတော့ ညီအစ်ကိုမောင်နှမတွေကို လှည့်ဖြားဖို့နဲ့ အဆင့်အတန်းရဲ့ အကျိုးခံစားမှုတွေကို မွေ့လျော်ဖို့အတွက် ဟန်ဆောင်မှုနဲ့ လှည့်ကွက်တွေကိုလည်း သုံးခဲ့တယ်။ ကျွန်တော် တော်တော်ကို ဆင်ခြင်တုံတရား ကင်းမဲ့ခဲ့တာပဲ။ ကျွန်တော် လိုက်စားခဲ့တာက ဘုရားသခင်ရဲ့ သတ်မှတ်ချက်တွေနဲ့ လုံးဝ ဆန့်ကျင်ဘက်ပါပဲ။ ဒီအတိုင်းသာ ဆက်ဖြစ်နေမယ်ဆိုရင်၊ ညီအစ်ကိုမောင်နှမတွေရဲ့ အသက်ဝင်ရောက်မှုနဲ့ အသင်းတော်အလုပ်ကို အဟန့်အတား ဖြစ်စေမှာ။ အနှေးနဲ့အမြန် ကျွန်တော် ဘုရားသခင်ကို ပုန်ကန်ပြစ်မှားမိတော့မှာ။ ဒါကို နားလည်လိုက်တဲ့အခါ၊ ကျွန်တော် လီယွီဆီ စာရေးပြီး အဲဒီနေ့က ကျွန်တော့်အခြေအနေနဲ့ ကျွန်တော့်နားလည်မှုအကြောင်း ပွင့်ပွင့်လင်းလင်း ပြောပြခဲ့တယ်၊ ပြီးတော့ သူ့ကိုကူညီဖို့ ဘုရားနှုတ်ကပတ်တော်တချို့ကို ထပ်ရှာပေးခဲ့တယ်။ လီယွီကလည်း ကျွန်တော့်ဆီ စာပြန်ရေးပြီး သူ့နားလည်မှုတချို့ကို မိတ်သဟာယပြုခဲ့တယ်။ ကျွန်တော့်ရဲ့ သရုပ်မှန်ကို ဖွင့်ချလိုက်ရတော့ ကိုယ့်နေရာမှန်ကို နည်းနည်း ရှာတွေ့သွားသလို ခံစားလိုက်ရပြီး အများကြီး ပိုပြီး စိတ်အေးချမ်းသွားတယ်။

ဟန်ဆောင်ပြီး ကိုယ့်ကိုယ်ကိုယ် ဖုံးကွယ်တဲ့ ကျွန်တော့်ပြဿနာက အရမ်းကြီးလေးမှန်း သဘောပေါက်လိုက်တဲ့အခါ ဝင်ရောက်ဖို့အတွက် လက်တွေ့လုပ်ဆောင်စရာ လမ်းကြောင်းတစ်ခုကို ကျွန်တော် ရှာဖွေခဲ့တယ်။ ရှာဖွေရင်းနဲ့ ဘုရားနှုတ်ကပတ်တော်တွေကို ကျွန်တော် ဖတ်ခဲ့တယ်။ “သင်သည် မည်သည့်ပြဿနာများကို ကြုံတွေ့ရသည်ဖြစ်စေ ယင်းတို့ကို ဖြေရှင်းရန် သမ္မာတရားကို ရှာဖွေရမည်ဖြစ်သည်၊ သင်သည် မိမိကိုယ်ကို လုံးဝ ဟန်မဆောင်ရ သို့မဟုတ် အခြားသူများကို ပုံရိပ်အတုအယောင် မပြရပေ။ သင်၏ ချို့ယွင်းချက်များ၊ မလုံလောက်မှုများ၊ အပြစ်အနာအဆာများ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများ ဖြစ်စေ သင်သည် ဤအရာအားလုံးအကြောင်းကို ဖွင့်ဟပြီး မိတ်သဟာယဖွဲ့ရမည်။ ယင်းတို့ကို ဖုံးကွယ်မထားနှင့်။ မိမိကိုယ်ကို ဖွင့်ဟတတ်ရန် သင်ယူခြင်းသည် အသက်ဝင်ရောက်မှုဆီသို့ ပထမဆုံးခြေလှမ်းဖြစ်ပြီး ယင်းမှာ ကျော်လွှားရန် အခက်ခဲဆုံးဖြစ်သော ပထမဆုံး အတားအဆီး ဖြစ်သည်။ သင်သည် ဤအတားအဆီးကို ကျော်လွှားပြီးသည်နှင့်တစ်ပြိုင်နက် သမ္မာတရားထဲသို့ ဝင်ရောက်ရန် လွယ်ကူသွားလိမ့်မည်။ သင်သည် ဤခြေလှမ်းကို လှမ်းသောအခါ ယင်းက အဘယ်အရာကို ဆိုလိုမည်နည်း။ ယင်းက သင်သည် သင်၏ စိတ်နှလုံးကို ဖွင့်ပြပြီး ကောင်းသည်ဖြစ်စေ ဆိုးသည်ဖြစ်စေ၊ အပြုသဘောဆောင်သည်ဖြစ်စေ အပျက်သဘောဆောင်သည်ဖြစ်စေ သင်၏ အစိတ်အပိုင်းတိုင်းကို ဖော်ထုတ်ကာ ဖွင့်ဟလျက် အခြားလူများ မြင်ရန်နှင့် ဘုရားသခင် မြင်ရန်အတွက် ယင်းကို ပွင့်လင်းမြင်သာစွာ ဖော်ထုတ်ပြခြင်းကို ဆိုလိုသည်။ ဘုရားသခင်ထံမှ မည်သည့်အရာကိုမျှ ဖုံးကွယ်ခြင်း သို့မဟုတ် ဖုံးဖိထားခြင်း မရှိခြင်း၊ ဘုရားသခင်အပေါ် မည်သည့် ရုပ်ဖျက်မှု၊ လှည့်ဖြားမှု သို့မဟုတ် လိမ်လည်မှုကိုမျှ အသုံးမပြုခြင်း၊ ထိုနည်းတူ အခြားလူများနှင့်လည်း ပွင့်လင်းရိုးသားခြင်းကို ဆိုလိုသည်။ ဤနည်းအားဖြင့် သင်သည် အလင်းထဲတွင် အသက်ရှင်လိမ့်မည်။ ဘုရားသခင်က သင့်ကို စေ့စေ့စပ်စပ် ကြည့်ရှုစစ်ဆေးမည်သာမက အခြားလူများကလည်း သင်၏ လုပ်ဆောင်ချက်များတွင် စည်းမျဉ်းများနှင့် ပွင့်လင်းမြင်သာမှု ရှိသည်ကို မြင်တွေ့ကြလိမ့်မည်။ သင်သည် သင်၏ ဂုဏ်သတင်း၊ ပုံရိပ်နှင့် အဆင့်အတန်းကို ကာကွယ်ရန် မည်သည့်နည်းလမ်းကိုမျှ အသုံးပြုရန် မလိုအပ်သကဲ့သို့ သင်၏ အမှားများကို ဖုံးကွယ်ခြင်း သို့မဟုတ် ဖုံးဖိခြင်း တစ်ခုတလေကိုမျှ လုပ်ဆောင်ရန် မလိုအပ်ပေ။ သင်သည် ဤအသုံးမဝင်သော ကြိုးပမ်းမှုများတွင် ပါဝင်ရန် မလိုအပ်ပေ။ သင်သည် ဤအရာများကို စွန့်လွှတ်နိုင်ပါက သင်၏အသက်တာသည် အလွန် သက်သောင့်သက်သာ ရှိလာမည်ဖြစ်ပြီး ဘောင်ခတ်ချုပ်ချယ်မှုများနှင့် နာကျင်မှုတို့မှ ကင်းလွတ်ကာ သင်သည် အလင်းထဲတွင် လုံးလုံးလျားလျား အသက်ရှင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “သာမန်ဖြစ်ပြီး ပုံမှန်ဖြစ်သော လူတစ်ဦးဖြစ်ရန် သင် မည်သို့ လက်တွေ့လုပ်ဆောင်သင့်သနည်း။ ဤအရာကို မည်သို့ ဖြစ်မြောက်အောင်မြင်နိုင်မည်နည်း။...ပထမဦးစွာ မိမိကိုယ်ကို အမည်ဂုဏ်ပုဒ်တစ်ခု မပေးနှင့်၊ ထို့နောက် ယင်းက သင့်ကို ဘောင်ခတ်သည်ကို ခွင့်မပေးဘဲ ‘ငါသည် ခေါင်းဆောင် ဖြစ်သည်၊ ငါသည် အဖွဲ့ခေါင်းဆောင် ဖြစ်သည်၊ ငါသည် ကြီးကြပ်ရေးမှူး ဖြစ်သည်၊ သို့မဟုတ် ငါသည် ဤနယ်ပယ်တွင် အသိပညာအကြွယ်ဝဆုံးနှင့် နည်းပညာအရ အကျွမ်းကျင်ဆုံးသူ ဖြစ်သည်’ ဟု မပြောနှင့်။ သင် ကိုယ်တိုင်ပေးထားသော အမည်ဂုဏ်ပုဒ်၏ တားဆီးခြင်းကို မခံရစေနှင့်။ ဤအရာ ဖြစ်ပျက်သည်နှင့်တစ်ပြိုင်နက် ယင်းက သင့်ကို တင်းကျပ်စွာ ချည်နှောင်လိမ့်မည် ဖြစ်သည်၊ သင်၏ စကားများနှင့် လုပ်ရပ်များသည် ယင်း၏ သက်ရောက်မှုကို ခံရလိမ့်မည်ဖြစ်ပြီး သင်၏ ပုံမှန် တွေးခေါ်မှုနှင့် ဆုံးဖြတ်ချက်တို့သည်လည်း ထိုနည်းတူ ဖြစ်လိမ့်မည်။ ဤအဆင့်အတန်း၏ ကန့်သတ်ချက်များမှ သင် ရုန်းထွက်လွတ်မြောက်ရမည်။ ပထမဦးစွာ ဤတရားဝင် အမည်ဂုဏ်ပုဒ်၏ ရာထူးမှ ဆင်းပြီး သာမန်လူတစ်ဦး၏ နေရာကို ရယူလော့။ ထို့နောက် သင်၏ စိတ်သဘောထားသည် အတော်အတန် ပုံမှန် ဖြစ်လာလိမ့်မည်။ သင်သည် ဤသို့လည်း ဝန်ခံရမည်၊ ‘ဤအရာကို မည်သို့ လုပ်ဆောင်ရမည်ကို ကျွန်ုပ် မသိပါ၊ ပြီးလျှင် ထိုအရာကို ကျွန်ုပ် နားမလည်ပါ၊ ကျွန်ုပ် လေ့လာစုံစမ်းမှုအချို့ ပြုလုပ်ပြီး လေ့လာရမည်’ သို့မဟုတ် ‘ဤအရာကို ကျွန်ုပ် မည်သည့်အခါမျှ မကြုံဖူးပါ၊ ထို့ကြောင့် မည်သည့်အရာ လုပ်ဆောင်ရမည်ကို ကျွန်ုပ် မသိပါ’ ဟူ၍ ဖြစ်သည်။ သင် အမှန်တကယ် တွေးနေသည့်အရာကို သင် ပြောနိုင်ပြီး ဤကဲ့သို့ ရိုးသားစွာ ပြောဆိုနိုင်သောအခါ သင်သည် ပုံမှန် ဆင်ခြင်တုံတရားကို ပိုင်ဆိုင်လိမ့်မည် ဖြစ်သည်။ သင်သည် အခြားသူများကို သင့်ပကတိအခြေအနေကို သိခွင့်ပေးပါက ၎င်းတို့သည် သင့်အပေါ် ပုံမှန် အမြင်တစ်ခု ရှိကြလိမ့်မည်ဖြစ်ပြီး သင်သည် ဟန်ဆောင်နေရန် လိုအပ်မည် မဟုတ်ပေ။ သင်သည် ပြင်းထန်စွာ ဖိအားပေးခံရသည်ဟု ခံစားရတော့မည် မဟုတ်ဘဲ အခြားသူများနှင့် ပုံမှန် ဆက်သွယ်ပြောဆိုနိုင်လိမ့်မည် ဖြစ်သည်။ ဤကဲ့သို့ အသက်ရှင်ခြင်းသည် လွတ်လပ်ပြီး လွယ်ကူလေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဟန်ဆောင်ပြီး ဖုံးကွယ်တတ်တဲ့ ပြဿနာကို ဖြေရှင်းဖို့ဆိုရင် တခြားသူတွေကို ကျွန်တော်တို့ရဲ့ အစစ်မှန်ဆုံးဘက်ခြမ်းကို မြင်ခွင့်ပေးရမယ်၊ ကျွန်တော်တို့ မလုပ်နိုင်တာတွေ၊ နားမလည်တာတွေ အားလုံးနဲ့ပတ်သက်ပြီး လုံးဝ ပွင့်ပွင့်လင်းလင်း ရှိရမယ်၊ ပြီးတော့ လူတွေကို ဒီအရာတွေအကြောင်း မြင်ခွင့်၊ သိခွင့် ပေးရမယ်ဆိုတာ ကျွန်တော် နားလည်ခဲ့တယ်။ ဒီနည်းနဲ့သာ ကျွန်တော်တို့ဟာ သိက္ခာနဲ့ အဆင့်အတန်းရဲ့ ဘောင်ခတ်မှုတွေကို တဖြည်းဖြည်းဖယ်ရှားနိုင်မှာပါ။ တကယ်တော့ ကျွန်တော့်ရဲ့ ဝိညာဉ်ရင့်ကျက်မှု အရ၊ ခေါင်းဆောင်တစ်ယောက်အနေနဲ့ တာဝန်ထမ်းဆောင်ဖို့ လေ့ကျင့်ခါစအချိန်ကို မပြောနဲ့၊ အချိန်အကြာကြီး လေ့ကျင့်ခဲ့ရင်တောင်မှ ပြဿနာတစ်ခုချင်းစီတိုင်းကို ကျွန်တော် ထိုးထွင်းသိမြင်ပြီး ဖြေရှင်းနိုင်မှာ မဟုတ်ဘူးလေ။ ကျွန်တော် လုပ်ရမှာက ရိုးရိုးရှင်းရှင်းလေး ဖွင့်ပြောဖို့၊ ပြီးတော့ ဟန်မဆောင်ဖို့၊ ကိုယ့်ကိုယ်ကိုယ် မဖုံးကွယ်ဖို့ပါပဲ။ တာဝန်တွေ ထမ်းဆောင်ရင်း ပြဿနာတွေကို ဖြေရှင်းတဲ့အခါ ကျွန်တော် နားလည်သလောက်ပဲ မိတ်သဟာယပြုသင့်တယ်၊ ကျွန်တော် နားမလည်တာ၊ ဒါမှမဟုတ် မကြုံဖူးတာတွေနဲ့ပတ်သက်ပြီး တခြားသူတွေကို ရိုးသားသင့်တယ်၊ ပြီးတော့မှ ညီအစ်ကိုမောင်နှမတွေနဲ့အတူ သမ္မာတရား စည်းမျဉ်းတွေကို ရှာဖွေသင့်တယ်၊ ဒါမှမဟုတ် တခြားညီအစ်ကိုမောင်နှမတွေဆီကနေ အကြံဉာဏ်တောင်းပြီး လေ့လာသင့်တယ်။ ဒါဟာ ကျွန်တော် ဝင်ရောက်သင့်တဲ့အရာပါပဲ။

နောက်ပိုင်းမှာ ညီအစ်မတစ်ယောက်ရဲ့ သတိပေးမှုကနေတစ်ဆင့် ကျွန်တော့်မှာ မှားယွင်းတဲ့ အမြင်တစ်ခု ရှိနေသေးမှန်း တွေ့ရှိခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “တစ်စုံတစ်ယောက်ကို ညီအစ်ကိုမောင်နှမများက ခေါင်းဆောင်အဖြစ် ရွေးကောက်သောအခါ၊ သို့မဟုတ် အလုပ်တစ်ခုခု လုပ်ဆောင်ရန်ဖြစ်စေ၊ တာဝန်တစ်ခုခု ထမ်းဆောင်ရန်ဖြစ်စေ ဘုရားသခင်၏အိမ်တော်က မြှင့်တင်ပေးသောအခါတွင် ဤသူသည် ဘုရားသခင်အပေါ် ကျိုးနွံနာခံနိုင်ပြီး ဘုရားသခင်ကို သစ္စာဖောက်မည်မဟုတ်ဟု အဓိပ္ပာယ်သက်ရောက်ရန် မဆိုထားနှင့်၊ ထိုသူ၌ ထူးခြားသော ဂုဏ်အဆင့်အတန်းသော်လည်းကောင်း၊ ရာထူးနေရာသော်လည်းကောင်း ရှိသည်၊ သို့မဟုတ် ထိုသူနားလည်သည့် သမ္မာတရားများက အခြားလူများနားလည်သည့် သမ္မာတရားများထက် ပို၍နက်နဲပြီး ပို၍များပြားသည်ဟုပင် အဓိပ္ပာယ်သက်ရောက်ခြင်း မရှိပေ။ အသေအချာပင် ထိုသူသည် ဘုရားသခင်ကို သိပြီး ဘုရားသခင်ကို ကြောက်ရွံ့သောသူဖြစ်သည်ဟူ၍လည်း မဆိုလိုပေ။ အမှန်တကယ်တွင် ဤထဲမှ တစ်ခုကိုမျှ ၎င်းတို့မရရှိထားပေ။ မြှင့်တင်ပေးခြင်းနှင့် ပျိုးထောင်ခြင်းသည် ရိုးရှင်းသော အဓိပ္ပာယ်ဖြင့် မြှင့်တင်ပေးခြင်းနှင့် ပျိုးထောင်ခြင်းမျှသာဖြစ်ပြီး ၎င်းတို့ ဘုရားသခင်၏ ကြိုတင်ပြဋ္ဌာန်းခြင်း၊ ဘုရားသခင်က ထိုက်တန်သည်ဟု အမြင်ခံရခြင်းနှင့် မညီမျှချေ။ ထိုသူ၏ မြှင့်တင်ပေးခြင်းနှင့် ပျိုးထောင်ခြင်းမှာ ထိုသူသည် မြှင့်တင်ပေးခြင်းခံရပြီး ပျိုးထောင်မှုကို စောင့်ဆိုင်းနေသည်ဟူ၍ ဆိုလိုခြင်း သက်သက်သာဖြစ်သည်။ ပြီးလျှင် ဤပျိုးထောင်ခြင်း၏ အဆုံးသတ်ရလဒ်က ဤလူသည် သမ္မာတရားကို လိုက်စားခြင်း ရှိမရှိနှင့် ၎င်းသည် သမ္မာတရား လိုက်စားခြင်း လမ်းကြောင်းကို ရွေးချယ်နိုင်စွမ်း ရှိမရှိတို့အပေါ်တွင် မူတည်လေသည်။ ထို့ကြောင့် အသင်းတော်ရှိ တစ်စုံတစ်ယောက်သည် ခေါင်းဆောင်ဖြစ်ရန်အတွက် မြှင့်တင်ပေးခံရပြီး ပျိုးထောင်ခံရသည့်အခါတွင် ထိုသူသည် အရိုးရှင်းဆုံးသော အဓိပ္ပာယ်ဖြင့် မြှင့်တင်ပေးပြီး ပျိုးထောင်ခံရခြင်းသာဖြစ်သည်။ ယင်းမှာ ထိုသူသည် စံနှုန်းပြည့်ပြီး ကျွမ်းကျင်မှုရှိသော ခေါင်းဆောင်တစ်ယောက် ဖြစ်နှင့်ပြီးဖြစ်ကြောင်း၊ ထိုသူသည် ခေါင်းဆောင်ပိုင်း အလုပ်ကို တာဝန်ယူဆောင်ရွက်နိုင်စွမ်း ရှိနေပြီဖြစ်ပြီး တကယ့်အလုပ်ကို လုပ်ဆောင်နိုင်ကြောင်း အဓိပ္ပာယ်မသက်ရောက်ပေ။ ဤသည်မှာ မမှန်ကန်ပေ။...ဤသို့ဆိုလျှင် တစ်စုံတစ်ယောက်ကို မြှင့်တင်ပေးခြင်းနှင့် ပျိုးထောင်ခြင်း၏ ရည်ရွယ်ချက်နှင့် အရေးပါမှုမှာ အဘယ်နည်း။ ယင်းမှာ ဤလူတစ်ဦးသည် လက်တွေ့လုပ်ဆောင်ရန်နှင့် အထူးရေလောင်းခြင်းနှင့် လေ့ကျင့်သင်ကြားပေးခြင်းတို့ ခံရရန် သီးခြားလူတစ်ဦးအဖြစ် မြှင့်တင်ပေးခံရခြင်းဖြစ်သည်။ ထိုသို့ဖြင့် သမ္မာတရား စည်းမျဉ်းများကိုလည်းကောင်း၊ မတူကွဲပြားသောအရာများကို လုပ်ဆောင်ခြင်းနှင့် မျိုးစုံသော ပြဿနာများကို ဖြေရှင်းခြင်းတို့တွင် စည်းမျဉ်းများ၊ နည်းလမ်းများနှင့် နည်းစနစ်များကိုလည်းကောင်း ၎င်းကြုံတွေ့ရသည့် အမျိုးအစားမျိုးစုံသော ပတ်ဝန်းကျင်များနှင့် လူများကို ဘုရားသခင်၏ ရည်ရွယ်ချက်များနှင့်အညီ၊ ဘုရားအိမ်တော်၏ အကျိုးစီးပွားကို ကာကွယ်သည့်ပုံစံဖြင့် ကိုင်တွယ်ပုံနှင့် ဖြေရှင်းပုံတို့ကိုလည်းကောင်း နားလည်ရန် ၎င်းကို ထောက်ကူပေးသည်။ ဤအချက်များအရ အကဲဖြတ်ရလျှင် ဘုရားသခင်၏ အိမ်တော်က မြှင့်တင်ပေးပြီး ပျိုးထောင်ပေးထားသော ပင်ကိုစွမ်းရည်ရှိသော လူများသည် မြှင့်တင်ပေးခြင်းနှင့် ပျိုးထောင်ခြင်းအချိန်ကာလတွင်၊ သို့မဟုတ် မြှင့်တင်ပေးခြင်းနှင့် ပျိုးထောင်ခြင်းအချိန်ကာလမတိုင်မီတွင် သူတို့၏အလုပ်ကို တာဝန်ယူဆောင်ရွက်နိုင်စွမ်း၊ သူတို့၏တာဝန်ကို ကောင်းစွာ ထမ်းဆောင်နိုင်စွမ်း လုံလောက်စွာရှိသလော။ မရှိပေ။ ထို့ကြောင့် ပျိုးထောင်ခြင်းအချိန်ကာလတွင် ဤလူတို့သည် ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်း၊ ဖော်ထုတ်ခြင်းနှင့် ဖြုတ်ချခြင်းကိုပင် တွေ့ကြုံရမည်မှာ ရှောင်လွှဲ၍ မရနိုင်ပေ။ ဤသည်မှာ ပုံမှန်ဖြစ်၏၊ ဤသည်မှာ လေ့ကျင့်ပေးခြင်းနှင့် ပျိုးထောင်ပေးခြင်းဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော် နားလည်သွားတာက ဘုရားအိမ်တော်က လူတစ်ယောက်ကို ရာထူးတိုးပေးပြီး ပျိုးထောင်ပေးတာဟာ အဲဒီလူက သမ္မာတရား လက်တွေ့ကျမှုထဲကို ဝင်ရောက်ပြီးပြီလို့ ဆိုလိုတာ မဟုတ်ပါဘူး။ ဒီလူက အရာအားလုံးကို လုပ်နိုင်တယ်၊ နားလည်တယ်လို့ ဆိုလိုတာလည်း မဟုတ်ပါဘူး။ ဘုရားအိမ်တော်က လူတွေကို ပျိုးထောင်ပေးတာက သူတို့ကို လေ့ကျင့်ပေးဖို့ပါ၊ ဒါမှ သူတို့က စည်းမျဉ်းတွေအတိုင်း ပြုမူဖို့ သင်ယူရာမှာ အခွင့်အရေးတွေ ပိုရပြီး သမ္မာတရား လက်တွေ့ကျမှုတွေထဲကို ပိုမြန်မြန် ဝင်ရောက်နိုင်မှာလေ။ ညီအစ်ကိုမောင်နှမတွေက ကျွန်တော့်ကို အသင်းတော်ခေါင်းဆောင်အနေနဲ့ ရွေးကောက်တင်မြှောက်တာကလည်း ဒီလိုပါပဲ။ ဒါက ကျွန်တော့်မှာ အတိုင်းအတာတစ်ခုအထိ အစွမ်းအစနဲ့ နားလည်နိုင်စွမ်း ရှိတာကြောင့် သက်သက်ပဲ။ ဒါပေမဲ့ ဒါက ကျွန်တော် သမ္မာတရား စည်းမျဉ်းတွေကို နားလည်ပြီးသား၊ အလုပ်လုပ်နိုင်စွမ်းရှိနေပြီလို့ ဆိုလိုတာ မဟုတ်ပါဘူး။ ခေါင်းဆောင်တစ်ယောက်ရဲ့ တာဝန်ကို ထမ်းရွက်ဖို့ဆိုရင် စူးစမ်းလေ့လာတာ၊ သင်ယူတာ၊ လေ့ကျင့်တာတွေကို အချိန်ကာလတစ်ခုကြာ ဖြတ်သန်းရမှာဖြစ်သလို၊ သမ္မာတရား စည်းမျဉ်းတွေကိုလည်း အများကြီး ရှာဖွေရမှာပါ။ အခု ကျွန်တော်က ခေါင်းဆောင်တစ်ယောက်အနေနဲ့ လေ့ကျင့်နေရုံ သက်သက်ပါပဲ။ ဒါဟာ အရမ်းတန်ဖိုးရှိတဲ့ သင်ယူခွင့်ရတဲ့ အခွင့်အရေးပါ။ ကိုယ့်ရဲ့ အတိုင်းအတာအမှန်ကို ကျွန်တော် ရှင်းရှင်းလင်းလင်း မမြင်နိုင်ဘဲ အမြဲ အရမ်း မာနထောင်လွှားနေမယ်၊ အဆင့်အတန်းအတွက်နဲ့ ကိုယ့်ပြဿနာတွေကို ဖုံးကွယ်ဖို့ နားလည်သယောင်ဆောင်နေမယ်ဆိုရင်၊ အဲဒီအခါ ဘုရားသခင်က အခွင့်အရေးတွေ ဘယ်လောက်ပဲပေးပေး၊ အချိန်ဘယ်လောက်ကြာကြာ လေ့လာလေ့လာ၊ သမ္မာတရားထဲကို ကျွန်တော် သိပ်ဝင်ရောက်နိုင်မှာ မဟုတ်ဘူး။ ပြောင်းပြန်အနေနဲ့၊ အဆင့်အတန်းကို လိုက်စားတာကြောင့် အန္တိခရစ် လမ်းကြောင်းကို လိုက်မိလျက်သား ဖြစ်နေမှာ၊ အဲဒါက ဘုရားသခင်ရဲ့ ရည်ရွယ်ချက်နဲ့ ဆန့်ကျင်ဘက်ပါပဲ။

နောက်ပိုင်းမှာ ကျွန်တော် ခရိုင်ခေါင်းဆောင်အနေနဲ့ ရွေးကောက်ခံရတယ်။ တစ်ခါတုန်းက ဧဝံဂေလိအဖွဲ့ခေါင်းဆောင်တွေနဲ့ ကျွန်တော်တို့ စုဝေးပွဲ လုပ်ကြတယ်။ ကျွန်တော်နဲ့ ပူးပေါင်းဆောင်ရွက်တဲ့ ညီအစ်မက အဖွဲ့ခေါင်းဆောင်တွေနဲ့ မိတ်သဟာယပြုတာကို နားထောင်နေတုန်း ကျွန်တော် မရင်းနှီးတဲ့ အလုပ်တွေ အများကြီး ရှိနေတာကို တွေ့လိုက်ရတယ်။ ခဏလောက်တော့ ကျွန်တော် ဘာပြောရမှန်း၊ ဘယ်ကစရမှန်း မသိဘူး ဖြစ်သွားတယ်။ အဲဒီအချိန်မှာ ကျွန်တော် ကိုယ့်ဘာသာကိုယ် တွေးမိတယ်၊ “ငါသာ တောက်လျှောက် တိတ်နေမယ်ဆိုရင်၊ အဖွဲ့ခေါင်းဆောင်တွေက ခရိုင်ခေါင်းဆောင်ဖြစ်တဲ့ ငါ့ကို အပေါ်ယံသက်သက်ပဲလို့ ထင်သွားမလား။ ဒါက သူတို့နဲ့ ပထမဆုံးအကြိမ် တွေ့ဆုံတာ၊ ငါ ဘာမှ နားမလည်ဘူးလို့ သူတို့ ထင်သွားရင်၊ နောက်ပိုင်း ဧဝံဂေလိအလုပ်ကို လိုက်လုပ်တဲ့အခါ အထင်သေးခံရမှာ မဟုတ်ဘူးလား” လို့ပေါ့။ ဒါကို တွေးမိလိုက်တော့ အဖွဲ့ခေါင်းဆောင်တွေ ကျွန်တော့်ကို အသိအမှတ်ပြုအောင်လို့ တစ်ခုခု မြန်မြန်ပြောချင်လာတယ်။ ဒါပေမဲ့ ကျွန်တော့်အခြေအနေ မှားနေမှန်း သဘောပေါက်လိုက်ပြီး ကျွန်တော့်အတွေးကို အမြန်ဆုံး ပြန်ထိန်းလိုက်တယ်။ ဘုရားနှုတ်ကပတ်တော်တွေထဲမှာ ညွှန်ပြထားတဲ့ လမ်းကြောင်းကို ကျွန်တော် သတိရလိုက်တယ်။ ဘုရားသခင်က ပြောသည် “ခေါင်းဆောင်၊ သို့မဟုတ် အမှုဆောင်တစ်ယောက်အဖြစ် သင့်ကိုယ်သင် တွေးထင်ခြင်းကို ရပ်လိုက်သောအခါ၊ သင်သည် အခြားလူတို့ထက် ပိုသာသည်ဟု တွေးထင်ခြင်းကို ရပ်လိုက်ပြီး သင်သည် အခြားလူတိုင်းနှင့်တူသော သာမန်လူတစ်ယောက်ဖြစ်ကြောင်းနှင့် သင်သည် သူတစ်ပါးတို့ထက် နိမ့်ကျသည့် အချို့နယ်ပယ်များရှိသည်ဟု ခံစားရသောအခါ၊ သင်သည် ဤသဘောထားနှင့် သမ္မာတရား၊ အလုပ်နှင့်ဆက်နွှယ်သော ကိစ္စများကို မိတ်သဟာယဖွဲ့သောအခါ အခြေအနေ ကွာခြားသကဲ့သို့ သက်ရောက်မှုက ကွာခြားသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်တွေကို တွေးဆကြည့်တော့၊ သာမန်လူတစ်ယောက်ရဲ့ နေရာမှာ ကိုယ့်ကိုယ်ကိုယ် ထားမှသာ ဒီစုဝေးပွဲရဲ့ အငွေ့အသက်က သက်သောင့်သက်သာရှိပြီး သဘာဝကျမယ်၊ အဲဒီအခါကျမှသာ ရလဒ်တွေ ထွက်လာမယ်ဆိုတာကို ကျွန်တော် နားလည်လိုက်တယ်။ ခရိုင်ခေါင်းဆောင်ဆိုတဲ့ ကျွန်တော့်ရဲ့ ပင်ကိုလက္ခဏာကို စွန့်လွှတ်ပြီး၊ ကျွန်တော် မသိတာမှန်သမျှကို ညီအစ်ကိုမောင်နှမတွေဆီမှာ မဆိုင်းမတွ မေးမြန်းသင့်တယ်၊ ပြီးတော့ လူတိုင်းကို ကျွန်တော့်ရဲ့ စစ်မှန်တဲ့ဘက်ခြမ်းကို ပြသင့်တယ်။ ဒါကို တွေးမိတော့၊ လူတိုင်း ဧဝံဂေလိအလုပ်အကြောင်း မိတ်သဟာယပြုနေတာကို ကျွန်တော် ဆက်နားထောင်တယ်။ ကျွန်တော် နားမလည်တဲ့၊ ရှင်းရှင်းလင်းလင်း မမြင်နိုင်တဲ့ဟာတိုင်းကို မေးတယ်၊ ပြဿနာတစ်ခု တွေ့ရင်လည်း ကျွန်တော့်အတွေးတွေနဲ့ အကြံပြုချက်တွေကို ထုတ်ပြောတယ်။ ဒီလိုနဲ့ ကျွန်တော်တို့ တစ်ရက်လောက် စုဝေးခဲ့ကြတယ်။ ထိရောက်တဲ့ အကြံပြုချက်တွေ ကျွန်တော် အများကြီး မပေးနိုင်ခဲ့ပေမဲ့၊ ညီအစ်ကိုမောင်နှမတွေနဲ့ အပြန်အလှန် ဆွေးနွေးပြီး မိတ်သဟာယပြုခြင်းကနေတစ်ဆင့် ကျွန်တော်တို့ ဧဝံဂေလိအလုပ်အတွက် စိတ်ကူးတချို့ ရခဲ့ကြတယ်၊ ပြီးတော့ ရှေ့ဆက် ကိုယ့်တာဝန်ကို ထမ်းဆောင်ဖို့အတွက် ဦးတည်ချက်တချို့ ကျွန်တော် ရခဲ့တယ်။ ကျွန်တော် တော်တော်လေး သက်သောင့်သက်သာဖြစ်ပြီး ပျော်ရွှင်မှုကို ခံစားရတယ်။ အဲဒီနောက်ပိုင်း တာဝန်ထမ်းဆောင်တဲ့ ကာလတစ်လျှောက်မှာ ကျွန်တော် နားမလည်တာတွေ၊ မလုပ်နိုင်တာတွေကို ဖုံးကွယ်ချင်တဲ့စိတ် တစ်ခါတလေ ဖြစ်တုန်းပဲ။ ကိုယ့်ကိုယ်ကိုယ် ဟန်ဆောင်ချင်စိတ် ဖြစ်လာတိုင်း၊ ကျွန်တော့်အခြေအနေကို ပြုပြင်ပေးဖို့ ဘုရားသခင်ဆီကို သတိရှိရှိ ဆုတောင်းတယ်။ ပြီးတော့ ကျွန်တော့်အခြေအနေမှန်ကို လူတိုင်း သိသွားအောင်လို့ ကျွန်တော့်အခြေအနေကို ညီအစ်ကိုမောင်နှမတွေဆီမှာ ဖွင့်ချပြီး ထုတ်ဖော်တယ်။ ဒီလို လက်တွေ့လုပ်ဆောင်လိုက်တဲ့အခါ၊ ညီအစ်ကိုမောင်နှမတွေက ကျွန်တော့်ကို အထင်မသေးတဲ့အပြင်၊ တကယ်တမ်းမှာ ကျွန်တော်နဲ့ ပူးပေါင်းဆောင်ရွက်ဖို့ ပိုလိုလားလာကြတယ်၊ ပြီးတော့ ကျွန်တော်တို့ တာဝန်တွေ ထမ်းဆောင်တဲ့အခါ တစ်စိတ်တစ်ဝမ်းတည်း ပိုဖြစ်လာကြတယ်။ ဒီအကျိုးကျေးဇူးတွေအတွက် ဘုရားသခင်ကို ကျွန်တော် အရမ်းကျေးဇူးတင်ပါတယ်။


၁၃။ အသက်ဝင်ရောက်မှုကို မလိုက်စားခြင်း၏ အကျိုးဆက်များ

၂၀၂၃ ခုနှစ်၊ စက်တင်ဘာလမှာ ကျွန်မနဲ့ တွဲလုပ်ရတဲ့ အစ်မက ရဲတွေ ဖမ်းတာခံလိုက်ရတယ်။ အဲဒီအချိန်တုန်းက ကျွန်မက အသင်းတော်ခေါင်းဆောင်တစ်ယောက်ပါ။ ညီအစ်ကိုမောင်နှမတွေအားလုံးက ကြောက်နေကြပြီး အကူအညီ၊ အထောက်အပံ့တွေလိုနေတာ၊ နောက်ဆက်တွဲအလုပ်ကို ကိုင်တွယ်ဖို့ အရမ်းကို လိုအပ်နေတာတွေကို ကျွန်မ တွေ့တော့ ကျွန်မ တော်တော် စိုးရိမ်မိတယ်။ ကျွန်မက စာအုပ်တွေ ရွှေ့ပြောင်းပေးတာ၊ ညီအစ်ကိုမောင်နှမတွေရဲ့ အခြေအနေတွေကို မိတ်သဟာယဖွဲ့ပြီး ဖြေရှင်းပေးတာ လူသစ်တွေကို ပံ့ပိုးပေးတာတွေနဲ့ ဆက်တိုက် စပြီး အလုပ်များနေခဲ့တယ်။ အဲဒီအချိန်တုန်းက ကျွန်မက နေ့တိုင်း မိုးမလင်းခင် အပြင်ထွက်ပြီး ညကျတော့ မအိပ်ခင်မှာ အရမ်းနောက်ကျတဲ့အထိ နေတယ်။ တစ်ခါတလေမှာ အရမ်းပင်ပန်းပေမဲ့ ညီအစ်ကိုမောင်နှမတွေက သူတို့တာဝန်တွေကို ပုံမှန်လုပ်နိုင်အောင်လို့ သူတို့ရဲ့ အခြေအနေတွေကို ပိုကောင်းအောင် ပြောင်းလဲကြတာတွေ၊ စာအုပ်တွေက လုံခြုံမှုရှိတဲ့ အိမ်တစ်အိမ်ဆီကို ချောချောမွေ့မွေ့နဲ့ ပြောင်းရွှေ့သွားတာတွေကို မြင်ရတော့ ကျွန်မ အရမ်းပျော်တယ်။ ပြီးတော့ ကျွန်မက “ဒီလို အန္တရာယ်ရှိတဲ့ အခြေအနေတွေမှာ ငါက ကိစ္စတွေကို ကောင်းကောင်း ကိုင်တွယ်နိုင်တယ်။ အသင်းတော်အလုပ်က ဘာဆုံးရှုံးမှုမှမဖြစ်ဘူး။ ဒီပုံစံနဲ့ ငါဆက်ပြီး ပူးပေါင်းလုပ်ရင် နောက်ဆုံးကျတော့ ဘုရားရဲ့ ကယ်တင်ခြင်းကို သေချာပေါက် ရမှာပဲ” ဆိုပြီး တွေးမိတယ်။ ဒါကို တွေးမိတဲ့အချိန်မှာ ကျွန်မတာဝန်ကို ပိုပြီး အားစိုက်လုပ်တယ်။ မနက်တိုင်း ကျွန်မ နှိုးတဲ့အချိန်မှာ စုဝေးပွဲကို တန်းသွားတယ်။ အလုပ်ကို အကောင်အထည်ဖော်ဖို့ သွားတယ်။ ဒါပေမဲ့ ကျွန်မလုပ်တဲ့အလုပ်က စည်းမျဉ်းတွေနဲ့ ညီမညီဆိုတာအတွက်တော့ ကျွန်မက ဆင်ခြင်သုံးသပ်တာ မရှိသလောက်ပဲ။ ဘုရားနှုတ်ကပတ်တော်ကို စားသောက်ဖို့ အချိန်နည်းနည်းယူတဲ့အခါမှာတောင် ညီအစ်ကိုမောင်နှမတွေရဲ့ အခြေအနေတွေကို ဘုရားနှုတ်ကပတ်တော်ရဲ့ ဘယ်အပိုဒ်က ဖြေရှင်းနိုင်သလဲဆိုတာကိုပဲ တွေးနေပြီး ဘုရားနှုတ်ကပတ်တော်ကို ကျွန်မ အခြေအနေနဲ့ ယှဉ်ကြည့်တာ တော်တော်ရှားတယ်။ တစ်ခါတလေမှာ ကျွန်မက အလုပ်လုပ်တာကိုပဲ အလေးထားပြီး သမ္မာတရားကို ရှာဖွေတာ၊ ကိုယ့်ကိုယ်ကိုယ် ဆင်ခြင်သုံးသပ်တာ တော်တော်ရှားတာကို သတိထားမိတယ်။ ဒါပေမဲ့ အလုပ်မှာ တိုးတက်မှုကို တွေ့ရတော့ ဘုရားနှုတ်ကပတ်တော်ကို နည်းနည်းပဲ စားသောက်တာ၊ သမ္မာတရားကို မရှာဖွေတာက အရေးမကြီးဘူး၊ အလုပ်ကို ကောင်းကောင်းလုပ်သရွေ့ လုံလောက်သလိုမျိုး ခံစားမိတယ်။ နောက်ပြီးတော့ အသင်းတော်က လုပ်ဖို့လိုတဲ့ အလုပ်တွေအများကြီးရှိသေးတယ်။ အဲဒါနဲ့ ကျွန်မက ကိုယ့်ကိုယ်ကိုယ် အလုပ်တွေနဲ့ရှုပ်နေအောင်ပဲ နေလိုက်တယ်။

နောက်ပိုင်းမှာ ညီအစ်မတစ်ယောက်က ကျွန်မနဲ့အတူ တွဲလုပ်ဖို့ ရွေးချယ်ခံရတယ်။ တချို့အလုပ်တွေက သူ့အတွက် အသစ်ဖြစ်နေတော့ အလုပ်တော်တော်များများကို ကျွန်မဘာသာ လုပ်တယ်။ အလုပ်ကို ဆွေးနွေးဖို့အချိန်ရောက်တော့ အဲဒီညီအစ်မက သူကစပြီးမလုပ်တာကို ကျွန်မ သတိထားမိတယ်။ အဲဒါနဲ့ သူ့အပေါ် ကျွန်မက မကောင်းတဲ့အမြင်ရှိနေပြီး သူ့အပေါ် ကျွန်မလေသံက ကြမ်းတယ်။ သူက ကျွန်မကြောင့် စိတ်ကျဉ်းကျပ်နေတာကို ကျွန်မ သတိထားမိပေမဲ့ ကိုယ့်ကိုယ်ကိုယ် ဆင်ခြင်သုံးသပ်မကြည့်ခဲ့ဘူး။ ဒါက အရေးကြီးပြဿနာမဟုတ်ဘူး၊ ကျွန်မတာဝန်ထမ်းဆောင်တာ နှောင့်နှေးသွားမှာမဟုတ်ဘူးလို့ ယုံကြည်ခဲ့တယ်။ ကျွန်မမှာ လုပ်စရာအလုပ်တွေ အများကြီးရှိသေးတယ်။ သမ္မာတရားကို ရှာပြီး ကျွန်မအခြေအနေကို ဖြေရှင်းဖို့ ကျွန်မအတွက် အချိန်က ဘယ်မှာရှိမလဲ။ ဒီအပေါ်မှာ ကျွန်မ အချိန်ကုန်ပြီး အလုပ်နှောင့်နှေးသွားရင် ဘယ်လိုလုပ်မလဲ ပေါ့။ ကျွန်မတာဝန်ကို ဖြည့်ဆည်းပြီး ရလဒ်တွေရဖို့က အရေးကြီးဆုံးအရာပဲ။ နောက်ပိုင်းမှာ ကျွန်မက ဆက်ပြီး အလုပ်ရှုပ်နေခဲ့တယ်။ တစ်နေ့မှာ ကျွန်မက သင်းထောက်နှစ်ယောက်နဲ့ အလုပ်အကြောင်းဆွေးနွေးနေတယ်။ သူတို့နှစ်ယောက်လုံးက နှေးတယ်။ သူတို့ထင်မြင်ချက်တွေကို တက်တက်ကြွကြွနဲ့ မပြောဘူး။ အဲဒါနဲ့ ကျွန်မက နည်းနည်း စိတ်လောမိတယ်။ “အလုပ်အကြောင်း ဆွေးနွေးနေတုန်းမှာ ကိုယ့်အမြင်ကို မပြောရင် ဘယ်လိုလုပ်ကောင်းမှာလဲ” ပေါ့။ ပြီးတော့ ကျွန်မ သူတို့ကို အပြစ်တင်တယ်။ “ညီအစ်ကိုတို့ အချိန်တိုင်း ကိုယ့်အမြင်တွေကို တက်တက်ကြွကြွနဲ့ ပြောမပြနိုင်ရင် ဒီအလုပ်ကို ဘယ်လိုဆွေးနွေးကြမှာလဲ” ပေါ့။ ကျွန်မ ပြောပြီးတော့ ညီအစ်ကိုတစ်ယောက်က ခေါင်းငုံ့ပြီး ရှက်တဲ့ ပုံစံရှိတယ်။ အဲဒီအချိန်အတောအတွင်းမှာ ဒီလိုမျိုး ဖြစ်ရပ်တွေ အများကြီးဖြစ်တယ်။ ညီအစ်ကိုတွေက သူတို့အမြင်တွေကို တက်တက်ကြွကြွပြောမပြနိုင်တာကို ကျွန်မ မြင်တာနဲ့ တစ်ပြိုင်နက် ကျွန်မက သူတို့ကို စပြီး အထင်သေးတယ်။ ညီအစ်ကိုတစ်ယောက်က နည်းနည်းအပျက်သဘောဆောင်ပြီးတော့ “ကျွန်တော်က အသက်ကြီးပြီး တုံ့ပြန်မှု နှေးတယ်။ ညီမကို အမီမလိုက်နိုင်ဘူး။ ပြီးတော့ ဒီတာဝန်ကို ကျွန်တော် ကောင်းကောင်းမဖြည့်ဆည်းနိုင်ဘူး” ဆိုပြီးတော့ ပြောတယ်။ တကယ်က ဒီညီအစ်ကိုတွေက ဒီတာဝန်မှာ အသစ်ဖြစ်နေပြီး ဒါကို သူတို့နားမလည်တာ၊ မလုပ်နိုင်တာက သာမန်ပဲဆိုတာ ကျွန်မ သိတယ်။ ကျွန်မ သူတို့ကို အားပေးကူညီခဲ့သင့်တာ။ ဒါပေမဲ့ ကျွန်မလုပ်တာကို ပြောရလောက်အောင် ပြဿနာက ကြီးတယ်လို့ ကျွန်မ မထင်ခဲ့ဘူး။ ကျွန်မက သူတို့ကို ပိုပြီး တောင်းဆိုနေတာမဟုတ်ဘူးလေ။ သူတို့ကို တာဝန်ထမ်းဆောင်တဲ့နေရာမှာ နည်းနည်းပိုပြီး တက်ကြွစေချင်တာပါ။ အဲဒါနဲ့ ဒါကို ဖြေရှင်းဖို့ အလေးမထားခဲ့ဘူး။ ကျွန်မ စဉ်းစားတယ်။ “ဖောက်ပြန်ပျက်စီးတဲ့ စိတ်သဘောထားက ခဏလေးနဲ့ ပြောင်းလဲမသွားနိုင်ဘူး။ ငါ့မှာ အချိန်ရှိနေတုန်း အလုပ်မှာရှိတဲ့ ပြသနာတွေကို ဖြေရှင်းသင့်တယ်။ ငါ အလုပ်မလုပ်ရင် ဘယ်လိုလုပ် ရလဒ်တွေ ရနိုင်မှာလဲ” ပေါ့။ ကျွန်မက ကိစ္စတွေကိုပဲ ပြီးအောင်လုပ်ပြီး ဘုရားနှုတ်ကပတ်တော်ဖတ်ဖို့၊ သမ္မာတရားရှာဖို့၊ ပေါ်လာတဲ့ အကြောင်းအရာတွေကနေ သင်ခန်းစာယူဖို့ကို လုံးဝ အလေးမထားခဲ့တာကြောင့် ကျွန်မ စိတ်ထဲမှာ အနှစ်မဲ့နေတယ်။ တစ်ခါတော့ ကျွန်မက ဘုရားနှုတ်ကပတ်တော်စာအုပ်တွေကို ကာကွယ်ဖို့အတွက် အန္တရာယ်ရှိနေတဲ့ မိသားစုတစ်စုကို စီစဉ်ပေးခဲ့တယ်။ အထက်ပိုင်းခေါင်းဆောင်က သိသွားတော့ သူက ကျွန်မကို စည်းမျဉ်းတွေအတိုင်းမလုပ်လို့ ပြုပြင်တယ်။ ကျွန်မက မတရားဘူးလို့ ခံစားရပြီး ဆက်ပြီးငြင်းခုန်တယ်။ ခုခံတယ်။ ခေါင်းဆောင်က ကျွန်မ လက်မခံတာကို မြင်တော့ “ခင်ဗျားက ကိစ္စအတော်များများကို လုပ်ရင်းနဲ့ အလုပ်များနေတယ်။ ဒါပေမဲ့ စည်းမျဉ်းမရှိဘဲ လုပ်တယ်။ ခင်ဗျားက အမြဲတမ်း ကိုယ့်စိတ်ဆန္ဒအတိုင်း၊ အတွေ့အကြုံအတိုင်းလုပ်တယ်။ ဒီလိုလုပ်တာက ဘုရားအိမ်တော်ရဲ့ အကျိုးစီးပွားတွေကို ထိခိုက်လိမ့်မယ်။ နောက်ပြီး ခင်ဗျားက ပြုပြင်တာခံရတဲ့အချိန်မှာ နာခံတဲ့၊ ကြိုးစားအားထုတ်တဲ့ သဘောထားမရှိဘူး။ ကိုယ့်ကိုယ်ကိုယ် ဆင်ခြင်သုံးသပ်တာကို လက်တွေ့မလုပ်ဘူး။ ဒီလိုမျိုးနဲ့ တိုးတက်နိုင်ပါ့မလား” ဆိုပြီး ပြောတယ်။ နောက်ပိုင်းမှာ ကျွန်မကိုယ်တိုင်ရဲ့ စွမ်းဆောင်မှုကို ဆင်ခြင်သုံးသပ်ခဲ့တယ်။ ကျွန်မက လျှောက်သွားပြီး အလုပ်တွေလုပ်ဖို့ကို အမြဲတမ်း အလေးထားတာကို သဘောပေါက်သွားတယ်။ ကျွန်မက တကယ်တမ်း ပြောစရာ အသက်ဝင်ရောက်မှုတစ်ခုမှ မရှိဘူး။ ဘုရားရှေ့ကိုလာပြီး ကျွန်မ ဆုတောင်းတယ်။ ကျွန်မရဲ့ ကိုယ်ပိုင်ပြဿနာတွေကို သိမြင်ပြီး ဖြေရှင်းတဲ့နေရာမှာ ကျွန်မကို ဦးဆောင်လမ်းပြဖို့ ဘုရားကို တောင်းလျှောက်တယ်။

ရှာဖွေရင်းနဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “နောက်ဆုံးသော ကာလတွင် ဘုရားသခင်သည် သူ၏ နှုတ်ကပတ်တော်နှင့် မဆက်စပ်သည့် မည်သည့် အမှုကိုမျှ မလုပ်ဆောင်လေပြီ၊ သူသည် တစ်လျှောက်လုံး စကားပြောပြီးဖြစ်သည်၊ ယနေ့ထက်တိုင် လူကို လမ်းပြရန် နှုတ်ကပတ်တော်များကို တောက်လျှောက် အသုံးပြုပြီးဖြစ်သည်။ စကားပြောနေစဉ်တွင် ဘုရားသခင်သည် သူ့နောက်လိုက်သူများနှင့် သူ၏ ဆက်ဆံရေးကို ထိန်းသိမ်းရန်လည်း နှုတ်ကပတ်တော်များကို အသုံးပြုပြီး ဖြစ်သည်ကလည်းကောင်း၊ ၎င်းတို့ကို လမ်းပြရန် နှုတ်ကပတ်တော်များကို အသုံးပြုပြီးဖြစ်ကာ ဤနှုတ်ကပတ်တော်များသည် ကယ်တင်ခံရရန် ဆန္ဒရှိသူတို့အတွက်၊ သို့မဟုတ် ဘုရားသခင်က ကယ်တင်ရန် ဆန္ဒရှိသူတို့အတွက် အဆုံးစွန် အရေးကြီးသည်ကလည်းကောင်း အမှန်ဖြစ်၏။ ဘုရားသခင်သည် လူသားမျိုးနွယ်၏ ကယ်တင်ခြင်း အဖြစ်မှန်ကို ပြီးမြောက်ရန် ဤနှုတ်ကပတ်တော်များကို အသုံးပြုလိမ့်မည်။ သိသိသာသာပင် ထိုနှုတ်ကပတ်တော်များ၏ ပါဝင်သည့် အကြောင်းအရာ သို့မဟုတ် အရေအတွက်အရ ရှုမြင်သည်ဖြစ်စေ၊ ထိုနှုတ်ကပတ်တော်များက မည်သည့်စကားမျိုးဖြစ်သည်ဖြစ်စေ၊ ယင်းတို့သည် ဘုရားနှုတ်ကပတ်တော်များ၏ မည်သည့် အစိတ်အပိုင်း ဖြစ်သည်ဖြစ်စေ ထိုစကားများသည် ကယ်တင်ခံရရန် ဆန္ဒရှိသူ တစ်ဦးစီအတွက် အဆုံးစွန် အရေးကြီးပေသည်။ ဘုရားသခင်သည် သူ၏ အနှစ်ခြောက်ထောင် စီမံခန့်ခွဲမှု အစီအစဉ်၏ နောက်ဆုံး အကျိုးတရားကို စွမ်းဆောင်ရရှိရန် ဤစကားများကို အသုံးပြုနေသည်။ လူသားမျိုးနွယ်အဖို့၊ ယနေ့ခေတ် လူသားမျိုးနွယ်ဖြစ်စေ၊ အနာဂတ် လူသားမျိုးနွယ်ဖြစ်စေ ထိုစကားများသည် အဆုံးစွန် အရေးကြီးမှု ပါရှိ၏။ ယင်းမှာ ဘုရားသခင်၏ သဘောထားဖြစ်သည်။ သူ့နှုတ်ကပတ်တော်များ၏ ရည်မှန်းချက်နှင့် အရေးပါမှု ဖြစ်သည်။ ထို့ကြောင့် လူသားမျိုးနွယ်သည် မည်သည့်အရာကို လုပ်ဆောင်သင့်သနည်း။ လူသားမျိုးနွယ်သည် ဘုရားသခင်၏ နှုတ်ကပတ်တော်များနှင့် အမှုတော်တွင် ပူးပေါင်းဆောင်ရွက်သင့်သည်။ ထိုအရာများကို လျစ်လျူမရှုသင့်ပေ။ သို့ရာတွင် ယင်းမှာ ဘုရားသခင်၌ လူအချို့တို့၏ ယုံကြည်ခြင်း နည်းလမ်းမဟုတ်ပေ။ ဘုရားသခင် မည်သည့်အရာ ပြောဆိုသည်ဖြစ်စေ၊ ဘုရားနှုတ်ကပတ်တော်များက ၎င်းတို့နှင့် မည်သည့် ပတ်သက်မှုမျှ မရှိသည့်အလား ဖြစ်သည်။ ၎င်းတို့သည် မိမိတို့ အလိုရှိသည့်အရာကို လိုက်စားကြဆဲ၊ မိမိတို့ အလိုရှိသည့်အရာကို လုပ်ဆောင်ကြဆဲဖြစ်ပြီး ဘုရားနှုတ်ကပတ်တော်များပေါ် အခြေခံ၍ သမ္မာတရားကို မရှာဖွေကြချေ။ ဤသည်မှာ ဘုရားသခင်၏ အမှုတော်ကို တွေ့ကြုံခြင်း မဟုတ်ပေ။ ဘုရားသခင် မည်သည့်အရာ ပြောသည်ဖြစ်စေ အာရုံမစိုက်သူများ၊ မိမိတို့ စိတ်နှလုံးများတွင် ခံယူချက်တစ်ခုသာ ရှိသည့် အခြားသူများ ရှိ၏။ ‘ဘုရားသခင် မည်သည့်အရာ စေခိုင်းသည်ဖြစ်စေ ကျွန်ုပ်တို့ လုပ်ဆောင်မည်။ ဘုရားသခင်က အနောက်အရပ်သို့ သွားရန် ကျွန်ုပ်ကို ပြောလျှင် အနောက်အရပ်သို့ ကျွန်ုပ် သွားမည်။ အရှေ့အရပ်သို့ သွားရန် သူ ပြောလျှင်၊ အရှေ့အရပ်သို့ ကျွန်ုပ် သွားမည်။ ကျွန်ုပ်ကို သူ သေခိုင်းလျှင် ကျွန်ုပ် သေသည်ကို သူ့အား မြင်ခွင့်ပေးမည်’ဟူ၍ ဖြစ်သည်။ သို့ရာတွင် အချက်တစ်ချက်သာ ရှိ၏။ ၎င်းတို့သည် ဘုရားနှုတ်ကပတ်တော်များကို မသိမှတ်ကြပေ။ ၎င်းတို့က ‘ဘုရားနှုတ်ကပတ်တော် အလွန်များသည်။ ထိုနှုတ်ကပတ်တော်များသည် အနည်းငယ် ပို၍ ရိုးစင်းသင့်ပြီး ငါ့ကို ဘာလုပ်ရမည်ဆိုသည်ကို အတိအကျ ပြောသင့်သည်။ ငါ့ စိတ်နှလုံးတွင် ဘုရားသခင်ကို ငါ ကျိုးနွံနာခံနိုင်ပါသည်’ဟု မိမိတို့ဘာသာ တွေးကြ၏။ နှုတ်ကပတ်တော် မည်မျှ ဘုရားသခင် ပြောဆိုသည်ဖြစ်စေ၊ ထိုသို့သော လူများသည် နောက်ဆုံးတွင် သမ္မာတရားကို နားလည်နိုင်စွမ်းမရှိဘဲ ရှိမြဲ ရှိနေသကဲ့သို့ မိမိတို့၏ အတွေ့အကြုံနှင့် အသိပညာတို့ကို မပြောပြနိုင်မြဲ ရှိကြချေ။ ၎င်းတို့သည် ဝိညာဉ်ရေးရာ နားလည်ခြင်း မရှိသည့် သာမန်လူတစ်ဦးကဲ့သို့ ဖြစ်ကြသည်။ ထိုသို့သော လူများသည် ဘုရားသခင်၏ ချစ်ခင်ရသူများဖြစ်သည်ဟု သင်တို့ ထင်ကြသလော။ ထိုသို့သော လူများအပေါ် သနားကရုဏာရှိဖို့ ဘုရားသခင် ဆန္ဒရှိသလော။ (မရှိပါ။) ဧကန်မုချ မရှိပေ။ ထိုသို့သော လူများကို ဘုရားသခင် မနှစ်သက်ပေ။ ဘုရားသခင်က ‘မရေမတွက်နိုင်အောင်များသော နှုတ်ကပတ်တော်များကို ထောင်နှင့်ချီ၍ ငါ ပြောဆိုပြီး ဖြစ်သည်။ မျက်ကန်းဖြစ်သည့် သို့မဟုတ် နားမကြားသည့် တစ်စုံတစ်ဦးကဲ့သို့ သင်သည် ထိုနှုတ်ကပတ်တော်များကို မမြင်ဖူး သို့မဟုတ် မကြားဖူးသည်မှာ အဘယ်သို့ဖြစ်သနည်း။ သင်၏ စိတ်နှလုံးတွင် မည်သည့်အရာအတိအကျကို သင် စဉ်းစားနေသနည်း။ သင်သည် ကောင်းချီးများနှင့် လှပကောင်းမွန်သည့် ခရီးပန်းတိုင်နောက်လိုက်ခြင်းကို စွဲလမ်းသည့် သူတစ်ဦးထက် ဘာမျှမပိုသည်ကို ငါ မြင်သည်။ သင်သည် ပေါလုကဲ့သို့ အလားတူ ရည်မှန်းချက်ပန်းတိုင်များနောက် လိုက်နေသည်။ ငါ၏ စကားများကို သင် နားမထောင်လိုပါက၊ ငါ၏ လမ်းခရီးကို သင် လိုက်လျှောက်ရန် ဆန္ဒမရှိပါက၊ ဘုရားသခင်ကို အဘယ်ကြောင့် သင် ယုံကြည်သနည်း။ သင်သည် ကယ်တင်ခြင်းနောက် လိုက်နေခြင်း မရှိ၊ လှပကောင်းမွန်သည့် ခရီးပန်းတိုင်နှင့် ကောင်းချီးများအတွက် စိတ်ဆန္ဒနောက် သင် လိုက်နေသည်။ ဤသည်မှာ သင် ကြံစည်နေသည့်အရာ ဖြစ်သည့်အတွက် သင့်အတွက် အသင့်တော်ဆုံးသောအရာမှာ အလုပ်လုပ်ပေးသူတစ်ဦး ဖြစ်ခြင်းဖြစ်သည်’ဟု ပြောသည်။ အမှန်တွင် သစ္စာရှိသည့် အလုပ်လုပ်ပေးသူတစ်ဦးဖြစ်ခြင်းသည်လည်း ဘုရားသခင်ကို နာခံခြင်း သရုပ်သကန်တစ်ခု ဖြစ်သော်လည်း ဤသည်မှာ အနိမ့်ဆုံး စံနှုန်းဖြစ်သည်။ သစ္စာစောင့်သိသည့် အလုပ်လုပ်ပေးသူတစ်ဦးအဖြစ် ရှိနေခြင်းသည် ဘာသာတရားမရှိသူတစ်ဦးကဲ့သို့ ထာဝရပြစ်ဒဏ်နှင့် ပျက်စီးခြင်းထဲသို့ ကျဆင်းခြင်းထက် များစွာ သာ၍ ကောင်းသည်။ အထူးသဖြင့် ဘုရားအိမ်တော်သည် အလုပ်လုပ်ပေးသူများအတွက် လိုအပ်ချက်တစ်ခု ရှိပြီး ဘုရားသခင်အတွက် အလုပ်လုပ်ပေးနိုင်ခြင်းကိုလည်း ကောင်းချီးတစ်ခုအဖြစ် မှတ်ယူသည်။ ဤသည်မှာ နတ်ဆိုးမင်းများ၏ လက်ပါးစေများဖြစ်ခြင်းထက် များစွာ သာ၍ ကောင်းသည်၊ နှိုင်းမရအောင် သာ၍ ကောင်း၏။ သို့ရာတွင် ဘုရားသခင်ကို အလုပ်လုပ်ပေးခြင်းသည် ဘုရားသခင်အတွက် အပြည့်အဝ စိတ်ကျေနပ်ဖွယ်ရာ မဟုတ်ပေ။ အဘယ့်ကြောင့်ဆိုသော် ဘုရားသခင်၏ တရားစီရင်ခြင်း အမှုတော်သည် လူများကို ကယ်တင်၊ သန့်စင်စေပြီး စုံလင်စေရန်အလို့ငှာ ဖြစ်သောကြောင့် ဖြစ်သည်။ လူတို့သည် ဘုရားသခင်ကို အလုပ်လုပ်ပေးခြင်းမျှဖြင့် ကျေနပ်ရောင့်ရဲကြပါက ဤသည်မှာ ဘုရားသခင်က လူတို့တွင် အမှုပြုခြင်းအားဖြင့် စွမ်းဆောင်ရရှိရန် ဆန္ဒရှိသည့် ရည်မှန်းချက် မဟုတ်သကဲ့သို့ ဘုရားသခင် မြင်ရန် ဆန္ဒရှိသည့် အကျိုးတရားလည်း မဟုတ်ပေ။ သို့ရာတွင် လူတို့သည် စိတ်ဆန္ဒဖြင့် လောင်မြိုက်ကြသည်။ ၎င်းတို့သည် မိုက်မဲပြီး ကြောင်းကျိုးမမြင်ဖြစ်ကြသည်။ ၎င်းတို့သည် သေးနုပ်သည့် အကျိုးအမြတ်အချို့ဖြင့် ဖမ်းစားခံရ၊ ဝါးမြိုခံရပြီး ဘုရားသခင် မိန့်မြွက်သည့် အဖိုးတန်သော အသက်နှုတ်ကပတ်တော်များကို ပယ်ချကြသည်။ ထိုနှုတ်ကပတ်တော်ကို အလွန်မြတ်နိုးတန်ဖိုးထားဖို့ မပြောနှင့်၊ အလေးအနက်ပင် သဘောမထားနိုင်ပေ။ ဘုရားနှုတ်ကပတ်တော်များကို မဖတ်ရှုခြင်း သို့မဟုတ် သမ္မာတရားကို မြတ်နိုးတန်ဖိုးထားမှု မရှိခြင်းသည် တော်ခြင်းဖြစ်သလော၊ နုံအခြင်းဖြစ်သလော။ လူတို့သည် ဤနည်းဖြင့် ကယ်တင်ခြင်း ရရှိနိုင်ကြသလော။ ဤအရာအားလုံးကို လူတို့ နားလည်သင့်၏။ ၎င်းတို့အနေဖြင့် မိမိတို့၏ အယူအဆများနှင့် စိတ်ကူးများကို ဘေးဖယ်ကာ သမ္မာတရား လိုက်စားခြင်းကို အာရုံစိုက်လျှင်သာ ကယ်တင်ခြင်း မျှော်လင့်ချက် ရှိကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) လူတွေက အပေါ်ယံလုပ်ရပ်တွေကိုပဲ အလေးထားတယ်ဆိုပြီး ဘုရားက ဖော်ထုတ်တယ်။ ဘုရားသခင်က ဘယ်လိုပဲ မိတ်သဟာယဖွဲ့ပါစေ လူတွေက ဘုရားနှုတ်ကပတ်တော်အပေါ် စိတ်မဝင်စားတဲ့ သဘောထားကို အမြဲထားကြတယ်။ ပြီးတော့ ဘုရားနှုတ်ကပတ်တော်ကို စားသောက်ဖို့၊ ဘုရားနှုတ်ကပတ်တော်မှာ သမ္မာတရားကို ရှာဖွေဖို့ အလေးမထားဘူး။ ဘုရားသခင်ကို ဒီလိုမျိုး ယုံကြည်တာက ဘုရားအမှုတော်ကို ကြုံတွေ့တာ လုံးဝ မဟုတ်ဘူး။ ကျွန်မ အပြုအမူကို ဘုရားနှုတ်ကပတ်တော်နဲ့ ယှဉ်ကြည့်ပြီး ကျွန်မက အဲဒီလိုမျိုးပဲဆိုတာကို မြင်ခဲ့တယ်။ အသင်းတော်က ကျွန်မကို ဘာပဲလုပ်ဖို့ ခိုင်းခိုင်း လုပ်မယ်၊ ကျွန်မ ကောင်းကောင်းလုပ်ရင် ဘုရားကို ကျေနပ်စေနိုင်ပြီး ဘုရားက သဘောကျတာခံရမှာပဲလို့ ကျွန်မ တွေးခဲ့တယ်။ ဒါကြောင့် ကျွန်မက တာဝန်ထမ်းဆောင်နေတုန်းမှာ ကိစ္စတွေကိုလုပ်ဖို့ပဲ အလေးထားခဲ့တယ်။ ဘုရားနှုတ်ကပတ်တော်ကို လုံးဝ လျစ်လျူရှုထားခဲ့တယ်။ ဘုရားနှုတ်ကပတ်တော်ကို စားသောက်နေရင် ကျွန်မ တာဝန်ထမ်းဆောင်တာ နှောင့်နှေးလိမ့်မယ်လို့တောင် ခံစားမိခဲ့တယ်။ ဘုရားသခင်က လူတွေကို သမ္မာတရားနဲ့ စိတ်သဘောထားပြောင်းလဲဖို့ လိုက်စားခွင့်ပေးဖို့အတွက် သူ့ရဲ့ နောက်ဆုံးသောကာလအမှုတော်အချိန်အတွင်းမှာ နှုတ်ကပတ်တော်တွေအများကြီး ဖော်ပြပြီးပြီ၊ ဒါမှ နောက်ဆုံးမှာ လူတွေက သမ္မာတရားကို ရရှိပြီး ဘုရားရဲ့ ကယ်တင်ခြင်းကို ရကောင်းရနိုင်မယ်ဆိုတာကို ကျွန်မ သိခဲ့ပါတယ်။ ဒါပေမဲ့ သမ္မာတရားကို ကျွန်မ မချစ်တော့ ကိုယ်ပိုင်အယူအဆတွေ၊ စိတ်ကူးတွေအတိုင်း လိုက်စားနေတုန်းပဲ ဖြစ်ပြီး ဒါဆိုရင် ကိစ္စတွေကို ပြီးအောင်လုပ်ဖို့ လုံလောက်တယ်လို့ ထင်နေခဲ့တယ်။ ဒါကြောင့် သူများတွေနဲ့ ကျွန်မ တွဲလုပ်တဲ့နေရာမှာ ကျွန်မရဲ့ ဖောက်ပြန်ပျက်စီးမှုက ဖွင့်ပြတော့ ဒါကို ဖြေရှင်းဖို့အတွက် သမ္မာတရားကို မရှာခဲ့ဘူး။ ဘုရားသခင်က သမ္မာတရားကို ဖော်ပြပြီး လူသားတွေမှာရှိတဲ့ ဖောက်ပြန်ပျက်စီးတဲ့ စိတ်သဘောထားမျိုးစုံကို ဖော်ထုတ်တယ်။ ပြီးတော့ သမ္မာတရားကို ကျွန်တော်တို့ နားလည်အောင်လုပ်ဖို့၊ ကျွန်တော်တို့ရဲ့ ဖောက်ပြန်ပျက်စီးမှုကို ဖယ်ရှားဖို့၊ သန့်စင်ခြင်းခံရဖို့အတွက် ကျွန်တော်တို့ တွေ့ကြုံဖို့ တကယ့်အခြေအနေတွေကို ပြင်ဆင်ပေးတယ်။ ဒါ ဘုရားရဲ့ ချစ်ခြင်းပဲ။ သူက လူတွေကို အလုပ်ကြမ်းလုပ်ပြီး အစေခံတာပဲ လုပ်စေချင်ရင် အခုအခြေအနေအထိ တစ်ဆင့်ချင်းလုပ်ဖို့ လိုမှာမဟုတ်ဘူး။ လူ့ဇာတိခံဖို့၊ သမ္မာတရားကို ဖော်ပြဖို့၊ ဆင်းရဲဒုက္ခတွေအများကြီးခံဖို့ လိုမှာမဟုတ်ဘူး။ ကျွန်မက ဘုရားနှုတ်ကပတ်တော်တွေ အများကြီးဖတ်ပေမဲ့ လူတွေကို ကယ်တင်ဖို့ ဘုရားရဲ့ ရည်ရွယ်ချက်ကို နားမလည်သေးဘူး။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက လုံးဝ မပြောင်းလဲခဲ့ဘူး။ ကျွန်မက အတိအကျကို ဘုရားနှုတ်ကပတ်တော်မှာ ပြောထားတဲ့ လူပြိန်းမျိုးပဲ။ ဒီလိုဆက်သွားနေရင် အလုပ်တွေ ပိုလုပ်ရင်တောင်မှ နောက်ဆုံးမှာ ကျွန်မ ကယ်တင်ခြင်းခံရမှာမဟုတ်ဘူး။ ဒါကို သဘောပေါက်သွားတော့ ဘုရားရှေ့ကို လာပြီး “အနန္တတန်ခိုးရှင်ဘုရားသခင် ကိုယ်တော့်နှုတ်ကပတ်တော်တွေကို ထိတွေ့ခြင်းမှတစ်ဆင့် ဘုရားအပေါ် သမီးရဲ့ ယုံကြည်ခြင်းမှာရှိတဲ့ လိုက်စားမှုအပေါ် မှားနေတဲ့ အမြင်တွေကို နောက်ဆုံးမှာ သမီး သဘောပေါက်ခဲ့ပါတယ်။ သမီးနောင်တရပြီး ပြောင်းလဲချင်စိတ်ရှိပါတယ်။ သမီးရဲ့ မှားနေတဲ့ အမြင်တွေကို စွန့်ရာမှာ၊ ကိုယ်တော့်နှုတ်ကပတ်တော်တွေကို အားထုတ်ရာမှာ၊ သမ္မာတရားကို လိုက်စားပြီး၊ အသက်ဝင်ရောက်မှုကို အာရုံစိုက်ရာမှာ သမီးကို ဦးဆောင်တော်မူပါ” ဆိုပြီး ဆုတောင်းခဲ့ပါတယ်။

နောက်ပိုင်းမှာ ဒီဘုရားနှုတ်ကပတ်တော်တွေကို ကျွန်မ ဖတ်တယ်။ “ယနေ့ခေတ်တွင်၊ လူအများစုသည် ဤအခြေအနေမျိုးတွင် ရှိကြ၏- ကောင်းချီးမင်္ဂလာများကို ရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် မိမိကိုယ်ကိုယ် အသုံးတော်ခံရမည်ဖြစ်ပြီး သူ့အတွက် အဖိုးအခပေးရမည်။ ကောင်းချီးမင်္ဂလာများရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် အရာရာ စွန့်လွှတ်ရမည်။ ကျွန်ုပ်ကို ပေးအပ်ထားသည့်အရာကို ကျွန်ုပ် ပြည့်စုံစေရမည်ဖြစ်ပြီး ကျွန်ုပ်၏ တာဝန်ကို ကျွန်ုပ် ကောင်းစွာ ဆောင်ရွက်ရမည်ဟူ၍ ဖြစ်သည်။ ဤအခြေအနေကို ကောင်းချီးမင်္ဂလာများ ရရှိဖို့ ရည်ရွယ်ချက်က စိုးမိုးထားလေသည်။ ယင်းမှာ ဘုရားသခင်ထံမှ ဆုလာဘ်များ ရရှိခြင်းနှင့် သရဖူရရှိခြင်းနှင့်ဆိုင်သော ရည်ရွယ်ချက်အတွက်အလို့ငှာ သူ့အတွက် မိမိကိုယ်ကိုယ် လုံးလုံးလျားလျား အသုံးခံခြင်းနှင့်ဆိုင်သော သာဓကတစ်ခု ဖြစ်သည်။ ထိုသို့သော လူတို့သည် မိမိတို့၏ စိတ်နှလုံးများထဲတွင် သမ္မာတရားမရှိကြသကဲ့သို့၊ ၎င်းတို့၏ သိနားလည်မှုမှာ ၎င်းတို့ သွားသည့် နေရာတကာတွင် ၎င်းတို့ ကြွားဝါကြသည့် အနည်းငယ်သော စကားများနှင့် အယူဝါဒများသာ ပါရှိသည်မှာ သေချာပေ၏။ ၎င်းတို့၏ လမ်းကြောင်းသည် ပေါလု၏ လမ်းကြောင်းဖြစ်သည်။ ထိုသို့သောလူတို့၏ ယုံကြည်ခြင်းသည် အတောမသတ်သော အားသွန်ခွန်စိုက် အလုပ် ဆောင်ရွက်ချက် တစ်ခုဖြစ်ပြီး စိတ်ထဲတွင် ၎င်းတို့ ပိုမိုလုပ်ဆောင်လေ၊ ဘုရားသခင်အပေါ် ၎င်းတို့သစ္စာရှိခြင်းကို ထိုအရာက ပိုမိုသက်သေပြလေဟု ခံစားကြသည်။ ၎င်းတို့ ပိုမိုလုပ်ဆောင်လေ၊ ဘုရားသခင်က သေချာပေါက် ပိုမိုစိတ်ကျေနပ်မှုရှိလေ ဖြစ်လိမ့်မည်ဖြစ်ပြီး ၎င်းတို့ ပိုမိုလုပ်ဆောင်လေ၊ ဘုရားသခင်၏ ရှေ့မှောက်တွင် သရဖူပေးခံရဖို့ ၎င်းတို့ ပိုမိုထိုက်တန်လေ ဖြစ်လိမ့်မည်ဖြစ်ကာ၊ သာ၍ ကြီးမားသော ကောင်းချီးမင်္ဂလာများကို ၎င်းတို့ ရရှိကြလိမ့်မည်ဟု ခံစားကြလေသည်။ ခရစ်တော်အတွက် ၎င်းတို့ ဆင်းရဲဒုက္ခခံနိုင်လျှင်၊ တရားဟောနိုင်ပြီး အသေခံနိုင်လျှင်၊ ၎င်းတို့၏ ကိုယ်ပိုင်ဘဝများကို ၎င်းတို့ စတေးခံနိုင်လျှင်၊ ၎င်းတို့ကို ဘုရားသခင် ပေးအပ်ထားသည့် တာဝန်များအားလုံးကို ပြည့်စုံစေနိုင်လျှင်၊ ၎င်းတို့သည် အကြီးမားဆုံးသော ကောင်းချီးမင်္ဂလာများ ရရှိသူများဖြစ်ပြီး ၎င်းတို့သည် သရဖူများ အပေးခံရဖို့ သေချာလိမ့်မည်ဟု ၎င်းတို့ တွေးကြလေသည်။ ဤသည်မှာ ပေါလု စိတ်ကူးခဲ့သည့် အရာနှင့် သူ ကြိုးစားခဲ့သည့်အရာ အတိအကျ ဖြစ်သည်။ ဤသည်မှာ သူ လျှောက်လှမ်းခဲ့သည့် တိကျသော လမ်းကြောင်း ဖြစ်ပြီး၊ ပေါလုက ဘုရားသခင်ကို အစေခံရန် အလုပ်လုပ်ခဲ့သည်မှာ ထိုသို့သော အတွေးများ၏ လမ်းညွှန်မှုအောက်တွင် ဖြစ်သည်။ ထို အတွေးများနှင့် ရည်ရွယ်ချက်များက ဆိုးယုတ်သော သဘာဝမှ ပေါ်ပေါက်ပေသည် မဟုတ်လော။ ယင်းမှာ ကမ္ဘာမြေပေါ်တွင်ရှိစဉ် အသိပညာကို လိုက်စားရမည်ဖြစ်ပြီး၊ ယင်းကို ရရှိပြီးသည့်နောက်တွင် လူအုပ်မှ ၎င်းတို့ ထင်ပေါ်နိုင်သည်၊ အရာရှိများ ဖြစ်လာနိုင်ပြီး အဆင့်အတန်း ရှိနိုင်သည်ဟု ယုံကြည်ကြသည့် လောကီလူသားများကဲ့သို့သာ ဖြစ်ပေသည်။ ၎င်းတို့သည် အဆင့်အတန်း ရှိသည်နှင့်တစ်ပြိုင်နက် ၎င်းတို့၏ ရည်မှန်းချက်များကို ၎င်းတို့ ပြည့်မြောက်စေနိုင်ပြီး ၎င်းတို့၏ စီးပွားရေးလုပ်ငန်းများနှင့် မိသားစု နေထိုင်မှုစနစ်တို့ကို ကြီးပွားသော အဆင့်တစ်ခုသို့ မီအောင် လုပ်ဆောင်နိုင်သည်ဟု ၎င်းတို့က ထင်ကြသည်။ ဘာသာတရားမရှိသူများအားလုံးသည် ဤလမ်းကြောင်းကို လျှောက်လှမ်းကြသည် မဟုတ်လော။ ဤစာတန်ဆန်သော သဘာဝ၏ ကြီးစိုးခြင်းခံရသူများသည် ၎င်းတို့၏ ယုံကြည်ခြင်းတွင် ပေါလုကဲ့သို့သာ ဖြစ်နိုင်သည်- ၎င်းတို့က တွေးကြသည်။ ‘ဘုရားသခင်အတွက် မိမိကိုယ်ကိုယ် အသုံးတော်ခံဖို့ အရာရာကို ငါ စွန့်ပစ်ရမည်။ ဘုရားသခင်၏ ရှေ့မှောက်တွင် ငါ သစ္စာစောင့်သိရမည်ဖြစ်ပြီး၊ နောက်ဆုံးတွင် ကြီးမြတ်သော ဆုလာဘ်များနှင့် ကြီးမြတ်သော သရဖူများကို ရရှိလိမ့်မည်။’ ဤသည်မှာ လောကီအရာများကို လိုက်စားကြသည့် လောကီလူတို့၏ သဘောထားအတိုင်း ဖြစ်ပေသည်။ ၎င်းတို့သည် လုံးဝ ကွဲပြားခြင်းမရှိသကဲ့သို့ တူညီသည့် သဘာဝကို ၎င်းတို့ ခံစားရသည်။ လူတို့သည် ဤဆိုးယုတ်သော သဘာဝမျိုး ရှိကြသည့်အခါ၊ အပြင်လောကထဲတွင်၊ ၎င်းတို့သည် အသိပညာ၊ ပညာ၊ ဂုဏ်အဆင့်အတန်းတို့ကို ရရှိရန်နှင့် လူအုပ်မှ ထင်ပေါ်ဖို့ ကြိုးစားကြလိမ့်မည်။ ၎င်းတို့သည် ဘုရားသခင်ကို ယုံကြည်လျှင် ကြီးမားသော သရဖူများ နှင့် ကြီးမားသော ကောင်းချီးမင်္ဂလာများကို ရရှိဖို့ ၎င်းတို့ ကြိုးစားကြလိမ့်မည်။ လူတို့သည် ဘုရားသခင်ကို ယုံကြည်သည့်အခါတွင် သမ္မာတရားကို မလိုက်စားကြလျှင်၊ ဤလမ်းကြောင်းကို ၎င်းတို့ လျှောက်ဖို့ သေချာသည်။ ဤသည်မှာ မပြောင်းလဲသော အမှန်တရား၊ ယင်းသည် သဘာဝ ဥပဒေသတစ်ခုဖြစ်သည်။ သမ္မာတရားကို မလိုက်စားသည့်လူများ လျှောက်သည့်လမ်းကြောင်းသည် ပေတရု၏ လမ်းကြောင်းကို လုံးလုံး ဆန့်ကျင်သည့် လမ်းကြောင်းတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) လူတွေဟာ သူတို့ကိုယ်တိုင်အတွက် ကောင်းချီးတွေနဲ့ ကောင်းတဲ့ရလဒ်နဲ့ ခရီးပန်းတိုင်တစ်ခုကို ရဖို့ ဘုရားအပေါ် သူတို့ရဲ့ ယုံကြည်မှုနဲ့ တာဝန်ထမ်းဆောင်မှုမှာ စွန့်လွှတ်ပြီး ကိုယ့်ကိုယ်ကိုယ် အသုံးခံကြတယ်လို့ ဘုရားသခင်က ဖော်ထုတ်တယ်။ သူတို့တွေက ကောင်းချီးတွေရဖို့ စိတ်ပါဝင်စားမှုက ထိန်းချုပ်တာကို ခံရတယ်။ ကျွန်မ ဆင်ခြင်သုံးသပ်ကြည့်တော့ ကျွန်မမှာ လိုက်စားမှုအပေါ် ဒီလိုအမြင်တွေ အတိအကျကိုရှိတယ်ဆိုတာ တွေ့လိုက်ရတယ်။ အလုပ်နဲ့တာဝန်တွေကို ပိုပြီးလုပ်ရင်၊ ခေါင်းဆောင်က ကျွန်မကို အပ်တဲ့အလုပ်တွေကို ဖြည့်ဆည်းပြီး ရလဒ်တွေရရင် ဘုရားသခင်ရဲ့ လက်ခံမှုကို ရလိမ့်မယ်၊ ကျွန်မလည်း ကောင်းတဲ့ရလဒ်နဲ့ ခရီးပန်းတိုင်ရှိမယ်လို့ ကျွန်မ ယုံကြည်ခဲ့တယ်။ ဒါကြောင့်မို့ ကျွန်မက ကိစ္စတွေကို ပြီးအောင်လုပ်ဖို့ကို စိတ်နှစ်ခဲ့ပြီး နေ့တိုင်း ကိုယ့်ကိုယ်ကိုယ် အလုပ်ရှုပ်အောင်နေခဲ့တယ်။ တရားဟောတာ၊ အလုပ်လုပ်တာကိုပဲ အလေးပေးတဲ့ ပေါလုကို ကျွန်မတွေးမိတယ်။ သူက ခရီးရှည်သွားခဲ့ပြီး သိသာတဲ့ အဖိုးအခကို ပေးဆပ်ခဲ့တယ်။ ဒါပေမဲ့ ဘုရားနှုတ်ကပတ်တော်ကို လက်တွေ့မလုပ်ခဲ့ဘူး။ သူ့ရဲ့ ဖောက်ပြန်ပျက်စီးတဲ့ စိတ်သဘောထားက လုံးဝ မပြောင်းလဲခဲ့ဘူး။ ဒါတွေအားလုံးကို လုပ်တဲ့နေရာမှာ သူက သရဖူနဲ့ ဆုလာဘ်တွေရဖို့ မျှော်လင့်ချက်နဲ့ ဘုရားနဲ့ အပေးအယူလုပ်နေတာ သက်သက်ပဲ။ နောက်ဆုံးမှာ သူက သူ့ကိုယ်သူတောင် သက်သေခံပြီး ပြောခဲ့တယ်။ “အသက်ရှင်သည်အရာမှာ ခရစ်တော်ဖြစ်၏။ သေလျှင်မူကား၊ သာ၍အကျိုးရှိ၏။” (ဖိလိပ္ပိ သြဝါဒစာ ၁:၂၁) ဘုရားရဲ့ စိတ်သဘောထားကို သူ ပုန်ကန်ပြစ်မှားခဲ့ပြီး ဘုရားက ဖယ်ရှားပြီး အပြစ်ပေးတာကို ခံရတယ်။ အခု ပြန်ကြည့်ကြည့်တော့ ကျွန်မက ပေါလုရဲ့လမ်းကို လျှောက်နေခဲ့တာပါ။ ကျွန်မရဲ့ ကိုယ်ပိုင်အယူအဆတွေ၊ စိတ်ကူးတွေအပေါ် အမှီပြုပြီး ကျွန်မ အလုပ်တွေပိုလုပ်ပြီး ကျွန်မကို အပ်နှံတဲ့တာဝန်တွေကို ဖြည့်ဆည်းသရွေ့၊ ရလဒ်တွေ ရသရွေ့ နောက်ဆုံးမှာ ဘုရားက ကျွန်မကို ကောင်းတဲ့ခရီးပန်းတိုင်တစ်ခု သေချာပေါက်ပေးမယ်လို့ ယုံကြည်ခဲ့တယ်။ ဒီလိုနဲ့ အလုပ်တွေပြီးဖို့ကိုပဲ ကျွန်မ အလေးထားခဲ့တယ်။ ဘုရားနှုတ်ကပတ်တော်ကို စားသောက်နေရင် ကျွန်မ နှောင့်နှေးလိမ့်မယ်လို့တောင် ခံစားမိတယ်။ ကျွန်မက မာနထောင်လွှားတဲ့ စိတ်သဘောထားတစ်ခုကို ထုတ်ဖော်ပြခဲ့ပြီး သူများတွေကို ချုပ်ချယ်ခဲ့တယ်။ ဒါပေမဲ့ ဖြေရှင်းဖို့ကို အလေးမထားခဲ့ဘူး။ ကျွန်မက ဘုရားသခင်ဆီက ကောင်းချီးတွေရဖို့အတွက် ကျွန်မရဲ့ အပေါ်ယံအနစ်နာခံမှု၊ အသုံးခံမှုနဲ့ ကျွန်မအလုပ်ရဲ့ ရလဒ်တွေကိုပဲ အလဲအလှယ်လုပ်ချင်ခဲ့တယ်။ ဒါက ဘုရားသခင်ရဲ့ လက်ခံမှုကို ဘယ်လိုရနိုင်မှာလဲ။ အပြင်ပန်းမှာတော့ ကျွန်မက နေ့တိုင်း ဆက်တိုက်အလုပ်လုပ်နေတဲ့ပုံစံရှိပြီး ကိုယ့်တာဝန်မှာ တော်တော်လေးသစ္စာရှိပုံရတယ်။ ဒါပေမဲ့ တကယ်တမ်းကျတော့ ဘုရားကို ကျေနပ်စေဖို့ လုပ်နေတာ၊ အသင်းတော်အလုပ်အတွက် လုပ်နေတာ လုံးဝ မဟုတ်ဘူး။ ဒီအစား ကျွန်မက ကိုယ်ပိုင်ရလဒ်နဲ့ ခရီးပန်းတိုင်အတွက် ကြံစည်နေတာပဲ။ ကျွန်မက ဘုရားသခင်ကို အခွင့်ကောင်းယူပြီး သူနဲ့ အပေးအယူလုပ်ဖို့ ကြိုးစားနေတာပါ။ ဒါက ဘုရားသခင် မုန်းတဲ့အရာပဲ။ တစ်ကိုယ်ကောင်းဆန်တဲ့ စိတ်နှလုံးနဲ့ မသန့်စင်တဲ့ ရည်ရွယ်ချက်တွေနဲ့ ဆက်ပြီး လိုက်စားနေသေးရင်၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက လုံးဝ မပြောင်းလဲရင် နောက်ဆုံးမှာ ဘုရားသခင်က ဖယ်ရှားတာကို သေချာပေါက် ခံရမှာပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်တယ်။ “ပေတရု အသက်တာထဲတွင် ဘုရားသခင်၏ ရည်ရွယ်ချက်များကို အထမြောက်အောင် မလုပ်ဆောင်သည့် မည်သည့်အရာမဆိုသည် သူ့ကို မသက်မသာ ခံစားရစေသည်။ အကယ်၍ ယင်းသည် ဘုရားသခင်၏ ရည်ရွယ်ချက်များကို အထမြောက်အောင် မလုပ်ဆောင်ပါက၊ သူသည် နောင်တခံစားရလိမ့်မည် ဖြစ်ပြီး၊ ဘုရားသခင်၏ နှလုံးသားကို ကျေနပ်စေရန် သူကြိုးပမ်းနိုင်မည့် သင့်လျော်သော နည်းလမ်းတစ်ခုကို ရှာမည် ဖြစ်သည်။ သူ့ အသက်တာ၏ အသေးငယ်ဆုံးနှင့် အရေးမပါဆုံးသော ရှုထောင့်များ၌ပင်လျှင် သူသည် ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ရန် မိမိကိုယ်ကို တောင်းဆိုဆဲဖြစ်ခဲ့သည်။ သူ၏ ဟောင်းသော စိတ်သဘောထားနှင့် ပတ်သက်လာသည့်အခါ သူသည် စိုးစဉ်းမျှ အမှားမခံခဲ့ဘဲ၊ သမ္မာတရားထဲသို့ သာ၍ နက်ရှိုင်းစွာ တိုးတက်သွားရန် မိမိကိုယ်ကိုယ် မိမိ သတ်မှတ်ချက်များတွင် သူသည် ယခင်ထက် တင်းကျပ်ခဲ့သည်။...သူ၏ ဘုရားသခင်ကို ယုံကြည်ခြင်းတွင်၊ ပေတရုသည် အရာရာ၌ ဘုရားသခင်ကို ကျေနပ်စေရန် ကြိုးစားခဲ့ပြီး၊ ဘုရားသခင်ထံမှလာသော အရာအားလုံးကို ကျိုးနွံနာခံရန် ကြိုးစားခဲ့သည်။ စိုးစဉ်းမျှ စောဒကတက်ခြင်း မရှိဘဲ၊ သူသည် ပြစ်တင်ဆုံးမခြင်းနှင့် တရားစီရင်ခြင်းအပြင်၊ စစ်ဆေးခြင်း၊ အတိဒုက္ခနှင့် သူ့အသက်တာတွင် ချို့တဲ့မှုများဖြင့် အသက်ရှင်ခြင်းတို့ကို လက်ခံနိုင်ခဲ့သည်၊ ယင်းတို့အထဲမှ မည်သည့်အရာကမျှ သူ၏ ဘုရားသခင်ကို ချစ်သော စိတ်နှလုံးအား မပြောင်းလဲနိုင်ခဲ့ပေ။ ဤသည်မှာ ဘုရားသခင်ကို အဆုံးစွန် ချစ်ခြင်း မဟုတ်လော။ ဤသည်မှာ ဘုရားသခင်၏ ဖန်ဆင်းခံတစ်ဦးနှင့်ဆိုင်သည့် တာဝန်ကို ကောင်းမွန်စွာ ဖြည့်ဆည်းခြင်း မဟုတ်လော။ ပြစ်တင်ဆုံးမခြင်း၌ဖြစ်စေ၊ တရားစီရင်ခြင်း၌ ဖြစ်စေ၊ သို့မဟုတ် အတိဒုက္ခ၌ ဖြစ်စေ၊ သင်သည် သေသည်အထိ ကျိုးနွံနာခံခြင်းကို စွမ်းဆောင်ရရှိနိုင်စွမ်း ရှိပြီး၊ ဤသည်မှာ ဘုရားသခင်၏ ဖန်ဆင်းခံတစ်ဦးက စွမ်းဆောင်ရရှိသင့်သည့် အရာဖြစ်သည်၊ ဤသည်မှာ ဘုရားသခင်ကို ချစ်ခြင်း၏ စင်ကြယ်မှု ဖြစ်သည်။ အကယ်၍ လူသည် ဤမျှ စွမ်းဆောင် ရရှိနိုင်ပါက၊ သူသည် ဘုရားသခင်၏ အရည်အချင်းပြည့်မီသော ဖန်ဆင်းခံတစ်ဦး ဖြစ်ပြီး၊ ဖန်ဆင်းရှင်၏ ရည်ရွယ်ချက်များကို ဤအရာထက် သာ၍ အထမြောက်အောင် လုပ်ဆောင်ပေးသည့်အရာ မည်သည့်အရာမျှမရှိချေ။ သင်သည် ဘုရားသခင်အတွက် အလုပ်လုပ်နိုင်သော်လည်း၊ ဘုရားသခင်ကို ကျိုးနွံနာခံခြင်း မရှိသကဲ့သို့ ဘုရားသခင်အား အမှန်တကယ် ချစ်နိုင်စွမ်းမရှိဟု စိတ်ကူးကြည့်လော့။ ဤနည်းဖြင့် သင်သည် ဘုရားသခင်၏ ဖန်ဆင်းခံတစ်ဦး၏ တာဝန်ကို မဖြည့်ဆည်းမည် သာမက၊ သင်သည် သမ္မာတရားကို မပိုင်ဆိုင်သူ၊ ဘုရားသခင်ကို ကျိုးနွံနာခံနိုင်စွမ်း မရှိသကဲ့သို့၊ ဘုရားသခင်ကို ပုန်ကန်သောသူတစ်ဦး ဖြစ်သည့်အတွက်၊ ဘုရားသခင်၏ ပြစ်တင်ရှုတ်ချခြင်းကိုလည်း သင် ခံရမည် ဖြစ်သည်။ ဘုရားသခင်အတွက် အလုပ်လုပ်ရန်သာ သင် အရေးစိုက်ပြီး၊ သမ္မာတရားအား လက်တွေ့လုပ်ဆောင်ခြင်း သို့မဟုတ် မိမိကိုယ်ကိုယ် သိရှိခြင်းကို အရေးမစိုက်ပေ။ သင်သည် ဖန်ဆင်းရှင်ကို နားမလည် သို့မဟုတ် မသိသကဲ့သို့၊ ဖန်ဆင်းရှင်ကို ကျိုးနွံနာခံခြင်းဖြစ်စေ၊ ချစ်ခြင်းဖြစ်စေ မရှိချေ။ သင်သည် ဘုရားသခင်အား မွေးရာပါ ပုန်ကန်သူတစ်ဦး ဖြစ်သည်၊ ထို့ကြောင့် ထိုသို့သော လူများသည် ဖန်ဆင်းရှင်၏ နှစ်သက်မြတ်နိုးခြင်းကို မခံရပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် လူလျှောက်သော လမ်းကြောင်းအပေါ်တွင် မူတည်သည်) ဘုရားနှုတ်ကပတ်တော်က ပြောတယ်။ ပေတရုက ဘဝမှာ ဘာအသေးအဖွဲကိစ္စတွေကို ကြုံရပါစေ သမ္မာတရားကို ရှာနိုင်ပြီး ဘုရားသခင် ကျေနပ်စေဖို့ အားထုတ်နိုင်တယ် တဲ့။ သူထုတ်ဖော်ပြတဲ့ ဖောက်ပြန်ပျက်စီးတဲ့ စိတ်သဘောထားကိုလည်း ချက်ချင်း ဆင်ခြင်သုံးသပ်နိုင်တယ်။ ပြီးတော့ သူအလုပ်လုပ်နေတုန်းမှာ သူ့ရဲ့ ကိုယ်ပိုင်ဝင်ရောက်မှုကို အလေးထားတယ်။ ဘုရားသခင်ရဲ့ စေခိုင်းချက်နဲ့ သူ့ရဲ့ ကိုယ်ပိုင်အသက်ဝင်ရောက်မှုအတွက် ဝန်ထုပ်ဝန်ပိုး ထမ်းရွက်ခဲ့တယ်။ သူလျှောက်ခဲ့တဲ့လမ်းကြောင်းက အောင်မြင်မှုတစ်ခုပဲ။ ဒါပေမဲ့ ကျွန်မက ဟိုသည်ပြေးလွှားပြီး အလုပ်လုပ်တာကိုပဲ အလေးထားတယ်။ သမ္မာတရားရှာဖွေဖို့ အလေးမထားဘူး။ ဖောက်ပြန်ပျက်စီးမှုကို ကျွန်မ ထုတ်ဖော်ပြတော့ ဒီအကြောင်း ဘာမှမစဉ်းစားခဲ့ဘူး။ ဆင်ခြင်သုံးသပ်ပြီး ကိုယ့်ကိုယ်ကိုယ် မသိခဲ့ဘူး။ ဒီနေ့အထိ လုံးဝ မပြောင်းလဲခဲ့ဘူး။ ကျွန်မ လျှောက်တဲ့လမ်းကြောင်းက ကျရှုံးမှုတစ်ခုပဲ။ တကယ်တမ်းက လူတွေဟာ အဖိုးအခပေးဆပ်သင့်ပြီး ဘုရားအတွက် သူတို့ကိုယ်သူတို့ အသုံးခံသင့်တယ်။ ဒါသူတို့ရဲ့ တာဝန်ပဲ။ ဒါက ကျွန်မ စိတ်ကူးသလို အလုပ်ပြီးရုံနဲ့ လုံလောက်တာမျိုုး မဟုတ်ဘူး။ အကြောင်းကိစ္စတွေ ဖြစ်လာတဲ့အခါမှာ သမ္မာတရားကို ရှာဖွေနိုင်တာ၊ တာဝန်ထမ်းဆောင်တဲ့ လုပ်ငန်းစဉ်မှာ ကိုယ့်ရဲ့ ကိုယ်ပိုင်ဖောက်ပြန်ပျက်စီးမှုနဲ့ အားနည်းချက်တွေကို သိဖို့ အလေးထားတာ၊ ကိုယ်ပိုင်ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို ရှာဖွေတာ၊ ကျင့်ကြံပြုမူပြီး လုပ်ဆောင်ဖို့အတွက် စံသတ်မှတ်ချက်အနေနဲ့ သမ္မာတရားကိုထားတာ၊ ဒါတွေကသာ ဘဝမှာ တိုးတက်မှုဖြစ်စေလိမ့်မယ်။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ခဏလေးနဲ့ မဖြေရှင်းနိုင်ပေမဲ့ အဲဒါကို သိပြီး လမ်းကြောင်းပြောင်းဖို့၊ ဘုရားနှုတ်ကပတ်တော်ကို အခြေခံပြီး ကိုယ့်ကိုယ်ကိုယ် ဆင်ခြင်သုံးသပ်ဖို့၊ ကျွန်မ လိုက်နာသင့်တဲ့ စည်းမျဉ်းတွေကို ရှာဖွေဖို့၊ ဘုရားနှုတ်ကပတ်တော်နဲ့အညီ လက်တွေ့လုပ်ဖို့တွေကို အလေးပေးသင့်တယ်။

နောက်ပိုင်းမှာ နောက်ထပ် ဘုရားနှုတ်ကပတ်တော်တစ်ပိုဒ်ကို ကျွန်မဖတ်တယ်။ “သမ္မာတရားကို လိုက်စားသူများသည် ၎င်းတို့၏ တာဝန်ဖြင့် မည်မျှ အလုပ်ရှုပ်နေပါစေ ၎င်းတို့အပေါ်သို့ ကျရောက်သော ပြဿနာများကို ဖြေရှင်းရန်အတွက် သမ္မာတရားကို ရှာဖွေနိုင်ဆဲဖြစ်သည်။ ၎င်းတို့ကြားနာခဲ့သည့် တရားဒေသနာများတွင် မရှင်းလင်းသော အရာများနှင့်ပတ်သက်သည့် မိတ်သဟာယကို ရှာဖွေနိုင်ဆဲဖြစ်သည်။ ပြီးလျှင် ၎င်းတို့ ထမ်းဆောင်ခဲ့သည့်ပုံစံကို ဆင်ခြင်သုံးသပ်ရန်အတွက် ၎င်းတို့၏ စိတ်နှလုံးကို နေ့စဉ် ငြိမ်သက်စေပြီး ဘုရားနှုတ်ကပတ်တော်များကို စဉ်းစားကာ အတွေ့အကြုံဆိုင်ရာ သက်သေခံချက် ဗီဒီယိုများကို ကြည့်နိုင်ဆဲဖြစ်သည်။ ဤအရာများမှတစ်ဆင့် ၎င်းတို့သည် အကျိုးအမြတ်များရရှိကြသည်။ ၎င်းတို့၏ တာဝန်များဖြင့် မည်မျှအလုပ်ရှုပ်ပါစေ ၎င်းတို့၏ အသက်ဝင်ရောက်မှုက လုံးဝ အနှောင့်အယှက်မဖြစ်သကဲ့သို့ နှောင့်နှေးခြင်းလည်းမရှိပေ။ သမ္မာတရားအား လိုက်စားသူများသည် ဤသို့ လက်တွေ့လုပ်ဆောင်သည်မှာ ဖြစ်ရိုးဖြစ်စဉ်ပင်ဖြစ်သည်။ သမ္မာတရားကို မချစ်သောသူများသည် ၎င်းတို့၏ တာဝန်ဖြင့် အလုပ်ရှုပ်သည်ဖြစ်စေ၊ မရှုပ်သည်ဖြစ်စေ၊ ၎င်းတို့အပေါ်သို့ မည်သည့်ပြဿနာများ ကျရောက်သည်ဖြစ်စေ သမ္မာတရားကို မရှာဖွေသလို မိမိတို့ကိုယ်ကို ဆင်ခြင်သုံးသပ်ပြီး သိမြင်ရန်အတွက် ဘုရားသခင်ရှေ့တွင် မိမိတို့ကိုယ်ကို ငြိမ်သက်စေလိုစိတ်လည်း မရှိကြပေ။ ထို့ကြောင့် ၎င်းတို့သည် ၎င်းတို့၏ တာဝန်တွင် အလုပ်ရှုပ်သည်ဖြစ်စေ၊ အားလပ်နေသည်ဖြစ်စေ သမ္မာတရားကို မလိုက်စားကြပေ။ အမှန်မှာ လူတစ်ယောက်သည် သမ္မာတရားကို လိုက်စားရန် စိတ်ပါဝင်စားမှုရှိလျှင်၊ သမ္မာတရားအား တောင့်တလျှင်၊ အသက်ဝင်ရောက်ခြင်းနှင့် မိမိ၏ စိတ်သဘောထားဆိုင်ရာ ပြောင်းလဲခြင်းတို့၏ ဝန်ထုပ်ဝန်ပိုးကို သယ်ဆောင်လျှင် သူသည် မိမိ၏တာဝန်ဖြင့် မည်သို့အလုပ်ရှုပ်နေပါစေ စိတ်နှလုံးတွင် ဘုရားသခင်နှင့် ပိုမိုနီးကပ်ပြီး ဘုရားသခင်ထံ ဆုတောင်းလိမ့်မည်။ သူသည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် အလင်းပေးမှုအချို့ကို ရရှိဖို့ သေချာသည်။ သူ၏ ဘဝသည် ရပ်တန့်မှုမရှိဘဲ ကြီးထွားတိုးတက်လိမ့်မည်။ လူတစ်ယောက်သည် သမ္မာတရားကို မချစ်ဘဲ အသက်ဝင်ရောက်ခြင်း၊ သို့မဟုတ် သူ၏ စိတ်သဘောထားဆိုင်ရာ ပြောင်းလဲခြင်း၏ ဝန်ထုပ်ဝန်ပိုးတစ်ခုကိုမျှ မသယ်ဆောင်လျှင်၊ သို့မဟုတ် ဤအရာများကို စိတ်မဝင်စားလျှင် သူသည် မည်သည့်အရာကိုမျှ မရရှိနိုင်ပေ။ လူတစ်ယောက်သည် ဖောက်ပြန်ပျက်စီးခြင်းနှင့် ပတ်သက်ပြီး မည်သည့် ဖွင့်ပြမှုရှိသည်ကို ဆင်ခြင်သုံးသပ်ခြင်းသည် အချိန်မရွေး၊ နေရာမရွေး လုပ်ဆောင်ရမည့်အရာတစ်ခုဖြစ်သည်။ ဥပမာ မိမိ၏တာဝန်ထမ်းဆောင်စဉ်တွင် ဖောက်ပြန်ပျက်စီးမှုကို ဖွင့်ပြလျှင် မိမိ၏ စိတ်နှလုံး၌ ဘုရားသခင်ထံ ဆုတောင်းရမည်။ မိမိကိုယ်ကို ဆင်ခြင်သုံးသပ်ရမည်။ မိမိ၏ ဖောက်ပြန်ပျက်စီးသော စိတ်သဘောထားကို သိမြင်ရမည်။ ယင်းကို ဖြေရှင်းရန်အတွက် သမ္မာတရားကို ရှာဖွေရမည်။ ဤသည်မှာ စိတ်နှလုံးနှင့် သက်ဆိုင်သော ကိစ္စဖြစ်သည်။ လက်ရှိအလုပ်နှင့် သက်ဆိုင်မှုမရှိပေ။ ဤသည်မှာ လုပ်ဆောင်ရန် လွယ်ကူသလော။ ဤသည်မှာ သင်က သမ္မာတရားအား လိုက်စားသူတစ်ယောက်ဟုတ်မဟုတ် အပေါ်တွင် မူတည်သည်။ သမ္မာတရားအား မချစ်သောသူတို့သည် ဘဝ၌ ကြီးထွားတိုးတက်မှုနှင့် သက်ဆိုင်သော ကိစ္စများကို စိတ်မဝင်စားကြပေ။ ဤသို့သောအရာများကို မစဉ်းစားကြပေ။ ဘဝတွင် မိမိတို့ကိုယ်ကို ကြီးထွားတိုးတက်ရန် ကြိုးစားလိုစိတ်ရှိသောသူတို့သည် သမ္မာတရားကို လိုက်စားသောသူများသာဖြစ်သည်။ အမှန်တကယ် တည်ရှိသော ပြဿနာများနှင့် ထိုပြဿနာများအား ဖြေရှင်းရန် သမ္မာတရားအား မည်သို့ရှာဖွေရမည်ကို မကြာခဏ တွေးတောသူများသည် ၎င်းတို့သာဖြစ်သည်။ အမှန်တွင် ပြဿနာများကို ဖြေရှင်းခြင်း ဖြစ်စဉ်နှင့် သမ္မာတရားအား လိုက်စားခြင်းဖြစ်စဉ်သည် တူညီသည်။ မိမိ၏တာဝန်ထမ်းဆောင်စဉ်တွင် ပြဿနာများကို ဖြေရှင်းရန် သမ္မာတရားအား ရှာဖွေခြင်းကို စဉ်ဆက်မပြတ် အာရုံစိုက်ပြီး ဤသို့ လက်တွေ့လုပ်ဆောင်သည့် နှစ်အချို့တွင် ပြဿနာ အတော်များများကို ဖြေရှင်းခဲ့လျှင် ၎င်းတို့၏ တာဝန်ထမ်းဆောင်မှုသည် သေချာပေါက် စံနှုန်းနှင့် ကိုက်ညီသည်။ ဤသို့သောသူတို့တွင် ဖောက်ပြန်ပျက်စီးမှုအား ဖွင့်ပြခြင်းက တိုး၍ လျော့ပါးလာလေသည်။ ပြီးလျှင် ၎င်းတို့၏ တာဝန်ထမ်းဆောင်ခြင်းတွင် စစ်မှန်သော အတွေ့အကြုံများစွာကို ရရှိကြသည်။ ဤသို့အားဖြင့် ၎င်းတို့သည် ဘုရားသခင်အတွက် သက်သေခံနိုင်ကြသည်။...လူတစ်ယောက်က သမ္မာတရားအား လိုက်စားခြင်းရှိမရှိသည် ထိုသူက သူ၏တာဝန်နှင့် မည်မျှအလုပ်ရှုပ်သည်၊ သို့မဟုတ် ထိုသူတွင် အချိန်မည်မျှရှိသည်တို့နှင့် မသက်ဆိုင်ပေ။ စိတ်နှလုံး၌ သမ္မာတရားအား ချစ်ခြင်းရှိမရှိအပေါ်တွင် မူတည်သည်။ အမှန်မှာ လူတိုင်းတွင် တူညီသော အချိန်ပေါများမှုရှိသည်။ ကွာခြားချက်မှာ လူတစ်ဦးချင်းစီက အသုံးချသည့်နေရာတွင် တည်ရှိသည်။ သမ္မာတရားအား လိုက်စားရန် အချိန်မရှိဟု ပြောသောသူ မည်သူမဆိုသည် ဇာတိပကတိ သာယာမှုများ၌ ၎င်းတို့၏ အချိန်ကို အသုံးချနေခြင်း၊ သို့မဟုတ် အပြင်ပန်း ကြိုးပမ်းအားထုတ်မှုတစ်ခုခုဖြင့် အလုပ်ရှုပ်နေခြင်းဖြစ်နိုင်သည်။ ၎င်းတို့သည် ပြဿနာများကို ဖြေရှင်းရန် သမ္မာတရားအား ရှာဖွေခြင်းတွင် အချိန်ကို အသုံးမချပေ။ ဤသည်မှာ ၎င်းတို့၏ လိုက်စားမှုတွင် ပေါ့ဆသောသူတို့၏ ပုံစံဖြစ်သည်။ ဤသည်မှာ ၎င်းတို့၏ အသက်ဝင်ရောက်မှု၏ ကြီးမားသော အမှုကိစ္စကို နှောင့်နှေးစေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရား လိုက်စားခြင်းဆိုသည်မှာ (၃)) ဘုရားနှုတ်ကပတ်တော်မှာ လက်တွေ့လုပ်ဖို့လမ်းကြောင်းကို ကျွန်မတွေ့သွားတယ်။ ဘုရားနှုတ်ကပတ်တော်ကို စားသောက်ပြီး ဆင်ခြင်ဖို့ နေ့တိုင်း အချိန်ယူရမယ်။ ကိုယ့်ကိုယ်ကိုယ် ဆင်ခြင်သုံးသပ်ရမယ်။ ဒီနေ့ ဘာဖောက်ပြန်ပျက်စီးမှုကို ကျွန်မ ဖွင့်ပြခဲ့တယ်၊ ဘာတွေကို စည်းမျဉ်းမပါဘဲ လုပ်ဆောင်ခဲ့တယ်ဆိုတာ ဆင်ခြင်ရမယ်။ အကျိုးအမြတ်တွေ ရယူနိုင်သရွေ့ ဒါကို အချိန်ကြာကြာလုပ်တာ၊ မလုပ်တာက အရေးမကြီးဘူး။ တာဝန်ထမ်းဆောင်နေတုန်းမှာ ကျွန်မ အလုပ်မရှုပ်တဲ့အချိန်ကျရင် ဘုရားနှုတ်ကပတ်တော်ဖတ်ဖို့ အချိန်နည်းနည်းယူနိုင်တယ်။ အလုပ်ရှုပ်တဲ့အချိန်ကျရင် တာဝန်ထမ်းဆောင်ဖို့ အာရုံစိုက်နိုင်တယ်။ ဘုရားနှုတ်ကပတ်တော်တွေကို လက်တွေ့လုပ်ပြီး တွေ့ကြုံဖို့ လက်တွေ့ဘဝထဲကို ယူလာနိုင်တယ်။ အရင်တုန်းက ဝိညာဉ်ရေး ဆက်ကပ်ခြင်း၊ ဒါမှမဟုတ် ကျွန်မအခြေအနေကို ဖြေရှင်းဖို့အတွက် ဘုရားနှုတ်ကပတ်တော်တွေကို ရှာဖွေခြင်းနဲ့ ပတ်သက်ရင် ကျွန်မမှာ အချိန်မရှိဘူးလို့ ငြင်းတယ်။ တကယ်တမ်းတော့ ကျွန်မက တာဝန်ထမ်းဆောင်ရင်း အလုပ်ရှုပ်နေပြီး ဘုရားနှုတ်ကပတ်တော်ဖတ်ဖို့ အချိန်မရတာမဟုတ်ဘူး။ သမ္မာတရားကို မချစ်ဘဲ အလုပ်ပြီးဖို့ပဲ အလေးထားလို့ပါ။ ကျွန်မ တာဝန်နဲ့ အလုပ်ရှုပ်မနေရင်တောင်မှ ကျွန်မက ဘုရားနှုတ်ကပတ်တော်ဖတ်ဖို့၊ ကိုယ်ပိုင်ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့အတွက် သမ္မာတရားကို ရှာဖို့ အာရုံမစိုက်သေးပါဘူး။ လက်တွေ့မှာ ကိုယ့်တာဝန်ကို ထမ်းဆောင်တာနဲ့ အသက်ဝင်ရောက်မှုမှာ ဘာကွာခြားမှုမှမရှိဘူးဆိုတာ ကျွန်မ နားလည်ခဲ့တယ်။ တာဝန်ထမ်းဆောင်နေတုန်းမှာ ကျွန်မတို့က ပြဿနာတွေနဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို ရှာဖွေတယ်။ ဒါတွေအားလုံးမှာ အသက်ဝင်ရောက်မှု ပါဝင်တယ်။ ကျွန်မတို့ လုပ်သင့်တဲ့အလုပ်ကို လုပ်ရမယ်။ ဒါပေမဲ့ အသက်ဝင်ရောက်မှုကို လျစ်လျူရှုလို့မရဘူး။ အဲဒီနောက်တော့ ဘုရားနှုတ်ကပတ်တော်ကို ဆင်ခြင်ဖို့၊ သမ္မာတရားကို ရှာဖွေဖို့၊ ကိုယ့်ကိုယ်ကိုယ် ဆင်ခြင်သုံးသပ်ဖို့ကို အလေးထားခဲ့တယ်။ အားလပ်တဲ့အချိန်တချို့ကို ကျွန်မ အသုံးချခဲ့တယ်။ ကျွန်မ ပုံမှန်ထမင်းစားနေတဲ့အချိန်၊ လမ်းလျှောက်တဲ့အချိန်၊ အဝတ်လျှော်တဲ့အချိန်မှာလည်း ကျွန်မရဲ့ ကိုယ်ပိုင်အခြေအနေနဲ့ ဘုရားနှုတ်ကပတ်တွေကို ဆင်ခြင်တယ်။ ကျွန်မ လိုက်စားပြီး အားထုတ်ချင်သရွေ့ အချိန်က အမြဲတမ်းရှိပါတယ်။ ကိုယ့်ကိုယ်ကိုယ်လည်း ဆင်ခြင်သုံးသပ်တယ်။ ကျွန်မက ကျွန်မတွဲဖက်တွေကို အမြဲတမ်း အထင်သေးတယ်။ ခဏခဏ တဇောက်ကန်းလုပ်တတ်တယ်။ ဒါက ဘယ်လိုပြဿနာမျိုးလဲ။ ကျွန်မ ဘုရားရှေ့ကို လာဆုတောင်းပြီး ကျွန်မကိုယ်ပိုင်အခြေအနေနဲ့ပတ်သက်ပြီး စားသောက်ဖို့ ဘုရားနှုတ်ကပတ်တော်အပိုဒ်တွေကို တွေ့တယ်။ ကျွန်မရဲ့ တဇောက်ကန်းဖြစ်တဲ့စိတ်ကို မာနထောင်လွှားတဲ့ သဘာဝက ထိန်းချုပ်တယ်ဆိုတာ၊ သူများတွေအပေါ် ကျွန်မ တောင်းဆိုတာတွေက များလွန်းတယ်ဆိုတာ ကျွန်မ သိခဲ့တယ်။ ကျွန်မနဲ့ တွဲလုပ်ရတဲ့ အစ်ကိုက အသက်ကြီးပြီ။ သူက ဒီတာဝန်ကို အရင်က တစ်ခါမှ မထမ်းဆောင်ဖူးဘူး။ သူ့ တုံ့ပြန်မှုတွေက နည်းနည်းနှေးနေတာဟာ သာမန်ပါပဲ။ ကျွန်မက ကိုယ်ပိုင်စံနှုန်းတွေအတိုင်း သူ့ကို အမြဲတမ်း တောင်းဆိုတယ်။ သူ့ကို လက်မခံတဲ့ လေသံနဲ့ ပြောတယ်။ အကြောင်းအရာတွေကို စဉ်းစားဖို့အတွက် သူ့အမြင်ရှုထောင့်ကို ကျွန်မ မခံယူခဲ့ဘူး။ လူတစ်ဦးချင်းစီရဲ့ မတူညီတဲ့ အခြေအနေတွေအတိုင်း ကိစ္စတွေကို မချဉ်းကပ်ခဲ့ဘူး။ ဒီလိုနဲ့ ကျွန်မက သူများတွေနဲ့ အပြန်အလှန် ဆက်ဆံတဲ့အခါ သူတို့ကို ထိခိုက်နစ်နာပြီး စိတ်ကျဉ်းကျပ်အောင် အမြဲတမ်းလုပ်တယ်။ ကျွန်မက တကယ်ပဲ ကျိုးကြောင်းမသင့်လွန်းတာပါ။ ဒါကို ကျွန်မ သဘောပေါက်သွားတော့ နောက်ဆုံးမှာ ဒီပြဿနာကို တကယ်စပြီး အလေးအနက်ထားခဲ့တယ်။ ကျွန်မတို့ နောက်ပိုင်း အလုပ်ဆွေးနွေးတာတွေမှာ ညီအစ်ကိုတွေက တုံ့ပြန်တာနှေးနေတာကို ကျွန်မမြင်တော့ မှန်မှန်ကန်ကန် ဆက်ဆံနိုင်ပြီး သူတို့ကို ချင့်ချိန်ဖို့ အချိန်နည်းနည်းပေးနိုင်တယ်။ ကိုက်ညီမှုရှိတဲ့ စည်းမျဉ်းတွေကို ကျွန်မတတ်နိုင်သလောက် နည်းနည်းပိုပြီး အသေးစိတ် မိတ်သဟာယပြုနိုင်တယ်။ သူတို့က ကျွန်မကို မေးခွန်းတချို့မေးတဲ့အခါမှာ ကျွန်မက သူတို့ကို စိတ်ရှည်ရှည်နဲ့ မိတ်သဟာယဖွဲ့နိုင်တယ်။ သမ္မာတရားကို အတူရှာပြီး ဝင်ရောက်နိုင်တယ်။ နောက်ပိုင်းမှာ အကြောင်းကိစ္စတွေ ပေါ်လာတော့ ကျွန်မ ထုတ်ဖော်ပြတဲ့ဟာအရာကို ဆန်းစစ်ဖို့ စပြီး အလေးထားခဲ့တယ်။ ကျွန်မမှာ မမှန်ကန်တဲ့ အတွေးတွေ၊ အယူအဆတွေရှိတဲ့အခါ၊ ဖောက်ပြန်ပျက်စီးတဲ့ စိတ်သဘောထားကို ထုတ်ဖော်ပြတဲ့အခါမှာ အဲဒါတွေကို ကျွန်မရဲ့ ဖောက်ပြန်ပျက်စီးတဲ့ စိတ်သဘောထားအတိုင်း ကိုင်တွယ်မဲ့အစား ဘုရားကို သတိရှိရှိနဲ့ ဆုတောင်းပြီး ဖြေရှင်းဖို့အတွက် ဆက်စပ်မှုရှိတဲ့ သမ္မာတရားတွေကို ရှာတယ်။

နောက်ပိုင်းမှာ ကျွန်မတာဝန်မှာ ထပ်ပြီး အလုပ်ရှုပ်လာတဲ့အချိန်ကာလတစ်ခုရှိခဲ့တယ်။ တချို့ ညီအစ်ကိုမောင်နှမတွေက သူတို့လုပ်ရပ်တွေမှာ စည်းမျဉ်းတွေကို ဆန့်ကျင်ပြီး သူတို့ကို မိတ်သဟာယဖွဲ့ဖို့၊ ဖြေရှင်းပေးဖို့ လိုအပ်လာတယ်။ နောက်ပြီး ဧဝံဂေလိ ဖြန့်ဝေပေးဖို့ လိုအပ်တဲ့ ဧဝံဂေလိ လက်ခံဖို့ အလားအလာရှိသူတချို့လည်းရှိတယ်။ ဒီအလုပ်တွေအားလုံး လုပ်ဖို့လိုတာကို ကျွန်မမြင်တော့ ပထမဆုံးတွေးမိတာက အမြန်သွားလုပ်ဖို့ပေါ့။ ဒီအချိန်မှာ အရင်က အလုပ်တွေပြီးဖို့ကိုပဲ ကျွန်မ အမြဲတမ်းဂရုစိုက်ခဲ့တာကို ရုတ်တရက် တွေးမိတယ်။ ကျွန်မ သွားဖို့လိုတဲ့နေရာဆီကို သွားပြီး လုပ်ဖို့လိုတဲ့ဟာကို လုပ်ခဲ့တယ်။ ဒါပေမဲ့ ဘာအကျိုးအမြတ်မှ မရခဲ့ဘူး။ ကျွန်မ ဒီလို ထပ်လုပ်လို့ မဖြစ်ဘူး။ စည်းမျဉ်းတွေကို ရှာဖွေရမယ်။ အဲဒါနဲ့ ကျွန်မ စိတ်လျှော့လိုက်ပြီး ညီအစ်ကိုမောင်နှမတွေရဲ့ သရုပ်သကန်တွေကို ချင့်ချိန်တယ်။ ဘုရားနှုတ်ကပတ်တော်တချို့ကို ရှာပြီး ရလဒ်တွေရဖို့ ဘယ်လို မိတ်သဟာယဖွဲ့ရမယ်ဆိုတာ စဉ်းစားတယ်။ ပြီးတော့ ပြဿနာရဲ့ အနှစ်သာရကို သူတို့သိအောင်လုပ်တယ်။ ဧဝံဂေလိ လက်ခံဖို့ အလားအလာရှိသူတွေနဲ့ ပတ်သက်ပြီး သူတို့ရဲ့ အဓိကပြဿနာက ဘာလဲဆိုတာကိုလည်း ကျွန်မ သိသွားပြီး ကြိုပြီး အဆင်သင့်ဖြစ်အောင် ဆက်စပ်တဲ့ သမ္မာတရားကို ရှာတယ်။ ဒီရှာဖွေခြင်းကတစ်ဆင့် ကျွန်မအရင်က သဘောမပေါက်ခဲ့တဲ့ သမ္မာတရားစည်းမျဉ်းတချို့ကို နားလည်ခဲ့တယ်။ အကျိုးအမြတ်တချို့ကို ကျွန်မ ရခဲ့ပြီး ကျွန်မတာဝန်မှာ ရလဒ်တချို့ ရခဲ့တယ်။ ဒီအတွေ့အကြုံကတစ်ဆင့် တာဝန်ထမ်းဆောင်နေတုန်းမှာ အသက်ဝင်ရောက်မှုကို အရေးစိုက်ပြီး သမ္မာတရားစည်းမျဉ်းတွေကို ရှာဖွေတာရဲ့ အရေးကြီးပုံကို ကျွန်မ သဘောပေါက်သွားတယ်။


၁၄။ ညှဉ်းပန်းနှိပ်စက်ခြင်းနှင့် ဆင်းရဲဒုက္ခ ကြားမှ ရွေးချယ်မှု

ထျန်ရှင်း၊ တရုတ်ပြည်

အနန္တတန်ခိုးရှင် ဘုရားသခင် ပြောသည်မှာ “ဘုရားသခင်မိန့်ထားသည့် နှုတ်ကပတ်တော်များသည် အပြင်ပန်းအသွင်အပြင်တွင် ရိုးရှင်းသည်ဖြစ်စေ၊ နက်နဲသိမ်မွေ့သည်ဖြစ်စေ၊ ထိုနှုတ်ကပတ်တော်များအားလုံးတို့သည် လူ၏ အသက် ဝင်ရောက်မှုတွင် မရှိမဖြစ်သော သမ္မာတရားများ အားလုံးဖြစ်လေသည်။ ထိုနှုတ်ကပတ်တော်များသည် လူသားကို ဝိညာဉ်နှင့် ဇာတိပကတိနှစ်ခုလုံးတွင် ရှင်သန်စေသည့် အသက်ရေများ၏ ရေသောက်မြစ်ဖြစ်သည်။ ထိုနှုတ်ကပတ်တော်များက အသက်ရှင်သန်နေဖို့ လူသားလိုအပ်သည့်အရာကို ထောက်ပံ့ပေးသည်။ လူသား၏ နေ့စဉ်အသက်တာ၌ သူ၏ ကျင့်ကြံပြုမူခြင်းအတွက် စည်းမျဉ်းများနှင့် အယူတို့ကို ထောက်ပံ့ပေးသည်။ ကယ်တင်ခြင်းဆီသို့ သူလျှောက်ရမည့် လမ်းကြောင်းအပြင် ကယ်တင်ခြင်း ရရှိဖို့အတွက် ပန်းတိုင်နှင့် ဦးတည်ချက်တို့ကို ထောက်ပံ့ပေးသည်။ ဘုရားသခင်ရှေ့တော်မှောက်တွင် ဖန်ဆင်းခံသတ္တဝါတစ်ဦးအနေဖြင့် သူပိုင်ဆိုင်သင့်သည့် သမ္မာတရားတိုင်းကို ထောက်ပံ့ပေးသည်။ ထို့ပြင် လူသားအနေဖြင့် ဘုရားသခင်ကို မည်သို့ကိုးကွယ်သင့်ပုံ၊ မည်သို့ကျိုးနွံနာခံသင့်ပုံတို့နှင့်ပတ်သက်သည့် သမ္မာတရားတိုင်းကို ထောက်ပံ့ပေးသည်။ ထိုနှုတ်ကပတ်တော်များသည် လူသား၏ရှင်သန်မှုကို သေချာစေသည့် အာမခံချက်ဖြစ်သည်၊ ထိုနှုတ်ကပတ်တော်များသည် လူသား၏ အသက်မွေးလောက်သော အစာဖြစ်သည်၊ ထို့ပြင် ထိုနှုတ်ကပတ်တော်များသည် လူသားကို သန်မာစေပြီး ခိုင်မာစွာ ရပ်တည်နိုင်စေသည့် ကြံ့ကြံ့ခံသော ထောက်ပံ့မှုလည်း ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ကျမ်းဦးစကား) အရင်တုန်းက ဒီဘုရားနှုတ်ကပတ်တော်အပိုဒ်ကို ဖတ်တဲ့အခါ ကျွန်မမှာ လက်တွေ့ကျတဲ့ နားလည်သဘောပေါက်မှု မရှိခဲ့ဘူး၊ ဒါမှမဟုတ် ဘုရားနှုတ်ကပတ်တော်ရဲ့ အဓိပ္ပာယ်ကို အမှန်တကယ် သဘောမပေါက်ခဲ့ဘူး။ နောက်ပိုင်းမှာ အသင်းတော်က အတိုင်းအတာကြီးမားတဲ့ ဖမ်းဆီးနှိပ်ကွပ်မှုကို ရင်ဆိုင်ရတဲ့အခါ ကျွန်မ သူရဲဘောကြောင်ပြီး ကြောက်ရွံ့မှုတွေနဲံ အသက်ရှင်ခဲ့ရတယ်၊ ကိုယ့်တာဝန်ထမ်းဆောင်ဖို့ သတ္တိမရှိခဲ့ဘူး၊ အဲဒီအချိန်မှာ ကျွန်မကို ယုံကြည်ခြင်းပေးပြီး အပျက်သဘောဆောင်တာနဲ့ အားနည်းတာတွေကနေ ထလာနိုင်အောင် လမ်းပြပေးခဲ့တာက ဘုရားနှုတ်ကပတ်တော်တွေပါ။ စာတန်ရဲ့ ဆိုးယုတ်တဲ့ စွမ်းအားတွေကို ကျွန်မ မကြောက်တော့ဘူး၊ ဘုရားသခင်ကို အားကိုးရင်း နောက်ဆက်တွဲ အလုပ်တွေကို ကျွန်မ ကောင်းကောင်း ကိုင်တွယ်နိုင်ခဲ့တယ်။ ဒီအတွေ့အကြုံကနေတစ်ဆင့် ဘုရားသခင်ရဲ့ ဩဇာအာဏာနဲ့ပတ်သက်ပြီး လက်တွေ့ကျတဲ့ နားလည်သဘောပေါက်မှုတချို့ ကျွန်မ ရရှိခဲ့တယ်။

၂၀၁၉ ခုနှစ် သြဂုတ်လ အစောပိုင်းမှာပါ။ အထွေထွေရေးရာ သင်းထောက်က နောက်ယောင်ခံနေရလို့ သူ့တာဝန်ကို ဆက်မထမ်းဆောင်နိုင်တော့ဘူး၊ ဒါကြောင့် ခရိုင်ခေါင်းဆောင်တွေက အထွေထွေရေးရာ အလုပ်ကို လွှဲယူဖို့ ကျွန်မကို တောင်းဆိုခဲ့တယ်။ ၁၉ ရက်နေ့မှာ ခရိုင်ခေါင်းဆောင်တွေ အသင်းတော်တွေကို အဆက်အသွယ်မလုပ်တာ နှစ်ရက်ရှိပြီဆိုတာ ကျွန်မ သတိထားမိတယ်၊ ပြီးတော့ လွန်ခဲ့တဲ့ရက်အနည်းငယ်အတွင်းမှာ ညီအစ်ကိုမောင်နှမ ဆယ်ယောက်ကျော် အဖမ်းခံလိုက်ရတယ်ဆိုတာ ဆက်တိုက် ကြားနေရတယ်။ ဒီလူတွေက မဖမ်းခံရခင်မှာ ခရိုင်ခေါင်းဆောင်တွေနဲ့ မကြာခဏ အဆက်အသွယ် ရှိခဲ့တဲ့သူတွေလေ။ ရဲတွေက တစ်ပြိုင်နက်တည်း ဖမ်းဆီးနှိပ်ကွပ်မှု မလုပ်ခင်မှာ သူတို့ရဲ့ အချက်အလက်အသေးစိတ်ကို သိရအောင် ယုံကြည်သူတွေကို အကြာကြီး နောက်ယောင်ခံလိုက်ပြီး စောင့်ကြည့်လေ့ရှိတယ်ဆိုတာ တွေးမိတော့ ကျွန်မ စိတ်ထင့်သွားပြီး တွေးမိတယ်၊ “ခရိုင်ခေါင်းဆောင်တွေလည်း အဖမ်းခံလိုက်ရပြီလား” လို့ပေါ့။ ညီအစ်မ ယွမ်လင်ရဲ့ အိမ်ကို ကျွန်မ အမြန်သွားခဲ့တယ်။ သူ့ကို မြင်လိုက်တာနဲ့ သူက ကျွန်မကို စိုးရိမ်တကြီး ပြောတယ်၊ “ပြဿနာတော့တက်ပြီ၊ ခရိုင်ခေါင်းဆောင် သုံးယောက်နဲ့ အထွေထွေရေးရာ ဝန်ထမ်းတွေ အဖမ်းခံလိုက်ရပြီ” တဲ့။ ကျွန်မ ရင်ထိတ်သွားတယ်၊ “တကယ် ဖြစ်သွားပြီပဲ။ သူတို့က လူတွေနဲ့ နေအိမ် တော်တော်များများကို သိထားတာ။ ညီအစ်ကိုမောင်နှမတွေ ပုန်းရှောင်ဖို့နဲ့ နေရာရွှေ့ပြောင်းဖို့ ချက်ချင်း အကြောင်းကြားမှ ဖြစ်မယ်” လို့ပေါ့။ သူတို့ကို အကြောင်းကြားပြီးလို့ အိမ်ပြန်လမ်းလျှောက်လာတုန်းမှာ ကျွန်မ စိတ်ပူပြီး ကြောက်လန့်နေခဲ့တယ်၊ တွေးမိတယ်၊ “ဒီတစ်ခေါက် ညီအစ်ကိုမောင်နှမတွေ အများကြီး ဆက်တိုက် အဖမ်းခံရတာ၊ ရဲတွေက သူတို့ကို မဖမ်းခင် အကြာကြီး စောင့်ကြည့်နေခဲ့တာ နေမှာ။ ဒီကိစ္စ မဖြစ်ခင်တုန်းက ငါက ခရိုင်ခေါင်းဆောင်တွေနဲ့ နေ့တိုင်း တွေ့နေတာလေ။ နေရာတိုင်းမှာ စောင့်ကြည့်ကင်မရာတွေ ရှိတယ်၊ ပြီးတော့ ငါက အမြဲတမ်း သွားလာလှုပ်ရှားနေတာဆိုတော့ ရဲတွေက ငါ့ကိုလည်း စောင့်ကြည့်နေဖို့ အရမ်း များတယ်။ နောက်ထပ် အဖမ်းခံရတဲ့တစ်ယောက်ဟာ ငါ ဖြစ်သွားနိုင်တယ်” လို့ပေါ့။ အဖမ်းခံရပြီးနောက် ညှဉ်းပန်းနှိပ်စက်ခံရတဲ့ ညီအစ်ကိုမောင်နှမတွေအကြောင်း၊ တချို့ဆိုရင် အဆင်းနီတဲ့ နဂါးကြီးရဲ့ လက်သည်းအောက်မှာ သနားစရာကောင်းလောက်အောင် သေဆုံးခဲ့ရတာတွေကို ကျွန်မ တွေးမိတယ်၊ ပိုတွေးမိလေ ကျွန်မ ပိုကြောက်လာလေပဲ၊ တွေးမိတယ်၊ “ငါသာ အဖမ်းခံရပြီး ရဲတွေက ညီအစ်ကိုမောင်နှမတွေကို သစ္စာဖောက်ဖို့ အတင်းအကျပ်ခိုင်းရင် ဘယ်လိုလုပ်မလဲ။ ညှဉ်းပန်းနှိပ်စက်တာကို ငါ မခံနိုင်ဘဲ ယုဒ ဖြစ်သွားရင် ဘယ်လိုလုပ်မလဲ။ အဲဒါက ငါ့ရဲ့ ယုံကြည်ခြင်း ခရီးလမ်းဆုံးသွားတာ မဟုတ်ဘူးလား။ မဖြစ်ဘူး၊ ငါ တာဝန်ထမ်းဆောင်တာကို ရပ်ပြီး ခဏလောက် သွားပုန်းနေမှ ဖြစ်မယ်” လို့ပေါ့။ အဲဒီလို တွေးမိတော့ ကျွန်မ အပြစ်ရှိသလို ခံစားရတယ်။ အခု ခရိုင်ခေါင်းဆောင်တွေနဲ့ အထွေထွေရေးရာ ဝန်ထမ်းတွေ အဖမ်းခံထားရပြီ၊ အသင်းတော်အတော်များများ အဆက်အသွယ် ပြတ်တောက်သွားပြီ၊ ညီအစ်ကိုမောင်နှမတွေက ဘုရားသခင်ရဲ့ နောက်ဆုံး နှုတ်ကပတ်တော်တွေကို မစားသောက်နိုင်ကြဘူး၊ ပြီးတော့ အန္တရာယ်ရှိတဲ့ ညီအစ်ကိုမောင်နှမတွေက ချက်ချင်း နေရာရွှေ့ပြောင်းဖို့ လိုနေတာ။ အခု ကျွန်မ ရပ်တန့်လိုက်လို့ မရဘူး။ ဒါပေမဲ့ ငါလည်း စောင့်ကြည့်ခံနေရနိုင်တယ်လို့ တွေးမိတဲ့အခါ ကျွန်မ စိတ်ဒွိဟဖြစ်ရတယ်။ ဒါနဲ့ ဘုရားသခင်ဆီ ကျွန်မ ဆုတောင်းလိုက်တယ်၊ “အို ဘုရားသခင်၊ ဒီအခြေအနေမှာ သမီး ကြောက်ရွံ့နေပါတယ်၊ ဒါပေမဲ့ နောက်ဆုတ်လို့ မရဘူးဆိုတာ သမီး သိပါတယ်။ သမီးစိတ်နှလုံးထဲက ကြောက်ရွံ့မှုကို ဖယ်ရှားပစ်ဖို့ သမီးကို လမ်းပြတော်မူပါ” လို့ပေါ့။ ဆုတောင်းပြီးတဲ့နောက် ဘုရားနှုတ်ကပတ်တော်တချို့ကို ကျွန်မ တွေးမိတယ်။ “စကြဝဠာရှိ အရာရာတိုင်းတွင်၊ ငါ အဆုံးအဖြတ်မပေးသောအရာ တစ်ခုမျှ မရှိချေ။ ငါ့လက်ထဲတွင်မရှိသည့်အရာ တစ်စုံတစ်ရာ ရှိသလော။ ငါပြောသည့်အရာအတိုင်းသည် ဆောင်ရွက်ပြီးကြပြီး၊ လူသားများထဲမှ မည်သူသည် ငါ၏ သန္နိဋ္ဌာန်ကို ပြောင်းလဲစေနိုင်သနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁)) အရင်တုန်းက ကျွန်မ ညီအစ်ကိုမောင်နှမတွေနဲ့ ခဏခဏ မိတ်သဟာယပြုခဲ့ဖူးတယ်၊ ဘုရားသခင်က အရာခပ်သိမ်းအပေါ် အချုပ်အခြာအာဏာ ကိုင်စွဲတယ်၊ ဘာပဲဖြစ်ဖြစ် ဘုရားသခင်ကို အားကိုးရမယ်လို့ ပြောရင်းနဲ့ပေါ့။ ဒါပေမဲ့ အခု အန္တရာယ်က ကျွန်မဆီ ရောက်လာတော့ ကျွန်မ ကြောက်ရွံ့ပြီး နောက်ဆုတ်ချင်နေတယ်။ အရင်က ကျွန်မ ပြောခဲ့သမျှ အရာအားလုံးဟာ စကားလုံးတွေနဲ့ အယူဝါဒတွေကလွဲပြီး ဘာမှမဟုတ်ပါလားဆိုတာ ကျွန်မ သဘောပေါက်လိုက်တယ်။ ဘယ်နည်းလမ်းနဲ့များ ကျွန်မမှာ စစ်မှန်တဲ့ ယုံကြည်ခြင်း ရှိခဲ့လို့လဲ။ ဘုရားနှုတ်ကပတ်တော်တွေက အရမ်း ရှင်းလင်းပါတယ်။ အရာအားလုံးက ဘုရားသခင်ရဲ့ အချုပ်အခြာအာဏာအောက်မှာ ရှိတယ်၊ အရာအားလုံးမှာ နောက်ဆုံး ဆုံးဖြတ်ပိုင်ခွင့်ရှိတာက ဘုရားသခင်ပါပဲ။ ကျွန်မက ခေါင်းဆောင်တွေနဲ့ နေ့တိုင်း အဆက်အသွယ် ရှိနေရင်တောင်မှ ကျွန်မ အဖမ်းခံရမယ်၊ မခံရဘူး ဆိုတာက ရဲတွေအပေါ်မှာ မူတည်တာ မဟုတ်ဘူး။ ကျွန်မသာ အဖမ်းခံခဲ့ရရင်တောင် ဒါက ဘုရားသခင်ရဲ့ ခွင့်ပြုချက်နဲ့မှ ဖြစ်မှာပါ။ အဲဒါကို စိတ်ထဲစွဲမှတ်ထားလိုက်တော့ ကျွန်မ သိပ်ပြီး မကြောက်ရွံ့တော့ဘူး။

အဲဒီနောက်မှာ ကျွန်မနဲ့ တွဲဖက်ညီအစ်မက ဘုရားသခင်ကို အားကိုးပြီး ဘုရားနှုတ်ကပတ်တော် စာအုပ်တွေကို ရွှေ့ပြောင်းခဲ့ကြတယ်။ ဒီအချိန်အတွင်းမှာ ကျွန်မတို့ အမြဲတမ်း သတိထားခဲ့ကြပြီး တစ်ယောက်ကိုတစ်ယောက် အမြဲ သတိပေးခဲ့ကြတယ်။ နေ့တိုင်း အဝတ်အစားတွေ၊ ဆံပင်ပုံစံတွေ ပြောင်းကြတယ်၊ အပြင်ထွက်တဲ့အခါ စောင့်ကြည့်ကင်မရာတွေကို ရှောင်ဖို့ အတတ်နိုင်ဆုံး ကြိုးစားခဲ့ကြတယ်။ မကြာခင်မှာပဲ ညီအစ်ကိုမောင်နှမတွေ အဖမ်းခံရတဲ့သတင်းတွေ ကျွန်မ ဆက်တိုက် ကြားနေရတယ်၊ ကျွန်မ တကယ်ပဲ စိတ်တွေတင်းကျပ်ပြီး ကြောက်ရွံ့လာတယ်၊ ဘယ်နေရာမှ မလုံခြုံတော့သလို ခံစားရတယ်။ နှစ်ရက်ကြာတော့ အလုပ်တာဝန်ယူထားတဲ့ ညီအစ်မ ဆုန့်ယန်က ကျွန်မနဲ့တွေ့ဖို့ စီစဉ်တယ်။ သူတို့ တာဝန်တွေကို ပုံမှန်အတိုင်း ဆက်ထမ်းဆောင်နိုင်ဖို့ လုံခြုံတဲ့အိမ်တစ်လုံး အမြန်ရှာဖို့ လိုတယ်လို့ သူက ပြောတယ်။ ကျွန်မ အရမ်း စိတ်ပူသွားပြီး တွေးမိတယ်၊ “အခု ခရိုင်ခေါင်းဆောင်တွေ အဖမ်းခံထားရပြီ၊ ညီအစ်ကိုမောင်နှမတွေ အများကြီး နေရာရွှေ့ပြောင်းဖို့ လိုနေတာ။ လုံခြုံတဲ့အိမ် ဒီလောက်အများကြီးကို ငါ ဘယ်က သွားရှာရမလဲ” လို့ပေါ့။ နေရာတိုင်းမှာ စောင့်ကြည့်ကင်မရာတွေ ရှိနေတာ၊ ညီအစ်ကိုမောင်နှမတွေ ပိုပိုပြီး အဖမ်းခံနေရတာတွေကိုလည်း ကျွန်မ တွေးမိတယ်။ ရဲတွေက ဘယ်နေရာကနေ တိတ်တဆိတ် စောင့်ကြည့်နေမလဲဆိုတာ ကျွန်မ မသိဘူး။ လူတွေနဲ့ အိမ်တွေရှာဖို့ ကျွန်မသာ အပြင်ဆက်ထွက်နေရင် ပစ်မှတ်ထားခံရတာနဲ့ အချိန်မရွေး အဖမ်းခံရနိုင်တယ်။ အဲဒါတွေအားလုံးကို တွေးမိတော့ ကျွန်မ အရမ်း စိတ်ဗျာများရတယ်၊ ဒါနဲ့ ကျွန်မရဲ့ စိုးရိမ်ပူပန်မှုတွေကို ဆုန့်ယန်ကို ဖွင့်ပြောပြလိုက်တယ်။ ဆုန့်ယန်နဲ့ ကျွန်မ ဘုရားသခင်ရဲ့ နှုတ်ကပတ်တော်တစ်ပိုဒ်ကို အတူတူ ဖတ်ခဲ့ကြတယ်။ “လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။ လူတို့သည် ဘုရားသခင်၏ တာဝန်ပေးစေခိုင်းချက်များကို မည်သို့ သဘောထားပြုမူရမည်ကို နှံ့စပ်သေချာသော နားလည်သဘောပေါက်မှု ရှိရမည်ဖြစ်ပြီး အနည်းဆုံးအနေဖြင့် ဘုရားသခင်က လူကို တာဝန်ပေးစေခိုင်းချက်များ အပ်နှံခြင်းသည် လူကို သူ၏ ချီးမြှောက်ခြင်းဖြစ်ကာ လူကို သူ အထူးကျေးဇူးပြုခြင်းဖြစ်ပြီး ယင်းမှာ ဘုန်းအသရေအရှိဆုံးသော အမှုအရာလည်း ဖြစ်ကြောင်းကို ၎င်းတို့သည် နားလည်ရမည်။ ပြီးလျှင် မိမိ၏ အသက်ပင် အပါအဝင် အခြားအရာအားလုံးကို စွန့်လွှတ်နိုင်သော်လည်း ဘုရားသခင်၏ တာဝန်ပေးစေခိုင်းချက်များကိုမူ ပြီးမြောက်အောင် လုပ်ဆောင်ရမည် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ အရမ်း စိတ်လှုပ်ရှားသွားတယ်။ အသင်းတော်တွေက ဒီလောက် အန္တရာယ်များတဲ့ အခြေအနေကို ရင်ဆိုင်နေရပြီး ခရိုင်ခေါင်းဆောင်တွေ အကုန်လုံး အဖမ်းခံထားရတဲ့အချိန်မှာ အသင်းတော်တွေရဲ့ အခြေအနေကို ကျွန်မထက် ဘယ်သူကမှ ပိုမသိနိုင်ဘူး။ ဒီလို အရေးကြီးတဲ့အချိန်မှာ ကျွန်မသာ တာဝန်ကနေ ထွက်ပြေးတဲ့သူ ဖြစ်သွားရင်၊ ညီအစ်ကိုမောင်နှမတွေရဲ့ လုံခြုံရေးကို မတွေးတဲ့အပြင် လက်ကျန်အလုပ်တွေကို မြန်မြန် ကိုင်တွယ်ဖို့လည်း ပျက်ကွက်ရင် ဒါဟာ ဘုရားသခင်ကို ကြီးကြီးမားမား သစ္စာဖောက်တာပဲ။ ညီအစ်ကိုမောင်နှမတွေကို ကာကွယ်ဖို့နဲ့ အသင်းတော်အလုပ် မနှောင့်နှေးစေဖို့ သေချာလုပ်ဆောင်ရမှာက ကျွန်မတာဝန်ပါ။ ဒါပေမဲ့ တရုတ်ကွန်မြူနစ်ပါတီရဲ့ ဖမ်းဆီးမှုတွေကို ရင်ဆိုင်ရတဲ့အခါ အသင်းတော်အလုပ်ကို ကာကွယ်ရမယ့်အစား ကိုယ်တိုင် အဖမ်းခံရမှာကိုပဲ ကျွန်မ ပိုစိုးရိမ်နေခဲ့တယ်။ ဒီလို အရေးကြီးတဲ့အချိန်မှာ ကျွန်မက လိပ်လို ခေါင်းဝှက်ချင်နေခဲ့တာ။ ကျွန်မက တကယ်ပဲ တစ်ကိုယ်ကောင်းဆန်ပြီး စက်ဆုပ်ရွံရှာစရာကောင်းလိုက်တာ။ ကျွန်မရဲ့ စက်ဆုပ်ရွံရှာစရာကောင်းတဲ့ ရည်ရွယ်ချက်တွေကို ပုန်ကန်ပြီး လက်ကျန်အလုပ်တွေကို မြန်မြန် ကိုင်တွယ်သင့်တယ်။ အဲဒီနောက် ချက်ချင်းပဲ ကျွန်မနဲ့ တွဲဖက်ညီအစ်မ လျူနာတို့ ပူးပေါင်းဆောင်ရွက်ဖို့ ဘုရားသခင်ကို အားကိုးခဲ့ကြတယ်။ နောက်တစ်နေ့ညနေမှာ ဆုန့်ယန်နဲ့ တခြားလူတွေကို လုံခြုံတဲ့အိမ်တစ်လုံးဆီ ကျွန်မတို့ ရွှေ့ပြောင်းပေးလိုက်နိုင်တယ်၊ အဲဒီအခါ ကျွန်မ စိတ်သက်သာရာရသွားတယ်။

သုံးလေးရက်ကြာတော့ အဖမ်းခံထားရတဲ့ ခရိုင်ခေါင်းဆောင် ဝမ်ဂျွမ် ရှိတဲ့ အသင်းတော်ကနေ စာတစ်စောင် ရောက်လာတယ်၊ ရဲတွေက ဝမ်ဂျွမ်ကို အကြာကြီး စောင့်ကြည့်နေခဲ့တာ၊ ဝမ်ဂျွမ် သွားခဲ့တဲ့ အိမ်တွေအားလုံးကို ရဲတွေ သိထားတယ်ဆိုတာကို ဝမ်ဂျွမ်ရဲ့အမေက ရဲတွေဆီကနေ သိခဲ့ရတယ်လို့ စာထဲမှာ ပါလာတယ်။ သူတို့ဖမ်းထားတဲ့ ယုံကြည်သူတွေကို လွယ်လွယ်နဲ့ ပြန်လွှတ်ပေးမှာ မဟုတ်ဘူး၊ ဝန်မခံရင် ထောင်ဒဏ်ချမှတ်မယ်လို့လည်း ရဲတွေက ပြောတယ်တဲ့။ ကျွန်မ ရင်ထိတ်သွားပြီး တွေးမိတယ်၊ “ဒီညီအစ်ကိုမောင်နှမတွေ အားလုံး တစ်ယောက်ပြီးတစ်ယောက် အဖမ်းခံရတာက ရဲတွေ ဝမ်ဂျွမ်ကို နောက်ယောင်ခံလိုက်နေလို့ ဖြစ်နိုင်တယ်။ အထွေထွေရေးရာကို ကိုင်တွယ်ရတဲ့ ကိုယ့်တာဝန်ကို စထမ်းဆောင်ကတည်းက အလုပ်ကိစ္စ ဆွေးနွေးဖို့ သူ့ကို ငါ နေ့တိုင်း သွားတွေ့နေခဲ့တာ။ သူ အဖမ်းမခံရခင် တစ်ရက်အလိုတုန်းကတောင် လမ်းဆုံတစ်ခုမှာ ငါတို့ လမ်းခွဲခဲ့ကြသေးတာ။ အခုလောက်ဆိုရင် ငါက ရဲတွေ နောက်ယောင်ခံလိုက်နေတဲ့ အဓိက ပစ်မှတ် ဖြစ်နေလောက်ပြီ၊ အချိန်မရွေး အဖမ်းခံရနိုင်တယ်။ ငါသာ အဖမ်းခံရပြီး ရဲတွေက ညီအစ်ကိုမောင်နှမတွေကို သစ္စာဖောက်ဖို့ အတင်းအကျပ်ခိုင်းရင် ဘယ်လိုလုပ်မလဲ။ တရုတ်ကွန်မြူနစ်ပါတီရဲ့ ထောင်တွေက လူ့ပြည်က ငရဲလိုပဲ၊ ပြီးတော့ အဆင်းနီတဲ့ နဂါးကြီးက အရမ်း ကောက်ကျစ်ပြီး ယုတ်မာတာ။ ငါသာ နှုတ်ပိတ်နေရင် အရိုက်ခံရလို့ မသေရင်တောင် ဒုက္ခိတ ဖြစ်သွားမှာ...” လို့ပေါ့။ ကျွန်မ ဆက်မတွေးရဲတော့ဘူး၊ ဘာကြောင့်မှန်းမသိတဲ့ ကြောက်ရွံ့မှုတွေ ကျွန်မရင်ထဲ ဒလဟော ဝင်ရောက်လာတယ်။ ခဏလောက် ရပ်ပြီး ယာယီ သွားပုန်းနေရမလား၊ တခြားညီအစ်မတွေကို အလုပ်တာဝန် ခဏ လွှဲပေးထားရမလား။ ဒါပေမဲ့ တခြားညီအစ်မတွေက အသင်းတော်တွေရဲ့ အခြေအနေကို မရင်းနှီးဘူးဆိုတာ ကျွန်မ တွေးမိပြန်တယ်၊ ကျွန်မသာ ရပ်လိုက်ရင် အသင်းတော် အလုပ်အမျိုးမျိုးဟာ ပုံမှန်အတိုင်း လည်ပတ်နိုင်မှာ မဟုတ်ဘူး၊ အလုပ်တွေ နှောင့်နှေးကုန်မယ်ဆိုတာ ကျွန်မ သိတယ်။ ဒါပေမဲ့ မရပ်ရင်လည်း အဖမ်းခံရမှာကို ကျွန်မ စိုးရိမ်တယ်။ ကျွန်မ ကြောက်ရွံ့ထိတ်လန့်မှုထဲမှာ အသက်ရှင်နေခဲ့ရတယ်။ အဲဒီအချိန်ကစပြီး ကိုယ့်တာဝန်တွေကို ထမ်းဆောင်ဖို့ သွားတဲ့လမ်းမှာ ကျွန်မ အလိုလိုနေရင်း နောက်လှည့်ကြည့်တယ်၊ ပတ်ဝန်းကျင်ကို အကဲခတ်တယ်၊ လမ်းတစ်လျှောက်က စောင့်ကြည့်ကင်မရာတွေ အားလုံးကို မြင်ရင် ကျွန်မ စိတ်ပူလာတယ်။ တစ်ခါတလေ အိမ်မှာ ဘုရားသခင်ရဲ့ နှုတ်ကပတ်တော် ဖတ်နေတုန်း ခြံထဲကခွေးတွေ ခဏခဏ ဟောင်သံကြားရင် ကျွန်မ ရင်တဒိတ်ဒိတ် ခုန်လာပြီး “ရဲများလား” လို့ တွေးမိတယ်၊ ပြီးတော့ ဘုရားနှုတ်ကပတ်တော် စာအုပ်တွေကို ကျွန်မ အမြန် ဝှက်ထားလိုက်တယ်။ သုံးလေးရက်ကြာတော့ ကျွန်မရဲ့ အခြေအနေ မှားနေမှန်း သတိပြုမိလိုက်တယ်၊ ဒါနဲ့ ကျွန်မ ဒူးထောက်ပြီး ဘုရားသခင်ဆီ အမြန် ဆုတောင်းလိုက်တယ်၊ ဒီအခြေအနေကို ပြောင်းလဲဖို့ လမ်းပြပေးပါလို့ ဘုရားသခင်ကို တောင်းလျှောက်ခဲ့တယ်။

နောက်ပိုင်းမှာ ဘုရားနှုတ်ကပတ်တော်တချို့ကို ကျွန်မ သတိရမိတယ်။ “စာတန်က မည်မျှပင် ‘အလွန့်အလွန် အာဏာရှိ’ ပါစေ၊ မည်မျှပင် ရဲတင်းပြီး ရည်မှန်းချက် ကြီးမားပါစေ၊ ထိခိုက်မှုများ ပေးနိုင်သော ၎င်း၏အစွမ်းက မည်မျှပင်ကြီးမားပါစေ၊ လူသားကို ၎င်း၏ ဖောက်ပြန်ပျက်စီးစေနိုင်စွမ်းနှင့် မျှားခေါ်နိုင်စွမ်းတို့က မည်မျှပင် ကျယ်ပြန့်ပါစေ၊ လူသားကို ၎င်းခြိမ်းခြောက်သည့် ပရိယာယ်များနှင့် လှည့်ကွက်များက မည်မျှပါးနပ်နေပါစေ၊ ၎င်းဖြစ်တည်နေသည့် ပုံစံက မည်မျှပင် မဆုံးနိုင်အောင် ပြောင်းလဲ၍ရနေပါစေ စာတန်သည် သက်ရှိအရာတစ်ခုကို တစ်ခါမျှ မဖန်ဆင်းနိုင်ခဲ့ပေ။ အရာအားလုံးဖြစ်တည်မှုအတွက် နိယာမများ၊ သို့မဟုတ် စည်းမျဉ်းတို့ကို တစ်ခါမျှ ၎င်းမချပေးနိုင်ခဲ့ပေ။ သို့မဟုတ် သက်ရှိဖြစ်စေ၊ သက်မဲ့ဖြစ်စေ မည်သည့်အရာဝတ္ထုကိုမျှ ၎င်း အုပ်စိုးပြီး အချုပ်အခြာအာဏာ ကိုင်စွဲနိုင်စွမ်း တစ်ခါမျှ မရှိခဲ့ပေ။ စကြဝဠာနှင့် မိုးမျက်နှာကြက်အတွင်းတွင် စာတန်ထံမှ ပေါက်ဖွားလာသည့်၊ သို့မဟုတ် ၎င်းကြောင့် ဖြစ်တည်နေသည့် လူပုဂ္ဂိုလ်တစ်ယောက်တလေ၊ သို့မဟုတ် အရာဝတ္ထုတစ်ခုတလေမျှ မရှိပေ။ လူတစ်ဦးမျှ သို့မဟုတ် အရာဝတ္ထုတစ်ခုမျှ ၎င်း၏ အချုပ်အခြာအာဏာအောက်တွင်ဖြစ်စေ၊ ၎င်း၏ အုပ်စိုးခံရခြင်းဖြစ်စေ မရှိချေ။ ဆန့်ကျင်ဘက်အနေနှင့် ၎င်းသည် ဘုရားသခင်၏ အုပ်စိုးမှုအောက်တွင် နေရရုံသာမကဘဲ ဘုရားသခင်၏ အမိန့်များနှင့် ခိုင်းစေမှုများအားလုံးကို ကျိုးနွံနာခံရသည်။ ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။ ၎င်း၏သဘာဝက မည်မျှပင် မလိုမုန်းထားတတ်ပါစေ၊ ၎င်း၏အနှစ်သာရက မည်မျှပင် ကောက်ကျစ်ဆိုးယုတ်ပါစေ ၎င်းလုပ်နိုင်သည့် တစ်ခုတည်းသောအရာက ဘုရားသခင်အတွက် အစေခံမှုပေးခြင်းဟူသည့် ၎င်း၏ တာဝန်ကို ကျေပွန်စွာ လိုက်နာရန်နှင့် အဖြည့်ခံတစ်ဦးအနေဖြင့် ကောင်းမွန်စွာ အစေခံရန် ဖြစ်၏။ ယင်းမှာ စာတန်၏ အခြေအမြစ်နှင့် မူလနေရာဖြစ်သည်။ သူ၏ အနှစ်သာရသည် အသက်နှင့် ဆက်စပ်မှုမရှိပေ။ တန်ခိုးနှင့် ဆက်စပ်မှုမရှိပေ။ သြဇာအာဏာနှင့် ဆက်စပ်မှုမရှိပေ။ ၎င်းသည် ဘုရားသခင်၏ လက်ထဲမှ ကစားစရာတစ်ခုမျှသာဖြစ်သည်။ အစေခံမှုအတွက် ဘုရားသခင် အသုံးချသည့် စက်ယန္တရားတစ်လုံးသာ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) ဘုရားနှုတ်ကပတ်တော်တွေကနေ ကျွန်မ နားလည်လာတာက ဖြစ်ရပ်အားလုံးနဲ့ အရာခပ်သိမ်းဟာ ဘုရားသခင်ရဲ့ ထိန်းချုပ်မှုအောက်မှာ ရှိတယ်၊ ပြီးတော့ အဆင်းနီတဲ့ နဂါးကြီးက ဘယ်လောက်ပဲ သောင်းကျန်းပြီး ရက်စက်ကြမ်းကြုတ်ပါစေ၊ ဘုရားသခင်ရဲ့ ခွင့်ပြုချက်မရှိဘဲ ဘုရားသခင် သတ်မှတ်ထားတဲ့ အကန့်အသတ်ကို သူ မကျော်နိုင်ဘူး ဆိုတာပါပဲ။ ကျွန်မရဲ့အသက်က ဘုရားသခင်ရဲ့ လက်ထဲမှာ ရှိတယ်၊ ဘုရားသခင်ရဲ့ ခွင့်ပြုချက်မရှိဘဲ ရဲတွေက ကျွန်မကို ဘာမှလုပ်လို့မရဘူး။ စာတန်ကို ယောဘဆီ စမ်းသပ်ခွင့် ဘုရားသခင် ပေးခဲ့တုန်းကလိုပေါ့၊ စာတန်က ယောဘရဲ့ ခန္ဓာကိုယ်ကို ညှဉ်းဆဲခဲ့ပေမယ့် ယောဘရဲ့ အသက်ကို ယူခွင့် ဘုရားသခင် မပေးခဲ့ဘူး၊ ဒါကြောင့် စာတန်က အဲဒီဘောင်ကို မကျော်ရဲခဲ့ဘူးလေ။ စမ်းသပ်မှုတွေကနေတစ်ဆင့် ယောဘရဲ့ ယုံကြည်ခြင်းက စုံလင်ခြင်းသို့ ရောက်ခဲ့တယ်။ အခု အဆင်းနီတဲ့ နဂါးကြီးရဲ့ ခရစ်ယာန်တွေကို သွေးရူးသွေးတန်း ညှဉ်းပန်းနှိပ်စက်တာနဲ့ ဖမ်းဆီးတာတွေကလည်း ဘုရားသခင် ခွင့်ပြုထားတာပါပဲ။ သမ္မာတရားကို လိုက်စားတဲ့သူတွေက ဒီပတ်ဝန်းကျင်အခြေအနေကို တွေ့ကြုံရတာကနေ သူတို့ရဲ့ ယုံကြည်ခြင်း စုံလင်ခဲ့ကြတယ်၊ ပြီးတော့ သူတို့က ဘုရားသခင်အတွက် သက်သေခံခဲ့ကြတယ်။ သမ္မာတရားကို မလိုက်စားတဲ့သူတွေကတော့ ကြောက်ရွံ့မှုနဲ့ သူရဲဘောကြောင်မှုကြောင့် နောက်ဆုတ်သွားကြတယ်။ ဒီလိုနဲ့ သူတို့ဟာ ထုတ်ဖော်ခံရပြီး ဖယ်ရှားရှင်းလင်းတာ ခံလိုက်ရတယ်။ ဘုရားသခင်က အသင်းတော်ထဲမှာ ဘယ်သူက အမှန်တကယ် ယုံကြည်လဲ၊ ဘယ်သူက မယုံကြည်ဘူးလဲ ဆိုတာကို ဖော်ထုတ်ဖို့အတွက် အဆင်းနီတဲ့ နဂါးကြီးကို အစေခံ တန်ဆာပလာတစ်ခုအနေနဲ့ အသုံးပြုတာပါ။ လူတွေဟာ သူတို့၏ အမျိုးအစားနဲ့အညီ ခွဲခြားသတ်မှတ်တာကို အမှုမဲ့အမှတ်မဲ့နဲ့ ခံလိုက်ရပြီ။ ဝမ်ဂျွမ် အကြာကြီး နောက်ယောင်ခံလိုက်ခံနေရတယ်ဆိုတာ ကြားလိုက်ရတဲ့အခါ ကျွန်မ ဘယ်လောက် ကြောက်ရွံ့ထိတ်လန့်သွားလဲ၊ ပြီးတော့ ကိုယ့်လုံခြုံရေးအတွက် ဘယ်လောက် မြန်မြန် ပုန်းရှောင်ချင်ခဲ့လဲ ဆိုတာတွေကို ကျွန်မ တွေးမိတယ်။ ကျွန်မမှာ ယုံကြည်ခြင်း နည်းနည်းလေးပဲ ရှိတယ်ဆိုတာနဲ့ ဘုရားသခင်ရဲ့ အချုပ်အခြာအာဏာကို အမှန်တကယ် နားမလည်ခဲ့ဘူးဆိုတာ ကျွန်မ သတိပြုမိလိုက်တယ်။ တကယ်တော့ ကျွန်မ ဝမ်ဂျွမ်နဲ့ နေ့တိုင်း တွေ့ရင်တောင်မှ ဘုရားသခင်ရဲ့ ခွင့်ပြုချက်မရှိရင် ရဲတွေက ကျွန်မကို ဖမ်းနိုင်မှာ မဟုတ်ဘူး၊ ဒါပေမဲ့ ကျွန်မကို အဖမ်းခံရဖို့ ဘုရားသခင် ခွင့်ပြုရင်လည်း လွတ်လမ်းရှိမှာ မဟုတ်ဘူး။ ပြီးတော့ ညီအစ်ကိုမောင်နှမ ဘယ်လောက်များများ အဖမ်းခံရပြီး ညှဉ်းပန်းနှိပ်စက်ခံခဲ့ရလဲ ဆိုတာကိုလည်း ကျွန်မ တွေးမိတယ်။ ရဲတွေရဲ့ ခြိမ်းခြောက်တာတွေ၊ ရိုက်နှက်တာတွေအောက်မှာ သူတို့ အပျက်သဘောဆောင်တာနဲ့ အားနည်းတာတွေ ကြုံခဲ့ရပေမယ့် ဆုတောင်းပြီး ဘုရားသခင်နဲ့ ဘုရားနှုတ်ကပတ်တော်ရဲ့ လမ်းပြမှုကို အားကိုးတော့ သူတို့က အဆင်းနီတဲ့ နဂါးကြီးနဲ့ အပေးအယူမလုပ်ခဲ့ဘဲ အဆုံးမှာ သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်ခဲ့ကြတယ်။ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာ၊ ပြီးတော့ အံ့သြစရာ ကာကွယ်စောင့်ရှောက်မှုတို့ကို သူတို့ အမှန်တကယ် တွေ့ကြုံခဲ့ရတယ်။ စာတန်ရဲ့ ဆိုးယုတ်ပြီး ရုပ်ဆိုးတဲ့ မျက်နှာကိုလည်း သူတို့ ရှင်းရှင်းလင်းလင်း မြင်ခဲ့ရတယ်။ ဒါတွေက တန်ဖိုးရှိတဲ့ အမြတ်တွေပါ။ ဘုရားသခင်က အရာခပ်သိမ်းအပေါ် အချုပ်အခြာအာဏာ ရှိတယ်၊ ပြီးတော့ အဆင်းနီတဲ့ နဂါးကြီးက ဘယ်လောက်ပဲ သောင်းကျန်းပါစေ၊ သူက ဘုရားသခင်ရဲ့ အလုပ်အတွက် အစေခံပေးတဲ့ တန်ဆာပလာတစ်ခုပဲ ဖြစ်တယ်ဆိုတာ ကျွန်မ မြင်လိုက်ရတယ်။ ကျွန်မတို့ရဲ့ ယုံကြည်ခြင်းနဲ့ ကျိုးနွံနာခံခြင်းကို စုံလင်စေဖို့ ဘုရားသခင်က သူ့ကို အသုံးပြုနေတာပါ။ အဲဒါကို တွေးမိပြီး ကျွန်မ ဆုံးဖြတ်ချက်ချလိုက်တယ်၊ “ကျွန်မ အဖမ်းခံရဖို့ ဘုရားသခင် ခွင့်ပြုရင်၊ ကိုယ်တော်ရဲ့ စီစဉ်ညွှန်ကြားမှုတွေနဲ့ စီစဉ်ထားရှိမှုတွေကို ကျွန်မ လိုလိုလားလား ကျိုးနွံနာခံပြီး ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်ပါမယ်” လို့ပေါ့။

အဲဒီနောက်မှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ပြီး ဘုရားသခင်ရဲ့ ရည်ရွယ်ချက်တွေကို ပိုပြီး နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် သူ့ကို အမှန်တကယ် ချစ်သောသူတို့နှင့် သမ္မာတရား လိုက်စားသောသူအားလုံးကို မတူကွဲပြားသည့် ပတ်ဝန်းကျင်မျိုးစုံဖြင့် စုံလင်စေသည်။ သူသည် လူတို့အား အမျိုးမျိုးသော ပတ်ဝန်းကျင်များ၊ သို့မဟုတ် စမ်းသပ်မှုများမှတစ်ဆင့် သူ၏ နှုတ်ကပတ်တော်များကို တွေ့ကြုံစေဖို့ ထောက်ကူပေးပြီး ထိုသို့ဖြင့် သမ္မာတရားအပေါ် သိနားလည်၍ သူ့အပေါ် စစ်မှန်သည့် အသိကို ရရှိကာ နောက်ဆုံးတွင် သမ္မာတရားကို ရရှိဖို့ ထောက်ကူပေးသည်။ ဘုရားသခင်၏ အမှုတော်ကို ဤပုံစံဖြင့် သင်တွေ့ကြုံလျှင် သင်၏ အသက် စိတ်သဘောထား ပြောင်းလဲလိမ့်မည်ဖြစ်ပြီး သမ္မာတရားနှင့် အသက်ကို ရရှိနိုင်လိမ့်မည်။ ဤတွေ့ကြုံသည့်နှစ်ကာလများတစ်လျှောက်တွင် သင်သည် များစွာ ရရှိပြီးဖြစ်သလော။ (ရရှိပြီးဖြစ်ပါသည်။) သို့ဆိုလျှင် သင်၏ တာဝန်ကို ထမ်းဆောင်ချိန်တွင် ဆင်းရဲဒုက္ခအနည်းငယ် ခါးစည်းခံခြင်းနှင့် အဖိုးအခ အနည်းငယ် ပေးခြင်းသည် လုပ်ရကျိုးမနပ်သလော။ အပြန်အလှန်အနေဖြင့် မည်သည့်အရာကို သင် ရရှိပြီးပြီနည်း။ သင်သည် သမ္မာတရား များစွာကို နားလည်ပြီးလေတကား။ ဤသည်မှာ အဖိုးမဖြတ်နိုင်သည့် ရတနာတစ်ခု ဖြစ်၏။ ဘုရားသခင်ကို ယုံကြည်မှုမှတစ်ဆင့် မည်သည့်အရာကို လူတို့ ရရှိချင်ကြသနည်း။ သမ္မာတရားနှင့် အသက်ရရှိရန် ဖြစ်သည် မဟုတ်လော။ ဤပတ်ဝန်းကျင်များကို တွေ့ကြုံခြင်းမရှိဘဲ သမ္မာတရားကို သင် ရရှိနိုင်သည်ဟု ထင်သလော။ လုံးဝ မရရှိနိုင်။ အထူးအခက်အခဲအချို့က သင့်အပေါ် ကျရောက်သည့်အခါ သို့မဟုတ် အထူးပတ်ဝန်းကျင်အချို့ကို သင် ကြုံတွေ့ရသည့်အခါ ယင်းတို့ကို ရှောင်ရှားရန် သို့မဟုတ် ထွက်ပြေးရန် ကြိုးစားခြင်း၊ ယင်းတို့ကို အသည်းအသန် ငြင်းပယ်ပြီး ဖယ်ရှားရန် ကြိုးပမ်းခြင်း၊ ဘုရားစီစဉ်ညွှန်ကြားခြင်း၏ ပြုသမျှကို ခံရန် ဆန္ဒမရှိခြင်း၊ ကိုယ်တော်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရန် ဆန္ဒမရှိခြင်း၊ သမ္မာတရားအား သင့်ကို အုပ်စိုးခွင့်ပြုရန် ဆန္ဒမရှိခြင်း၊ အစဉ်သဖြင့် အဆုံးအဖြတ်ပေးပိုင်ခွင့်ရှိလိုပြီး သင်၏ စာတန်ဆန်သော စိတ်သဘောထားအပေါ် မှီခိုကာ မိမိကိုယ်နှင့်ဆိုင်သော အရာခပ်သိမ်းကို ထိန်းချုပ်လိုခြင်း ဟူသည့် အမြဲတစေ တူညီသောသဘောထား သင်၌ ရှိသည်ဟု ဆိုကြပါစို့။ ထိုသို့ဖြစ်ပါက အကျိုးဆက်များမှာ ဘုရားသခင်သည် သင့်ကို မုချ ဘေးဖယ်ထားမည် သို့မဟုတ် စာတန်ထံသို့ အပ်နှံမည်ဖြစ်ပြီး ဤအရာသည် အနှေးနှင့်အမြန်ဆိုသလို ဖြစ်ပျက်လာလိမ့်မည်။ လူတို့သည် ဤအရေးကိစ္စကို နားလည်သဘောပေါက်ပါက သူတို့သည် လျင်မြန်စွာ နောက်ကြောင်းပြန်လှည့်ရမည်ဖြစ်ပြီး ဘုရားသခင် တောင်းဆိုသည့် မှန်ကန်သောလမ်းကြောင်းနှင့်အညီ ဘဝတွင် မိမိတို့၏ လမ်းကြောင်းကို လိုက်လျှောက်ရမည်။ ဤလမ်းကြောင်းသည် မှန်ကန်သော လမ်းကြောင်းဖြစ်သည်၊ လမ်းကြောင်းမှန်ကန်သောအခါ ဦးတည်ချက်လည်း မှန်ကန်သည်ဟု အဓိပ္ပာယ်ရ၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လူတွေကို စုံလင်စေဖို့နဲ့ ရယူဖို့အတွက် ဘုရားသခင်က အမျိုးစုံတဲ့ ညှဉ်းပန်းနှိပ်စက်မှုတွေ၊ ဆင်းရဲဒုက္ခတွေ၊ စမ်းသပ်မှုတွေနဲ့ စစ်ဆေးခြင်းတွေကို စီစဉ်ပြီး လူတွေကို စမ်းသပ်မယ်ဆိုတာ ဘုရားနှုတ်ကပတ်တော်တွေက ကျွန်မကို သဘောပေါက်စေခဲ့တယ်။ ဘုရားသခင်ကို အမှန်တကယ် ယုံကြည်ပြီး နောက်လိုက်တဲ့သူတွေက ကိုယ်တော်ရဲ့ ရည်ရွယ်ချက်တွေကို အလေးထားနိုင်ကြတယ်၊ အခြေအနေတွေ ဘယ်လောက်ပဲ အန္တရာယ်များပါစေ၊ အသင်းတော်အလုပ် ချောချောမွေ့မွေ့ ဖြစ်ဖို့အတွက် အဲဒါတွေကို တွေ့ကြုံခံစားဖို့ သူတို့က ဘုရားသခင်ကို အားကိုးနိုင်ကြတယ်။ ဒါပေမဲ့ ကျွန်မကျတော့ အခြေအနေရဲ့ အန္တရာယ်ကို မြင်ပြီး အဖမ်းခံရမှာ၊ ညှဉ်းပန်းနှိပ်စက်ခံရမှာနဲ့ အသက်ဆုံးရှုံးမှာကို ကြောက်ခဲ့တယ်၊ ပြီးတော့ သက်သေခံချက်မှာ ခိုင်ခိုင်မာမာ မရပ်တည်နိုင်ဘဲ ဘုရားအိမ်တော်ရဲ့ အကျိုးစီးပွားကို သစ္စာဖောက်မိပြီး ကယ်တင်ခြင်း အခွင့်အရေး ဆုံးရှုံးသွားမှာကိုလည်း စိုးရိမ်ခဲ့တယ်၊ ဒါကြောင့် အသင်းတော်ရဲ့ အကျိုးစီးပွားကို လုံးဝ မထည့်တွက်တဲ့အပြင် ကျွန်မ ပုန်းရှောင်ပြီး ကိုယ့်တာဝန်မထမ်းဆောင်ချင်တော့ဘူး ဖြစ်နေခဲ့တာ။ ကျွန်မက တကယ်ပဲ တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းလိုက်တာ၊ အသိစိတ်နဲ့ ဆင်ခြင်တုံတရား လုံးဝ မရှိဘူး။ လက်ရှိအခြေအနေကို ကျွန်မ တွေးကြည့်တယ်။ တရုတ်ကွန်မြူနစ်ပါတီရဲ့ ဖမ်းဆီးမှုတွေကြောင့် ညီအစ်ကိုမောင်နှမတွေ အဆက်အသွယ် ပြတ်တောက်ပြီး အသင်းတော် အသက်တာ မရှိကြတော့ဘူး၊ အသင်းတော်အလုပ် အသီးသီးကလည်း ရပ်တန့်နေတယ်။ ဘုရားသခင်ရဲ့ စိတ်နှလုံး ဘယ်လောက်တောင် ဝမ်းနည်းပြီး ပူပန်ကြောင့်ကြနေမလဲ။ ဒီလို အရေးကြီးတဲ့အချိန်မှာ အသင်းတော်အလုပ် ပုံမှန်အတိုင်း ဆက်သွားနိုင်ဖို့ တစ်ယောက်ယောက်က ထရပ်ပြီး ဒီတာဝန်ကို ထမ်းရွက်သင့်တာ။ ဒါပေမဲ့ ကျွန်မရဲ့ လုံခြုံရေးအတွက်နဲ့ အသင်းတော်အလုပ်၊ ဒါမှမဟုတ် ညီအစ်ကိုမောင်နှမတွေရဲ့ အသက် ဝင်ရောက်မှုကို မထည့်တွက်ဘဲ လိပ်လို ခေါင်းဝှက်ပြီး ကျွန်မ နောက်တွန့်ချင်နေခဲ့တယ်။ ကျွန်မက လုံးဝကို တစ်ကိုယ်ကောင်းဆန်ပြီး စက်ဆုပ်ရွံရှာစရာကောင်းလိုက်တာ။ သခင်ယေရှုရဲ့ စကားတွေကိုလည်း ကျွန်မ သတိရမိတယ်။ “အကြင်သူသည် မိမိအသက်ကို ကယ်ဆယ်ခြင်းငှာအလိုရှိ၏။ ထိုသူသည် အသက်ရှုံးလိမ့်မည်။ အကြင်သူသည် ငါ့ကြောင့်အသက်ရှုံး၏၊ ထိုသူသည် အသက်ကို တွေ့လိမ့်မည်။” (ရှင်မဿဲခရစ်ဝင် ၁၆:၂၅) ဘုရားနှုတ်ကပတ်တော်တွေကို ကျွန်မ တွေးဆပြီး ကိုယ့်ကိုယ်ကိုယ် ဆင်ခြင်သုံးသပ်ခဲ့တယ်။ တရုတ်ကွန်မြူနစ်ပါတီရဲ့ ညှဉ်းပန်းနှိပ်စက်တာနဲ့ ဖမ်းဆီးတာတွေကို ရင်ဆိုင်ရတဲ့အခါ ဘာလို့ ကျွန်မက အမြဲတမ်း ပုန်းရှောင်ပြီး ကိုယ့်ကိုယ်ကိုယ် ကာကွယ်ချင်နေရတာလဲ။ ဘာလို့လဲဆိုတော့ ကျွန်မက ကိုယ့်အသက်ကို အရမ်း တန်ဖိုးထားလွန်းလို့ပါ။ ကျွန်မက ကိုယ့်ရဲ့ ဇာတိပကတိအသက်ကို အရမ်း အရေးပေးလွန်းပြီး အသက်နဲ့ သေခြင်းရဲ့ အဓိပ္ပာယ်ကို အပြည့်အဝ နားမလည်ခဲ့လို့ပါ။ လူတစ်ယောက်က ဘုရားသခင်ရဲ့ လမ်းခရီးကို လိုက်လျှောက်ဖို့ သူ့အသက်ကို စွန့်လွှတ်ချင်တယ်ဆိုရင်၊ အဲဒီလိုလူမျိုးဟာ ဘုရားသခင်ရဲ့ အသိအမှတ်ပြုခြင်းကို ခံရပါတယ်။ သမိုင်းတစ်လျှောက်က သန့်ရှင်းသူတွေလိုပေါ့၊ သူတို့က ဘုရားသခင်ရဲ့ ဧဝံဂေလိတရားကို ဖြန့်ဝေဖို့အတွက် အာဏာရှိသူတွေရဲ့ ညှဉ်းပန်းနှိပ်စက်တာကို ခံခဲ့ရတယ်၊ တချို့ဆိုရင် ညှဉ်းပန်းနှိပ်စက်ခံရပြီး သေဆုံးခဲ့ရတယ်။ သူတို့ရဲ့ ခန္ဓာကိုယ်တွေ သေဆုံးသွားပုံရပေမယ့် သူတို့က ဖြောင့်မတ်ခြင်းအတွက် မာတုရအဖြစ် အသေခံခဲ့ပြီး သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်ခဲ့ကြတယ်၊ ပြီးတော့ ဘုရားသခင်မှာ သူတို့ရဲ့ စိတ်ဝိညာဉ်တွေအတွက် တခြားအစီအစဉ် ရှိခဲ့တယ်။ သူတို့ရဲ့ သေခြင်းတရားတွေက တန်ဖိုးရှိပြီး ဘုရားသခင်က အမှတ်ရနေပါတယ်။ ဒါပေမဲ့ ကျွန်မသာ တစ်ကိုယ်ကောင်းဆန်ပြီး ကိုယ့်ရဲ့ ဇာတိပကတိအသက်ကို ထိန်းသိမ်းဖို့နဲ့ ဂုဏ်သိက္ခာမရှိဘဲ အသက်ရှင်ဖို့အတွက် ကိုယ့်တာဝန်ကို စွန့်လွှတ်လိုက်ရင်၊ ခဏတာတော့ ကိုယ့်လုံခြုံရေးကို ထိန်းသိမ်းထားနိုင်ပုံရပေမယ့် ကျွန်မက သမ္မာတရားကို လက်တွေ့မလုပ်ဆောင်ခဲ့လို့၊ ဒါမှမဟုတ် အသင်းတော်အလုပ်ကို မကာကွယ်ခဲ့လို့ ဘုရားသခင်က ကျွန်မကို စက်ဆုပ်ရွံရှာလိမ့်မယ်၊ ပြီးတော့ ကျွန်မက လမ်းလျှောက်နေတဲ့ အလောင်းကောင်လိုမျိုးပဲ ဆက်ပြီး အသက်ရှင်နေရမှာ။ အဲဒါကို နားလည်လိုက်တော့ ကျွန်မ ဒူးထောက်ပြီး ဘုရားသခင်ဆီ ဆုတောင်းလိုက်တယ်၊ “ဘုရားသခင်။ အရာအားလုံးကို ကိုယ်တော်က စီရင်ထားတာပါ။ သမီး အဖမ်းခံရမယ်၊ မခံရဘူး ဆိုတာကလည်း ကိုယ်တော်ရဲ့ အချုပ်အခြာအာဏာနဲ့ စီစဉ်ညွှန်ကြားမှုအောက်မှာ ရှိပါတယ်။ မနက်ဖြန်ကျရင် အဖမ်းခံရမယ့်သူက သမီး ဖြစ်ကောင်းဖြစ်နိုင်ပါတယ်၊ ဒါပေမဲ့ အဲဒါကလည်း ကိုယ်တော်ရဲ့ ခွင့်ပြုချက်နဲ့ပဲ ဖြစ်မှာပါ။ မနက်ဖြန် ဘာပဲဖြစ်ဖြစ်၊ ဒီနေ့ သမီး အဖမ်းမခံရသရွေ့ ဒီနေ့ အသင်းတော်အလုပ်ကို သမီး ကောင်းကောင်း လုပ်ဆောင်ချင်ပါတယ်။ သမီးရဲ့ ယုံကြည်ခြင်းကို ခိုင်ခံ့အောင် လုပ်ပေးဖို့ ကိုယ်တော့်ကို တောင်းလျှောက်ပါတယ်” လို့ပေါ့။ နောက်ပိုင်းမှာ ညီအစ်ကိုမောင်နှမတွေနဲ့ ကျွန်မ သဟဇာတဖြစ်ဖြစ် ပူးပေါင်းဆောင်ရွက်ခဲ့ကြတယ်၊ ပြီးတော့ အန္တရာယ်ရှိတဲ့ ညီအစ်ကိုမောင်နှမတွေ အားလုံးကို လုံခြုံတဲ့နေရာတွေဆီ ကျွန်မတို့ ရွှေ့ပြောင်းပေးခဲ့ကြတယ်။ ညီအစ်ကိုမောင်နှမတွေက သူတို့ရဲ့ အသင်းတော် အသက်တာကို ပြန်စနိုင်ခဲ့ကြတယ်၊ ကျွန်မရင်ထဲမှာ ပြောမပြတတ်အောင် ဝမ်းမြောက်မှုနဲ့ လွတ်မြောက်မှု ခံစားချက်ကို ခံစားခဲ့ရတယ်။

ဒီအခြေအနေကို ဖြတ်သန်းပြီးနောက်မှာ ကျွန်မ ယုံကြည်ခြင်းတချို့ ရရှိခဲ့တယ်။ ကိုယ့်တာဝန်ထမ်းဆောင်ပြီးလို့ အိမ်ပြန်လမ်းလျှောက်လာတိုင်း ကျွန်မ အလိုလိုနေရင်း ဓမ္မတေးတစ်ပုဒ်ကို ညည်းဆိုမိနေတတ်တယ်။ “ဘုရားသခင် ဘုန်းအသရေ ရရှိမည့်နေ့ရက်ကို ကျွန်ုပ် မြင်တွေ့လိုပါသည်”

............

၂  ဘုရားသခင်၏ တိုက်တွန်းနှိုးဆော်ချက်ကို စိတ်နှလုံးထဲတွင် ထားရှိလျက် စာတန်ရှေ့၌ ဒူးထောက်မည် မဟုတ်ပါ။ ကျွန်ုပ်ဦးခေါင်း ပြတ်ကျ၍ သွေးများ ယိုဖိတ်ကျစေကာမူ ဘုရားသခင်၏ လူများ၏ မဏ္ဍိုင်ကို ချိုးဖျက်၍ မရနိုင်ပါ။ ဘုရားသခင်အတွက် အားကောင်းသော သက်သေခံချက်ကို ကျွန်ုပ် ပေးမည်ဖြစ်ပြီး နတ်ဆိုးများနှင့် စာတန်ကို အရှက်ခွဲပါမည်။ နာကျင်မှုနှင့် အခက်အခဲများသည် ဘုရားသခင် ကြိုတင်ပြဋ္ဌာန်းထားခြင်း ဖြစ်သည်၊ ကိုယ်တော့်အပေါ် သေသည်အထိ သစ္စာစောင့်သိပြီး ကျိုးနွံနာခံပါမည်။ ဘုရားသခင်ကို ထပ်၍ ငိုကြွေးစေခြင်း သို့မဟုတ် ပူပန်စေခြင်း မည်သည့်အခါမျှ ပြုမည်မဟုတ်ပါ။ ဘုရားသခင်ထံ ကျွန်ုပ်၏ မေတ္တာနှင့် သစ္စာစောင့်သိမှုကို ပူဇော်ဆက်ကပ်ပြီး ကိုယ်တော့်ကို ဘုန်းထင်ရှားစေရန် ကျွန်ုပ်၏ အထူးတာဝန်ကို ပြီးမြောက်ပါမည်။

၃  ဘုရားသခင်၏ နှုတ်ကပတ်တော်များသည် ကျွန်ုပ်ကို ယုံကြည်ခြင်း ပေးသည်၊ သံမဏိဆန္ဒဖြင့် ဘုရားသခင်နောက်သို့ အဆုံးတိုင်အောင် လိုက်လျှောက်ပါမည်။ အသက်ရှူနေသရွေ့ မတုန်လှုပ်သော ခိုင်မာသည့် စိတ်ပိုင်းဖြတ်ချက်ဖြင့် ဧဝံဂေလိတရား ဟောပြောခြင်းနှင့် ဘုရားသခင်အတွက် သက်သေခံခြင်းကို ဆက်လက် ပြုလုပ်ပါမည်။

—သိုးသငယ်နောက်လိုက်ပြီး သီချင်းအသစ်များကိုသီဆိုပါ

၂၀၂၀ ပြည့်နှစ် နိုဝင်ဘာလက ညတစ်ညမှာ စာတစ်စောင် ကျွန်မ လက်ခံရရှိခဲ့တယ်၊ တခြားအသင်းတော်တစ်ခု ဖမ်းဆီးမှုတွေ ကြုံလိုက်ရပြီး ဘုရားသခင်ရဲ့ နှုတ်ကပတ်တော် စာအုပ်တွေကို ထိန်းသိမ်းစောင့်ရှောက်ဖို့ တာဝန်ယူထားတဲ့ ညီအစ်မတစ်ယောက် အဖမ်းခံလိုက်ရတယ်တဲ့။ အသင်းတော် ခေါင်းဆောင်တွေက အသက်စွန့်ပြီး စာအုပ်တွေကို တခြားနေရာတစ်ခုဆီ ရွှေ့ပြောင်းခဲ့ပေမယ့် အဲဒီဒေသမှာ အတိုင်းအတာကြီးမားတဲ့ ဖမ်းဆီးမှုတွေ အများကြီး ရှိနေလို့ စာအုပ်တွေ သိမ်းထားဖို့ လုံခြုံတဲ့အိမ် မရှိတော့ဘူး၊ ဒါကြောင့် စာအုပ်တွေကို ပိုလုံခြုံတဲ့နေရာတစ်ခုဆီ မြန်မြန် ရွှေ့ပြောင်းပေးဖို့ သူတို့က ကျွန်မတို့ကို လိုအပ်နေတာပါ။ စာကို ဖတ်ပြီးတဲ့နောက် ကျွန်မ ထိတ်လန့်ကြောက်ရွံ့မှုတွေ လွှမ်းမိုးသွားပြီး တွေးမိတယ်၊ “စာအုပ်တွေကို ထိန်းသိမ်းစောင့်ရှောက်နေတဲ့ ညီအစ်မ အခုလေးတင် အဖမ်းခံလိုက်ရတာ၊ အသင်းတော် ခေါင်းဆောင်တွေက အသက်စွန့်ပြီး စာအုပ်တွေကို ရွှေ့ပြောင်းခဲ့ပေမယ့် ရဲတွေက သူတို့ကို စောင့်ကြည့်နေမလား။ သူတို့သာ နောက်ယောင်ခံလိုက်နေရရင် ငါတို့ စာအုပ်တွေသွားရွှေ့တဲ့အခါ ငါနဲ့ ညီအစ်ကိုမောင်နှမတွေပါ နောက်ယောင်ခံလိုက်ခံရပြီး အဖမ်းခံရမလား။ ငါ မသွားသင့်ဘူး ထင်တယ်” လို့ပေါ့။ ကျွန်မ ကိုယ့်ကိုယ်ကိုယ် ပြန်ကာကွယ်ဖို့ ကြိုးစားနေမှန်း သတိပြုမိလိုက်တယ်၊ ဒါနဲ့ ဘုရားသခင်ဆီ အသံတိတ် ဆုတောင်းလိုက်တယ်၊ ကျွန်မရဲ့ စိတ်နှလုံးကို စောင့်ရှောက်ပေးဖို့၊ တည်ငြိမ်အောင် ကူညီပေးဖို့နဲ့ ကြောက်ရွံ့မှုထဲမှာ မနေထိုင်ဖို့ ကိုယ်တော့်ကို တောင်းလျှောက်ခဲ့တယ်။ ဆုတောင်းပြီးနောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မ တွေးမိတယ်။ “လူတို့သည် ‘ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်’နှင့် ‘အရာခပ်သိမ်းသည် ဘုရားသခင် လက်ထဲတွင်ရှိသည်’ဟု မကြာခဏ ဆိုကြသော်လည်း အခြေအနေအချို့နှင့် ကြုံတွေ့ရသည့်အခါ ‘ဘုရားသခင်သည် ဤအရာအပေါ် အမှန်တကယ် အချုပ်အခြာအာဏာ ကိုင်စွဲနိုင်ပါ၏လော။ သူသည် အမှန်တကယ် မှီခိုလို့ ရပါ၏လော။ ငါသည် အခြားသူများကိုသာ မှီခိုလိုက်သည်က ပိုကောင်းမည်။ ပြီးလျှင် အကယ်၍ ယင်းသည် အလုပ်မဖြစ်ပါက ငါ့ဘာသာငါ တစ်ခုခု ကြံဆမည်’ ဟုတွေးကြသည်။ ယင်းနောက် သူတို့သည် မည်မျှပင် မရင့်ကျက်ဘဲ အဓိပ္ပာယ်မဲ့ကာ ဝိညာဉ်ရင့်သန်မှု သေးငယ်သည်ကို သဘောပေါက်ကြတော့သည်။ သို့နှင့် သူတို့သည် ဘုရားခင်ကို မှီခိုလိုကြသဖြင့် နောက်ထပ် ပြန်လှည့်ကြသော်လည်း လမ်းကြောင်းမရှိသေးသည်ကိုသာ တွေ့ကြရသည်။ သို့ရာတွင် ၎င်းတို့၏ စိတ်ထဲတွင် ဘုရားသခင်က သစ္စာစောင့်သိပြီး သူ့ကို မှီခိုနိုင်သည်ဟု အတွင်းနက်နက်၌ သူတို့သိကြသော်လည်း သူတို့သည် သေးငယ်သော ယုံကြည်မှုရှိပြီး အစဉ်အမြဲ လွန်စွာ သံသယပွားနေကြခြင်းသာဖြစ်သည်။ ဤပြဿနာကို မည်သို့ဖြေရှင်းမည်နည်း။ သင်သည် သင်၏ အတွေ့အကြုံနှင့် သမ္မာတရားကို လိုက်စားနားလည်ခြင်းတို့ အပေါ်မှီခိုရမည်။ သို့မှသာ သင်သည် စစ်မှန်သော ယုံကြည်မှု ဖြစ်ပေါ်နိုင်မည်။ သင်ပိုမို တွေ့ကြုံရလေလေနှင့် ဘုရားသခင်အပေါ် ပိုမိုမှီခိုလေလေ သူ့ကို မှီခိုနိုင်သည်ဟု သင်ပိုမို ခံစားလာရလေလေဖြစ်သည်။ သင်သည် ကိစ္စများကို ပိုမိုကြုံတွေ့လာရပြီး ဘုရားသခင်က သင့်ကို အခက်အခဲများနှင့် အန္တရာယ်တို့ကို‌ ရှောင်လွှားနိုင်ရန် ကူညီပေးရင်း အကြိမ်ကြိမ် ကာကွယ်ပုံကို မြင်ရသဖြင့် သင့်တွင် ဘုရားသခင်အပေါ် စစ်မှန်သော ယုံကြည်မှုနှင့် မှီခိုမှုတို့ အမှုမဲ့အမှတ်မဲ့ ဖြစ်ပေါ်လာလိမ့်မည်။ ဘုရားသခင်သည် ယုံကြည်ထိုက်ကာ ကိုးစားထိုက်သည်ဟု သင်ခံစားရမည်။ သင့် စိတ်နှလုံးတွင် ဤယုံကြည်မှု ပထမဦးစွာရှိလာရန် လိုအပ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်ကို စစ်မှန်တဲ့ ယုံကြည်ခြင်း ရှိဖို့ဆိုတာ ကျွန်မတို့က အရာရာကို လက်တွေ့ကျကျ တွေ့ကြုံရမယ်၊ ပြီးတော့ အဲဒီလို အတွေ့အကြုံတွေကို ဖြတ်သန်းပြီးမှပဲ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို ကျွန်မတို့ နားလည်သဘောပေါက်နိုင်မှာ။ မနှစ်က ဖြစ်ပျက်ခဲ့တဲ့ အစုလိုက်အပြုံလိုက် ဖမ်းဆီးမှုတွေအကြောင်း ကျွန်မ တွေးမိတယ်။ ကျွန်မတို့ အဲဒီလို အန္တရာယ်များတဲ့ အခြေအနေကို ရင်ဆိုင်ခဲ့ရပေမယ့် ဘုရားသခင်ကို အားကိုးတာမျိုး၊ နှုတ်ကပတ်တော်ရဲ့ လမ်းပြမှု၊ ဆုတောင်းတာမျိုးတွေနဲ့ ကျွန်မတို့ ကျော်ဖြတ်နိုင်ခဲ့တယ်၊ ပြီးတော့ ဘုရားသခင်ရဲ့ ကာကွယ်စောင့်ရှောက်မှု၊ အနန္တတန်ခိုးနဲ့ အချုပ်အခြာအာဏာကို ကျွန်မတို့ မျက်မြင်တွေ့ခဲ့ရတယ်။ အခု ကျွန်မ ဘုရားသခင်ကို ယုံကြည်ခြင်းရှိသင့်ပြီး ဘုရားသခင်ရဲ့ နှုတ်ကပတ်တော် စာအုပ်တွေကို မြန်မြန် ရွှေ့ပြောင်းသင့်တယ်။ နောက်တစ်နေ့မှာ ကျွန်မနဲ့ ညီအစ်ကိုမောင်နှမတွေ ချိန်းထားတဲ့နေရာကို ရောက်လာကြတယ်။ စာအုပ်တွေ ရွှေ့နေတုန်း ရဲတွေက ကားတွေကို စစ်ဆေးနေတာ မြင်လိုက်ရတယ်၊ ဒါနဲ့ ကျွန်မတို့ ဘုရားသခင်ဆီ ဆုတောင်းပြီး လမ်းကြားလေးတစ်ခုမှာ ခဏ ပုန်းနေခဲ့ကြတယ်၊ အဆုံးမှာတော့ စာအုပ်တွေကို လုံခြုံတဲ့အိမ်တစ်လုံးဆီ ကျွန်မတို့ အောင်အောင်မြင်မြင် ရွှေ့ပြောင်းနိုင်ခဲ့ကြတယ်။

ညှဉ်းပန်းနှိပ်စက်မှုတွေနဲ့ ဆင်းရဲဒုက္ခတွေကို တွေ့ကြုံရတာကနေတစ်ဆင့် ကျွန်မရဲ့ တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းတဲ့ သဘာဝကို ကျွန်မ နားလည်လာခဲ့တယ်။ အဆင်းနီတဲ့ နဂါးကြီးကို အစေခံဖို့ အသုံးပြုတဲ့ ဘုရားသခင်ရဲ့ ဉာဏ်ပညာကိုလည်း ကျွန်မ မြင်ခဲ့ရတယ်၊ ပြီးတော့ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို ပိုပြီး စစ်မှန်တဲ့ နားလည်သဘောပေါက်မှု ရရှိခဲ့တယ်။ ဘုရားသခင်နောက်လိုက်တဲ့ ကျွန်မရဲ့ ယုံကြည်ခြင်းက ပိုတောင် ခိုင်ခံ့လာခဲ့ပါတယ်။


၁၅။ တာဝန်ထမ်းဆောင်ခြင်းဟာ ရှောင်လွှဲမရတဲ့ ကျွန်မရဲ့ ဝတ္တရား

ကျန်းရှောင်၊ တရုတ်ပြည်

ကျွန်မ ငယ်ငယ်တုန်းက ကျွန်မတို့မိသားစုက တော်တော် ဆင်းရဲပါတယ်။ မိဘတွေက ကျွန်မရဲ့ ပညာရေးကို ထောက်ပံ့ဖို့ ပင်ပင်ပန်းပန်း အလုပ်လုပ်ပြီး ငွေရှာခဲ့ကြရတယ်။ သူတို့ နေမကောင်းဖြစ်ရင်တောင် ဆေးကုဖို့ ပိုက်ဆံမသုံးဘဲ အဲဒီအစား ကျွန်မကိုပဲ အစားအစာကောင်းတွေ ကျွေး၊ အဝတ်အစား ကောင်းကောင်းတွေ ဆင်ပေးခဲ့ကြတယ်။ အလယ်တန်းပြီးတော့ အဘိုးက အဖေ့ကို ပြောတယ်၊ “မင်းသမီးကို ကျောင်းဆက်မထားနဲ့တော့” တဲ့။ ဒါပေမဲ့ အဖေက “သမီးပဲဖြစ်ဖြစ်၊ သားပဲဖြစ်ဖြစ် ကျွန်တော်တို့က သားသမီးတွေကို အတူတူပဲ သဘောထားတယ်” လို့ ပြောတယ်။ ပြီးတော့ ကျွန်မက ကျန်းမာရေး မကောင်းတဲ့အတွက် ပင်ပန်းတဲ့ အလုပ်တွေ မလုပ်နိုင်ဘူး၊ စာကိုပဲ အာရုံစိုက်ဖို့ လိုတယ်လို့လည်း ပြောတယ်။ အဲဒါကြောင့် ကျွန်မ မိဘတွေကို အရမ်း ကျေးဇူးတင်မိတယ်၊ သူတို့ရဲ့ ပင်ပင်ပန်းပန်း ကြိုးစားအားထုတ်မှုတွေအတွက် သူတို့စိတ်ပျက်အောင် လုပ်လို့မဖြစ်ဘူးလို့ ခံစားမိတယ်။ အဲဒီအချိန်ကစပြီး ကျွန်မ စာကို ကြိုးစားသင်ယူခဲ့တယ်။ ကျွန်မ ပညာသင်ဆု ရတိုင်း မိဘတွေရဲ့ ပျော်ရွှင်နေတဲ့ မျက်နှာတွေကို မြင်ရတဲ့အခါ သူတို့ကို စိတ်မပျက်စေခဲ့ဘူးလို့ ကျွန်မ တကယ် ခံစားရတယ်။ ကျွန်မ ကိုယ့်ဘာသာကိုယ် စိတ်ပိုင်းဖြတ်လိုက်တယ်၊ “နောင်တစ်ချိန် ငါ လူရာဝင်တဲ့အခါ မိဘတွေကို သိတတ်ပြီး ငါ့ကို ကျွေးမွေးစောင့်ရှောက်ခဲ့တဲ့ ကျေးဇူးကို ပြန်ဆပ်မယ်” လို့ပေါ့။

ကျွန်မ ၁၉ နှစ်ရောက်တော့ ကျွန်မတို့မိသားစု အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အလုပ်ကို လက်ခံခဲ့ကြတယ်။ ဘုရားသခင်ရဲ့ နှုတ်ကပတ်တော်ကို စားသောက်ပြီး သမ္မာတရားကို လိုက်စားတာနဲ့ တာဝန်ကို ကောင်းကောင်း ထမ်းဆောင်တာကပဲ အဓိပ္ပာယ်ရှိတဲ့ အသက်တာကို ဖြစ်စေတယ်ဆိုတာ ကျွန်မ နားလည်လာတယ်။ ဒါကြောင့် ကျွန်မ ပညာရေးကို စွန့်လွှတ်ပြီး ကျွန်မ တာဝန်တွေမှာ ကိုယ့်ကိုယ်ကိုယ် ဆက်ကပ်ခဲ့တယ်။ တစ်နေ့မှာ ညီအစ်မတစ်ယောက် ကျွန်မတို့အိမ် ရောက်လာပြီး မကြာခင်မှာပဲ ရဲတွေ ရုတ်တရက် အတင်းဝင်လာပြီး သူ့ကို ဖမ်းခေါ်သွားတယ်။ မေးမြန်းစစ်ဆေးဖို့အတွက် အဖေနဲ့ ကျွန်မကိုလည်း ရဲစခန်းဆီ ခေါ်သွားတယ်။ နောက်ပိုင်းမှာ ကျွန်မတို့ ပြန်လွတ်လာပေမယ့် ဒေသခံ ဘာသာရေးရေးရာဌာနနဲ့ ရဲစခန်းက လူတွေ ကျွန်မတို့အိမ်ကို ရောက်လာပြီး ဘုရားသခင်ကို ဆက်မယုံဖို့ သတိပေးခဲ့ကြတယ်။ တာဝန်ထမ်းဆောင်နိုင်ဖို့အတွက် ကျွန်မ အိမ်ကနေ မဖြစ်မနေ ထွက်ခွာခဲ့ရတယ်။ တခြားဒေသတစ်ခုမှာ တာဝန်တွေ ထမ်းဆောင်နေတုန်း ဧည့်ခံတဲ့အိမ်က ညီအစ်မရဲ့ သားသမီးတွေ သူ့ကို သိတတ်ကြတာ မြင်တိုင်း ကျွန်မရင်ထဲမှာ ခံစားချက်တွေ ဖြစ်ပေါ်လာပြီး ကိုယ့်မိဘတွေကို မတွေးဘဲ မနေနိုင်ခဲ့ဘူး။ သူတို့က ကျွန်မကို ကျွေးမွေးစောင့်ရှောက်ဖို့ အရမ်း ပင်ပင်ပန်းပန်း လုပ်ခဲ့ကြတာ၊ ဒါပေမဲ့ ကျွန်မက သူတို့ကို ပြုစုစောင့်ရှောက်ဖို့ အနားမှာ မရှိနိုင်ဘူးလေ။ သူတို့ကို အရမ်း အကြွေးတင်သလို ခံစားရတယ်။

၂၀၁၉ ခုနှစ်မှာ ကျွန်မ တာဝန်ထမ်းဆောင်နေတဲ့ မြို့မှာ အဆင်းနီတဲ့ နဂါးကြီးရဲ့ ဖမ်းဆီးမှုတွေ တကယ်ကို အရမ်း ဆိုးရွားလာတယ်၊ အဲဒီအချိန်မှာ နေစရာ လုံခြုံတဲ့ ဧည့်ခံတဲ့အိမ်တွေ မရှာနိုင်တော့တဲ့အတွက် တတ်နိုင်ရင် ဇာတိမြေကို ပြန်ကြဖို့ ခေါင်းဆောင်တွေက ကျွန်မတို့ကို ပြောတယ်။ အဲဒီအချိန်တုန်းက မိဘတွေက တခြားနေရာမှာ အိမ်ငှားနေကြလို့ အိမ်မှာ မရှိကြဘူး၊ ဒါကြောင့် သူတို့နေရာကို အရင်သွားဖို့ ကျွန်မ ဆုံးဖြတ်လိုက်တယ်။ မိဘတွေနဲ့ တွေ့တဲ့အခါ အမေ့ရဲ့ အကြည့်တွေက နည်းနည်း ငိုင်တိုင်တိုင်ဖြစ်နေပြီး မေးခွန်းတစ်ခုတည်းကိုပဲ ထပ်ခါထပ်ခါ မေးနေတာကို ကျွန်မ သတိထားမိတယ်။ အမေ လေဖြတ်ပြီး ဦးနှောက်ငယ် ကျုံ့သွားတယ်၊ ဆေးရုံက ဆင်းလာတာ ရက်ပိုင်းပဲ ရှိသေးတယ်လို့ မောင်လေးက ပြောပြတယ်။ လွန်ခဲ့တဲ့ နှစ်နှစ်သုံးနှစ်လောက်တုန်းက အမေ့ဆီမှာ ရောဂါလက္ခဏာတချို့ ကျွန်မ သတိထားမိခဲ့ပေမယ့် ဘယ်တုန်းကမှ ဂရုမစိုက်ခဲ့မိဘူးဆိုတာ ပြန်သတိရတယ်။ ကျွန်မ တွေးမိတယ်၊ “ငါသာ အနားမှာရှိပြီး သူ့ကို ပြုစုစောင့်ရှောက်ခဲ့ရင်၊ ကျန်းမာရေး ဂရုစိုက်ဖို့ သတိပေးခဲ့ရင် သူ့အခြေအနေ ဒီလောက် ဆိုးသွားပါ့မလား” လို့ပေါ့။ အဲဒီအချိန်အတွင်းမှာ ကျွန်မရဲ့ နေ့ရက်တွေကို အမေ့အတွက်ပဲ အာရုံစိုက်ရင်း ကုန်ဆုံးခဲ့ပါတယ်၊ သူ့ကျန်းမာရေးအတွက် ကောင်းတဲ့ အစားအစာတွေ ချက်ပြုတ်ပေးတယ်၊ သူ့ကို လေ့ကျင့်ခန်း လုပ်ဖို့ ပို့ပေးတယ်၊ ပြီးတော့ သူ့ကျန်းမာရေးကို ဘယ်လို ဂရုစိုက်ရမလဲဆိုတာ သင်ပေးခဲ့ပါတယ်။ အမေ့ကို ပြုစုစောင့်ရှောက်ဖို့အတွက် ကျွန်မ အားအင်တွေ အကုန်စိုက်ထုတ်ထားပြီး တာဝန်တွေအတွက် လုံးဝ မတွေးခဲ့ဘူး။ မျက်စိတစ်မှိတ်အတွင်းမှာပဲ နှစ်လ ကုန်ဆုံးသွားတယ်၊ တစ်နေ့မှာ တခြားဒေသတစ်ခုမှာ တာဝန်တွေ သွားထမ်းဆောင်ဖို့ ပြောထားတဲ့ စာတစ်စောင် ခေါင်းဆောင်တွေဆီကနေ ကျွန်မ လက်ခံရရှိခဲ့တယ်။ အဲဒီနေ့မှာ အဒေါ်နဲ့ ဦးလေး ကျွန်မတို့အိမ် ရောက်လာကြတယ်။ အစတုန်းကတော့ ကျွန်မ အိမ်မှာနေပြီး အမေ့ကို ပြုစုစောင့်ရှောက်နေတာကို မြင်တော့ သူတို့ ဘာမှမပြောကြဘူး၊ ဒါပေမဲ့ နောက်တော့ ရုတ်တရက် မေးလာတယ်၊ “နင် ရက်နည်းနည်းလောက် နေပြီးရင် ပြန်သွားတော့မှာလား” တဲ့။ ကျွန်မ ဘာမှပြန်မပြောတာ မြင်တော့ သူတို့က ကျွန်မကို ဆူကြတယ်၊ “နင် ထပ်ပြီး ထွက်သွားလို့ မရဘူး။ နင် အိမ်မှာနေပြီး မိဘတွေကို ပြုစုစောင့်ရှောက်ရမယ်။ နင့်မိဘတွေက ငယ်ငယ်တုန်းက နင့်ကို ထောက်ပံ့ခဲ့တာ၊ အခု သူတို့ အသက် ၇၀ ကျော်နေပြီ၊ သူတို့အတွက် နင် တစ်ခုခု လုပ်ပေးသင့်တယ်လို့ မခံစားရဘူးလား။ နင့်ကို ကျွေးမွေးစောင့်ရှောက်ခဲ့တဲ့ မိဘတွေသာ မရှိရင် ဒီနေ့ နင် ဒီနေရာမှာ ရှိနေပါ့မလား။ နင် ဒီလောက် တစ်ကိုယ်ကောင်း မဆန်သင့်ဘူး” တဲ့။ သူတို့စကားတွေက ကျွန်မနှလုံးသားကို ဓားနဲ့ထိုးလိုက်သလိုပါပဲ၊ တစ်ခဏလောက် ကျွန်မ ဘာပြန်ပြောရမှန်း မသိခဲ့ဘူး။ ကျွန်မကို ပြုစုစောင့်ရှောက်ခဲ့တဲ့ မိဘတွေသာ မရှိရင် ကျွန်မ ဒီနေရာမှာ ရှိနေမှာ မဟုတ်ဘူး။ သူတို့ရဲ့ ပြုစုစောင့်ရှောက်မှုတွေကိုပဲ ခံစားပြီး ဘာမှပြန်မပေးဆပ်ရင် ကျွန်မက ကျေးဇူးကန်းတဲ့သူ ဖြစ်မနေဘူးလား။ ငယ်ငယ်တုန်းက ဝမ်းကွဲအစ်ကိုတစ်ယောက် သူ့ရဲ့ ကိုယ်ပိုင် ဇာတိပကတိ ပျော်ရွှင်မှုတွေကိုပဲ အာရုံစိုက်ပြီး မိဘတွေ နေမကောင်းဖြစ်တဲ့အခါ ဂရုမစိုက်တာကို ကျွန်မ မြင်ခဲ့ရတယ်။ သူက တကယ်ပဲ လူ့သဘာဝ ကင်းမဲ့တယ်လို့ ကျွန်မ ခံစားခဲ့ရပြီး အဲဒီလိုလူမျိုး ကျွန်မ မဖြစ်နိုင်ဘူးလို့ တွေးခဲ့တယ်။ အခု မိဘတွေ အိုမင်းလာတော့ သူတို့ကို ပြုစုစောင့်ရှောက်ဖို့ တာဝန်ကို ကျွန်မ မယူနိုင်ရင် သားသမီးဝတ္တရား မကျေပွန်ရာရောက်မှာပဲလို့ ခံစားခဲ့မိတယ်။ အဲဒီအချိန်တုန်းက ကျွန်မ အရမ်း နာကျင်ပြီး စိတ်ဒွိဟဖြစ်ရတယ်၊ ဒါနဲ့ ဘုရားသခင်ဆီ ကျွန်မ ဆုတောင်းလိုက်တယ်၊ “ဘုရားသခင်၊ တာဝန်တွေ ထမ်းဆောင်တာက သမီးရဲ့ တာဝန်ဆိုတာ သမီး သိပါတယ်၊ ဒါပေမဲ့ မိဘတွေ အိုမင်းလာတာ၊ ကျန်းမာရေး မကောင်းတာကို မြင်ရတော့ သူတို့အတွက် စိတ်မပူဘဲ မနေနိုင်ဘူး ဖြစ်နေတယ်၊ ပြီးတော့ တခြားနေရာသွားပြီး တာဝန်ထမ်းဆောင်ဖို့လည်း စိတ်မပါပါဘူး။ ဒီအခြေအနေကနေ လွတ်မြောက်နိုင်ဖို့ သမီးကို လမ်းပြပြီး ဉာဏ်ပွင့်စေတော်မူပါ” လို့ပေါ့။

တစ်နေ့မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ “ဖန်ဆင်းရှင်၏ ကြိုတင်သတ်မှတ်ခြင်းကလွဲပြီး ဘယ်အရာကမှ လူတစ်ယောက်၏ ကံကြမ္မာပေါ် ဆက်နွှယ်မှု မရှိသည့်အတွက်၊ မွေးဖွားခြင်းနှင့် ပြုစုပျိုးထောင်ခြင်းအပြင် မိမိတို့ကလေးတစ်ယောက်၏ ဘဝတွင် မိဘ၏ တာဝန်ဝတ္တရားမှာ သူကြီးပြင်းဖို့ ပတ်ဝန်းကျင်တစ်ခုကို အပြင်ပန်းတွင် ပံ့ပိုးဖို့သာဖြစ်ပြီး ထိုမျှသာဖြစ်၏။ လူတစ်ယောက်က မည်သို့အနာဂတ်မျိုး ရှိမည်ကို ဘယ်သူကမှ မထိန်းချုပ်နိုင်ပါ။ ယင်းကို အချိန်ကြာမြင့်စွာက ကြိုတင်သတ်မှတ်ပြီး ဖြစ်သကဲ့သို့ သူ့မိဘများကပင် သူ့ကံကြမ္မာကို မပြောင်းလဲနိုင်ပေ။ ကံကြမ္မာနှင့် ပတ်သက်သရွေ့၊ လူတိုင်းက အမှီအခိုကင်းကာ လူတိုင်း မိမိ၏ ကိုယ်ပိုင်ကံကြမ္မာ ရှိလေသည်။ ထို့ကြောင့် မည်သူ၏မိဘများကမျှ ဘဝတွင် ၎င်းတို့၏ ကံကြမ္မာကို လုံးဝ မတားဆီးနိုင်ပေ သို့မဟုတ် ဘဝတွင် ၎င်းတို့ ပါဝင်ဆောင်ရွက်သည့် အခန်းကဏ္ဍနှင့်ပတ်သက်လာသည့်အခါတွင် ၎င်းတို့ကို စိုးစဉ်းမျှပင် ထောက်ပံ့မြှင့်တင်ပေး၍ မရနိုင်ပေ။ လူတစ်ယောက်က သူမွေးဖွားခံရဖို့ သတ်မှတ်ထားသည့် မိသားစု၊ သူကြီးပြင်းသည့် ပတ်ဝန်းကျင်တို့သည် ဘဝတွင် မိမိတာဝန်ကို ဖြည့်ဆည်းခြင်း အတွက် ကြိုတင်သတ်မှတ်ချက်များထက် ဘာမျှမပိုပေ။ ထိုအရာများသည် လူတစ်ယောက်၏ ဘဝကံကြမ္မာကို သို့မဟုတ် လူတစ်ယောက်က မိမိ၏ တာဝန်ကို ပြီးမြောက်စေသည့် ကံတရားမျိုးအား မည်သည့်နည်းနှင့်မျှ မသတ်မှတ်ပေ။ ထို့ကြောင့် မည်သူ၏ မိဘကမျှ ကလေး၏ ဘဝတာဝန်ကို ပြီးမြောက်စေဖို့ ကူညီ၍မရ။ အလားတူ၊ မည်သူ၏ ဆွေမျိုးများကမျှ ဘဝတွင် သူ့အခန်းကဏ္ဍကို တာဝန်ယူဖို့ မကူညီနိုင်ပေ။ သူ့တာဝန်ကို သူမည်သို့ ပြီးမြောက်အောင် ပြုလုပ်သည်၊ သူ့အခန်းကဏ္ဍကို မည်သည့် ပတ်ဝန်းကျင်မျိုး၌ ဆောင်ရွက်သည် ဆိုသည့်အရာ များသည် သူ့ဘဝ ကံကြမ္မာအားဖြင့် လုံးဝ သတ်မှတ်ပြီးဖြစ်သည်။ တစ်ခြားနည်းနှင့်ပြောရလျှင်၊ ဖန်ဆင်းရှင်က ကြိုတင်သတ်မှတ် ထားသည့် လူတစ်ယောက်၏ တာဝန်ကို အခြား ဓမ္မဓိဋ္ဌာန်ကျသော အခြေအနေများကမျှ မလွှမ်းမိုးနိုင်ပါ။ လူအားလုံးက သူတို့၏ ကိုယ်ပိုင်တစ်ဦးချင်းစီ ကြီးပြင်းလာသည့် ပတ်ဝန်းကျင်၌ ရင့်ကျက်လာကြသည်၊ ထို့နောက် တဖြည်းဖြည်းနှင့် တစ်ဆင့်ပြီး တစ်ဆင့် ဘဝတွင် သူတို့၏ ကိုယ်ပိုင် လမ်းများပေါ် ခရီးစတင် လာကြပြီး ၎င်းတို့အတွက် ဖန်ဆင်းရှင်အားဖြင့် စီစဉ်ထားသည့် ကံတရားများကို ဖြည့်ဆည်းကြလေသည်။ အလိုအလျောက်ပင် ၎င်းတို့သည် ဖန်ဆင်းရှင်၏ ကြိုတင်ပြဋ္ဌာန်းခြင်းအတွက် ဖန်ဆင်းရှင်၏ အချုပ်အခြာအာဏာ အတွက်၊ အဖန်ဆင်းခံများအနေဖြင့် သူတို့၏ တာဝန် ဝတ္တရားများကို စတင်ဖြည့်ဆည်းသည့်နေရာဖြစ်သော ကျယ်ပြန့်လှသည့် လူပင်လယ်ထဲသို့ အမှတ်တမဲ့ ဝင်ရောက်ကြပြီး ဘဝ၌ ၎င်းတို့၏ကျရာနေရာများကို ယူကြလေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားသခင်ရဲ့ နှုတ်ကပတ်တော်ကို ဖတ်ပြီးနောက် ကျွန်မ သဘောပေါက်လိုက်တာက မိဘတွေက ကျွန်မကို မွေးဖွားပေးတယ်၊ ကျွေးမွေးစောင့်ရှောက်တယ်၊ ပြီးတော့ ကြီးပြင်းလာဖို့ ပတ်ဝန်းကျင်တစ်ခု ဖန်တီးပေးရုံသက်သက်ပဲ လုပ်ပေးခဲ့တယ်ဆိုတာပါပဲ။ ဒါပေမဲ့ ကျွန်မကို အသက် တကယ်ပေးတာက ဘုရားသခင်ပါ။ ဒီနေ့အထိ ကျွန်မကို အသက်ရှင်ခွင့်ပေးထားတဲ့ အသက်ရှင်ခြင်း ဇီဝအသက်ကို ပေးသနားတာက ဘုရားသခင်ပါ။ နောက်ပြီး ကျွန်မတို့ရဲ့ ကံကြမ္မာတွေက ဖန်ဆင်းရှင်ရဲ့ လက်ထဲမှာ ရှိတယ်၊ ဘယ်သူကမှ တခြားလူတစ်ယောက်ရဲ့ ကံကြမ္မာကို မသတ်မှတ်နိုင်ဘူး။ မိဘတွေက ကျွန်မရဲ့ ကံကြမ္မာကို မထိန်းချုပ်နိုင်သလို၊ ကျွန်မကလည်း သူတို့ရဲ့ ကံကြမ္မာကို မထိန်းချုပ်နိုင်ဘူး။ အမေ ရုတ်တရက် နေမကောင်းဖြစ်တာ၊ အဒေါ်က သူ့ကို ဆေးကုဖို့ ဆေးရုံကို အချိန်မီ ပို့ပေးနိုင်ခဲ့တာတွေကို ကျွန်မ တွေးမိတယ်။ ဒါကလည်း ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေရဲ့ တစ်စိတ်တစ်ပိုင်းပဲ မဟုတ်ဘူးလား။ အမေ ဘယ်အချိန် နေမကောင်းဖြစ်မလဲ၊ သူ့ရောဂါ ဘယ်လောက် ပြင်းထန်မလဲ ဆိုတာကို ကျွန်မ မဆုံးဖြတ်နိုင်ဘူး၊ ပြီးတော့ ကျွန်မ ဘယ်လောက်ပဲ စိတ်ပူပူ၊ အမေ့ရဲ့ ဝေဒနာကို နည်းနည်းလေးတောင် မသက်သာအောင်လုပ်မပေးနိုင်ဘူး။ ကျွန်မ အိမ်မှာ သူနဲ့အတူ ရှိနေရင်တောင် ဘာပြဿနာမှ ဖြေရှင်းနိုင်မှာ မဟုတ်ဘူး။ လွန်ခဲ့တဲ့ နှစ်လအတွင်းမှာ အမေ့ကို ပြုစုစောင့်ရှောက်ဖို့အတွက် ကျွန်မ စိတ်ရောကိုယ်ပါ နှစ်မြှုပ်ထားခဲ့တယ်၊ တာဝန်တွေကိုတောင် လစ်လျူရှုထားခဲ့တယ်။ ဒါပေမဲ့ အမေ့ရောဂါက သက်သာမလာတဲ့အပြင် တကယ်တော့ ပိုတောင် ဆိုးလာခဲ့တယ်။ ကျွန်မ အိမ်မှာ သူနဲ့အတူ ရှိနေခဲ့ရင် သူ ဒီလောက် နေမကောင်း ဖြစ်မှာမဟုတ်ဘူးလို့တောင် ကျွန်မ တွေးခဲ့မိတယ်။ ဒါက မယုံကြည်သူတွေရဲ့ အမြင် မဟုတ်ဘူးလား။ ဘုရားသခင်ရဲ့ နှုတ်ကပတ်တော်က ဒီလိုပြောထားတာကို ကျွန်မ ဖတ်ရတယ်။ “သင် မည်သည့်အရာကို လုပ်ဆောင်သည်ဖြစ်စေ၊ မည်သည့်အရာကို စဉ်းစားသည်ဖြစ်စေ၊ မည်သည့်အရာကို စီစဉ်သည်ဖြစ်စေ၊ ထိုအရာများသည် အရေးမကြီးပေ။ အရေးကြီးသည့်အရာမှာ ဖန်ဆင်းခံအားလုံးက ဘုရားသခင်၏ လက်ထဲတွင်ရှိသည်ကို သင် နားလည်နိုင်ကာ အမှန်တကယ် ယုံကြည်နိုင်ခြင်း ရှိမရှိဖြစ်သည်။ မိဘအချို့သည် ကြီးမားပြီး ကြီးပွားချမ်းသာသော မိသားစုတစ်စုနှင့်ဆိုင်သည့် အိမ်တွင်း အတိသုခနှင့် ပျော်ရွှင်မှုကို မွေ့လျော်ခံစားနိုင်ရန် ထိုကောင်းချီးနှင့် ကံကြမ္မာရှိကြသည်။ ဤသည်မှာ ဘုရားသခင်၏ အချုပ်အခြာအာဏာဖြစ်ပြီး ၎င်းတို့ကို ဘုရားသခင်ပေးသည့် ကောင်းချီးတစ်ခု ဖြစ်သည်။ မိဘအချို့သည် ဤကံကြမ္မာမရှိကြချေ။ ၎င်းတို့အတွက် ဘုရားသခင်က ဤအရာကို မစီစဉ်ပေးခဲ့ပေ။ ပျော်ရွှင်သည့် မိသားစုတစ်စု ရှိခြင်းကို မွေ့လျော်ခံစားရန်၊ သို့မဟုတ် မိမိတို့ သားသမီးများက မိမိတို့နံဘေးတွင်ရှိနေခြင်းကို မွေ့လျော်ခံစားရန် ကောင်းချီးခံစားရခြင်း မရှိကြပေ။ ဤသည်မှာ ဘုရားသခင်၏ စီစဉ်ညွှန်ကြားမှုဖြစ်ပြီး လူတို့က ဤအရာကို အတင်းအကျပ်ပြု၍မရပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားလက်တွေ့ကျမှု ဆိုသည်မှာ အဘယ်နည်း။) သားသမီးတွေ အနားမှာမရှိဘဲ အိုမင်းသွားရတဲ့ မိဘတွေ ဘယ်လောက်များများ ရှိလဲဆိုတာ ကျွန်မ တွေးမိတယ်။ ဒါက သူတို့ရဲ့ ကံကြမ္မာပါပဲ။ မိဘတွေကို ဆက်ဆံတဲ့နေရာမှာ ဘုရားသခင်ရဲ့ အချုပ်အခြာအာဏာနဲ့ စီစဉ်ထားရှိမှုကို ကျွန်မ ကျိုးနွံနာခံရမယ်၊ အခြေအနေအပေါ်မှာ ကျွန်မရဲ့ ကိုယ်ပိုင်ဆန္ဒကို အတင်းပုံချဖို့ ကြိုးစားလို့ မရဘူး။ အမေ ငယ်ငယ်တုန်းက နှလုံးသွေးကြောကျဉ်းရောဂါ ရှိတယ်လို့ စစ်ဆေးတွေ့ရှိခဲ့ပေမယ့် ပိုက်ဆံရဖို့ သူ ဆက်ပြီး ကြိုးစားအလုပ်လုပ်ခဲ့တယ်၊ ကျန်းမာရေးကို လုံးဝ ဂရုမစိုက်ခဲ့ဘူးဆိုတာ ကျွန်မ သတိရတယ်။ ဘုရားသခင်ကို တွေ့ပြီးတဲ့နောက်မှာ သမ္မာတရားကို လိုက်စားတာနဲ့ တာဝန်တွေကို ကောင်းကောင်းထမ်းဆောင်တာက အရေးအကြီးဆုံး အရာတွေပဲဆိုတာ သူ နားလည်လာတယ်၊ မှန်ကန်တဲ့ အသက်တာ ပန်းတိုင်နဲ့အတူ အရင်ကလို အရိုးကြေမွမတတ် အလုပ်လုပ်တာကို ရပ်လိုက်တော့ သူ့ကျန်းမာရေး တဖြည်းဖြည်း ကောင်းလာခဲ့တယ်။ သူ ဒီအချိန်အထိ အသက်ရှင်နေနိုင်တာကိုက ဘုရားသခင်ရဲ့ ကျေးဇူးတော်တစ်ခု ဖြစ်နေပြီ။ အခု မိဘတွေ အိုမင်းလာပြီ၊ ကျွန်မ သူတို့ကို မပြုစုနိုင်ရင်တောင်မှ အဒေါ်တွေနဲ့ ဦးလေးတွေက သူတို့ကို သွားကြည့်ပြီး သူတို့ရဲ့ ရုပ်ပိုင်းဆိုင်ရာ လိုအပ်ချက်တွေကို ကောင်းကောင်း ဂရုစိုက်ပေးကြမှာပါ။ ဒါက ဘုရားသခင်ရဲ့ အချုပ်အခြာအာဏာကြောင့် မဟုတ်ဘူးလား။ အဲဒါတွေကို တွေးမိလိုက်တော့ ကျွန်မရင်ထဲမှာ နာကျင်တာ သက်သာသွားပြီး အပြင်ထွက် တာဝန်ထမ်းဆောင်ဖို့ ဆန္ဒရှိလာခဲ့တယ်။ နှစ်လလောက်ကြာတော့ အဖေ့ဆီက စာတစ်စောင် ကျွန်မ ရခဲ့တယ်၊ အမေ့ကျန်းမာရေး အများကြီး သက်သာလာပြီတဲ့။ သူ အခု ချက်ပြုတ်နိုင်ပြီ၊ ဈေးဝယ်ထွက်နိုင်ပြီ၊ တကယ်ကို ကောင်းကောင်း ပြန်ကျန်းမာလာနေပြီလို့ အဖေက ပြောတယ်။

၂၀၂၁ ခုနှစ် ဇွန်လက တစ်နေ့မှာ အသင်းတော်ဆီကနေ စာတစ်စောင် ကျွန်မ ရခဲ့တယ်၊ မောင်လေးက အဆင်းနီတဲ့ နဂါးကြီးရဲ့ နောက်ယောင်ခံလိုက်ပြီး စောင့်ကြည့်တာကို ခံခဲ့ရတယ်၊ သူ အိမ်ပြန်ရောက်ပြီး မကြာခင်မှာပဲ ရဲတွေက မိဘနှစ်ပါးစလုံးနဲ့ မောင်လေးကို ဖမ်းသွားကြတယ်၊ ပြီးတော့ ကျွန်မ ဘယ်မှာရှိလဲ ဆိုတာကိုလည်း မေးမြန်းခဲ့ကြတယ်တဲ့။ အိမ်မပြန်ဖို့ အသင်းတော်က စာထဲမှာ ကျွန်မကို သတိပေးထားတယ်။ ဒီစာကို ရပြီးတဲ့နောက် မိဘတွေရဲ့ ကျန်းမာရေးအတွက် ကျွန်မ ပိုပြီးတော့တောင် စိတ်ပူလာတယ်။ အမေက ကျန်းမာရေး ပြဿနာတွေ ရှိပြီးသား၊ ကြောက်ရွံ့မှုနဲ့ စိုးရိမ်ပူပန်မှုတွေကို သူ ခံနိုင်ရည်ရှိမှာ မဟုတ်ဘူး။ အဖေ့နှလုံးကလည်း မကောင်းဘူး၊ ဒါကြောင့် ရဲတွေရဲ့ ခြိမ်းခြောက်မှုတွေကို သူ ခံနိုင်ပါ့မလားလို့ ကျွန်မ တွေးမိတယ်။ သူသာ ရောဂါထဖောက်ရင် ဘာဖြစ်သွားမလဲ။ ကျွန်မ ပြန်သွားပြီး သူတို့ကို တကယ် တွေ့ချင်ပေမယ့် ရဲတွေက ကျွန်မကို လိုက်ဖမ်းနေတုန်းပဲ၊ ကျွန်မသာ ပြန်သွားရင် ထောင်ချောက်ထဲ တည့်တည့်ဝင်သွားသလို ဖြစ်မှာလေ။ ဒါကြောင့် ဘုရားသခင်ဆီ ကျွန်မ ဆုတောင်းလိုက်တယ်၊ ဘယ်လို ဆင်းရဲဒုက္ခမျိုးကိုပဲ သူတို့ ကြုံရပါစေ၊ အသင်းတော်ကို သစ္စာမဖောက်ဘဲ ဘုရားသခင်အတွက် သူတို့ရဲ့ သက်သေခံချက်တွေမှာ ခိုင်ခိုင်မာမာ ရပ်တည်နိုင်ဖို့ သူတို့ရဲ့ ယုံကြည်ခြင်းကို ခိုင်မာအောင် လုပ်ပေးတော်မူပါလို့ တောင်းလျှောက်ခဲ့တယ်။ မိဘတွေက လဝက်လောက် ထိန်းသိမ်းခံရပြီး အဲဒီနောက် ပြန်လွတ်လာခဲ့ပေမယ့် မောင်လေးသတင်းတော့ ဘာမှမကြားရဘူး။ မိဘတွေ ပြန်လွတ်လာပေမယ့် ရဲတွေရဲ့ နှောင့်ယှက်တာကို သူတို့ ခဏခဏ ခံနေရတယ်၊ ကျွန်မကို အမြန်ပြန်လာပြီး လာအဖမ်းခံဖို့ ရဲတွေက ကျွန်မမိဘတွေကိုလည်း ခြိမ်းခြောက်ခဲ့ကြတယ်။ အဲဒီအချိန်တုန်းက ကျွန်မ အားတဲ့အချိန်တိုင်း မိဘတွေကို တွေးမိပြီး သူတို့အတွက် အများကြီး စိတ်ပူခဲ့တယ်။

၂၀၂၂ ခုနှစ် ဒီဇင်ဘာလလောက်မှာ အဖေ နေမကောင်းဖြစ်ပြီး ဆေးရုံတင်လိုက်ရတယ်ဆိုတာ ကျွန်မ သိလိုက်ရတယ်၊ ပြီးတော့ ရွာက ဆွေမျိုးတွေက ကျွန်မကို ပြန်ခေါ်ဖို့ မိဘတွေကို သွေးထိုးနေကြတယ်။ ကျွန်မ စိတ်အနှောင့်အယှက် ပြန်ဖြစ်လာပြီး၊ တွေးမိတယ်၊ “ဆွေမျိုးတွေက ငါ့ကို ကျေးဇူးကန်းတဲ့သူလို့ ခေါ်ကြမှာ သေချာတယ်။ မိဘတွေက ငါ့ကို နှစ်တွေအများကြီး ပြုစုပျိုးထောင်ခဲ့တာ၊ ငါက သူတို့ကို ဘာမှပြန်မပေးဆပ်ရသေးဘူး။ ငါ့မှာ ဘယ်လိုလုပ် အသိစိတ် ရှိတယ်လို့ ပြောလို့ရမှာလဲ” လို့ပေါ့။ အဲဒီအချိန်တုန်းက ကျွန်မက တာဝန်အသစ်တစ်ခု ယူထားခါစဖြစ်ပြီး လုပ်ပုံကိုင်ပုံတွေနဲ့ အကျွမ်းတဝင်မရှိသေးဘူး။ ကျွန်မအလုပ်မှာ အမြဲတမ်း လမ်းလွဲမှုတွေနဲ့ အားနည်းချက်တွေ ရှိနေခဲ့ပေမယ့် ဖြေရှင်းနည်းတွေကို ရှာဖွေတာ၊ ဒါတွေကို ဆင်ခြင်သုံးသပ်တာမျိုး မလုပ်ခဲ့ဘူး။ အဲဒီအစား ကျွန်မအခြေအနေ ဆိုးနေပေမယ့် တာဝန်တွေကို မစွန့်လွှတ်သေးပါဘူးလို့ ခံစားမိပြီး ကိုယ့်အတွက်ကိုယ် ဆင်ခြေတွေတောင် ရှာခဲ့သေးတယ်။ ကျွန်မရဲ့ အခြေအနေ ဘယ်တော့မှ မပြောင်းလဲခဲ့တဲ့အတွက် တာဝန်တွေမှာ ရလဒ်တွေ မထွက်ခဲ့ဘူး၊ နောက်ဆုံးမှာ ကျွန်မ ဖြုတ်ချခံလိုက်ရတယ်။ ဖြုတ်ချခံရပြီးနောက်မှာ မိဘတွေဆီ တကယ်ပဲ အမြန်ဆုံး ပြန်သွားချင်ပေမယ့် ရဲတွေက လိုက်ဖမ်းနေတုန်းဆိုတော့ ပြန်မသွားနိုင်ခဲ့ဘူး။ အဲဒီအချိန်တုန်းက ကျွန်မစိတ်ထဲမှာ အရမ်း နာကျင်နေခဲ့ရတယ်၊ ဒါနဲ့ ဘုရားသခင်ဆီ ကျွန်မ ဆုတောင်းလိုက်တယ်၊ ဒီမှားယွင်းတဲ့ အခြေအနေကနေ လွတ်မြောက်နိုင်ဖို့ ကျွန်မကို ဉာဏ်ပွင့်စေပြီး လမ်းပြတော်မူပါလို့ တောင်းလျှောက်ခဲ့တယ်။ တစ်နေ့မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရပြီး ကျွန်မအခြေအနေ စပြီးပြောင်းလဲလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ထို့ကြောင့် လူတို့နှင့်ပတ်သက်လျှင် သင့်မိဘများက သင့်အား စေ့စပ်စွာ ကြည့်ရှုစောင့်ရှောက်သည်ဖြစ်စေ၊ သင့်အား အလွန်ပင် ဂရုစိုက်သည်ဖြစ်စေ၊ မည်သို့ပင်ဖြစ်စေ ၎င်းတို့သည် ၎င်းတို့၏ တာဝန်နှင့် ဝတ္တရားကို ဖြည့်ဆည်းနေခြင်းသာ ဖြစ်သည်။ ၎င်းတို့က သင့်အား ပျိုးထောင်ပေးသည့် အကြောင်းရင်းက မည်သို့ဖြစ်စေ ၎င်းတို့၏ တာဝန်သာဖြစ်သည်။ ၎င်းတို့က သင့်အားမွေးဖွားခဲ့သောကြောင့် သင့်အတွက် တာဝန်ယူသင့်သည်။ ဤအရာကို အခြေခံကြည့်လျှင် သင့်မိဘများက သင့်အတွက် လုပ်ဆောင်ပေးသောအရာရာတိုင်းကို ကြင်နာခြင်းဟု သတ်မှတ်နိုင်သလော။ မသတ်မှတ်နိုင်သည် မဟုတ်လော။ (ဟုတ်ပါသည်။) သင့်မိဘများက သင့်အပေါ် ၎င်းတို့၏တာဝန်အား ဖြည့်ဆည်းခြင်းသည် ကြင်နာမှုအဖြစ် အကျုံးမဝင်ပေ။ ထို့ကြောင့် ၎င်းတို့က ပန်းပွင့်၊ သို့မဟုတ် အပင်တစ်ပင်အပေါ် ၎င်းတို့၏ တာဝန်ကို ဖြည့်ဆည်းပြီး ရေလောင်းကာ မြေဩဇာကျွေးလျှင် ကြင်နာခြင်းအဖြစ် အကျုံးဝင်သလော။ (အကျုံးမဝင်ပါ။) ယင်းသည် ကြင်နာခြင်းနှင့် ပို၍ပင် အလှမ်းဝေးသည်။ ပန်းများနှင့် အပင်များသည် အပြင်ဘက်တွင် ပို၍ ကောင်းမွန်စွာ ကြီးထွားကြသည်၊ ၎င်းတို့ကို မြေကြီးထဲတွင် စိုက်ပျိုးပြီး လေ၊ နေနှင့် မိုးရေတို့ ရရှိပါက ၎င်းတို့သည် ပို၍ပင် ရှင်သန်ကြီးထွားကြသည်။ ၎င်းတို့သည် အပြင်ဘက်တွင် ကြီးထွားသည့်အပြင် အိမ်တွင်းရှိ ပန်းအိုးတစ်လုံးထဲတွင် စိုက်ပျိုးသည့်အခါ ကောင်းစွာ မကြီးထွားကြ သို့မဟုတ် မဖြစ်ထွန်းကြပေ။ လူတစ်ဦးသည် မည်သို့သော မိသားစုမျိုးတွင် မွေးဖွားလာသည်ဖြစ်စေ ယင်းမှာ ဘုရားသခင်က အမိန့်ဖြင့် ပြဋ္ဌာန်းတော်မူခြင်း ဖြစ်သည်။ သင်သည် အသက်ကို ပိုင်ဆိုင်သောသူတစ်ဦးဖြစ်ပြီး ဘုရားသခင်သည် အသက်တိုင်းအတွက် တာဝန်ယူကာ လူတို့အား အသက်ရှင်သန်နိုင်စေပြီး ဖန်ဆင်းခံအားလုံး လိုက်နာသည့် နိယာမတရားကို လိုက်လျှောက်စေသည်။ လူတစ်ဦးအနေဖြင့် သင်သည် သင်၏ မိဘများက သင့်ကို ပြုစုပျိုးထောင်ခဲ့သည့် ပတ်ဝန်းကျင်တွင် နေထိုင်ခဲ့ရုံသာဖြစ်ပြီး သို့ဖြစ်၍ သင်သည် ထိုပတ်ဝန်းကျင်တွင် ကြီးပြင်းလာခဲ့ရခြင်း ဖြစ်သည်။ သင်သည် ထိုပတ်ဝန်းကျင်တွင် မွေးဖွားခဲ့ရခြင်းမှာ ဘုရားသခင်၏ အမိန့်ဖြင့် ပြဋ္ဌာန်းခြင်းကြောင့် ဖြစ်သည်။ သင်သည် သင်၏ မိဘများ၏ ပြုစုပျိုးထောင်မှုဖြင့် အရွယ်ရောက်လာခဲ့ရခြင်းမှာလည်း ဘုရားသခင်၏ အမိန့်ဖြင့် ပြဋ္ဌာန်းခြင်းကြောင့်ပင် ဖြစ်သည်။ မည်သို့ပင်ဖြစ်စေ သင့်ကို ပြုစုပျိုးထောင်ခြင်းအားဖြင့် သင်၏ မိဘများသည် တာဝန်နှင့် ဝတ္တရားတစ်ခုကို ဖြည့်ဆည်းနေခြင်း ဖြစ်သည်။ သင့်ကို အရွယ်ရောက်သူတစ်ဦးအဖြစ် ပြုစုပျိုးထောင်ခြင်းသည် ၎င်းတို့၏ ဝတ္တရားနှင့် တာဝန်ဖြစ်ပြီး ဤအရာကို ကျေးဇူးတရားဟု ခေါ်ဆို၍မရနိုင်ပေ။ ယင်းကို ကျေးဇူးတရားဟု ခေါ်ဆို၍မရနိုင်သောကြောင့် ဤသည်မှာ သင် ပျော်မွေ့ခံစားသင့်သည့် အရာတစ်ခုဖြစ်သည်ဟု ဆိုနိုင်သလော။ (ဆိုနိုင်ပါသည်။) ဤသည်မှာ သင်ခံစားသင့်သော အခွင့်အရေးတစ်မျိုးဖြစ်သည်။ သင်သည် သင့်မိဘများ၏ ပျိုးထောင်ခြင်းကို ခံရသင့်သည်။ အဘယ်ကြောင့်ဆိုသော် လူကြီးဘဝသို့ သင်မရောက်ခင်တွင် သင်ပါဝင်သော အခန်းကဏ္ဍသည် လူလားမြောက်အောင် ကျွေးမွေးသုတ်သင်ခြင်းခံရသော သားသမီးတစ်ယောက်၏ အခန်းကဏ္ဍ ဖြစ်သောကြောင့် ဖြစ်သည်။ ထို့ကြောင့် သင့်မိဘများသည် သင့်အပေါ် တာဝန်တစ်မျိုးကို ဖြည့်ဆည်းနေခြင်းသာဖြစ်ပြီး သင်က လက်ခံရရှိနေခြင်းသာ ဖြစ်သည်။ သို့သော် သင်သည် အသေအချာပင် ၎င်းတို့ထံမှ ကျေးဇူး၊ သို့မဟုတ် ကြင်နာမှုကို လက်ခံရရှိနေခြင်းမဟုတ်ပေ။ မည်သည့်သက်ရှိသတ္တဝါမဆိုအတွက် သားသမီးများအား မွေးဖွားခြင်း၊ ကြည့်ရှုစောင့်ရှောက်ခြင်း၊ မျိုးပွားခြင်း၊ နောက်မျိုးဆက်ကို ပျိုးထောင်ခြင်းတို့သည် တာဝန်အမျိုးအစားတစ်ခုဖြစ်သည်။ ဥပမာ ငှက်၊ နွား၊ သိုး၊ နှင့် ကျားတို့သည်ပင် မျိုးပွားပြီးနောက်တွင် ၎င်းတို့၏ သားသမီးများကို ကြည့်ရှုစောင့်ရှောက်ရသည်။ မိမိတို့၏ သားသမီးကို ပျိုးထောင်မပေးသော သက်ရှိသတ္တဝါမရှိပေ။ ခြွင်းချက်အချို့ရှိဖို့ ဖြစ်နိုင်သည်။ သို့သော် များစွာမရှိပေ။ ဤသည်မှာ သက်ရှိသတ္တဝါများ၏ ဖြစ်တည်မှုတွင် သဘာဝဖြစ်ရပ်တစ်ခု ဖြစ်သည်။ ယင်းသည် သက်ရှိသတ္တဝါများ၏ ပင်ကိုဗီဇစိတ် ဖြစ်သည်။ ယင်းကို ကြင်နာခြင်းအဖြစ် မမှတ်ယူနိုင်ပေ။ ၎င်းတို့သည် တိရစ္ဆာန်များအတွက်၊ လူသားမျိုးနွယ်အတွက် ဖန်ဆင်းရှင်က ပြင်ဆင်ပေးသော ဥပဒေအား လိုက်နာခြင်းသာ ဖြစ်သည်။ ထို့ကြောင့် သင့်မိဘများက သင့်အား ပျိုးထောင်ခြင်းသည် ကြင်နာခြင်းအမျိုးအစားတစ်ခု မဟုတ်ပေ။ ဤအရာကို အခြေခံလျှင် သင့်မိဘများသည် သင်၏ ကြွေးရှင်များမဟုတ်ဟု ဆိုနိုင်သည်။ ၎င်းတို့သည် သင့်အပေါ် ၎င်းတို့၏ တာဝန်ကို ဖြည့်ဆည်းနေခြင်းဖြစ်သည်။ ၎င်းတို့က သင့်အပေါ် မည်မျှအားထုတ်ပြီး ငွေကို သုံးစွဲပါစေ ၎င်းတို့က သင့်အား နစ်နာကြေးပေးရန် မတောင်းဆိုသင့်ပေ။ အဘယ်ကြောင့်ဆိုသော် ဤသည်မှာ မိဘများအနေဖြင့် ၎င်းတို့၏ တာဝန်ဖြစ်သောကြောင့် ဖြစ်သည်။ ယင်းသည် တာဝန်နှင့် ဝတ္တရားတစ်ခုဖြစ်သောကြောင့် အခမဲ့ဖြစ်သင့်သည်။ နစ်နာကြေးပေးရန် မတောင်းဆိုသင့်ပေ။ သင့်အား ပျိုးထောင်ပေးခြင်းအားဖြင့် သင့်မိဘများက ၎င်းတို့၏ တာဝန်နှင့် ဝတ္တရားကို ဖြည့်ဆည်းပေးနေခြင်းသာဖြစ်သည်။ ဤသည်မှာ အခမဲ့ဖြစ်သင့်သည်။ အပေးအယူ မဖြစ်သင့်ပေ။ ထို့ကြောင့် သင်သည် ၎င်းတို့အား နစ်နာကြေးပေးရန် စိတ်ကူးဖြင့် သင့်မိဘများကို ချဉ်းကပ်ရန်၊ သို့မဟုတ် ၎င်းတို့နှင့် သင်၏ ဆက်ဆံရေးကို ကိုင်တွယ်ရန် မလိုအပ်ပေ။ သင်က ဤအယူအဆအတိုင်း သင့်မိဘများအား တကယ်ကို ဆက်ဆံလျှင်၊ ပြန်လည်ပေးဆပ်လျှင်၊ ၎င်းတို့နှင့် သင်၏ဆက်ဆံရေးအား ကိုင်တွယ်လျှင် ဤသည်မှာ လူသားမဆန်ပေ။ တစ်ချိန်တည်းတွင် ယင်းကြောင့် သင်သည် သင်၏ဇာတိပကတိ ခံစားချက်များ၏ ကန့်သတ်ခြင်းနှင့် ချည်နှောင်ခြင်းကို ခံရဖို့များသည်။ ဤရစ်ပတ်မှုများမှ လွတ်မြောက်ရန် သင့်အတွက် ခက်ခဲလိမ့်မည်။ သင်လမ်းပင်ပျောက်နိုင်သည့် အတိုင်းအတာအထိ ဖြစ်သည်။ သင့်မိဘများက သင်၏ ကြွေးရှင်များမဟုတ်။ ထို့ကြောင့် ၎င်းတို့၏ မျှော်မှန်းချက်များအားလုံးကို အကောင်အထည်ဖော်ရန် သင့်၌ ဝတ္တရားမရှိပေ။ သင်သည် ၎င်းတို့၏ မျှော်မှန်းချက်များအတွက် ဒကာခံရန် ဝတ္တရားမရှိပေ။ ဆိုလိုသည်မှာ ၎င်းတို့တွင် ကိုယ့်ကိုယ်ပိုင်မျှော်မှန်းချက်များနှင့်ကိုယ် ရှိနိုင်သည်။ သင့်တွင် ကိုယ်ပိုင်ရွေးချယ်မှုများရှိသည်။ ပြီးလျှင် ဘုရားသခင်က သင့်အတွက် ပြင်ဆင်ပေးသည့် ဘဝလမ်းကြောင်းနှင့် ကံကြမ္မာရှိသည်။ ယင်းတို့သည် သင့်မိဘများနှင့် သက်ဆိုင်ခြင်းမရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားသခင်ရဲ့ နှုတ်ကပတ်တော်ကို ဖတ်ပြီးနောက် ကျွန်မ နားလည်လိုက်တာက မျိုးပွားတဲ့ ဘယ်မျိုးစိတ်မဆို သူ့ရဲ့ မျိုးဆက်သစ်ကို ပြုစုပျိုးထောင်ပြီး စောင့်ရှောက်ဖို့ တတ်နိုင်တာအကုန်လုံးကို လုပ်ဆောင်ကြတယ် ဆိုတာပါပဲ။ ဒါဟာ သက်ရှိသတ္တဝါအားလုံးအတွက် ဘုရားသခင် သတ်မှတ်ပေးထားတဲ့ နိယာမနဲ့ စည်းမျဉ်းတစ်ခုပါ။ ဒါဟာ တာဝန်နဲ့ ဝတ္တရားတစ်မျိုးပါပဲ၊ ဒါပေမဲ့ ဒါကို ကျေးဇူးတရားလို့ သတ်မှတ်လို့မရဘူး။ တိရစ္ဆာန်လောကမှာလိုပေါ့၊ ကြမ်းကြုတ်တဲ့ ကျားပဲဖြစ်ဖြစ်၊ ခြင်္သေ့ပဲဖြစ်ဖြစ်၊ ဒါမှမဟုတ် နူးညံ့တဲ့ သမင်ပဲဖြစ်ဖြစ်၊ တောဆိတ်ပဲဖြစ်ဖြစ်၊ သူတို့အားလုံးက မျိုးပွားပြီးတဲ့နောက် သားပေါက်လေးတွေအတွက် အစာရှာပေးကြတယ်၊ ပြုစုပျိုးထောင်ကြတယ်၊ သားပေါက်လေးတွေ အချိန်မှန် စားရဖို့အတွက် တစ်ခါတလေ သူတို့ကိုယ်တိုင် အငတ်ခံကြတယ်၊ သားပေါက်လေးတွေ အမှီအခိုကင်းကင်း ရှင်သန်နိုင်တဲ့အထိပေါ့။ ဒါက မွေးရာပါဗီဇပါပဲ။ အိမ်မှာမွေးထားတဲ့ ကြက်တွေကိုလည်း ကျွန်မ တွေးမိတယ်။ ကြက်မက သားပေါက်ပြီးနောက် ကြက်ပေါက်လေးတွေကို အမြဲတမ်း ကာကွယ်စောင့်ရှောက်တယ်၊ အစာရှာတဲ့အခါ ကြက်ပေါက်လေးတွေကို အရင် ကျွေးတယ်။ အန္တရာယ်ရှိတဲ့အခါ ကြက်မက ရှေ့ကနေ ထွက်တယ်၊ မိုးရွာတဲ့အခါ၊ ဒါမှမဟုတ် နေပူပြီး ခိုလှုံစရာ တစ်နေရာမှမရှိတဲ့အခါ ကြက်မက အနာခံပြီး ကြက်ပေါက်လေးတွေကို သူ့အတောင်ပံအောက်မှာ ခိုလှုံခွင့်ပေးတယ်။ ကြက်ပေါက်လေးတွေ ကြီးလာပြီး ကိုယ့်ဘာသာ ရှင်သန်နိုင်တဲ့အခါ သဘာဝအလျောက် ကြက်မဆီကနေ ထွက်သွားကြတယ်၊ အဲဒီအခါ ကြက်မက သူ့တာဝန်ကို ကျေပွန်သွားပြီပေါ့။ သားသမီးတွေကို ကျွေးမွေးစောင့်ရှောက်တာဟာ တိရစ္ဆာန်တွေရော၊ လူတွေအတွက်ပါ ဘုရားသခင် သတ်မှတ်ပေးထားတဲ့ ရှင်သန်ရပ်တည်ရေး နိယာမတစ်ခု ဖြစ်တယ်ဆိုတာနဲ့ ဒါဟာ တာဝန်နဲ့ ဝတ္တရားတစ်ခုဖြစ်တယ်ဆိုတာ ကျွန်မ မြင်လိုက်ရတယ်။ ဒါဟာ ကိုယ်ကျိုးမငဲ့တာဖြစ်ပြီး ဘာပြန်ပေးဆပ်မှုမှ မလိုအပ်ပါဘူး။ ဒီအရာတွေကို ကျွန်မ သဘောပေါက်လိုက်တဲ့အခါ မိဘတွေကို အကြွေးတင်နေတယ်လို့ အမြဲတမ်း ခံစားရတဲ့ ဝန်ထုပ်ဝန်ပိုးကြီး ကျွန်မရင်ထဲကနေ ရုတ်တရက် လျော့ပါးသွားတယ်။ မိဘတွေ ကျွန်မကို ပြုစုပျိုးထောင်ခဲ့တာကို ကျေးဇူးတရားလို့ ကျွန်မ အမြဲ ရှုမြင်ခဲ့တယ်၊ ဒါဟာ တစ်သက်လုံး ပြန်ဆပ်ရမယ့် အကြွေးတစ်ခုလို့ ခံစားခဲ့ရတာ။ ဒါက ကျွန်မကို အရမ်း လေးလံစေခဲ့ပြီး မောပန်းနွမ်းနယ်မှုနဲ့ နာကျင်မှုတွေကို ဖြစ်စေခဲ့တယ်။ ဘုရားသခင်ရဲ့ နှုတ်ကပတ်တော်ကို ဖတ်ပြီးတဲ့နောက် ကျွန်မရင်ထဲမှာ လွတ်မြောက်မှု ခံစားချက်ကို ခံစားလိုက်ရတယ်။ မိဘတွေ ကျွန်မကို ပြုစုပျိုးထောင်တာက သူတို့တာဝန်ပါ။ အဲဒါကို ကျေးဇူးတရားလို့ သတ်မှတ်လို့မရသလို ပြန်ဆပ်စရာလည်း မလိုပါဘူး။ နောက်ပြီးတော့ မိဘတွေက ကျွန်မကို ပြုစုပြီး ကျွေးမွေးစောင့်ရှောက်ရုံသက်သက် လုပ်ပေးခဲ့တာ၊ ကျွန်မကို အသက် တကယ်ပေးတာက ဘုရားသခင်ပါ။ ဘုရားသခင်သာ ကျွန်မကို အသက်မပေးခဲ့ရင် ကျွန်မ အသက်ရှင်ခဲ့မှာ မဟုတ်ဘူး။ ငယ်ငယ်တုန်းက ကျွန်မ ကိုယ်ခံအားနည်းခဲ့တာကို ပြန်တွေးမိတယ်။ ကျွန်မ ခဏခဏ အအေးမိပြီး ဖျားတယ်၊ အဆုတ်ရောင်ရောဂါတောင် ဖြစ်ခဲ့ဖူးတယ်။ ထပ်ပြီး အအေးမမိအောင် ဂရုစိုက်ပါ၊ နောက်တစ်ခါ ထပ်ဖျားရင် တီဘီရောဂါ ဖြစ်သွားနိုင်တယ်လို့ ဆရာဝန်က မိဘတွေကို ပြောတယ်၊ ဒါပေမဲ့ မိဘတွေက ဘာမှမတတ်နိုင်ကြဘူး။ ဒါပေမဲ့ ထူးဆန်းတာက အဲဒီနောက်ပိုင်း ကျွန်မ အအေးမိရုံလောက်ပဲ ဖြစ်ပြီး ဘယ်တော့မှ ထပ်မဖျားတော့ဘူး။ မိဘတွေက အံ့သြလို့မဆုံး ဖြစ်ခဲ့ကြတယ်။ တဖြည်းဖြည်းနဲ့ ကျွန်မကျန်းမာရေး နည်းနည်း ကောင်းလာပြီး ကိုယ်ခံအား ကောင်းလာတယ်။ ဘုရားသခင်ရဲ့ ပြုစုစောင့်ရှောက်မှုနဲ့ ကာကွယ်မှုသာ မရှိရင် မိဘတွေ ကျွန်မကို အကောင်းဆုံး ပြုစုစောင့်ရှောက်ရင်တောင်မှ ကျွန်မ ကျန်းမာချင်မှ ကျန်းမာနေဦးမှာ။ ကျွန်မကို အရာအားလုံး ပေးထားတာ ဘုရားသခင်ပါ၊ ပြီးတော့ ကျွန်မ ပြန်ပေးဆပ်သင့်တာက ကိုယ်တော်ပါပဲ။ ဒါပေမဲ့ ကျွန်မက ကျေးဇူးတင်ဖို့ ပျက်ကွက်ရုံတင်မကဘူး၊ မိဘတွေကို မပြုစုနိုင်လို့ဆိုပြီး ဘုရားသခင်ကို ဆန့်ကျင်ပြီး ပြန်အာခံတာလည်း လုပ်ခဲ့တယ်။ ကျွန်မမှာ ဘုရားသခင်ကို ကျိုးနွံနာခံတဲ့စိတ်နှလုံး လုံးဝ မရှိခဲ့ဘူး။ ကျွန်မ တကယ်ပဲ ပုန်ကန်တတ်ခဲ့တာပဲ။

နောက်ပိုင်းမှာ ကျွန်မ ကိုယ့်ဘာသာကိုယ် မေးမိတယ်၊ “တာဝန်တွေ ထမ်းဆောင်တာနဲ့ မိဘတွေကို သိတတ်တာ ပဋိပက္ခဖြစ်လာတဲ့အခါ ငါ ဘယ်လို မှန်မှန်ကန်ကန် လက်တွေ့လုပ်ဆောင်သင့်သလဲ” လို့ပေါ့။ ဒီကိစ္စနဲ့ပတ်သက်တဲ့ လက်တွေ့လုပ်ဆောင်ခြင်း စည်းမျဉ်းတွေကို နားလည်အောင် ကူညီပေးတဲ့ ဘုရားသခင်ရဲ့ နှုတ်ကပတ်တော် နှစ်ပိုဒ်ကို ကျွန်မ ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အမှန်တွင် မိမိ၏ မိဘများကို ရိုသေစွာပြုခြင်းသည် တာဝန်ဝတ္တရားတစ်မျိုးသာ ဖြစ်ပြီး သမ္မာတရားကို လက်တွေ့လုပ်ဆောင်ခြင်း၏ စံကို မမီပေ။ သမ္မာတရားကို လက်တွေ့လုပ်ဆောင်ခြင်းသည် ဘုရားသခင်ကို ကျိုးနွံနာခံခြင်းဖြစ်သည်။ ဘုရားသခင်ကို ကျိုးနွံနာခံခြင်း၏ သရုပ်သကန်တစ်ခုမှာ ဘုရားသခင်၏ စေခိုင်းချက်တာဝန်ကို လက်ခံခြင်းဖြစ်ပြီး ဘုရားသခင်၏ နောက်လိုက်များ ဖြစ်သောသူတို့မှာ မိမိတို့တာဝန်များကို လုပ်ဆောင်ရန် အရာရာကို စွန့်လွှတ်သောသူများ ဖြစ်သည်။ အနှစ်ချုပ်လျှင် သင့်ရှေ့တွင် ရှိနေသည့် အရေးအကြီးဆုံးသော အလုပ်မှာ သင်၏ တာဝန်ကို ကောင်းစွာ ထမ်းဆောင်ရန် ဖြစ်သည်။ ယင်းမှာ သမ္မာတရားကို လက်တွေ့လုပ်ဆောင်ခြင်းဖြစ်ပြီး ဘုရားသခင်ကို ကျိုးနွံနာခံခြင်း၏ သရုပ်သကန်တစ်ခု ဖြစ်သည်။ ထို့ကြောင့် ယခု လူတို့ အဓိကအားဖြင့် လက်တွေ့လုပ်ဆောင်သင့်သည့် သမ္မာတရားမှာ အဘယ်နည်း။ (မိမိတာဝန်ကို ထမ်းဆောင်ခြင်း ဖြစ်ပါသည်။) မှန်ပေ၏၊ မိမိတာဝန်ကို သစ္စာစောင့်သိစွာ ထမ်းဆောင်ခြင်းသည် သမ္မာတရားကို လက်တွေ့လုပ်ဆောင်ခြင်း ဖြစ်သည်။ လူတစ်ဦးသည် မိမိတာဝန်ကို ရိုးသားစစ်မှန်စွာ ထမ်းဆောင်ခြင်းမရှိပါက ၎င်းတို့သည် အလုပ်လုပ်ပေးနေခြင်းသာ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၄)) “သင်၏ အသက်ရှင်မှု ပတ်ဝန်းကျင်နှင့် သင့်ကိုယ်သင် တွေ့ရှိရသည့် ဆက်စပ်အခြေအနေပေါ် အခြေခံ၍၊ သင်၏ မိဘများကို ရိုသေစွာပြုခြင်းသည် ဘုရားသခင်၏ စေခိုင်းချက်တာဝန်ကို သင် ပြီးပြည့်စုံစေခြင်းအပြင် သင်၏ တာဝန်ကို ထမ်းဆောင်ခြင်းတို့နှင့် ဆန့်ကျင်ကွဲလွဲမှုမရှိပါက၊ သို့မဟုတ် တစ်နည်းအားဖြင့်၊ သင်၏ မိဘများကို ရိုသေစွာပြုခြင်းသည် သင်၏တာဝန်အပေါ် သင်၏ သစ္စာစောင့်သိသော ဆောင်ရွက်ချက်တို့ကို သက်ရောက်မှုမရှိပါက၊ နှစ်ခုလုံးကို တစ်ချိန်တည်း သင် လက်တွေ့လုပ်ဆောင်နိုင်သည်။ သင့်အနေဖြင့် သင်၏ မိဘများနှင့် အပြင်ပန်းအားဖြင့် ကွဲကွာနေရန် မလိုအပ်သကဲ့သို့၊ ၎င်းတို့ကို အပြင်ပန်းအားဖြင့် စွန့်လွှတ် သို့မဟုတ် ငြင်းပယ်ရန် မလိုအပ်ပေ။ မည်သည့်အခြေအနေတွင် ဤအရာကို ကျင့်သုံးရသနည်း။ (မိမိ၏ မိဘများကို ရိုသေစွာပြုခြင်းသည် မိမိတာဝန်ကို ထမ်းဆောင်ခြင်းနှင့် ဆန့်ကျင်ကွဲလွဲမှု မရှိသည့်အချိန်တွင် ဖြစ်ပါသည်။) မှန်ပေ၏။ တစ်နည်းအားဖြင့်၊ သင်၏ မိဘများသည် ဘုရားသခင်၌ သင်၏ ယုံကြည်မှုကို ဟန့်တားရန် မကြိုးစားသကဲ့သို့၊ ၎င်းတို့သည်လည်း ယုံကြည်သူများဖြစ်ပြီး၊ သင်၏ တာဝန်ကို သစ္စာစောင့်သိစွာ ထမ်းဆောင်ရန်နှင့် ဘုရားသခင်၏ စေခိုင်းချက်တာဝန်ကို ဖြည့်ဆည်းရန် သင့်အား အမှန်တကယ် ထောက်ပံ့ပြီး အားပေးပါက၊ သင်၏ မိဘများနှင့် သင်၏ ဆက်ဆံရေးသည် ပုံမှန် စကားသဘောအရ ဆွေမျိုးများကြား ဇာတိ ပကတိဆက်ဆံရေးတစ်ခုမဟုတ်သကဲ့သို့၊ အသင်းတော်၏ ညီအစ်ကို မောင်နှမများကြား ဆက်ဆံရေးတစ်ခု ဖြစ်သည်။ ဤသို့ဆိုလျှင် ၎င်းတို့ကို အသင်းတော်၏ ညီအစ်ကို မောင်နှမများအဖြစ် ဆက်ဆံခြင်းအပြင်၊ ၎င်းတို့အတွက် သင်၏ သားသမီးဝတ်ဆိုင်ရာ တာဝန်အနည်းငယ်ကိုလည်း ဖြည့်ဆည်းပေးရမည်ဖြစ်သည်။ သင်သည် ၎င်းတို့ကို အပိုထပ်ဆောင်း အလေးထားမှုပြရမည်။ သင်၏ တာဝန်ထမ်းဆောင်မှုကို မထိခိုက်သရွေ့၊ ဆိုလိုသည်မှာ၊ သင်၏ စိတ်နှလုံးသည် ၎င်းတို့၏ ဘောင်ခတ်ခြင်းမခံရသရွေ့၊ ၎င်းတို့ နေကောင်းကျန်းမာခြင်းရှိသလားဆိုသည်ကို မေးရန်နှင့် ၎င်းတို့အတွက် အလေးထားမှု အနည်းငယ် ပြရန် သင်၏ မိဘများကို သင် ဖုန်းခေါ်ဆိုနိုင်သည်။ ၎င်းတို့ကို အနည်းငယ်သော အခက်အခဲများအား သင် ကူညီဖြေရှင်းပေးနိုင်ပြီး၊ ၎င်းတို့၏ ဘဝ ပြဿနာအချို့ကို ကူညီကိုင်တွယ်ပေးနိုင်ကာ ၎င်းတို့၏ အသက်ဝင်ရောက်မှုအရ ၎င်းတို့တွင်ရှိသည့် အခက်အခဲအချို့ကို သင် ကူညီဖြေရှင်းပေးနိုင်သည်။ ဤအရာအားလုံးကို သင် လုပ်ဆောင်နိုင်သည်။ တစ်နည်းအားဖြင့်၊ သင်၏ မိဘများက ဘုရားသခင်၌ သင်၏ ယုံကြည်မှုကို ပိတ်ဆို့ခြင်းမရှိပါက၊ ၎င်းတို့နှင့် ဤဆက်ဆံရေးကို သင် ထိန်းသိမ်းသင့်ပြီး၊ ၎င်းတို့အတွက် သင်၏ တာဝန်များကို ဖြည့်ဆည်းသင့်သည်။ သင်သည် ၎င်းတို့အတွက် အဘယ်ကြောင့် အလေးထားမှု ပြသင့်သနည်း၊ ၎င်းတို့ကို စောင့်ရှောက်ကာ နေကောင်းကျန်းမာခြင်းရှိသလားဆိုသည်ကို မေးမြန်းသင့်သနည်း။ အဘယ်ကြောင့်ဆိုသော် သင်သည် ၎င်းတို့၏ ကလေးဖြစ်သောကြောင့်၊ ၎င်းတို့နှင့် ဤဆက်နွှယ်မှုရှိသည့်အတွက် ဖြစ်၏။ သင့်ထံတွင် အခြားသော တာဝန်အမျိုးအစား ရှိပြီး ၎င်းတို့ကို အနည်းငယ် သာ၍ သာကြောင်းမာကြောင်း သတင်းမေးရမည်ဖြစကာ သာ၍ အကူအညီကို ၎င်းတို့အား ပေးရမည်ဖြစ်သည်။ ထိုအရာက သင်၏ တာဝန်ထမ်းဆောင်မှုကို မထိခိုက်သရွေ့၊ ပြီးလျှင် သင်၏ မိဘများက ဘုရားသခင်၌ သင်၏ ယုံကြည်မှုနှင့် သင်၏ တာဝန် ထမ်းဆောင်မှုတို့ကို မတားဆီး၊ မနှောင့်ယှက်သကဲ့သို့ သင့်ကို ဆွဲလည်းဆွဲမထားသရွေ့၊ ၎င်းတို့အတွက် သင်၏ တာဝန်ကို ဖြည့်ဆည်းခြင်းသည် သဘာဝကျပြီး သင့်တော်ကာ၊ ဤအရာကို သင်၏ အသိစိတ်က သင့်ကို အပြစ်မတင်သည့် အတိုင်းအတာထိ သင် လုပ်ဆောင်ရမည်ဖြစ်သည်။ ဤသည်မှာ သင် ပြည့်မီရမည့် အနိမ့်ဆုံး စံနှုန်း ဖြစ်သည်။ သင့်အခြေအနေများ၏ သက်ရောက်မှုနှင့် အဟန့်အတားများကြောင့် အိမ်တွင်ရှိသော သင်၏ မိဘများကို သင် ရိုသေစွာမပြုနိုင်ပါက၊ ဤစည်းမျဉ်းစည်းကမ်းကို သင် ထိန်းသိမ်းရန် မလိုအပ်ပေ။ သင်သည် ဘုရားသခင်၏ စီစဉ်ညွှန်ကြားမှုများကို ဝန်ခံပြီး၊ သူ၏ အစီအစဉ်များကို ကျိုးနွံနာခံသင့်ကာ သင်၏ မိဘများကို ရိုသေစွာပြုခြင်းအား မရမကလုပ်ဆောင်ရန် မလိုအပ်ပေ။ ဘုရားသခင်က ဤအရာကို ရှုတ်ချပါသလော။ ဘုရားသခင်က ဤအရာကို မရှုတ်ချပေ။ သူသည် လူတို့အား ဤအရာကို အတင်းအဓမ္မ မလုပ်ဆောင်စေပေ။...သင်သည် မိမိ၏ ခံစားမှုများအလယ် အသက်ရှင်နေစဉ် မိမိ၏ မိဘများကို ရိုသေစွာပြုပါက၊ သင်သည် ဘုရားသခင်၏ တာဝန်ပေးစေခိုင်းချက်ကို စွန့်ပစ်ပြီးဖြစ်ကာ ဘုရားသခင်၏ လမ်းခရီးကို လိုက်လျှောက်သည့်သူတစ်ဦး မဟုတ်သောကြောင့်၊ သင်သည် သင်၏ တာဝန်များကို ဖြည့်ဆည်းနေခြင်း မဟုတ်သကဲ့သို့ ဘုရားနှုတ်ကပတ်တော်များကို လိုက်နာစောင့်ထိန်းနေခြင်း မဟုတ်ပေ။ ဤအခြေအနေမျိုးကို သင် ကြုံရသည့်အခါ၊ သင်၏ တာဝန်ကို နှောင့်နှေးမှု မဖြစ်စေပါက၊ သို့မဟုတ် သင့်တာဝန်အပေါ် သစ္စာရှိစွာ ထမ်းဆောင်ခြင်းအား သက်ရောက်မှုမရှိပါက၊ သင်၏ မိဘများကို သားသမီးဝတ်ကို ပြရန်အလို့ငှာ သင် လုပ်ဆောင်နိုင်သည့် အရာအချို့ကို လုပ်ဆောင်နိုင်ပြီး၊ ဖြည့်ဆည်းနိုင်စွမ်းရှိသည့် တာဝန်များကို သင် ဖြည့်ဆည်းနိုင်ပေသည်။ အနှစ်ချုပ်လျှင် ဤသည်မှာ လူ့သဘာဝ အတိုင်းအတာအတွင်းတွင် လူတို့ လုပ်ဆောင်သင့်သည့်အရာဖြစ်ပြီး၊ လုပ်ဆောင်နိုင်စွမ်းရှိသည့် အရာဖြစ်သည်။ သင့် ခံစားမှုများဖြင့် သင် ပိတ်မိနေပြီး၊ ဤအရာက သင့်တာဝန် ထမ်းဆောင်မှုကို ကြန့်ကြာစေပါက၊ ယင်းမှာ ဘုရားသခင်၏ ရည်ရွယ်ချက်များနှင့် လုံးဝ ဆန့်ကျင်ပေသည်။ သင် ထိုသို့လုပ်ဆောင်ဖို့ ဘုရားသခင်က မည်သည့်အခါတွင်မျှ မလိုအပ်ခဲ့ပေ။ သင့်မိဘများအတွက် သင်၏ တာဝန်များကို ဖြည့်ဆည်းရန်သာ ဘုရားသခင် တောင်းဆိုသည်၊ ထိုမျှသာ ဖြစ်သည်။ ယင်းမှာ သားသမီးဝတ် ရှိခြင်းကို ဆိုလိုသောအရာ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၄)) မိဘတွေကို ဆက်ဆံရမယ့် စည်းမျဉ်းတွေကို ဘုရားသခင် ရှင်းရှင်းလင်းလင်း ရှင်းပြထားပါတယ်၊ အထူးသဖြင့် ဘုရားသခင် ပြောထားတဲ့ အချက်ပါ။ “မိမိ၏ မိဘများကို ရိုသေစွာပြုခြင်းသည် တာဝန်ဝတ္တရားတစ်မျိုးသာ ဖြစ်ပြီး သမ္မာတရားကို လက်တွေ့လုပ်ဆောင်ခြင်း၏ စံကို မမီပေ။ သမ္မာတရားကို လက်တွေ့လုပ်ဆောင်ခြင်းသည် ဘုရားသခင်ကို ကျိုးနွံနာခံခြင်းဖြစ်သည်။ ဘုရားသခင်ကို ကျိုးနွံနာခံခြင်း၏ သရုပ်သကန်တစ်ခုမှာ ဘုရားသခင်၏ စေခိုင်းချက်တာဝန်ကို လက်ခံခြင်းဖြစ်ပြီး ဘုရားသခင်၏ နောက်လိုက်များ ဖြစ်သောသူတို့မှာ မိမိတို့တာဝန်များကို လုပ်ဆောင်ရန် အရာရာကို စွန့်လွှတ်သောသူများ ဖြစ်သည်။” ဖန်ဆင်းခံတစ်ယောက်ရဲ့ တာဝန်ကို ထမ်းဆောင်တာဟာ အရေးအကြီးဆုံး၊ တခြားဘယ်အရာထက်မဆို ပိုအရေးကြီးတယ်ဆိုတာ ဘုရားသခင်ရဲ့ နှုတ်ကပတ်တော်တွေကြောင့် ကျွန်မ သဘောပေါက်သွားတယ်။ ကျွန်မရဲ့ တာဝန်ကို မထိခိုက်သရွေ့ မိဘတွေကို ရိုသေလို့ရပါတယ်၊ ဒါပေမဲ့ မိဘတွေကို ကျွန်မ ဘယ်လောက်ပဲ ကောင်းကောင်း ရိုသေပါစေ၊ ဒါက သားသမီးတစ်ယောက်အနေနဲ့ ကိုယ့်တာဝန်ကို ဖြည့်ဆည်းရုံသက်သက်ပါပဲ၊ ဒါကို သမ္မာတရားကို လက်တွေ့လုပ်ဆောင်တာလို့ သတ်မှတ်လို့ မရပါဘူး။ မိဘနှစ်ပါးစလုံးက ဘုရားသခင်ကို ယုံကြည်ကြပြီး ကျွန်မရဲ့ တာဝန်ထမ်းဆောင်တာကို ထောက်ပံ့ပေးကြတယ်၊ သူတို့အပေါ် ကျွန်မရဲ့ စိုးရိမ်မှုနဲ့ ချစ်ခင်တွယ်တာမှုတွေက လူ့သဘာဝနဲ့ အသိစိတ်ရဲ့ ဘောင်အတွင်းမှာ ရှိပါတယ်။ သင့်တော်တဲ့ အခြေအနေတွေမှာ ကျွန်မ သူတို့ကို တတ်နိုင်သလောက် ဂရုစိုက်သင့်ပါတယ်၊ ကျွန်မ အိမ်ပြန်ရောက်တဲ့အခါ အိမ်မှုကိစ္စတွေကို အတတ်နိုင်ဆုံး ကူလုပ်ပေးသလိုမျိုး၊ မိဘတွေ နေမကောင်းဖြစ်တဲ့အခါမှာလည်း သူတို့အနားမှာနေပြီး ပြုစုစောင့်ရှောက်ပေးသလိုမျိုးပဲပေါ့။ ဒါပေမဲ့ အခြေအနေက ခွင့်မပြုတဲ့အခါ၊ ကျွန်မက ဘုရားသခင်ရဲ့ စီစဉ်ညွှန်ကြားမှုတွေနဲ့ စီစဉ်ထားရှိမှုတွေကို ကျိုးနွံနာခံသင့်ပြီး ကိုယ့်ဆန္ဒအတိုင်း အတင်းမလုပ်သင့်ဘူး။ မိသားစုတွေ၊ မိဘတွေနဲ့ သားသမီးတွေကို စွန့်ခွာပြီး သခင်ယေရှုရဲ့ ဧဝံဂေလိတရားကို သွားရောက်ဟောပြောဖို့ တရုတ်ပြည်ဆီ မိုင်ပေါင်းထောင်ချီ ခရီးနှင်ခဲ့ကြတဲ့ အနောက်တိုင်း သာသနာပြုတွေကို ကျွန်မ တွေးမိတယ်။ သူတို့က သူတို့ရဲ့ မိဘတွေ၊ သားသမီးတွေအကြောင်း မတွေးခဲ့ဘဲ ဘုရားသခင်ရဲ့ တာဝန်ပေးစေခိုင်းချက်ကို ဘယ်လို ဖြည့်ဆည်းရမလဲ၊ လူပိုများများ ဘုရားသခင်ရဲ့ ရွေးနုတ်ခြင်းကို လက်ခံရရှိအောင် ဘယ်လို ကူညီရမလဲ ဆိုတာကိုပဲ တွေးခဲ့ကြတယ်။ သူတို့က ဘုရားသခင်ရဲ့ ရည်ရွယ်ချက်ကို အလေးထားနိုင်ခဲ့ပြီး သူတို့ရဲ့ တာဝန်တွေကို ကောင်းကောင်း ဖြည့်ဆည်းနိုင်ခဲ့ကြတယ်။ ဒါက အသိစိတ်နဲ့ ဆင်ခြင်တုံတရား ရှိတယ်ဆိုတဲ့ အဓိပ္ပာယ်ပါပဲ။ ကျွန်မတို့မိသားစု ဘုရားသခင်ရဲ့ နောက်ဆုံးသောကာလ အလုပ်ကို ဘယ်လို လက်ခံနိုင်ခဲ့လဲ၊ ကယ်တင်ခံရဖို့ အခွင့်အရေး ဘယ်လို ရခဲ့လဲ ဆိုတာကိုလည်း ကျွန်မ တွေးမိတယ်။ ကျွန်မတို့ကို ဧဝံဂေလိတရား ဟောပေးမယ့် ညီအစ်ကိုမောင်နှမတွေသာ မရှိခဲ့ရင်၊ ဘုရားသခင်ရဲ့ ကယ်တင်ခြင်းကို ကျွန်မတို့ ဘယ်လို လက်ခံရရှိနိုင်ခဲ့မှာလဲ။ ကျွန်မသာ ဇာတိပကတိ တွယ်တာမှုနဲ့ပဲ ကျေနပ်ရောင့်ရဲနေပြီး တာဝန်မထမ်းဆောင်ခဲ့ရင်၊ အဲဒီအခါကျရင် ကျွန်မက တကယ်ပဲ တစ်ကိုယ်ကောင်းဆန်ပြီး လူ့သဘာဝ ကင်းမဲ့တဲ့သူ ဖြစ်သွားပြီးတော့ ဘုရားသခင်ရဲ့ ပြစ်တင်ရှုတ်ချတာနဲ့ စက်ဆုပ်ရွံရှာတာကို ခံရမှာပဲ။

နောက်ပိုင်းမှာ ကျွန်မစိတ်နှလုံးကို ပိုပြီးတော့တောင် လင်းစေခဲ့တဲ့ ဘုရားသခင်ရဲ့ နှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့တယ်။ ဘုရားသခင်က ပြောသည် “မိဘတို့နှင့် ဆက်ဆံရေးသည် တစ်စုံတစ်ဦးအတွက် စိတ်ခံစားမှုအရ ကိုင်တွယ်ရန် အခက်ခဲဆုံးဖြစ်သော်လည်း အမှန်တွင် လုံးဝ ကိုင်တွယ်၍ မရနိုင်သည့်အရာ မဟုတ်ပေ။ သမ္မာတရားကို သိနားလည်သည့် အခြေခံအကြောင်းရင်းဖြင့်သာ လူတို့သည် ဤကိစ္စရပ်ကို မှန်ကန်စွာနှင့် အကျိုးသင့်အကြောင်းသင့် သဘောထားနိုင်ပေသည်။ စိတ်ခံစားချက်များ၏ ရှုထောင့်အမြင်မှ အစမပြုနှင့်၊ ပြီးလျှင် လောကီလူတို့၏ ထိုးထွင်းအမြင်များ သို့မဟုတ် ရှုထောင့်အမြင်များမှ အစမပြုနှင့်။ ထိုအစား သင်၏ မိဘများကို ဘုရားနှုတ်ကပတ်တော်များအတိုင်း သင့်တင့်လျောက်ပတ်သည့် ပုံစံဖြင့် ဆက်ဆံလော့။ မိဘများက မည်သည့် အခန်းကဏ္ဍကို အမှန်တကယ် ဆောင်ရွက်ကြသနည်း၊ သားသမီးများသည် ၎င်းတို့၏ မိဘများအတွက် အမှန်တကယ် အဘယ်အရေးပါမှု ရှိသနည်း၊ သားသမီးများက မိမိတို့၏ မိဘများအပေါ် မည်သည့် သဘောထား ရှိသင့်ပြီး မိဘများနှင့် သားသမီးများကြား ဆက်ဆံရေးကို လူတို့အနေဖြင့် မည်သို့ ကိုင်တွယ်ပြီး ဖြေရှင်းသင့်သနည်း။ လူတို့သည် ဤအရာများကို စိတ်ခံစားချက်များပေါ် အခြေခံ၍ မရှုမြင်သင့်သကဲ့သို့ မှားယွင်းသည့် စိတ်ကူးတစ်ခုခု သို့မဟုတ် ရေပန်းစားသော ခံယူချက်တစ်ခုခုဖြင့် လွှမ်းမိုးမခံရသင့်ပေ။ ယင်းတို့ကို ဘုရားနှုတ်ကပတ်တော်များပေါ် အခြေခံ၍ မှန်ကန်စွာ ချဉ်းကပ်သင့်ပေသည်။ သင်သည် ဘုရားသခင် စီမံထားသည့် ပတ်ဝန်းကျင်တွင် သင်၏ မိဘများအတွက် သင်၏ တာဝန်များထဲမှ တစ်ခုခုကို ဖြည့်ဆည်းရန် ပျက်ကွက်လျှင်၊ သို့မဟုတ် ၎င်းတို့၏ ဘဝများတွင် ကဏ္ဍတစ်ခုတလေကို သင် မည်သို့မျှ ဆောင်ရွက်ခြင်းမရှိလျှင် ယင်းသည် သားသမီးဝတ်ကျေပွန်ခြင်းလော။ သင်သည် လိပ်ပြာသန့်ပါမည်လော။ သင်၏ အိမ်နီးချင်းများ၊ အတန်းဖော်များနှင့် ဆွေမျိုးများအားလုံးက သင့်နောက်ကွယ်တွင် သင့်ကို ဒေါသဖြင့် ပြောဆိုကာ ဝေဖန်ကြလိမ့်မည်။ ၎င်းတို့က ‘သင်၏ မိဘများက သင့်အတွက် များစွာ စွန့်လွှတ်အနစ်နာခံခဲ့သည်၊ သင့်အတွက် အပင်ပန်းခံသည့် အားထုတ်မှုများစွာ ရည်စူးမြှုပ်နှံခဲ့ပြီး သင် ငယ်စဉ်ကတည်းက သင့်အတွက် များစွာ လုပ်ဆောင်ပေးခဲ့ကာ ကျေးဇူးကန်းသည့် ကလေးဖြစ်သည့် သင်သည် ဘေးကင်းလုံခြုံကြောင်းပင် စာလည်းမလာ သတင်းလည်းမကြားဘဲ စုပ်စမြုပ်စပင် မကျန်အောင် ပျောက်သွားသည်။ နှစ်သစ်ကူးအတွက် သင် ပြန်မလာရုံမက သင်၏ မိဘများကို ဖုန်းတစ်ချက်ပင် မဆက်၊ နေကောင်းလားဟူ၍ တစ်ချက်မမေးပါ’ ပြောလျက် သားသမီးဝတ် မကျေပွန်သည့် သားသမီးတစ်ဦးဟု သင့်ကို ခေါ်ကြလိမ့်မည်။ ထိုသို့သော စကားများကို သင် ကြားသည့်အခါတိုင်းတွင် သင်၏ အသိစိတ်က သွေးထွက်ကာ ငိုကြွေးပြီး ရှုတ်ချခံရသည်ဟု သင် ခံစားရသည်။ ‘အို သူတို့ မှန်သည်’ဟူ၍ ဖြစ်သည်။ သင်၏ မျက်နှာသည် ရှက်စိတ်ဖြင့်ပူထူသွားပြီး သင်၏ နှလုံးသားက အပ်များဖြင့် ထိုးဆွခံရသည့်အလား တုန်ယင်သွားသည်။ ဤခံစားချက် အမျိုးအစားများ သင့်တွင် ရှိခဲ့သလော။ (ယခင်က ရှိခဲ့ပါသည်။) သင်သည် သားသမီးဝတ်ကျေပွန်ခြင်းမရှိဟု ပြောရာတွင် အိမ်နီးချင်းများနှင့် သင်၏ ဆွေမျိုးများက မှန်ကန်သလော။ (မမှန်ပါ။ ကျွန်ုပ်သည် သားသမီးဝတ် မကျေပွန်သူ မဟုတ်ပါ။)...ပထမအချက်အနေဖြင့် လူအများစုသည် မိမိတို့၏ တာဝန်များကို ထမ်းဆောင်ရန် နေအိမ်မှ စွန့်ခွာဖို့ ရွေးချယ်ကြသည်။ ယင်းမှာ ဆက်စပ်လွှမ်းခြုံမှုရှိသော အပြင်ပန်း အခြေအနေများကြောင့် တစ်စိတ်တစ်ဒေသဖြစ်ပြီး ထိုအခြေအနေများကြောင့် ၎င်းတို့၏ မိဘများကို စွန့်ခွာရန် လိုအပ်လာခြင်း ဖြစ်၏။ ထိုသူတို့သည် မိမိတို့၏ မိဘများကို စောင့်ရှောက်ပြီး အဖော်ပြုပေးရန် ၎င်းတို့ဘေးတွင် မနေနိုင်ကြပေ။ ထိုသူတို့အနေဖြင့် မိမိတို့ မိဘများကို စွန့်ခွာရန် လိုလိုလားလား ရွေးချယ်ကြခြင်း မဟုတ်ပေ။ ဤသည်မှာ ဓမ္မဓိဋ္ဌာန်ကျသော အကြောင်းပြချက်ဖြစ်သည်။ နောက်တစ်ချက်အနေဖြင့် မိမိ၏ ဆန္ဒအလျောက် ပြောရလျှင် သင်သည် မိမိ၏ မိဘများအပေါ် မိမိ၏ ဝတ္တရားကို ရှောင်ရှားရန်အတွက် သင်၏ တာဝန်များကို သွားရောက် ထမ်းဆောင်ခြင်းမဟုတ်ဘဲ ဘုရားသခင်၏ ခေါ်ဆောင်ခြင်းကြောင့် သင်၏ တာဝန်များကို ထမ်းဆောင်ရန် ထွက်သွားခြင်း ဖြစ်သည်။ ဘုရားသခင်၏ အမှုတော်နှင့် ပူးပေါင်းဆောင်ရွက်ရန်အလို့ငှာ သူ၏ ခေါ်ဆောင်ခြင်းကို လက်ခံရန် အဖန်ဆင်းခံတစ်ဦး၏ တာဝန်များကို ထမ်းဆောင်ရန်အလို့ငှာ သင်၏ မိဘများကို စွန့်ခွာရန်မှလွဲ၍ သင်၌ ရွေးချယ်စရာ မရှိခဲ့ပေ။ ၎င်းတို့ကို အဖော်ပြုပေးပြီး စောင့်ရှောက်ရန် ၎င်းတို့ နံဘေးတွင် သင် မနေနိုင်ပေ။ ဝတ္တရားများကို ရှောင်ရှားရန် ၎င်းတို့ကို သင် စွန့်ခွာခဲ့ခြင်း မဟုတ်၊ မှန်သလော။ သင်၏ ဝတ္တရားများကို ရှောင်ရှားရန် ၎င်းတို့ကို စွန့်ခွာခြင်းနှင့် ဘုရားသခင်၏ ခေါ်ဆောင်ခြင်းကို ပြန်ကြားကာ သင်၏ တာဝန်များကို ထမ်းဆောင်ရန် ၎င်းတို့ကို စွန့်ခွာရခြင်းဟူသည့် ဤအရာများသည် မတူကွဲပြားသည့် သဘာဝနှစ်ခုနှင့် သက်ဆိုင်သည် မဟုတ်လော။ (သက်ဆိုင်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) ဘုရားသခင်ရဲ့ နှုတ်ကပတ်တော်ကို ဖတ်ပြီးတဲ့နောက် ကျွန်မ သဘောပေါက်လိုက်တာက လူတွေနဲ့ အမှုအရာတွေကို သမ္မာတရားနဲ့ ဘုရားသခင်ရဲ့ နှုတ်ကပတ်တော်အတိုင်း ကျွန်မ ရှုမြင်မနေခဲ့ဘူး ဆိုတာပါပဲ၊ ပြီးတော့ ကျွန်မက ရိုးရာယဉ်ကျေးမှုရဲ့ လွှမ်းမိုးတာကို ခံနေရတယ်၊ “သားသမီးဝတ်သည် အရာအားလုံးထက် ပိုပြီး ထိန်းသိမ်းရမည့် သူတော်ကောင်းတရား ဖြစ်၏”၊ “သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်” ဆိုတာတွေကို အပြုသဘောဆောင်တဲ့အရာတွေအဖြစ် သတ်မှတ်နေခဲ့မိတယ်။ တာဝန်ထမ်းဆောင်နေရင်း မိဘတွေကို ပြုစုစောင့်ရှောက်ဖို့ အိမ်မပြန်နိုင်ရင်၊ ကျွန်မက အသိစိတ်နဲ့ လူ့သဘာဝ ကင်းမဲ့နေပြီး လုံးဝ ကျေးဇူးကန်းတဲ့သူ ဖြစ်တယ်လို့ ကျွန်မ ယုံကြည်ခဲ့တာ။ ဆွေမျိုးတွေရဲ့ ဝေဖန်တာကို ခံရတဲ့အခါ ကျွန်မရင်ထဲမှာ အပြစ်ရှိသလို ခံစားချက်တစ်ခု နက်နက်ရှိုင်းရှိုင်း ခံစားခဲ့ရတယ်။ အခုတော့ ကျွန်မ ဒီကိစ္စရဲ့ အနှစ်သာရကို ထွင်းဖောက် မမြင်ခဲ့မှန်း မြင်လိုက်ရပါပြီ။ တကယ်တမ်းကျတော့ မိဘတွေကို ကျွန်မ မပြုစုနိုင်တာက ကျွန်မကို အိမ်ပြန်ခွင့်မပေးတဲ့ စီစီပီရဲ့ ညှဉ်းပန်းနှိပ်စက်မှုကြောင့်ပါ။ ဒါက မိဘကို မသိတတ်တာ မဟုတ်ပါဘူး။ အခြေအနေတွေက ခွင့်ပြုပါလျက်နဲ့ ကိုယ့်အကျိုးစီးပွားကိုပဲ ဂရုစိုက်ပြီး သားသမီးတစ်ယောက်ရဲ့ တာဝန်တွေကို လစ်လျူရှုမယ်ဆိုရင်တော့၊ အဲဒါကမှ တကယ် မရိုသေတာ ဖြစ်မှာပါ။ ကျွန်မမှာ သမ္မာတရား မရှိဘူးဆိုတာနဲ့ အပြုသဘောနဲ့ အပျက်သဘောကို ပိုင်းခြားမသိမြင်နိုင်ဘူးဆိုတာ ကျွန်မ သဘောပေါက်လိုက်တယ်။ ကျွန်မ အရမ်း သနားစရာကောင်းတာပဲ။

အဲဒီနောက် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ပြန်သတိရမိတယ်။ “မည်သည့်တာဝန်ကို ထမ်းဆောင်သည်ဖြစ်စေ ယင်းသည် အသင့်လျော်ဆုံးသောအရာဖြစ်သည်။ လူသားမျိုးနွယ်ကြားတွင် အလှပဆုံး၊ တရားအမျှတဆုံးသောအရာ ဖြစ်သည်။ ဖန်ဆင်းခံများအနေဖြင့် လူတို့သည် မိမိတို့တာဝန်ကို ထမ်းဆောင်သင့်သည်။ ထိုအခါမှသာ ဖန်ဆင်းရှင်၏ အသိအမှတ်ပြုခြင်းကို ၎င်းတို့ ရရှိနိုင်သည်။ ဖန်ဆင်းခံတို့သည် ဖန်ဆင်းရှင်၏ စိုးမိုးမှုအောက်တွင် အသက်ရှင်ပြီး ဘုရားသခင် ပံ့ပိုးသည့်အရာအားလုံးနှင့် ဘုရားသခင်ဆီကလာသည့် အရာရာတိုင်းကို ၎င်းတို့ လက်ခံသည်။ ထို့ကြောင့် ၎င်းတို့၏ တာဝန်ဝတ္တရားများကို ထမ်းဆောင်သင့်သည်။ ဤသည်မှာ လုံးဝ သဘာဝကျပြီး ကျိုးကြောင်းခိုင်လုံမျှတသည်။ ဘုရားသခင်က အမိန့်ဖြင့်ပြဋ္ဌာန်းခဲ့ခြင်း ဖြစ်သည်။ လူတို့အတွက် ဖန်ဆင်းခံတစ်ယောက်၏ တာဝန်ကို ထမ်းဆောင်ခြင်းသည် ဤလူ့ကမ္ဘာတွင် နေထိုင်စဉ် လုပ်ဆောင်သည့် မည်သည့်အရာမဆိုထက် ပို၍တရားမျှတသည်၊ လှပသည်၊ မြင့်မြတ်သည်ကို ဤအရာမှ မြင်နိုင်သည်။ လူသားမျိုးနွယ်အကြားတွင် ဖန်ဆင်းခံတစ်ဦး၏ တာဝန်ကို ထမ်းဆောင်ခြင်းထက် ပို၍ အဓိပ္ပာယ်ရှိသော သို့မဟုတ် တန်ဖိုးရှိသောအရာ တစ်စုံတစ်ရာ မရှိပေ၊ ထို့ပြင် ဖန်ဆင်းခံလူသားတစ်ဦး၏ အသက်တာအတွက် ပိုကြီးမြတ်သော အဓိပ္ပာယ်နှင့် တန်ဖိုးကို ဆောင်ကြဉ်းပေးသည့်အရာလည်း တစ်ခုမျှ မရှိချေ။ ကမ္ဘာမြေပေါ်တွင် ဖန်ဆင်းခံတစ်ယောက်၏ တာဝန်ကို အမှန်တကယ်၊ ရိုးသားစွာ ထမ်းဆောင်သော လူအုပ်စုသာလျှင် ဖန်ဆင်းရှင်ကို ကျိုးနွံနာခံသောသူများဖြစ်သည်။ ဤအုပ်စုသည် လောကီ၌ ရေပန်းစားသောအရာများနောက်သို့ မလိုက်ပေ။ ၎င်းတို့သည် ဘုရားသခင်၏ ခေါင်းဆောင်မှုနှင့် လမ်းပြမှုကို ကျိုးနွံနာခံသည်။ ဖန်ဆင်းရှင်၏ နှုတ်ကပတ်တော်များကိုသာ နားထောင်သည်။ ဖန်ဆင်းရှင် ဖော်ပြသော သမ္မာတရားများကို လက်ခံသည်။ ဖန်ဆင်းရှင်၏ နှုတ်ကပတ်တော်များအတိုင်း အသက်ရှင်သည်။ ဤသည်မှာ အမှန်ကန်ဆုံး၊ အထူးကဲဆုံးသော သက်သေခံချက်ဖြစ်သည်။ ဤသည်မှာ ဘုရားသခင်အပေါ် ယုံကြည်ခြင်း၏ အကောင်းဆုံး သက်သေခံချက် ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) ဘုရားသခင်ရဲ့ နှုတ်ကပတ်တော်တွေကို တွေးဆကြည့်လိုက်တော့ ကျွန်မစိတ်နှလုံး အများကြီး ပိုလင်းလာတယ်၊ ပြီးတော့ တာဝန်တွေကို ထမ်းဆောင်တာဟာ ဖန်ဆင်းခံတွေရဲ့ အမြင့်ဆုံး ဝတ္တရား ဖြစ်တယ်ဆိုတာ၊ ကျွန်မတို့ လုပ်နိုင်တဲ့ တခြားဘယ်အရာထက်မဆို ပိုအရေးကြီးတယ်ဆိုတာ ကျွန်မ နားလည်လိုက်တယ်။ တာဝန်တွေ ထမ်းဆောင်ခြင်းမှာပဲ ကျွန်မတို့ အသက်ရှင်ခြင်းရဲ့ တန်ဖိုးနဲ့ အဓိပ္ပာယ် ရှိတာပါ။ အဲဒါကို သဘောပေါက်လိုက်တော့ ဘုရားသခင်ကို အကြွေးတင်နေသလို ကျွန်မ ခံစားလိုက်ရတယ်။ ကျွန်မရဲ့ တာဝန်တွေကို လုံ့လဝီရိယရှိရှိ ထမ်းဆောင်ရမယ်၊ ပြီးတော့ ရိုးရာယဉ်ကျေးမှုရဲ့ ချည်နှောင်တာကို ကျွန်မ ဆက်ခံနေလို့ မဖြစ်တော့ဘူး။ ဆွေမျိုးတွေက ကျွန်မကို ဘယ်လိုပဲ ဝေဖန်ပါစေ၊ ကျွန်မရဲ့ တာဝန်တွေကိုပဲ ဦးစားပေးရမယ်။ မိဘတွေရဲ့ ကံကြမ္မာတွေကို ဘုရားသခင်က ဟိုးအရင်ကတည်းက စီစဉ်ထားပြီးသားဆိုတာ ကျွန်မ နားလည်လိုက်တယ်၊ ကျွန်မ သူတို့အနားမှာ မရှိရင်တောင် ဆွေမျိုးတွေက သူတို့ကို ကူညီပြုစုပေးမှာပါ၊ တစ်ခါတလေ ညီအစ်ကိုမောင်နှမတွေက သူတို့ကို လာကြည့်ပေးမှာပဲ။ မိဘတွေမှာလည်း ရောဂါဝေဒနာနဲ့ အဆင်းနီတဲ့ နဂါးကြီးရဲ့ ညှဉ်းပန်းနှိပ်စက်မှုကို ရင်ဆိုင်ရာမှာ သင်ယူစရာ သင်ခန်းစာတွေ ရှိပါတယ်၊ ပြီးတော့ ဘုရားသခင်က သူတို့ရဲ့ သက်သေခံချက်တွေကိုလည်း လိုချင်ပါတယ်။ မိဘတွေကို ဘုရားသခင်လက်ထဲ အပ်နှံဖို့နဲ့ အရာအားလုံးမှာ ကိုယ်တော်ရဲ့ အချုပ်အခြာအာဏာနဲ့ စီစဉ်ထားရှိမှုကို ကျိုးနွံနာခံဖို့ ကျွန်မ ဆန္ဒရှိလာခဲ့တယ်။ အဲဒီအရာတွေကို သဘောပေါက်ပြီးနောက်မှာ ကျွန်မစိတ်နှလုံး လွတ်လပ်ပေါ့ပါးသွားသလို ခံစားရပြီး မိဘတွေအတွက် စိုးရိမ်ပူပန်မှုတွေကို တဖြည်းဖြည်း လက်လွှတ်နိုင်ခဲ့ပါတယ်။ ဘုရားသခင်ကို ကျေးဇူးတင်ပါတယ်။


၁၆။ ဘုရားသခင်ကို ယုံကြည်ခြင်းလမ်းကြောင်းပေါ်တွင် လျှောက်လှမ်းရန် စိတ်ပိုင်းဖြတ်ခြင်း

ယီရှင်း၊ တရုတ်ပြည်

ချန်ရှောင်မှာ နွေးထွေးပြီး သဟဇာတဖြစ်တဲ့ မိသားစုလေးတစ်ခု ရှိခဲ့ပြီး သူ့ယောကျာ်းကလည်း သူ့ကို တုန်နေအောင်ချစ်ရှာတယ်။ ယောက္ခမတွေ၊ အိမ်နီးချင်းတွေနဲ့လည်း သူက တော်တော်လေး အဆင်ပြေတော့ ဆွေမျိုးတွေ၊ အိမ်နီးချင်းတွေက သူ့ကိုဆို အရမ်းအားကျကြတာပေါ့။ ၂၀၀၈ ခုနှစ် နွေဦးပေါက်မှာ ချန်ရှောင်ဟာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကံကောင်းပြီး လက်ခံရရှိခဲ့တယ်။ ဘုရားနှုတ်ကပတ်တော်တွေကို ဖတ်ရှုပြီးတော့ လူသားတွေကို ဘုရားသခင်က ဖန်ဆင်းထားတာဖြစ်ကြောင်း၊ သူတို့ မွေ့လျော်ခံစားရတဲ့ နေရောင်၊ လေနဲ့ မိုးရေတွေ အားလုံးကို ဘုရားသခင်က ထောက်ပံ့ပေးထားတာဖြစ်ကြောင်း၊ ပြီးတော့ ဖန်ဆင်းခံတစ်ဦးအနေနဲ့ ဘုရားသခင်ရဲ့ ဧဝံဂေလိတရားကို ဖြန့်ချိဖို့နဲ့ ဘုရားသခင်ရဲ့ ကယ်တင်ခြင်းကို လက်ခံဖို့ ဘုရားရှေ့မှောက်ကို လူတွေအများကြီး ခေါ်ဆောင်လာဖို့ဆိုတဲ့ သူ့တာဝန်ကို ထမ်းဆောင်ရမယ်ဆိုတာကို ချန်ရှောင် နားလည်သွားတယ်။ ချန်ရှောင်က ဧဝံဂေလိဟောပြောသူတွေရဲ့ အဖွဲ့ထဲကို ပျော်ပျော်ရွှင်ရွှင်ပဲ ဝင်ရောက်ခဲ့တာပေါ့။ ဒါပေမဲ့ စီစီပီက ဘုရားသခင်ရဲ့ အသင်းတော်ကို ဖယ်ရှားရှင်းလင်းဖို့ ကြိုးစားပြီး အနန္တတန်ခိုးရှင် ဘုရားသခင် အသင်းတော်ကို ပုတ်ခတ်ဖို့နဲ့ အသရေဖျက်ဖို့ ကောလာဟလအမျိုးမျိုးကို လုပ်ကြံဖန်တီးတာ၊ အနန္တတန်ခိုးရှင် ဘုရားသခင်ကို ယုံကြည်သူတွေကို လက်လွတ်စပယ် လိုက်လံဖမ်းဆီးတာတွေ လုပ်လာတဲ့အတွက် ဒီလိုကောင်းမွန်တဲ့ အခြေအနေက ကြာကြာမခံခဲ့ပါဘူး။ အဝေးမှာ အလုပ်သွားလုပ်နေတဲ့ သူ့ယောကျာ်းက ကောလာဟလတွေကို ယုံပြီး သူ့ရဲ့ ယုံကြည်ခြင်းကို စွန့်လွှတ်ဖို့ ဖုန်းဆက်ပြီး ခဏခဏ တိုက်တွန်းတယ်။ သူ့မိသားစုကလည်း သူ့ကို ဝိုင်းပြီး ဖိအားပေးလာကြတယ်။

၂၀၁၀ ဆောင်းတွင်းရဲ့ နေ့ခင်းတစ်ရက်မှာ ချန်ရှောင် ဧဝံဂေလိဟောရာကနေ အိမ်ပြန်ရောက်ပြီး မကြာခင်မှာပဲ သူ့အစ်ကို ရောက်လာပြီး ချန်ရှောင့်ကို လက်ညှိုးထိုးပြီး မေးတော့တာပဲ။ “နင် ဘုရားသခင်ကို ယုံပြီး ဧဝံဂေလိ လိုက်ဟောနေတုန်းလား။ ငါ့ကို အရူးမမှတ်နဲ့နော်။ နိုင်ငံတော်က ဒီလို ဘုရားသခင် ယုံကြည်တာကို ခွင့်မပြုဘူး။ နင် တကယ် အဖမ်းခံရရင် ငါတို့ လူတောတိုးလို့ရတော့မှာ မဟုတ်ဘူး” လို့ပေါ့။ ပြောပြောဆိုဆိုနဲ့ သူတို့မိဘတွေကို ဖုန်းထုတ်ဆက်လိုက်တယ်။ မကြာခင်မှာပဲ သူတို့အားလုံး ရောက်လာကြတယ်။ သူ ဘုရားသခင်ကို မယုံကြည်အောင် တားဖို့ သူ့အစ်ကိုက မိဘတွေကို ခေါ်လိုက်မှန်း ချန်ရှောင် သဘောပေါက်သွားတယ်။ ဒါကြောင့် သူ့စိတ်နှလုံး အနှောင့်အယှက် မဖြစ်ရအောင် ထိန်းသိမ်းပေးဖို့ စိတ်နှလုံးထဲကနေ ဘုရားသခင်ဆီ ဆုတောင်းလိုက်တယ်။ သူ့အမေက သူ့ကို တောင်းပန်ရှာတယ်။ “သမီးရယ်၊ သမီးရဲ့ ယုံကြည်ခြင်းကြောင့် အမေ တစ်နေကုန် စိတ်ပူနေရတယ်။ တစ်နေ့ ရဲလာဖမ်းသွားပြီး အဲဒါကြောင့် တစ်မိသားစုလုံး ဒုက္ခရောက်မှာ အမေ ကြောက်တယ်။ အမေ့စကား နားထောင်ပြီး သမီးရဲ့ ဒီယုံကြည်ခြင်းကို စွန့်လိုက်ပါတော့နော်” တဲ့။ သူ့အမေက ဇွဲမလျှော့ဘဲ တောင်းပန်နေတာကို မြင်တော့ ချန်ရှောင် တွေးမိတယ်။ “ငါ့ကို မွေးထားရတာ သူ့အတွက် မလွယ်ကူခဲ့ဘူး။ အခု ငါက သူ့ကို စိတ်ပူအောင်၊ ကြောက်အောင် လုပ်နေမိပြီ။ ဒါ ငါ မိဘမသိတတ်ရာ ကျမနေဘူးလား” လို့ပေါ့။ ချန်ရှောင်ဟာ သူ့အမေရဲ့ မျက်နှာကို ဆက်မကြည့်ရက်နိုင်တော့လို့ မျက်နှာလွှဲလိုက်တယ်။ အဲဒီအချိန်မှာ သူ့အဖေက ဆေးလိပ်သောက်ရင်း တည်တည်ငြိမ်ငြိမ် ပြောတယ်။ “သမီး၊ နားထောင်စမ်း။ ငါတို့ပြောသလိုပဲ လုပ်ပါ။ ‘လူကြီးတွေ ပြောတဲ့စကားကို နားမထောင်ရင် ဒုက္ခရောက်မယ်’ လို့ ပြောကြတယ်မဟုတ်လား။ ငါတို့ရဲ့ ဒီလောကကြီးမှာ လူကောင်းတွေက ဘယ်လို အသက်ရှင်ရမှာလဲ။ ငါတို့မှာ အာဏာရှိတဲ့ ဆွေမျိုးလဲ မရှိဘူး။ တကယ်လို့ နင် အဖမ်းခံရရင် နင် ဒုက္ခရောက်မှာတင်မကဘူး၊ ဒဏ်ငွေလဲ ဆောင်ရမယ်။ အခြေအနေမကောင်းရင် အကုန်ဆုံးရှုံးသွားနိုင်တယ်။ ယဉ်ကျေးမှုတော်လှန်ရေးတုန်းက ‘ဘာသာရေးအဖွဲ့’ဝင်လို့ဆိုပြီး နင့်ဘကြီးကို အစိုးရကဖမ်းပြီး ထောင်ဒဏ် အကြာကြီး ကျဖူးတယ်။ ထောင်ထဲမှာ သေလုနီးပါး ဖြစ်ခဲ့တာ။ ပညာရှိတဲ့သူဟာ ဘယ်အချိန်မှာ နောက်ဆုတ်ရမလဲဆိုတာ သိတယ်၊ ကျောက်တုံးကို ကြက်ဥနဲ့ မပေါက်သင့်ဘူး။ သမီး၊ အဖေ့စကားကိုပဲ နားထောင်ပြီး ဒီယုံကြည်ခြင်းကို စွန့်လွှတ်လိုက်ပါ။ တစ်မိသားစုလုံး ဒီကိစ္စထဲ ပါမသွားအောင် အေးအေးဆေးဆေးပဲ နေကြရအောင်” တဲ့။ ချန်ရှောင်က သူ့ရဲ့ အသက်ကြီးနေတဲ့ မိဘတွေကို ဒီလောက်အထိ စိုးရိမ်ရအောင် မလုပ်ရက်ခဲ့ဘူးလေ၊ တကယ်လို့များ ရဲဖမ်းတာခံရပြီး မိသားစုပါ ဒုက္ခရောက်ကုန်ရင် သူ ဘယ်လိုလုပ်မလဲဆိုပြီး စိတ်ပူသွားတယ်။ တစ်ဖက်မှာက သူ့ရဲ့ အိုမင်းနေတဲ့ မိဘတွေ၊ တစ်ဖက်မှာက စစ်မှန်တဲ့ ဘုရားသခင်ကို ယုံကြည်ပြီး မှန်ကန်တဲ့ လမ်းကြောင်းကို လိုက်လျှောက်တာ။ ချန်ရှောင်ခမျာ အကျပ်ရိုက်နေတော့တာပေါ့။ အဲဒီနောက် သူ့အစ်ကိုက ပြတ်ပြတ်သားသား ပြောတယ်။ “စီစီပီ အစိုးရက ဘာသာမဲ့အစိုးရလေ။ နင် ဘုရားသခင်ကို ယုံနေသရွေ့ အေးအေးဆေးဆေး နေရမှာ မဟုတ်ဘူး။ နင် ဒုက္ခရောက်မှာတင် မကဘူး၊ ငါတို့ တစ်မိသားစုလုံးပါ ဒုက္ခရောက်ကုန်ကြမှာ။ နင်က ဒီလောက်တောင် ခေါင်းမာရမလား။ မိဘစကား နားထောင်ပြီး ဒီယုံကြည်ခြင်းကို စွန့်လိုက်စမ်းပါ” တဲ့။ ဒီအချိန်မှာ ချန်ရှောင်ခမျာ စိတ်ရှုပ်ထွေးနေပြီး ဘယ်လိုဆက်လုပ်ရမှန်း မသိတော့ဘူး။ သူ စိတ်နှလုံးထဲကနေ တိတ်တိတ်လေး ဆုတောင်းရုံပဲ တတ်နိုင်တော့တယ်။ “ဘုရားသခင်၊ မိသားစု အတားအဆီးတွေနဲ့ ရင်ဆိုင်ရတဲ့အခါ သမီး အားနည်းသလို ခံစားရပါတယ်။ ကျေးဇူးပြုပြီး သမီးကို ဉာဏ်အလင်းပေးပြီး လမ်းပြပေးတော်မူပါ” လို့ပေါ့။ ဆုတောင်းပြီးတဲ့နောက် ချန်ရှောင်က ဘုရားနှုတ်ကပတ်တော် တစ်ပိုဒ်ကို ပြန်သတိရလိုက်တယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေကနေ ချန်ရှောင် နားလည်လိုက်တာကတော့၊ သူ့မိသားစုက သူ့ကို တားဆီးနေတယ်လို့ ထင်ရပေမဲ့ တကယ်တမ်းကျတော့ စာတန်က သူ့မိသားစုရဲ့ နှောင့်ယှက်မှုကို အသုံးပြုပြီးတော့ ဘုရားသခင်ကို သူစွန့်လွှတ်ပြီး သစ္စာဖောက်အောင် လုပ်ချင်တာ၊ အဲဒီလိုနဲ့ ကယ်တင်ခြင်းရဖို့ အခွင့်အရေး ဆုံးရှုံးသွားစေချင်တာပေါ့။ စာတန်က တကယ်ကို ကောက်ကျစ်ပြီး ယုတ်မာတာပဲ။ ဒါ့အပြင် လူတိုင်းရဲ့ ကံကြမ္မာက ဘုရားသခင်ရဲ့ လက်ထဲမှာ ရှိနေပြီး လူတစ်ယောက် ဘဝမှာ ကြုံတွေ့သင့်တဲ့ အမှုအရာတွေ၊ ခံစားသင့်တဲ့ နာကျင်မှုတွေ အားလုံးကို ဘုရားသခင်က ကြိုတင်သတ်မှတ်ထားပြီးသားလေ။ သူ အဖမ်းခံရမှာလား၊ သူ့မိသားစု အမှုပတ်မှာလား ဆိုတာကိုလည်း ဘုရားသခင်က ဆုံးဖြတ်ထားပြီးသားပဲ။ သူက အရာအားလုံးကို ဘုရားသခင်ဆီ အပ်နှံပြီး ကိုယ်တော်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံရမှာပေါ့။ ချန်ရှောင်က ဘုရားသခင်ရဲ့ လမ်းပြမှုအတွက် တိတ်တိတ်လေး ကျေးဇူးတင်လိုက်ပြီး ဆုံးဖြတ်ချက်တစ်ခု ချလိုက်တယ်။ သူ့မိသားစုက သူ့ကို ဘယ်လောက်ပဲ တားဆီးပိတ်ပင်ပါစေ သူ သူတို့ကို ဘယ်တော့မှ အလျှော့ပေးမှာ မဟုတ်ဘူး၊ စာတန်ရဲ့ အကြံအစည်တွေကို အောင်မြင်ခွင့်ပေးမှာ မဟုတ်ဘူးလို့ပေါ့။ သူက သူ့မိသားစုကို ပြတ်ပြတ်သားသား ပြောလိုက်တယ်။ “ကျွန်မ ဘုရားသခင်ကို ယုံကြည်ပြီး မှန်ကန်တဲ့ လမ်းကြောင်းကို လျှောက်နေတာ။ ဥပဒေနဲ့မလွတ်ကင်းတာတွေ ကျွန်မ မလုပ်ဘူး၊ နိုင်ငံရေးမှာလည်း မပါဘူး။ လူတွေအများကြီး ကယ်တင်ခြင်းရဖို့ ဘုရားရှေ့မှောက် ရောက်လာအောင် ကျွန်မ ဧဝံဂေလိ ဟောနေတာ။ ဒါ ကောင်းတဲ့အလုပ်ပဲ။ အမေတို့က အဖမ်းခံရမှာ ကြောက်လို့ ဘုရားသခင်ကို မယုံရဲရင် အမေတို့ကို ကျွန်မ အတင်းအကျပ်မလုပ်ပါဘူး။ ဒါပေမဲ့ ကျွန်မရဲ့ ယုံကြည်ခြင်းကို လာနှောင့်ယှက်ခွင့်တော့ မပေးနိုင်ဘူး။ ဘုရားသခင်ကို အဆုံးထိ ယုံကြည်ဖို့ ကျွန်မ စိတ်ပိုင်းဖြတ်ထားပြီးသား” တဲ့။ ဒါကို ကြားတော့ သူ့ခင်ပွန်းခမျာ ဘာမှမတတ်နိုင်တဲ့ပုံစံနဲ့ ခေါင်းငိုက်စိုက်ချပြီး ဆေးလိပ်ပဲ ဖွာနေတော့တယ်။ ချန်ရှောင်ရဲ့ ခိုင်မာတဲ့ ဆုံးဖြတ်ချက်ကို မြင်တော့ မိဘတွေက စိတ်ဆိုးပြီး ပြန်သွားကြတာပေါ့။ အဲဒီတော့ သူ့အစ်ကိုက ချန်ရှောင်ရဲ့ ခင်ပွန်းကို ကြမ်းကြမ်းတမ်းတမ်း ပြောတယ်။ “သူ စကားနားမထောင်ဘဲ ဒီလိုဆက်ယုံကြည်နေမယ်ဆိုရင် သူ့ခြေထောက်တွေကို ချိုးပစ်လိုက်” တဲ့။ အဲဒီလိုပြောပြီး ဒေါသတကြီး ထွက်သွားတယ်။ အစ်ကိုဖြစ်သူရဲ့ စကားကို ကြားပြီးနောက် ချန်ရှောင် ကြောက်လန့်ပြီး စိတ်ရှုပ်ထွေးသွားတယ်။ “နင်က ငါ့အစ်ကိုလေ။ ငါ ဘုရားသခင်ကို ယုံတာ ကောင်းတဲ့ကိစ္စပဲဟာ၊ နင် ငါ့အပေါ် ဘယ်လိုလုပ် ဒီလောက် ရက်စက်နိုင်ရတာလဲ” ပေါ့။ ဘုရားသခင်ကို ယုံကြည်တာဟာ ဆွေမျိုးတွေရဲ့ အထင်အမြင်လွဲတာနဲ့ ငြင်းပယ်တာကို ခံရတာပါလားလို့ တွေးမိရင်း ရှေ့ဆက်ရမဲ့လမ်းကို သူ ဘယ်လိုလျှောက်ရမလဲလို့ စဉ်းစားနေမိတာပေါ့။ ချန်ရှောင်ခမျာ နည်းနည်း အားနည်းသလို ခံစားမိပြီး စိတ်နှလုံးထဲကနေ ဘုရားသခင်ဆီ မြန်မြန် ဆုတောင်းလိုက်တယ်။ “ဘုရားသခင်၊ ကျေးဇူးပြုပြီး သမီးကို ယုံကြည်ခြင်းနဲ့ ခွန်အား ပေးသနားတော်မူပါ။ ရှေ့ဆက်ရမဲ့လမ်းမှာ သမီးကို ဦးဆောင်ပေးတော်မူပါ” လို့ပေါ့။

အဲဒီနောက်မှာ ချန်ရှောင်က ဘုရားနှုတ်ကပတ်တော် တစ်ပိုဒ်ကို ပြန်သတိရလိုက်တယ်။ “သင်တို့အကြားတွင် ဥပဒေ၏ အကာအကွယ်ပေးခြင်းခံရသည့် လူတစ်ဦးမျှမရှိပေ။ ယင်းအစား၊ သင်တို့သည် ဥပဒေ၏ ဒဏ်ခတ်အရေးယူခြင်းကို ခံကြရ၏။ သာ၍ ခက်ခဲသည်မှာ လူတို့သည် သင်တို့ကို နားမလည်ကြပေ။ သင်တို့၏ ဆွေမျိုးများ၊ သင်တို့၏ မိဘများ၊ သင်တို့၏ မိတ်ဆွေများ သို့မဟုတ် သင်တို့၏ လုပ်ဖော်ကိုင်ဖက်များ ဖြစ်စေ၊ ၎င်းတို့ထဲမှ မည်သူမျှ သင်တို့ကို နားမလည်ကြပေ။ ဘုရားသခင်က သင်တို့ကို ‘စွန့်ပစ်’ သည့်အခါတွင်၊ ကမ္ဘာမြေပေါ်တွင် ဆက်လက် အသက်ရှင်ရန် သင်တို့အတွက် မဖြစ်နိုင်ပေ၊ သို့သော်ငြားလည်း လူတို့သည် ဘုရားသခင်နှင့် ဝေးကွာ၍မနေနိုင်ကြပေ၊ ယင်းမှာ လူတို့ကို ဘုရားသခင် သိမ်းပိုက်ခြင်းနှင့်ဆိုင်သော အရေးပါမှုဖြစ်ပြီး၊ ဘုရားသခင်၏ ဘုန်းအသရေ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏အမှုသည် လူသားထင်သကဲ့သို့ ရိုးရှင်းပါသလော) စီစီပီက ဘုရားသခင်ကို ငြင်းပယ်ပြီး ဆန့်ကျင်တယ်ဆိုတာ၊ စီစီပီ အုပ်ချုပ်တဲ့ ဘာသာမဲ့ နိုင်ငံတစ်ခုမှာ ဘုရားသခင်ကို ယုံကြည်မယ်ဆိုရင် စီစီပီရဲ့ ညှဉ်းပန်းနှိပ်စက်တာနဲ့ ဖမ်းဆီးတာကို ခံရမှာဖြစ်သလို မိသားစုရဲ့ အထင်လွဲတာ၊ ဒါမှမဟုတ် ပစ်ပယ်တာကိုတောင် ခံရနိုင်တယ်ဆိုတာ၊ ပြီးတော့ ဒီအရာတွေအားလုံးဟာ ရှောင်လွှဲလို့မရဘူးဆိုတာတွေကို ဘုရားနှုတ်ကပတ်တော်တွေကို တွေးဆပြီး ချန်ရှောင် နားလည်သွားတယ်။ နောက်ဆုံးသောကာလမှာ လူသားတွေကို ကယ်တင်ဖို့ သမ္မာတရားကို ဖော်ပြပေးဖို့ ဘုရားသခင် ကြွလာခဲ့ပေမဲ့ စီစီပီက ခရစ်တော်ကို ရူးရူးမူးမူး ဆန့်ကျင်ပြီး ပြစ်တင်ရှုတ်ချတယ်၊ ခရစ်ယာန်တွေကို ဖမ်းဆီးပြီး ညှဉ်းပန်းနှိပ်စက်တယ်၊ လူတွေ ဘုရားသခင်ကို မယုံကြည်အောင်၊ နောက်တော်မလိုက်အောင် တားဆီးဖို့ ယုတ်မာတဲ့ နည်းလမ်းမျိုးစုံကို သုံးတယ်၊ နေရာအနှံ့အပြားမှာ ဆိုင်းဘုတ်တွေ၊ ပိုစတာတွေ တပ်ပြီး ကောလာဟလတွေ ဖြန့်တယ်၊ အနန္တတန်ခိုးရှင် ဘုရားသခင် အသင်းတော်ကို အသရေဖျက်ပြီး နာမည်ဖျက်တယ်၊ ဘုရားသခင်ရဲ့ အမှုတော်ကို စော်ကားပုတ်ခတ်ဖို့နဲ့ ပြစ်တင်ရှုတ်ချဖို့ မုသားအမျိုးမျိုးကို လုပ်ကြံပြောဆိုတယ်။ ခရစ်ယာန်တွေရဲ့ မိသားစုဝင်တွေတောင် ဖိနှိပ်ခံရပြီး ညှဉ်းပန်းနှိပ်စက်ခံရတယ်၊ တစ်ယောက် ယုံကြည်တာနဲ့ တစ်မိသားစုလုံး အမှုပတ်ကုန်ကြတာပေါ့။ ဒါက ခရစ်ယာန်မိသားစုတွေက ခရစ်ယာန်တွေအပေါ် မကျေနပ်မှုနဲ့ မုန်းတီးမှုတွေ ဖြစ်ပေါ်လာစေဖို့အတွက် လုပ်ဆောင်တာ ဖြစ်ပါတယ်။ သမ္မာတရားကို နားမလည်တဲ့သူ အများအပြားဟာ စီစီပီကြောင့် အမြင်ကွယ်ပြီး သူ့ရဲ့ ကြံရာပါတွေ ဖြစ်လာခဲ့ကြတယ်။ အခြေအမြစ်မရှိတဲ့ ဒီကောလာဟလတွေကြောင့် သူ့သွေးသားရင်းဖြစ်တဲ့ မိသားစုက အထင်အမြင်မှားပြီး ခြိမ်းခြောက်ခံရတာတွေကို ချန်ရှောင် တွေးမိတယ်။ သူတို့က အမှုပတ်မှာ ကြောက်လို့ စီစီပီဘက်က ရပ်တည်ပြီး သူ့ရဲ့ ဘုရားသခင် ယုံကြည်မှုကို ညှဉ်းပန်းနှိပ်စက်ပြီး တားဆီးပိတ်ပင်ကြတယ်၊ တစ်ချိန်တုန်းက သဟဇာတဖြစ်ခဲ့တဲ့ မိသားစုကိုလည်း ဖရိုဖရဲဖြစ်အောင် လုပ်ကြတယ်။ ဒါတွေအားလုံးရဲ့ နောက်ကွယ်က တရားခံဟာ စာတန်ဆန်တဲ့ အစိုးရဖြစ်တဲ့ စီစီပီပါပဲ။ စီစီပီဟာ လူတွေကို ဝါးမျိုတဲ့ ဆိုးယုတ်တဲ့ နတ်ဆိုး၊ စာတန်ရဲ့ လူ့ဇာတိခံယူခြင်းဖြစ်မှန်း ချန်ရှောင် ရှင်းရှင်းလင်းလင်း မြင်လိုက်တယ်။ သူဟာ ဒီဆိုးယုတ်တဲ့ နတ်ဆိုးကို အူလှိုက်သည်းလှိုက် မုန်းတီးပြီး သူ့ရဲ့ ချည်နှောင်မှုတွေ၊ ဘောင်ခတ်မှုတွေကနေ လွတ်မြောက်ပြီး ဘုရားသခင်နောက်ကို ထာဝရလိုက်ဖို့ စိတ်ပိုင်းဖြတ်လိုက်တယ်။

၂၀၁၁ ခုနှစ် ဆောင်းတွင်းရဲ့ တစ်ရက်မှာပေါ့၊ မနက်စာစားပြီးချိန်မှာ ချန်ရှောင်က ဧဝံဂေလိဟောဖို့ ထွက်သွားတယ်။ အဲဒီအချိန်မှာ သူ့ယောကျာ်းက သူငယ်ချင်းတွေနဲ့ အပြင်ထွက် သောက်စားနေတုန်း သူငယ်ချင်းတစ်ယောက်က သူ့ခင်ပွန်းကို မြှောက်ပေးတယ်။ “နိုင်ငံတော်က လူတွေကို ဘုရားသခင် ယုံကြည်ခွင့်မပေးဘူးကွ။ ချန်ရှောင်က ဘုရားသခင်ကို ယုံပြီး နေရာတကာလျှောက်သွားပြီး ဧဝံဂေလိ လိုက်ဟောနေတာ။ မင်းသာ သူ့ကို မထိန်းနိုင်ဘဲ သူ အဖမ်းခံရရင် မင်း ဒုက္ခရောက်နိုင်တယ်” လို့ပေါ့။ နေ့လယ်ဘက် ချန်ရှောင် အိမ်ပြန်ရောက်တော့ သူ့ခင်ပွန်းက ပစ္စည်းတွေကို မွှေနှောက်ရှာနေတာ မြင်လိုက်ရပြီး သူ့ရင်ထဲ ထိတ်ခနဲ ဖြစ်သွားတယ်။ သူ့ယောကျာ်းက အပ်ချုပ်တဲ့နေရာမှာ သုံးတဲ့ ပျဉ်ပြားအောက်မှာ ဘုရားနှုတ်ကပတ်တော်တွေ ရေးထားတဲ့ စက္ကူတစ်ရွက်ကို ရှာတွေ့သွားပြီး အဲဒါကို ဆွဲဖြဲရင်း ဒေါသတကြီး အော်ပြောတော့တာပဲ။ “ငါ နင့်ကို ဘယ်နှခါပြောရမလဲ။ နိုင်ငံတော်က ဘုရားသခင် ယုံကြည်တာကို ခွင့်မပြုဘူးလို့ ပြောနေတာတောင် နင်က ယုံနေတုန်းပဲလား။ ဘာလို့ နားမထောင်တာလဲ” တဲ့။ ပြောပြောဆိုဆိုနဲ့ ချန်ရှောင့် ရင်ဘတ်ကို လက်သီးနဲ့ သုံးလေးကြိမ် ထိုးတယ်။ ထိုးချက်တွေကြောင့် ချန်ရှောင် နောက်ကို ခြေလှမ်းနည်းနည်း ယိုင်သွားပေမဲ့ ပြန်တည်ငြိမ်အောင် ထိန်းလိုက်ပြီး ဒေါသတကြီး ပြန်ပြောတယ်။ “ငါ ဘုရားသခင်ကို ယုံလို့ ဘာအန္တရာယ်မှ မပေးပါဘူး၊ နင်က ဘာလို့ ငါ့ကို ဒီအတိုင်း ယုံကြည်ခွင့် မပေးရတာလဲ” လို့ပေါ့။ ချန်ရှောင် ဒီလိုပြောလိုက်တော့ သူ့ခင်ပွန်းက သူ့ခြေထောက်ကို အားကုန် ကန်တော့တာပဲ။ ကန်ရင်းနဲ့ ပြောတာက၊ “ငါ အပြင်ထွက်ရင် ငါ့သူငယ်ချင်းတွေက ကိုယ့်မိန်းမကိုယ်တောင် မထိန်းနိုင်ဘူးဆိုပြီး လှောင်ကြတယ်။ ငါ သိက္ခာကျရတယ်။ ဘယ်သူက အိမ်ဦးနတ်လဲဆိုတာ သူတို့ကို ပြရသေးတာပေါ့” တဲ့။ သူတို့သားလေးက ဝင်ဆွဲဖို့ အပြေးရောက်လာပေမဲ့ ယောကျာ်းဖြစ်သူက ဆက်ကန်နေတာကြောင့် ချန်ရှောင်ခမျာ ယိုင်ထိုးပြီး လဲလုနီးပါး ဖြစ်သွားတယ်။ ခင်ပွန်းသည် ရိုက်တာကို ရှောင်ဖို့ ချန်ရှောင်က တံခါးပေါက်ဆီ ပြေးထွက်သွားတယ်။ သူ့ခင်ပွန်းက နောက်ကနေ ထပ်ကြပ်မကွာ လိုက်လာပြီး လမ်းဘေးက အုတ်ခဲတစ်ခဲကို ကောက်ပြီး ပစ်လိုက်တာ ချန်ရှောင့် ခြေဖနောင့်ကို ထိသွားတာပေါ့။ သူကတော့ အသက်လုပြီး ပြေးရတာပေါ့လေ။ နောက်လှည့်ကြည့်လိုက်တော့ သူ့ခင်ပွန်းက နှစ်ပေသုံးပေလောက်ရှည်တဲ့ တုတ်ချောင်းအထူကြီးနဲ့ သူ့နောက်ကို လိုက်နေတာ မြင်လိုက်ရတယ်။ ချန်ရှောင် လန့်ဖျပ်သွားပြီး မလှမ်းမကမ်းမှာပဲ ခင်ပွန်းသည် ရိုက်လိုက်တဲ့ တုတ်ချက်မိပြီး လဲကျသွားတယ်။ သူ့ခင်ပွန်းက တုတ်ကို ထပ်မြှောက်ပြီး ချန်ရှောင့်ကို ပြင်းပြင်းထန်ထန် ရိုက်တော့တာပေါ့၊ ရိုက်နေရင်းနဲ့ သူက ဆဲတယ်။ “နင့်ရဲ့ ဒီယုံကြည်ခြင်းကို မစွန့်လွှတ်ရင် ငါ နင့်ကို သေအောင်ရိုက်မယ်” တဲ့။ တုတ်ချောင်း နှစ်ပိုင်းကျိုးသွားတဲ့အထိ သူ မရပ်ခဲ့ဘူး။ ချန်ရှောင်က စိတ်နှလုံးထဲကနေ ဘုရားသခင်ကို တောက်လျှောက် အော်ဟစ်ဆုတောင်းနေတုန်းမှာပဲ အိမ်နီးချင်းတစ်ယောက် ထွက်လာပြီး သူ့ခင်ပွန်းကို ဆွဲခေါ်သွားတယ်။ ချန်ရှောင်ခမျာ ရိုက်နှက်ခံရလွန်းလို့ တစ်ကိုယ်လုံး မခံမရပ်နိုင်အောင် နာကျင်နေတာပေါ့။ သူ မနည်းကုန်းထပြီး သူ့အစ်မအိမ်ကို ထော့နဲ့ထော့နဲ့ လျှောက်သွားတယ်။ သူ့အစ်မက ချန်ရှောင့်ရဲ့ လက်မောင်းတွေ၊ ခြေထောက်တွေမှာ အညိုအမည်းတွေ စွဲနေတာကို မြင်တော့ စိတ်မကောင်းဖြစ်ပြီး မျက်ရည်တွေဝဲရင်း ပြောတယ်။ “နင်က ဘုရားသခင်ကို ယုံတာလေးပဲ ရှိတာကို၊ သူက ရက်စက်လိုက်တာဟာ။ သူ နင့်ကို ဘယ်လိုလုပ် ဒီလို ရိုက်ရက်နိုင်ရတာလဲ” တဲ့။

အဲဒီညမှာ ချန်ရှောင် အိပ်ရာထဲလှဲရင်း နာကျင်လွန်းလို့ လူးလိမ့်နေပြီး အိပ်မပျော်နိုင်ဘူး။ အရင်က သူ့မိသားစု သဟဇာတဖြစ်ခဲ့ပုံတွေ၊ ခင်ပွန်းသည်က သူ့ကို ဘယ်တုန်းကမှ မရန်တွေ့ခဲ့ဖူးပုံတွေကို သူ တွေးမိတယ်။ ဒါပေမဲ့ သူ ဘုရားသခင်ကို ယုံကြည်တာလေးတစ်ခုတည်းကြောင့် သူ့ခင်ပွန်းက သူ့ကို ရိုက်နှက်ဆဲဆိုတဲ့အထိ ဖြစ်လာခဲ့တယ်။ ချန်ရှောင် စိတ်နှလုံးက အားငယ်လာပြီး ဘုရားသခင်ကို တောက်လျှောက် အော်ဟစ်ဆုတောင်းမိတယ်။ “ဘုရားသခင်၊ မိသားစုရဲ့ ညှဉ်းပန်းနှိပ်စက်မှု၊ ပစ်ပယ်မှုတွေနဲ့ စီစီပီရဲ့ ဖမ်းဆီးမှုတွေကို ရင်ဆိုင်ရတဲ့အခါ သမီး အရမ်းအားနည်းသလို ခံစားရပါတယ်။ သမီး ဘယ်လို ရှေ့ဆက်ရမလဲ” လို့ပေါ့။ ဆုတောင်းပြီးနောက် အစည်းအဝေးတစ်ခုမှာ ဖတ်ခဲ့ဖူးတဲ့ ဘုရားနှုတ်ကပတ်တော် တစ်ပိုဒ်ကို ချန်ရှောင် ပြန်သတိရလိုက်တယ်။ “သင်တို့သည် ‘အကြောင်းမူကား ယခုခဏခံရ၍ ပေါ့ပါးသော ဆင်းရဲခြင်းဒုက္ခသည် အတိုင်းအထက် အလွန်ကြီးမြတ် လေးလံသော နိစ္စထာဝရ ဘုန်းအသရေကို ငါတို့အဖို့ ဖြစ်စေတတ်၏။’ ဟူသော စကားများကို မှတ်မိကောင်း မှတ်မိကြပေလိမ့်မည်။ ဤစကားများကို သင်တို့အားလုံး ယခင်က ကြားခဲ့ကြပြီးဖြစ်သော်လည်း သင်တို့ထဲမှ မည်သူမျှ ယင်းတို့၏ စစ်မှန်သော အဓိပ္ပါယ်ကို နားမလည်ခဲ့ကြပေ။ ယနေ့တွင် သင်တို့သည် ထိုစကားများ၏ စစ်မှန်သောအရေးပါမှုကို လေးလေးနက်နက် သတိပြုမိကြသည်။ ဤစကားများသည် နောက်ဆုံးသောကာလအတွင်း၌ ဘုရားသခင်အားဖြင့် ပြည့်စုံလိမ့်မည်ဖြစ်ပြီး၊ အဆင်းနီသောနဂါးကြီး ခွေလျောင်းရာပြည်တွင် ယင်းနဂါးကြီး၏ လူမဆန်စွာ ညှဉ်းပန်းနှိပ်စက်ခံခဲ့သူများ၌ ပြည့်စုံလိမ့်မည်ဖြစ်သည်။ အဆင်းနီသောနဂါးကြီးသည် ဘုရားသခင်ကို ညှဉ်းပန်းနှိပ်စက်ပြီး၊ သူသည် ဘုရားသခင်၏ရန်သူ ဖြစ်၏။ သို့ဖြစ်၍ ဤပြည်ရှိ လူများသည် ဘုရားသခင်ကို ၎င်းတို့၏ ယုံကြည်မှုကြောင့် အရှက်ကွဲခြင်းနှင့် ညှဉ်းပန်းနှိပ်စက်ခြင်းတို့ကို ခံကြရပြီး အကျိုးဆက်အနေဖြင့် ဤစကားများသည် ဤလူစုတည်းဟူသော သင်တို့၌ ပြည့်စုံလေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏အမှုသည် လူသားထင်သကဲ့သို့ ရိုးရှင်းပါသလော) ဘုရားနှုတ်ကပတ်တော်တွေကို တွေးဆရင်းနဲ့ ချန်ရှောင် နားလည်လိုက်တယ်။ အခု နောက်ဆုံးသောကာလမှာ ဘုရားသခင်က အတိုက်အခံလုပ်တာနဲ့ ညှဉ်းပန်းနှိပ်စက်တာ အဆိုးရွားဆုံးဖြစ်တဲ့ နိုင်ငံမှာ လူတွေကို ကယ်တင်ဖို့ အမှုတော်ပြုနေတာဖြစ်လို့ ဘုရားသခင်ကို ယုံကြည်သူတွေဟာ ဒီညှဉ်းပန်းနှိပ်စက်မှုနဲ့ ဆင်းရဲဒုက္ခကို ကြုံတွေ့ရမှာဖြစ်ပြီး ဒီအခက်အခဲတွေကို သည်းခံရမှာပဲ။ ညှဉ်းပန်းနှိပ်စက်မှုနဲ့ ဆင်းရဲဒုက္ခတွေကြားမှာ အဆင်းနီတဲ့ နဂါးကြီးရဲ့ ဆိုးယုတ်တဲ့၊ စက်ဆုပ်စရာ ကောင်းတဲ့၊ ကောက်ကျစ်တဲ့၊ ရက်စက်ကြမ်းကြုတ်တဲ့ သဘာဝကို လူတွေမြင်နိုင်ဖို့၊ ဘုရားသခင်ရဲ့ ရန်သူဖြစ်တဲ့ သူ့ရဲ့ နတ်ဆိုးမျက်နှာကို မှတ်မိနိုင်ဖို့အတွက် ဘုရားသခင်က ဒီလိုအခြေအနေတွေကို အသုံးပြုပြီး လူတွေကို သမ္မာတရား ပေးသနားတာလေ။ ဒါမှ လူတွေက သူ့ကို ငြင်းပယ်နိုင်မယ်၊ စွန့်ပစ်နိုင်မယ်၊ ပြီးတော့ စာတန်ကို အရှက်ခွဲပြီး ဘုရားသခင်အတွက် သက်သေခံချက်မှာ ခိုင်ခိုင်မာမာနဲ့ ရပ်တည်နိုင်မှာပေါ့။ ညှဉ်းပန်းနှိပ်စက်မှုနဲ့ ဆင်းရဲဒုက္ခကို ကြုံတွေ့ပြီးနောက် အဆုံးမှာ သက်သေခံချက်မှာ ခိုင်ခိုင်မာမာ ရပ်တည်နိုင်သူတွေသာ ထာဝရကောင်းချီးမင်္ဂလာတွေကို ရရှိဖို့ အရည်အချင်း ပြည့်မီကြတယ်။ အမြင့်ဆုံးသော ဘုရားသခင်က ဘာသာမဲ့နိုင်ငံတစ်ခုမှာ လူသားတွေကို ကယ်တင်ဖို့ အမှုတော်ပြုရင်း လောကသားတွေရဲ့ လှောင်ပြောင်တာ၊ စော်ကားတာ၊ အသရေဖျက်တာ၊ ငြင်းပယ်တာ၊ ညှဉ်းပန်းနှိပ်စက်တာနဲ့ လိုက်လံဖမ်းဆီးတာတွေကို ဘယ်လိုသည်းခံခဲ့ရတယ် ဆိုတာကိုလည်း သူ တွေးမိတယ်။ ကိုယ်တော်မှာ ခေါင်းချစရာနေရာ မရှိခဲ့ပေမဲ့ လူသားတွေကို ကယ်တင်ဖို့ ဘယ်တော့မှ လက်မလျှော့ခဲ့ဘူးလေ။ ချန်ရှောင် ကိုယ့်ကိုယ်ကိုယ် တွေးမိတယ်။ “အဲဒါနဲ့ ယှဉ်လိုက်ရင် ငါ့ရဲ့ ဆင်းရဲဒုက္ခအသေးမွှားလေးက ဘာများ ဟုတ်လို့လဲ” လို့ပေါ့။ ဒီလိုတွေးမိတော့ ချန်ရှောင်က သူ့ယုံကြည်ခြင်းက သေးငယ်လွန်းတယ်လို့ ခံစားလိုက်ရတယ်။ ဒီဆင်းရဲဒုက္ခ အသေးမွှားလေးကြောင့် အပျက်သဘောဆောင်ပြီး အားနည်းနေတာ၊ ဘုရားသခင်ကို အထင်လွဲပြီးတော့တောင် ညည်းတွားနေတာတွေက သူဟာ အသိစိတ်နဲ့ ဆင်ခြင်တုံတရား တကယ်ကင်းမဲ့နေတဲ့ အဓိပ္ပါယ်ပဲဆိုတာ သူ သဘောပေါက်သွားတယ်။ သူ့ယုံကြည်ခြင်းမှာ ကယ်တင်ခြင်းရဖို့ ဒုက္ခခံရတာဟာ တန်ဖိုးရှိပြီး အဓိပ္ပာယ်ရှိမှန်းကိုလည်း သူ အသိအမှတ်ပြုလိုက်ပြီး စိတ်နှလုံးထဲမှာ ဘုရားသခင်ကို တောက်လျှောက် ကျေးဇူးတင်ပြီး ချီးမွမ်းနေမိတော့တယ်။ သူ့စိတ်နှလုံးထဲမှာ ပိုပြီး လွတ်မြောက်သလို ခံစားလိုက်ရတဲ့အခါ သူ့ခန္ဓာကိုယ်က နာကျင်မှုတွေလည်း သိသိသာသာ လျော့နည်းသွားပြီး သူ မသိလိုက်ဘာသာပဲ အိပ်ပျော်သွားတယ်။

နောက်တစ်နေ့မနက်မှာ ချန်ရှောင် အိမ်ပြန်ရောက်တယ်။ သူ့ယောကျာ်းက သူ့ကို လက်ညှိုးထိုးပြီး ပြောတယ်။ “နင်သာ ယုံကြည်ခြင်းကို စွန့်လွှတ်မယ်လို့ ပြောရင် ငါ နင့်ကို မင်းသမီးတစ်ပါးလို ထားပြီး ကျွေးမွေးမယ်၊ နင် ဘာအလုပ်မှ လုပ်စရာမလိုဘူး။ နင့်ယုံကြည်ခြင်းကိုသာ စွန့်လိုက်ရင် နင် လုပ်ချင်တာအကုန်လုပ်နိုင်တယ်” တဲ့။ ဒါကို ကြားတော့ ချန်ရှောင် သူ့ဘာသာသူ တွေးတာပေါ့။ “ငါတို့ လက်ထပ်ကတည်းက ငါက အိမ်ထောင်ကို ထောက်ပံ့ဖို့ သူများတွေအတွက် အဝတ်အစားတွေချုပ်ရင်း ညဉ့်နက်တဲ့အထိ မနားမနေ အရိုးကြေမတတ် အလုပ်လုပ်ခဲ့ရတာ။ ငါ့မှာ ရောဂါအမျိုးမျိုး ရတဲ့အထိ အသေအကြေလုပ်ခဲ့ရတယ်၊ ငါ့ရဲ့ နေ့ရက်တွေကို ဒီမိသားစုအတွက် စိတ်ရောကိုယ်ပါ နှစ်မြှုပ်ထားခဲ့တာ။ အခု ငါ့ယုံကြည်ခြင်း တစ်ခုတည်းကြောင့် နင်က ငါတို့ရဲ့ လင်မယားသံယောဇဉ်ကို လစ်လျူရှုပြီး ငါ့ကို မညှာမတာ ရိုက်နှက်တယ်။ နင် လူရော ဟုတ်သေးရဲ့လား” လို့ပေါ့။ သူ့ခင်ပွန်းက သူ ဘုရားသခင်ကို သစ္စာဖောက်တဲ့အထိ အတင်းလုပ်နေမယ်ဆိုတာ ချန်ရှောင် သဘောပေါက်လိုက်တယ်။ သူ ဒါကို ပိုတွေးလေလေ ပိုဒေါသထွက်လာလေလေပဲ။ အရင်က ဖတ်ခဲ့ဖူးတဲ့ ဘုရားနှုတ်ကပတ်တော် တစ်ပိုဒ်ကို သူ ပြန်သတိရလိုက်တယ်။ “လင်ယောက်ျားသည် သူ၏ဇနီးမယားကို အဘယ်ကြောင့် ချစ်သနည်း။ ဇနီးမယားသည် သူမ၏ လင်ယောက်ျားကို အဘယ်ကြောင့် ချစ်သနည်း။ သားသမီးများက သူတို့၏မိဘများအပေါ် အဘယ်ကြောင့် သားသမီးဝတ် ကျေပွန်ကြသနည်း။ မိဘများက ၎င်းတို့၏ သားသမီးများအပေါ် အဘယ်ကြောင့် အလွန် ချစ်ကြသနည်း။ လူများသည် အမှန်တကယ်တွင် မည်သည့် ရည်ရွယ်ချက်မျိုးများကို သိုထားကြသနည်း။ ၎င်းတို့၏ အကြံမှာ မိမိတို့၏ ကိုယ်ပိုင် အစီအစဉ်များနှင့် တစ်ကိုယ်ကောင်းဆန်သော ဆန္ဒများကို ဖြည့်ဆည်းရန် ဖြစ်သည် မဟုတ်လော။...ယုံကြည်သူ ခင်ပွန်းသည်တစ်ဦးနှင့် ဘာသာတရားမရှိသော ဇနီးတစ်ဦးအကြားတွင် ပင်ကိုအားဖြင့် မည်သည့် ဆက်နွှယ်မှုမျှ မရှိသည့်အပြင် ယုံကြည်သော သားသမီးများနှင့် ဘာသာတရားမရှိသော မိဘများကြားတွင် မည်သည့်ဆက်နွှယ်မှုမျှ မရှိပေ။ ဤလူနှစ်မျိုးနှစ်စားသည် သဟဇာတ မဖြစ်ပေ။ ငြိမ်သက်ခြင်း ချမ်းသာထဲသို့ မဝင်ရောက်မီတွင် လူများ၌ ဇာတိပကတိဆိုင်ရာ မိသားစု ချစ်ခင်တွယ်တာမှု ရှိသော်လည်း ၎င်းတို့ ငြိမ်သက်ခြင်းချမ်းသာထဲသို့ ဝင်ရောက်ပြီးသည်နှင့်တစ်ပြိုင်နက် ဇာတိပကတိဆိုင်ရာ မိသားစု ချစ်ခင်တွယ်တာမှုဟူ၍ ပြောဆိုစရာ ရှိတော့မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) သခင်ယေရှု ပြောခဲ့တာကိုလည်း သူ ပြန်သတိရလိုက်တယ်။ “လောကီသားတို့သည် သင်တို့ကိုမုန်းလျှင်၊ သင်တို့ကို မမုန်းမှီ ငါ့ကိုမုန်းကြသည်ကို သိမှတ်ကြလော့။ သင်တို့သည် လောကီနှင့်ဆက်ဆံလျှင်၊ လောကီသားတို့သည် မိမိတို့နှင့်ဆက်ဆံသော သင်တို့ကို ချစ် ကြလိမ့်မည်။ သင်တို့သည် လောကီနှင့်မဆက်ဆံ၊ လောကီထဲက ငါရွေးကောက်သောသူဖြစ်သောကြောင့်၊ လောကီသားတို့သည် သင်တို့ကိုမုန်းကြ၏။” (ရှင်ယောဟန်ခရစ်ဝင် ၁၅:၁၈-၁၉) ဘုရားနှုတ်ကပတ်တော်တွေကို ချန်ရှောင် တွေးဆကြည့်တယ်။ ပိုက်ဆံရှာဖို့နဲ့ သူ့မိသားစုကို ထောက်ပံ့ဖို့၊ လူကြီးရော ကလေးပါ စောင့်ရှောက်ဖို့ သူ ဘယ်လို အရိုးကြေမတတ် အလုပ်လုပ်ခဲ့ရပုံတွေကို ပြန်တွေးမိတယ်။ သူ့ခင်ပွန်းက အကျိုးအမြတ်ရမှသာ သူ့ကို ဂရုစိုက်မှု ပြတာ။ သူ ဘုရားသခင်ကို တွေ့ရှိပြီးနောက်မှာတော့ စီစီပီက သူ့မိန်းမကို ဖမ်းရင် သူပါ ဒုက္ခရောက်ပြီး သူ့အကျိုးစီးပွားတွေ ထိခိုက်မှာ ကြောက်လို့ သူ့ခင်ပွန်းရဲ့ မျက်နှာဖုံး ကွာကျသွားခဲ့တယ်။ သူ့ကိုယ်ကျိုးစီးပွားကို ကာကွယ်ဖို့အတွက် သူတို့ရဲ့ လင်မယားသံယောဇဉ်ကို လုံးဝ လျစ်လျူရှုပြီး သူ့ယုံကြည်ခြင်းကို တားဆီးဖို့ ဘာမဆိုလုပ်တယ်၊ အကြမ်းဖက်တဲ့အထိတောင် လုပ်လာတယ်လေ။ အဲဒီအချိန်ကျမှ သူ့ယောကျာ်းမှာ သူ့အပေါ် စစ်မှန်တဲ့ သံယောဇဉ် လုံးဝမရှိမှန်း ချန်ရှောင် သဘောပေါက်လိုက်တယ်။ ယုံကြည်သူတွေနဲ့ မယုံကြည်သူတွေဟာ တကယ်ကို သဟဇာတမဖြစ်ပါဘူး။ သူ့ခင်ပွန်းရဲ့ အနှစ်သာရဟာ ဘုရားသခင်ကို မုန်းတီးပြီး ဆန့်ကျင်တဲ့ နတ်ဆိုးတစ်ကောင် ဖြစ်နေတာကိုး။ သူက ဘုရားသခင်ရဲ့ ရန်သူလေ။ ဒါကို တွေးမိတော့ သူ ဘယ်လို လက်တွေ့လုပ်ဆောင်ရမလဲဆိုတာ ချန်ရှောင် နားလည်သွားတယ်။ အစည်းအဝေးသွားရမဲ့အချိန် နီးလာတာကို မြင်တော့ သူက ပညာသားပါပါနဲ့ သူ့ခင်ပွန်းကို ပြောလိုက်တယ်။ “နင် ငါ့အပေါ် ဒီလောက်ရက်စက်မှတော့ နင် ဘယ်လိုလူလဲဆိုတာ ငါ ရှင်းရှင်းလင်းလင်း မြင်သွားပြီ။ ငါကတော့ ဘုရားသခင်ကို ယုံကြည်ဖို့ စိတ်ပိုင်းဖြတ်ထားတယ်။ နင်ရိုက်ထားလို့ ငါ့တစ်ကိုယ်လုံး နာနေတုန်းပဲ၊ ဆေးသွားထိုးပြီး ဆေးသောက်ဖို့ လိုတယ်” လို့ပေါ့။ အဲဒီလိုပြောပြီးနောက် ချန်ရှောင်က အစည်းအဝေးကို ထွက်သွားတယ်။

၂၀၁၇ ခုနှစ် နွေရာသီမှာ ချန်ရှောင်က ပုံမှန်လိုပဲ မနက်စာစားပြီးနောက် အစည်းအဝေး သွားတက်တယ်။ အစည်းအဝေးပြီးလို့ အိမ်တံခါးဝ ရောက်ရောက်ချင်းမှာပဲ သူ့ယောက္ခမနဲ့ သူ့အမေ အပြင်မှာ ထိုင်နေကြတာကို တွေ့လိုက်ရတယ်။ သူတို့မျက်နှာတွေ ဖြူဖျော့နေပြီး မျက်ရည်တွေ စိုရွှဲနေသေးတာကို ချန်ရှောင် မြင်လိုက်ရပေမဲ့ ဘာဖြစ်ခဲ့မှန်းတော့ မသိဘူးပေါ့။ ချန်ရှောင့်ကို မြင်တော့ သူ့ယောက္ခမက အမြန် ပြောတယ်။ “ဒီမနက်လေ ရဲကားနှစ်စီးနဲ့ ရဲတစ်ဖွဲ့ ရောက်လာပြီး နင် ဘုရားသခင်ကို ယုံတယ်လို့ တစ်ယောက်ယောက်က တိုင်ထားတယ်တဲ့၊ နင့်ကို ‘ပြန်လည်ပြုပြင်ရေး’ အတွက် ရဲစခန်း ခေါ်သွားချင်တယ်လို့ ပြောကြတယ်။ နင် ခရီးသွားနေတယ်လို့ ငါ ပြောလိုက်ပေမဲ့ သူတို့က မယုံဘဲ နင် ဘယ်ရောက်နေလဲဆိုတာကိုပဲ ဇွတ်မေးနေကြတာ။ နင်ပြန်ရောက်တာနဲ့ သူတို့ကို ချက်ချင်းဖုန်းဆက်ရမယ်၊ မဆက်ရင် ငါတို့ကို ရာဇဝတ်သားတစ်ယောက်ကို လက်ခံထားတယ်လို့ သတ်မှတ်မယ်” တဲ့။ သူ့အမေက မျက်ရည်တွေကို သုတ်ရင်း တုန်တုန်ရီရီနဲ့ ပြောတယ်။ “ရဲတွေ ပြန်သွားပြီးပြီးချင်း နင် ပြန်ရောက်လာတာ၊ တကယ် ကပ်သီးလေးပဲ။ နင် မြန်မြန်သွက်သွက်လုပ်သင့်တယ်၊ နင့်အစ်မအိမ်မှာ သွားပုန်းနေတော့” တဲ့။ ရဲတွေက သူ့ကိုဖမ်းဖို့ လာခဲ့မှန်း ကြားလိုက်ရတော့ ချန်ရှောင် အရမ်းလန့်သွားပြီး ရင်တွေတဒိန်းဒိန်းခုန်လာတယ်။ ဘာမှ သိပ်မစဉ်းစားတော့ဘဲ အိမ်ထဲကို ပြေးဝင်၊ ဘုရားနှုတ်ကပတ်တော် စာအုပ်တွေနဲ့ အဝတ်အစားတချို့ကို ကောက်ထည့်ပြီး လျှပ်စစ်စက်ဘီးနဲ့ အမြန်မောင်းထွက်လာခဲ့တယ်။ ရဲတွေက ချန်ရှောင့်ကို ဖမ်းဖို့ လာခဲ့မှန်း ကြားတော့ သူ့ယောကျာ်းက ဝမ်းကွဲတစ်ယောက်နဲ့အတူ ချန်ရှောင့်အစ်မအိမ်ကို လိုက်သွားတယ်။ သူ့ဝမ်းကွဲက သူ့ကို အကြံပေးတယ်။ “အစိုးရက အခု နေရာတကာမှာ ယုံကြည်သူတွေကို လိုက်ဖမ်းနေတာ။ တရုတ်ပြည်မှာ ဘုရားသခင်ကို ယုံကြည်တာဟာ ဥပဒေနဲ့ မလွတ်ကင်းဘူးလို့ ရဲတွေက ပြောတယ်။ မိသားစုထဲမှာ ဘုရားသခင်ကို ယုံတဲ့သူ တစ်ယောက်ယောက်ရှိရင် ကလေးတွေ တက္ကသိုလ်ဝင်ခွင့် မရဘူး၊ စစ်မှုထမ်းခွင့် မရဘူး၊ လူကြီးတွေဆိုရင်လည်း သက်သာချောင်ချိရေး အခွင့်အရေးတွေ ရပ်စဲခံရမယ်တဲ့။ နင်သာ ဒီယုံကြည်ခြင်းကို ဆက်လုပ်နေရင် လူကြီးတွေရော ကလေးတွေပါ နင်နဲ့အတူ ဒုက္ခရောက်ကုန်ကြမှာ။ နင် တစ်မိသားစုလုံးအတွက် ထည့်တွေးပေးမှပေါ့” တဲ့။ သူ့ယောကျာ်းကလည်း ပြောတယ်။ “ဘယ်လိုပဲပြောပြော အားမတန် မာန်လျှော့ရမှာပေါ့။ နင်သာ နင့်ဘုရားသခင်ကို ဆက်ယုံနေရင် ငါတို့မိသားစု ဆက်ပြီး အသက်ရှင်ရပ်တည်နိုင်မှာ မဟုတ်ဘူး” တဲ့။ သူ့ယောကျာ်းစကားကို ကြားတော့ ချန်ရှောင် နည်းနည်း အားလျော့သလို ခံစားလိုက်ရပြီး တွေးမိတယ်။ “ငါတို့ကလေးက တက္ကသိုလ်ဝင်ခွင့် စာမေးပွဲ ဖြေတော့မှာ။ တကယ်လို့ ငါ ဘုရားသခင်ကို ယုံလို့ ငါ့ကလေး တက္ကသိုလ်တက်ခွင့်မရဘဲ နေရင်၊ ပြီးတော့ ငါ့မိသားစုပါ အမှုပတ်ကုန်ရင် အဲဒီအခါ ငါ့မိသားစုက ငါ့ကို အပြစ်တင်ကြမှာ သေချာတယ်” လို့ပေါ့။ ချန်ရှောင် စိတ်ဆင်းရဲမှုကို အလုံးအရင်းနဲ့ ခံစားလိုက်ရတာကြောင့် ဘုရားသခင်ဆီ အရေးတကြီး ဆုတောင်းလိုက်တယ်။ “ဘုရားသခင်၊ ဒီနေ့ ကိုယ်တော် ခွင့်ပြုလို့ သမီး ဒီအခြေအနေကို ရင်ဆိုင်နေရတာပါ။ စီစီပီကလည်း ကိုယ်တော့်လက်ထဲမှာ ရှိတယ်ဆိုတာ သမီး သိပါတယ်။ ကျေးဇူးပြုပြီး ကိုယ်တော်ရဲ့ ရည်ရွယ်ချက်ကို နားလည်ဖို့ သမီးကို ဉာဏ်အလင်းပေးပြီး လမ်းပြပေးတော်မူပါ” လို့ပေါ့။ ဆုတောင်းပြီးနောက် အရင်က ဖတ်ခဲ့ဖူးတဲ့ ဘုရားနှုတ်ကပတ်တော် နှစ်ပိုဒ်သုံးပိုဒ်ကို ချန်ရှောင် ပြန်သတိရလိုက်တယ်။ “ဤကမ္ဘာကြီးထဲသို့ သင်ငိုယိုကာ ရောက်ရှိလာသည့်အချိန်မှစ၍ သင်သည် သင်၏တာဝန်ကို စတင်၍ ဖြည့်ဆည်းရပေတော့သည်။ ဘုရားသခင်၏ အစီအစဉ်နှင့် သူ၏ကြိုတင်ပြဋ္ဌာန်းမှုအတွက် သင်၏ကဏ္ဍကို သင်ဆောင်ရွက်ပြီး သင့်ဘဝ၏ ခရီးစဉ်ကို စတင်ရတော့သည်။ သင့်နောက်ကြောင်းရာဇဝင်က မည်သည့်အရာ ဖြစ်ကောင်းဖြစ်နိုင်ပါစေ၊ သင့်ရှေ့ဆက်ခရီးတို့ မည်သည့်အရာ ဖြစ်ကောင်း ဖြစ်နိုင်ပါစေ၊ မည်သို့ပင် ဖြစ်နေစေကာမူ မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် ကြိုတင်စီစဉ်ခြင်းများကို မရှောင်နိုင်ပေ၊ ပြီးလျှင် မည်သူတစ်ဦးတစ်ယောက်ကမျှ ကိုယ့်ကံကြမ္မာကိုယ် မထိန်းချုပ်နိုင်ပေ။ အကြောင်းမှာ အရာခပ်သိမ်းကို အချုပ်အခြာအာဏာ ကိုင်စွဲထားသော သူတစ်ပါးတည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) “လူတစ်ဦး လုပ်ကိုင်သည့် အလုပ်အကိုင်၊ အသက်မွေးဝမ်းကျောင်းပြုသည့်အရာနှင့် ဘဝတွင် ပိုင်ဆိုင်သည့် ဥစ္စာဓနမည်မျှသည် ၎င်းတို့၏ မိဘများ၊ ၎င်းတို့၏ အရည်အချင်းများ သို့မဟုတ် ၎င်းတို့၏ ကြိုးပမ်းအားထုတ်မှုများနှင့် ရည်မှန်းချက်များအပေါ် မူမတည်ပေ၊ ယင်းမှာ ဖန်ဆင်းရှင်၏ ကြိုတင်ပြဋ္ဌာန်းခြင်းအပေါ် မူတည်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) လူတစ်ယောက်ရဲ့ ကံကြမ္မာကို ကောင်းကင်ဘုံက ကြိုတင်ပြဋ္ဌာန်းထားတယ်ဆိုတာ ဘုရားနှုတ်ကပတ်တော်တွေကနေ ချန်ရှောင် နားလည်သွားတယ်။ သူ တွေးမိတယ်။ “ငါက ကိုယ့်ကံကြမ္မာကို မထိန်းချုပ်နိုင်တဲ့ ဖန်ဆင်းခံအသေးမွှားလေး တစ်ယောက်ပဲလေ။ ဒါ့အပြင် ငါ့ကလေးရဲ့ ကံကြမ္မာကလည်း ဘုရားသခင်ရဲ့ လက်ထဲမှာ ရှိနေတာ မဟုတ်ဘူးလား။ ငါ့ကလေး တက္ကသိုလ်တက်နိုင်မလား ဆိုတာကို ဘယ်အစိုးရ၊ ဘယ်လူပုဂ္ဂိုလ်ကမှ ဆုံးဖြတ်တာ မဟုတ်ဘူး။ ငါ ရဲဖမ်းတာခံရမလား ဆိုတာကိုလည်း ရဲက ဆုံးဖြတ်တာ မဟုတ်ဘူး” လို့ပေါ့။ ဒါကို နားလည်ပြီးနောက် ချန်ရှောင်က ဘယ်လို လက်တွေ့လုပ်ဆောင်ရမလဲဆိုတာ သိသွားတယ်။ သူ့ကလေး တက္ကသိုလ်တက်နိုင်မလား ဆိုတာနဲ့ သူ အဖမ်းခံရပြီး ထောင်ကျမလား ဆိုတာတွေကို ဘုရားသခင်လက်ထဲ အားလုံးအပ်နှံပြီး ကိုယ်တော်ရဲ့ အချုပ်အခြာအာဏာနဲ့ စီစဉ်ထားရှိမှုတွေကို ကျိုးနွံနာခံဖို့ သူ လိုလားခဲ့တယ်။

ချန်ရှောင်ရဲ့ ခိုင်မာတဲ့ ဆုံးဖြတ်ချက်နဲ့ သူ့ယုံကြည်ခြင်းကို ဆက်လက်လုပ်ဆောင်ဖို့ စိတ်ပိုင်းဖြတ်ထားတာကို သူ့ယောကျာ်းက မြင်လိုက်တယ်။ သူ့ယောကျာ်းက သူ့ကိုပြောတယ်၊ “ရဲတွေက နင့်ကို အာရုံစိုက်နေပြီ၊ နင် ပုန်းနေမှဖြစ်မယ်။ နင် ဆက်ပြီး လူလုံးထွက်ပြလို့ မဖြစ်တော့ဘူး။ ငါနဲ့အတူ ရှင်းကျန်းကို လိုက်ပြီး ခဏလောက် အလုပ်လုပ်ရင်း ပုန်းနေပါလား” တဲ့။ သူ့ယောကျာ်းက သူ့ကို သဲကန္တာရကြီးထဲ ခေါ်သွားချင်နေမှန်း ချန်ရှောင် သဘောပေါက်လိုက်တယ်။ အဲဒီမှာဆို သူ ဘုရားနှုတ်ကပတ်တော်တွေကို ဖတ်လို့ရမှာ မဟုတ်သလို ညီအစ်ကိုမောင်နှမတွေနဲ့လည်း အစည်းအဝေးတက်လို့ရမှာ မဟုတ်ဘူးလေ။ သူ့ရည်ရွယ်ချက်က ချန်ရှောင့် ယုံကြည်ခြင်းကို တားဆီးဖို့ ဖြစ်နေတုန်းပါပဲ။ စာတန်ရဲ့ အကြံအစည်တွေကို ကျော်လွှားနိုင်မဲ့ ယုံကြည်ခြင်း ပေးသနားဖို့ ဘုရားသခင်ကို တောင်းလျှောက်ရင်း ချန်ရှောင်က စိတ်နှလုံးထဲမှာ တောက်လျှောက် ဆုတောင်းနေခဲ့တယ်။ ဆုတောင်းပြီးနောက် သူက ပြတ်ပြတ်သားသား ပြောလိုက်တယ်။ “ကျွန်မ ကျန်းမာရေး သိပ်မကောင်းလို့ အဲဒီမှာ အလုပ်မလုပ်နိုင်ဘူး။ ကျွန်မ မလိုက်ဘူး” လို့ပေါ့။ သူ့ကို ဖျောင်းဖျလို့ မရမှန်းမြင်တော့ သူ့ယောကျာ်းက ဒေါသတကြီး ပြောတယ်။ “နင့်ကိုနင်ပဲ ပြန်ကြည့်စမ်း၊ နင်က ရဲစခန်းတစ်ခုလုံးကို မွှေထားတာလေ။ တက္ကသိုလ်ဝင်ခွင့်ကိစ္စမှာလည်း ငါတို့ကလေးက ထိခိုက်ဦးမယ်။ ငါ ဒီကိစ္စကြောင့် မျက်နှာပျက်မခံနိုင်ဘူး၊ ငါ ကွာရှင်းချင်တယ်” တဲ့။ သူ့ယောကျာ်း ဒီလိုပြောတာကို ကြားတော့ ချန်ရှောင် သူ့စိတ်ထဲမှာ ပြင်းပြင်းထန်ထန် ဗျာများသွားတယ်။ “တကယ်လို့ ငါ့ယောကျ်ားက ငါ့ကို တကယ်ကွာရှင်းလိုက်ရင် ငါတို့ကလေးကို ဘယ်သူ စောင့်ရှောက်မလဲ။ ငါ ဘယ်လို ရှေ့ဆက်ရမလဲ” လို့ သူ တွေးမိတယ်။ ဒါတွေကို တွေးမိရင်း ချန်ရှောင် တော်တော်ကို ညှဉ်းပန်းခံလိုက်ရတယ်။ နာကျင်နေတဲ့ကြားက အရင်က သူဆိုနေကျ ဘုရားနှုတ်ကပတ်တော် ဓမ္မတေးတစ်ပုဒ်ကို ချန်ရှောင် သတိရလိုက်တယ်။

သမ္မာတရားအတွက် အရာအားလုံးကို စွန့်လွှတ်သင့်

၁  သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်မွေ့မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။

၂  လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်မွေ့မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ

သမ္မာတရားကို ရရှိဖို့အတွက် ခဏတာ ဇာတိပကတိ မွေ့လျော်မှုတွေကို စွန့်လွှတ်သင့်တယ်၊ ဘုရားသခင်အတွက် သက်သေခံဖို့ စံနှုန်းပြည့်မီတဲ့ ဖန်ဆင်းခံတစ်ဦးဖြစ်လာအောင် ကိုယ့်တာဝန်ကို ကောင်းကောင်း ဖြည့်ဆည်းသင့်တယ်၊ အဲဒီအခါမှသာ အသက်ရှင်ရတာ အဓိပ္ပာယ်ရှိတယ်ဆိုတာ ချန်ရှောင် နားလည်လိုက်တယ်။ ဘုရားသခင်ကို ယုံကြည်ပြီး ကိုယ့်တာဝန်ကို ထမ်းဆောင်တာဟာ မှန်ကန်တဲ့ လမ်းကြောင်းဖြစ်တယ်၊ တကယ်လို့ ရုပ်ပိုင်းဆိုင်ရာ သာယာမှုတွေကို တပ်မက်ပြီး မိသားစု သဟဇာတဖြစ်မှုကို မွေ့လျော်ခံစားဖို့ ဘုရားသခင်အပေါ် ယုံကြည်ခြင်းကို စွန့်လွှတ်လိုက်မယ်ဆိုရင် သူဟာ ဘုရားရှေ့မှောက်မှာ အသက်ရှင်ဖို့ မထိုက်တန်တော့ဘဲ ကယ်တင်ခြင်းရဖို့ အခွင့်အရေး ဆုံးရှုံးသွားလိမ့်မယ်ဆိုတာ သူ မြင်သွားတယ်။ ဒါကြောင့် ချန်ရှောင်က သူ့ယောကျာ်းကို ပြောလိုက်တယ်။ “ရှင် ကွာရှင်းချင်ရင် ကွာလေ။ ကျွန်မတို့ ကွာရှင်းရင်တောင်မှ ကျွန်မကတော့ ဘုရားသခင်ကို ဆက်ယုံပြီး ကိုယ်တော့်နောက်ကို ထာဝရလိုက်ဦးမှာပဲ” လို့ပေါ့။ သူ့ယောကျာ်းခမျာ ပြောစရာစကားမရှိဖြစ်ပြီး သူ့အစ်မအိမ်ကနေ ဒေါသတကြီး ထွက်သွားတယ်။ နောက်ပိုင်းမှာ သူ့ယောကျာ်းနဲ့ မိသားစုက သူ့ကို ဘယ်လိုပဲ တားဆီးပိတ်ပင်ပါစေ ချန်ရှောင်က အလျှော့မပေးဘူးဆိုတာ မြင်လိုက်ရတော့ သူ့ယုံကြည်ခြင်းကို ဂရုမစိုက်ကြတော့ဘူး။ အဲဒီအချိန်ကစလို့ ချန်ရှောင်ဟာ လွတ်လွတ်လပ်လပ်ပဲ အစည်းအဝေးတက်ပြီး ကိုယ့်တာဝန်ကို ထမ်းဆောင်နိုင်ခဲ့တာပေါ့။


၁၇။ အလုပ်များသည့် ပုံပန်းသဏ္ဌာန် နောက်ကွယ်တွင်ရှိသည်မှာ

မနှစ်က ဒီဇင်ဘာလမှာ တာဝန်တွေကိုထမ်းဆောင်တာမှာ ကျွန်မရဲ့ တာဝန်မသိတတ်မှုကြောင့် ပြုပြင်ခြင်းနဲ့ ကျွန်မ ရင်ဆိုင်ခဲ့ရတယ်။ ဆင်ခြင်သုံးသပ်ပြီးတဲ့နောက်မှာ အဲဒီအချိန်အတောအတွင်းတုန်းက ကျွန်မရဲ့ တာဝန်တွေထမ်းဆောင်မှုဟာ တကယ့်ကို တာဝန်မဲ့ခဲ့တယ်ဆိုတာ နားလည်ခဲ့တယ်။ အသင်းတော်ခေါင်းဆောင် တစ်ယောက်အနေနဲ့ စာ‌နဲ့ပတ်သက်တဲ့အလုပ်ကိုပဲ ကျွန်မ နောက်ဆက်တွဲဆက်လုပ်ပြီး ကိုယ့်တာဝန်အောက်မှာ တိုက်ရိုက်မရှိတဲ့ ဒါမှမဟုတ် ကိုယ့်နာမည်နဲ့ ဂုဏ်ကို မထိခိုက်တဲ့ တခြားတာဝန်တွေအကုန်လုံးကို လျစ်လျူရှုခဲ့တယ်။ နောက်ထပ်အလုပ်တွေကို နောက်ဆက်တွဲဆက်လုပ်ဖို့ ကိုယ့်အချိန်တွေကို ပိုပြီးအကျိုးရှိရှိသုံးလို့ ရနိုင်ခဲ့တာတောင်မှ ဒုက္ခများပြီး ပင်ပန်းတယ်လို့ မြင်ခဲ့တော့ ကျွန်မ အပိုထပ်ဆောင်းအားမထုတ်ချင်ခဲ့ဘူး။ ရလဒ်အနေနဲ့ ဗီဒီယိုအလုပ်တာဝန်တွေမှာ ကြန့်ကြာမှုတွေရှိနေတာကို ကျွန်မ သတိမပြုမိခဲ့ဘူး။ စစ်မှန်တဲ့အလုပ်ကို ကျွန်မ တကယ် မလုပ်ခဲ့ဘူး။ ဘုရားအိမ်တော်က ကျွန်မကို ရာထူးက မထုတ်ပယ်ခဲ့ဘဲ တာဝန်တွေ ဆက်လက်ထမ်းဆောင်ဖို့ အခွင့်အရေးပေးတာကို မြင်တော့ “ငါ တကယ် နောင်တရပြီး ငါ့အကြွေးကို ဆပ်ရမယ်”လို့ ကျွန်မ စဉ်းစားခဲ့တယ်။

နောက်ပိုင်းမှာတော့ နေ့ဘက်ဆို အတွေ့အကြုံဆိုင်ရာ သက်သေခံချက်ဗီဒီယိုရိုက်တာတွေကို ကျွန်မ နောက်ဆက်တွဲဆက်လုပ်ပြီး ညဘက်ဆို စာရွက်စာတမ်းတွေကို ပြန်စစ်တယ်။ ကျွန်မရဲ့ အချိန်ဇယားက နေ့တိုင်း အပြည့်ဖြစ်ခဲ့တယ်။ အားလပ်ချိန်နည်းပေမဲ့ နေ့တိုင်း စိတ်ချမ်းသာခဲ့တယ်။ နောက်ပိုင်းမှာ ညတိုင်း မနက် ၂ နာရီ ၃ နာရီလောက်ထိ ကျွန်မ အိပ်ရာမဝင်ဘဲနေပြီး မနက်ဆို ၇ နာရီလောက်မှာ နိုးတယ်။ အဲဒီတုန်းကတော့ ပင်ပန်းတယ်လို့ ကျွန်မ မခံစားခဲ့ရဘူး။ ညဉ့်နက်နောက်ကျတဲ့အထိမအိပ်ဘဲနေတာက ကျွန်မကို အလုပ်တွေပိုပြီးစေပြီး အရင်ကလို သက်သောင့်သက်သာနေတာကို ပျော်မွေ့နေတာထက် ပိုကောင်းတယ်လို့ ထင်ခဲ့တယ်။ နောက်တော့ ကျွန်မအနားက ညီအမတွေက ကျွန်မရဲ့ မကြာခဏ နောက်ကျတတ်တဲ့ညတွေနဲ့ ဖြူဖပ်ဖြူရော်အသားအရေကို သတိပြုမိခဲ့ကြတယ်။ သူတို့က ကျွန်မကို စောစောအနားယူဖို့ သတိပေးခဲ့တယ်။ တခြားညီအစ်မတစ်ယောက်က ကျွန်မကို မေးတယ်။ “ညဘက်ဆို အရမ်းနောက်ကျတဲ့အထိ အစ်မ မအိပ်ဘဲနေပြီး နေ့လယ်နေ့ခင်းမှာ အနားယူတာ ရှားတယ်နော်၊ နေ့စဉ်ရက်ဆက်ဆို အစ်မ ဒါကို လုပ်နိုင်ပါ့မလား” တဲ့။ ကျွန်မ ကိုယ့်ဘာသာ တွေးမိတယ်။ “ဒါဆို ငါ ဆင်းရဲဒုက္ခခံတာကို ငါ့ညီအစ်ကိုမောင်နှမတွေ တွေ့သွားပြီ၊ ဒါဆိုရင် ဒီ ဒုက္ခဆင်းရဲကို တောင့်ခံရကျိုးနပ်တာပဲ၊ အနည်းဆုံးတော့ ငါရဲ့ နောင်တရတဲ့သဘောထားနဲ့ ငါဟာ သက်သောင့်သက်သာရှိဖို့ကို ရှာတတ်တဲ့သူမဟုတ်ဘဲ တာဝန် ထမ်းဆောင်ရာမှာ ဆင်းရဲဒုက္ခကို တောင့်ခံနိုင်တဲ့သူဆိုတာကို လူတိုင်းမြင်သွားတာပဲ” ပေါ့။ အဲဒီကာလအတောအတွင်းမှာ တချို့ညီအမတွေ ည ၁၁ နာရီမှာ အိပ်ရာဝင်တာကို ကျွန်မတွေ့တော့ ကျွန်မ စိတ်ထဲမှာ “ဒါက အရမ်းကို သက်သောင့်သက်သာရှိလွန်းတယ်၊ တာဝန်တွေ ထမ်းဆောင်ဖို့ ဆန္ဒစောတာတွေ အလျင်စလိုတွေ သူတို့မဖြစ်ဘူး၊ ဘုရားသခင်ရဲ့ ရည်ရွယ်ချက်တွေကို အလေးမထားဘူး” လို့ တွေးပြီး သူတို့ကို အထင်သေးခဲ့တယ်။ တာဝန်တွေထမ်းဆောင်မှုအပေါ် ထားတဲ့ ကျွန်မရဲ့ သဘောထားက သူတို့နဲ့မတူဘူးဆိုတာကို သူတို့ကို ပြဖို့ နောက်ကျတဲ့အထိ မအိပ်ဘဲနေပြီး စောစောနိုးတာကို ကျွန်မ ဆက်လုပ်ခဲ့တယ်။ ဒါပေမဲ့ နောက်ကျတဲ့ ညတွေ ဆက်လာတော့ ကျွန်မခန္ဓာကိုယ်က ဆိုးကျိုးတုံ့ပြန်မှုတွေ စပြလာတယ်။ ညတိုင်း ၁၁ နာရီ၊ ၁၂ နာရီ လောက်ဆို ကျွန်မရဲ နှလုံးက တဒိန်းဒိန်းစပြီး ခုန်လာတယ်။ နောက်ကျတဲ့အထိ မအိပ်ဘဲနေတာဟာ ခန္ဓာကိုယ်အတွက် ဘေးအန္တရာယ်ရှိတယ်ဆိုတာရယ် ပုံမှန်အိပ်ချိန်ဇယားကို ထိန်းသိမ်းလိုက်နာဖို့ အကြိမ်ပေါင်းများစွာ ဘုရားသခင်က မိတ်သဟာယပြုခဲ့တာရယ်ကို ကျွန်မ သိပါတယ်။ ဒါပေမဲ့ ကျွန်မ စတွေးမိလာခဲ့တယ်။ “ငါ အိပ်ရာ စောစောဝင်ရင် ဘယ်လိုနေမလဲ၊ ညီအစ်ကိုမောင်နှမတွေက ငါ့ကို ဘယ်လိုမြင်ကြမလဲ။ ပြုပြင်ခြင်းကို ရင်ဆိုင်ဖို့ ‘အချိန်ကျလာရင်တော့ အစ်မက ဒုက္ခဆင်းရဲနည်းနည်းပါးပါးကို တောင့်ခံပြီး နည်းနည်းပေးဆပ်နိုင်တယ်။ ဒါပေမဲ့ အချိန်ကြာလာရင် အစ်မရဲ့ ဗီဇရုပ်အမှန်က ပေါ်လာတာပါပဲ၊ ဘာမှ ပြောင်းလဲမသွားပါဘူး’ လို့ သူတို့ ပြောမှာလား” ပေါ့။ ညီအစ်ကိုမောင်နှမတွေကို ကိုယ့်အပေါ်အဲဒီလိုအထင်အမြင်တွေ မရှိစေချင်ခဲ့ဘူး၊ ဝန်ထုပ်ရှိသူတစ်ယာက်ရဲ့ ပုံရိပ်ကို ထိန်းသိမ်းထားဖို့အတွက် ညဘက် ကျွန်မ အရမ်းပင်ပန်းနေချိန်မှာတောင်မှ အံကြိတ်ပြီး ဇွဲကောင်းကောင်းနဲ့ ကြိုးပမ်းခဲ့တယ်။ ဇာတိပကတိမှာ မွေ့လျော်ခံစားနေတယ် လို့ ညီအစ်ကိုမောင်နှမတွေက ပြောမှာကို ကြောက်လို့ နေ့လယ်ဘက်ဆို ကျွန်မ အကြာကြီး တစ်ရေးတစ်မော မအိပ်ရဲခဲ့ဘူး။ တစ်ခါတလေ ကျွန်မ နေ့လယ်တစ်ရေးတစ်မောမအိပ်တဲ့အခါ တကယ့်ကို ပင်ပန်းနွမ်းနယ်တော့ နိုးနိုးကြားကြားရှိအောင် ကော်ဖီတစ်ခွက်သောက်တယ်။ တစ်ခါတစ်ခါ ကျွန်မ ညဉ့်နက်တဲ့အထိ အလုပ်လုပ်တဲ့အခါ တခြားညီအစ်ကိုမောင်နှမတွေ ရုံးခန်းထဲမှာရှိနေတုန်းပဲ ဆိုတာကို မြင်ရင် ကျွန်မလည်း ညဉ့်နက်သန်းခေါင်ထိ မအိပ်ဘဲ အလုပ်လုပ်နေတယ်ဆိုတာ သူတို့သိသွားအောင် အသံဗလံတွေ တမင်သက်သက် ကျွန်မ လုပ်ခဲ့တယ်။ အချိန်မတူတဲ့နေရာတွေမှာရှိတဲ့ ညီအစ်ကိုမောင်နှမတချို့ကိုဆို သူတို့ ကျွန်မဆီ စာတိုပို့လိုက်ရင် ကျွန်မ လှဲနေရင်တောင်မှ သူတို့ဆီ စာ ပြန်ပို့တယ်။ “အရမ်းနောက်ကျနေပြီ အစ်မက မအိပ်သေးဘူးပဲ၊ အနားယူတော့လေ” လို့ သူတို့က ပြောတဲ့အခါတိုင်း ညီအစ်ကိုမောင်နှမတွေ ကျွန်မရဲ့ အားထုတ်ကြိုးပမ်းမှုတွေကို မြင်နိုင်ပြီလို့ တွေးရင်း စိတ်ထဲက ကျေနပ်နေခဲ့တယ်။ နောက်ဆုံးမှာ အထက်ခေါင်းဆောင်က ကျွန်မရဲ့ တာဝန်ထမ်းဆောင်မှုအကြောင်း မေးလာတဲ့အခါ ကျွန်မအလုပ်က ဘယ်လိုဖြစ်သွားတယ် ဆိုတာ ထည့်မတွက်ဘဲ တာဝန်တွေထမ်းဆောင်ခြင်းအပေါ် ကျွန်မရဲ့သဘောထားကို ကောင်းမွန်တယ်လို့ မှတ်ယူမှာပါ။ ဘာအောင်မြင်မှုမှမရှိခဲ့ပေမဲ့ အလုပ်ကြိုးစားမှုကတော့ သေချာပေါက် ရှိခဲ့တယ်။ ကျွန်မရဲ့ နောင်တရတဲ့ အပြုအမူကို ညီအစ်ကိုမောင်နှမတွေက ချီးကျူးပြီး ကျွန်မကို စစ်မှန်တဲ့အလုပ်ကို လုပ်တဲ့ခေါင်းဆောင်လို့ မြင်ကြမှာ အသေအချာပါပဲ။ ဒါတွေကို တွေးရတာ ကျွန်မကို အမြဲ အတော်လေး စိတ်အေးလက်အေးဖြစ်စေခဲ့တယ်။

ဒါပေမဲ့ အချိန်အကြာကြီး ညဉ့်နက်နောက်ကျတဲ့အထိ မအိပ်ဘဲနေခဲ့တာကြောင့် မနက်ခင်းတိုင်းမှာ ရင်တွေတလှပ်လှပ်တုန်ပြီး နိုးတယ်။ ဦးနှောက်က ပင်ပန်းနေတာကြောင့် နေ့ဘက်ဆို စာရွက်စာတမ်းတွေ ပြန်စစ်နေတုန်းမှာ အာရုံကောင်းကောင်းမစူးစိုက်နိုင်ခဲ့ပါဘူး။ ကျွန်မရဲ့အလုပ်စွမ်းဆောင်ထိရောက်မှုက နေ့ဘက်မှာ နည်းပါးခဲ့တော့ အလုပ်ပိုပြီးဖို့ ညဘက်မှာ နောက်ကျတဲ့အထိ မအိပ်ဘဲနေခဲ့ရတယ်။ ညဘက်မှာ နောက်ကျမှအိပ်တာကြောင့် နောက်နေ့မနက် ကျွန်မ မနက်စာစားပြီးတဲ့အချိန်မှာ ၈ နာရီထိုးခါနီးနေပါပြီ။ ဝိညာဉ်ရေးရာဆက်ကပ်ချင်ခဲ့ပေမဲ့ အချိန်မလောက်ဘူးဆိုတာ ကျွန်မ သိခဲ့တယ်။ ဒီတော့ ဘုရားနှုတ်ကပတ်တော်တချို့ကို ကပျာကယာ မျက်စိတစ်ချက် ဝေ့ဖတ်ပြီးတော့ အလေးအနက် ဆင်ခြင်သုံးသပ်တာမရှိဘဲ အလုပ် စလုပ်ခဲ့တယ်။ ဆောင်းပါးတွေ ရေးရတာလည်း ပိုလို့တောင် ခက်ခဲလာပြီး ဘယ်လိုအချိန်မျိုးမှာမဆို တာဝန်တွေရှိနေတာ လုံးဝ အရမ်းကို အလုပ်များတယ်လို့ ခံစားခဲ့ရတယ်။ နောက်တော့ ကျွန်မရဲ့တာဝန်တွေမှာ ပြဿနာတွေ တစ်ခုပြီးတစ်ခု စ ပေါ်လာတော့ အဲဒီအချိန်မှာ ကျွန်မ စပြီး ဆင်ခြင်သုံးသပ်ခဲ့တယ်။ ကိုယ့်တာဝန်တွေကို ကောင်းကောင်း ထမ်းဆောင်ဖို့ ကျွန်မ ရည်ရွယ်ခဲ့တာပဲ၊ ဒါကို ဘာဖြစ်လို့ ပြဿနာတွေ များသထက် များလာရတာလဲ။ ကျွန်မရဲ့တာဝန်တွေက ထိရောက်မှု ဘာလို့ လျော့နည်းလာတာလဲ။ ဒီ အဆိုးသံသရာထဲမှာ ကျွန်မ ဆက်နေရင် ကျွန်မကို ရုပ်ပိုင်းဆိုင်ရာ ခြေကုန်လက်ပန်းကျစေရုံသာမက ကျွန်မရဲ့အလုပ်မှာလည်း အကျိုးရလဒ်တွေကင်းမဲ့မှာဆိုတာ ကျွန်မ နားလည်ခဲ့တယ်။ ဒီအခြေအနေကို ကျွန်မ အမြန် ပြောင်းလဲပစ်ဖို့ လိုအပ်ခဲ့တယ်။

နောက်မှ ကျွန်မ တွေးဆကြည့်တာက နောက်ကျတဲ့အထိ မအိပ်ဘဲနေတာဟာ ကိုယ့်ကျန်းမာရေးအတွက်မကောင်းဘဲ ကိုယ့်တာဝန်တွေရဲ့ ထိ‌ ရောက်စွမ်းဆောင်မှုကို နည်းပါးစေတယ်ဆိုတာကို ကျွန်မသိတယ်ဆိုရင် ဘာဖြစ်လို့ ကျွန်မ ဒီလို ပေကပ်ပြီး လုပ်နေခဲ့တာလဲ။ ပြန်တွေးကြည့်ရင် ဒီကာလအတွင်းမှာ ကျွန်မက လူတွေရှေ့မှာ တစ်မူထူးခြားနေတဲ့ပုံပေါက်အောင် လုပ်နေခဲ့တာပဲလို့ ကျွန်မ နားလည်ခဲ့တယ်။ အဲဒီနောက် ဒီလိုအပြုအမူကြောင့် အန္တိခရစ်တွေကို ဘုရားသခင်က စိစစ်တဲ့ အကြောင်း ကျွန်မ စဉ်းစားမိတယ်။ ဒီတော့ ဘုရားနှုတ်ကပတ်တော်တွေမှာ ဒီအကြောင်းအရာကိုဖတ်ဖို့ ကျွန်မ လိုက်ရှာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိမိတို့အကြောင်း သက်သေခံရန် အခြားသူများက အပြုအမူများကို အသုံးပြုနေစဉ် လူအချို့သည် ဘာသာစကားကို အသုံးပြုပြီး မိမိတို့ကိုယ်ကို ကြွားဝါသည့် စကားအချို့ကို ပြောဆိုကြသည်။ မိမိကိုယ်ကို သက်သေခံရန် အပြုအမူများ အသုံးပြုသည့် လူတစ်ဦး၏ သရုပ်သကန်များမှာ အဘယ်နည်း။ အပေါ်ယံတွင် ၎င်းတို့သည် လူတို့၏ အယူအဆများနှင့် အတော်ပင် ကိုက်ညီပြီး လူတို့၏ အာရုံစိုက်မှုကို ဆွဲဆောင်သည့်အပြင် အတော်အတန် မြင့်မြတ်ကာ လူ့ကျင့်ဝတ် စံနှုန်းများနှင့် အတော်ပင် ကိုက်ညီမှုရှိသည့်အရာအဖြစ် လူတို့ မြင်ကြသည့် အပြုအမူအချို့ကို လုပ်ဆောင်ကြသည်။ ဤအပြုအမူက ၎င်းတို့ ဂုဏ်အသရေရှိကြောင်း၊ တည်ကြည်မှုရှိကြောင်း၊ ဘုရားသခင်ကို အမှန်တကယ် ချစ်ကြကြောင်း၊ အလွန် ဘာသာတရားကိုင်းရှိုင်းကာ ဘုရားကို ကြောက်ရွံ့သော စိတ်နှလုံး အမှန်တကယ် ပိုင်ဆိုင်ကြောင်းနှင့် ၎င်းတို့သည် သမ္မာတရားကို လိုက်စားသော လူတစ်ဦးဖြစ်ကြောင်း လူတို့အား တွေးထင်စေသည်။ လူတို့ကို အထင်အမြင်မှားစေရန် အပြင်ပန်း အပြုအမူကောင်းအချို့ကို မကြာခဏ ၎င်းတို့ ပြသကြသည်။ ဤသည်မှာလည်း မိမိကိုယ်ကိုနှင့်ပတ်သက်၍ ချီးမြှောက်ကာ သက်သေခံသည့် သိသာထင်ရှားသော လက္ခဏာ ဖြစ်သည် မဟုတ်လော။ ပုံမှန်အားဖြင့် လူတို့သည် ၎င်းတို့ကို အထင်ကြီးကာ ကြည်ညိုလေးစားရန်အလို့ငှာ အများနှင့် ၎င်းတို့ ကွဲပြားကြောင်းနှင့် ၎င်းတို့တွင် အခြားသူများထက် ပိုအမြော်အမြင်ရှိသည့် အယူအဆများ ရှိကြောင်း ဖော်ပြဖို့ ရှင်းလင်းသော စကားကို အသုံးပြုလျက် စကားလုံးများဖြင့် မိမိတို့ကိုယ်ကို ချီးမြှောက်ကာ သက်သေခံကြသည်။ သို့ရာတွင် လူများသည် ၎င်းတို့အနေဖြင့် အခြားသူများထက် သာကြောင်း သက်သေခံရန် တိကျပြတ်သားသော စကားများမပါဝင်ဘဲ ထိုအစား အပြင်ပန်း အလေ့အထများကို သုံးသည့် နည်းလမ်းအချို့ ရှိသည်။... အလွန်ရိုးရှင်းသော ဥပမာတစ်ခုကို ငါ ပေးမည်။ လူအချို့က မိမိတို့၏ တာဝန်များကို ထမ်းဆောင်နေချိန်၊ အပေါ်ယံတွင် ၎င်းတို့ အလွန့်အလွန် အလုပ်များနေပုံရသည်။ အခြားသူများက အစာစားနေချိန်၊ သို့မဟုတ် အိပ်နေချိန်များတွင် ၎င်းတို့က တမင်တကာ ဆက်၍ အလုပ်လုပ်ကြပြီး အခြားသူများက မိမိတို့ တာဝန်များကို စတင်လုပ်ဆောင်ချိန်တွင် ၎င်းတို့က သွား၍ စားကြသည်၊ သို့မဟုတ် အိပ်ကြသည်။ ဤအရာကို လုပ်ဆောင်ရာတွင် ၎င်းတို့၏ ရည်မှန်းချက်မှာ အဘယ်နည်း။ ၎င်းတို့က အာရုံစိုက်ခံရရန် ဆွဲဆောင်လိုကြပြီး ၎င်းတို့အနေဖြင့် စားချိန်၊ အိပ်ချိန် မရှိအောင် မိမိတို့တာဝန်များကို ထမ်းဆောင်ရင်း အလွန် အလုပ်များကြောင်းကို လူတိုင်းအား ပြသလိုကြလေသည်။ ၎င်းတို့က ‘သင်တို့သည် တကယ်ကို ဝန်ထုပ် မထမ်းကြပါ။ အဘယ်သို့ဖြစ်ပြီး အစာစားခြင်းနှင့် အိပ်စက်ခြင်းတွင် သင်တို့ အလွန် တက်ကြွကြသနည်း။ သင်တို့ အသုံးမကျကြပါတကား။ ငါ့ကို ကြည့်ပါ၊ ငါသည် သင်တို့ အားလုံး အစာစားနေချိန်တွင် အလုပ်လုပ်နေပြီး သင်တို့ အိပ်နေချိန် ညဖက်တွင် အလုပ်လုပ်နေဆဲ ဖြစ်သည်။ ဤကဲ့သို့ သင်တို့ ဆင်းရဲဒုက္ခခံနိုင်ကြမည်လော။ ဤဆင်းရဲဒုက္ခကို ငါ သည်းညည်းခံနိုင်သည်။ ငါ၏ အပြုအမူဖြင့် ပုံသက်သေကို ငါ ပြသနေသည်’ဟု စဉ်းစားကြသည်။ ဤအပြုအမူနှင့် သရုပ်သကန်မျိုးကို သင်တို့ အဘယ်သို့ တွေးကြသနည်း။ ဤလူများသည် ဤအရာကို တမင်သက်သက် လုပ်ဆောင်နေကြခြင်း မဟုတ်လော။ လူအချို့သည် ဤအရာများကို တမင် လုပ်ဆောင်နေကြပြီး ဤသည်မှာ မည်သည့် အပြုအမူမျိုး ဖြစ်သနည်း။ ဤလူများသည် သူများနှင့်မတူ၊ တမူထူးသောသူများ ဖြစ်လိုကြသည်။ ၎င်းတို့သည် အများနှင့် ကွဲပြားချင်ကြပြီး ၎င်းတို့အနေဖြင့် တစ်ညလုံး အလုပ်များလျက် မိမိတို့တာဝန်များကို ထမ်းဆောင်နေကြကြောင်း၊ အထူးသဖြင့် ဆင်းရဲဒုက္ခကို ၎င်းတို့ သည်းညည်းခံနိုင်ကြောင်း လူတို့အား ပြချင်ကြသည်။ ဤနည်းဖြင့် လူတိုင်းက ၎င်းတို့အနေဖြင့် အလုပ်အလွန်ဝန်ပိကာ မစားနိုင်၊ မအိပ်နိုင်အောင်ပင် အလုပ်ထဲ နစ်မြုပ်နေသည်အထိ မိမိတို့၏ ပုခုံးထက်တွင် လေးလံသော ဝန်ထုပ်တစ်ခု ရှိကြောင်း တွေးထင်လျက် ၎င်းတို့အတွက် အထူး စိတ်မကောင်းဖြစ်ကာ အထူးတလည် စာနာမှုကို ပြကြလိမ့်မည် ဖြစ်သည်။ ၎င်းတို့ ကယ်တင်မခံရနိုင်လျှင် လူတိုင်းက ၎င်းတို့အတွက် ဘုရားသခင်ကို အနူးအညွတ် တောင်းပန်ပေးကြလိမ့်မည်။ ၎င်းတို့ကိုယ်စား ဘုရားသခင်ထံ အသနားခံပေးကြလိမ့်မည် ဖြစ်ပြီး ၎င်းတို့အတွက် ဆုတောင်းပေးကြလိမ့်မည်ဖြစ်သည်။ ဤအရာကို လုပ်ဆောင်ရာတွင် ဤလူများသည် အခြားသူများကို လှည့်စားပြီး ၎င်းတို့၏ စာနာမှုနှင့် ချီးမွမ်းခြင်းတို့ကို လိမ်လည်လှည့်ဖြားလျက် ရရှိရန် အခက်အခဲများကို သည်းခံခြင်းနှင့် အဖိုးအခပေးခြင်းကဲ့သို့သော လူ၏ အယူအဆများနှင့် ကိုက်ညီသည့် ကောင်းမွန်သော အပြုအမူများနှင့် လက်တွေ့လုပ်ဆောင်မှုများကို အသုံးပြုနေကြသည်။ ဤအရာ၏ နောက်ဆုံးရလဒ်မှာ အဘယ်နည်း။ ၎င်းတို့နှင့် ထိတွေ့ဆက်ဆံလာရပြီး ၎င်းတို့ အဖိုးအခပေးသည်ကို မြင်သောလူတိုင်းက ‘ကျွန်ုပ်တို့၏ ခေါင်းဆောင်သည် အရည်အချင်းအရှိဆုံး၊ ဆင်းရဲဒုက္ခကို အသည်းခံနိုင်ဆုံးနှင့် အဖိုးအခအပေးနိုင်ဆုံးသောသူ ဖြစ်သည်’ဟူ၍ တစ်သံတည်းဖြင့် အားလုံး ပြောဆိုကြလိမ့်မည်။ ထိုအခါ ၎င်းတို့သည် လူတို့ကို အထင်အမြင်မှားစေခြင်းတည်းဟူသော ၎င်းတို့၏ ရည်မှန်းချက်ကို စွမ်းဆောင်ရရှိပြီး ဖြစ်သည် မဟုတ်လော။ ထို့နောက် တစ်နေ့တွင် ဘုရားအိမ်တော်က ‘သင်တို့၏ ခေါင်းဆောင်သည် တကယ့် အလုပ်ကို မလုပ်ပေ။ ၎င်းသည် မိမိကိုယ်ကို အလုပ်များစေပြီး ရည်ရွယ်ချက်မရှိဘဲ အလုပ်လုပ်သည်။ ၎င်းသည် မဆင်မခြင် ပြုမူကာ ထင်ရာမြင်ရာလုပ်ပြီး အာဏာရှင်ဆန်သည်။ ၎င်းသည် အသင်းတော်၏ အလုပ်ကို ရှုပ်ထွေးစေသည်။ ၎င်းအနေဖြင့် လုပ်သင့်သည့် မည်သည့်အလုပ်ကိုမျှ မလုပ်ဆောင်လေပြီ။ ဧဝံဂေလိ အလုပ် သို့မဟုတ် ရုပ်ရှင်ထုတ်လုပ်ရေး အလုပ်ကို မဆောင်ရွက်သကဲ့သို့ အသင်းတော် အသက်တာကလည်း ကစဉ့်ကလျားဖြစ်နေသည်။ ညီအစ်ကို မောင်နှမများက သမ္မာတရားကို နားမလည်ကြ။ အသက်ဝင်ရောက်မှု မရှိကြသကဲ့သို့ သက်သေခံချက် ဆောင်းပါးများကို မရေးနိုင်ကြပေ။ သနားဖွယ်အကောင်းဆုံးသောအရာမှာ ၎င်းက အယောင်ဆောင် ခေါင်းဆောင်များနှင့် အန္တိခရစ်များကိုပင် ပိုင်းခြားသိမြင်နိုင်မှု မရှိခြင်း ဖြစ်သည်။ ဤခေါင်းဆောင်မျိုးသည် အလွန် အရည်အချင်းမဲ့လေသည်။ ၎င်းသည် ထုတ်ပယ်ခံရသင့်သည့် အယောင်ဆောင် ခေါင်းဆောင် ဖြစ်သည်’ဟု ပြောလေသည်။ ဤအခြေအနေများအောက်တွင် ၎င်းတို့ကို ထုတ်ပယ်ရန် လွယ်ကူလိမ့်မည်လော။ ခက်ခဲကောင်းခက်ခဲမည်ဖြစ်သည်။ ညီအစ်ကို မောင်နှမများအားလုံးက ၎င်းကို အသိအမှတ်ပြုကာ အားပေးထောက်ခံကြသည့်အတွက် ဤခေါင်းဆောင်ကို တစ်ဦးတစ်ယောက်က ထုတ်ပယ်ရန် ကြိုးစားလျှင် ညီအစ်ကို မောင်နှမများက ကန့်ကွက်စာ တင်ကြလိမ့်မည်ဖြစ်ပြီး ထိုသူကို ဆက်လက်ထားရှိရန် အထက်သို့ တောင်းလျှောက်ချက် တင်ပြကြလိမ့်မည်။ အဘယ်ကြောင့် ထိုသို့သော ရလဒ် ရှိလိမ့်မည်နည်း။ အဘယ်ကြောင့်ဆိုသော် ဤအယောင်ဆောင် ခေါင်းဆောင်များနှင့် အန္တိခရစ်များသည် လူတို့ကို တို့ထိခံစားစေရန်၊ သိမ်းသွင်းစည်းရုံးရန်နှင့် အထင်အမြင်မှားစေရန် အခက်အခဲကို သည်းခံခြင်းနှင့် အဖိုးအခပေးခြင်းအပြင် ကြားကောင်းသည့် စကားလုံးများကဲ့သို့သော အပြင်ပန်း ကောင်းမွန်သည့် အပြုအမူများကို အသုံးပြုကြသောကြောင့် ဖြစ်သည်။ လူတို့ကို အထင်အမြင်မှားစေရန် ၎င်းတို့က ဤအတုအယောင် သွင်ပြင်များကို အသုံးပြုပြီးသည်နှင့်တစ်ပြိုင်နက် လူတိုင်းက ၎င်းတို့အတွက် ပြောပေးကြလိမ့်မည်ဖြစ်ပြီး ၎င်းတို့ကို မစွန့်ခွာနိုင်ဖြစ်ကြလိမ့်မည်။ ဤခေါင်းဆောင်က တကယ့်အလုပ် များများစားစား မလုပ်ကြောင်းနှင့် ဘုရားသခင် ရွေးချယ်ထားသူများ သမ္မာတရားကို နားလည်ကာ အသက်ဝင်ရောက်မှုကို ရရှိရန် ဦးဆောင်လမ်းပြခြင်း မရှိကြောင်း ၎င်းတို့ ရှင်းလင်းစွာ သိကြသော်လည်း ဤလူများက ထိုခေါင်းဆောင်များကို အားပေးထောက်ခံကြဆဲ၊ အသိအမှတ်ပြုကာ ၎င်းတို့နောက် လိုက်ကြဆဲဖြစ်သည်။ ယင်းက သမ္မာတရားနှင့် အသက်ကို ၎င်းတို့ ရရှိမည်မဟုတ်သည့် သဘောလောဟူသည်ကိုပင် အရေးမစိုက်ဘဲ ရှိကြလေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားသခင် ဖော်ထုတ်နေခဲ့တာဟာ ကျွန်မရဲ့ အပြုအမူပဲလို့ ကျွန်မ သိခဲ့တယ်။ ဝန်ထုပ်မရှိဘဲ ကိုယ့်တာဝန်တွေ ထမ်းဆောင်တာရယ် စစ်မှန်တဲ့အလုပ်ကို မလုပ်တာရယ်တွေ အတွက် အထက်ခေါင်းဆောင်က ကျွန်မကိုပြုပြင်ပြီးကတည်းက နောင်တရဖို့နဲ့ ပြောင်းလဲဖို့ကို ကျွန်မ တိတ်တိတ်လေး စိတ်ပိုင်းဖြတ်ခဲ့တယ်။ အစပိုင်းမှာတော့ ကျွန်မအကြွေးကို လက်တွေ့ကျတဲ့ လုပ်ရပ်နဲ့ ပြန်ပေးဆပ်ဖို့ ရည်ရွယ်ပြီး အပြုသဘောဆောင်တဲ့ လက်တွေ့လုပ်ဆောင်မှုတွေ ကျွန်မမှာ ရှိခဲ့ပါတယ်။ ဒါပေမဲ့ တဖြည်းဖြည်းနဲ့ ကျွန်မအပြုအမူရဲ့ သဘာဝက စ ပြောင်းလဲလာတယ်။ ကျွန်မ နောက်ကျတဲ့အထိ မအိပ်ဘဲနေလို့ ညီအစ်ကိုမောင်နှမတွေဆီက အာရုံစိုက်မှုနဲ့ အရေးစိုက်မှု ရတဲ့အခါ ဒီတစ်ခါတော့ ကျွန်မ နောင်တရသွားပြီး ကျွန်မရဲ့တာဝန်တွေအတွက် ပေးဆပ်ချင်နေတယ် ဆိုတာကို ကျွန်မရဲ့ စစ်မှန်တဲ့အပြုအမူကနေလူတိုင်းကို ကျွန်မ သက်သေပြချင်ခဲ့တယ်။ တကယ်လို့ တစ်နေ့မှာ အထက်ခေါင်းဆောင်က လူတိုင်းကို ကျွန်မအပေါ် သူတို့ရဲ့ အကဲဖြတ်သုံးသပ်ချက်ကို တောင်းခဲ့ရင် ကျွန်မက အပျင်းထူသူတစ်ယောက် ဒါမှမဟုတ် တာဝန်မသိတတ်တဲ့ ခေါင်းဆောင်တစ်ယောက် မဟုတ်ဘူး ဆိုတာကို ညီအစ်ကိုမောင်နှမတွေက သက်သေပြပြီး ကျွန်မကို အကောင်းပြောကြမှာ အသေအချာပါ။ ဒီတော့ ကျွန်မ ဒုက္ခဆင်းရဲကို မမောနိုင်မပန်းနိုင် တောင့်ခံခဲ့ပြီး နောက်ကျတဲ့ထိ မအိပ်ဘဲနေခဲ့တယ်။ ဒါကို တာဝန်တွေကို ကျွန်မက သစ္စာစောင့်သိပြီး ထမ်းဆောင်တာကို ပြတဲ့အနေနဲ့ အသုံးပြုခဲ့ပြီး ညီအစ်ကိုမောင်နှမတွေရှေ့မှာတောင် တမင်တကာ ကြွားဝါခဲ့တယ်။ တစ်ခါတလေ ကျွန်မ သိသိသာသာကို အရမ်းပင်ပန်းပြီး အိပ်ချင်နေပေမဲ့ ခေါင်းဆောင်တစ်ယောက်အနေနဲ့ ကျွန်မရဲ့ “အလုပ်များတဲ့အချိန်ဇယား”ကို ထင်ရှားစေဖို့ အိပ်ရာနောက်ဆုံးဝင်တဲ့သူ ဖြစ် အောင် ကျွန်မ ကြိုးစားနေခဲ့တုန်းပဲ။ တစ်ခါတလေ ကျွန်မ ညဉ့်နက်နောက်ကျတဲ့အထိ မအိပ်ဘဲနေတာကြောင့် နေ့ဘက်မှာ စိတ်ပိုင်းဆိုင်ရာခြေကုန်လက်ပန်းကျနေပြီး အာရုံစူးစိုက်မှု မရှိပါဘူး။ ဒီလိုကိစ္စမှာဆို တစ်‌ရေးတစ်မောအိပ်လိုက်တာဟာ ပုံမှန်ပဲ ဖြစ်မှာပါ။ ဒါပေမဲ့လည်း ဝန်ထုပ်ပိနေတဲ့ ပုံရိပ်ကို ထိန်းထားဖို့ ဆက်ပြီးတောင့်မခံနိုင်တော့တဲ့ အချိန်ကလွဲပြီး တစ်ခါတလေ နေ့လယ်မှာ ကျွန်မ အနားမယူခဲ့ဘူး။ ဒါတောင်မှ ကျွန်မ ဇိမ်ယူနေတယ်လို့ လူတိုင်းက ထင်မှာ ကြောက်လို့ သိပ် အကြာကြီး မအိပ်ရဲခဲ့ဘူး။ တချို့ညီအစ်ကိုမောင်နှမတွေ မအိပ်ဘဲနေနေသရွေ့ ကျွန်မ ညဉ့်နက်နောက်ကျတဲ့အထိ မအိပ်ဘဲနေပြီး ကျွန်မ ဇွဲကောင်းကောင်းနဲ့ အလုပ်ကြိုးစားနေတုန်းပဲဆိုတာ သူတို့ကို သိစေချင်ခဲ့တယ်။ ကျွန်မက ကိုယ့်တာဝန်တွေအတွက်ဆင်းရဲဒုက္ခကို တောင့်ခံချင်စိတ်ရှိတဲ့သူတစ်ယောက်ဆိုတာကို လူပိုသိသွားအောင် တခြားနိုင်ငံတွေက ညီအစ်ကိုမောင်နှမတွေဆီကို စာတိုတောင်ပို့ခဲ့ပြီး အလုပ်ကြိုးစားတဲ့လူတစ်ယောက်ရဲ့ ပုံရိပ်ကို တည်ဆောက်ခဲ့တယ်။ တချို့လူတွေက သူတို့ကိုယ်သူတို့ သက်သေခံပြီး အထင်ကြီးခံရဖို့ ကြွားလုံးထုတ်တဲ့စကားတွေကို ပြောပြီး ဘာသာစကားကို အသုံးပြုတာတွေ၊ တခြားလူတွေက သူများတွေကို အထင်အမြင်မှားအောင်လုပ်ပြီး သူတို့ကို အထင်ကြီးပြီး ကြည်ညိုလေးစားအောင်လုပ်ဖို့အတွက် လူသားအယူအဆနဲ့ ညီတဲ့၊ မြင့်မြတ်ပြီးကိုယ်ကျင့်တရားစံနှုန်းတွေနဲ့ တော်တော်လေးညီတယ်လို့ သတ်မှတ်တဲ့ အပြုအမူတွေသုံးတာတွေကို ဘုရားသခင်က ဖော်ထုတ်တာကို ကျွန်မ မြင်တော့ ကျွန်မက ညနက်တဲ့အထိ မအိပ်ဘဲနေပြီး ဒုက္ခခံတာကတစ်ဆင့် ကိုယ့်ကိုယ်ကိုယ်အပေါ် သဘောကျစရာကောင်းတဲ့ ပုံရိပ်ကို တည်ဆောက်ဖို့ ကြိုးစားနေတာပဲဆိုတာ သဘောပေါက်သွားတယ်။ လူတိုင်းဆီက ထောက်ခံမှုကို ကျွန်မ ရချင်ခဲ့ပြီး ဆင်းရဲဒုက္ခကို တောင့်ခံခြင်းနဲ့ အဆုံးရှုံးခံပေးဆပ်ခြင်းဆိုတဲ့ အပြုအမူကောင်းကို ကိုယ့်ကိုယ်ကိုယ် ဂုဏ်တင်ပြဖို့နဲ့ တခြားသူတွေကို အထင်အမြင်မှားစေဖို့ ကျွန်မအသုံးပြုနေခဲ့တယ်။ ဒါဟာ အန္တိခရစ်တွေရဲ့ သရုပ်သကန်တစ်ခုပါပဲ။ ဖာရိရှဲတွေဟာ အစာရှောင်ချိန်ဆိုတရားဇရပ်တွေနဲ့ လမ်းဆုံလမ်းထောင့်တွေမှာ တမင်တကာ မသာမယာမျက်နှာတွေနဲ့ ဆုတောင်းနေကြတဲ့ ကြောင်သူတော်တွေဖြစ်ခဲ့ကြပုံကို ကျွန်မ တွေးခဲ့မိတယ်။ သူတို့ရဲ့ လက်ဖွဲ့တွေကိုလည်း ကျယ်အောင်လုပ်ခဲ့ပြီး အပြင်ပန်းအပြုအမူကောင်းလုပ် ရပ်တွေကနေ သူတို့ကိုယ်သူတို့ပြယုဂ်ကောင်း အောင်လုပ်ဖို့နဲ့ သူတို့အကြောင်းသက်သေထူဖို့အတွက် အလှူပစ္စည်းတွေ ဟန်ပြပေးကမ်းမှု လုပ်ခဲ့တယ်။ ဖာရိရှဲတွေ လုပ်ခဲ့တာ အားလုံးဟာ လူတွေကို အထင်အမြင်မှားအောင်လုပ်ပြီး ထောင်ချောက်ဆင်ဖို့နဲ့ သူတို့ကိုယ်သူတို့ သက်သေထူပြီး လူတွေ သူတို့ကို ကြည်ညိုစေဖို့ပါပဲ။ ဖာရိရှဲတွေက ဘုရားသခင်ကို အတိုက်အခံလုပ်တဲ့ လမ်းကို လျှောက်ခဲ့တယ်။ ကိုယ့်တာဝန်တွေကို ထမ်းဆောင်ရာမှာ သမ္မာတရားစည်းမျဉ်းတွေအပေါ် အာရုံစူးစိုက်ရမယ့်အစား တခြားလူတွေ အထင်အမြင်မှားစေဖို့နဲ့ သူတို့ဆီက လေးစားအားကျမှုရ‌အောင် အပြင်ပန်းသွင်ပြင်တွေကို အသုံးချပြီး မှားယွင်းတဲ့လမ်းကို ကျွန်မ လျှောက်နေခဲ့ပါတယ်။ တကယ့်ကို ယုတ်မာမှုပါပဲ။

ကျွန်မ ဆက်ပြီး ဆင်ခြင်သုံးသပ်တယ်။ ကျွန်မရဲ့ ညဉ့်နက်တဲ့အထိ ဆင်းရဲဒုက္ခခံခြင်းနောက်ကွယ်မှာ ဖောက်ပြန်ပျက်စီးတဲ့ စိတ်သဘောထားရဲ့ ဘယ်လို သွင်ပြင်လက္ခဏာတွေ ပုန်းကွယ်နေခဲ့တာပါလဲ။ ဘုရားနှုတ်ကပတ်တော်တွေထဲက အပိုဒ်တစ်ပိုဒ်ကို ကျွန်မ ဖတ်ခဲ့တယ်။ “အန္တိခရစ်များသည် သမ္မာတရားကို အလွန်အမင်း မနှစ်မြို့ကြချေ။ သမ္မာတရားကို လုံးဝ လက်မခံကြပေ။ ဤသည်မှာ အချက်တစ်ခုကို ထင်ရှားစွာ ညွှန်ပြသည်။ အန္တိခရစ်တို့သည် သမ္မာတရားစည်းမျဉ်းများအတိုင်း မည်သည့်အခါမျှ ပြုမူလုပ်ဆောင်ခြင်း မရှိချေ။ ၎င်းတို့သည် သမ္မာတရားကို မည်သည့်အခါမျှ လက်တွေ့မလုပ်ဆောင်ပေ။ ယင်းက အန္တိခရစ်တစ်ဦး၏ အသိသာဆုံးသော သရုပ်သကန်ဖြစ်သည်။ ဂုဏ်သတင်းနှင့် အဆင့်အတန်းအပြင် ကောင်းချီးခံစားရခြင်းနှင့် ဆုလာဘ်ရခြင်းတို့မှလွဲ၍ ၎င်းတို့လိုက်စားသည့် နောက်အရာတစ်ခုမှာ ဇာတိပကတိ၏ စည်းစိမ်များနှင့် ဂုဏ်အဆင့်အတန်း၏ အကျိုးကျေးဇူးများကို ပျော်မွေ့ခံစားခြင်း ဖြစ်သည်။ သို့ဖြစ်၍ ၎င်းတို့သည် ပင်ကိုအားဖြင့် အနှောင့်အယှက်၊ အဖျက်အဆီးများကို ဖြစ်စေသည်။ ၎င်းတို့ လိုက်စားသည့်အရာ၊ ၎င်းတို့၏အပြုအမူနှင့် သရုပ်သကန်များသည် ဘုရားသခင် ချစ်သောအရာများ မဟုတ်သည်ကို ဤအချက်အလက်များက ပြလေသည်။ ပြီးလျှင် ဤအရာများသည် သမ္မာတရားကို လိုက်စားသော လူများ၏ လုပ်ရပ်များနှင့် အပြုအမူများ သေချာပေါက် မဟုတ်ချေ။ ဥပမာအနေဖြင့် ပေါလုကဲ့သို့ အန္တိခရစ်အချို့သည် မိမိတို့၏တာဝန်ကို ထမ်းဆောင်သည့်အခါတွင် ဆင်းရဲဒုက္ခခံဖို့ စိတ်ပိုင်းဖြတ်ချက်ရှိသည်။ ၎င်းတို့၏အလုပ်ကို လုပ်သည့်အခါ ၎င်းတို့သည် တစ်ညလုံး မအိပ်ဘဲနေနိုင်သလို အစားအစာမစားဘဲနေနိုင်သည်။ ၎င်းတို့သည် မိမိတို့ကိုယ်ကို ထိုး၍နှိပ်စက်နိုင်သည်။ မည်သည့်နာမကျန်းဖြစ်ခြင်းနှင့် မသက်မသာဖြစ်ခြင်းတို့ကိုမဆို အောင်မြင်ကျော်လွှားနိုင်သည်။ ပြီးလျှင် ဤအရာများအားလုံးကို လုပ်ဆောင်ခြင်း၌ ၎င်းတို့၏ ပန်းတိုင်မှာ အဘယ်နည်း။ ဘုရားသခင်၏ တာဝန်ပေးစေခိုင်းချက်နှင့် ပတ်သက်လာလျှင် ၎င်းတို့သည် မိမိတို့ကိုယ်ကို ဘေးသို့ဖယ်နိုင်စွမ်းရှိကြောင်း၊ မိမိတို့ကိုယ်ကို ဖယ်ကြဉ်နိုင်စွမ်းရှိကြောင်း၊ ၎င်းတို့အတွက်မှာမူ တာဝန်သာ ရှိကြောင်း လူတိုင်းကို ပြဖို့ဖြစ်သည်။ ဤအရာအားလုံးကို ၎င်းတို့က အခြားလူများ ရှေ့တွင် ပြကြသည်။ လူများအနီးအနားတွင် ရှိသည့်အခါ ၎င်းတို့သည် နားသင့်သည့်အချိန်တွင် မနားဘဲ ၎င်းတို့၏ အလုပ်အချိန်ကို တမင်သက်သက်ပင် တိုးချဲ့လျက် စောစောထကာ နောက်ကျမှ အိပ်ရာဝင်လျက် ယင်းကို အပြည့်အဝ ပြသကြသည်။ သို့သော် အန္တိခရစ်တို့ ဤကဲ့သို့ နံနက်မှ ညအထိ အလုပ်ကို ပင်ပင်ပန်းပန်းလုပ်သည့်အခါတွင် အလုပ်၏ ထိရောက်မှုနှင့် ၎င်းတို့၏တာဝန် ထိရောက်မှုတို့က မည်သည့်အခြေအနေရှိသနည်း။ ဤအရာများသည် ၎င်းတို့ ထည့်တွက်စဉ်းစားသည့်အရာများထဲ၌ မပါပေ။ ၎င်းတို့သည် ဤအရာအားလုံးကို အခြားသူများရှေ့တွင် လုပ်ဆောင်ရန်သာ ကြိုးစားကြသည်။ ဤနည်းအားဖြင့် အခြားသူများက သူတို့ ဒုက္ခခံသည်ကို တွေ့မြင်နိုင်ပြီး ကိုယ့်အတွက်ကို တစ်စက်မျှ မစဉ်းစားဘဲ ဘုရားသခင်အတွက် ၎င်းတို့ မည်သို့အသုံးခံသည်ကို တွေ့မြင်နိုင်သည်။ ၎င်းတို့ ထမ်းဆောင်သည့် တာဝန်နှင့် ၎င်းတို့ လုပ်ဆောင်သည့် အလုပ်တို့သည် သမ္မာတရားစည်းမျဉ်းများနှင့်အညီ လုပ်ဆောင်ခြင်း ရှိမရှိအတွက်ကိုမူ ၎င်းတို့ လုံးဝ မစဉ်းစားကြချေ။ ၎င်းတို့၏ အပြင်ပန်း အပြုအမူကောင်းကို လူတိုင်း တွေ့မြင်ပြီးခြင်း ရှိမရှိ၊ လူတိုင်းက ယင်းကို သတိပြုမိခြင်း ရှိမရှိ၊ ၎င်းတို့သည် လူတိုင်းအပေါ် ထင်မြင်ချက်ဖြစ်စေခြင်း ရှိမရှိနှင့် ဤထင်မြင်ချက်သည် ထိုလူတို့ထဲတွင် လေးစားအားကျခြင်းနှင့် ထောက်ခံခြင်းတို့ကို ဖြစ်ပေါ်စေမည် ဟုတ်မဟုတ်၊ ၎င်းတို့၏ နောက်ကွယ်တွင် ဤလူများက ‘သူတို့သည် ဆင်းရဲဒုက္ခကို အမှန်တကယ် ကြံ့ကြံ့ခံနိုင်ကြသည်၊ သူတို့၏ သည်းခံသည့်စိတ်ဓာတ်နှင့် ထူးခြားသော ဇွဲလုံ့လတို့က ကျွန်ုပ်တို့ထဲမှ မည်သူ့ထက်မဆို သာလွန်သည်။ ဤသည်မှာ သမ္မာတရားကို လိုက်စားသည့်သူတစ်ဦးဖြစ်သည်။ ကြီးသောဝန်ကို ဒုက္ခခံနိုင်ပြီး သည်းခံနိုင်သည့်သူဖြစ်သည်။ ၎င်းတို့သည် အသင်းတော်၏ ဒေါက်တိုင်ဖြစ်သည်’ဟု ပြောလျက် အားပေးပံ့ပိုးမည် ဟုတ်မဟုတ်ကိုသာ ၎င်းတို့ စဉ်းစားကြသည်။ ဤအရာကို ကြားသည့်အခါ အန္တိခရစ်တို့သည် စိတ်ကျေနပ်ကြသည်။ ၎င်းတို့၏ စိတ်နှလုံးထဲတွင် ၎င်းတို့က ‘ထိုကဲ့သို့ ဟန်ဆောင်သည်မှာ ကျွန်ုပ် အလွန် ပါးနပ်ပေသည်။ ဤအရာကို လုပ်သည်မှာ ကျွန်ုပ် အလွန်တော်ပေသည်။ လူတိုင်းက အပြင်ပန်းကိုသာ ကြည့်မည်ကို ကျွန်ုပ်သိသည်။ ပြီးလျှင် ၎င်းတို့သည် ဤအပြုအမူကောင်းတို့ကို နှစ်သက်ကြသည်။ ဤကဲ့သို့ ကျွန်ုပ် ပြုမူလျှင် လူများ၏ ထောက်ခံချက်ကို ရမည်၊ ကျွန်ုပ်ကို ၎င်းတို့ အားပေးပံ့ပိုးကြလိမ့်မည်၊ ၎င်းတို့၏ စိတ်နှလုံးနက်ရှိုင်းရာ၌ ကျွန်ုပ်ကို အားကျကြလိမ့်မည်။ ကျွန်ုပ်ကို မြင်သည့်အမြင်သည် လုံးလုံးပြောင်းလဲသွားလိမ့်မည်။ ပြီးလျှင် ကျွန်ုပ်ကို မည်သူကမျှ နောက်တစ်ကြိမ် လုံးဝ အထင်သေးမည် မဟုတ်ပေ။ ကျွန်ုပ်သည် လက်တွေ့အလုပ်ကို မလုပ်နေကြောင်း အထက်မှ သိရှိသွားသည့် နေ့ရက်အချိန် ရောက်လာပြီး ကျွန်ုပ်ကို ထုတ်ပယ်သည့်အခါ ကျွန်ုပ်အတွက် ခုခံကာကွယ်ပေးသည့် လူ၊ ကျွန်ုပ်အတွက် ငိုကြွေးသည့်လူနှင့် ကျွန်ုပ်ကို နေဖို့ တိုက်တွန်းသည့်သူ၊ ပြီးလျှင် ကျွန်ုပ်၏ကိုယ်စား ပြောပေးသူများစွာ မလွဲဧကန်ရှိလိမ့်မည်’ ဟု တွေးကြသည်။ ၎င်းတို့သည် မိမိတို့၏ အတုအယောင် အပြုအမူကို တိတ်တဆိတ် ကြည်နူးနေကြပြီး ဤကြည်နူးခြင်းက အန္တိခရစ်တစ်ဦး၏ သဘာဝအနှစ်သာရကိုလည်း ထုတ်ဖော်မပြသလော။ ပြီးလျှင် ဤသည်မှာ အဘယ်အနှစ်သာရဖြစ်သနည်း။ (ကောက်ကျစ်ဆိုးယုတ်ခြင်း ဖြစ်သည်။) မှန်ပေသည်။ ဤသည်မှာ ကောက်ကျစ်ဆိုးယုတ်ခြင်း၏ အနှစ်သာရဖြစ်ပေသည်။ ဤကောက်ကျစ်ဆိုးယုတ်ခြင်း အနှစ်သာရ၏ စိုးမိုးခြင်းခံရလျက် အန္တိခရစ်များသည် မိမိဘာသာ အားရကျေနပ်မှုနှင့် မိမိကိုယ်ကို လေးစားခြင်း အခြေအနေတစ်ခု ပေါက်ဖွားကာ ယင်းက ၎င်းတို့အား မိမိတို့၏ စိတ်နှလုံးထဲတွင် ဘုရားသခင်အပေါ် တိတ်တဆိတ် ကန့်ကွက်စေပြီး ဆန့်ကျင်စေသည်။ အပေါ်ယံတွင် ၎င်းတို့သည် ကြီးမားသည့် အဖိုးအခကို ပေးကာ ၎င်းတို့၏ ဇာတိပကတိက ဆင်းရဲဒုက္ခများစွာ ခါးစီးခံရပုံ ပေါ်သော်လည်း ဘုရားသခင်၏ ဝန်ထုပ်ကို ၎င်းတို့ အမှန်တကယ် အလေးထားကြသလော။ ၎င်းတို့သည် ဘုရားသခင်အတွက် မိမိတို့ကိုယ်ကို စစ်မှန်စွာ အသုံးခံကြသလော။ မိမိတို့၏တာဝန်ကို သစ္စာစောင့်သိစွာ ထမ်းဆောင်နိုင်ကြသလော။ ၎င်းတို့ မထမ်းဆောင်နိုင်ကြပေ။...အန္တိခရစ်များသည် ကောက်ကျစ်ဆိုးယုတ်သော စိတ်သဘောထားတစ်ခု ရှိကြသည် မဟုတ်လော။ ၎င်းတို့၏ ဆင်းရဲဒုက္ခနောက်ကွယ်တွင် ၎င်းတို့သည် ထိုသို့သော ရည်မှန်းချက်များနှင့် မသန့်စင်မှုများ ထားရှိကာ ထိုအကြောင်းကြောင့် ဘုရားသခင်က ထိုသို့သော လူများနှင့် ထိုသို့သော စိတ်သဘောထားကို စက်ဆုပ်ခြင်း ဖြစ်သည်။ သို့သော် အန္တိခရစ်များသည် ဤအချက်ကို မည်သည့်အခါတွင်မျှ မမြင် သို့မဟုတ် မသိမှတ်ကြချေ။ ဘုရားသခင်သည် လူ၏ အတွင်းစိတ်နှလုံးကို စေ့စေ့စပ်စပ် ကြည့်ရှုစစ်ဆေးပြီး လူကမူ လူ၏ အပြင်ပန်း အသွင်အပြင်ကိုသာ မြင်သည်။ အန္တိခရစ်တို့နှင့်ပတ်သက်၍ စဉ်းစားဉာဏ်အမဲ့ဆုံးသောအရာမှာ ၎င်းတို့က ဤအချက်ကို မသိမှတ်သကဲ့သို့ မမြင်နိုင်ခြင်း ဖြစ်သည်။ ထို့ကြောင့် ၎င်းတို့အနေဖြင့် ဒုက္ခခံစားပြီး အခက်အခဲကို ခါးစီးခံနိုင်ကြောင်း၊ သာမန်လူများ ကြံ့ကြံ့မခံနိုင်သည့် ဆင်းရဲဒုက္ခကို ကြံ့ကြံ့ခံနိုင်ကြောင်း၊ သာမန်လူများ မလုပ်နိုင်သည့် အလုပ်ကို လုပ်နိုင်ကြောင်း အခြားသူများက တွေးထင်ရန်အလို့ငှာ ၎င်းတို့တွင် ခံနိုင်ရည်ရှိကြောင်း၊ ၎င်းတို့၏ ကိုယ်ကိုထိုး၍နှိပ်စက်နိုင်ကြောင်းနှင့် မိမိတို့ကိုယ်ပိုင် ဇာတိပကတိ အကျိုးစီးပွားများ သို့မဟုတ် ပျော်ရွှင်မှုတို့ကို ထည့်သွင်းစဉ်းစားခြင်း မရှိကြောင်း အခြားသူများ တွေးထင်ရန်အလို့ငှာ ၎င်းတို့သည် မိမိတို့ကိုယ်ကို ပြရုပ်တင်ကာ စွဲမက်ဖွယ်ဖြစ်စေရန် ကောင်းသော အပြုအမူကို အသုံးပြုဖို့ တတ်နိုင်သမျှ လုပ်ဆောင်ကြလေသည်။ တစ်ခါတစ်ရံ ၎င်းတို့သည် တမင်သက်သက် မိမိတို့၏ အဝတ်အစားများကိုပင် အနည်းငယ် ညစ်ပတ်သည်ထိတိုင် ဝတ်ဆင်ကာ မလျှော်ဘဲနေကြသည်။ နံလာသည့်အခါတွင်ပင် မလျှော်ကြချေ။ အခြားသူများက ၎င်းတို့အား ကိုးကွယ်စေသည့် မည်သည့်အရာကိုမဆို ၎င်းတို့ လုပ်ဆောင်ကြသည်။ အခြားသူများရှေ့တွင် ၎င်းတို့ ရှိလေ၊ ၎င်းတို့အား သာမန်လူများနှင့် မတူကြောင်း၊ ဘုရားသခင်အတွက် ၎င်းတို့၏ မိမိတို့ကိုယ်ကို အသုံးခံရလိုသော ၎င်းတို့၏ လိုအင်ဆန္ဒသည် သာမန်လူများထက် ကြီးမားကြောင်း၊ ဆင်းရဲဒုက္ခခံရန် ၎င်းတို့၏ စိတ်ပိုင်းဖြတ်ချက်သည် သာမန်လူများထက် ပိုကြီးမားကြောင်းနှင့် ဆင်းရဲဒုက္ခကို သည်းညည်းခံခြင်းအတွက် ၎င်းတို့၏ ခံနိုင်ရည်သည် သာမန်လူများထက် ကြီးမားကြောင်းတို့ကို အခြားသူများ မြင်ရန်အလို့ငှာ မိမိတို့ကိုယ်ကို ပြသရန် တတ်နိုင်သမျှ ၎င်းတို့ လုပ်ဆောင်လေ ဖြစ်သည်။ အန္တိခရစ်များသည် ဤအခြေအနေမျိုးများတွင် ထိုသို့သော အပြုအမူများ ပေါက်ဖွားကာ ဤအပြုအမူများနောက်ကွယ်တွင် ရှိသည်မှာ လူတို့က ၎င်းတို့ကို ကိုးကွယ်ကာ အထင်ကြီးစေဖို့အတွက် ၎င်းတို့၏ စိတ်နှလုံး အတွင်းနက်နက်တွင်ရှိသည့် အန္တိခရစ်များ၏ လိုအင်ဆန္ဒ ဖြစ်သည်။ ပြီးလျှင် ၎င်းတို့သည် မိမိတို့ ရည်မှန်းချက်ပန်းတိုင်ကို ရရှိကြသည့်အခါ၊ လူတို့၏ ချီးမွမ်းမှုများကို ၎င်းတို့ ကြားသည့်အခါနှင့် လူတို့က ၎င်းတို့ကို အားကျကာ လေးစားပြီး သဘောကျသည့် အကြည့်များဖြင့် ကြည့်ကြသည်ကို ၎င်းတို့ မြင်သည့်အခါ ယင်းမှာ ၎င်းတို့ စိတ်နှလုံးများတွင် ဝမ်းသာပြီး ကျေနပ်ကြသည့် အချိန်ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁၀)) အန္တိခရစ်တွေရဲ့ စိတ်သဘောထားဟာ ဆိုးညစ်တယ်ဆိုတာ ဘုရားနှုတ်ကပတ်တော်တွေကနေ ကျွန်မ သိခဲ့တယ်။ ကိစ္စတွေနဲ့ ရင်ဆိုင်ရတဲ့အခါ သမ္မာတရားစည်းမျဉ်းတွေကို ဒါမှမဟုတ် ဘုရားသခင်ရဲ့ ရည်ရွယ်ချက်တွေနဲ့အညီ ဘယ်လိုပြုမူရမလဲဆိုတာ ကို သူတို့မရှာကြဘူး။ အဲဒီအစား အပြင်ပန်းအပြုအမူတွေကိုပဲ သူတို့အာရုံစိုက်ခဲ့ကြတယ်။ သူတို့ခန္ဓာကိုယ်တွေကို စည်းကမ်းကြပ်မတ်၊ သူတို့ရဲ့ဇာတိပကတိကို ပုန်ကန်ပြီး သူများတွေ အထင်အမြင်မှားစေဖို့ အပေါ်ယံလုပ်ရပ်ကောင်းတွေကို အသုံးပြုကြတယ်။ အဲ့ဒီလို အပြုအမူမျိုးကို ကျွန်မ ပြုမူခဲ့တယ်။ အချိန်အတော်ကြာ ညဉ့်နက်နောက်ကျတဲ့ထိ မအိပ်ဘဲနေပြီး အပြုသဘောဆောင်တဲ့ တုံ့ပြန်မှုရတဲ့နောက်မှာ ညီအစ်ကိုမောင်နှမတွေက ကျွန်မအပေါ် စိုးရိမ်တာတွေ၊ လေးစားတာတွေတောင်ပြတော့ ကျွန်မရဲ့ ဆင်းရဲဒုက္ခခံခြင်းနဲ့ ပေးဆပ်စွန့်လွှတ်ခြင်းဟာ လုပ်သင့်လုပ်ထိုက်တယ်လို့ ကျွန်မ စပြီး ယုံကြည်ခဲ့တယ်။ ကျွန်မရဲ့ ဝန်ထုပ်ပိနေတဲ့ ပုံရိပ်ကို ထိန်းသိမ်းဖို့အတွက်အလုပ်ချိန်နာရီတွေကို တမင် ပိုတိုးခဲ့တယ်။ စောစောနားလို့ ရနေခဲ့တာတောင်မှ အရမ်းနောက်ကျတဲ့အထိ အိပ်ချိန်ကို ရွှေ့ဆိုင်းခဲ့တယ်။ အန္တိခရစ်တွေဟာ လူတွေရှေ့မှာပဲ အလုပ်လုပ်ပြီး သူတို့လုပ်ရပ်တွေကို လူတွေမြင်မလားဆိုတာနဲ့ တခြားသူတွေ အထင်ကြီးမလားဆိုတာကိုပဲ စိုးရိမ်ပူပန်ကြတယ်လို့ ဘုရားသခင်က ပြောခဲ့တယ်။ သူတို့အလုပ်က ထိရောက်မှုရှိမရှိတို့ သူတို့ရဲ့အလုပ်မှာ အကျိုးရှိမှုတို့လိုမျိုး အပြုသဘောဆောင်တဲ့ အရာတွေနဲ့ပတ်သက်လို့ကတော့ ဒါတွေကို သူတို့ လုံးဝ အလေးမထားပါဘူး။ အဲဒါဟာ ကျွန်မ ပြုမူခဲ့တဲ့ပုံစံ အတိအကျပါပဲ။ မကြာသေးခင်ကမှ ကျွန်မရဲ့တာဝန်ထမ်းဆောင်မှုမှာ တာဝန်မခံတာနဲ့ စစ်မှန်တဲ့အလုပ်ကို ထမ်းဆောင်ဖို့ ပျက်ကွက်တာကြောင့်ပြုပြင်ခြင်းကို ကျွန်မ ရင်ဆိုင်ခဲ့ရတယ်။ ကျွန်မ အမှန်တကယ် နောင်တရချင်ခဲ့တယ်ဆိုရင် ကျွန်မရဲ့ဖောက်ပြန်ပျက်စီးတဲ့ စိတ်သဘောထားကို ဆင်ခြင်သုံးသပ်ခဲ့သင့်တယ်။ အလုပ်ထိရောက်စွမ်းဆောင်မှုကို ဘယ်လို တိုးတက်အောင်လုပ်မလဲဆိုတာကို ချင့်ချိန်စဉ်းစားပြီး သမ္မာတရားစည်းမျဉ်းတွေမှာ ပိုပြီး အားထုတ်ခဲ့သင့်တယ်။ အဲ့ဒီအစား အလုပ်ချိန်နာရီတွေကို ပိုတိုးပြီး ဟန်ပြတွေ ဆက်လုပ်ဖို့ပဲ ညဉ့်နက်နောက်ကျတဲ့အထိ မအိပ်ဘဲ နေခဲ့တယ်။ ညဘက်နောက်ကျတဲ့အထိ တာဝန်ထမ်းဆောင်ချိန်မှာ ကျွန်မစိတ်က မကြည်လင်ခဲ့သလို နေ့ဘက်မှာ အာရုံစူးစိုက်မှုအားနည်းပြီး ကျွန်မ ထိုင်းမှိုင်းနေခဲ့တယ်။ ခြုံပြောရရင်တော့ ကျွန်မရဲ့ အလုပ်ထိရောက်စွမ်းဆောင်မှုက နည်းပါးခဲ့တယ်။ ဒါပေမဲ့လည်း ဘုရားအိမ်တော်ရဲ့အမှုတော် နှောင့်နှေးသွားမှာကို ကျွန်မ အလေးမထားခဲ့ဘူး။ ညီအစ်ကိုမောင်နှမတွေရဲ့ စိတ်နှလုံးတွေထဲမှာ ကျွန်မရဲ့ ပုံရိပ်ကောင်းလေး မြဲမြံနေသရွေ့ ကျွန်မအတွက် လုံလောက်နေခဲ့တယ်။ ကိုယ့်တာဝန်ထမ်းဆောင်ဖို့ အခွင့်အလမ်းကောင်းတွေကို ကိုယ့်ကိုယ်ကိုယ် ကြွားဝါဖို့နဲ့ လေးစားအထင်ကြီးမှုရဖို့ အသုံးပြုခဲ့တယ်။ ကိုယ့်တာဝန်တွေကို ကျေပွန်ဖို့နဲ့ ဘုရားသခင်ကို ကျေနပ်စေဖို့မဟုတ်ဘဲ ဂုဏ်အတွက် ကျွန်မ အလုပ်လုပ်နေခဲ့ပါတယ်။ ကျွန်မအတွေးတွေက အရမ်းယုတ်မာပြီး ဆိုးညစ်ခဲ့တယ်။ နောက်ပြီးတော့ ကျွန်မရဲ့အတွင်းစိတ်ထဲမှာ ပိုပြီးတော့တောင် စက်ဆုပ်စရာကောင်းတဲ့ အတွေးရှိခဲ့တယ်။ ကျွန်မ အပြုပြင်ခံနေရတုန်းက ကျွန်မ ပြောင်းလဲသွားပြီလားဆိုတာကို ညီအစ်ကိုမောင်နှမတွေနဲ့ အထက်ခေါင်းဆောင်က စောင့်ကြည့်နေခဲ့တယ်ဆိုတာ ကျွန်မ သိခဲ့တယ်။ ဒါပေမဲ့ စစ်မှန်တဲ့အလုပ်ရယ် တကယ့်ပြဿနာတွေကို ဖြေရှင်းခြင်းရယ်ဟာ အရမ်းကို ပင်ပန်းပြီး အကျိုးရလဒ်တွေ ချက်ချင်းရှိမလာနိုင်ဘူး၊ ညည့်နက်နောက်ကျတဲ့အထိ မအိပ်ဘဲနေပြီး ဇာတိပကတိကို ပုန်ကန်ခြင်းကတော့ တော်တော်လေး လွယ်တယ်လို့ ကျွန်မ တွေးခဲ့တယ်။ တစ်နေ့မှာ ကျွန်မ အလုပ်ကို ကောင်းကောင်းမလုပ်ဘူး ဆိုရင် တောင် ညီအစ်ကိုမောင်နှမတွေက ကျွန်မရဲ့ အောင်မြင်မှုကို မမြင်ရပေမဲ့ အားထုတ်ကြိုးပမ်းမှုကို မြင်ခဲ့တယ် ဆိုတော့ ညီအစ်ကိုမောင်နှမတွေက ကျွန်မဘက်က ဝင်ပြောပေးကြမှာပါ။ ဒီလိုနဲ့ ကျွန်မ ထုတ်ပယ်ခံခဲ့ရမယ်ဆိုရင်တောင် ရှက်စရာအရမ်းမကောင်းတော့ ပါဘူး။ အနည်းဆုံးတော့ ဒုက္ခဆင်းရဲကို ကျွန်မတောင့်ခံနိုင်ခဲ့ပြီး အလုပ်ကို ကောင်းကောင်းလုပ်ချင်စိတ်ရှိတယ်လို့ လူတိုင်းက မြင်မှာပါ။ ဒီအတွေးတွေ ရည်ရွယ်ချက်တွေကို ဆင်ခြင်သုံးသပ်ရင်း ကျွန်မ ကိုယ့်ကိုယ်ကိုယ် စက်ဆုပ်ခဲ့တယ်။ အရင်က ကျွန်မရဲ့ စစ်မှန်တဲ့အလုပ်ကင်းမဲ့မှုဟာ တာဝန်တွေကို နှောင့်‌နှေးစေခဲ့ပြီး ကျွန်မကို လူစားထိုးသင့်ခဲ့တာပါ။ ကျွန်မ ဆက်ပြီးလက်တွေ့လုပ်ဆောင်ဖို့ ဘုရားအိမ်တော်က အခွင့်အလမ်းကောင်းတစ်ခု ပေးခဲ့ပေမဲ့ ကျွန်မ နောင်တမရခဲ့ဘူး၊ မပြောင်းလဲခဲ့ပါဘူး။ အဲ့ဒီအစား ကျွန်မရဲ့ အမှားတွေကို ပိုဆိုးစေပြီး အပေါ်ယံဟန်ပြဆင်းရဲဒုက္ခခံခြင်းနဲ့ သူများတွေကို အထင်အမြင်မှားစေခဲ့တယ်။ ညဉ့်နက်နောက်ကျတဲ့အထိ မအိပ်ဘဲနေတာဟာ တခြားသူတွေကို ခဏတာ အထင်အမြင်မှားစေနိုင်ခဲ့ရင်တောင် ဘုရားသခင်က လူသားရဲ့စိတ်နှလုံးအတွင်းကျကျထိကို စေ့စေ့စပ်စပ် ကြည့်ရှုစစ်ဆေးပါတယ်။ ဒီလိုပုံစံ ကိုယ့်ကိုယ်ကို ပြရုပ်တင် တန်ဆာဆင်တာဟာ ဘုရားသခင်ကို စက်ဆုပ်မှုခံစားစေပြီး အလွန်အမင်းမနှစ်မြို့စေမှာပါ။ ပြီးတော့ ဘုရားသခင်က ခေါင်းဆောင်တွေကို စစ်မှန်တဲ့အလုပ် လုပ်နိုင်မလုပ်နိုင်ဆိုတာနဲ့ တိုင်းတာပါတယ်။ ညဉ့်နက်နောက်ကျတဲ့အထိ မအိပ်ဘဲနေနိုင်မနေနိုင်တို့၊ အလုပ်ချိန်နာရီအကြာကြီးလုပ်နိုင်မလုပ်နိုင်တို့နဲ့ မတိုင်းတာပါဘူး။ သူတို့ ဘယ်လောက်အချိန်အကြာကြီးပဲ အလုပ်လုပ်ပါစေ၊ အလုပ်မှာ ပြဿနာတွေ သူတို့မတွေ့ရှိနိုင်ဘူး မဖြေရှင်းနိုင်ဘူးဆိုရင်၊ ညီအစ်ကိုမောင်နှမတွေ အသက်ဝင်ရောက်မှုမှာ ရှိတဲ့ အခက်အခဲတွေကို ကူညီဖြေရှင်းဖို့ သမ္မာတရားကို မိတ်သဟာယမပြုနိုင်ဘူးဆိုရင်၊ ပြီးတော့ သူတို့ရဲ့ တာဝန်ဝတ္တရားတွေမှာ စစ်မှန်တဲ့ထိရောက်စွမ်းဆောင်မှုကို မရရှိနိုင်ရင် အဲဒါဟာ စစ်မှန်တဲ့အလုပ်အဖြစ် အရည်အချင်းမပြည့်မီပါဘူး။

နောက်ပိုင်းမှာ ကျွန်မ ထပ်ပြီး ချင့်ချိန်တွေးဆကြည့်တယ်။ ကျွန်မတို့ ပုံမှန်အိပ်ချိန်ဇယားကို ထိန်းသိမ်းလိုက်နာဖို့နဲ့ ခန္ဓာကိုယ်ရဲ့ သဘာဝစည်းချက်တွေကို စွဲမြဲစောင့်ထိန်းဖို့ ဘုရားသခင်က အမြဲ အလိုရှိတယ်။ ဒါပေမဲ့ ကျွန်မ ဘုရားနှုတ်ကပတ်တော်တွေကို မလိုက်နာခဲ့ဘူး။ “အလုပ်တာဝန်ကို စိတ်ပိုင်းဖြတ်ထားပြီး၊ သေသည်အထိ အစွမ်းကုန် ကြိုးစားပါ” ဆိုတာကို အားကျချီးမွမ်းစရာလို့တောင် ကျွန်မ ယုံကြည်ခဲ့တယ်။ ကျွန်မရဲ့တာဝန်ကို ထမ်းဆောင်တာမှာ ဒီလိုမျိုး မမောနိုင်မပန်းနိုင် စောင့်ထိန်းလိုက်နာခဲ့တယ်။ ဒီရှုထောင့်မှာရှိတဲ့ အမှားက အတိအကျ ဘယ်မှာရှိတာလဲ။ ဒီကိစ္စအကြောင်းကို ဘုရားနှုတ်ကပတ်တော်တွေထဲမှာ ကျွန်မ ရှာဖွေခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်က သင့်အား လွတ်လပ်သောစိတ်၊ သာမန်လူ့သဘာဝ၏ အသိဉာဏ်၊ လူသားတစ်ယောက် ပိုင်ဆိုင်သင့်သည့် အသိစိတ်နှင့် ဆင်ခြင်တုံတရားတို့ကို ပေးခဲ့သည်။ သင်သည် ဤအရာများကို ကောင်းစွာ၊ မှန်ကန်စွာ အသုံးပြုလျှင်လည်းကောင်း၊ ရုပ်ခန္ဓာ၏ ရှင်သန်ရေး ဥပဒေသများကို လိုက်နာလျှင်လည်းကောင်း၊ သင်၏ ကျန်းမာရေးကို သင့်လျော်စွာ ကြည့်ရှုစောင့်ရှောက်လျှင်လည်းကောင်း၊ ဘုရားသခင်က သင့်အား တောင်းဆိုသည့်အရာကို တည်ကြည်ခိုင်မာစွာ လုပ်ဆောင်လျှင်လည်းကောင်း၊ ဘုရားသခင်က သင့်အား စွမ်းဆောင်ရရှိရန် တောင်းဆိုသည့်အရာကို စွမ်းဆောင်ရရှိလျှင်လည်းကောင်း ဤသည်မှာ လုံလောက်ပြီး အလွန်လည်း ရိုးရှင်းသည်။ ဘုရားသခင်က သင့်အား အလုပ်တာဝန်အတွက် ရည်စူးဆက်ကပ်ထားပြီး သေသည့်နေ့ရက်အထိ အစွမ်းကုန် ကြိုးစားရန်တောင်းဆိုခဲ့သလော။ သင့်ကိုယ်သင် ညှင်းပန်းရန် တောင်းဆိုခဲ့သလော။ (မတောင်းဆိုခဲ့ပါ။) ဘုရားသခင်က ဤသို့သောအရာများကို မတောင်းဆိုပေ။ လူတို့သည် မိမိတို့ကိုယ်ကို မညှဉ်းပန်းသင့်ဘဲ ပုံမှန်အသိစိတ်ရှိသင့်ပြီး ကိုယ်ခန္ဓာ၏ အမျိုးမျိုးသောလိုအပ်ချက်များကို ဖြည့်ဆည်းပေးသင့်သည်။ ရေဆာသောအခါတွင် ရေသောက်လော့။ ဆာလောင်သောအခါတွင် သင်၏ အစာကို ဖြည့်စွက်လော့။ ပင်ပန်းသောအခါတွင် အနားယူလော့။ အချိန်ကြာမြင့်စွာ ထိုင်ပြီးနောက်တွင် လေ့ကျင့်ခန်းလုပ်လော့။ ဖျားနာသောအခါတွင် ဆရာဝန်ထံသွားလော့။ တစ်ရက် သုံးနပ်စားခြင်းကို စွဲမြဲလုပ်ဆောင်လော့။ ပြီးလျှင် ပုံမှန်လူ့သဘာဝ၏ ဘဝကို ထိန်းသိမ်းလော့။ သင်၏ ပုံမှန်တာဝန်များကိုလည်း ဆက်လက်၍ လုပ်ဆောင်သင့်သည်မှာ ပြောစရာမလိုပေ။ သင်၏ တာဝန်များတွင် သင်နားမလည်သော အထူးပြုပညာရပ်တစ်ခုခုပါဝင်လျှင် သင်သည် သွားရောက်လေ့လာပြီး လေ့ကျင့်သင့်သည်။ ဤသည်မှာ ပုံမှန်ဘဝဖြစ်သည်။ လူတို့အတွက် ဘုရားသခင် အဆိုပြုသော အမျိုးမျိုးသော လက်တွေ့လုပ်ဆောင်မှု စည်းမျဉ်းများမှာ ပုံမှန်လူ့သဘာဝ၏ အသိဉာဏ်က နားလည်သဘောပေါက်နိုင်သော အရာများဖြစ်ပြီး လူတို့ နားလည်ပြီး လက်ခံနိုင်သောအရာများဖြစ်ကာ ပုံမှန်လူ့သဘာဝ၏ နယ်ပယ်ကို အနည်းငယ်မျှပင် မကျော်လွန်ပေ။ ယင်းတို့အားလုံးသည် လူသားများ ရယူနိုင်သည့် နယ်ပယ်အတွင်းတွင်ရှိသည်။ ပြီးလျှင် သင့်လျော်သောအရာ၏ ဘောင်ကန့်သတ်ချက်များကို လုံးဝ မကျော်လွန်ပေ။ ဘုရားသခင်က လူတို့အား သာမန်လူထက်ပို၍ အစွမ်းရှိသော လူသားဖြစ်ရန်၊ သို့မဟုတ် ထင်ပေါ်ကျော်ကြားသော လူများဖြစ်ရန် မတောင်းဆိုပေ။ ကိုယ်ကျင့်တရား အပြုအမူဆိုင်ရာ ဆိုရိုးစကားများကမူ လူတို့အား သာမန်လူထက်ပို၍ အစွမ်းရှိသောလူသားဖြစ်ရန်၊ သို့မဟုတ် ထင်ပေါ်ကျော်ကြားသောလူများ ဖြစ်ရန် ပြင်းပြသောဆန္ဒရှိဖို့ အတင်းအကျပ်စေခိုင်းသည်။ လူတို့သည် ၎င်းတို့၏ နိုင်ငံနှင့် လူမျိုး၏ ကြီးမြတ်သော အရေးကိစ္စကို တာဝန်ယူလုပ်ဆောင်ရမည်သာမကဘဲ အလုပ်တာဝန်အတွက် ရည်စူးဆက်ကပ်ထားပြီး သေသည့်နေ့ရက်အထိ အစွမ်းကုန် ကြိုးစားရန်လည်း လိုအပ်သည်။ ဤသည်မှာ ၎င်းတို့၏ အသက်ကို စွန့်လွှတ်ဖို့ အတင်းအကျပ်ခိုင်းစေသည်။ ယင်းသည် ဘုရားသခင်၏ သတ်မှတ်ချက်များနှင့် လုံးဝ ဆန့်ကျင်သည်။ လူတို့၏ အသက်အပေါ် ဘုရားသခင်၏ သဘောထားသည် အဘယ်နည်း။ ဘုရားသခင်သည် လူတို့အား အခြေအနေတိုင်းတွင် ဘေးကင်းစေရန် လုပ်ဆောင်သည်။ ပြီးလျှင် သွေးဆောင်ခြင်းသို့ မကျရောက်ရန်နှင့် အခြားသော အန္တရာယ်ရှိသော အကျပ်အတည်းများမှ ကာကွယ်စောင့်ရှောက်ပေးပြီး ၎င်းတို့၏ အသက်ကို ကာကွယ်သည်။ ဤသို့ လုပ်ဆောင်ရာတွင် ဘုရားသခင်၏ ရည်ရွယ်ချက်မှာ အဘယ်နည်း။ လူတို့အား မိမိတို့၏ ဘဝများကို ကောင်းမွန်စွာ နေထိုင်ရစေရန်ဖြစ်သည်။ လူတို့အား မိမိတို့၏ ဘဝများကို ကောင်းမွန်စွာ နေထိုင်စေခြင်း၏ ရည်ရွယ်ချက်မှာ အဘယ်နည်း။ သူသည် အရာရာကို အုပ်စိုးရာတွင်၊ အရာရာကို စီစဉ်ညွှန်ကြားရာတွင်၊ လူသားမျိုးနွယ်ကို အုပ်စိုးရာတွင် သူ၏ နေရာကို ယူရန် မဆိုထားနှင့်၊ သင့်အား သာမန်လူထက်ပို၍ အစွမ်းရှိသော လူသားဖြစ်ရန်၊ သို့မဟုတ် ကောင်းကင်အောက်တွင်ရှိသော အရာရာတိုင်းကို သင်၏ စိတ်နှလုံးတွင် ထည့်ထားရန်၊ သို့မဟုတ် နိုင်ငံနှင့် ပြည်သူတို့အတွက် စိတ်ပူရန် အတင်းအကျပ်စေခိုင်းခြင်းပင်မရှိပေ။ ထိုထက် ဘုရားသခင်သည် သင့်အား ဖန်ဆင်းခံတစ်ယောက်၏ သင့်လျော်သောနေရာကို ခံယူရန်၊ ဖန်ဆင်းခံတစ်ယောက်၏ တာဝန်များကို ဖြည့်ဆည်းရန်၊ လူတို့ ထမ်းဆောင်သင့်သည့် တာဝန်များကို ထမ်းဆောင်ရန်၊ လူတို့ လုပ်ဆောင်သင့်သည့်အရာများကို လုပ်ဆောင်ရန် တောင်းဆိုသည်။ သင်လုပ်ဆောင်သင့်သည့်အရာများစွာရှိသည်။ ၎င်းတို့တွင် လူသားမျိုးနွယ်၏ ကံကြမ္မာကို အုပ်စိုးခြင်း၊ ကောင်းကင်အောက်တွင်ရှိသော အရာရာကို သင်၏ စိတ်နှလုံး၌ ထည့်ထားခြင်း၊ သို့မဟုတ် သင်၏ စိတ်နှလုံးတွင် လူသားမျိုးနွယ်၊ သင်၏ ဇာတိမြေ၊ အသင်းတော်၊ ဘုရားအလိုတော်၊ သို့မဟုတ် ဘုရားသခင်၏ လူသားမျိုးနွယ်ကို ကယ်တင်ခြင်းဖြစ်သည့် ကြီးမြတ်သော တာဝန်ကို ထားရှိခြင်းတို့ မပါဝင်ပေ။ ဤအရာများ ပါဝင်ခြင်းမရှိပေ။ ဤသို့ဆိုလျှင် သင်လုပ်ဆောင်သင့်သည့် မည်သည့်အရာများ ပါဝင်သနည်း။ သင့်အား ဘုရားသခင်က အပ်နှံသည့် တာဝန်ပေးစေခိုင်းချက်၊ သင့်အား ဘုရားသခင်ပေးသည့် တာဝန်များ၊ အချိန်ကာလတိုင်းတွင် ဘုရားအိမ်တော်က သင့်အပေါ် ချပေးသော သတ်မှတ်ချက်တိုင်းတို့ ပါဝင်သည်။ ဤသည်မှာ မရိုးရှင်းသလော။ လုပ်ဆောင်ရန် မလွယ်ကူသလော။ ယင်းသည် အလွန်ရိုးရှင်းပြီး လုပ်ဆောင်ရန် လွယ်ကူသည်။ သို့သော် လူတို့သည် အစဉ်သဖြင့် ဘုရားသခင်အား နားလည်မှုလွဲပြီး ဘုရားသခင်က ၎င်းတို့ကို အလေးအနက်မထားဟု ထင်ကြသည်။ ‘ဘုရားသခင်ကို ယုံကြည်လာသောသူတို့သည် မိမိတို့ကိုယ်ကို အလွန်အရေးပါသည်ဟု မမြင်သင့်၊ ၎င်းတို့၏ ရုပ်ခန္ဓာကို စွဲလန်းမနေသင့်ဘဲ ပို၍ ဒုက္ခခံသင့်သည်၊ ညတွင် အိပ်ရာစောစောမဝင်သင့်၊ အဘယ်ကြောင့်ဆိုသော် အလွန်စော၍ အိပ်ရာဝင်လျှင် ဘုရားသခင်က မပျော်ရွှင်နိုင်သောကြောင့် ဖြစ်သည်။ ၎င်းတို့သည် စောစောထပြီး နောက်ကျမှ အိပ်ရာဝင်သင့်သည်၊ ပြီးလျှင် တစ်ညလုံး ၎င်းတို့၏ တာဝန်ကို ထမ်းဆောင်လျက် အားသွန်ခွန်စိုက်လုပ်သင့်သည်။ ရလဒ်များမရလျှင်ပင် မနက်နှစ်နာရီ၊ သုံးနာရီအထိ မအိပ်ဘဲ နေရဦးမည်ဖြစ်သည်’ ဟူ၍ ထင်မြင်သောသူများရှိသည်။ ရလဒ်အနေဖြင့် ဤသို့သောသူများသည် အလွန်ပင်ပန်းနွမ်းနယ်ပြီး လမ်းလျှောက်ဖို့ကို အလွန့်အလွန် အားထုတ်ရသည်အထိပင် မိမိတို့ကိုယ်ကို လဲကျစေသည်အထိ အလုပ်လုပ်ကြသည်၊ သို့တိုင်အောင် ၎င်းတို့၏ တာဝန်များကို ထမ်းဆောင်ရသောကြောင့် ၎င်းတို့သည် ပင်ပန်းနွမ်နယ်ခြင်းဖြစ်သည်ဟု ဆိုကြသည်။ ဤသည်မှာ လူတို့၏ မိုက်မဲမှုနှင့် မသိနားမလည်ခြင်းကြောင့် ဖြစ်သည်မဟုတ်လော။ ‘အနည်းငယ်ထူးခြားပြီး ကောင်းမွန်သော အဝတ်များကို ကျွန်ုပ်တို့ဝတ်သောအခါ ဘုရားသခင်က မပျော်ရွှင်သကဲ့သို့ ကျွန်ုပ်တို့သည် နေ့စဉ် အသားနှင့် ကောင်းသောအစားအစာများကို စားလျှင်လည်း သူသည် မပျော်ရွှင်ပေ။ ဘုရားအိမ်တော်တွင် ကျွန်ုပ်တို့သည် အလုပ်တာဝန်အတွက် ရည်စူးဆက်ကပ်ထားပြီး သေသည့်နေ့ရက်အထိ အစွမ်းကုန် ကြိုးစားခြင်းကိုသာ လုပ်ဆောင်နိုင်သည်’ ဟု ထင်သော အခြားလူများရှိကြသည်။ ပြီးလျှင် ၎င်းတို့သည် ဘုရားသခင်အား ယုံကြည်သူများအနေဖြင့် သေသည်အထိ ၎င်းတို့တာဝန်ကို ထမ်းဆောင်ရမည်၊ ဤသို့မဟုတ်လျှင် ဘုရားသခင်က ၎င်းတို့ကို ချမ်းသာပေးမည်မဟုတ်ဟူ၍ ခံစားကြရသည်။ ဤသည်မှာ စင်စစ်အားဖြင့် မှန်ကန်သလော။ (မမှန်ကန်ပါ။) ဘုရားသခင်က လူတို့အား ၎င်းတို့၏ တာဝန်ကို တာဝန်ခံယူမှုနှင့် သစ္စာစောင့်သိမှုဖြင့် ထမ်းဆောင်ရန် တောင်းဆိုသည်။ သို့သော် ၎င်းတို့၏ ကိုယ်ခန္ဓာကို မညှာမတာခိုင်းစေဖို့ အတင်းအကျပ်မစေခိုင်းပေ။ ပြီးလျှင် ၎င်းတို့အား ပေါ့ဆပြီး ဝတ်ကျေတမ်းကျေလုပ်ဆောင်ရန်၊ သို့မဟုတ် အချိန်ဖြုန်းရန် ပို၍ပင် မစေခိုင်းပေ။ အချို့သော ခေါင်းဆောင်များနှင့် အမှုဆောင်များသည် လူတို့အား ဤနည်းဖြင့် တာဝန်များကို ထမ်းဆောင်ရန် စီစဉ်ပြီး ထိရောက်မှုကို မတောင်းဆိုဘဲ လူတို့၏ အချိန်နှင့် အားအင်ကို ဖြုန်းတီးနေသည်ကို ငါ မြင်ရသည်။ အမှန်မှာ ၎င်းတို့သည် လူတို့၏ ဘဝကို ဖြုန်းတီးနေခြင်းဖြစ်သည်။ အဆုံးတွင် ရေရှည်၌ လူအချို့သည် ကျန်းမာရေးပြဿနာများ၊ ခါးပြဿနာများရှိလာကြပြီး ဒူးနာကြသည်။ ပြီးလျှင် ကွန်ပြူတာဖန်သားပြင်ကို ကြည့်သောအခါတိုင်းတွင် မူးဝေကြသည်။ ဤသည်မှာ အဘယ်သို့ ဖြစ်ရသနည်း။ မည်သူက ဤအရာကို ဖြစ်စေသနည်း။ (၎င်းတို့သည် မိမိတို့ဘာသာ ဖြစ်စေခြင်းဖြစ်သည်။) လူတိုင်းအား ည ၁၀ နာရီ မထိုးမီတွင် အနားယူဖို့ ဘုရားအိမ်တော်က တောင်းဆိုသည်။ သို့သော် လူအချို့မှာ ည ၁၁ နာရီ၊ သို့မဟုတ် ၁၂ နာရီအထိ အိပ်ရာမဝင်ပေ။ ယင်းသည် အခြားလူတို့၏ အနားယူမှုကို ထိခိုက်သည်။ အချို့သောသူများမှာ သာမန်အနားယူသောသူများကို ဘဝ၏ သက်သာမှုများကို တပ်မက်ခြင်းကြောင့် အပြစ်ပင်တင်ကြသည်။ ဤသည်မှာ မှားသည်။ သင်၏ ကိုယ်ခန္ဓာသည် ကောင်းစွာ အနားမယူရလျှင် သင်သည် မည်သို့ အလုပ်ကောင်းကောင်း လုပ်နိုင်မည်နည်း။ ဘုရားသခင်က ဤအရာနှင့်ပတ်သက်ပြီးမည်သို့ ပြောသနည်း။ ဘုရားအိမ်တော်က ဤအရာကို မည်သို့ စည်းမျဉ်းသတ်မှတ်သနည်း။ အရာရာတိုင်းကို ဘုရားနှုတ်ကပတ်တော်နှင့် ဘုရားအိမ်တော်၏ စည်းကမ်းသတ်မှတ်ချက်များနှင့်အညီ လုပ်ဆောင်သင့်ပြီး ဤသည်ကသာ မှန်ကန်သည်။ လူအချို့တွင် အဓိပ္ပာယ်မရှိသော နားလည်မှုများရှိသည်။ အစဉ်သဖြင့် အလွန်အကျွံလုပ်ဆောင်ကြပြီး သူတစ်ပါးတို့ကိုပင် ထိန်းချုပ်ကြသည်။ ဤသည်မှာ သမ္မာတရားစည်းမျဉ်းများနှင့်မညီပေ။ လူအချို့မှာ ပိုင်းခြားသိမြင်မှု လုံးဝမရှိသည့် အဓိပ္ပာယ်မရှိသော လူအများသာဖြစ်ကြသည်။ ပြီးလျှင် ၎င်းတို့က ၎င်းတို့၏တာဝန်များကို ထမ်းဆောင်ရန်အတွက် အလုပ်မရှုပ်လျှင်ပင် ညနက်သည်အထိ နေရမည်ဟု ထင်မြင်ပြီး ပင်ပန်းသောအခါတွင် မိမိကိုယ်ကို အိပ်ခွင့်မပေးပေ။ ဖျားနာလျှင် မိမိကိုယ်ကို မည်သူ့ကိုမျှပြောခွင့်မပေးဘဲ ပို၍ပင် ဆိုးသည်မှာ ဆရာဝန်နှင့်ပင် ပြခွင့်မပေးခြင်းဖြစ်သည်။ ဤသည်မှာ တာဝန်ထမ်းဆောင်ခြင်းကို နှောင့်နှေးစေသည့် အချိန်ဖြုန်းတီးမှုဖြစ်သည်ဟု ၎င်းတို့က မှတ်ယူကြသည်။ ဤအမြင်ရှုထောင့်မှာ မှန်ကန်သလော။ ယုံကြည်သူများသည် တရားဒေသနာများစွာ ကြားပြီးနောက်တွင်ပင် အဘယ်ကြောင့် ဤသို့သော အဓိပ္ပာယ်မရှိသော အမြင်များထွက်လာသေးသနည်း။ ဘုရားအိမ်တော်၏ အလုပ်အစီအစဉ်ကို မည်သို့ စည်းမျဉ်းသတ်မှတ်သနည်း။ သင်သည် ည ၁၀ နာရီတွင် အချိန်မှန် အနားယူရမည်။ မနက် ၆ နာရီထွက် ထရမည်။ အိပ်စက်သည့်အချိန် ရှစ်နာရီရှိစေရန် သေချာလုပ်ဆောင်ရမည်။ ထို့အပြင် အလုပ်ပြီးနောက်တွင် လေ့ကျင့်ခန်းလုပ်ခြင်းအားဖြင့် သင်၏ ကျန်းမာရေးကို ထိန်းသိမ်းစောင့်ရှောက်သင့်သည်၊ ကျန်းမာရေးနှင့်ညီညွှတ်သော အစားအစားပုံနှင့် ပုံမှန်လုပ်ရိုးလုပ်စဉ်တို့ကို စွဲကိုင်သင့်သည့်အပြင် တာဝန်ထမ်းဆောင်ရာတွင် ကျန်းမာရေးပြဿနာများကို ရှောင်ကြဉ်ရန်ဖြစ်သည်ဟု ထပ်ခါထပ်ခါပင် အလေးပေးပြောကြားသည်။ သို့သော် လူအချို့မှာ နားကိုမလည်ကြပေ။ ၎င်းတို့သည် စည်းမျဉ်းများကို မလိုက်နာနိုင်ပေ၊ သို့မဟုတ် စည်းကမ်းများကို မနာခံနိုင်ပေ။ ပြီးလျှင် မလိုအပ်ဘဲ ညနက်သည်အထိနေပြီး မစားသင့်သောအရာများကို စားသည်။ ၎င်းတို့သည် မိမိတို့ကိုယ်ကို ဖျားနာစေသည်နှင့် တာဝန်ကို မထမ်းဆောင်နိုင်တော့ဘဲ ထိုအချိန်တွင် နောင်တရခြင်းက အကျိုးမရှိတော့ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရား လိုက်စားခြင်းဆိုသည်မှာ (၁၂)) ဆာရင် စား၊ ပင်ပန်းရင် နား၊ ဖျားနာရင် ဆေးကုသမှုခံယူဆိုတဲ့ လူတွေအပေါ် ဘုရားသခင်ရဲ့ သတ်မှတ်ချက်တွေဟာ အရမ်းလက်တွေ့ကျတယ်ဆိုတာ ဘုရားနှုတ်ကပတ်တော်တွေကနေ ကျွန်မ သိခဲ့တယ်။ ကိုယ့်တာဝန်ဝတ္တရားတွေကို ထမ်းဆောင်ဖို့အတွက်နဲ့ လူတွေဟာ မဟာလူသားဖြစ်ဖို့၊ ခန္ဓာကိုယ်ရဲ့ သဘာဝစည်းချက်တွေကို ချိုးဖောက်ဖို့ကို ဘုရားသခင်က အလိုမရှိပါဘူး။ ဒါပေမဲ့လည်း ကျွန်မရဲ့ မှားယွင်းပြီး အဓိပ္ပာယ်မဲ့တဲ့ နားလည်မှုကြောင့် စောစောအိပ်တာဟာ ပျင်းရိတာဖြစ်ပြီး ညဉ့်နက်သန်းခေါင်ထိ မအိပ်ဘဲအလုပ်လုပ်တာနဲ့ အိပ်စက်ခြင်းကို လျစ်လျူရှုတာဟာ သစ္စာစောင့်သိတဲ့ တာဝန်ထမ်းဆောင်ခြင်းကို ကိုယ်စားပြုတယ်လို့ ကျွန်မထင်မိခဲ့တယ်။ အထူးသဖြင့် ဘာသာတရားမရှိသူတွေတောင် ဒီနည်းလမ်းနဲ့ လုံ့လဝီရိယကို လိုက်စားခဲ့တာကို ကျွန်မ မြင်ခဲ့တဲ့အခါမှာ ဒီလိုက်စားမှုနောက်ကို ကျွန်မ လိုက်ခဲ့တယ်။ လူအဖွဲ့အစည်းထဲက အလုပ်ကြိုးစားမှုရဲ့ စံပြတွေဆီကနေ သင်ယူဖို့ ကျွန်မတို့ကို ကျောင်းတွေနဲ့ လူ့အဖွဲ့အစည်းက ကလေးဘဝကတည်းသင်ကြားခဲ့တယ်။ တချို့တွေက သူတို့ရဲ့ရာထူးတွေကို နာရီပေါင်းဒါဇင်နဲ့ချီပြီး မမှိတ်မသုန် စွဲကိုင်ခဲ့ကြတယ်။ နောက်ဆုံးမှာ အလုပ်လုပ်လွန်းတာကြောင့် မေ့လဲသွားတဲ့အထိပေါ့။ တချို့ကတော့ သူတို့နေရာမှာတင်ပဲ ရုတ်တရက် သေတောင်သွားခဲ့ကြတယ်။ အလုပ်မှာနှစ်မြှုပ်နိုင်တဲ့ သူတို့ရဲ့ စိတ်ဓာတ်ကို နောက်မျိုးဆက်တွေက ချီးကျူးအားကျကြတယ်။ ဒီ မှားယွင်းတဲ့ ရှုထောင့်ကို ကျွန်မ လက်ခံခဲ့ပြီး ကျွန်မမှာ ကိုယ့်တာဝန်အတွက် ဝန်ထမ်းတယ်ဆိုတာကို ညဉ့်နက်နောက်ကျတဲ့အထိ မအိပ်ဘဲနေခြင်းနဲ့ သက်သေပြချင်ခဲ့တယ်။ ဒါပေမဲ့ တကယ်တမ်းကျတော့ ည ၁၁ နာရီ၊ ၁၂ နာရီလောက်ဆို ကျွန်မရဲ့ နှလုံးက စပြီး အခုန်မြန်နေပါပြီ။ နောက်နေ့မနက်ကျရင် ခေါင်းက လေးလံထိုင်းမှိုင်းပြီး ခန္ဓာကိုယ်က နှေးတိနှေးကန်နဲ့ ကျွန်မ နိုးလာမယ်။ အလုပ်လုပ်တဲ့ အခြေအနေကို မရောက်နိုင်ခင်မှာ ကျင့်သားရဖို့ ကျွန်မ အတော်လေး အချိန်ယူခဲ့ရတယ်။ အာရုံစိုက်မှုက မပြတ်သားတော့ တာဝန်တွေမှာ ကျွန်မရဲ့ အမှားနှုန်းက တိုးလာပြီး အလုပ် စွမ်းဆောင်ထိ‌ရောက်မှုက မများခဲ့ဘူး။ နောက်ကျမှ နိုးတော့ ဝိညာဉ်ရေးရာဆက်ကပ်တာကို ကျော်ပြီး အလုပ်ဆီကိုပဲ တန်းသွားခဲ့တယ်။ ကျွန်မ ထုတ်ဖော်ခဲ့တဲ့ ဖောက်ပြန်ပျက်စီးမှုကို ဆင်ခြင်သုံးသပ်ဖို့ ဒါမှမဟုတ် ကိုယ့်တာဝန်ထမ်းဆောင်မှုမှာ သွေဖည်တာတွေကို ခြုံငုံသုံးသပ်ဖို့ ကျွန်မ နေ့တိုင်းပျက်ကွက်ခဲ့ပြီး အသက်ဝင်ရောက်မှုမရှိဘဲ အလုပ်လုပ်ပေးတဲ့အခြေအနေနဲ့ ကိုယ့်တာဝန်ကို ကျွန်မ ထမ်းဆောင်ခဲ့တယ်။ ပြီးတော့ ကျွန်မ တာဝန်ထမ်းဆောင်တာမှာ ထိရောက်မှုက ပိုဆိုးလာတယ်။ တခြားလူတွေရဲ့ လေးစားအားကျမှုကိုရဖို့ အပို ၂ နာရီ၊ ၃ နာရီလောက် ညဉ့်နက်တဲ့အထိ မအိပ်ဘဲနေခဲ့တယ်။ ဒါပေမဲ့လည်း ကျွန်မရဲ့ အလုပ်ထိရောက်စွမ်းဆောင်မှုက သိပ်မတိုးတက်ခဲ့ဘဲ ရေရှည်မှာ ကိုယ့်ကျန်းမာရေးပဲ ဆိုးရွားလာခဲ့တယ်။ ကိုယ့်တာဝန်ကို သစ္စာစောင့်သိစွာ ထမ်းဆောင်တယ်လို့ သက်သေပြဖို့ ညဉ့်နက်နောက်ကျတဲ့အထိ မအိပ်ဘဲနေတာဟာ အမိုက်မဲဆုံးနဲ့ အဓိပ္ပါယ်အမဲ့ဆုံး နည်းလမ်းပဲဆိုတာ ကျွန်မ နားလည်ခဲ့တယ်။ “အလုပ်တာဝန်ကို စိတ်ပိုင်းဖြတ်ထားပြီး၊ သေသည်အထိ အစွမ်းကုန် ကြိုးစားပါ” တို့၊ “နွေဦးပိုးများသည် သေသည်ထိ ရက်လုပ်ကြလိမ့်မည်ဖြစ်ပြီး ဖယောင်းတိုင်များသည် မီးစာကုန်သည်အထိ လင်းကြလိမ့်မည်” တို့လိုမျိုး စာတန်က လူတွေကို သွတ်သွင်းခဲ့တဲ့ အတွေးတွေအကုန်လုံးက လူတွေကို ဘေးအန္တရာယ်ဖြစ်စေပြီး သူတို့ဘဝတွေကို ထိခိုက်စေတယ်ဆိုတာကိုလည်း ကျွန်မ နားလည်ခဲ့တယ်။ လူသားဘဝကို ဘုရားကပဲ မြတ်နိုးတန်ဖိုးထားပြီး အလုပ်လုပ်ဖို့နဲ့ အနားယူဖို့ ပုံမှန်နာရီတွေကို သတ်မှတ်တယ်။ လူတွေကို ပုံမှန်စည်းမျဉ်းတွေအတိုင်းပဲ နေထိုင်ပြီးအလုပ်လုပ်စေတယ်။ ဒီထဲမှာ ဘုရားသခင်ရဲ့ ချစ်ခြင်းမေတ္တာရှိတယ်။ လူတွေဟာ ဖန်ဆင်းခံတစ်ယောက်အနေနဲ့ တာဝန်ကို သစ္စာစောင့်သိစွာ ဖြည့်ဆည်းဖို့ ဘုရားသခင်က အလိုရှိပါတယ်။ ဒီ သစ္စာစောင့်သိမှုဆိုတာ ကျွန်မတို့ ခန္စာကိုယ်တွေကို ဖျားနာမှုနဲ့ ခြေကုန်လက်ပန်းကျမှုဆီ တွန်းပို့ဖို့ မဟုတ်ဘဲ တာဝန်တွေကို ကျွန်မတို့အရည်အချင်းနဲ့ အကောင်းဆုံးထမ်းဆောင်ခြင်း၊ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ကိုယ့်ဘာသာပြန်လည်ဆန်းစစ်ဖို့ အာရုံစိုက်ခြင်း၊ သမ္မာတရားကို ရှာဖွေပြီး စည်းမျဉ်းတွေအတိုင်း ဆောင်ရွက်ခြင်းပါပဲ။ ဒါပေမဲ့လည်း ကျွန်မ ဖော်ပြခဲ့တာက မိုက်မဲတဲ့ သစ္စာစောင့်သိမှုနဲ့ လူတွေကို အထင်အမြင်မှားစေဖို့ ဟန်လုပ်ထားတဲ့ အပြုအမူကောင်းတွေလောက်ပါပဲ။ ဒါကို ကျွန်မ နားလည်လိုက်တော့ ပိုလို့တောင် နောင်တရပြီး အကြွေးတင်ခဲ့တယ်။ ဒီလို မမှန်ကန်တဲ့ စိတ်အားတက်ကြွမှုမျိုးကို ကိုယ့်တာဝန်ထမ်းဆောင်ရာမှာ ကျွန်မ ဆက်ပြီး မသယ်ဆောင်နိုင်ပါဘူး။

နောက်နေ့မှာ ကျွန်မရဲ့ အလုပ်ချိန်ဇယားကို ပြန်ပြီး အစီအစဉ်ချတယ်။ စောစောအိပ်၊ စောစောထပြီး မနက်ပိုင်းနဲ့ ညနေပိုင်းတွေမှာ လေ့ကျင့်ခန်းလုပ်တယ်။ အချိန်အတော်ကြာ လုပ်ကြည့်ပြီးတဲ့နောက် ကျွန်မရဲ့ ရင်တလှပ်လှပ်တုန်တာနဲ့ နှလုံးခုန်မြန်တာက တကယ့်ကို ပျောက်သွားခဲ့တယ်။ ပြီးတော့ မနက်ဘက်မှာ စောစောအိပ်ရာထတော့ ဝိညာဉ်ရေးရာဆပ်ကပ်ဖို့နဲ့ အတွေ့အကြုံဆိုင်ရာ သက်သေခံချက်ဆောင်းပါးတွေရေးဖို့ အချိန်ယူနိုင်လာခဲ့တယ်။ ကျွန်မရဲ့ နှလုံးကလည်း တော်တော်လေး ငြိမ်သက်လာခဲ့တယ်။ အချိန်ကို စဉ်းစဉ်းစားစား စီမံပြင်ဆင်ခြင်းကနေ ကျွန်မရဲ့ အလုပ်စွမ်းဆောင်ထိရောက်မှုက တိုးတက်လာတယ်။ ကျွန်မရဲ့ စိတ်အခြေအနေလည်း အများကြီး တိုးတက်လာခဲ့တယ်။


၁၈။ ကျွန်ုပ်၏ အားနည်းချက်များကို တည်ငြိမ်စွာ ရင်ဆိုင်နိုင်ပြီ

ကျွန်မမှတ်မိနိုင်သလောက်ကတည်းက ကျွန်မ စကားထစ်ခဲ့တယ်။ ပုံမှန်ကတော့ အရမ်းမဆိုးပေမဲ့ အနားမှာ လူတွေအများကြီးရှိတဲ့အခါတိုင်း ကျွန်မ စိတ်လှုပ်ရှားပြီး စကားပြောပြီဆို ထစ်တော့တာပဲ။ ကျွန်မ အပြောအဆို မမွှတ်တာကို ကျွန်မ မိဘတွေက မြင်တော့၊ “သမီး စကားကို ပိုပြီး ဖြည်းဖြည်း ပြောလို့မရဘူးလား။ ဘယ်သူကမှ သမီးကို စကားဖြတ်ပြောဖို့ မကြိုးစားပါဘူး”တဲ့။ ဒါက ကျွန်မရဲ့ ကိုယ့်ကိုယ်ကိုယ် လေးစားစိတ်ကို ထိုးနှက်ခဲ့ပြီး၊ ကျွန်မ စကားကို သိပ်အများကြီးမပြောချင်တော့ဘူး။ ကျောင်းစတက်ပြီးတဲ့နောက်မှာလည်း၊ ကျွန်မ ဒီလိုပဲ ဖြစ်နေခဲ့တယ်။ ဆရာက မေးခွန်းတွေမေးပြီး ကျွန်မကို ဖြေခိုင်းတဲ့အခါ စိတ်လှုပ်ရှားလို့၊ အဖြေသိတဲ့ မေးခွန်းတွေကို မဖြေနိုင်ခဲ့သလို၊ ကျွန်မ ထစ်ငေါ့တာက ပိုဆိုးလာတယ်။ ဒါကြောင့် တခြားကျောင်းသားတွေက ကျွန်မရဲ့ စကားကို လိုက်တုကြတယ်။ ကျွန်မ အလယ်တန်းကို ရောက်တော့၊ အတန်းခေါင်းဆောင်ဖြစ်တယ်။ တစ်ခါတော့ ဆရာရောက်နေတာကို ကျွန်မ မြင်တယ်။ ကျွန်မ စိတ်လှုပ်ရှားပြီး၊ လူတိုင်းကို ထရပ်ဖို့ ခိုင်းတော့၊ ထပ်ပြီး စကားထစ်တယ်။ ဒါကို ကြားပြီးတော့ ကျွန်မရဲ့ အတန်းဖော်တွေနဲ့ ဆရာက ဝါးခနဲ့ပွဲကျသွားခဲ့ကြတယ်။ ကျွန်မမှာ ပုန်းစရာနေရာမရှိသလို ခံစားရပြီး၊ တက်ဝင်သွားဖို့ အပေါက်တစ်ခု ရှာလိုက်ချင်တော့တယ်။ ကျွန်မရဲ့ သိမ်ငယ်တဲ့စိတ်ခံစားချက်ကြောင့်၊ အိမ်ကနေ တစ်ခါမှ မထွက်ဖြစ်ခဲ့သလို၊ စကားလုံးဝ မပြောသလောက်ဖြစ်ခဲ့တယ်။ ဘုရားကို ကျွန်မ စယုံကြည်ပြီးတဲ့နောက်မှာ၊ ကျွန်မမှာ စကားထစ်တဲ့ ပြဿနာရှိပြီး သိပ်မိတ်သဟာယမပြုတာကို ညီအစ်ကို မောင်နှမတွေက မြင်ကြတယ်။ ဒါကြောင့် သူတို့က “အစ်မရဲ့ စကားထစ်တာကို မစိုးရိမ်ပါနဲ့။ နည်းနည်းပဲ ပိုပြီး ဖြည်းဖြည်း ပြောပေါ့။ ညီမတို့ နားလည်နိုင်သရွေ့ အဆင်ပြေပါတယ်”လို့ ပြောပြီး အားပေးကြတယ်။ ညီအစ်ကို မောင်နှမတွေရဲ့ အားပေးမှုနဲ့၊ ကျွန်မ မိတ်သဟာယဖွဲ့တာကို စပြီး လေ့ကျင့်တယ်။ တဖြည်းဖြည်းနဲ့၊ ညီအစ်ကို မောင်နှမတွေနဲ့ ကျွန်မ ပိုရင်းနှီးသွားပြီး၊ စကားပြောတဲ့အခါ အရမ်း စိတ်မလှုပ်ရှားတော့ဘူး။ အဲဒီအချိန်မှာ ကျွန်မ အရင်က မရှိဖူးခဲ့တဲ့ လွတ်မြောက်ပြီး လွတ်လပ်တဲ့ ခံစားချက်တစ်ခု ခံစားရတယ်။

ဒါပေမဲ့ စုဝေးပြီး မိတ်သဟာယပြုတဲ့အခါ၊ ညီအစ်ကို မောင်နှမတွေက “အစ်မ ခုလေးတင် ဘာပြောလိုက်တယ်။ ကျွန်တော် နားမလည်ဘူး။ နောက်တစ်ခေါက် ထပ်ပြောလို့ရမလား”ဆိုပြီး ခဏခဏ မေးတာကို သတိထားမိတယ်။ ပထမနှစ်ကြိမ်မှာ ကျွန်မ အဲဒါကို သိပ်အလေးမထားခဲ့ဘူး။ ဒါပေမဲ့ ကျွန်မကို သူတို့က ခဏခဏပြောတာ ကြားရတော့၊ ကျွန်မကို အထင်သေးမှာတွေ၊ ကျွန်မ အရွယ်ရောက်ပြီးသားပေမဲ့ စကားထစ်နေတုန်းပဲ၊ စကားကို ရှင်းအောင်တောင် မပြောနိုင်ဘူးလို့ သူတို့ပြောကြမှာတွေကို စိုးရိမ်ခဲ့တယ်။ မိတ်သဟာယပြုနေတုန်းမှာ ကျွန်မ အရမ်းစိတ်လှုပ်ရှားလာပြီး အကျိုးဆက်အနေနဲ့ ကျွန်မစကားထစ်တာက ပိုတောင်ဆိုးသွားတယ်။ ကျွန်မ အတော် ရှက်သွားတယ်။ ပြီးတော့ ကျွန်မက အလကား၊ အသုံးမကျတဲ့ အမှိုက်ပဲလို့ ညီအစ်ကိုမောင်နှမတွေ ထင်ကြမှာကို စိုးရိမ်ခဲ့တယ်။ ဒါကြောင့် နောက်ပိုင်း စုဝေးဖို့ သွားတဲ့အခါ ကျွန်မ စကားမပြောချင်တော့ဘူး။ ကျွန်မ စကားကို ရှင်းအောင်မပြောဘူးလို့ ညီအစ်ကို မောင်နှမတွေ ပြောမှာ၊ ကျွန်မကို သူတို့ နားမလည်ကြမှာကို စိုးရိမ်ခဲ့တယ်။ တစ်ခါ၊ ကျွန်မတို့ စုဝေးနေပြီး ဘုရားနှုတ်ကပတ်တော်တွေကို စားသောက်တဲ့အခါ၊ အသိပညာတချို့ ကျွန်မ ရပြီး မိတ်သဟာယပြုချင်ခဲ့တယ်။ ဒါပေမဲ့ ကျွန်မ စကားထစ်တာကို တွေးမိလိုက်တာနဲ့ စကားလုံးတွေက ပါးစပ်ဖျား ရောက်တဲ့အချိန်မှာ မိတ်သဟာယမပြုရဲတော့ဘူး။ ဂြိုဟ်သားတစ်ယောက်လို ကျွန်မ ခံစားရတယ်။ ညီအစ်ကို မောင်နှမတွေက သူတို့စကားတွေကို ရှင်းအောင် ပီပီသသ ပြောနိုင်ကြတယ်။ ဒါပေမဲ့ ကျွန်မကရော ဘယ်လိုလဲ။ ကျွန်မက စကားကို ရှင်းအောင်တောင် မပြောနိုင်ဘူး။ ဘုရားက ဒီလိုလူကို လိုချင်ပါဦးမလား။ တဖြည်းဖြည်းနဲ့၊ စုဝေးပွဲလုပ်တဲ့ အချိန်တွေမှာ ပြောချင်စိတ် ပိုနည်းသထက်နည်းလာခဲ့တယ်။ အရင်က၊ ဘုရားနှုတ်ကပတ်တော်တွေ စားသောက်ရာကနေ ကျွန်မ သိနားလည်မှုတချို့ ရခဲ့ပေမဲ့၊ အခု အဲဒါကို ကျွန်မ တစ်ခုမှ မိတ်သဟာယမပြုနိုင်ဘူး။ စုဝေးပွဲတွေက အရမ်းကို နှေးနှေးနဲ့ ပြီးသွားသလို၊ အဲဒါတွေကနေ ဘာအကျိုးမှ၊ ဘာမွေ့လျော်မှုမှ ကျွန်မ မရခဲ့ဘူး။ စုဝေးပွဲတိုင်းဟာ ကွပ်မျက်တဲ့နေရာမှာရှိတဲ့ ကြိုးစင်ပေါ် ကျွန်မ ရပ်နေသလိုမျိုးပဲ။ စုဝေးပွဲလုပ်တဲ့ အချိန်တွေမှာ မလုပ်မနေရ မဟုတ်ရင်၊ မိတ်သဟာယ မပြုခဲ့ဘူး။ ပြီးတော့ အဲဒီမိတ်သဟာယကနေ ကျွန်မ တကယ် မထွက်နိုင်ခဲ့ရင်၊ စကားနည်းနည်းကိုပဲ အင်တင်တင်နဲ့ မိတ်သဟာယပြုလိုက်တယ်။ ကျွန်မ အရမ်းကို စိတ်ဓာတ်ကျပြီး စိတ်ဆင်းရဲခဲ့တယ်။ “ဘာလို့ တခြားလူတွေက အရမ်းကို ရှင်းရှင်းလင်းလင်းနဲ့ မွှတ်နေအောင် စကားပြောတဲ့အချိန်မှာ၊ ငါက လည်လည်ပတ်ပတ် စကားမပြောရုံမက၊ စကားလည်းထစ်နေရတာလဲ။ တခြားလူတွေ ငါ့ကို မလှောင်အောင် တခြားညီအစ်ကို မောင်နှမတွေလို ငါ ဘယ်လိုလုပ်ပြီး စကားကို လည်လည်ပတ်ပတ် ပြောနိုင်မလဲ”လို့ တွေးပြီးတော့ ဘုရားကိုတောင် ညည်းညူပြီး အထင်လွဲခဲ့တယ်။

နောက်တော့ အသင်းတော် ရွေးကောက်ပွဲမှာ၊ ညီအစ်ကို မောင်နှမတွေက ကျွန်မကို ခေါင်းဆောင်အနေနဲ့ ရွေးခဲ့ကြတယ်။ ကျွန်မ ကိုယ့်ဘာသာတွေးမိတယ်။ “ခေါင်းဆောင်တာဝန်တွေကို ငါ ထမ်းဆောင်ရင်၊ လူတွေနဲ့ ပိုဆက်ဆံရမှာပဲ။ ဒါဆိုရင် ပိုများတဲ့ ညီအစ်ကို မောင်နှမတွေက ငါ့ရဲ့ စကားထစ်တဲ့ ပြဿနာကို သိသွားကြမယ်ဆိုတဲ့ သဘောမဟုတ်လား။ ထားလိုက်တော့၊ ငါ မလုပ်နိုင်ဘူး။ ကိုယ့်ကိုယ်ကိုယ် အရှက်ရအောင် ဆက်မလုပ်ချင်ဘူး”လို့ပေါ့။ အဲဒီလိုနဲ့ အဲဒီတာဝန်ကို ကျွန်မ ငြင်းလိုက်တယ်။ နောက်တော့ ကျွန်မရဲ့ခေါင်းဆောင်က ကျွန်မကို မိတ်သဟာယပြုပြီး နောက်ဆုံးမှာ ကျွန်မ မတတ်သာလို့ သဘောတူခဲ့တယ်။ ဒါပေမဲ့၊ ကျွန်မ စကားထစ်လို့၊ ညီအစ်ကို မောင်နှမတွေထက် နိမ့်ကျတယ်လို့ အမြဲ ခံစားခဲ့ရတယ်။ စိတ်ထဲမှာ အပျက်သဘောနဲ့ အသက်ရှင်ပြီး၊ ကိုယ့်ကိုယ်ကိုယ် မကယ်တင်နိုင်ခဲ့ဘူး။ နေ့တိုင်း ငပျင်းလို နှေးကွေးလေးကန်နေခဲ့တယ်။ စုဝေးပွဲလုပ်တဲ့အချိန်တွေမှာ အားမမွေးနိုင်ခဲ့သလို၊ မိတ်သဟာယမပြုချင်ခဲ့ဘူး။ တစ်ခါတလေ၊ ညီအစ်ကို မောင်နှမတွေက အခက်အခဲတွေ ကြုံရတဲ့အခါ၊ အဲဒါတွေကို ဘယ်လို ဖြေရှင်းရမယ်ဆိုတာ ကျွန်မ စိတ်နှလုံးထဲမှာ နားလည်ပေမဲ့၊ စကားပြောတဲ့အခါ စကားစထစ်လာပြီး သူတို့ အထင်သေးမှာ စိုးခဲ့တယ်။ ဒါကြောင့် ကျွန်မ မိတ်သဟာယမပြုချင်ခဲ့ဘူး။ ပြဿနာတွေကို ကျွန်မနဲ့တွဲလုပ်တဲ့ ညီအစ်မကိုပဲ ပြောပြလိုက်ပြီး သူ့ကို ဖြေရှင်းခိုင်းလိုက်တယ်။ စုဝေးပွဲတွေမှာ ကျွန်မ မိတ်သဟာယမပြုတာကို ညီအစ်မတစ်ယောက်က မြင်ပြီး၊ ဘာပြဿနာရှိလို့လဲလို့ မေးတယ်။ စကားထစ်လို့ သိမ်ငယ်မှု ခံစားရတဲ့ ကျွန်မရဲ့ အခြေအနေကို သူ့ကို ကျွန်မ ပြောပြလိုက်တယ်။ ဒီညီအစ်မက “လူတိုင်းမှာ သူတို့ရဲ့အားနည်းချက်တွေ ရှိတယ်။ ဒါပေမဲ့ အဲဒါတွေက ကျွန်မတို့ရဲ့ သမ္မာတရားလိုက်စားမှုကို မထိခိုက်ဘူး။ အစ်မရဲ့ စကားထစ်တာက စိတ်လှုပ်ရှားလို့ ဖြစ်တာ။ အစ်မ စကားပြောတဲ့အခါ ဘုရားအပေါ် ပိုမှီခိုပြီး စိတ်သောကမရောက်ပါနဲ့။ အစ်မ စကားကို နည်းနည်းပိုပြီး ဖြည်းဖြည်း ပြောရင် ညီအစ်ကို မောင်နှမတွေက နားလည်နိုင်ကြပါတယ်”လို့ ပြောပြီး အားပေးတယ်။ ဒီညီမရဲ့ စကားတွေကို ကြားတော့၊ ကျွန်မ နည်းနည်း ပိုပြီး စိတ်သက်သာသွားတယ်။ ဘုရားက ကျွန်မကို ကူညီဖို့ ဒီညီမကို သုံးခဲ့တာဖြစ်ပြီး၊ ကျွန်မရဲ့ စကားထစ်တဲ့ကိစ္စကြောင့် ကျွန်မ ဆက်ပြီး အပျက်သဘောမဆောင်သင့်ဘူး။ ကျွန်မအခြေအနေကို လုံးဝ ပြောင်းလဲပြီး ကျွန်မရဲ့ အားနည်းချက်တွေကို မှန်မှန်ကန်ကန် ရင်ဆိုင်ဖို့ ကျွန်မ လိုလားခဲ့တယ်။

နောက်ပိုင်းမှာ၊ တခြားညီအစ်မတွေကလည်း ကျွန်မနဲ့ မိတ်သဟာယပြုကြတယ်။ ကျွန်မ မိတ်သဟာယပြုတာ ညံ့တယ်လို့ လူတွေ ပြောမှာကို စိုးလို့ တခြားလူတွေနဲ့ ဆက်ဆံတဲ့အခါ ကျွန်မ စိတ်လှုပ်ရှားခဲ့တာဖြစ်မှန်း သဘောပေါက်လိုက်ရတယ်။ ဒါတွေအားလုံးက ကျွန်မ သိက္ခာကျမှာကို အရမ်းဂရုစိုက်လွန်းလို့ ဖြစ်တာပဲ။ ကျွန်မရဲ့ အခြေအနေကို ဘုရားရှေ့ယူသွားပြီး ဆုတောင်းခဲ့တယ်။ ကျွန်မရဲ့ ဒီပြဿနာကို နားလည်အောင် လမ်းပြဖို့ သူ့ကို တောင်းလျှောက်ခဲ့တယ်။ တစ်နေ့တော့၊ ကျွန်မရဲ့ ဝိညာဉ်ရေးရာ ဝတ်ပြုချိန်အတွင်းမှာ၊ ဘုရားနှုတ်ကပတ်တော်တစ်ပိုဒ်ကို ဖတ်ရတယ်။ “သမ္မာတရားကို ရှာဖွေရမည့်အစား လူအများစုတွင် ၎င်းတို့၏ ကိုယ်ပိုင်သေးနုပ်သော လုပ်ငန်းစဉ်များရှိသည်။ ၎င်းတို့ကိုယ်တိုင်၏ အကျိုးစီးပွားများ၊ ဂုဏ်သိက္ခာ၊ အခြားသူများ၏ စိတ်ထဲတွင် ၎င်းတို့ရှိနေသည့် နေရာ သို့မဟုတ် အဆင့်အတန်းတို့သည် ၎င်းတို့အတွက် အလွန်အရေးကြီးသည်။ ၎င်းတို့ မြတ်နိုးသည်မှာ ဤအရာများသာ ဖြစ်သည်။ ၎င်းတို့သည် ဤအရာများကို လုံးဝ လက်မလွတ်စတမ်း ဖက်တွယ်ထားကြပြီး ၎င်းတို့၏ အသက်စင်စစ်တမျှ မှတ်ယူကြသည်။ ၎င်းတို့ကို ဘုရားသခင်က မည်သို့မြင်သည်၊ သို့မဟုတ် သဘောထားသည်မှာ သာမည အရေးကြီးသောအရာ ဖြစ်သည်။ အချိန်တစ်ခဏတွင် ၎င်းတို့သည် ယင်းကို လျစ်လျူရှုကြသည်။ အချိန်တစ်ခဏတွင် ၎င်းတို့သည် အဖွဲ့၏ အကြီးအကဲဖြစ်ခြင်းရှိမရှိ၊ အခြားလူတို့သည် ၎င်းတို့ကို အထင်ကြီးလေးစားပြီး ၎င်းတို့၏ စကားများသည် ဩဇာလွှမ်းမိုးနိုင်ခြင်း ရှိမရှိတို့ကိုသာ ထည့်တွက်စဉ်းစားသည်။ ၎င်းတို့ ဦးစွာအလေးထားသည့်ကိစ္စမှာ ထိုရာထူးကို နေရာယူရန်ဖြစ်သည်။ ၎င်းတို့သည် အဖွဲ့တစ်ခုတွင် ရှိသောအခါ လူအားလုံးနီးပါးက ဤအဆင့်အတန်းမျိုး၊ ဤအခွင့်အလမ်းမျိုးကို ရှာဖွေကြသည်။ ၎င်းတို့က အလွန်ပါရမီရှိပါက၊ အကြီးဆုံးသောသူဖြစ်ချင်ကြသည်မှာ အမှန်ဖြစ်၏။ ၎င်းတို့သည် အလယ်အလတ် အရည်အချင်းရှိလျှင် အဖွဲ့ထဲက ပိုမြင့်သော နေရာတွင် ရှိချင်ကြဆဲဖြစ်သည်။ ၎င်းတို့သည် အဖွဲ့တွင် နိမ့်သည့်နေရာ၌ရှိပြီး ပုံမှန်အစွမ်းအစနှင့် အရည်အချင်းရှိလျှင် ၎င်းတို့သည်သူတစ်ပါးက ၎င်းတို့အား အထင်ကြီး လေးစားသည်ကိုလည်း လိုချင်ကြလိမ့်မည်၊ မိမိတို့ကို အခြားသူများ အထင်သေးစေချင်ကြမည် မဟုတ်ပေ။ ဤလူတို့၏ ဂုဏ်သိက္ခာသည် ၎င်းတို့ သတ်မှတ်ထားသည့် စံနှုန်းဖြစ်သည်။ ဤအရာတို့ကို ၎င်းတို့က ကိုင်စွဲထားရသည်။ ၎င်းတို့တွင် သမာဓိမရှိနိုင်ကြသည့်အပြင် ဘုရားသခင်၏ နှစ်သက်သဘောကျမှု သို့မဟုတ် လက်ခံမှုကိုလည်း ၎င်းတို့မပိုင်ဆိုင်နိုင်ကြပေ။ သို့သော် ၎င်းတို့သည် အခြားသူများကြားတွင် ၎င်းတို့ရရှိဖို့ ကြိုးပမ်းထားသည့် အလေးထားခံရမှုကိုဖြစ်စေ၊ အဆင့်အတန်းကိုဖြစ်စေ၊ အထင်ကြီးမှုကိုဖြစ်စေ လုံးဝဥဿုံ အဆုံးရှုံးမခံနိုင်ကြ။ ဤသည်မှာ စာတန်၏ စိတ်သဘောထားပင် ဖြစ်သည်။ သို့ရာတွင် လူတို့သည် ဤအရာကို သတိမပြုမိကြပေ။ ၎င်းတို့သည် အဆုံးထိ ဤသိက္ခာ တစ်ပိုင်းတစ်စကို ဖက်တွယ်ထားရမည်ဆိုသည်မှာ ၎င်းတို့၏ ယုံကြည်မှုဖြစ်သည်။ ဤအချည်းနှီးဖြစ်ပြီး အပေါ်ယံဖြစ်သော အရာများကို အပြည့်အဝ စွန့်လွှတ်ပြီး ဘေးဖယ်လိုက်သည့်အခါမှသာ ၎င်းတို့သည် စစ်မှန်သော လူတစ်ဦးဖြစ်လာမည်ကို ၎င်းတို့ သတိမပြုမိကြပေ။ လူတစ်ဦးသည် စွန့်ပစ်သင့်သည့် ဤအရာများကို အသက်ကဲ့သို့ ကာကွယ်စောင့်ရှောက်နေလျှင် သူ့ဘဝကား ဆုံးပြီဖြစ်သည်။ မည်သည့်အရာကို ဆုံးရှုံးရတော့မည်ကို ၎င်းတို့ မသိကြပေ။ ထို့ကြောင့် ၎င်းတို့ ပြုမူဆောင်ရွက်သောအခါတွင် တစ်စုံတစ်ခုကို အစဉ်သဖြင့် ပြန်စွဲကိုင်ထားသည်။ မိမိတို့၏ ကိုယ်ပိုင်ဂုဏ်နှင့် အဆင့်အတန်းကို ကာကွယ်ရန် အစဉ် ကြိုးစားကြသည်။ ၎င်းတို့ကိုယ်တိုင်၏ ရည်ရွယ်ချက်ပန်းတိုင်များအတွက်သာ ပြောဆိုလျက် ၎င်းတို့၏ ကိုယ်ပိုင်အတုအယောင်ကာကွယ်မှုအတွက် ဤအရာတို့ကို ဦးစားပေးကြသည်။ ၎င်းတို့လုပ်သမျှ အရာရာတိုင်းသည် ၎င်းတို့ကိုယ်တိုင်အတွက်ဖြစ်သည်။ ထင်ပေါ်သည့်အရာ မှန်သမျှဆီသို့ ၎င်းတို့က အပြေးအလွှားသွားကြပြီး ၎င်းတို့က ထိုအရာနှင့်သက်ဆိုင်သည်ကို လူတိုင်းအား သိစေကြသည်။ အမှန်တကယ်တွင် ယင်းမှာ ၎င်းတို့နှင့် မည်သို့မျှ မသက်ဆိုင်ပေ။ သို့သော် ၎င်းတို့သည် မည်သည့်အခါမျှ အနောက်တွင် မကျန်ရစ်ခဲ့လိုပေ။ ၎င်းတို့ကို အခြားလူများက အထင်သေးကြမည်ကို အစဉ် ကြောက်ရွံ့ကြသည်။ ၎င်းတို့သည် အချည်းနှီးဖြစ်သည်၊ မည်သည့်အရာကိုမျှ လုပ်နိုင်စွမ်းမရှိ၊ မည်သည့်ကျွမ်းကျင်မှုမျှမရှိဟု အခြားလူတို့က ပြောမည်ကို ၎င်းတို့က အစဉ်သဖြင့် ကြောက်ရွံ့ကြသည်။ ဤအရာအားလုံးကို ၎င်းတို့၏ ဆိုးယုတ်သော စိတ်သဘောထားများက ညွှန်ကြားထားသည် မဟုတ်သလော။ သင်သည် သိက္ခာနှင့် အဆင့်အတန်းတို့ကဲ့သို့ အရာများကို စွန့်လွှတ်နိုင်သည့်အခါ ပို၍ သက်သောင့်သက်သာရှိပြီး လွတ်လပ်လိမ့်မည်။ သင်သည် ရိုးသားခြင်းသို့ ဦးတည်သည့်လမ်းကြောင်းပေါ်တွင် ခြေချမိလိမ့်မည်။ သို့သော် လူများစွာအတွက် ဤသည်မှာ ရရှိရန် မလွယ်ကူပေ။ ဥပမာအားဖြင့် ကင်မရာပေါ်လာသောအခါတွင် လူတို့သည် အရှေ့သို့ အလုအယက်တိုးဝှေ့ကြသည်။ ကင်မရာရှေ့တွင် ၎င်းတို့၏မျက်နှာ ထားရသည်ကို နှစ်သက်ကြသည်။ ပို၍ပါဝင်လေလေ ကောင်းလေလေဖြစ်သည်။ လုံလောက်စွာ ပါဝင်ခြင်းမရှိမည်ကို ကြောက်ရွံ့ကြပြီး ပါဝင်ရရန် အခွင့်အရေးအတွက် မည်သည့်အဖိုးအခကိုမဆို ပေးကြလိမ့်မည်။ ဤအရာအားလုံးကို ၎င်းတို့၏ ဆိုးယုတ်သော စိတ်သဘောထားက ညွှန်ကြားသည်မဟုတ်သလော။ ဤအရာတို့သည် ၎င်းတို့၏ ဆိုးယုတ်သော စိတ်သဘောထားများဖြစ်သည်။ ဤသို့ဆိုလျှင် သင်သည် ပါဝင်ရသည်။ ပြီးနောက်တွင် ဘာဖြစ်သနည်း။ လူတို့သည် သင့်ကို အထင်ကြီးကြသည်။ ထိုအခါ ဘာဖြစ်သနည်း။ ၎င်းတို့က သင့်ကို ကြည်ညိုကြသည်။ ထိုအခါ ဘာဖြစ်သနည်း။ ဤအရာတစ်ခုတလေက သင့်ထံ၌ သမ္မာတရား စစ်မှန်မှု ရှိသည်ဟု သက်သေပြသလော။ ဤအရာထဲမှ မည်သည့်အရာကမျှ တန်ဖိုးတစ်ခုတစ်လေ မရှိပေ။ ဤအရာတို့ကို သင်ကျော်လွှားနိုင်သောအခါ၊ ယင်းတို့ကို သင်စိတ်မဝင်စားသောအခါ၊ အရေးကြီးသည်ဟု မခံစားရတော့သောအခါ၊ သိက္ခာ၊ မာန၊ အဆင့်အတန်းနှင့် လူတို့၏ လေးစားအားကျခြင်းတို့က သင်၏တာဝန်ကို သင်ထမ်းဆောင်ပုံကိုမဆိုထားနှင့်၊ သင်၏ အတွေးများနှင့် အပြုအမူကိုပင် ထိန်းချုပ်မှုမရှိသောအခါတွင် သင်၏တာဝန်အပေါ် သင်၏ စွမ်းဆောင်မှုသည် အစဉ်ပို၍ ထိရောက်လိမ့်မည်ဖြစ်ပြီး အစဉ်ပို၍ ဖြူစင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ အပိုင်း သုံး) ဘုရားသခင် ဖော်ထုတ်တာကို မြင်တော့ သူတို့ရဲ့ အစွမ်းအစ ဘယ်လိုပဲဖြစ်ပါစေ၊ လူတွေအားလုံးက တခြားလူတွေရဲ့ စိတ်နှလုံးမှာ နေရာတစ်ခုလိုချင်ကြပြီး၊ တခြားလူတွေရဲ့ အထင်သေးတာ မခံချင်ကြမှန်း ကျွန်မ နားလည်ခဲ့တယ်။ ကျွန်မမှာ စကားထစ်တဲ့ ပြဿနာရှိခဲ့ရင်တောင်၊ လူတွေ ကျွန်မကို အထင်သေးမှာ မလိုချင်ခဲ့ဘူး။ ကျွန်မမိတ်သဟာယလုပ်နေတဲ့ အချိန်မှာ စကားကို ရှင်းအောင် မပြောခဲ့လို့၊ ကျွန်မ ဘာပြောခဲ့တယ်ဆိုတာကို ညီအစ်ကို မောင်နှမတွေက မေးတဲ့အခါ၊ ကျွန်မကို သူတို့ အထင်သေးတယ်လို့ ထင်ခဲ့တယ်။ ဒါက ကျွန်မကို သိမ်ငယ်စေပြီး၊ ကိုယ့်တာဝန်ကိုတောင် မလုပ်ချင်တော့အောင်ကို အပျက်သဘောဆောင်လာခဲ့တယ်။ သိက္ခာကျမှာကို ကျွန်မအရမ်း ဂရုစိုက်ခဲ့တာပဲ။ ကျွန်မမိဘတွေရဲ့ ပြုစုပျိုးထောင်ပေးမှုနဲ့ ကျောင်းရဲ့ ပညာရေးတွေကို ရခဲ့တဲ့ ကျွန်မရဲ့ အစောပိုင်းနှစ်တွေကတည်းက၊ “သစ်ပင်တစ်ပင်က သူ၏ သစ်ခေါက်ကို လိုအပ်သည့်အတိုင်းပင် လူက မိမိ၏ ဝင့်ဝါမှုကို လိုအပ်သည်”ဆိုတာနဲ့ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”ဆိုတဲ့ စာတန်ဆန်တဲ့ အဆိပ်တွေက ကျွန်မရဲ့ စိတ်နှလုံးမှာ အမြစ်တွယ်ခဲ့ပြီးပြီ။ ဒါတွေက လူတွေဟာ သူတို့ရဲ့ မာန်မာနကို ကာကွယ်ရမှာဖြစ်ပြီး၊ တခြားလူတွေကို သူတို့အပေါ် အထင်သေးခွင့်မပေးရဘူးလို့ တလွဲ ယုံကြည်စေခဲ့တယ်။ ဘာသာမဲ့တွေနဲ့ ဆက်ဆံရတဲ့ခါ၊ ကျွန်မက စကားထစ်တော့ သူတို့က ကျွန်မကို လှောင်ကြတယ်။ တခြားလူတွေရဲ့ အထင်သေးတာ မခံရအောင်လို့၊ မလုပ်မနေရ မဟုတ်ရင် အိမ်ကနေ ကျွန်မ မထွက်ဘူး၊ စကားထွက်မပြောဘူး။ ကျွန်မ စကားပြောရင်တောင်၊ စကားနှစ်ခွန်းလောက်ပဲဖြစ်မယ်၊ မဟုတ်ရင် ကျွန်မ ပြုံးပြီး ခေါင်းပဲညိတ်နေလိုက်တယ်။ ညီအစ်ကို မောင်နှမတွေနဲ့ ဆက်ဆံရတဲ့အခါ ကျွန်မ စပြီး စကားထစ်ရင်၊ “သူတို့ ငါ့ကို ဘာများထင်ကြမလဲ။ ငါ့အကြောင်းကို ဘာများ ပြောကြမလဲ” လို့ တွေးရင်းနဲ့ ကျွန်မ ခေါင်းထဲမှာ မှန်းဆမိတယ်။ လူတိုင်းက ကျွန်မကို အထင်သေးတယ်လို့ အမြဲတွေးပြီး အရမ်းနာကျင်၊ စိတ်ဖိစီးခြင်းနဲ့ အသက်ရှင်ခဲ့တယ်။ ဘုရားနှုတ်ကပတ်တော်တွေကို စားသောက်တဲ့အခါ၊ သဘောပေါက်နိုင်စွမ်းနဲ့ သိနားလည်မှုတချို့ ရခဲ့တယ်။ ဒါပေမဲ့ မိတ်သဟာယပြုတဲ့အခါ ကျွန်မ စကားထစ်မှာနဲ့ ညီအစ်ကို မောင်နှမတွေက ကျွန်မကို အထင်သေးမှာ ကြောက်လို့ ကျွန်မ မိတ်သဟာယမပြုခဲ့ဘူး။ ပြီးတော့ ဘာအကြောင်းပြချက်မှ မပြဘဲနဲ့ ကျွန်မရဲ့ စကားထစ်တဲ့ ပြဿနာကို ဖယ်ရှားပေးဖို့ ဘုရားကို တောင်းဆိုခဲ့တယ်။ ကျွန်မတာဝန်ကို မလုပ်ဖို့ ဆင်ခြေတစ်ခုအနေနဲ့တောင် သုံးခဲ့တယ်။ ညီအစ်ကို မောင်နှမတွေမှာ အခက်အခဲတွေ ရှိတော့၊ ကျွန်မက မိတ်သဟာယမပြုခဲ့သလို ကူမဖြေရှင်းပေးခဲ့ဘူး။ ဖန်ဆင်းခံတစ်ယောက် လုပ်သင့်တဲ့တာဝန်တွေကို ကျွန်မ မဖြည့်ဆည်းခဲ့ဘူး။ ကျွန်မမှာ အသိစိတ် ဘာဆိုဘာမှ မရှိခဲ့ဘူး။ ကျွန်မက ဘုရားကို ရန်လုပ်ပြီး ပုန်ကန်နေခဲ့တယ်။ တခြားလူတွေက ကျွန်မကို အထင်ကြီးပြီး၊ ကျွန်မက ထူးချွန်ပြောင်မြောက်တဲ့ ဂုဏ်သတင်းကို မွေ့လျော်ခံစားရရင်တောင်၊ ဘာဖြစ်သွားမလဲ။ ကျွန်မရဲ့ အသက်စိတ်သဘောထားကို ပြောင်းလဲစေမှာ မဟုတ်ဘူး။ ပြီးတော့ ကိစ္စတွေက ကျွန်မရဲ့ သိက္ခာကို ဘယ်လို ထိခိုက်မယ်ဆိုတာကိုပဲ စိုးရိမ်စေပြီး ဘုရားဆီကနေ ကျွန်မကို ဝေးသွားစေမှာပဲ။ အဆုံးမှာ၊ ဘုရားက ကျွန်မကို ပစ်ပယ်ပြီး ဖယ်ရှားရှင်းလင်းပစ်မှာပဲ။ ကျွန်မရဲ့ မာန်မာနကို ကာကွယ်ရင် အရမ်းထိခိုက်နစ်နာမှာကို သဘောပေါက်တဲ့အခါ၊ ညီအစ်ကို မောင်နှမတွေ ကျွန်မကို ဘာထင်မယ်ဆိုတာကို ကျွန်မ မစဉ်းစားတော့ဘူး။ ကျွန်မတာဝန်ကို ဘယ်လိုကောင်းကောင်း လုပ်ရမယ်ဆိုတာပဲ စဉ်းစားခဲ့တယ်။

တစ်နေ့မှာ၊ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ရတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့ မဖြေရှင်းနိုင်သည့် ပြဿနာအချို့ ရှိသည်။ ဥပမာအနေဖြင့် သင်သည် အခြားသူများကို စကားပြောနေချိန်တွင် မကြာခဏ စိတ်လှုပ်ရှားကောင်း စိတ်လှုပ်ရှားနိုင်သည်။ အခြေအနေများနှင့် သင် ရင်ဆိုင်ရသည့်အခါ သင့်ထံတွင် ကိုယ်ပိုင် စိတ်ကူးများနှင့် ရှုထောင့်များ ရှိကောင်းရှိနိုင်သော်လည်း ယင်းတို့ကို ရှင်းလင်းစွာ သင် မပြောဆိုနိုင်ပေ။ အထူးသဖြင့် လူများစွာ ရှိနေချိန်တွင် သင် စိတ်လှုပ်ရှားသည်။ သင် ဗလုံးဗထွေးပြောဆိုပြီး သင်၏ ပါးစပ်က တုန်တုန်ယင်ယင်ဖြစ်နေသည်။ သင်တို့ထဲမှ အချို့သည် သာ၍ပင် စကားထစ်ကြသည်။ အခြားသူများအတွက်မူ ဆန့်ကျင်ဖက်လိင်တစ်ဦး ရှိနေလျှင် မည်သည့်အရာ ပြောရမည်ကိုဖြစ်စေ၊ မည်သည့်အရာ လုပ်ဆောင်ရမည်ကိုဖြစ်စေ တကယ်ပင် မသိဘဲ မိမိကိုယ်ကို ရှင်းလင်းစွာ သာ၍ပင် မပြောနိုင်ပေ။ ထိုသို့သော အခြေအနေတစ်ခုကို အောင်မြင်ကျော်လွှားရန် လွယ်ကူသလော။ (မလွယ်ကူပါ။) ထိုအရာသည် သင်၏ မွေးရာပါ အခြေအနေနှင့်ဆိုင်သောကြောင့် ဤပြဿနာကို အနည်းဆုံး အချိန်တိုတိုဖြင့် အောင်မြင်ကျော်လွှားရန် သင့်အတွက် မလွယ်ကူပေ။ လအတော်ကြာ လေ့ကျင့်ပြီးနောက် သင် စိတ်လှုပ်ရှားသေးလျှင် စိတ်လှုပ်ရှားမှုက ဖိအားအဖြစ်သို့ ပြောင်းလဲသွားသည်။ ယင်းက သင့်ကို စကားပြောရန်၊ လူတို့ကို တွေ့ဆုံရန်၊ စုဝေးပွဲများကို တက်ရန် သို့မဟုတ် တရားဒေသနာများ ဟောပြောရန် ကြောက်ရွံ့စေခြင်းအားဖြင့် အပျက်သဘောဆောင်စွာ သင့်ကို ထိခိုက်ပြီး ဤအကြောက်တရားများက သင့်ကို အနိုင်ယူနိုင်သည်။ သို့ဆိုလျှင် မည်သည့်အရာကို သင် လုပ်ဆောင်သင့်သနည်း။ သင့်အနေဖြင့် ဤပြဿနာကို တွေးဆကာ အခြားသူများနှင့် ဆွေးနွေးပြောဆိုနိုင်သည်။ အခြားသူများက ဤပြဿနာကို ကြုံရသည့်အခါ မည်သည့် တွေးခေါ်မှုအလေ့အထရှိပြီး မည်သို့ ဖြေရှင်းသည်ကို ကြည့်လော့။ သင်သည်လည်း ဤသို့ လက်တွေ့လုပ်ဆောင်သင့်ပေသည်။...တစ်လကြာ လက်တွေ့လုပ်ပြီးနောက်တွင် သင်၏ အခြေအနေက များစွာ မတိုးတက်သေးဘဲ သင်၏ ပုံမှန် အလုပ်၊ ဘဝနှင့် တာဝန်ထမ်းဆောင်မှုတို့ကို ထိခိုက်လျက် သင့်ကို ပိုစိတ်လှုပ်ရှားသည်ထက် စိတ်လှုပ်ရှားစေလျက်၊ သင့်စိတ်နှလုံးတွင် ဖိအားတစ်မျိုးပင် ဖြစ်ပေါ်လျှင် သင် ဆက်လေ့ကျင့်ရန် မလိုအပ်ပေ။ သင်၏ တာဝန်ကို ပုံမှန်လုပ်ဆောင်ခြင်းက လုံလောက်၏။ သင်၏ တာဝန်ကို ကောင်းစွာ လုပ်ဆောင်ခြင်းအားသာ အာရုံစိုက်လော့။ ဤသည်မှာ မှန်၏။ ထိုချို့ယွင်းချက်၊ အပြစ်အနာအဆာကို သင်၏ စိတ်နှလုံးတွင် သိမ်းထားလော့၊ ဘုရားသခင်ထံ တိတ်တဆိတ် ဆုတောင်းပြီးနောက် လူများနှင့် စကားပြောကာ ဆက်ဆံရင်း သင် ပြောလိုသည့်အရာကို ရှင်းလင်းစွာနှင့် စနစ်ကျစွာ ဖော်ပြရင်း အလုပ်လုပ်ဖို့ သင့်တော်သည့် နေရာများကို ရှာလော့။ ဤနည်းဖြင့် သင်၏ ချို့ယွင်းချက်၊ ဤအပြစ်အနာအဆာသည် တဖြည်းဖြည်း သက်သာသွားလိမ့်မည်။ တစ်နှစ် သို့မဟုတ် နှစ်နှစ်ပြီးနောက်တွင် သင်သည် အသက်အရွယ်အရ သာ၍ ရင့်ကျက်လာပြီး သင့်အနီးဝန်းကျင်ရှိ လူများနှင့် သာ၍ ရင်းနှီးကျွမ်းဝင်လာနိုင်သည်။ လူတိုင်းအတူတကွ ရှိနေချိန်တွင် ဖြစ်ပေါ်သည့် ၎င်းတို့၏ စူးစိုက်ကြည့်ခြင်း၊ ထင်မြင်ယူဆချက်များနှင့် အခြေအနေတို့က သင့်အတွက် ဖိအား၊ အနှောင်အဖွဲ့ သို့မဟုတ် အချုပ်အချယ်တို့ကို ဖန်တီးလိမ့်မည် မဟုတ်တော့ပေ။ ထိုလူများအလယ်တွင် သင်၏ ချို့ယွင်းချက်များကို အောင်မြင်ကာ ပြေလည်သွားနိုင်ပေ။ ဤသည်မှာ ဤအပြစ်အနာအဆာကြောင့် အပြင်းထန်ဆုံး ခံစားရသည့် လူစားမျိုး ဖြစ်သည်။ ထိုသို့သော အခြေအနေများတွင် ရေရှည် ကြံ့ခိုင်အောင်လုပ်ကာ လေ့ကျင့်ခြင်းမှတစ်ဆင့်သာ ထိုအပြစ်အနာအဆာကို ၎င်းတို့ အောင်မြင်ကျော်လွှားနိုင်သည်။ သုံးလမှ ၅ လကြာ တိုတောင်းသော အချိန်ကာလတွင် ဤအပြစ်အနာအဆာကို တဖြည်းဖြည်း ဖြေရှင်းကြသည့် လူများလည်းရှိသည်မှာ အမှန်ဖြစ်၏။ ၎င်းတို့သည် အခမ်းအနားကြီးများကို ရင်ဆိုင်ရသည့်အခါတွင်မှလွဲ၍ ပုံမှန် အခြေအနေများတွင် အခြားသူများနှင့် ဆက်ဆံကာ စကားပြောသည့်အခါ စိတ်မလှုပ်ရှားကြပေ။ ထို့ကြောင့် အချိန်တိုတိုဖြင့် ဤချို့ယွင်းချက်၊ ဤအပြစ်အနာအဆာကို သင် အောင်မြင်ကျော်လွှားနိုင်လျှင် ထိုသို့လုပ်ဆောင်လော့။ အောင်မြင်ကျော်လွှားရန် ခက်ခဲလျှင် ဒုက္ခမခံနှင့်။ ထိုအရာကို မတွန်းလှန်နှင့်။ သင့်ကိုယ်သင် အခက်မတွေ့စေနှင့်။ ထိုအရာကို သင် အောင်မြင်ကျော်လွှားနိုင်ခြင်း မရှိလျှင် အပျက်သဘောမဆောင်သင့်သည်မှာ အမှန်ဖြစ်၏။ သင်၏ တစ်သက်တာတွင် ထိုအရာကို သင် လုံးဝ အောင်မြင်ကျော်လွှားနိုင်ခြင်း မရှိလျှင်ပင် ဤသည်မှာ သင်၏ ဖောက်ပြန်ပျက်စီးသော စိတ်သဘောထား မဟုတ်သည့်အတွက် ဘုရားသခင်က သင့်ကို ရှုတ်ချလိမ့်မည် မဟုတ်။ သင်၏ စင်မြင့်ကြောက်ခြင်း၊ သင်၏ စိတ်လှုပ်ရှားခြင်းနှင့် အကြောက်တရား၊ ဤသရုပ်သကန်များသည် သင်၏ ဖောက်ပြန်ပျက်စီးသော စိတ်သဘောထားကို မထင်ဟပ်စေပေ။ ယင်းတို့သည် မွေးရာပါဖြစ်စေ၊ ဘဝတွင် နောက်ပိုင်း၌ ပတ်ဝန်းကျင်ကြောင့် ဖြစ်ပေါ်သည်ဖြစ်စေ၊ ယင်းတို့သည် အလွန်ဆုံးအနေဖြင့် သင့်လူ့သဘာဝ၏ ချို့ယွင်းချက်တစ်ခု၊ အပြစ်အနာအဆာတစ်ခု ဖြစ်သည်။ ရေရှည်တွင်ဖြစ်စေ၊ တစ်သက်တာတွင်ပင်ဖြစ်စေ ထိုအရာကို သင် မပြောင်းလဲနိုင်လျှင် ထိုအရာကို တဝဲလည်လည် မတွေးနှင့်။ သင့်အား ဘောင်ခတ်ခွင့် မပေးနှင့်။ ပြီးလျှင် ဤသည်မှာ သင်၏ ဖောက်ပြန်ပျက်စီးသော စိတ်သဘောထား မဟုတ်သည့်အတွက် ထိုအရာကြောင့် သင် အပျက်သဘောဆောင်မလာသင့်ပေ။ ထိုအရာကို ပြောင်းလဲရန် သို့မဟုတ် ထိုအရာကို တွန်းလှန်ရန် ကြိုးစားရာတွင် အသုံးဝင်မှု မရှိပေ။ ထိုအရာကို သင် မပြောင်းလဲနိုင်လျှင်၊ လက်ခံလော့။ ထိုအရာကို တည်ရှိခွင့်ပေးကာ မှန်မှန်ကန်ကန် သဘောထားလော့။ အဘယ်ကြောင့်ဆိုသော် သင်သည် ဤချို့ယွင်းချက်၊ ဤအပြစ်အနာအဆာနှင့်အတူ ယှဉ်တွဲနေထိုင်သောကြောင့် ဖြစ်သည်။ သင့်ထံတွင် ထိုအရာရှိခြင်းသည် သင်၏ ဘုရားသခင်နောက် လိုက်လျှောက်ခြင်းနှင့် သင်၏ တာဝန်များကို ထမ်းဆောင်ခြင်းတို့အား မထိခိုက်ပေ။ သမ္မာတရားကို သင် လက်ခံကာ သင်၏ တာဝန်များကို အစွမ်းကုန် ထမ်းဆောင်သရွေ့၊ သင် ကယ်တင်ခံရနိုင်သေး၏။ ထိုအရာသည် သင်၏ သမ္မာတရားလက်ခံခြင်းအား မထိခိုက်သကဲ့သို့ သင်၏ ကယ်တင်ခြင်းကို မထိခိုက်ပေ။ ထို့ကြောင့် သင်သည် သင်၏ လူ့သဘာဝတွင်ရှိသည့် ချို့ယွင်းချက် သို့မဟုတ် အပြစ်အနာအဆာတစ်ခုခုအားဖြင့် ဘောင်ခတ်မခံရသင့်သကဲ့သို့ မကြာခဏ အပျက်သဘောဆောင်ကာ စိတ်ဓာတ်မကျသင့်ပေ၊ သို့မဟုတ် ထိုအကြောင်းရင်းကြောင့်ပင် သင်၏ တာဝန်ကိုပင်လျှင် စွန့်လွှတ်ကာ သမ္မာတရား လိုက်စားခြင်းအား လက်လျှော့၍ ကယ်တင်ခံရမည့် အခွင့်အရေးဖြင့် မလွဲချော်သင့်ပေ။ ထိုအရာသည် လုံးဝ မတန်ပေ။ ယင်းမှာ မိုက်မဲသည့်၊ မသိနားမလည်သော လူများ လုပ်ဆောင်မည့်အရာ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၂၊ သမ္မာတရားကို လိုက်စားရန်နည်းလမ်း (၃)) ကျွန်မက ဘုရားပြောတဲ့အတိုင်းပါပဲ။ ကျွန်မဘဝတစ်လျှောက်လုံးမှာ၊ ကျွန်မရဲ့ စကားထစ်တဲ့ ပြဿနာကြောင့်၊ လူအများကြီးနားမှာ ရှိတဲ့အခါတိုင်း ကျွန်မက စိတ်လှုပ်ရှားတော့ စကားထစ်လာတယ်။ လူတွေ ကျွန်မကို အထင်သေးတဲ့အခါ၊ ကျွန်မရဲ့ ကိုယ်ကိုယ်ကိုယ် လေးစားစိတ်ကို ထိခိုက်တယ်။ ကိုယ့်နည်းလမ်းနဲ့ကိုယ် ကျွန်မရဲ့ စကားထစ်တာကို ပြောင်းလဲချင်ခဲ့တယ်။ ဒါပေမဲ့ ကျွန်မ ဆန္ဒရှိတဲ့အတိုင်း ကိစ္စတွေက မဖြစ်ခဲ့ဘူး။ အဲဒါကြောင့် ကျွန်မ ပိုအပျက်သဘောဆောင်လာခဲ့တယ်။ နောက်ဆုံးမှာ ကျွန်မတာဝန်ကိုတောင် မလုပ်ချင်တော့ဘူး။ ကျွန်မရဲ့ စကားထစ်တဲ့ ပြဿနာကို ဘုရားက ကူမဖြေရှင်းပေခဲ့ဘူးလို့တောင် ညည်းခဲ့တယ်။ အခု ကျွန်မ နားလည်သွားပြီ။ ကျွန်မရဲ့ စကားထစ်တာက ကျွန်မရဲ့ မွေးရာပါဖြစ်ပြီး၊ ကိုယ်ဆန္ဒရှိတာနဲ့ပဲ အောင်မြင်ကျော်လွှားလို့မရနိုင်ဘူးဆိုတာပေါ့။ စကားထစ်တာက ပူပန်ဖို့အတွက် အကြောင်းရင်းတစ်ခု မဟုတ်ဘူး။ ဖောက်ပြန်ပျက်စီးတဲ့ စိတ်သဘောထား မဟုတ်သလို၊ ကျွန်မရဲ့ သမ္မာတရား လိုက်စားမှုကို မနှောင့်ယှက်ပါဘူး။ ကျွန်မမှာရှိတဲ့ အားနည်းချက်တစ်ခုပဲဖြစ်ပြီး၊ အဲဒါကို မှန်မှန်ကန်ကန် အလေးထားသရွေ့ အဆင်ပြေတယ်။ ကျွန်မပြောတာကို ညီအစ်ကို မောင်နှမတွေက နားမလည်ဘဲ အကြံပေးရင်၊ ဒါကို ကျွန်မက တည်တည်ငြိမ်ငြိမ် ရင်ဆိုင်သင့်တယ်။ စကားတွေကို ထပ်ပြောသင့်တယ်၊ ဒါမှမဟုတ် ပိုပြီး ဖြေးဖြေး ပြောသင့်တယ်။ ကျွန်မ စကားထစ်တာကြောင့် တာဝန်ကို မလုပ်တဲ့အထိ အရမ်းအပျက်သဘော ဆောင်သွားတာ မဖြစ်သင့်ဘူး။ တိုတိုပြောရရင်၊ ကိုယ့်ရဲ့ အားနည်းချက်နဲ့ပတ်သက်လို့ စိုးရိမ်ဖို့ မလိုဘူး။ တတ်နိုင်ရင် အဲဒါကို အောင်မြင်ကျော်လွှားသင့်တယ်။ မတတ်နိုင်ရင်၊ ကိုယ့်ပြဿနာကို တည်တည်ငြိမ်ငြိမ် ရင်ဆိုင်သင့်တယ်။ မိတ်သဟာယဆက်လုပ်ပြီး၊ လုပ်သင့်တဲ့ပုံစံနဲ့ ကိုယ့်တာဝန်ကို လုပ်သင့်တယ်။ စကားထစ်တာကြောင့် စိတ်ကျဉ်းကျပ်နေစရာ မလိုဘူး။ အရင်တုန်းက၊ ကျွန်မရဲ့ စကားထစ်တဲ့ ပြဿနာကို ကျွန်မ မှန်မှန်ကန်ကန် အလေးမထားနိုင်ခဲ့ဘူး။ ကျွန်မစကားထစ်တာဟာ ကျွန်မက အသုံးမကျဘဲ ဆန်ကုန်မြေလေးတစ်ယောက်ဖြစ်တယ်၊ ကျွန်မတာဝန်ကို ကျွန်မ မလုပ်နိုင်တဲ့ သဘောဖြစ်တယ်၊ ဘုရားက ကျွန်မလိုလူတစ်ယောက်ကို မလိုချင်ဘူးလို့ ယုံကြည်ခဲ့တယ်။ ဒါပေမဲ့ ဒီတစ်ချိန်လုံးမှာ၊ ကျွန်မ စကားထစ်တာကြောင့် အသင်းတော်က ကျွန်မတာဝန်ကို လုပ်ခွင့် လုံးဝ မပိတ်ပင်ခဲ့ဘူး။ ဒီအားနည်းချက်ကို မှန်မှန်ကန်ကန် သဘောမထားနိုင်ခဲ့တာ၊ အမြဲ အဲဒါကို ကိုယ့်ဘာသာ ဆန့်ကျင်ခဲ့တာက ကျွန်မပါပဲ။ ဒါကို ကျွန်မ မကျော်လွှားနိုင်တော့၊ အပျက်သဘောဆောင်လာပြီး ညည်းခဲ့တယ်။ အမှန်တော့၊ ကျွန်မရဲ့ စကားထစ်တာကို ကျွန်မ တမင်တကာ မပြောင်းလဲခဲ့ဘဲ နည်းနည်းပိုပြီး ဖြေးဖြေး စကားပြောတဲ့အခါ၊ ညီအစ်ကို မောင်နှမတွေက နားလည်နိုင်ခဲ့ကြပြီး၊ ကျွန်မတာဝန်ကို ပုံမှန် လုပ်နိုင်ခဲ့တယ်။ ကျွန်မရဲ့ စကားထစ်တာကြောင့် ကျွန်မတာဝန်ကို လုပ်နိုင်မှာမဟုတ်ဘူးလို့ ကျွန်မ စိတ်ကူးထားခဲ့သလို လုံးဝ မဟုတ်ဘူး။ ကျွန်မ တစ်ဘဝလုံးမှာ၊ ကျွန်မရဲ့ စကားထစ်တဲ့ပြဿနာရဲ့ ထိခိုက်တာကို အမြဲ ခံခဲ့ရတယ်။ ကျွန်မရဲ့ အတန်းဖော်တွေက ကျွန်မကို လှောင်ခဲ့ကြသလို၊ ကျွန်မမိဘတွေကလည်း ကျွန်မကို မနှစ်သက်ကြဘူး။ ကျွန်မ ရခဲ့သမျှက တမင်အဖက်မလုပ်ခံရတာနဲ့ ခွဲခြားဆက်ဆံခရတာဖြစ်ပြီး ကိုယ့်ကိုယ်ကိုယ် အရမ်း သိမ်ငယ်စိတ်နဲ့ အသက်ရှင်ခဲ့ရတယ်။ ဒါပေမဲ့ ဘုရားကို စယုံကြည်ပြီးတဲ့နောက်မှာ၊ ကျွန်မကို ကူညီပြီး အားပေးဖို့ ညီအစ်ကို မောင်နှမတွေကို ဘုရားက အသုံးပြုခဲ့သလို၊ ကျွန်မ အပျက်သဘောဆောင်ပြီး စိတ်ဆင်းရဲတဲ့အခါ လမ်းပြဖို့ သူ့နှုတ်ကပတ်တော်တွေကို အသုံးပြုခဲ့တယ်။ ဒီအပျက်သဘောကနေ လွတ်လာဖို့ ကျွန်မကို အခွင့်ပေးခဲ့တယ်။ အခု လူကို အချစ်ဆုံးက ဘုရားဖြစ်မှန်း အတွေ့အကြုံကနေ ကျွန်မ နက်နက်ရှိုင်းရှိုင်း နားလည်သွားပြီ။ ဒါပေမဲ့ ကျွန်မက ဘုရားနဲ့ပတ်သက်လို့ အမြဲ မကျေမနပ်ဖြစ်ပြီး အထင်လွဲခဲ့တယ်။ သူ့ကို ကျွန်မ အရမ်းအကြွေးတင်ခဲ့တယ်။ ဒါကို စဉ်းစားမိတော့၊ ဘုရားရှေ့ကို ကျွန်မလာပြီး ဆုတောင်းတယ်။ “ဘုရားသခင်။ အားနည်းချက်တွေရှိတာက ပူပန်ဖို့အတွက် အကြောင်းတရားမဟုတ်သလို၊ ကျွန်မတာဝန်ကို ကျွန်မ မလုပ်နိုင်တဲ့ သဘောလည်း မဟုတ်မှန်း ကိုယ်တော်ရဲ့ နှုတ်ကပတ်တော်တွေကနေ ကျွန်မ နားလည်ရပါတယ်။ ကျွန်မရဲ့ အားနည်းချက်တွေကို တည်ငြိမ်တဲ့ စိတ်နေစိတ်ထားနဲ့ သဘောထားဖို့၊ ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့၊ ကျွန်မတာဝန်ကို ကောင်းကောင်း လုပ်ပြီး၊ ကိုယ်တော့်ကို စိတ်ကျေနပ်စေဖို့ ကျွန်မ လိုလားနေပါတယ်”လို့ပေါ့။

တစ်နေ့၊ ကျွန်မရဲ့ ဝိညာဉ်ရေးရာ ဝတ်ပြုတဲ့အချိန်မှာ ဘုရားနှုတ်ကပတ်တော်နှစ်ပိုဒ် ဖတ်ရတယ်။ “လူတို့သည် ဘုရားသခင်၏ အမှုတော်နှင့်ပတ်သက်သည့် ဤအယူအဆများနှင့် စိတ်ကူးများကို လက်လွှတ်သင့်သည်။ အသေးစိတ်အရ ဤအရာကို မည်သို့ လက်တွေ့လုပ်ဆောင်သင့်သနည်း။ မြင့်မားသည့် ဆုကျေးဇူးများ သို့မဟုတ် ပါရမီများကို မလိုက်စားနှင့်၊ ပြီးလျှင် သင်၏ ကိုယ်ပိုင် အစွမ်းအစ သို့မဟုတ် ဗီဇများကို ပြောင်းလဲခြင်းအား မလိုက်စားဘဲ၊ ထို့ထက် သင်၏ လက်ရှိ အစွမ်းအစ၊ အရည်အချင်းများ၊ ဗီဇများ စသည်တို့အပြင် ဘုရားသခင်၏ သတ်မှတ်ချက်များအတိုင်း သင်၏ တာဝန်ကို ထမ်းဆောင်ကာ ဘုရားသခင် စေခိုင်းသည့်အရာအတိုင်း အမှုအရာတစ်ခုစီကို လုပ်ဆောင်လော့။ သင်၏ အရည်အချင်းများ သို့မဟုတ် အစွမ်းအစကို ကျော်လွန်သည့်အရာအား ဘုရားသခင် မတောင်းဆိုပေ။ သင့်ဘာသာ အမှုအရာများကို ခက်ခဲအောင်လည်း သင် မပြုလုပ်သင့်ပေ။ သင် သိရှိသည့်အရာနှင့် သင် စွမ်းဆောင်ရရှိနိုင်သည့်အရာပေါ် အခြေခံ၍ သင် အစွမ်းကုန် လုပ်ဆောင်သင့်ပြီး သင်၏ ကိုယ်ပိုင် အခြေအနေများက အခွင့်ပေးသည့်အရာအတိုင်း လက်တွေ့လုပ်ဆောင်သင့်ပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၂၊ သမ္မာတရားကို လိုက်စားရန်နည်းလမ်း (၃)) “သင့်လူ့သဘာဝ၏ အသိစိတ်က ပုံမှန်ဖြစ်လျှင် မှန်ကန်သည့် ပုံစံဖြင့် သင်၏ ချို့ယွင်းချက်များနှင့် အပြစ်အနာအဆာများကို သင် ရင်ဆိုင်သင့်သည်။ ယင်းတို့ကို သင် အသိအမှတ်ပြုကာ လက်ခံသင့်သည်။ ဤသည်မှာ သင့်အတွက် အကျိုးရှိပေသည်။ ယင်းတို့ကို လက်ခံခြင်းသည် ယင်းတို့၏ ဘောင်ခတ်ခြင်းကို ခံခြင်းအား မဆိုလိုသကဲ့သို့ ယင်းတို့ကြောင့် မကြာခဏ အပျက်သဘောဆောင်ခြင်းကိုလည်း မဆိုလိုဘဲ ထို့ထက် သင်သည် ဝါကြွားစရာဘာမျှ မရှိဘဲ သင်၏ ကိုယ်ပိုင် အပြစ်အနာအဆာများနှင့် ချို့ယွင်းချက်များနှင့်အတူ သာမန် ဖောက်ပြန်ပျက်စီးသော လူသားမျိုးနွယ်ဝင်တစ်ဦးသာ ဖြစ်သည်ကို အသိအမှတ်ပြုလျက် ယင်းတို့၏ ဘောင်ခတ်ခြင်းကို မခံခြင်းအား ဆိုလိုပေသည်။ လူတို့ကို ဤတာဝန် လုပ်ဆောင်ရန် ချီးမြှောက်သောသူမှာ ဘုရားသခင်ဖြစ်သည်။ ၎င်းတို့အတွင်း၌ သူ၏ နှုတ်ကပတ်တော်နှင့် အသက်ကို အမှုပြုရန်၊ ၎င်းတို့အား ကယ်တင်ခြင်းကို ရရှိခွင့်ပေးကာ စာတန်၏ စွမ်းအားမှ လွတ်မြောက်ခွင့်ပေးရန် ရည်ရွယ်သူမှာ ဘုရားသခင် ဖြစ်သည်။ ဤသည်မှာ လူတို့ကို ဘုရားသခင်က ချီးမြှောက်ခြင်းသက်သက်ကြောင့် ဖြစ်သည်။ လူတိုင်းတွင် အပြစ်အနာအဆာနှင့် ချို့ယွင်းချက်များ ရှိသည်။ သင်သည် သင်၏ အပြစ်အနာအဆာများနှင့် ချို့ယွင်းချက်များကို ရှောင်ရှားခြင်းမရှိဘဲ၊ ဖုံးဖိခြင်းမရှိဘဲနှင့် စိတ်ထဲတွင် မကြာခဏ ဖိစီးခြင်း သို့မဟုတ် နိမ့်ကျသည်ဟုပင် အမြဲ ခံစားခြင်းမရှိဘဲ ယင်းတို့ကို သင်နှင့်အတူ ဒွန်တွဲရှိနေခွင့်ပေးသင့်သည်။ သင်သည် မနိမ့်ကျပေ။ သင်သည် သင်၏ တာဝန်ကို စိတ်နှလုံးအကြွင်းမဲ့၊ ကိုယ်စွမ်းရှိသမျှ၊ ဉာဏ်စွမ်းရှိသမျှဖြင့်၊ အစွမ်းကုန် ထမ်းဆောင်နိုင်ပြီး ရိုးသားစစ်မှန်သည့် စိတ်နှလုံးတစ်ခုရှိလျှင် ဘုရားသခင်၏ မျက်မှောက်၌ သင်သည် ရွှေတမျှတန်ဖိုးရှိပေသည်။ သင်၏ တာဝန်ကို ထမ်းဆောင်ရာတွင် သင်သည် အဖိုးအခ မပေးနိုင်သကဲ့သို့ သစ္စာစောင့်သိမှု ကင်းမဲ့လျှင် သင်၏ မွေးရာပါ အခြေအနေများက သာမန်လူထက် ပိုကောင်းလျှင်ပင် ဘုရားသခင်၏ မျက်မှောက်၌ သင်သည် တန်ဖိုးမရှိ၊ သင်သည် သဲတစ်ပွင့်မျှပင် တန်ဖိုးမရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၂၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကို ဖတ်တဲ့အခါ အရာရာ ရှင်းလင်းလာတယ်။ လူတိုင်းမှာ အားနည်းချက်တွေနဲ့ အပြစ်အနာအဆာတွေ ရှိတယ်။ အားနည်းချက်တွေ ရှိတာက ပြဿနာမဟုတ်သလို အဲဒါကို လက်လွတ်ပြီး မှန်မှန်ကန်ကန် သဘောထားဖို့ သင်ယူသင့်တယ်။ ကျွန်မရဲ့ စကားထစ်တဲ့ ပြဿနာကို ဘုရားက စီမံထားတာဖြစ်ပြီး၊ အဲဒါကို ပြောင်းလဲဖို့ ကျွန်မ အမြဲ ကြိုးစားပြီး ကိုယ့်ကိုယ်ကို အခက်တွေ့အောင် လုပ်ဖို့ မလိုဘူး။ ဖြူစင်ပြီး ရိုးသားတဲ့ စိတ်နှလုံးရှိပြီး ကျွန်မတာဝန်ကို ကောင်းကောင်း လုပ်ဖို့အတွက် ရှိသမျှ အားထုတ်ဖို့က ကျွန်မအတွက် လုံလောက်တယ်။ အရင်က၊ ကျွန်မစကားပြောတဲ့အခါ ထစ်ရင်၊ ညီအစ်ကို မောင်နှမတွေက အထင်သေးမှာကို အမြဲ ကြောက်ခဲ့တယ်။ ဒါကြောင့် ဒီစကားထစ်တဲ့ ပြဿနာကို ကျွန်မ ဖယ်ရှားပစ်ချင်ခဲ့တယ်။ အခုတော့၊ ဘုရားရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မ ကျိုးနွံနာခံပြီး ကျွန်မရဲ့ အားနည်းချက်တွေကို မှန်မှန်ကန်ကန် သဘောထားရမယ်။ အရင်က ကျွန်မကြားခဲ့ဖူးတဲ့ ညီအစ်မတစ်ယောက်ရဲ့ အတွေ့အကြုံအကြောင်းကို တွေးမိတယ်။ သူ့မှာရှိတဲ့ စကားထစ်တဲ့ ပြဿနာက ကျွန်မထက် ဆိုးတယ်။ သူ စကားပြောတဲ့အခါ အမြဲ ထစ်ငေါ့နေခဲ့ပြီး၊ သူ ပြောတာကို နားလည်ဖို့ဆိုတာ ခက်တယ်။ အဲဒီတုန်းက အသင်းတော်တစ်ပါးက ကွန်မြူနစ်ပါတီရဲ့ ဖမ်းဆီးတာတွေကို ခံနေခဲ့ရပြီး၊ သူတို့အလုပ်အားလုံး ရပ်နားထားရတယ်။ ညီအစ်ကို မောင်နှမတွေက အဲဒီနေရာကို မသွားရဲခဲ့ကြဘူး။ ဒါပေမဲ့ ဒီညီအစ်မက ရှေ့ထွက်ပြီး အဲဒီအသင်းတော်ကို သွားကူညီ အားပေးဖို့ စာရင်းပေးခဲ့တယ်။ လူတချို့က တွေးတယ်၊ “သူ စကားကို ရှင်းအောင်တောင် မပြောနိုင်ရင်၊ သူတို့ကို သူ အားပေးနိုင်ပါ့မလား”လို့ပေါ့။ ဒါပေမဲ့ ဒီညီအစ်မက သူ့ရဲ့ စကားထစ်တာကြောင့် စိတ်ကျဉ်းကျပ်မနေခဲ့ဘူး။ အဲဒီအသင်းတော်ကို သူ ရောက်သွားတော့၊ ခေါင်းဆောင်ကို အခြေအနေနဲ့ပတ်သက်လို့ အကျဉ်းချုပ်ပြောပြခိုင်းတယ်။ ညီအစ်ကို မောင်နှမအားလုံးက ကြောက်စိတ်နဲ့ အသက်ရှင်နေကြတာကို သူ တွေ့ခဲ့ပြီး၊ တစ်ယောက်ပြီးတစ်ယောက် မိတ်သဟာယ ပြုပေးခဲ့တယ်။ အဲဒီညီအစ်မက စကားကို သိပ်ရှင်းအောင်မပြောတတ်တာကို မြင်တော့၊ ခေါင်းဆောင်က မိတ်သဟာယမှာ ဝင်ပါခဲ့တယ်။ ဒီညီအစ်မက အလုပ်ကို စစ်ဆေးပြီး အသေးစိတ် ကြီးကြပ်လိုက်တော့၊ ခေါင်းဆောင်တွေနဲ့ အမှုဆောင်တွေက ဝန်တာစိတ်ဖြစ်လာကြပြီး၊ ညီအစ်ကို မောင်နှမတွေက သူတို့တာဝန်တွေကို ပုံမှန်အတိုင်း စလုပ်လာကြတယ်။ ဒီညီအစ်မက စကားပြောတဲ့အခါ ထစ်ခဲ့ပေမဲ့၊ ဒီအရာကြောင့် သူ စိတ်ကျဉ်းကျပ်မနေခဲ့ဘဲ သူ့တာဝန်မှာ ရလဒ်တွေကို ဖြစ်ပေါ်စေနိုင်ခဲ့တယ်။ ကျွန်မ ဒီညီအစ်မလို ဖြစ်သင့်တယ်။ ကျွန်မတာဝန်ကို ရိုးသားစစ်မှန်တဲ့ စိတ်နှလုံးနဲ့ လုပ်သင့်တယ်။ ဒီလိုနဲ့ ဘုရားရဲ့ လမ်းပြမှုကို ရဖို့ ပိုလွယ်သွားမှာပဲ။ ဒါကိုနားလည်ပြီးတဲ့နောက်မှာ ကျွန်မမှာ အားနည်းချက်တွေရှိတာကြောင့် ကြောက်မနေဖို့ သိသွားခဲ့တယ်။ အရေးကြီးတာက အဲဒါတွေကို မှန်မှန်ကန်ကန် ရင်ဆိုင်ပြီး၊ ကျွန်မရဲ့ အစွမ်းအစနဲ့ ရရှိနိုင်တဲ့အရာအတိုင်း အကောင်းဆုံး ကျွန်မ အစွမ်းကုန် ဆောင်ရွက်တာပဲ။

အခု၊ အလုပ်ကို ကျွန်မ အကောင်အထည်ဖော်နေပြီး၊ ညီအစ်ကို မောင်နှမတွေရဲ့ အခြေအနေတွေကို ဖြေရှင်းပေးဖို့ သူတို့နဲ့ မိတ်သဟာယပြုနေတဲ့အချိန်မှာ ကျွန်မရဲ့ စကားထစ်တာကြောင့် ကျွန်မ စိတ်မကျဉ်းကျပ်တော့ဘူး။ ဘယ်သူ့ပြဿနာတွေကို ကျွန်မ ရှာတွေ့ရပါစေ၊ သူတို့ကို ပြုပြင်သင့်တဲ့အခါ ပြုပြင်ပြီး၊ သင့်တော်တဲ့အချိန်မှာ ကူညီဖို့အတွက် မိတ်သဟာယပြုတယ်။ မိတ်သဟာယပြုနေတုန်းမှာ၊ ကျွန်မရဲ့ အတွေ့အကြုံတွေပေါ် အခြေခံပြီး သူတို့ပြဿနာတွေကို ဖြေရှင်းဖို့ ဆီလျော်တဲ့ ဘုရားနှုတ်ကပတ်တော်တွေကို ကျွန်မ ရှာတယ်။ ဘုရားနှုတ်ကပတ်တော်တွေကို ဖတ်ရာကနေ ရတဲ့ ဘယ်သိနားလည်မှုကိုမဆို မိတ်သဟာယပြုတယ်။ တစ်ခါတလေ ကျွန်မ စိုးရိမ်သောကဖြစ်လာပြီး၊ စကားစထစ်လာတယ်။ ဒါကြောင့် ကျွန်မစိတ်နှလုံးထဲမှာ ဘုရားဆီ တိတ်တဆိတ် ဆုတောင်းတယ်။ ကျွန်မရဲ့ ဝင့်ဝါမှုကြောင့် စိတ်မကျဉ်းကျပ်အောင် ကျွန်မကို လမ်းပြဖို့ တောင်းလျှောက်တယ်။ ပြီးတော့ ညီအစ်ကို မောင်နှမတွေ နားလည်အောင်နဲ့ အလုပ်ကို ရှင်းရှင်းလင်းလင်း အကောင်အထည်ဖော်နိုင်အောင်လို့ ကျွန်မ ပိုပြီး စကားနှေးနှေးပြောတယ်။ ကျွန်မစကားထစ်တာကို ညီအစ်ကို မောင်နှမတွေက သတိထားမိတဲ့အခါ၊ ကျွန်မထင်သလို သူတို့ အထင်မသေးကြဘူး။ ကျွန်မရဲ့ မိတ်သဟာယကနေ လမ်းကြောင်း နည်းနည်း ရှာတွေ့ကြတယ်လို့တောင် ပြောကြတယ်။ တစ်ခါတလေ အထက်အဆင့် ခေါင်းဆောင်က ကျွန်မအလုပ်ကို စစ်ဆေးပြီး ကျွန်မ စိတ်လှုပ်ရှားလို့ စကားစထစ်တဲ့အခါ၊ ဒီအပြစ်အနာအဆာကို ကျွန်မ တည်တည်ငြိမ်ငြိမ်နဲ့ ရင်ဆိုင်လိုက်တော့ စကားပြောတဲ့အခါ ကျွန်မစိတ်လှုပ်ရှားတာက ပျောက်သွားတယ်။

ဒီနှစ်တွေတစ်လျှောက်လုံးမှာ၊ ကျွန်မရဲ့ စကားထစ်တဲ့ ပြဿနာရဲ့ ဖီစီးတာကို ကျွန်မ အမြဲခံခဲ့ရတယ်။ ကျွန်မ အရမ်းကို သိမ်ငယ်ပြီး စိတ်ဖိစီးခဲ့တယ်။ ဒီခရီးတစ်လျှောက်မှာ၊ တစ်ယောက်ယောက်က စကားပြောကောင်းသူတစ်ယောက် ဖြစ်ပုံရမရဆိုတဲ့အပေါ် ဘုရားက အလေးမထားတာကို ကျွန်မ နက်နက်ရှိုင်းရှိုင်း နားလည်လာခဲ့တယ်။ သူအလိုရှိတာက ဖြူစင်ပြီး ရိုးသားတဲ့ စိတ်နှလုံးတစ်ခု ကျွန်မတို့ ရှိဖို့အတွက်ပဲ။ အပေါ်ယံအားဖြင့် လူတစ်ယောက်မှာ ဘယ်အားနည်းချက်တွေပဲ ရှိပါစေ၊ သူ့တာဝန်ကို အစွမ်းကုန် လုပ်ဆောင်နိုင်သရွေ့၊ ဘုရားရဲ့ ရည်ရွယ်ချက်နဲ့ ကိုက်ညီတယ်။ ဘုရားနှုတ်ကပတ်တော်တွေက ပြောတဲ့အတိုင်းပါပဲ။ “လူတိုင်းတွင် အပြစ်အနာအဆာနှင့် ချို့ယွင်းချက်များ ရှိသည်။ သင်သည် သင်၏ အပြစ်အနာအဆာများနှင့် ချို့ယွင်းချက်များကို ရှောင်ရှားခြင်းမရှိဘဲ၊ ဖုံးဖိခြင်းမရှိဘဲနှင့် စိတ်ထဲတွင် မကြာခဏ ဖိစီးခြင်း သို့မဟုတ် နိမ့်ကျသည်ဟုပင် အမြဲ ခံစားခြင်းမရှိဘဲ ယင်းတို့ကို သင်နှင့်အတူ ဒွန်တွဲရှိနေခွင့်ပေးသင့်သည်။ သင်သည် မနိမ့်ကျပေ။ သင်သည် သင်၏ တာဝန်ကို စိတ်နှလုံးအကြွင်းမဲ့၊ ကိုယ်စွမ်းရှိသမျှ၊ ဉာဏ်စွမ်းရှိသမျှဖြင့်၊ အစွမ်းကုန် ထမ်းဆောင်နိုင်ပြီး ရိုးသားစစ်မှန်သည့် စိတ်နှလုံးတစ်ခုရှိလျှင် ဘုရားသခင်၏ မျက်မှောက်၌ သင်သည် ရွှေတမျှတန်ဖိုးရှိပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၂၊ သမ္မာတရားကို လိုက်စားရန်နည်းလမ်း (၃))


၁၉။ ကျွန်ုပ်၏ စကားများ နောက်တွယ်၌ မသန့်စင်မှုများ အစဉ်သဖြင့် ရှိနေခဲ့ကြောင်း မြင်လိုက်ရသည်

ရှောင်ဖန်၊ တရုတ်ပြည်

အသင်းတော်မှာ ရေလောင်းတဲ့အလုပ်ကို ကျွန်တော် ကြီးကြပ်နေခဲ့တယ်။ သုံးလကျော်ကြာပြီးတဲ့နောက်မှာတောင် ရေလောင်းသူတွေကို ပြုစုပျိုးထောင်တဲ့အလုပ်က နှေးကွေးနေတုန်းပဲ။ ကျွန်တော့် အလုပ်ဖော် ညီအစ်ကိုဝမ်လေက ဒီကိစ္စနဲ့ပတ်သက်ပြီး ရှာဖွေဖို့၊ ဆင်ခြင်သုံးသပ်ဖို့ ခဏခဏ သတိပေးတယ်၊ ဒါပေမဲ့ သူပြောတိုင်း ကျွန်တော့်စိတ်ထဲမှာ အတိုက်အခံလုပ်တဲ့စိတ်နည်းနည်း ခံစားရတယ်။ ကျွန်တော် မပျင်းခဲ့ဘူး၊ ရေလောင်းသူတွေရဲ့ ပြဿနာတွေကို ဖြေရှင်းဖို့ ကြိုးစားပြီး အလုပ်လုပ်နေခဲ့တာပဲလို့ တွေးရင်းနဲ့ပေါ့။ ကျွန်တော် တွေးမိတယ်၊ “သူတို့ရဲ့ တိုးတက်မှုက ဘာလို့ အမြဲတမ်း ဒီလောက် နှေးနေရတာလဲ။ ဘာဖြစ်လို့လဲဆိုတာ ကျွန်တော် မသိဘူး။ ဒါက သူတို့ရဲ့ အစွမ်းအစ ညံ့ဖျင်းပြီး သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေက အရမ်း ပြင်းထန်လွန်းလို့ ဖြစ်မယ်” လို့။ ဒါကြောင့် ညီအစ်ကိုဝမ်လေက အလုပ်ကို အနှစ်ချုပ်ဖို့ သတိပေးတိုင်း ဒါက ကျွန်တော့်မှာ ရှိတဲ့ သဘောထားပဲ။ ကျွန်တော် အလုပ်တွေ အများကြီး လုပ်ခဲ့ပြီးသားမို့လို့ ဆင်ခြင်သုံးသပ်စရာ မလိုဘူးလို့ ခံစားခဲ့ရတယ်။ ဒါပေမဲ့ နောက်တော့ ကျွန်တော် တွေးမိတယ်။ “ဒီလောက် အချိန်ကြာပြီးတာတောင် လူတွေကို ပြုစုပျိုးထောင်တဲ့ အလုပ်ကနေ ဘာရလဒ်မှ မထွက်လာသေးဘူး၊ ရေလောင်းသူတွေကလည်း တိုးတက်မှု နှေးနေတုန်းပဲ။ ခေါင်းဆောင်တွေနဲ့ ကြီးကြပ်ရေးမှူးတွေက ဒါကို သေချာပေါက် စောင့်ကြည့်နေကြမှာ၊ ပြီးတော့ တိကျတဲ့ ပြဿနာတွေကို ငါ အနှစ်မချုပ်နိုင်ရင် သူတို့ ငါ့ကို ဘယ်လိုထင်ကြမလဲ။ ငါ လုံးဝ ထုံထိုင်းနေတယ်၊ တာဝန်မှာ ထိရောက်မှု မရှိဘူး၊ ကိုယ့်ကိုယ်ကိုယ်တောင် ဆင်ခြင်သုံးသပ်တာမျိုး မရှိဘူးလို့ သူတို့ ထင်ကြမလား။ ဒါပေမဲ့ ငါ့ပြဿနာတွေက ဘာလဲဆိုတာ ငါ တကယ် မသိဘူး။ ပြဿနာတွေအကြောင်းကို ကိုယ့်ဘာသာ စပြောပြီး အခက်အခဲတွေ ရင်ဆိုင်နေရတယ်၊ ရှေ့ဆက်လျှောက်ရမဲ့ လမ်းကြောင်းကို ရှာဖွေချင်ပါတယ်လို့ ပြောလိုက်ရင်ရော။ ဒီလိုဆိုရင် ခေါင်းဆောင်တွေက ငါ့ကို ပြုပြင်မှာ မဟုတ်ရုံတင်မကဘူး၊ ငါက ရိုးသားတယ်လို့ သူတို့ ထင်ကြလိမ့်မယ်၊ အလုပ်မှာ ပြဿနာရှိရင် ဖုံးကွယ်မထားဘဲ အကူအညီရဖို့ ကိုယ့်ဘာသာ အလျင်ဦးအောင် ရှာဖွေတယ်ပေါ့၊ ပြီးတော့ သမ္မာတရားကို ရှာဖွေတဲ့ လူတစ်ယောက်ပဲလို့ သူတို့ ထင်ကြလိမ့်မယ်” လို့ပေါ့။ ဒါကို တွေးမိတော့ ကျွန်တော် တော်တော် ပျော်သွားတယ်၊ ကျွန်တော့်ပြဿနာတွေအတွက် ဖြေရှင်းနည်းကောင်းတစ်ခု ရလိုက်ပြီလို့ ခံစားရတာပေါ့။ ဒါနဲ့ အလုပ်အစီရင်ခံစာထဲမှာ ကျွန်တော့်အခက်အခဲတွေကို ချရေးလိုက်ပြီး အဆုံးမှာ ထည့်ရေးလိုက်တယ်၊ “ကျွန်တော် ဆက်ပြီး ရှာဖွေပါ့မယ်၊ ပြဿနာတစ်စုံတစ်ရာ တွေ့ရင် ကျွန်တော့်ကို မိတ်သဟာယပြုပြီး ထောက်ပြပေးစေချင်ပါတယ်” လို့။ အစီရင်ခံစာ တင်ပြီးတဲ့နောက် ကျွန်တော် ကျေနပ်သွားတယ်။

တစ်နေ့မှာ ဝမ်လေက ပြောတယ်၊ “ရေလောင်းသူတွေကို ပြုစုပျိုးထောင်တဲ့အလုပ်မှာ ခင်ဗျား ဘာလို့ ဘာရလဒ်မှ မရသေးတာလဲလို့ ခေါင်းဆောင်တွေက စာရေးမေးလိုက်တယ်” တဲ့။ လွန်ခဲ့တဲ့ သုံးလေးရက်က အလုပ်အစီရင်ခံစာထဲမှာ ခေါင်းဆောင်တွေဆီက အကူအညီ ကျွန်တော် ရှာယူခဲ့တာကို ပြန်တွေးမိတယ်၊ ခေါင်းဆောင်တွေက ကျွန်တော့်အခြေအနေကို မေးမြန်းဖို့ ဝမ်လေကို ခိုင်းလိုက်တာက ပြဿနာတွေကို ဖော်ထုတ်ဖို့ ကျွန်တော့်ကို ကူညီဖို့ ကြိုးစားနေတာ ဖြစ်လောက်တယ်ပေါ့။ ဒါပေမဲ့ နောက်တော့ ကျွန်တော် တွေးမိတယ်၊ “ခေါင်းဆောင်တွေက ငါ့အခြေအနေကို စုံစမ်းဖို့ ဒါကို လုပ်နေကြတာ။ ငါ့တာဝန်မှာ တကယ်ပဲ ပြဿနာတွေ ရှိတယ်လို့ ထင်လို့ စစ်ဆေးဖို့ စနေကြတာလား။ ငါ တာဝန်ထမ်းဆောင်လာတာ ဒီလောက်ကြာပြီ၊ ဘာရလဒ်မှ မထွက်ဘူး။ သူတို့ ဘာတွေ တွေ့သွားမလဲဆိုတာ ဘယ်သူသိမှာလဲ။ ငါ့မှာ ပြဿနာတွေ အများကြီးရှိတယ်၊ ဒါမှမဟုတ် တာဝန်နဲ့ပတ်သက်ပြီး ကြီးလေးတဲ့ ကိစ္စတချို့ ရှိနေတယ်ဆိုတာ သူတို့ တွေ့သွားရင် ငါ့ကို ပြုပြင်ကြမလား။ ငါ့အစွမ်းအစက ညံ့ဖျင်းပြီး လက်တွေ့ကျတဲ့ အလုပ်ကို မလုပ်နိုင်ဘူးလို့ ထင်ပြီးတော့များ ငါ့ကို ဖြုတ်ချလိုက်မလား။ အဲဒါဆိုရင် လုံးဝ အရှက်ကွဲစရာကြီး ဖြစ်မှာ” လို့ပေါ့။ ဒီအတွေးတွေ ဝင်လာတော့ ထိတ်လန့်သွားတယ်၊ “ကိစ္စတွေ ဒီအဆင့်ထိ ရောက်လာမယ်လို့ ငါ မထင်ထားခဲ့ဘူး။ ဒါ ကိုယ့်သေတွင်း ကိုယ်တူးတာ မဟုတ်ဘူးလား။ ဒီကိစ္စနဲ့ပတ်သက်ပြီး ငါ ဘာလုပ်သင့်သလဲ” လို့ပေါ့။ ကျွန်တော် ဘာပဲလုပ်လုပ် စိတ်မငြိမ်နိုင်ခဲ့ဘူး။ ညဘက်မှာ ဝမ်လေ ကီးဘုတ်ရိုက်နေတဲ့အသံကို နားထောင်ရင်း၊ ကျွန်တော် တွေးနေမိတယ်၊ “သူက ငါ့ပြဿနာ ဘယ်နှခုလောက်များ အစီရင်ခံနေတာလဲ။ ခေါင်းဆောင်တွေ ငါ့ကို ဘယ်လိုထင်မလဲ” ဆိုပြီးတော့လေ။ ကျွန်တော် နည်းနည်း ဂနာမငြိမ်ဖြစ်ပြီး အလုပ်ကို အာရုံစိုက်လို့ မရတော့ဘူး။ ဒါနဲ့ ဘုရားသခင်ရဲ့ ရှေ့မှောက်ကို လာပြီး ဆုတောင်းလိုက်တယ်၊ “ဘုရားသခင်၊ ဒီအခြေအနေကြောင့် သားရဲ့အခြေအနေ တကယ် ထိခိုက်နေတယ်ဆိုတာ တွေ့ရပါတယ်၊ ဒီကနေ ဘာသင်ခန်းစာ ယူသင့်တယ်ဆိုတာ သား မသိပါဘူး။ ဒီကိစ္စမှာ သမ္မာတရားကို ရှာဖွေဖို့နဲ့ သားရဲ့ ဖောက်ပြန်ပျက်စီးတဲ့ စိတ်သဘောထားကို သိမြင်လာဖို့ လမ်းပြတော်မူပါ” လို့ပေါ့။

နောက်တစ်နေ့ မနက်စာ စားပြီးတော့ ဘုရားနှုတ်ကပတ်တော်တွေကို စဖတ်ပြီး ကျွန်တော့်အခြေအနေကို ဆင်ခြင်သုံးသပ်ခဲ့တယ်။ ကျွန်တော် ဘုရားနှုတ်ကပတ်တော်တွေကို ဖတ်ခဲ့ပါတယ်။ “သင်သည် ဘုရားအိမ်တော်က သင့်ကို ကြီးကြပ်ခြင်း၊ စောင့်ကြည့်လေ့လာခြင်း၊ နားလည်ရန် ကြိုးစားခြင်းတို့ကို လက်ခံနိုင်လျှင် ယင်းမှာ အလွန်ကောင်းမွန်သည့် အရာတစ်ခု ဖြစ်သည်။ ယင်းမှာ သင်၏ တာဝန်ကို ကောင်းမွန်စွာ ဖြည့်ဆည်းရာတွင်လည်းကောင်း၊ သင်၏ တာဝန်ကို စံနှုန်းပြည့်မီသော နည်းလမ်းဖြင့် လုပ်ဆောင်နိုင်ပြီး ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ရာတွင်လည်းကောင်း သင့်အတွက် အကူအညီဖြစ်၏။ ယင်းသည် သင့်ကို အကျိုးပြုပြီး ကူညီသည်၊ မည်သည့်ဆိုးကျိုးမျှ လုံးဝမရှိပေ။ သင်သည် ဤစည်းမျဉ်းကို နားလည်ပြီးသည်နှင့်တစ်ပြိုင်နက် ခေါင်းဆောင်များ၊ အမှုဆောင်များနှင့် ဘုရားသခင် ရွေးချယ်ထားသောလူများ၏ ကြီးကြပ်မှုကို အတိုက်အခံလုပ်သည့် သို့မဟုတ် သတိထားရှောင်သည့် ခံစားချက်တစ်ခုမျှ သင့်ထံတွင် နောက်ထပ် မရှိသင့်တော့သည် မဟုတ်လော။ တစ်ခါတစ်ရံ တစ်စုံတစ်ဦးက သင့်ကို နားလည်ရန်၊ သင့်ကို စောင့်ကြည့်ရန်၊ သင်၏အလုပ်ကို ကြီးကြပ်ရန် ကြိုးစားလျှင်ပင် ဤသည်မှာ ပုဂ္ဂိုလ်ရေးအရ သဘောထားရသည့်အရာတစ်ခု မဟုတ်ချေ။ ငါသည် အဘယ်ကြောင့် ဤသို့ ပြောရသနည်း။ အကြောင်းမှာ ယခု သင်၏ လက်ထဲတွင်ရှိသော လုပ်ငန်းဆောင်တာများ၊ သင်ထမ်းဆောင်သည့် တာဝန်နှင့် သင်လုပ်ဆောင်သည့် မည်သည့်အလုပ်မဆိုသည် မည်သည့်လူတစ်ဦးတစ်ယောက်၏ ကိုယ်ရေးကိုယ်တာကိစ္စများ သို့မဟုတ် ပုဂ္ဂိုလ်ရေးအလုပ် မဟုတ်သောကြောင့် ဖြစ်သည်။ ယင်းတို့သည် ဘုရားအိမ်တော်၏ အလုပ်နှင့် ဆက်စပ်သကဲ့သို့ ဘုရားသခင်၏ အလုပ်၏ အစိတ်အပိုင်းတစ်ခုနှင့် သက်ဆိုင်သည်။ သို့ဖြစ်၍ တစ်စုံတစ်ဦးက သင့်အား အနည်းငယ် ကြီးကြပ်သည့်အခါတွင်ဖြစ်စေ၊ စောင့်ကြည့်လေ့လာသည့်အခါတွင်ဖြစ်စေ၊ သင့်ကို နက်ရှိုင်းသောအဆင့်၌ နားလည်ရန် ကြိုးစားသည့်အခါတွင်ဖြစ်စေ၊ သင်နှင့် ရင်းရင်းနှီးနှီး ပြောဆိုရန်နှင့် ဤအချိန်အတွင်း သင်၏ အခြေအနေ မည်သို့ရှိသည်ကို သိရှိရန် ကြိုးစားသည့်အခါတွင်ဖြစ်စေ၊ တစ်ခါတစ်ရံ ၎င်းတို့၏ သဘောထား အနည်းငယ် ပို၍ ပြင်းထန်ပြီး ၎င်းတို့က သင့်ကို အနည်းငယ် ပြုပြင်ခြင်း၊ ဆုံးမပဲ့ပြင်ခြင်း၊ ပြစ်တင်ဆုံးမခြင်းတို့ ပြုသည့်အခါတွင်ပင်ဖြစ်စေ ဤအရာအားလုံးမှာ ၎င်းတို့သည် ဘုရားအိမ်တော်၏ အလုပ်အပေါ်တွင် အသိစိတ်ရှိပြီး တာဝန်သိသော သဘောထားတစ်ခု ရှိသောကြောင့် ဖြစ်သည်။ သင်သည် ဤအရာအပေါ် အပျက်သဘောဆောင်သော အတွေးအခေါ်တစ်ခုမျှ မရှိသင့်သည့်အပြင် အပျက်သဘောဆောင်သော စိတ်ခံစားချက်များဖြင့် သင် မတုံ့ပြန်သင့်ချေ။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၇)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော် နားလည်လိုက်ရတယ်။ ဘုရားအိမ်တော်က အလုပ်ကို ကြီးကြပ်ပြီး စစ်ဆေးတာဟာ လူတွေရဲ့ လမ်းလွဲခြင်းတွေကို ပြန်တည့်မတ်ပေးဖို့နဲ့ သူတို့ရဲ့ တာဝန်တွေကို ကောင်းကောင်း ထမ်းဆောင်နိုင်ဖို့ ကူညီပေးဖို့အတွက်ပါပဲ၊ ပြီးတော့ ကျွန်တော့်အနေနဲ့ အတိုက်အခံလုပ်တဲ့စိတ်၊ ဒါမှမဟုတ် သတိထားရှောင်တာမျိုး မရှိသင့်ပါဘူး၊ ဒါက ဘုရားသခင်ရဲ့ ရည်ရွယ်ချက်တွေနဲ့ မကိုက်ညီဘူးလေ။ ဒီအချိန်အတွင်းမှာ ကျွန်တော်က ကိုယ့်တာဝန်နဲ့ နေ့တိုင်း အလုပ်ရှုပ်နေခဲ့ပေမဲ့၊ စုဝေးပွဲတွေမှာ ညီအစ်ကိုမောင်နှမတွေနဲ့ ခဏခဏ မိတ်သဟာယပြုနေခဲ့ပေမဲ့၊ နောက်ဆုံးကျတော့ ဘာရလဒ်ကောင်းမှ မရခဲ့ဘူးဆိုတာကို ကျွန်တော် ပြန်တွေးမိတယ်။ ကျွန်တော့်အလုပ်မှာ ကျွန်တော် သတိမပြုမိတဲ့ ပြဿနာတွေ အများကြီး ရှိရမယ်၊ ပြီးတော့ ဒီအရာတွေကို အချိန်မီ ဖော်ထုတ်ပြီး မဖြေရှင်းရင် အလုပ်ကို ဆက်ပြီး နှောင့်နှေးစေလိမ့်မယ်။ ခေါင်းဆောင်တွေက ကျွန်တော့်တာဝန်မှာရှိတဲ့ ပြဿနာတွေအကြောင်း ညီအစ်ကိုမောင်နှမတွေကို မေးမြန်းတဲ့အခါ၊ ဒါက ဒီပြဿနာတွေရဲ့ အကြောင်းရင်းကို ရှာတွေ့ဖို့ ကျွန်တော့်ကို ကူညီပေးတာပါပဲ၊ ပြီးတော့ ဒါက ကျွန်တော့်အလုပ်အတွက်ရော၊ အသက် ဝင်ရောက်မှုအတွက်ပါ အကျိုးရှိစေမှာပါ။ သိက္ခာကျမှာ ကြောက်လို့ အတိုက်အခံလုပ်ပြီး သတိထားရှောင်တဲ့ ရှိတဲ့ အခြေအနေမျိုးမှာ ကျွန်တော် မနေသင့်ဘူး၊ ကိုယ့်ပြဿနာတွေကို ကိုယ်တိုင် ထုတ်ပြောမိလို့ နောင်တရနေတာမျိုးလည်း မဖြစ်သင့်ဘူး။ ညီအစ်ကိုမောင်နှမတွေရဲ့ ကြီးကြပ်မှုကို ကျွန်တော် လက်ခံရမယ်၊ ပြီးတော့ သူတို့ ဘယ်လိုပြဿနာမျိုးကိုပဲ ထောက်ပြပါစေ၊ ကျွန်တော့်မှာ ရိုးသားတဲ့ စိတ်နှလုံးနဲ့ သမ္မာတရားကို လက်ခံတဲ့ သဘောထား ရှိရမယ်။ ဒါက ဘုရားသခင်ရဲ့ ရည်ရွယ်ချက်တွေနဲ့ ကိုက်ညီတဲ့အရာပါပဲ။ ဒါကို တွေးမိတော့ ကျွန်တော် နည်းနည်း လွတ်မြောက်သွားသလို ခခံစားရတယ်။

အဲဒီနောက်မှာ ကျွန်တော် ဆက်ပြီး ရှာဖွေခဲ့တယ်၊ ပြီးတော့ ကိုယ့်ကိုယ်ကိုယ် ပြန်မေးခဲ့တယ်၊ “ကိုယ့်တာဝန်မှာ ဘာလို့ ဘာရလဒ်မှ မထွက်လာရတာလဲဆိုတဲ့ အကြောင်းရင်းကို ရှာချင်တာကတော့ ထင်ရှားပါတယ်၊ ဒါပေမဲ့ ခေါင်းဆောင်တွေက ငါ့အလုပ်ကို တကယ်တမ်း စစ်ဆေးတဲ့အခါကျတော့ ငါ ဘာလို့ ဒီလောက် အကဲဆတ်ပြီး ဘာလို့ ဒီလောက် လျှောက်တွေးနေရတာလဲ” လို့ပေါ့။ ဆင်ခြင်သုံးသပ်ကြည့်လိုက်တော့ ကျွန်တော် တကယ်ကို လှည့်ဖြားတတ်မှန်း သဘောပေါက်လိုက်ရတယ်။ ကျွန်တော် ဘုရားနှုတ်ကပတ်တော်တွေကို ဖတ်ခဲ့ပါတယ်။ “စာတန်၏ ဖျက်ဆီးခြင်းကို ခံရပြီးနောက်တွင်၊ လူသားမျိုးနွယ်အားလုံးသည် စာတန်ဆန်သော စိတ်သဘောထားဖြင့် အသက်ရှင်ကြသည်။ လူတို့သည် စာတန်ကဲ့သို့ပင် ကဏ္ဍတိုင်း၌ အယောင်ဆောင်ကြပြီး ဟန်လုပ်ကြသည်။ အမှုကိစ္စအားလုံးတွင် ကျီစားခြင်း၊ လှည့်ကွက်သုံးခြင်းတို့ကို ကျင့်သုံးကြသည်။ ၎င်းတို့က ကျီစားခြင်း၊ လှည့်ကွက်သုံးခြင်းတို့ကို ကျင့်သုံးခြင်းမရှိသည့်အရာတစ်ခုမျှ မရှိပေ။ လူအချို့သည် ဈေးဝယ်ထွက်ခြင်းကဲ့သို့သော အလွန်အတွေ့ရများသည့် ပြုဖွယ်ဆောင်တာများတွင်ပင် လှည့်ဖြားသော အရာများကို လုပ်ဆောင်ကြသည်။ ဥပမာအားဖြင့်၊ ၎င်းတို့သည် ခေတ်အဆန်ဆုံး ဝတ်စုံကို ဝယ်ပြီး ဖြစ်ကောင်းဖြစ်နိုင်သည်။ သို့သော် ၎င်းတို့က ထိုအရာကို အလွန်နှစ်သက်သော်လည်း ဘုရားကျောင်းထဲတွင် မဝတ်ဆင်ရဲပေ။ အကြောင်းမှာ ညီအစ်ကိုမောင်နှမများက ၎င်းတို့အကြောင်းကို ပြောပြီး ၎င်းတို့ကို လေးနက်မှုမရှိဟု ပြောမည်စိုးသောကြောင့်ဖြစ်သည်။ ထို့ကြောင့် ၎င်းတို့က အခြားလူများ၏ မမြင်ကွယ်ရာတွင်သာ ဝတ်ကြသည်။ ဤသည်မှာ မည်သို့သော အပြုအမူမျိုးဖြစ်သနည်း။ လှည့်စားသော လိမ်လည်သော စိတ်သဘောထားကို ထုတ်ဖော်ခြင်းဖြစ်သည်။ လူတစ်ယောက်က အဘယ်ကြောင့် ခေတ်ဆန်သော ဝတ်စုံတစ်ခုကို ဝယ်သော်လည်း ညီအစ်ကိုမောင်နှမများရှေ့တွင် မဝတ်ရဲသနည်း။ သူ၏ စိတ်နှလုံးတွင် ခေတ်ဆန်သောအရာများကို နှစ်သက်သည်။ ဘာသာမဲ့များကဲ့သို့ ကမ္ဘာလောက၏ ရေပန်းစားသော အရာများနောက်သို့ လိုက်သည်။ ညီအစ်ကိုမောင်နှမများက သူ့အကြောင်း ထွင်းဖောက်မြင်မည်ကိုလည်းကောင်း၊ သူမည်မျှ လေးနက်မှုမရှိကြောင်း မြင်မည်ကိုလည်းကောင်း၊ သူသည် လေးစားထိုက်သော၊ ဖြောင့်မတ်သောသူမဟုတ်ကြောင်း မြင်မည်ကိုလည်းကောင်း ကြောက်ရွံ့သည်။ သူ၏ စိတ်နှလုံးတွင် ခေတ်ဆန်သောအရာများနောက်ကို လိုက်ပြီး ထိုအရာများကို စွန့်လွှတ်ဖို့အတွက် အခက်အခဲဖြစ်သည်။ ထို့ကြောင့် အိမ်တွင်သာ ဝတ်ဆင်နိုင်ပြီး ညီအစ်ကိုမောင်နှမများအား မြင်ခွင့်ပေးဖို့ စိုးရွံ့သည်။ သူနှစ်သက်သောအရာများကို လူမြင်မခံနိုင်လျှင် အဘယ်ကြောင့် ထိုအရာများကို သူ မစွန့်လွှတ်နိုင်သနည်း။ သူ့အား ထိန်းချုပ်နေသော စာတန်ဆန်သောစိတ်သဘောထားတစ်ခုမရှိသလော။ သူသည် စကားများနှင့် အယူဝါဒများကို စဉ်ဆက်မပြတ် ပြောဆိုပြီး သမ္မာတရားကို နားလည်သည့်ပုံစံရှိသည့်တိုင်အောင် သမ္မာတရားကို လက်တွေ့မလုပ်ဆောင်နိုင်ပေ။ ဤသည်မှာ စာတန်ဆန်သော စိတ်သဘောထားတစ်ခုဖြင့် အသက်ရှင်နေသော သူတစ်ယောက်ဖြစ်သည်။ လူတစ်ယောက်သည် အစဉ်သဖြင့် အပြောနှင့် အလုပ်တွင် အခြားသူများကို လှည့်စားရန် အယောင်ဆောင်နေလျှင်၊ အခြားလူများအား သူ၏ အရှိအတိုင်း မြင်ခွင့်မပြုလျှင်၊ အခြားလူများရှေ့တွင် ဘာသာရေးကိုင်းရှိုင်းသူတစ်ယောက်၏ ပုံရိပ်ဖြင့် အစဉ်ဟန်ဆောင်လျှင် ထိုသူနှင့် ဖာရိရှဲတို့ကြား၌ မည်သည့်ကွာခြားချက်ရှိသနည်း။ သူသည် မကောင်းသော မိန်းမတစ်ယောက်၏ ဘဝကို နေထိုင်လိုသည်။ သို့သော် သူ၏ ဗြဟ္မစရိယအကျင့်အတွက် တည်ဆောက်ထားသော အထိမ်းအမှတ်တစ်ခုလည်း ရှိလိုသည်။ သူသည် လူအများရှေ့တွင် သူ၏ ထူးခြားဆန်းပြားသော ဝတ်စုံအား ဝတ်၍မရသည်ကို ကောင်းစွာသိကြသည်။ သို့ဆိုလျှင် အဘယ်ကြောင့် ဝယ်သနည်း။ ငွေကို ဖြုန်းတီးခြင်းမဟုတ်လော။ ယင်းမှာ သူသည် ဤသို့သောအရာမျိုးကို နှစ်သက်ပြီး ထိုဝတ်စုံကို တမ်းတမ်းစွဲဖြစ်နေသောကြောင့်သာဖြစ်သည်။ ထို့ကြောင့် သူသည် ထိုဝတ်စုံကို ဝယ်မှဖြစ်မည်ဟု ခံစားမိသည်။ သို့သော် ဝယ်ပြီးသည်နှင့် အပြင်တွင် ဝတ်လို့မရပေ။ သုံးလေးနှစ်ကုန်သွားပြီးနောက်တွင် သူသည် ထိုဝတ်စုံကို ဝယ်မိသည်ကို နောင်တရပြီး ‘ငါသည် ထိုသို့ ပြုလုပ်ရသည်အထိ အဘယ်သို့ဖြစ်ပြီး အလွန်မိုက်မဲကာ အလွန်စက်ဆုပ်ဖွယ်ဖြစ်ခဲ့ရသနည်း’ ဟူ၍ ရုတ်တရက် အသိတရားရသွားသည်။ သူပင်လျှင် မိမိလုပ်သည့်အရာကို စက်ဆုပ်မိသည်။ သို့သော် သူ၏ လုပ်ရပ်များကို မထိန်းချုပ်နိုင်ပေ။ အဘယ်ကြောင့်ဆိုသော် သူသည် မိမိနှစ်သက်ပြီး လိုက်စားသည့်အရာကို လက်မလွှတ်နိုင်သောကြောင့်ဖြစ်သည်။ ထို့ကြောင့် သူသည် မိမိကိုယ်ကို ကျေနပ်စေရန်အတွက် မရိုးသားသည့် နည်းဗျူဟာများနှင့် လှည့်ကွက်ကို ခံယူကျင့်သုံးသည်။ သူသည် ဤသို့သော အသေးအဖွဲကိစ္စတွင် လှည့်စားသော စိတ်သဘောထားကို ထုတ်ဖော်လျှင် ပို၍ကြီးမားသော အရာတစ်ခုနှင့်ပတ်သက်လာလျှင် သမ္မာတရားကို လက်တွေ့လုပ်ဆောင်နိုင်လိမ့်မည်လော။ ဖြစ်နိုင်မည်မဟုတ်ပေ။ သိသာထင်ရှားစွာပင် လှည့်စားခြင်းသည် သူ၏ သဘာဝဖြစ်သည်။ လှည့်စားမှုသည် သူ၏ ပျော့ကွက်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားနှုတ်ကပတ်တော်တွေကနေ ကျွန်တော် နားလည်လိုက်ရတယ်။ လူတွေက လှည့်ဖြားတတ်တဲ့ စိတ်သဘောထားတွေနဲ့ အသက်ရှင်တဲ့အခါ၊ သူတို့ရဲ့ ပြောဆိုလုပ်ကိုင်မှုတွေအပေါ် ဘုရားသခင်ရဲ့ စိစစ်ခြင်းကို သူတို့ လက်မခံနိုင်ကြဘူး၊ အဲဒီအစား သူတို့က သူများတွေရဲ့ ရှေ့မှာ တစ်မျိုး၊ ကွယ်ရာမှာ တစ်မျိုး ပြုမူကြတယ်။ သူတို့က ကိုယ့်ကိုယ်ကိုယ် ဖုံးကွယ်ဖို့အတွက် လှည့်ကွက်တွေကို အမြဲ သုံးကြတယ်။ အဲဒီတော့ သူများတွေ အမှန်အတိုင်း မြင်ဖို့ ခက်ကုန်တာပေါ့။ ဒါက စစ်မှန်တဲ့ လှည့်ဖြားတတ်သူ ဖြစ်တယ်ဆိုတဲ့ အဓိပ္ပာယ်ပါပဲ။ အရင်က အလုပ်အစီရင်ခံစာ တင်တုန်းက အချိန်ကို ကျွန်တော် ပြန်တွေးကြည့်တယ်။ လူတွေကို ပြုစုပျိုးထောင်တာနဲ့ ပတ်သက်ပြီး ကျွန်တော့်မှာ ပြဿနာရှိတယ်လို့ ကျွန်တော် တကယ် မထင်ခဲ့ဘူး၊ ပြီးတော့ ကျွန်တော် အလုပ်အများကြီး လုပ်ဆောင်ခဲ့တယ်လို့ ထင်ခဲ့တယ်၊ ကျွန်တော့်ရဲ့ အလုပ်ဖော် ညီအစ်ကိုက သွေဖည်မှုတွေကို အနှစ်ချုပ်ဖို့ သတိပေးတဲ့အခါမှာတောင် ကိုယ့်ကိုယ်ကိုယ် ဆင်ခြင်သုံးသပ်ဖို့ ကျွန်တော် မတွေးခဲ့ဘူး။ ဒါပေမဲ့ ရလဒ်တွေ မကောင်းဘူးဆိုတဲ့ အချက်က ရှင်းရှင်းလင်းလင်း မြင်နေရပြီးသားလေ၊ ဒါကြောင့် ဒီလိုဖြစ်ရတဲ့ အကြောင်းရင်းတွေကို ကျွန်တော် မဖော်ထုတ်နိုင်ရင် ခေါင်းဆောင်တွေနဲ့ ကြီးကြပ်ရေးမှူးက ကျွန်တော့်ကို ဘယ်လိုထင်မလဲ။ သိက္ခာမကျရအောင်လို့၊ ကျွန်တော် အခက်အခဲတွေ ကြုံနေရပါတယ်၊ ဖြေရှင်းနည်း ရှာချင်ပါတယ်လို့ တမင်တကာ ပြောခဲ့တာ။ ကျွန်တော် ပြောတာက ရိုးသားသလိုလို၊ အလုပ်အတွက် ဝန်တာထားတဲ့စိတ် ရှိသလိုလို ထင်ရပေမဲ့၊ တကယ်တမ်းကျတော့ ပြဿနာကို ဖြေရှင်းဖို့ သမ္မာတရား ရှာဖွေဖို့ ရည်ရွယ်ချက် ကျွန်တော့်မှာ မရှိခဲ့ပါဘူး၊ ကျွန်တော်က သူများတွေမြင်အောင် ဟန်ဆောင်နေခဲ့ရုံ သက်သက်ပါပဲ၊ သိပ်ကို ရှာဖွေချင်စိတ်ရှိပြီး ရိုးသားတဲ့လူတစ်ယောက်လို့ ခေါင်းဆောင်တွေ မြင်အောင်လို့ပေါ့။ ဒါပေမဲ့ ခေါင်းဆောင်တွေက ကျွန်တော့်တာဝန်မှာရှိတဲ့ သွေဖည်မှုတွေနဲ့ ပြဿနာတွေကို တကယ်တမ်း စစ်ဆေးတဲ့အခါကျတော့ ကျွန်တော် ထုတ်ဖော်ခံလိုက်ရတယ်။ ကျွန်တော့်အလုပ်မှာ ကြီးလေးတဲ့ ပြဿနာတွေ ပေါ်သွားမှာ၊ ခေါင်းဆောင်တွေက ကျွန်တော့် အစွမ်းအစ ညံ့ဖျင်းတယ်၊ အလုပ်လုပ်နိုင်စွမ်း မရှိဘူးလို့ ထင်သွားမှာ၊ ဒါမှမဟုတ် ကျွန်တော့်ကို ဖြုတ်ချလိုက်မှာကို ကျွန်တော် ကြောက်ခဲ့တယ်၊ ဒါကြောင့် ကျွန်တော် အတိုက်အခံလုပ်ချင်စိတ်တွေနဲ့ အသက်ရှင်နေမိပြီး၊ ပြဿနာတွေအပေါ် လမ်းပြမှု ရှာခဲ့မိတာကိုတောင် နောင်တရနေခဲ့တယ်၊ ပြဿနာတွေကို အစီရင်ခံတာက ကိုယ့်သေတွင်း ကိုက်တူးတာပဲလို့တောင် တွေးမိတယ်လေ။ ပြဿနာတွေအပေါ် ကျွန်တော့်ရဲ့ ရှာဖွေမှုက ဖြေရှင်းဖို့အတွက် မဟုတ်ဘဲ၊ ခေါင်းဆောင်တွေရဲ့ စိတ်ထဲမှာ ကျွန်တော့်ရဲ့ နေရာနဲ့ ပုံရိပ်ကို ထိန်းသိမ်းဖို့အတွက်ပဲ ဖြစ်တယ်ဆိုတာကို ကျွန်တော် မြင်လိုက်ရတယ်။ ဒါက သူများတွေကို လိမ်ဖို့ ကြိုးစားပြီး လှည့်ဖြားနေတာ မဟုတ်ဘူးလား။ ဒါက ဘုရားသခင် ဖော်ထုတ်တဲ့ နှစ်ဖက်ချွန် ဖြစ်နေတာ၊ ပြီးတော့ ပြည့်တန်ဆာတစ်ယောက်ရဲ့ ဘဝမှာ နေချင်တဲ့အပြင် ကိုယ့်အပျိုရည်စစ်တာကို ဂုဏ်ပြုမှတ်တမ်းတင်ချင်နေတာမျိုး တကယ် ဖြစ်နေတာပါပဲ။ ရှေးခေတ်က ဖာရိရှဲတွေကို ကျွန်တော် ပြန်တွေးမိတယ်။ သူတို့က အရမ်း ဘုရားကိုရိုသေကိုင်းရှိုင်းသလို ထင်ရပြီး မေရှိယကြွလာဖို့ တောင့်တနေကြပေမဲ့၊ သခင်ယေရှု တကယ် ကြွလာပြီး အမှုပြုတဲ့အခါ၊ သခင်ယေရှုက ထူးဆန်းတဲ့တန်ဖိုးတွေ ဘယ်လောက်ပဲ လုပ်ပြလုပ်ပြ၊ သမ္မာတရားတွေ ဘယ်လောက်ပဲ ဖော်ပြဖော်ပြ၊ သူတို့က တစ်ခုမှ လက်မခံခဲ့ကြဘူး။ သူတို့ရဲ့ အဆင့်အတန်းနဲ့ စားဝတ်နေရေးကို ကာကွယ်ဖို့ သခင်ယေရှုကို အတိုက်အခံလုပ်ပြီး ပြစ်တင်ရှုတ်ချခဲ့ကြတယ်လေ။ ဘုရားကြွလာဖို့ကို သူတို့ တောင့်တသယောင်နဲ့ အပေါ်ယံမှာ ရိုသေကိုင်းရှိုင်းသလို ထင်ရပေမဲ့၊ တကယ်တမ်းကျတော့ သူတို့က လူတွေကို လှည့်ဖြားဖို့ ကြိုးစားနေကြတာ၊ ပြီးတော့ သူတို့က သူတော်ကောင်းယောင်ဆောင်သူတွေ သက်သက်ပါပဲ။ ကျွန်တော့်အပြုအမူက ဖာရိရှဲတွေနဲ့ ဘာများကွာလို့လဲ။

တစ်မနက် ကျွန်တော် ဝတ်ပြုနေတုန်း ဘုရားနှုတ်ကပတ်တော် တစ်ကြောင်းကို ကျွန်တော် တွေးမိတယ်။ “၎င်းတို့သည် မိမိတို့၏ ကွယ်ဝှက်ထားသော ရည်ရွယ်ချက်ကို ဖြစ်မြောက်အောင်မြင်ဖို့ရန် အရာတစ်ခုကို လုပ်ဆောင်နေစဉ် အခြားအရာတစ်ခုကို အယောင်‌ဆောင်လေသည်။” အဲဒါက ကျွန်တော့်အခြေအနေနဲ့ တော်တော် ကိုက်ညီတယ်လို့ ခံစားရလို့ ဖတ်ဖို့အတွက် ဒီဘုရားနှုတ်ကပတ်တော် အပိုဒ်ကို ကျွန်တော် ရှာလိုက်တယ်။ အနန္တတန်ခိုးရှင် ဘုရားသခင် ပြောသည်မှာ “ကောက်ကျစ်ဆိုးယုတ်မှု၏ အဓိက စရိုက်မှာ အဘယ်နည်း။ ယင်းမှာ သူ၏ စကားလုံးများက အထူးသဖြင့် နှစ်လိုဖွယ်ကောင်းသည်ဟု ထင်ရပြီး အပြင်ပန်းတွင် အရာရာ မှန်ကန်ပုံပေါက်ခြင်း ဖြစ်သည်။ မည်သည့်ပြဿနာမျှ ရှိပုံမပေါ်ဘဲ အမှုအရာများသည် မည်သည့်ရှုထောင့်မှမဆို အတော်လေး ကောင်းမွန်ပုံပေါက်လေသည်။ သူက တစ်စုံတစ်ခုကို ပြုလုပ်သောအခါ အထူးတလည်ဖြစ်သော နည်းလမ်းတစ်ခုခု အသုံးပြုသည်ကို သင် မတွေ့မြင်ရသည့်အပြင် အပြန်ပန်းအားဖြင့် အားနည်းချက်များ သို့မဟုတ် အပြစ်အနာအဆာများနှင့် ဆိုင်သည့်လက္ခဏာ မရှိလင့်ကစား သူသည် မိမိ၏ ရည်မှန်းချက်ပန်းတိုင်ကို ဖြစ်မြောက်အောင်မြင်လေသည်။ သူသည် အမှုအရာများကို အလွန်တရာ သိုသိပ်သောပုံစံဖြင့် လုပ်ဆောင်သည်။ ဤသည်မှာ အန္တိခရစ်များက လူတို့ကို အထင်အမြင်မှားစေသည့်ပုံ ဖြစ်၏။ ဤကဲ့သို့သော လူတို့နှင့် အရေးကိစ္စများမှာ ပိုင်းခြားသိမြင်ရန် အခက်ဆုံး ဖြစ်လေသည်။ လူအချို့က မကြာခဏပင် သင့်တော်သော အရာများကို ပြောသည်၊ ကောင်းမွန်သည်ဟု ထင်ရသော အကြောင်းပြချက်များကို အသုံးပြုသည်၊ ပြီးလျှင် လူတို့ကို နှစ်ပေါက်တစ်ပေါက်ရိုက်ရန်အတွက် လူ၏ ချစ်ခင်တွယ်တာမှုနှင့် ကိုက်ညီသည့် အချို့သော အယူဝါဒများ၊ ဆိုရိုးစကားများ သို့မဟုတ် လုပ်ရပ်များကို အသုံးချသည်။ ၎င်းတို့သည် မိမိတို့၏ ကွယ်ဝှက်ထားသော ရည်ရွယ်ချက်ကို ဖြစ်မြောက်အောင်မြင်ဖို့ရန် အရာတစ်ခုကို လုပ်ဆောင်နေစဉ် အခြားအရာတစ်ခုကို အယောင်‌ဆောင်လေသည်။ ဤသည်မှာ ကောက်ကျစ်ဆိုးယုတ်မှု ဖြစ်သော်လည်း လူအများစုက ဤအပြုအမူများကို လှည့်ဖြားသည်ဟု ယူဆကြသည်။ ကောက်ကျစ်ဆိုးယုတ်မှုအပေါ် လူတို့၏ နားလည်သဘောပေါက်မှုနှင့် စိတ်ဖြာလေ့လာဆွေးနွေးခြင်းတို့သည် အတော်အတန် နည်းပါး၏။ အမှန်တွင် ကောက်ကျစ်ဆိုးယုတ်မှုသည် လှည့်ဖြားခြင်းထက် ပိုင်းခြားသိမြင်ဖို့ ပို၍ခက်ခဲသည်မှာ ယင်းသည် ပို၍သိုသိပ်ပြီး ယင်း၏ နည်းစနစ်များနှင့် လုပ်ရပ်များက ပို၍ ဆန်းပြားသောကြောင့် ဖြစ်သည်။ အကယ်၍ လူတစ်ဦးသည် မိမိအထဲ၌ လှည့်ဖြားသော စိတ်သဘောထားရှိလျှင် ပုံမှန်အားဖြင့် အခြားသူများက ထိုသူနှင့် ပေါင်းသင်းဆက်ဆံသော နှစ်ရက်သုံးရက်အတွင်း သူ၏ လှည့်ဖြားခြင်းကို သတိပြုမိနိုင်သည်၊ သို့မဟုတ် ထိုလူ၏ လုပ်ရပ်များနှင့် စကားများ၌ သူ၏ လှည့်ဖြားသော စိတ်သဘောထား ထုတ်ဖော်ပြမှုကို သတိမူမိနိုင်သည်။ သို့ရာတွင် အကယ်၍ ထိုလူသည် ကောက်ကျစ်ဆိုးယုတ်သည်ဆိုပါက ဤသည်မှာ ရက်အနည်းငယ်အတွင်း ပိုင်းခြားသိမြင်နိုင်သည့် အရာမဟုတ်ပေ။ အဘယ့်ကြောင့်ဆိုသော် တိုတောင်းသော အချိန်ကာလတစ်ခု၌ ဖြစ်ပျက်သည့် သိသာထင်ရှားသော ဖြစ်ရပ်များ သို့မဟုတ် အထူးအခြေအနေများ တစ်ခုခုမရှိဘဲ သူစကားပြောသည်ကို နားထောင်ရုံမျှဖြင့် မည်သည့်အရာကိုမျှ ပိုင်းခြားသိမြင်နိုင်ဖို့ မလွယ်ကူချေ။ သူက အမြဲတမ်းပင် သင့်တော်သော အရာများကို ပြောဆိုလုပ်ဆောင်ပြီး သင့်တော်သော အယူဝါဒကို တစ်ခုပြီးတစ်ခု ပြောဆိုသည်။ သူနှင့် ပေါင်းသင်းဆက်ဆံသော ရက်အနည်းငယ်ပြီးနောက်တွင် ဤလူသည် အတော်လေး ကောင်းမွန်သည်၊ အမှုအရာများကို စွန့်လွှတ်ပြီး မိမိကိုယ်ကို အသုံးခံနိုင်သည်၊ ဝိညာဉ်ရေးရာ နားလည်သဘောပေါက်မှု ရှိသည်၊ ဘုရားသခင်ကိုချစ်သော စိတ်နှလုံးရှိသည်၊ ပြီးလျှင် သူပြုမူသည့်ပုံစံတွင် အသိတရားနှင့် ဆင်ခြင်တုံတရား နှစ်ခုလုံးရှိသည်ဟု သင် ထင်ကောင်းထင်မည် ဖြစ်သည်။ သို့သော် သူသည် အရေးကိစ္စအနည်းငယ်ကို ကိုင်တွယ်ဖြေရှင်းပြီးနောက် သူ၏ ပြောစကားနှင့် လုပ်ရပ်များသည် အမှုအရာ အမြောက်အမြား၊ နတ်ဆိုးဆန်သော ရည်ရွယ်ချက် အမြောက်အမြားနှင့် ရောထွေးနေကြောင်း သင် သိမြင်လေသည်။ ဤလူသည် မရိုးသားဘဲ လှည့်ဖြားကာ ကောက်ကျစ်ဆိုးယုတ်သော အရာတစ်ခု ဖြစ်ကြောင်း သင် သဘောပေါက်လေသည်။ သူသည် လူတို့နှင့် ပေါင်းသင်းဆက်ဆံရန်အတွက် သမ္မာတရားနှင့် လျော်ညီပြီး လူ၏ ချစ်ခင်တွယ်တာမှုကို ပိုင်ဆိုင်သည့် သင့်တော်သော စကားလုံးများနှင့် နှစ်လိုဖွယ်ကောင်းသော စကားစုများကို မကြာခဏ အသုံးပြုသည်။ တစ်ဖက်တွင် သူသည် မိမိကိုယ်ကို ဂုဏ်တင်ပြီး အခြားတစ်ဖက်တွင် အခြားသူများကို အထင်အမြင်မှားစေကာ လူတို့ကြားတွင် သိက္ခာနှင့် အဆင့်အတန်းကို စွမ်းဆောင်ရရှိလေသည်။ ထိုသို့သော လူပုဂ္ဂိုလ်များသည် အလွန့်အလွန် အထင်အမြင်မှားစေကာ တန်ခိုးအာဏာနှင့် အဆင့်အတန်းကို ရရှိသည်နှင့်တစ်ပြိုင်နက် လူများစွာကို အထင်အမြင်မှားစေပြီး ဒုက္ခပေးလေသည်။ ကောက်ကျစ်ဆိုးယုတ်သော စိတ်သဘောထားရှိသည့် လူတို့သည် အလွန်အမင်း အန္တရာယ်ရှိလေ၏။ သင်တို့ပတ်လည်တွင် ထိုကဲ့သို့သောလူများ ရှိသလော။ သင်တို့ကိုယ်တိုင်ရော ဤကဲ့သို့ဟုတ်သလော။ (ဟုတ်ပါသည်။) သို့ဆိုလျှင် ယင်းက အဘယ်မျှ ဆိုးဝါးသနည်း။ သမ္မာတရားစည်းမျဉ်း တစ်ခုမျှမရှိဘဲ စကားပြောခြင်းနှင့် ပြုမူလုပ်ဆောင်ခြင်း၊ ပြုမူလုပ်ဆောင်ရန်အတွက် သင်၏ ကောက်ကျစ်ဆိုးယုတ်သော သဘာဝကို လုံးလုံးလျားလျား အားထားခြင်း၊ အခြားသူများက သင့်ကို မရိပ်စားမိနိုင်ဖို့ သို့မဟုတ် သတိမပြုမိနိုင်ဖို့၊ ပြီးလျှင် သင်၏ လူ့သဘာဝနှင့် အဆင့်အတန်းကို အထင်ကြီးမှုနှင့် လေးစားမှုဖြင့် ကြည့်ဖို့အတွက် အခြားသူများကို အထင်အမြင်မှားစေရန်နှင့် ဟန်ဆောင်မှုနောက်ကွယ်၌ အသက်ရှင်ရန် အမြဲအလိုရှိခြင်းသည် ကောက်ကျစ်ဆိုးယုတ်မှု ဖြစ်လေ၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၅- ၎င်းတို့သည် လူတို့ကို အထင်အမြင်မှားစေကာ ဆွဲဆောင်သိမ်းသွင်း၍ ခြိမ်းခြောက်ပြီး ထိန်းချုပ်လေ၏) ကောက်ကျစ်ဆိုးယုတ်တဲ့ စိတ်သဘောထားရှိတဲ့ လူတွေဟာ အရမ်း လျှို့ဝှက်တဲ့ နည်းလမ်းနဲ့ ပြောဆိုပြုမူကြတယ်လို့ ဘုရားသခင်က ဖော်ထုတ်ထားတယ်။ သူတို့က မှန်ကန်တဲ့အရာတွေကို ပြောသလို ထင်ရပြီး သူတို့ရဲ့ လုပ်ရပ်တွေက အပြစ်ပြောစရာမရှိသလို ထင်ရပေမဲ့၊ ဒီအရာအားလုံးရဲ့ နောက်ကွယ်မှာ သူတို့က ကောက်ကျစ်ဆိုးယုတ်တဲ့ ရည်ရွယ်ချက်တွေကို ဖုံးကွယ်ထားကြတယ်။ ပြီးတော့ သူတို့ရဲ့ ဂုဏ်သတင်းနဲ့ အဆင့်အတန်းကိုပဲ အမြဲ အာရုံစိုက်နေကြတယ်။ တခြားသူတွေရဲ့ အားကျမှုကို ရဖို့အတွက် သူတို့က လူတွေကို လှည့်ဖြားဖို့ မြှောက်ပင့်တဲ့ စကားလုံးတွေ၊ မှန်ကန်တဲ့ လုပ်ရပ်တွေကို သုံးကြတယ်။ တခြားသူတွေရဲ့ စိတ်ထဲမှာ သူတို့ရဲ့ ပုံရိပ်ကောင်းကို တည်ဆောက်ကြတယ်။ သူတို့ရဲ့ ယုတ်မာကောက်ကျစ်တဲ့ ရည်ရွယ်ချက်တွေကို တခြားသူတွေ မတွေ့အောင် တားဆီးထားပြီး ဒါ တကယ်ကို ကောက်ကျစ်ဆိုးယုတ်တာပဲ။ သေချာ ဆင်ခြင်သုံးသပ်ကြည့်လိုက်တော့ ကျွန်တော်က ဒီလိုမျိုး ပြုမူနေတာ မဟုတ်ဘူးလား။ ကျွန်တော်က ကိုယ့်ပြဿနာတွေကို ဖြေရှင်းဖို့ သမ္မာတရားကို မရှာဖွေနေခဲ့တာ အသိသာကြီးပါ၊ ဒါပေမဲ့ ကျွန်တော်က အရမ်း နှိမ့်ချပြီး ရှာဖွေချင်စိတ် ပြင်းပြသလိုမျိုး ပြုမူခဲ့တယ်။ ဒီလိုလုပ်ရတဲ့ ရည်ရွယ်ချက်က ကျွန်တော့်ပြဿနာတွေကို ဖုံးကွယ်ဖို့ သက်သက် မဟုတ်ဘဲ၊ တခြားသူတွေရဲ့ စိတ်ထဲမှာ သမ္မာတရား လိုက်စားတဲ့လူတစ်ယောက်အဖြစ် ပုံရိပ်ကောင်း တည်ဆောက်ဖို့လည်း ပါတာပေါ့။ လူတွေကို ပြုစုပျိုးထောင်တဲ့အလုပ်က ဘာရလဒ်မှ မထွက်ဘူးဆိုတာ၊ ရေလောင်းသူတွေက သိပ်မတိုးတက်ဘူးဆိုတာ၊ ပြီးတော့ ဒီအရာတွေကို လူတိုင်း ရှင်းရှင်းလင်းလင်း မြင်နေရတယ်ဆိုတာ ကျွန်တော် သိတယ်။ ကျွန်တော့်ပြဿနာတွေကို အနှစ်မချုပ်ဘဲ ဆင်ခြင်သုံးသပ်တာမျိုး မရှိရင် လူတိုင်း ကျွန်တော့်ကို ဘယ်လိုထင်မလဲ။ ကိုယ့်တာဝန်မှာ ဘာရလဒ်မှ မရတာတောင် ကိုယ့်ကိုယ်ကိုယ် ဆင်ခြင်သုံးသပ်တာမျိုး မရှိဘူးလို့ သူတို့ ပြောကြမလား။ ကျွန်တော် သမ္မာတရား မလိုက်စားဘူး၊ လုံးဝ ထုံထိုင်းနေတယ်လို့ သူတို့ ထင်ကြမလား။ ဒါဆိုရင်တော့ ကျွန်တော့်ဘာသာ စပြောလိုက်တာ ပိုကောင်းမယ်။ ဒီလိုဆိုရင် အလုပ်က ဘာရလဒ်မှ မထွက်လို့ ကျွန်တော့်အပေါ် သူတို့ အမြင်မကြည်တာမျိုး ဖြစ်မှာ မဟုတ်ဘူး၊ ပြီးတော့ ကျွန်တော့်ကို ရိုးသားတဲ့လူတစ်ယောက်လို့တောင် သူတို့ ထင်ကြမှာ။ ကျွန်တော်ပြောတဲ့ စကားလုံးတွေထဲမှာ ကိုယ်ပိုင် ဉာဏ်နီဉာဏ်နက် ရည်ရွယ်ချက်တွေ ရောနေတာ။ ခေါင်းဆောင်တွေရဲ့ စိတ်ထဲမှာ ပုံရိပ်ကောင်း တည်ဆောက်ဖို့အတွက် သမ္မာတရား အပေါ်ယံ ရှာဖွေပြဖို့ ကြိုးစားခဲ့တယ်။ ကျွန်တော့်သဘာဝက တကယ်ကို ကောက်ကျစ်ဆိုးယုတ်တယ်ဆိုတာ ကျွန်တော် မြင်လိုက်ရတယ်။ ဘုရားသခင် ပြောသလိုပါပဲ။ “လူအချို့က မကြာခဏပင် သင့်တော်သော အရာများကို ပြောသည်၊ ကောင်းမွန်သည်ဟု ထင်ရသော အကြောင်းပြချက်များကို အသုံးပြုသည်၊ ပြီးလျှင် လူတို့ကို နှစ်ပေါက်တစ်ပေါက်ရိုက်ရန်အတွက် လူ၏ ချစ်ခင်တွယ်တာမှုနှင့် ကိုက်ညီသည့် အချို့သော အယူဝါဒများ၊ ဆိုရိုးစကားများ သို့မဟုတ် လုပ်ရပ်များကို အသုံးချသည်။ ၎င်းတို့သည် မိမိတို့၏ ကွယ်ဝှက်ထားသော ရည်ရွယ်ချက်ကို ဖြစ်မြောက်အောင်မြင်ဖို့ရန် အရာတစ်ခုကို လုပ်ဆောင်နေစဉ် အခြားအရာတစ်ခုကို အယောင်‌ဆောင်လေသည်။ ဤသည်မှာ ကောက်ကျစ်ဆိုးယုတ်မှု ဖြစ်…သည်။” တကယ်တမ်းကျတော့ ကျွန်တော့်တာဝန်မှာ အချိန်အတိုင်းအတာတစ်ခုထိ ဘာရလဒ်မှ မရခဲ့ဘူး။ ဒါကြောင့် ဒါကို ဖြေရှင်းရအောင် ကျွန်တော် ကိုယ့်ကိုယ်ကိုယ် ဆင်ခြင်သုံးသပ်ပြီး သမ္မာတရား ရှာဖွေဖို့ လိုအပ်ခဲ့တယ်။ ဒါက အသင်းတော်အလုပ်အတွက်ရော၊ ကျွန်တော့်ရဲ့ ကိုယ်ပိုင် အသက် ဝင်ရောက်မှုအတွက်ပါ အကျိုးရှိစေမှာ။ ဒါပေမဲ့ ကျွန်တော်က အလုပ်ထဲက အတားအဆီးတွေနဲ့ ပတ်သက်ပြီး စိုးရိမ်ပူပန်တာမျိုး မရှိဘဲ၊ သိက္ခာမကျအောင် ဘယ်လိုလုပ်ရမလဲဆိုတဲ့ အတွေးတွေနဲ့ပဲ ပြည့်နေခဲ့တယ်။ အသင်းတော်အလုပ်တို့၊ သမ္မာတရား ရှာဖွေတာတို့နဲ့ သက်ဆိုင်တဲ့ ကိစ္စတွေမှာတောင် ကျွန်တော်က မရိုးမသား ပြုမူပြီး လှည့်ဖြားနေခဲ့တာ။ ဒါက ဘုရားသခင် ကျွန်တော့်ကို တကယ်ပဲ စက်ဆုပ်အောင် လုပ်ခဲ့တာပါ။

နောက်ပိုင်းမှာ အလုပ်ကနေ နားတဲ့အချိန်တိုင်း ကျွန်တော့်အခြေအနေကို ဆင်ခြင်သုံးသပ်ခဲ့တယ်။ ကျင့်ကြံပြုမူရာမှာ လူတစ်ယောက်ဟာ အရာခပ်သိမ်းမှာ ကိုယ်တော့်ရဲ့ စေ့စေ့စပ်စပ် ကြည့်ရှုစစ်ဆေးတာကို လက်ခံရမယ်၊ ပြီးတော့ လုပ်ရပ်တွေနဲ့ အပြုအမူတွေ အားလုံးကို ဘုရားသခင် ရှောက်မှောက်ကို ယူဆောင်လာရမယ်လို့ ဘုရားသခင် မိတ်သဟာယပြုထားတာကို ကျွန်တော် သတိရလိုက်တယ်။ ဒါနဲ့ ဒီကိစ္စနဲ့ပတ်သက်တဲ့ ဘုရားနှုတ်ကပတ်တော်တွေကို ကျွန်တော် အမြန် ရှာလိုက်တယ်။ ကျွန်တော် ဘုရားနှုတ်ကပတ်တော်တွေကို ဖတ်ခဲ့ပါတယ်။ “ဘုရားသခင်ကိုယုံကြည်သူတစ်ဦး ဖြစ်ရန် သင်ပြုသမျှသော အခြင်းအရာ အလုံးစုံကို ဘုရားသခင် ရှေ့တော်မှောက်သို့ ယူလာ၍ သူ၏စေ့စေ့စပ်စပ် စစ်ဆေးခြင်းကို ခံရမည်ဖြစ်သည်ဟု ဆိုလိုသည်။...ယနေ့တွင် ဘုရားသခင်၏ စိစစ်ခြင်းကို လက်မခံနိုင်သောသူများသည် ဘုရားသခင်၏ အသိအမှတ်ပြုခြင်းကို လက်ခံရရှိနိုင်မည်မဟုတ်ပေ၊ ထို့အပြင် လူ့ဇာတိခံ ဘုရားသခင်ကို မသိသောသူတို့သည် စုံလင်စေခြင်း မခံရနိုင်ပေ။ သင်၏လုပ်ဆောင်ချက်များ အားလုံးကို ဘုရားသခင်၏ရှေ့တော်သို့ ယူဆောင် လာနိုင်မည်လော ဟူသည်ကို ကြည့်လော့။ သင်၏ လုပ်ဆောင်ချက်များ အားလုံးကို ဘုရားသခင်၏ ရှေ့တော်သို့ မယူဆောင် လာနိုင်ပါက၊ သင်သည် ဒုစရိုက်ကိုပြုသောသူတစ်ဦး ဖြစ်ကြောင်း ယင်းက ပြနေသည်။ ဒုစရိုက်ကိုပြုသောသူများသည် စုံလင်စေခြင်း ခံရနိုင်မည်လော။ သင်ပြုသမျှအားလုံး၊ လုပ်ရပ်များအားလုံး၊ ရည်ရွယ်ချက် အားလုံးနှင့် တုံ့ပြန်မှုများအားလုံးကို ဘုရားသခင်ရှေ့သို့ ယူဆောင်လာရမည်။ ဤအရာက ဆိုလိုသည်မှာ သင်၏ နေ့စဉ် ဝိညာဉ်ရေးရာအသက်တာမှ အရာအားလုံးဖြစ်သည့် ဆုတောင်းခြင်းများ၊ ဘုရားသခင်ထံ တိုးဝင်ချဉ်းကပ်ခြင်း၊ ဘုရားသခင်၏ နှုတ်ကပတ်တော်များကို သင်၏ စားသောက်ခြင်း၊ ညီအစ်ကိုမောင်နှမများနှင့် သင်၏ မိတ်သဟာယပြုခြင်း၊ ပြီးလျှင် အသင်းတော် အသက်တာကို အသက်ရှင်နေထိုင်ခြင်းအပြင် အခြားသူများနှင့် ပူးပေါင်းဆောင်ရွက်ခြင်း၌ သင်၏ အစေခံခြင်းတို့ကို ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို ခံရန်အတွက် ကိုယ်တော်၏ ရှေ့တော်သို့ ယူဆောင်လာသင့်သည်။ သင့်အား အသက်တာ၌ ကြီးထွားရင့်ကျက်မှု စွမ်းဆောင်ရရှိစေရန် ကူညီမည့် အရာသည် ထိုကဲ့သို့သော လက်တွေ့လုပ်ဆောင်မှု ဖြစ်သည်။ ဘုရားသခင်၏ စေ့စေ့စပ်စပ်စစ်ဆေးခြင်းကို လက်ခံခြင်းဖြစ်စဉ်သည် သန့်စင်ခြင်းဖြစ်စဉ် ဖြစ်သည်။ ဘုရားသခင်၏ စေ့စေ့စပ်စပ် စစ်ဆေးခြင်းကို လက်ခံနိုင်လေလေ၊ သင်စင်ကြယ်ခြင်း ခံရလေလေ ဖြစ်ပြီး ဘုရားသခင်၏ ရည်ရွယ်ချက်များနှင့် ကိုက်ညီလေလေ ဖြစ်သဖြင့် ကာမဂုဏ်လွန်ကြူးခြင်းနှင့် အပျော်အပါးလိုက်စားခြင်း၏ ဆွဲဆောင်ခြင်းနောက် မလိုက်ဘဲ၊ သင်၏ စိတ်နှလုံးသည်လည်း ကိုယ်တော်၏မျက်မှောက်တွင် နေထိုင်ပေလိမ့်မည်။ ဘုရားသခင်၏ စေ့စေ့စပ်စပ် စစ်ဆေးခြင်းကို သင်လက်ခံလေလေ၊ စာတန် အရှက်ရလေလေဖြစ်ပြီး သင်သည် ဇာတိပကတိကို ပုန်ကန်နိုင်လေလေ ဖြစ်သည်။ ထို့ကြောင့် ဘုရားသခင်၏ အကဲခတ်ခြင်းကို လက်ခံခြင်းသည် လူတို့ လက်တွေ့လုပ်ဆောင်ရမည့် လမ်းကြောင်းတစ်ခု ဖြစ်သည်။ မည်ကဲ့သို့သော အမှုအရာများကို သင်ပြုလုပ်နေပါစေ၊ သင်၏ညီအစ်ကိုမောင်နှမများနှင့် မိတ်သဟာယပြုသည့် အခါ၌ပင်လျှင်၊ သင်သည် သင်၏လုပ်ရပ်များကို ဘုရားသခင်ရှေ့သို့ ယူဆောင်လာ၍၊ ဘုရားသခင်၏ စေ့စေ့စပ်စပ် စစ်ဆေးခြင်းကို တောင်းခံကာ၊ ဘုရားသခင် ကိုယ်တော်တိုင်ကို ကျိုးနွံနာခံရန် ရည်မှန်းနိုင်သည်၊ ယင်းသည် သင်လက်တွေ့လုပ်ဆောင်သည့် အရာကို ပိုမိုမှန်ကန်စေ ပေလိမ့်မည်။ သင်ဆောင်ရွက်သမျှကို ဘုရားသခင်ရှေ့သို့ ယူဆောင်လာ၍ ဘုရားသခင်၏ စေ့စေ့စပ်စပ် စစ်ဆေးခြင်းကို လက်ခံမှသာလျှင် သင်သည် ဘုရားသခင်၏ မျက်မှောက်တော်၌ အသက်ရှင်နေသူတစ်ဦး ဖြစ်နိုင်ပေလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် သူ၏ရည်ရွယ်ချက်များနှင့် အညီဖြစ်သောသူများကို စုံလင်စေသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော် နားလည်လိုက်ရတယ်။ လူတစ်ယောက်က အရာခပ်သိမ်းမှာ ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်ခံပြီး၊ သူ့ရဲ့ လုပ်ရပ်တွေနဲ့ အပြုအမူတွေမှာ ဖုံးကွယ်တာ၊ ဟန်ဆောင်တာတွေ မရှိဘဲ ဒီအရာတွေကို ဘုရားသခင် ရှေ့မှောက် ယူဆောင်လာနိုင်ရင်၊ ဒီလူက အလင်းထဲမှာ အသက်ရှင်တာဖြစ်ပြီး တကယ်ကို ရိုးသားတဲ့လူတစ်ယောက် ဖြစ်ပါတယ်။ ပြီးတော့ ဒီလိုလူမျိုးက ဘုရားသခင်ရဲ့ အသိအမှတ်ပြုခြင်းကို ခံရနိုင်တယ်။ ဒါပေမဲ့ လူတစ်ယောက်က ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်မခံဘဲ၊ အမြဲတမ်း လိမ်ညာလှည့်ဖြားမှုတွေ လုပ်နေမယ်ဆိုရင်၊ ဒီလိုလူမျိုးက တကယ်ကို ကောက်ကျစ်ဆိုးယုတ်ပြီး ဘုရားသခင် ရွံရှာတဲ့သူ ဖြစ်ပါတယ်။ ဘုရားနှုတ်ကပတ်တော်တွေကနေ လက်တွေ့လုပ်ဆောင်ရမဲ့ လမ်းကြောင်းတစ်ခုကိုလည်း ကျွန်တော် တွေ့ခဲ့တယ်။ လူတွေကို ပြုစုပျိုးထောင်တဲ့အလုပ်က ရလဒ်မထွက်တာ ကြာနေပြီဖြစ်ပြီး၊ ရေလောင်းတဲ့အလုပ်ရဲ့ တိုးတက်မှုကိုတောင် ထိခိုက်နေပြီလေ။ ကျွန်တော်သာ ဆက်ပြီး လှည့်ဖြားဖုံးကွယ်နေမယ်ဆိုရင် ဒီပြဿနာတွေ ပြေလည်သွားမှာ မဟုတ်ဘူး။ ရေလောင်းသူတွေကလည်း သူတို့တာဝန်တွေမှာ ဘာမှ တိုးတက်လာမှာ မဟုတ်ဘူး။ ပြီးတော့ သူတို့က လူသစ်တွေကို ကောင်းကောင်း ရေမလောင်းပေးနိုင်ရင်၊ လူသစ်တွေက မှန်သော လမ်းခရီးပေါ်မှာ အခြေခံအုတ်မြစ်ကို မြန်မြန်ဆန်ဆန် မချနိုင်တော့ဘူး။ ဒါက ရေလောင်းတဲ့အလုပ်မှာ ပိုကြီးမားတဲ့ ဆုံးရှုံးမှုတွေ ဖြစ်စေလိမ့်မယ်။ ခေါင်းဆောင်တွေက ကျွန်တော့်တာဝန်ကို ကောင်းကောင်း ထမ်းဆောင်နိုင်အောင် ကူညီဖို့အတွက် အလုပ်ထဲက ပြဿနာတွေနဲ့ သွေဖည်မှုတွေကို စစ်ဆေးနေကြတာ။ သူတို့ ဘယ်လိုကိစ္စမျိုးကိုပဲ ထောက်ပြပါစေ၊ ကျွန်တော်က ကိုယ့်သိက္ခာ၊ ဒါမှမဟုတ် အဆင့်အတန်းကို မငဲ့ကွက်သင့်တော့ဘူး။ ပြီးတော့ ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်ခံပြီး ရိုးသားတဲ့လူတစ်ယောက် ဖြစ်ရမယ်။ ကိုယ့်အလုပ်ထဲက ကိစ္စတွေနဲ့ပတ်သက်ပြီး ကျွန်တော် အလေးအနက်ထား ကိုယ့်ကိုယ်ကိုယ် ဆင်ခြင်သုံးသပ်ဖို့ လိုခဲ့တယ်၊ သွေဖည်မှုတွေကို အမြန် ပြန်တည့်မတ်ပြီး ကိုယ့်တာဝန်ကို ကောင်းကောင်း ထမ်းဆောင်ရမယ်။

ရက်နည်းနည်းကြာတော့ ခေါင်းဆောင်ဆီက စာတစ်စောင် ကျွန်တော် ရတယ်။ ကျွန်တော် နည်းနည်းတော့ စိတ်လှုပ်ရှားနေတုန်းပဲ။ ခေါင်းဆောင်က ကျွန်တော့်တာဝန်မှာ ကြီးလေးတဲ့ ပြဿနာတွေ တွေ့သွားပြီး ကျွန်တော့်ကို ပြုပြင်မှာကို စိုးရိမ်နေတုန်းပဲလေ။ ခေါင်းဆောင်က ဘယ်လိုကိစ္စမျိုးကိုပဲ ထောက်ပြပါစေ၊ ကိုယ့်သိက္ခာကို ထည့်မတွက်တော့ပါဘူး ဆိုတာရယ်၊ ပြီးတော့ ကျွန်တော် ဆက်ပြီး အတိုက်အခံလုပ်တာ၊ ဒါမှမဟုတ် ဖုံးကွယ်တာတွေ လုပ်တော့မှာ မဟုတ်ဘဲ၊ လက်ခံပြီး ကိုယ့်ကိုယ်ကိုယ် သေချာ ပြန်သုံးသပ်ပါ့မယ် ဆိုတာရယ်ကို ဘုရားသခင်ဆီ တိတ်တဆိတ် ဆုတောင်းလိုက်တယ်။ စာကို ဖွင့်လိုက်တဲ့အခါ၊ ခေါင်းဆောင်က ကျွန်တော့်တာဝန်ထဲက ပြဿနာတွေကို တကယ် ထောက်ပြထားတာ တွေ့ရပေမဲ့၊ သူက ကျွန်တော့်ကို မပြုပြင်ပါဘူး။ အဲဒီအစား ကျွန်တော့်တာဝန်မှာ ရလဒ်မကောင်းရတဲ့ အကြောင်းရင်းတွေကို ဆင်ခြင်သုံးသပ်နိုင်အောင် လမ်းပြဖို့အတွက် သူ့ရဲ့ ကိုယ်ပိုင်အတွေ့အကြုံကို သုံးထားတာ တွေ့ရတယ်။ ခေါင်းဆောင်ရဲ့ မိတ်သဟာယကို ဖတ်ပြီးတဲ့နောက်၊ ကျွန်တော့်ရဲ့ လတ်တလော အခြေအနေနဲ့ ပြဿနာတွေကို နည်းနည်း နားလည်လာတယ်။ ကျွန်တော်က တစ်လျှောက်လုံး ဖောက်ပြန်ပျက်စီးတဲ့ စိတ်သဘောထားထဲမှာ အသက်ရှင်နေခဲ့တာကိုး။ ပြီးတော့ အလုပ်ရလဒ် မကောင်းတာကို ရင်ဆိုင်ရတဲ့အခါ၊ ကိုယ့်ကိုယ်ကိုယ် ဆင်ခြင်သုံးသပ်တာမျိုး မရှိဘဲ ဆင်ခြေတွေပဲ ဆက်ပေးနေခဲ့တာ။ ကျွန်တော်က နေ့တိုင်း အလုပ်ရှုပ်ခံပြီး ညီအစ်ကိုမောင်နှမတွေနဲ့ ဖြေရှင်းနည်းတွေကို မိတ်သဟာယပြုနေတယ်၊ အကောင်းဆုံး လုပ်ထားပြီးသားလို့ ထင်နေခဲ့တာ။ ဒါကြောင့် သူတို့ မတိုးတက်တာက ကျွန်တော့်ပြဿနာ မဟုတ်ဘဲ သူတို့ရဲ့ အစွမ်းအစ ညံ့ဖျင်းလို့ပါလို့ ကျွန်တော် ယုံကြည်ခဲ့တယ်။ အလုပ်က ရလဒ်ကောင်း မထွက်ပေမဲ့၊ ကိုယ့်ပြဿနာကိုယ် ဆင်ခြင်သုံးသပ်မဲ့အစား တာဝန်ကိုပဲ ဆက်ပြီး ခေါင်းရှောင်နေခဲ့တာ။ ကျွန်တော် တကယ်ကို ပုန်ကန်ပြီး မာကျောနေခဲ့တာပဲ။ ပြီးတော့ ဆင်ခြင်သုံးသပ်လိုက်တော့၊ ဒီအချိန်အတွင်း လူတွေကို ပြုစုပျိုးထောင်တဲ့ ကျွန်တော့်အလုပ်မှာ သွေဖည်မှုတွေ တကယ် ပါနေမှန်း သဘောပေါက်လိုက်ရတယ်။ နေ့တိုင်း လုပ်စရာ အလုပ်ရှိပြီး အားမနေရရင်ပဲ ကျွန်တော် ကျေနပ်နေခဲ့တာ။ ရလဒ်ထွက်မဲ့ နည်းလမ်းနဲ့ တာဝန်ကို ဘယ်လိုထမ်းဆောင်ရမလဲဆိုတာကို ကျွန်တော် ဘယ်တုန်းကမှ အလေးအနက်ထား မရှာဖွေခဲ့ဘူး။ ရေလောင်းသူတွေကို ပြုစုပျိုးထောင်တဲ့အခါ၊ သူတို့ရဲ့ တကယ့်ပြဿနာတွေကို အခြေခံပြီး အနှစ်ချုပ်တာ၊ မိတ်သဟာယပြုတာမျိုး မလုပ်ဘဲ၊ လေ့လာသင်ယူတဲ့နေရာမှာ မစဉ်းစားမဆင်ခြင်ဘဲ ပုံသေနည်းကျကျ လုပ်တဲ့နည်းလမ်းကိုပဲ လိုက်နာခဲ့တယ်။ ရလဒ်အနေနဲ့ လနဲ့ချီ ပြုစုပျိုးထောင်ပြီးတာတောင် ဘာရလဒ်မှ မရှိခဲ့ဘူး။ ကျွန်တော့်အလုပ်မှာ ပြဿနာတွေ၊ သွေဖည်မှုတွေ အများကြီး ရှိနေတာကို မြင်လိုက်ရတော့၊ ဒါတွေကို အမြန် ပြန်တည့်မတ်ဖို့ လိုမှန်း ကျွန်တော် သိလိုက်တယ်။ သမ္မာတရား ရှာဖွေချင်ယောင်ဆောင်ခဲ့ပုံကို ပြန်ဆင်ခြင်သုံးသပ်မိတော့ ကျွန်တော် တကယ်ကို ရှက်ပြီး မျက်နှာပူမိတယ်။ သမ္မာတရားကို လက်ခံပြီး ရှာဖွေတဲ့ စိတ်နှလုံး ကျွန်တော့်မှာ တကယ် ရှိခဲ့ရင်၊ ဒီပြဿနာတွေကို စောစောစီးစီး တွေ့ပြီး ဖြေရှင်းနိုင်ခဲ့မှာ။ ပြီးတော့ ဒါက ညီအစ်ကိုမောင်နှမတွေနဲ့ အသင်းတော်အလုပ်အတွက် အကျိုးရှိစေနိုင်ခဲ့မှာ။ ရှေ့ဆက်ပြီးတော့၊ ကျွန်တော့်ရဲ့ အချည်းနှီးဖြစ်တဲ့ ဂုဏ်နဲ့ သိက္ခာတို့ကို ဘေးဖယ်ထားဖို့၊ ကိစ္စရပ်တိုင်းမှာ သမ္မာတရားကို ပိုရှာဖွေဖို့ နဲ့ တာဝန်ကို တကယ် လက်တွေ့ကျကျ ပုံစံနဲ့ ထမ်းဆောင်ဖို့ ဆန္ဒရှိပါတယ်။ ဘုရားသခင်ကို ကျေးဇူးတင်ပါတယ်။


၂၀။ သူတစ်ပါးကို အမြဲမနာလိုဖြစ်ခြင်းအပေါ် ဆင်ခြင်သုံးသပ်ခြင်း

လူရှင်း၊ တရုတ်ပြည်

ကျွန်မရဲ့ အိမ်နီးချင်း ရှောင်ယွဲ့နဲ့ ကျွန်မက လုပ်ဖော်ကိုင်ဖက်တွေဖြစ်သလို သူငယ်ချင်းကောင်းတွေလည်း ဖြစ်ကြတယ်။ ၂၀၁၃ ခုနှစ်မှာ ကျွန်မတို့နှစ်ယောက်စလုံး နောက်ဆုံးသောကာလ ဘုရားသခင်ရဲ့ အမှုတော်ကို တစ်ချိန်တည်း လက်ခံခဲ့ကြပြီး ကျွန်မ အရမ်းပျော်ရွှင်ခဲ့ရတယ်။ ဘုရားသခင်ကို ယုံကြည်ရှိပြီးနောက်မှာ ကျွန်မတို့ စုဝေးပွဲတွေ အတူတက်ခဲ့ကြတယ်။ အချိန်ကြာလာတာနဲ့အမျှ ရှောက်ယွဲ့မှာ ဘုရားနှုတ်ကပတ်တော်တွေကို သဘောပေါက်နားလည်နိုင်စွမ်းရှိပြီး သူ့ရဲ့ သမ္မာတရား မိတ်သဟာယက အလင်းပေးတာကို ကျွန်မ သတိပြုမိခဲ့တယ်၊ ဘုရားနှုတ်ကပတ်တော်နဲ့ပတ်သက်တဲ့ သူ့ရဲ့ သဘောပေါက်နားလည်မှုကို ရှောင်ယွဲ့ မိတ်သဟာယပြုတိုင်း ခေါင်းဆောင်တွေက သဘောကျပြီး ခေါင်းညိတ်ကြတော့ ကျွန်မ စိတ်မချမ်းမသာဖြစ်လာမိတယ်။ ခေါင်းဆောင်တွေက ရှောင်ယွဲ့ကို တကယ်လေးစားတယ်လို့ ထင်ရတဲ့အတွက် ကျွန်မ ပိုပြီး ကြိုးစားအားထုတ်ဖို့ လိုအပ်တယ်၊ ရှောက်ယွဲ့သာတာကို မခံနိုင်ဘူးလို့ တွေးမိပါတယ်။ ဒါကြောင့် စုဝေးပွဲမတိုင်ခင်တိုင်း အိမ်မှာ ဘုရားနှုတ်ကပတ်တော်တွေကို ကျွန်မ တွေးဆပေမဲ့ စုဝေးချိန်တွေမှာတော့ ကျွန်မရဲ့ မိတ်သဟာက ရှောင်ယွဲ့ မိတ်သဟာယလောက် အလင်းပေးတာမျိုး မရှိခဲ့သေးဘူး။ ကျွန်မ ဘေးကျပ်နံကျပ်ဖြစ်သလို စခံစားလာရတယ်။ နောက်ပိုင်းမှာ ကျွန်မတို့ နှစ်ယောက်လုံး အဖွဲ့ခေါင်းဆောင်တွေအနေနဲ့ တာဝန်ယူခဲ့ကြတယ်၊ ရှောင်ယွဲ့က ကျွန်မထက် တာဝန်ယူရတဲ့ အဖွဲ့ပိုများတာကို ကျွန်မ သတိထားမိတယ်။ စုဝေးပွဲတွေမှာဆို ခေါင်းဆောင်တွေက ရှောင်ယွဲ့ကို အရင် မိတ်သဟာယပြုခိုင်းတတ်တယ်။ ကျွန်မ ကိုယ့်ဘာသာကိုယ် တွေးမိတာပေါ့။ “ခေါင်းဆောင်တွေက သူ့ကို တကယ်တန်ဖိုးထားပုံရတယ်၊ သူတို့က အမြဲတမ်း ရှောင်ယွဲ့ကိုပဲ ဦးစားပေးတယ်။ ငါတို့နှစ်ယောက်စလုံး နောက်ဆုံးသောကာလ ဘုရားသခင်ရဲ့ အမှုတော်ကို တစ်ချိန်တည်း လက်ခံခဲ့ကြတာပဲဟာ၊ ဘာလို့ ငါ့ထက် အဖွဲ့တွေကို ပိုပြီး တာဝန်ယူရတာလဲ။ သူက ငါ့ထက် တကယ်တော်နေတာလား။ သူ့ယုံကြည်ခြင်းက ငါ့ထက် တကယ်ပိုခိုင်မာနေတာလား” လို့ပေါ့။ ကျွန်မ တော်တော် မကျေမနပ်ဖြစ်ခဲ့တယ်။ လူက စိုးရိမ်ပူပန်မှုတွေနဲ့ ပြည့်နေခဲ့ပြီး ဆုံးရှုံးသွားသလိုမျိုး ထူးဆန်းတဲ့ ခံစားချက်တစ်ခု ရှိခဲ့ပါတယ်။ အရင်တုန်းကဆို နားမလည်တာတစ်ခုခုရှိရင် ရှောင်ယွဲ့နဲ့ ကျွန်မ ဆွေးနွေးတတ်ပေမဲ့ အခုတော့ သူ့ဆီ ကျွန်မ မသွားတော့ဘူး။ သူ့ကို ခဏခဏ မေးခွန်းမေးတာက ကျွန်မကို သူ့ထက်နိမ့်ကျသလို ဖြစ်စေတယ်လို့ ကျွန်မ ထင်မိတယ်။ တစ်ခါတလေ ရှောင်ယွဲ့ကို တွေ့ရင် ကျွန်မ သူ့ကို ရှောင်နေတတ်ပြီး အရင်ကလောက် ကျွန်မတို့ မရင်းနှီးတော့ဘူး။ နောက်ပိုင်းမှာ အသင်းတော်က ခေါင်းဆောင်ရွေးကောက်ပွဲ ကျင်းပတော့ ရှောင်ယွဲ့ရော၊ ကျွန်မရော ကိုယ်စားလှယ်လောင်းတွေ ဖြစ်လာကြတယ်။ အစွမ်းအစနဲ့ သမ္မာတရား လိုက်စားမှုအပိုင်းမှာ ရှောင်ယွဲ့က ခေါင်းဆောင်ဖြစ်ဖို့ တော်တော်သင့်တော်တယ်လို့ ကျွန်မ ထင်ခဲ့တယ်။ ဒါပေမဲ့ ပြီးတော့ ကျွန်မ ပြန်တွေးမိတယ်။ “ငါတို့နှစ်ယောက်စလုံး ဘုရားသခင်ကို စယုံပြီး ကိုယ့်တာဝန်တွေကို ထမ်းဆောင်တာ အတူတူပဲဟာ။ ငါက အဖွဲ့ခေါင်းဆောင်ပဲ ဖြစ်နေသေးတဲ့အချိန်မှာ သူက ခေါင်းဆောင်ဖြစ်သွားရင် သူများတွေ ငါ့ကို ဘယ်လိုမြင်ကြမလဲ။ ငါက သူ့လောက် မတော်ဘူးလို့ သူတို့ ထင်ကြမှာ မဟုတ်လား” လို့ပေါ့။ သူ ခေါင်းဆောင်အနေနဲ့ ရွေးကောက်မခံရအောင် ဘယ်လိုလုပ်ရမလဲလို့ စတွေးမိတယ်။ သူများတွေ သူ့ကို မဲပေးတာကို ကျွန်မ မထိန်းချုပ်နိုင်ပေမဲ့ အနည်းဆုံးတော့ သူ့ကို ကျွန်မ မဲမပေးဘဲ နေနိုင်တာပဲလေ။ ဒါနဲ့ ကျွန်မ တခြားသူတစ်ယောက်ကို မဲပေးလိုက်တယ်။ ဒါပေမဲ့ အဆုံးမှာတော့ ရှောင်ယွဲ့က ခေါင်းဆောင်အနေနဲ့ ရွေးကောက်ခံရတုန်းပဲ။ ကျွန်မ နည်းနည်း မကျေမနပ်ဖြစ်မိပြီး အဲဒီညမှာ အိပ်မပျော်နိုင်ဘဲ အိပ်ရာထဲ လူးလိမ့်နေခဲ့တယ်။ ကျွန်မ တွေးမိတယ်။ “ရှောင်ယွဲ့နဲ့ ငါက ဘုရားသခင်ကို ယုံတဲ့သက်တမ်းတူတူပဲ၊ ဒါပေမဲ့ အခု သူက ခေါင်းဆောင်ဖြစ်နေပြီး ငါကတော့ အဖွဲ့ခေါင်းဆောင်ပဲ ဖြစ်နေတုန်း။ ဒါ ငါ့ကို သူ့ထက်နိမ့်ကျသလို ဖြစ်စေတာ မဟုတ်ဘူးလား” လို့ပေါ့။ ကျွန်မ တကယ် စိတ်မကောင်းဖြစ်ခဲ့ရတယ်။

တစ်ခါတုန်းက ရွေးကောက်ပွဲအကြောင်း ခေါင်းဆောင်နဲ့ သူ့အိမ်မှာ စကားပြောနေတုန်းပေါ့။ ခေါင်းဆောင်က ကျွန်မရဲ့ မနာလိုဝန်တိုမှုကို သတိထားမိပြီး ကျွန်မကို မေးတယ်။ “ရှောင်ယွဲ့ ခေါင်းဆောင်အနေနဲ့ ရွေးကောက်ခံရတာကို မြင်တော့ ညီမ ဘယ်လိုခံစားရလဲ။ သူ့ကို မနာလိုဖြစ်မိလား” တဲ့။ ဒါကို ကြားတော့ ကျွန်မ မျက်နှာပူသွားပြီး ရှက်ရှက်နဲ့ ခေါင်းခါရင်း ပြောလိုက်တယ်။ “ကျွန်မတို့က သူငယ်ချင်းအရင်းခေါက်ခေါက်တွေပါ၊ ကျွန်မက သူ့ကို ဘယ်လိုလုပ် မနာလိုဖြစ်မှာလဲ” လို့ပေါ့။ အိမ်ပြန်လမ်းမှာ ခေါင်းဆောင်ပြောလိုက်တာကို ကျွန်မ တောက်လျှောက် တွေးနေမိတယ်။ ကျွန်မ ရှောင်ယွဲ့ကို မနာလိုဖြစ်နေတယ်လို့ ခေါင်းဆောင်က ပြောမှတော့ ဒါ ကျွန်မမှာ ရှိနေတဲ့ ပြဿနာတစ်ခုဖြစ်မယ်ဆိုတာ ကျွန်မ သိလိုက်တယ်။ အိမ်ရောက်ခါနီးမှာ အိမ်နီးချင်းက သူ့ခွေးတွေကို အစာကျွေးနေတာ မြင်လိုက်ရတယ်။ ခွေးနှစ်ကောင်က အစာစားနေတုန်း အာရှုန်လို့ခေါ်တဲ့ နောက်တစ်ကောင်က ဘေးမှာ ဒီအတိုင်း ရပ်ကြည့်နေတယ်။ ကျွန်မက အိမ်နီးချင်းကို မေးလိုက်တယ်။ “အာရှုန်ကို ဘာလို့ အစာမကျွေးတာလဲ” လို့ပေါ့။ အိမ်နီးချင်းက ပြောတယ်။ “ဒီခွေးက လိမ္မာတယ်၊ အစာမကျွေးရင်တောင် သူက စောင့်နေတာ၊ ရန်မဖြစ်ဘူး၊ မလုဘူး” တဲ့။ အိမ်နီးချင်းရဲ့ စကားကို ကြားတော့ ခေါင်းဆောင် ထောက်ပြတာကို ကျွန်မ သတိရသွားပြီး စိတ်နှလုံးထဲမှာ တော်တော်ကိုဖိစီးသွားတယ်။ ကျွန်မ တွေးမိတယ်။ “ခွေးတောင်မှ မလုဘူး၊ မယှဉ်ပြိုင်ဘူး၊ ငါကျတော့ ရှောင်ယွဲ့နဲ့ အမြဲ ပြိုင်ဆိုင်နေတာဆိုတော့ ငါက ခွေးလောက်တောင် မကောင်းတာပဲ” လို့လေ။ ကျွန်မ အိမ်ပြန်ရောက်တော့ ဘုရားရှေ့မှောက် ဒူးထောက်ပြီး ဆုတောင်းလိုက်တယ်။ “အို ဘုရားသခင်၊ ရှောင်ယွဲ့ ခေါင်းဆောင်အနေနဲ့ ရွေးကောက်ခံရတာကို မြင်တော့ သမီး စိတ်မကောင်းဖြစ်ရပါတယ်။ ခေါင်းဆောင်က သမီး ရှောင်ယွဲ့ကို မနာလိုဖြစ်နေတယ်လို့ ပြောပေမဲ့ သမီး ဒါကို သဘောမပေါက်မိပါဘူး။ သမီးရဲ့ ပြဿနာတွေကို သိမြင်နိုင်ဖို့ သမီးကို ဉာဏ်ပွင့်စေတော်မူပါ” လို့ပေါ့။

တစ်နေ့မှာ ဘုရားနှုတ်ကပတ်တော် ဒီအပိုဒ်တွေကို ကျွန်မ ဖတ်ရတယ်။ “ယခုတွင် သင်တို့အားလုံးသည် မိမိတို့တာဝန်များကို အချိန်ပြည့် ထမ်းဆောင်ကြ၏။ သင်တို့သည် မိသားစု၊ အိမ်ထောင်၊ သို့မဟုတ် ချမ်းသာကြွယ်ဝမှု၏ ချုပ်ချယ်ခြင်း၊ သို့မဟုတ် ချည်နှောင်ခြင်းကို မခံရပေ။ သင်တို့သည် ထိုအရာများ ထွက်မြောက်လာပြီးသားဖြစ်သည်။ သို့ရာတွင် သင်တို့၏ ခေါင်းထဲတွင် ပြည့်နေသော အယူအဆများ၊ စိတ်ကူးများ၊ အသိပညာ၊ တစ်ကိုယ်ရေ ရည်ရွယ်ချက်များနှင့် ဆန္ဒများသည် လုံးလုံးလျားလျား ပကတိအတိုင်း ရှိနေသည်။ သို့ဖြစ်၍ ဂုဏ်သတင်း၊ အဆင့်အတန်း သို့မဟုတ် ထင်ပေါ်ကျော်ကြားမည့် အခွင့်အရေးတို့နှင့် သက်ဆိုင်သည့် မည်သည့်အရာမဆို ကြုံလာသောအခါ ဥပမာအားဖြင့် ဘုရားအိမ်တော်က ပင်ကိုစွမ်းရည်ရှိသူအမျိုးမျိုးကို ပျိုးထောင်ရန် စီစဉ်နေသည်ဟု သင်ကြားရသောအခါ သင်တို့တစ်ဦးချင်းစီတိုင်းသည် လိုအင်ဆန္ဒဖြင့် မရိုးမရွဖြစ်လာကြပြီး မိမိတို့ကိုယ်ကို နာမည်ရအောင်လုပ်ရန်နှင့် လူပုံအလယ်တွင် ပေါ်လွင်ရန် လိုလားကြသည်။ သင်တို့အားလုံးသည် ဂုဏ်သတင်းနှင့် အဆင့်အတန်းအတွက် ယှဉ်ပြိုင်လိုကြသည်။ သင်သည် ဤအပြုအမူကို ပြုလုပ်ရန် ရှက်ရွံ့သော်လည်း ထိုသို့မလုပ်ဘဲ နေရန်လည်း မကျေနပ်နိုင်ပေ။ ရွေးချယ်ခံရပြီး လူပုံအလယ်တွင် ထင်ပေါ်သောသူများကို သင်မြင်ရသည့်အခါတိုင်း သင်သည် မနာလိုခြင်း၊ အမုန်းတရားတို့ကို ခံစားရပြီး ညည်းညူပြောဆိုကာ ယင်းမှာ တရားမမျှတဟု ထင်သည်၊ ‘အဘယ်ကြောင့် ငါ မထင်ပေါ်နိုင်ရသနည်း။ အဘယ်ကြောင့် အခြားသူများက အစဉ်သဖြင့် ထင်ပေါ်ရသနည်း။ အဘယ်ကြောင့် ငါ့အလှည့် မည်သည့်အခါမျှ မရောက်ရသနည်း’ ဟူ၍ ဖြစ်သည်။ သင်၏စိတ်နှလုံးထဲတွင် နာကြည်းမှုကို ခံစားရပြီး သင်က ယင်းကို ချုပ်တည်းရန် ကြိုးစားသော်လည်း မချုပ်တည်းနိုင်ပေ။ သင်သည် ဘုရားသခင်ထံ ဆုတောင်းပြီး သင်၏အခြေအနေသည် ခဏတာ တိုးတက်ကောင်းမွန်လာနိုင်သော်လည်း ဤသို့သောအခြေအနေမျိုးကို သင် ထပ်မံကြုံတွေ့ရသောအခါ သင်သည် ယင်းကို ကျော်လွှားနိုင်ခြင်းမရှိသေးပေ။ ဤသည်မှာ ဝိညာဉ်ရင့်ကျက်မှု သေးငယ်ခြင်း၏ သရုပ်သကန်တစ်ခု မဟုတ်လော။ သင်သည် ထိုသို့သော အခြေအနေများတွင် ပိတ်မိနေသောအခါ သင်သည် စာတန်၏ ကျော့ကွင်းထဲသို့ ကျရောက်ပြီးဖြစ်သည် မဟုတ်လော။ ဤသည်မှာ စာတန်ဆန်သော ဖောက်ပြန်ပျက်စီးသည့် သဘာဝက လူတို့ကို ချည်နှောင်ပုံ ဖြစ်သည်။...သင်သည် ကျော်ကြားမှု၊ အကျိုးအမြတ်နှင့် အဆင့်အတန်းကို ပို၍ ယှဉ်ပြိုင်လေလေ၊ သင်၏စိတ်နှလုံးသည် ပို၍ မှောင်မိုက်လာလိမ့်မည်။ သင်သည် ၎င်းတို့ကို ပို၍ ယှဉ်ပြိုင်လေလေ၊ သင်၏ မနာလိုခြင်းနှင့် အခြားသူများအပေါ် သင်၏ အမုန်းတရားတို့သည် ပို၍ ကြီးမားလာလေလေ ဖြစ်မည်။ သင်သည် ယင်းတို့အတွက် ပို၍ပင် လုယူလိုစိတ်ရှိလာမည်ဖြစ်ပြီး ယင်းတို့ကို မရရှိသောအခါ သင် ခံစားရမည့် အမုန်းသည် ပို၍ ကြီးမားလာလိမ့်မည်။ သင် ခံစားရသည့် အမုန်းက ပိုကြီးမားလေလေ၊ သင်၏အတွင်းစိတ်သည် ပို၍ မှောင်မိုက်လာလေလေ ဖြစ်မည်၊ သင်၏ တာဝန်ထမ်းဆောင်မှုသည် ပို၍ ဆိုးရွားလာလေလေ ဖြစ်မည်၊ သင်၏ တာဝန်ထမ်းဆောင်မှု ပိုဆိုးရွားလေလေ၊ ဘုရားအိမ်တော်၏ အသုံးတော်ခံရဖို့ ပိုနည်းလေလေ ဖြစ်မည်။ ဤသည်မှာ တစ်ခုနှင့်တစ်ခု ဆက်စပ်နေသော ဆိုးကျိုးသံသရာတစ်ခု ဖြစ်သည်။ သင်သည် သင်၏တာဝန်ကို မည်သည့်အခါမျှ ကောင်းမွန်စွာ မထမ်းဆောင်ပါက သင်သည် တဖြည်းဖြည်း ဖယ်ရှားရှင်းလင်းခြင်း ခံရလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဒီနှုတ်ကပတ်တော်တစ်ပိုဒ်ကို ဖတ်ပြီးတဲ့နောက်မှာ ဘုရားသခင်က ကျွန်မရဲ့ အခြေအနေကို တိုက်ရိုက်ပြောနေတယ်လို့ ခံစားခဲ့ရပါတယ်။ လူအများကြားမှာ ထင်ပေါ်ကျော်ကြားနိုင်မဲ့ ကိစ္စတွေဆိုရင် ကျွန်မက ပြိုင်ဆိုင်ချင်ပြီး လူတွေရဲ့ စိတ်နှလုံးထဲမှာ နေရာရချင်တယ်။ ရှောင်ယွဲ့နဲ့ ကျွန်မက ဘုရားသခင်ကို အတူတူစယုံပြီး စုဝေးပွဲတွေ အတူတက်ခဲ့ကြပေမဲ့ ဘုရားနှုတ်ကပတ်တော်တွေကို သူက ကျွန်မထက် ပိုနားလည်သဘောပေါက်ပြီး တာဝန်ယူရတဲ့အဖွဲ့ ပိုများတာကို မြင်တဲ့အခါ ခေါင်းဆောင်တွေက ကျွန်မထက် သူ့ကို ပိုတန်ဖိုးထားတယ်လို့ ခံစားရပြီး ကျွန်မ စိတ်ဆင်းရဲရာကနေ သူ့ကို စပြီး မနာလိုဖြစ်လာတာကို ကျွန်မ တွေးမိတယ်။ အရင်တုန်းကဆို ကိစ္စတွေကို ရှောင်ယွဲ့နဲ့ ကျွန်မ အမြဲတိုင်ပင်တတ်ပေမဲ့ ဘက်ပေါင်းစုံမှာ သူက ကျွန်မထက် သာနေတာကို မြင်တော့ ကျွန်မ ဒေါသထွက်လာပြီး သူ့ကို မတွေ့ချင်တော့ဘူး။ ကျွန်မတို့ အရင်ကလောက် မရင်းနှီးတော့ဘူးလေ။ အသင်းတော် ခေါင်းဆောင် ရွေးကောက်ပွဲ ရောက်လာတော့ ရှောင်ယွဲ့က နေရာအများကြီးမှာ ကျွန်မထက် သာတယ်ဆိုတာ၊ ခေါင်းဆောင်ရာထူးနဲ့ တော်တော်သင့်တော်တယ်ဆိုတာ ကျွန်မ ကောင်းကောင်းသိပေမဲ့လည်း တကယ်လို့ သူက ခေါင်းဆောင်အနေနဲ့ ရွေးကောက်ခံရပြီး ကျွန်မက အဖွဲ့ခေါင်းဆောင်ပဲ ရှိသေးတယ်ဆိုရင် ကျွန်မက သူ့ထက်နိမ့်ကျသလို ဖြစ်သွားမှာကို စိုးရိမ်ပြီး ကျွန်မ တမင်သက်သက် သူ့ကို မဲမပေးခဲ့ဘူး။ နောက်ပိုင်းမှာ ရှောင်ယွဲ့ ခေါင်းဆောင်အနေနဲ့ ရွေးကောက်ခံရတာကို မြင်တော့ ကျွန်မ မကျေမနပ်ဖြစ်မိတယ်။ ကိုယ့်ကိုယ်ကိုယ် ရှောင်ယွဲ့နဲ့ နှိုင်းယှဉ်နေမိပြီး သူက ကျွန်မထက် သာနေတာကို မြင်တိုင်း ကျွန်မ မနာလိုဖြစ်ပြီး မကျေမနပ်ဖြစ်လာခဲ့တယ်။ သူ့ကို ဘယ်လိုကျော်တက်ရမလဲ ဆိုတာကိုပဲ ကျွန်မ ခေါင်းထဲမှာ တွေးနေခဲ့ပေမဲ့ မကျော်နိုင်တဲ့အခါကျတော့ ကျွန်မ စိတ်ဆင်းရဲပြီး ကိုယ့်တာဝန်ကို ထမ်းဆောင်ဖို့ စိတ်မပါတော့ဘူး၊ ပြီးတော့ ကျွန်မရဲ့ အသက်ဝင်ရောက်မှုလည်း ထိခိုက်နစ်နာခဲ့ရတယ်။ အဲဒီအချိန်ကျမှ ကျွန်မရဲ့ ဆင်းရဲဒုက္ခတွေဟာ လွန်လွန်ကဲကဲ မနာလိုဝန်တိုစိတ်ကြောင့် ဖြစ်မှန်း ကျွန်မ သဘောပေါက်လိုက်မိတယ်။ ညီအစ်ကိုမောင်နှမတွေဟာ တစ်ယောက်နဲ့တစ်ယောက် အားသာချက်၊ အားနည်းချက်တွေကို အပြန်အလှန် ဖြည့်စွက်ပေးသင့်တယ်၊ သိက္ခာနဲ့ ရာထူးနေရာအတွက် မနာလိုဖြစ်ပြီး သူများကို ဖယ်ကြဉ်မဲ့အစား ကိုယ့်တာဝန်တွေကို အတူတူ ကောင်းကောင်းထမ်းဆောင်နိုင်ဖို့ အချင်းချင်း ကူညီပေးသင့်တယ်။ မနာလိုဖြစ်တာက ဘုရားသခင် ကျွန်မတို့ကို ရွံမုန်းအောင် လုပ်မိရုံပဲ ရှိမှာပါ။ ကျွန်မရဲ့ လိုအင်ဆန္ဒတွေကို စွန့်လွှတ်ပြီး လူတွေအာရုံစိုက်တာကို မရှာဖွေဘဲ ကိုယ့်တာဝန်တွေကို တိတ်တိတ်ဆိတ်ဆိတ် ကောင်းကောင်းထမ်းဆောင်နိုင်အောင် သင်ယူဖို့ လိုအပ်ပါတယ်။ နောက်ပိုင်းမှာ ကိုယ့်တာဝန်နဲ့ပတ်သက်ပြီး နားမလည်တာရှိရင် ရှောင်ယွဲ့ကို ကိုယ်က အလျင်ဦးအောင် သွားပြီး မေးလိုက်တယ်၊ ပြီးတော့ အဲဒါကို ဖြေရှင်းဖို့ ဘုရားနှုတ်ကပတ်တော်တွေကို အတူတူ မိတ်သဟာယပြုကြတယ်။ လူက အများကြီး စိတ်သက်သာရာရသွားခဲ့တယ်။

၂၀၁၆ ခုနှစ်ရဲ့ တစ်နေ့မှာ ခေါင်းဆောင်တွေက ရှောင်ယွဲ့ကို တခြားနေရာမှာ တာဝန်သွားထမ်းဆောင်ခိုင်းဖို့ စီစဉ်ထားကြောင်း ပြောပြီး သူ့အကြောင်း ကျွန်မကို အကဲဖြတ်ချက်ရေးခိုင်းတယ်။ မသိလိုက်မသိဘာသာပဲ မနာလိုဝန်တိုစိတ် ပြန်ကြွလာပြီး ကိုယ့်ဘာသာကိုယ် တွေးမိတယ်။ “ဘုရားသခင်ကို စယုံကြည်ကတည်းက ရှောင်ယွဲ့က အဖွဲ့ခေါင်းဆောင်ကနေ အသင်းတော်ခေါင်းဆောင်ဆိုပြီး ရာထူးတိုးလာခဲ့တာ၊ အခုကျတော့ တခြားနေရာမှာ သူ့တာဝန်သွားထမ်းဆောင်ဖို့ စေလွှတ်ခံရပြီး ပိုပိုများတဲ့ အသင်းတော်တွေကို တာဝန်ယူရတော့မယ်။ ဒါပေမဲ့ ငါကတော့ ဒီနေရာမှာပဲ ပိတ်မိနေလို့ အဖွဲ့ခေါင်းဆောင်ပဲ ဖြစ်နေတုန်း။ ညီအစ်ကိုမောင်နှမတွေ ငါ့ကို ဘယ်လိုထင်ကြမလဲ။ ငါက ရှောင်ယွဲ့လောက် မတော်ဘူး၊ ရှောင်ယွဲ့နဲ့ ငါ့ကြားက ကွာဟချက်က အရမ်းကြီးတယ်လို့ သူတို့ ပြောကြမှာလား။ ဒီလိုဆို မဖြစ်ဘူး။ ငါ သူ့ကို ပေးမသွားနိုင်ဘူး။ ခေါင်းဆောင်တွေအနေနဲ့ သူ သိပ်မတော်ပါဘူးဆိုတာ မြင်သွားအောင် ရှောင်ယွဲ့ရဲ့ အားနည်းချက်တချို့ကို ငါ ရေးမှဖြစ်မယ်။ အဲဒီလိုဆိုရင် သူ ရာထူးတိုးမှာ မဟုတ်ဘူး” လို့ပေါ့။ ဒီကိစ္စကြောင့် ရက်နဲ့ချီပြီး ကျွန်မ စိတ်ဒုက္ခရောက်ခဲ့တယ်၊ နေမထိထိုင်မသာ ဖြစ်ခဲ့ရတယ်။ ကျွန်မ တောက်လျှောက် တွေးနေမိတယ်။ “အကဲဖြတ်ချက်ကို ငါ ဘယ်လိုရေးသင့်လဲ။ ရှောင်ယွဲ့မှာ ဖောက်ပြန်ပျက်စီးမှုတွေနဲ့ အားနည်းချက်တွေ ရှိပေမဲ့ ဘယ်သူမှ ခြောက်ပစ်ကင်းသဲလင်စင် မဟုတ်ဘူးလေ၊ လူတိုင်းမှာ အပြစ်တွေ၊ အားနည်းချက်တွေ ရှိတာပဲ။ နေ့ချင်းညချင်း ပြောင်းလဲဖို့ဆိုတာ မဖြစ်နိုင်ဘူး။ တကယ်လို့ ငါက သူ့ရဲ့ အားနည်းချက်တွေကိုပဲ ရေးရင် အဲဒါက သူများကို မတရားဆက်ဆံရာ ကျနေမှာပေါ့။ ဒါဆို ငါ မကောင်းမှု ကျုးလွန်တာ ဖြစ်မသွားဘူးလား။ ဒါပေမဲ့ ငါက အရှိအတိုင်း၊ အမှန်အတိုင်း ရေးလိုက်လို့ ရှောင်ယွဲ့ တကယ် ရာထူးတိုးသွားရင် ငါက စိတ်ဆင်းရဲဦးမှာ” လို့ပေါ့။ ကျွန်မ ဗျာများနေရင်း အကဲဖြတ်ချက်ကို ထပ်ခါတလဲလဲ ရေးလိုက်ဖျက်လိုက် တောက်လျှောက် လုပ်နေမိတယ်။ နောက်ဆုံးကျတော့ ဘာရေးရမှန်း မသိတော့လို့ ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ အခုအချိန်မှာ ကိုယ်တော် သမီးကို စိစစ်နေမှန်း သမီး သိပါတယ်။ တကယ်လို့ ဒီအကဲဖြတ်ချက်ကို သမီးရဲ့ ကိုယ်ပိုင် ရည်ရွယ်ချက်တွေအတိုင်း ရေးပြီး ရှောင်ယွဲ့ တခြားနေရာမှာ သူ့တာဝန်သွားမထမ်းဆောင်နိုင်အောင် ဆွဲထားရင် သမီး တကယ်ပဲ မကောင်းမှုပြုမိမှာပါ။ အမှန်အတိုင်း ရေးနိုင်ဖို့နဲ့ ရိုးသားတဲ့လူ ဖြစ်လာဖို့အတွက် သမီးရဲ့ ဖောက်ပြန်ပျက်စီးတဲ့ စိတ်သဘောထားကို ပုန်ကန်နိုင်အောင် ကူညီပေးတော်မူပါ” လို့ပေါ့။ ဆုတောင်းပြီးနောက်မှာ အကဲဖြတ်ချက်ကို ကျွန်မ အမှန်အတိုင်း ရေးလိုက်တယ်။ ဒါပေမဲ့ ရှောင်ယွဲ့ ထွက်သွားမှာကို တွေးမိတော့ ကျွန်မ စိတ်မကောင်းဖြစ်ပြီး ရင်ထဲမှာ ကျောက်ခဲကြီး ဖိထားသလို ခံစားရတယ်။ အဲဒီအချိန်အတောအတွင်း ရှောင်ယွဲ့က သူ့တာဝန်ထမ်းဆောင်တာ ဘယ်လိုနေလဲဆိုတာကို ကျွန်မ ရံဖန်ရံခါ မေးတတ်ပြီး သူ့အခြေအနေ ဆိုးနေတယ်၊ ဒါမှမဟုတ် သူ့တာဝန်ထမ်းဆောင်တာ သိပ်အဆင်မပြေဘူးလို့ ကြားရဖို့ မျှော်လင့်နေမိတယ်။ ဒါပေမဲ့ သတင်းကြားရတိုင်း သူ့အခြေအနေက တော်တော်ကောင်းနေတော့ ကျွန်မ နည်းနည်း စိတ်ပျက်မိတယ်။ တစ်နေ့မှာ ရှောင်ယွဲ့အိမ်ကို ကျွန်မ သွားရင်း ကျွန်မ ကိုယ့်ဘာသာကိုယ် တွေးမိတယ်။ “တခြားနေရာမှာ တာဝန်တွေကို သွားထမ်းဆောင်တာက ဒုက္ခခံရမယ်ဆိုတာ ရှောင်ယွဲ့ မသိဘူး။ ဒီအကြောင်း ငါ သူ့ကို ပြောပြလိုက်ရင် သူ သွားချင်မှာ မဟုတ်တော့ဘူး” လို့ပေါ့။ ဒါနဲ့ ရှောင်ယွဲ့ကို ကျွန်မ ပြောလိုက်တယ်။ “တခြားနေရာမှာ တာဝန်သွားထမ်းဆောင်တာက အိမ်မှာနဲ့ မတူဘူးနော်။ နင် အဲဒီလို ဒုက္ခမျိုး တကယ် ခံနိုင်ပါ့မလား။ ငါ့မှာတော့ နင့်လို စိတ်ပိုင်းဖြတ်မှုမျိုး မရှိဘူး” လို့လေ။ ကျွန်မ ပြောတာကို နားထောင်ပြီးတဲ့နောက် ရှောင်ယွဲ့က ဘယ်လိုမှမနေဘူး။ ကျွန်မကတော့ ကိုယ်ပြောလိုက်တဲ့စကားရဲ့ သဘောသဘာဝနဲ့ အဲဒါက ဘယ်လိုအကျိုးဆက်တွေ ဖြစ်လာမလဲဆိုတာကို သတိမထားမိခဲ့ဘူး။ တစ်နေ့မှာ အလုပ်ကနေ အိမ်ပြန်ရောက်တော့ ကျွန်မရဲ့ခွေးက ရုတ်တရက် ကျွန်မကို ကိုက်လိုက်တယ်။ ဒါ ပုံမှန်မဟုတ်ဘူး။ အိမ်မွေးခွေးက သခင်ကို ကိုက်တယ်ဆိုတာ ဘယ်တုန်းက ရှိဖူးလို့လဲ။ ဒါက တိုက်ဆိုင်မှု မဟုတ်မှန်း၊ ကျွန်မ တစ်ခုခု အမှားလုပ်မိလို့ ဆုံးမပဲ့ပြင်ခံရတာဖြစ်မှန်း ကျွန်မ သဘောပေါက်လိုက်တယ်။ ဒါနဲ့ ဘုရားသခင်ဆီ ကျွန်မ ဆုတောင်းလိုက်တယ်။ “ဘုရားသခင်၊ အရာအားလုံး ကိုယ်တော့်လက်ထဲမှာ ရှိပါတယ်။ သမီးရဲ့ခွေးက သမီးကို ကိုက်တယ်၊ ဒါ ကိုယ်တော် ခွင့်ပြုလို့ ဖြစ်ရတာပါ။ သမီးရဲ့ အမှားကို သိမြင်နိုင်အောင် သမီးကို ဉာဏ်ပွင့်စေတော်မူပါ။ သမီး နောင်တရဖို့ လိုလားပါတယ်” လို့ပေါ့။

နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်မိတယ်။ “လူ့သဘာဝကင်းမဲ့သည်ဟု ဆိုရာ၌ မည်သည့်အရာကို ဆိုလိုသနည်း။ ယင်းမှာ ကိုယ်ကျင့်တရားပင် မပိုင်ဆိုင်ခြင်းကို ဆိုလိုသည်။ ကိုယ်ကျင့်တရားကင်းမဲ့သည်ဟု ဆိုရာ၌ မည်သည့်အရာကို ဆိုလိုသနည်း။ ထိုညီအစ်မသည် ကောင်းမွန်သော နေထိုင်မှုအခြေအနေများနှင့် ချမ်းသာသော မိသားစုတစ်ခု ရှိသည်၊ ပြီးလျှင် ဤလူတို့၏ သဘောထားမှာ အဘယ်နည်း။ ယင်းမှာ အားကျပြီးနောက် ကောင်းကျိုးအတွက် ဆန္ဒပြုကာ မေ့ထားလိုက်ခြင်းမျှသာလော။ (မဟုတ်ပါ။) သို့ဆိုလျှင် ၎င်းတို့၏ သဘောထားမှာ အဘယ်နည်း။ မနာလိုခြင်း၊ ဒေါသထွက်ခြင်း၊ မကျေမချမ်းဖြစ်ခြင်းနှင့် ၎င်းတို့၏ စိတ်နှလုံးထဲ၌ စောဒကတက်ခြင်းများကို သိုထားခြင်း ဖြစ်သည်။ ‘သူသည် ထိုမျှများသောငွေကို ပိုင်ဆိုင်ထိုက်ပါသလော။ အဘယ်ကြောင့် ငါ့ထံတွင် ထိုမျှများသောငွေ မရှိရသနည်း။ အဘယ်ကြောင့် ဘုရားသခင်သည် သူ့ကို ကောင်းချီးပေးပြီး ကျွန်ုပ်ကို မပေးသနည်း’ ဟူ၍ ဖြစ်၏။ ထိုညီအစ်မသည် ချမ်းသာပြီး ပြည့်စုံသောကြောင့် ၎င်းတို့သည် စစ်မှန်သော အားကျမှု သို့မဟုတ် ကောင်းကျိုးအတွက် ဆန္ဒပြုခြင်း စကားတစ်ခွန်းမျှ မရှိဘဲ မနာလိုခြင်းနှင့် မုန်းတီးခြင်းကို ခံစားကြရသည်။ ဤသည်မှာ အခြေခံအကျဆုံးသော ကိုယ်ကျင့်တရားများပင် လုံးဝမရှိခြင်းကို ညွှန်ပြသည်။...၎င်းတို့သည် အခြားသူများကို ကောင်းသော ဆန္ဒမပြုကြပေ။ ကောင်းစားနေသော သို့မဟုတ် မိမိတို့ထက် သာလွန်သော မည်သူ့ကိုမဆို မြင်တွေ့ခြင်းသည် ၎င်းတို့ကို မနာလိုခြင်းနှင့် မကျေမနပ်ဖြစ်ခြင်းတို့ဖြင့် ပြည့်စေသည်။ ဘုရားသခင်အပေါ် အခြားတစ်စုံတစ်ဦး၏ ယုံကြည်ခြင်းသည် မည်မျှပင် ခိုင်မာသည်ဖြစ်စေ ထိုလူပုဂ္ဂိုလ်သည် ၎င်းတို့ထက် သာလွန်ပါက လက်ခံနိုင်မည်မဟုတ်ပေ။ ၎င်းတို့သည် လူ့သဘာဝ လုံးဝကင်းမဲ့ပြီး ကောင်းချီးပေးခြင်း သို့မဟုတ် တည်ဆောက်ပေးခြင်း စကားတစ်ခွန်းကိုမျှ ပြောဆိုနိုင်စွမ်းမရှိကြပေ။ ၎င်းတို့သည် အဘယ်ကြောင့် ထိုသို့သောစကားများကို မပြောဆိုနိုင်ကြသနည်း။ အဘယ်ကြောင့်ဆိုသော် ၎င်းတို့၏ လူ့သဘာဝသည် အလွန်ဆိုးယုတ်သောကြောင့် ဖြစ်သည်။ ၎င်းတို့သည် မပြောဆိုလိုခြင်းကြောင့် မဟုတ်သကဲ့သို့ မှန်ကန်သောစကားလုံးများ ကင်းမဲ့နေခြင်းကြောင့်လည်း မဟုတ်ပေ၊ ထိုအစား ၎င်းတို့၏ စိတ်နှလုံးများသည် မနာလိုခြင်း၊ မကျေမချမ်းဖြစ်ခြင်းနှင့် ဒေါသထွက်ခြင်းတို့ဖြင့် ပြည့်နှက်နေသောကြောင့် ကောင်းချီးပေးခြင်းစကားများကို ပြောဆိုရန် မဖြစ်နိုင်ခြင်း ဖြစ်သည်။ သို့ဆိုလျှင် ၎င်းတို့၏ စိတ်နှလုံးများသည် ထိုသို့သော ဖောက်ပြန်ပျက်စီးသည့်အရာများဖြင့် ပြည့်နှက်နေသည်ဟူသောအချက်က ၎င်းတို့၏ လူ့သဘာဝသည် မလိုမုန်းထားသောသဘောရှိကြောင်းကို ညွှန်ပြနိုင်သလော။ (ဟုတ်ပါသည်။) ညွှန်ပြနိုင်ပါသည်။ အဘယ်ကြောင့်ဆိုသော် ၎င်းတို့သည် ထိုသို့သော ဖောက်ပြန်ပျက်စီးသည့် စိတ်သဘောထားများကို ထုတ်ဖော်ပြသသောကြောင့် အခြားသူများအတွက် ပိုင်းခြားသိမြင်ရန် လွယ်ကူသွားပြီး အခြားသူများသည် ၎င်းတို့၏ ဖောက်ပြန်ပျက်စီးသော အနှစ်သာရကို ထွင်းဖောက်မြင်နိုင်သောကြောင့် ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂၄)) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ အရမ်းစိတ်မကောင်းဖြစ်မိတယ်။ လူတွေဟာ သူတို့ထက် ပိုတော်တယ်လို့မြင်တဲ့ သူတွေကို မနာလိုဖြစ်ပြီး မကျေမနပ် ဖြစ်တတ်ကြတယ်၊ ဒါက ညံ့ဖျင်းပြီး မလိုမုန်းထားတဲ့ လူ့သဘာဝကို ထင်ဟပ်နေတယ်၊ ပြီးတော့ ဒီလိုလူမျိုးကို ဘုရားသခင် မကြိုက်ဘူးဆိုပြီး ဘုရားသခင်က ဖော်ထုတ်ထားတယ်။ ကျွန်မက ဘုရားသခင် ပြောနေတဲ့ လူစားမျိုး အတိအကျ ဖြစ်ခဲ့တာပေါ့။ ဘုရားသခင်ကို ယုံကြည်ပြီးနောက် ရှောင်ယွဲ့က ကျွန်မထက် တာဝန်ယူရတဲ့အဖွဲ့ ပိုများတာကို မြင်တော့ ကျွန်မ မနာလိုဖြစ်ခဲ့တယ်၊ သူက ခေါင်းဆောင်ဖြစ်ဖို့ သင့်တော်မှန်း ကျွန်မ သိပေမဲ့လည်း တကယ်လို့ သူ ရွေးကောက်ခံရရင် ကျွန်မက သူ့ထက်နိမ့်ကျသလို ဖြစ်သွားမှာစိုးလို့ ကျွန်မ တမင်သက်သက် သူ့ကို မဲမပေးခဲ့ဘူး။ ခေါင်းဆောင်တွေက ရှောင်ယွဲ့အကြောင်း အကဲဖြတ်ချက်ရေးခိုင်းတုန်းကလည်း တကယ်လို့ သူ တခြားနေရာမှာ သူ့တာဝန်ကို သွားထမ်းဆောင်ရင် ကျွန်မတို့ကြားက ကွာဟချက်က ပိုကြီးသွားမှာ စိုးရိမ်လို့ သူ့ရဲ့ အားသာချက်တွေကို ကျွန်မ မရေးပေးချင်ခဲ့ဘူး။ နောက်ဆုံးမှာ ကျွန်မ အမှန်အတိုင်း ရေးပေးလိုက်ပေမဲ့ ရင်ထဲမှာတော့ သူ အဆင်ပြေသွားမှာကို မလိုချင် ဖြစ်မိတုန်းပဲ။ သူ့အခြေအနေ ဆိုးနေတယ်၊ ဒါမှမဟုတ် သူ့တာဝန်ထမ်းဆောင်တာ သိပ်အဆင်မပြေဘူးဆိုပြီး ကြားရဖို့ မျှော်လင့်ခဲ့တယ်၊ ပြီးတော့ သူ့တာဝန်ထမ်းဆောင်ချင်တဲ့ သူ့ရဲ့ စိတ်ပါဝင်စားမှုကို လျော့နည်းသွားအောင်လို့ ကြိုးစားရာမှာ ကျွန်မက သူ့ရှေ့မှာ တမင်သက်သက် အပျက်သဘောဆောင်တဲ့ စကားတွေတောင် ပြောခဲ့သေးတယ်။ အဲဒီလိုလုပ်ရင် သူ တခြားနေရာမှာ သူ့တာဝန်သွားထမ်းဆောင်နိုင်မှာ မဟုတ်ဘူး၊ ပြီးတော့ ကျွန်မတို့ကြားက ကွာဟချက်လည်း သိပ်ကြီးမှာ မဟုတ်တော့ဘူးလေ။ ကျွန်မ များများ ဆင်ခြင်သုံးသပ်လေလေ၊ ကျွန်မ ဘယ်လောက်ဆိုးခဲ့မှန်း ပိုသဘောပေါက်မိလေလေပဲ။ သူများတွေ ကျွန်မကို အထင်ကြီးအောင်လုပ်ဖို့အတွက်နဲ့ မသမာတဲ့ နည်းလမ်းတွေကို သုံးခဲ့တာ၊ ဒါက တကယ်ကို တစ်ကိုယ်ကောင်းဆန်တယ်၊ စက်ဆုပ်စရာကောင်းပြီး မလိုမုန်းထားတာပဲ။ ကျွန်မမှာ ဘာလူ့သဘာဝမှ မရှိခဲ့ဘူး။ ရှောင်ယွဲ့ တခြားနေရာမှာ တာဝန်သွားထမ်းဆောင်တာက သူ့အသက်ကြီးထွားမှုအတွက် အကျိုးရှိသလို အသင်းတော်အလုပ်အတွက်လည်း အကျိုးရှိတယ်။ ဒါက ဘုရားသခင်ရဲ့ ရည်ရွယ်ချက်တွေနဲ့ ကိုက်ညီတဲ့အရာ ဖြစ်ပေမဲ့ ကျွန်မရဲ့ ဂုဏ်သတင်းနဲ့ ရာထူးနေရာအတွက် ကျွန်မက ကိစ္စတွေကို ဖျက်လိုဖျက်ဆီးလုပ်ဖို့ ကြိုးစားခဲ့တယ်။ သူ့ကို အားပေးရမဲ့အစား တမင်သက်သက် အပျက်သဘောဆောင်တဲ့ စကားတွေတောင် ပြောခဲ့သေးတယ်။ ကျွန်မ လုပ်နေတာတွေက အသင်းတော်အလုပ်ကို အဖျက်အမှောင့်လုပ်တာ၊ နှောင့်ယှက်တာနဲ့ ဟန့်တားတာပဲ။ ကျွန်မ ပိုတွေးမိလေလေ ပိုနောင်တရပြီး စိတ်မကောင်းဖြစ်မိလေလေပဲ။ သုံးပြည်ထောင်အချစ်ဇာတ်လမ်းထဲက ကျိုးယွီအကြောင်းကို ကျွန်မ တွေးမိတယ်။ သူက သဘောထားသေးသိမ်ပြီး ကျူးကော်လျန်ကို မနာလိုဖြစ်ခဲ့တာ၊ သူ့ကိုယ်သူ ကျူးကော်လျန်နဲ့ ပြိုင်ဆိုင်ပြီး နှိုင်းယှဉ်ခဲ့ပေမဲ့ အဆုံးမှာ သူက ကျူးကော်လျန်ကို မကျော်နိုင်ဘဲ ဒေါသနဲ့ သေခဲ့ရတယ်လေ။ တကယ်လို့ ကျွန်မသာ ကိုယ့်ကိုယ်ကိုယ် ရှောင်ယွဲ့နဲ့ ဆက်နှိုင်းယှဉ်နေရင် ကျွန်မ စိတ်ဆင်းရဲရရုံတင်မကဘဲ အသင်းတော်အလုပ်ကို ဟန့်တားတဲ့ စာတန်ရဲ့ အစေခံအနေနဲ့ ပြုမူမိမှာပဲ။ ဒါကို သဘောပေါက်လိုက်တော့ ကျွန်မ ဘုရားရှေ့မှောက် ဒူးထောက်ပြီး ဆုတောင်းလိုက်တယ်။ “ဘုရားသခင်၊ သမီး ဘယ်လောက်တောင် နက်နက်ရှိုင်းရှိုင်း ဖောက်ပြန်ပျက်စီးနေလဲဆိုတာ သမီး မြင်ပါပြီ။ သမီးရဲ့ မနာလိုဝန်တိုစိတ်က အရမ်းကြီးမားနေပါတယ်။ ရှောင်ယွဲ့ သမီးထက် သာနေတာကို သမီး ဘာလို့ မကြည့်ရက်နိုင်ရတာလဲ။ သမီး ကိုယ့်ကိုယ်ကိုယ် တကယ် မုန်းပါတယ်။ သမီးရဲ့ ဖောက်ပြန်ပျက်စီးတဲ့ သဘာဝကို ကျိန်ဆဲပေးတော်မူပါ၊ ကိုယ့်ကိုယ်ကိုယ် ပိုနက်နက်ရှိုင်းရှိုင်း နားလည်အောင် ဦးဆောင်ပေးတော်မူပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော်တချို့ကို ကျွန်မ ဖတ်ရတယ်။ “ဤမျှညစ်ညမ်းသောမြေတွင် မွေးဖွားလာသည့် လူသားသည် လူ့အဖွဲ့အစည်း၏ ကူးစက်စေခြင်းကို ပြင်းထန်သော အတိုင်းအတာအထိ ခံခဲ့ရပြီးဖြစ်သည်၊ သူသည် ပဒေသရာဇ်ဆန်သော လူ့ကျင့်ဝတ်များ၏ ပုံသွင်းခြင်းခံရပြီးဖြစ်ကာ ‘အဆင့်မြင့် ပညာသင်ကျောင်းများ’ ၏ သွန်သင်လေ့ကျင့်ပေးမှုကို လက်ခံရရှိခဲ့ပြီးဖြစ်၏။ ခေတ်နောက်ပြန်ဆွဲသော စဉ်းစားတွေးတောခြင်း၊ ဖောက်ပြန်ပျက်စီးသော ကိုယ်ကျင့်တရား၊ အောက်တန်းကျသော ဘဝအမြင်၊ လောကီဆိုင်ရာ ဆက်ဆံရေးများအတွက် စက်ဆုပ်ဖွယ်အတွေးအခေါ်၊ လုံးဝဥဿုံ တန်ဖိုးမရှိသော တည်ရှိမှုနှင့် ယုတ်ညံ့သော ထုံးတမ်းအစဉ်အလာများနှင့် တစ်ရက်ပြီးတစ်ရက် ဘဝ ဟူသည့် ဤအရာများအားလုံးသည် လူ့စိတ်နှလုံး အတွင်းသို့ ပြင်းပြင်းထန်ထန် ကျူးကျော်ဝင်ရောက်နေခဲ့ပြီးဖြစ်ကာ လူသား၏ အသိစိတ်ကို ပြင်းထန်စွာ ထိခိုက်ပျက်စီးနေစေခဲ့သည့်အပြင် တိုက်ခိုက်နေခဲ့သည်။ ရလဒ်အနေဖြင့် လူသားသည် ဘုရားသခင်နှင့် တိုး၍ ဝေးသည်ထက် ဝေးသွားသည့်အပြင် သူ့ကို ယခင်ကထက် ပိုမို ဆန့်ကျင်လာသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စိတ်သဘောထားတွင် မပြောင်းလဲဘဲ ရှိနေခြင်းသည် ဘုရားသခင်ကို ရန်ဘက်ပြုခြင်းဖြစ်သည်) “ရက်စက်သော လူသားမျိုးနွယ်ပါတကား။ လျှို့ဝှက်ကြံစည်ခြင်းနှင့် စီမံကြံစည်ခြင်း၊ တစ်ဦးကိုတစ်ဦးမှ အလစ်သုတ်ခြင်းနှင့် လုယူခြင်း၊ ကျော်စောမှုနှင့် ဥစ္စာဓနအတွက် အလုအယက်ကြိုးပမ်းခြင်း၊ အပြန်အလှန် သတ်ဖြတ်နေခြင်း၊ ဤအရာများက မည်သည့်အချိန်မှ ပြီးဆုံးမည်နည်း။ ဘုရားသခင်သည် နှုတ်ကပတ်တော်များ သိန်းသန်းချီ မြွက်ဆိုထားစေကာမူ မည်သူကမျှ အသိတရား မရကြပါ။ လူတို့သည် သူတို့၏မိသားစု၊ သူတို့၏ သားသမီးများ၊ သူတို့၏အလုပ်အကိုင်၊ အနာဂတ်တက်လမ်း၊ ရာထူးနေရာ၊ အပေါ်ယံ ဂုဏ်ပကာသနနှင့် ငွေကြေးတို့အလို့ငှာ၊ အစားအစာ၊ အဝတ်အစားနှင့် အသွေးအသားအလို့ငှာသာ လုပ်ဆောင်ကြလေသည်။ သို့သော် မိမိ၏လုပ်ဆောင်ချက်များက အမှန်တကယ် ဘုရားသခင်အတွက် ဖြစ်သောသူ တစ်စုံတစ်ယောက် ရှိသလော။ ဘုရားသခင်အတွက် လုပ်ဆောင်သောသူများကြားမှာပင် ဘုရားသခင်ကို သိကျွမ်းသောသူ အနည်းငယ်သာရှိ၏။ မိမိကိုယ်ပိုင် အကျိုးစီးပွားအတွက် မလုပ်ဆောင်သောသူ မည်မျှရှိသနည်း။ မိမိကိုယ်ပိုင်ရာထူးနေရာအား ကာကွယ်ရန်အလို့ငှာ အခြားသူများကို မဖိနှိပ်သူ၊ မပယ်ထုတ်သူ မည်မျှရှိသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဆိုးယုတ်သောသူများသည် အပြစ်ဒဏ်ပေးခြင်းကို မုချခံကြရလိမ့်မည်) ဘုရားနှုတ်ကပတ်တော်တွေကို ဖတ်ပြီးတဲ့နောက် ရှောင်ယွဲ့အပေါ်ထားတဲ့ ကျွန်မရဲ့ မနာလိုဝန်တိုမှုက ဂုဏ်သတင်းနဲ့ ရာထူးနေရာကို အလွန်အကျွံ အလေးထားတာကနေ မြစ်ဖျားခံတယ်ဆိုတာ ကျွန်မ သဘောပေါက်လိုက်တယ်။ “ပြောင်မြောက်ပြီး ထူးချွန်အောင်လုပ်”၊ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” နဲ့ “သစ်တစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်” ဆိုတာမျိုး စာတန်ဆန်တဲ့ အဆိပ်အတောက်တွေနဲ့ ကျွန်မ အသက်ရှင်နေခဲ့တာလေ။ ဒီအတွေးအခေါ်တွေက ကျွန်မကို အသိစိတ်နဲ့ ဆင်ခြင်တုံတရား ကင်းမဲ့စေခဲ့တယ်။ ကျွန်မ ဘာပဲလုပ်လုပ် သူများ အထင်ကြီးလေးစားတာကို ခံချင်ခဲ့ပြီး သူတို့ရဲ့ စိတ်နှလုံးထဲမှာ နေရာရဖို့ ကျွန်မ ကြိုးစားခဲ့တယ်။ ငယ်ငယ်ကတည်းက ကျွန်မထက် သာတဲ့သူတွေကို မြင်တိုင်း ကျွန်မ စိတ်ဆင်းရဲခဲ့တာတွေကို ပြန်တွေးမိတယ်။ ကျောင်းမှာ တစ်ယောက်ယောက်က ကျွန်မထက် စာပိုတော်ရင် ကျွန်မ ဒေါသထွက်တတ်တယ်၊ တစ်ယောက်ယောက်ရဲ့ နေထိုင်မှုအဆင့်အတန်းက ပိုမြင့်နေရင် ကျွန်မ မနာလိုဖြစ်တတ်တယ်။ ကျွန်မရဲ့ ဝမ်းကွဲတစ်ယောက်က ကျွန်မထက် စာပိုတော်ပြီး သူ့မိသားစု အခြေအနေက ကျွန်မတို့ထက် ပိုကောင်းလို့ သူ့ကို ကျွန်မ မနာလိုဖြစ်ခဲ့တာကို မှတ်မိတယ်။ သူတို့အိမ်က တီဗီဝယ်တုန်းကဆို မနာလိုဖြစ်ပြီး ဒေါသထွက်လို့ ကျွန်မ သွားမကြည့်ခဲ့ဘူး။ ဘုရားသခင်ကို ယုံကြည်ပြီးနောက်မှာ ကျွန်မက စာတန်ရဲ့ ဒီအဆိပ်အတောက်တွေနဲ့ ဆက်ပြီး အသက်ရှင်နေခဲ့တာ။ ရှောင်ယွဲ့က ဘက်ပေါင်းစုံမှာ ကျွန်မထက် သာနေတာကို မြင်တော့ ကျွန်မ သူ့ကို မနာလိုဖြစ်လာပြီး ကိုယ့်ကိုယ်ကိုယ် သူ့နဲ့ အမြဲနှိုင်းယှဉ်နေခဲ့တယ်၊ ကျွန်မ သူ့ကို မမီနိုင်တဲ့အခါကျတော့ စိတ်ဆင်းရဲခဲ့ရတယ်။ ဒါတွေအားလုံးက စာတန်ရဲ့ ဖောက်ပြန်ပျက်စီးစေမှုနဲ့ ဒုက္ခပေးမှုကြောင့် ဖြစ်ရတာပါ။ ကျွန်မရဲ့ စိတ်ခံစားချက်အားလုံးကို ကျော်ကြားမှုနဲ့ အကျိုးအမြတ်က ထိန်းချုပ်ထားတဲ့အထိ ကျွန်မက အဲဒါတွေကို လိုက်စားခဲ့တာလေ။ ကိုယ့်ဂုဏ်သတင်းနဲ့ ရာထူးနေရာအတွက် သူများတွေကို တိုက်ခိုက်ပြီး ဖယ်ကြဉ်ခဲ့တယ်၊ အသင်းတော်အလုပ်ကို လျစ်လျူရှုခဲ့ပြီး တကယ်ကို တစ်ကိုယ်ကောင်းဆန်ပြီး မလိုမုန်းထား ဖြစ်လာခဲ့တယ်။ ရှောင်ယွဲ့နဲ့ ကျွန်မက အရာအားလုံးကို အတူမျှဝေခံစားတဲ့ သူငယ်ချင်းအရင်းအချာတွေ ဖြစ်ပေမဲ့ ကျွန်မရဲ့ ရည်မှန်းချက်တွေ ပြည့်မြောက်ဖို့အတွက် ယုတ်ညံ့တဲ့ နည်းလမ်းတွေကို သုံးချင်ပြီး သူ့ရဲ့ ကွယ်ရာမှာ သူ့ကို အဖျက်အမှောင့် လုပ်နိုင်နေခဲ့ပါသေးတယ်။ တကယ်လို့ စာတန်ဆန်တဲ့ ဒီအဆိပ်အတောက်တွေနဲ့သာ ကျွန်မ ဆက်အသက်ရှင်နေရင် လူသားပုံသဏ္ဌာန် ပိုကင်းမဲ့လာရုံပဲ ရှိမှာဖြစ်ပြီး အဆုံးမှာ ဘုရားသခင်ရဲ့ ပစ်ပစ်ခါခါငြင်းတာနဲ့ ဖယ်ရှားရှင်းလင်းတာကို ခံရမှာပါပဲ။ ဒီအခြေအနေကို အသုံးပြုပြီး ကျွန်မကို ထုတ်ဖော်ပေးပြီး ဘုရားနှုတ်ကပတ်တော်ရဲ့ ဖော်ထုတ်ချက်တွေကနေတစ်ဆင့် ကျွန်မရဲ့ ဖောက်ပြန်ပျက်စီးမှုကို သိမြင်ခွင့်ပေးလို့၊ နောင်တရပြီး ပြောင်းလဲဖို့ အခွင့်အရေး ပေးလို့ ဘုရားသခင်ကို ကျေးဇူးတင်ပါတယ်။ ဒါဟာ ဘုရားသခင်ရဲ့ မေတ္တာပါပဲ။

နောက်ပိုင်းမှာ ဘုရားနှုတ်ကပတ်တော်တွေထဲက လက်တွေ့လုပ်ဆောင်မှုနဲ့ ဝင်ရောက်မှု လမ်းကြောင်းကို ကျွန်မ ရှာဖွေခဲ့တယ်။ ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်လိုက်တယ်။ “တာဝန်ထမ်းဆောင်သောသူ အားလုံးအတွက် ၎င်းတို့၏ သမ္မာတရားကို နားလည်မှုသည် မည်မျှ နက်နဲသည်ဖြစ်စေ၊ အပေါ်ယံဆန်သည်ဖြစ်စေ သမ္မာတရား လက်တွေ့ကျမှုထဲသို့ ဝင်ရောက်ရန် အရိုးရှင်းဆုံးသော လက်တွေ့လုပ်ဆောင်မှုမှာ အရာရာတိုင်း၌ ဘုရားအိမ်တော်၏ အကျိုးစီးပွားများကို စဉ်းစားရန်၊ ၎င်းတို့၏ တစ်ကိုယ်ကောင်းဆန်သော လိုအင်ဆန္ဒများ၊ ကိုယ်ရေးကိုယ်တာ ရည်ရွယ်ချက်များ၊ ကြံရွယ်ချက်များ၊ ဂုဏ်နှင့် အဆင့်အတန်းတို့ကို စွန့်လွှတ်ပြီး ဘုရားအိမ်တော်၏ အကျိုးစီးပွားများကို ဦးစားပေးခြင်း ဖြစ်သည်၊ ဤသည်မှာ ၎င်းတို့ အနည်းဆုံး လုပ်ဆောင်သင့်သည့်အရာ ဖြစ်သည်။ တာဝန်ထမ်းဆောင်သောသူတစ်ဦးသည် ဤမျှလောက်ကိုပင် မလုပ်ဆောင်နိုင်ပါက ၎င်းသည် မိမိ၏ တာဝန်ကို ထမ်းဆောင်နေသည်ဟု မည်သို့ ဆိုနိုင်မည်နည်း။ ယင်းမှာ လူတစ်ဦး၏ တာဝန်ကို ထမ်းဆောင်ခြင်း မဟုတ်ပေ။ သင်သည် ဦးစွာ ဘုရားအိမ်တော်၏ အကျိုးစီးပွားများကို စဉ်းစားသင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး အသင်းတော်၏ အလုပ်ကို ထည့်သွင်းစဉ်းစားသင့်သည်။ ဤအရာများကို ဦးစားပေး ထားရှိပါ၊ ထို့နောက်မှသာ သင်သည် သင်၏ အဆင့်အတန်း တည်ငြိမ်မှု သို့မဟုတ် အခြားသူများ သင့်ကို မည်သို့ သဘောထားသည်ကို စဉ်းစားနိုင်သည်။ ယင်းကို အဆင့်နှစ်ဆင့်ခွဲ၍ နှစ်ဦးနှစ်ဖက် အဆင်ပြေမည့်နည်းလမ်းကို ရှာဖွေလိုက်ပါ၊ ဤအရာက အမှုအရာများကို အနည်းငယ် ပိုမိုလွယ်ကူစေသည်ဟု သင်တို့ မခံစားရသလော။ သင်သည် ဤသို့ ခဏတာ လက်တွေ့လုပ်ဆောင်ပါက ဘုရားသခင်ကို စိတ်ကျေနပ်စေခြင်းသည် ခက်ခဲသောအရာမဟုတ်ကြောင်း သင် ခံစားလာရလိမ့်မည်။ ထို့အပြင် သင်သည် သင်၏ တာဝန်ယူမှုများကို ကောင်းမွန်စွာ ဖြည့်ဆည်းနိုင်ပြီး သင်၏ ဝတ္တရားများနှင့် တာဝန်များကို ကောင်းမွန်စွာ ဖြည့်ဆည်းနိုင်သည့်အပြင် သင်၏ တစ်ကိုယ်ကောင်းဆန်သော လိုအင်ဆန္ဒများ၊ ရည်ရွယ်ချက်များနှင့် ကြံရွယ်ချက်များကို ဘေးဖယ်ထားကာ ဘုရားသခင်၏ ရည်ရွယ်ချက်များကို အလေးထား၍ ဘုရားအိမ်တော်၏ အကျိုးစီးပွားများ၊ အသင်းတော်၏ အလုပ်နှင့် သင် ထမ်းဆောင်သင့်သည့် တာဝန်ကို ဦးစားပေးနိုင်လျှင် ဤသို့ ခဏတာ တွေ့ကြုံခံစားပြီးနောက် ဤနည်းလမ်းအတိုင်း ကျင့်ကြံပြုမူခြင်းသည် ကောင်းကြောင်း၊ လူတို့သည် ရိုးသားပြီး ပွင့်လင်းသောပုံစံဖြင့် အသက်ရှင်သင့်ကြောင်း၊ ၎င်းတို့သည် စိတ်ဓာတ်ပျော့ညံ့ပြီး အောက်တန်းကျကာ ယုတ်ညံ့သော တည်ရှိမှုဖြင့် အသက်မရှင်သင့်ဘဲ ထိုအစား ၎င်းတို့သည် တော်ဖြောင့်ပြီး တရားမျှတသင့်ကြောင်း သင် ခံစားရလိမ့်မည်။ ဤသည်မှာ လူတစ်ဦး အသက်ရှင်နေထိုင်သင့်သည့် ပုံသဏ္ဌာန်ဖြစ်သည်ဟု သင် ခံစားရလိမ့်မည်။ တဖြည်းဖြည်းနှင့် သင်၏ ကိုယ်ပိုင်အကျိုးစီးပွားများကို ဖြည့်ဆည်းလိုသော သင်၏ လိုအင်ဆန္ဒသည် လျော့နည်းသွားလိမ့်မည်။...ယခုအခါတွင် ငါသည် သင်တို့ကို ဤရိုးရှင်းသောနည်လမ်းကို ပြောပြီးဖြစ်သည်။ ဤနည်းကို လက်တွေ့လုပ်ဆောင်ခြင်းဖြင့် သင်တို့ အစပြုလော့။ ဤသို့ အချိန်ခဏကြာ လုပ်ဆောင်ပြီးနောက်တွင် သင်တို့အတွင်းရှိ အခြေအနေသည် သင် မသိဘဲနှင့် ပြောင်းလဲလိမ့်မည်။ ယင်းက သင့်အနေဖြင့် ဘုရားသခင်၌ ယုံကြည်ခြင်းကို အလွန်အမင်း စိတ်ဝင်စားနေခြင်း မရှိသကဲ့သို့ အလွန်အမင်း ဆိုးဆိုးရွားရွား မနှစ်မြို့ခြင်း မဖြစ်သည့် မတင်မကျ အခြေအနေမှသည် ဘုရားသခင်အား ယုံကြည်ခြင်းနှင့် ရိုးသားသော လူတစ်ဦး ဖြစ်ခြင်းတို့သည် ကောင်းမွန်သော အရာများဖြစ်သည်ဟု သင်ခံစားရပြီး ရိုးသားသော လူတစ်ဦးဖြစ်ခြင်းကို သင်စိတ်ဝင်စားကာ ထိုနည်းအားဖြင့် အသက်ရှင်ခြင်းတွင် အဓိပ္ပာယ်နှင့် အားဖြည့်ခြင်းတို့ရှိသည်ကို ခံစားရသည့် အခြေအနေတစ်ခုအဖြစ်သို့ ပြောင်းလဲသွားလိမ့်မည်။ သင်သည် တည်ငြိမ်ခြင်းနှင့် ဝမ်းမြောက်ခြင်းတို့ကို သင်၏ စိတ်နှလုံးထဲတွင် ခံစားရလိမ့်မည်။ ယင်းမှာ သင်၏ အခြေအနေ ဖြစ်လာမည့်ပုံစံ ဖြစ်သည်။ ယင်းမှာ သင်၏ ကိုယ်ပိုင် ရည်ရွယ်ချက်များ၊ အကျိုးစီးပွားများနှင့် တစ်ကိုယ်ကောင်းဆန်သည့် အလိုဆန္ဒများကို သင်၏ လက်လွှတ်ခြင်းမှ ဖြစ်လာသော ရလဒ်တစ်ခုဖြစ်သည်။ ယင်းမှာ ရလဒ်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) “ဘုရားသခင်က သင့်အား တုံးအအောင်ပြုပါက သင်၏တုံးအမှု၌ အဓိပ္ပာယ်ရှိပေသည်။ အကယ်၍ သူက သင့်အား ထက်မြက်အောင်ပြုပါက သင်၏ထက်မြက်မှု၌ အဓိပ္ပာယ်ရှိ၏။ ဘုရားသခင်က သင့်အား မည်သည့်စွမ်းရည်များကိုမဆို ပေးပါစေ၊ သင်၏အားသာချက်များက မည်သည့်အရာဖြစ်ပါစေ၊ သင်၏ဉာဏ်ရည်ဉာဏ်ကဲက မည်မျှမြင့်မားပါစေ ယင်းတို့အားလုံးသည် ဘုရားသခင်အတွက် ရည်ရွယ်ချက် တစ်ခုရှိလေသည်။ ဤအရာများအားလုံးကို ဘုရားသခင်က ကြိုတင်ပြဋ္ဌာန်းထားသည်။ သင်၏ ဘဝတွင် သင်ပါဝင်လုပ်ဆောင်ရသောနေရာနှင့် သင်ထမ်းဆောင်သောတာဝန်တို့ကို ရှေးယခင်ကတည်းက ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ အချို့သောလူတို့သည် ၎င်းတို့မပိုင်ဆိုင်သော အားသာချက်များကို အခြားလူများက ပိုင်ဆိုင်သည်ကိုမြင်ပြီး မကျေမနပ်ဖြစ်ကြသည်။ ၎င်းတို့က သာ၍ သင်ယူလေ့လာခြင်း၊ သာ၍ကြည့်ခြင်းနှင့် သာ၍ လုံ့လဝီရိယရှိခြင်းတို့အားဖြင့် အမှုကိစ္စများကို ပြောင်းလဲလိုကြသည်။ သို့သော် ၎င်းတို့၏ လုံ့လဝီရိယက စွမ်းဆောင်ရရှိနိုင်သည့်အရာတွင် အကန့်အသတ်ရှိသည်။ ၎င်းတို့သည် ဆုကျေးဇူးများနှင့် ကျွမ်းကျင်မှုများ ရှိသည့်လူတို့ကို မကျော်နိုင်ပေ။ သင်မည်မျှ တွန်းလှန်တိုက်ခိုက်ပါစေ အသုံးမဝင်ပေ။ သင်ဖြစ်မည့်အရာကို ဘုရားသခင်က ကြိုတင်ပြဋ္ဌာန်းပြီးဖြစ်ကာ ယင်းကိုပြောင်းလဲရန် မည်သူကမျှ လုပ်နိုင်သည့်အရာ တစ်ခုမျှမရှိပေ။ သင်သည် မည်သည့်အရာ၌ တော်ပါစေ ယင်းသည် သင်အားထုတ်ကြိုးပမ်းသင့်သည့် နေရာဖြစ်သည်။ သင်နှင့် သင့်တော်သည့် မည်သည့်တာဝန်မဆိုသည် သင်ထမ်းဆောင်သင့်သည့် တာဝန်ဖြစ်သည်။ သင် မကျွမ်းကျင်သည့် အခြားအပိုင်းများကို အတင်းလုပ်ဆောင်ရန် မကြိုးစားနှင့်၊ အခြားသူများကို မနာလိုမဖြစ်နှင့်။ လူတိုင်း၌ ၎င်းတို့၏အသုံးဝင်မှုရှိသည်။ သင်သည် အရာရာတိုင်းကို ကောင်းစွာလုပ်ဆောင်နိုင်သည်၊ သို့မဟုတ် သင်သည် အခြားလူများထက်ပို၍ ပြည့်စုံသည်၊ သို့မဟုတ် တော်သည်ဟု မထင်နှင့်။ အခြားလူများကို လူစားထိုးပြီး သင့်ကိုယ်သင် ကိုယ်ရည်သွေးဖို့အတွက် အစဉ် ဆန္ဒမရှိနှင့်။ ဤသည်မှာ ဖောက်ပြန်ပျက်စီးသည့် စိတ်သဘောထားတစ်ခုဖြစ်သည်။ မည်သည့်အရာကိုမျှ ကောင်းစွာ လုပ်ဆောင်နိုင်ခြင်းမရှိ၊ ကျွမ်းကျင်မှုလုံးဝမရှိဟု တွေးသည့်သူများ ရှိပေသည်။ ယင်းမှာ မှန်ကန်ပါက သင်သည် လက်တွေ့ကျကျ နားထောင်ကာ ကျိုးနွံနာခံသည့်သူသာ ဖြစ်လော့။ သင်တတ်နိုင်သည့်အရာကို လုပ်ဆောင်ပြီး ယင်းကို အစွမ်းကုန် ကောင်းစွာ လုပ်ဆောင်လော့။ ယင်းမှာ လုံလောက်ပေသည်။ ဘုရားသခင် စိတ်ကျေနပ်ပေလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်တွေကို ဖတ်ပြီးတဲ့နောက် လက်တွေ့လုပ်ဆောင်ရမဲ့ လမ်းကြောင်းတစ်ခုကို ကျွန်မ တွေ့သွားတယ်။ ဘာပဲဖြစ်ဖြစ် ကိုယ်ကျိုးတွေကို ဘေးဖယ်ထားရမယ်၊ အသင်းတော်အလုပ်ကို ဘယ်လိုကာကွယ်မလဲ၊ ဘုရားသခင် ကျေနပ်အောင် ဘယ်လိုလုပ်မလဲ ဆိုတာကို အရင်စဉ်းစားရမယ်။ သူများတွေ ကျွန်မကို ဘယ်လိုပဲမြင်မြင် ကိုယ့်တာဝန်ကို တိတ်တိတ်ဆိတ်ဆိတ် ကောင်းကောင်း ထမ်းဆောင်ရမယ်။ တာဝန်ထမ်းဆောင်ရာမှာ သမ္မာတရားကို လိုက်စားပြီး ကိုယ့်စိတ်သဘောထား ပြောင်းလဲဖို့ ကြိုးစားရမယ်။ ဒါက ဘုရားသခင်ရဲ့ ရည်ရွယ်ချက်နဲ့ ကိုက်ညီတဲ့အရာ ဖြစ်ပါတယ်။ တကယ်လို့ ကျွန်မက ဂုဏ်သတင်းနဲ့ ရာထူးကို လိုက်စားပြီး သူများကို မနာလိုဖြစ်မယ်၊ သူတို့နဲ့ ပြိုင်ဆိုင်မယ်၊ ဒါမှမဟုတ် မသမာတဲ့ နည်းလမ်းတွေကို သုံးပြီး ယုတ်မာတဲ့၊ စက်ဆုပ်စရာကောင်းတဲ့ ကိစ္စတွေကို လုပ်ရင် ဘုရားသခင် ကျွန်မကို ရွံမုန်းအောင် လုပ်သလိုပဲ ဖြစ်နေမှာပါ။ ပြီးတော့ ကျွန်မ နားလည်လာတာကတော့ ဘုရားသခင်ရဲ့ အိမ်တော်မှာ တာဝန်တွေကို ရာထူးကြီးငယ်၊ တာဝန်ကြီးငယ် ဆိုပြီး ခွဲခြားထားတာ မဟုတ်ဘဲ လူတိုင်းက ကိုယ့်လုပ်ငန်းဆောင်တာကို ကိုယ် ထမ်းဆောင်နေကြတာပဲ ဖြစ်ပါတယ်။ တကယ်လို့ လူတစ်ယောက်ရဲ့ တာဝန်က ဧည့်ခံဝတ်ပြုတာဆိုရင် သူက ဧည့်ခံဝတ်ပြုတဲ့တာဝန်ကို ကောင်းကောင်းထမ်းဆောင်သင့်တယ်၊ တကယ်လို့ တစ်ယောက်ယောက်က ခေါင်းဆောင်ဖြစ်နိုင်ရင် သူက ခေါင်းဆောင်တာဝန်ကို ကောင်းကောင်းထမ်းဆောင်သင့်တယ်။ ကျွန်မတို့ ဘာတာဝန်ပဲ ထမ်းဆောင်ထမ်းဆောင် သမ္မာတရားကို လိုက်စားရမယ်။ ဘုရားသခင်က လူတစ်ယောက် ကိုယ့်တာဝန်အပေါ်ထားတဲ့ သဘောထားကို ကြည့်တယ်၊ သူက သမ္မာတရားကို လိုက်စားနေလား၊ သူ့ရဲ့ ဖောက်ပြန်ပျက်စီးတဲ့ စိတ်သဘောထား ပြောင်းလဲနေလား ဆိုတာကို ကြည့်တယ်။ လူတစ်ယောက်ကို ရာထူးပိုမြင့်တာ၊ ဒါမှမဟုတ် အရင်းအနှီး ပိုများတာကို မြင်ပြီး ဘုရားသခင်က အသိအမှတ်ပြုတာ မဟုတ်ဘူး။ ဒါဟာ ဘုရားသခင်ရဲ့ ဖြောင့်မတ်ခြင်းပါပဲ။ ရှောင်ယွဲ့ ဘာတာဝန်ပဲ ထမ်းဆောင်ထမ်းဆောင် သူ့မှာ သူ့တာဝန်တွေ ရှိသလို ကျွန်မမှာလည်း ကိုယ့်တာဝန်နဲ့ကိုယ် ရှိတယ်၊ ကျွန်မ ကိုယ့်ကိုယ်ကိုယ် သူ့နဲ့ နှိုင်းယှဉ်တာကိုပဲ အာရုံစိုက်ပြီး ကိုယ့်တာဝန်ကို လျစ်လျူရှုတာမျိုး မဖြစ်သင့်ဘူး။ သူများတွေ ကျွန်မကို အထင်ကြီးရင်တောင်မှ အဲဒါက ကျွန်မမှာ သမ္မာတရားရှိတယ်၊ ဒါမှမဟုတ် ကျွန်မရဲ့ စိတ်သဘောထား ပြောင်းလဲသွားပြီလို့ ဆိုလိုတာ မဟုတ်ဘူး။ ကျွန်မရဲ့ ဝိညာဉ်ရင့်ကျက်မှုနဲ့ အစွမ်းအစက အဖွဲ့ခေါင်းဆောင် တာဝန်နဲ့ သင့်တော်တယ်၊ ဒါကြောင့် အဖွဲ့ခေါင်းဆောင် တာဝန်ကို လက်တွေ့ကျကျ ကောင်းကောင်း ထမ်းဆောင်သင့်တယ်။ ညီအစ်ကိုမောင်နှမတွေမှာ ပြဿနာတွေ၊ အခက်အခဲတွေ ရှိတဲ့အခါ ဘုရားသခင်ကို အားကိုးပြီး သူတို့နဲ့ မိတ်သဟာယပြုမယ်၊ ပြဿနာတွေကို ဖြေရှင်းပေးမယ်၊ ပြီးတော့ ကျွန်မ ထမ်းဆောင်သင့်တဲ့ တာဝန်ကို ကောင်းကောင်း ဖြည့်ဆည်းမယ်။

နောက်ပိုင်းမှာ အကြောင်းအမျိုးမျိုးကြောင့် ရှောင်ယွဲ့က တာဝန်ထမ်းဆောင်ဖို့ တခြားနေရာကို မသွားဖြစ်တော့ဘူး။ အရင်တုန်းကဆိုရင် ဒီကိစ္စအတွက် ကျွန်မ ပျော်မိမှာဖြစ်ပေမဲ့ အခုတော့ ကျွန်မ အဲဒါကို မှန်မှန်ကန်ကန် ရှုမြင်နိုင်ခဲ့ပြီ၊ ဒါကြောင့် ကျွန်မရဲ့ အခြေအနေအကြောင်း၊ ကျွန်မ ထုတ်ဖော်ခဲ့တဲ့ ဖောက်ပြန်ပျက်စီးမှုအကြောင်းတွေကို ရှောင်ယွဲ့နဲ့ ပွင့်ပွင့်လင်းလင်း မိတ်သဟာယပြုလိုက်တယ်။ ရှောင်ယွဲ့ကလည်း ဒီကိစ္စနဲ့ပတ်သက်တဲ့ သူ့ရဲ့ အတွေ့အကြုံဆိုင်ရာ နားလည်သဘောပေါက်မှုကို ကျွန်မနဲ့ မိတ်သဟာယပြုတယ်။ အရင်တုန်းကဆိုရင် ကျွန်မက မနာလိုဝန်တိုမှုကြောင့် မျက်စိကွယ်နေပြီး ရှောင်ယွဲ့ မိတ်သဟာယပြုတဲ့အခါ သူ သက်သက် ကိုယ်ရည်သွေးနေတာပဲလို့ ထင်ပြီး ဘယ်တုန်းကမှ သေချာနားမထောင်ခဲ့ဘူး။ အဲဒီနေ့မှာ သူ့အတွေ့အကြုံတွေကို သူ မိတ်သဟာယပြုတာကို ကျွန်မ အာရုံစိုက် နားထောင်လိုက်တဲ့အခါ ကျွန်မ အရမ်း တိုးတက်သွားမှန်း တွေ့လိုက်ရတယ်၊ ပြီးတော့ စိတ်နှလုံးထဲမှာ အများကြီး စိတ်သက်သာရာရပြီး လွတ်မြောက်သလို ခံစားလိုက်ရတယ်။ ကျွန်မဆီက ဒီအပြောင်းအလဲလေးကို မြင်ရတော့ ကျွန်မရဲ့ စိတ်နှလုံးက ဘုရားသခင်ကို ကျေးဇူးတင်ခြင်းတွေနဲ့ ပြည့်သွားခဲ့တယ်။


၂၁။ ဆီးဆိပ်သင့်ရောဂါသည်တစ်ဦး၏ ဆင်ခြင်သုံးသပ်ချက်များ

ဟယ်မူ၊ တရုတ်နိုင်ငံ

ကျွန်မ အသက်လေးဆယ်ဝန်းကျင်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့တယ်။ နောက်ဆုံးသောကာလ ဘုရားသခင်ရဲ့ အလုပ်က လူတွေကို ကယ်တင်တဲ့အလုပ်ဖြစ်ပြီး ဘုရားသခင် ရှေ့မှောက်ကိုလာမှ၊ ကိုယ်တော့်နှုတ်ကပတ်တော်တွေကို ဖတ်ပြီး ကိုယ့်တာဝန်တွေကို ထမ်းဆောင်မှသာ သမ္မာတရားကို နားလည်ပြီး ရရှိနိုင်မယ်၊ ဘုရားသခင်ရဲ့ စောင့်ရှောက်မှုနဲ့ ကာကွယ်မှုကို ရရှိပြီး အဆုံးမှာ ဘုရားသခင်ရဲ့ နိုင်ငံတော်ကို ဝင်ရောက်ဖို့ အခွင့်အရေး ရနိုင်မယ်ဆိုတာကို ကျွန်မ မြင်တွေ့ခဲ့ရတယ်။ သိပ်မကြာခင်မှာပဲ ကျွန်မ ကိုယ့်တာဝန်တွေကို စထမ်းဆောင်ခဲ့တယ်။ အသင်းတော်က ကျွန်မကို ဘာတာဝန်ပဲ ပေးပေး ဘယ်တော့မှ မငြင်းခဲ့ဘူး။ ကိုယ့်တာဝန်ကို ကောင်းကောင်း ထမ်းဆောင်ဖို့လောက်ပဲ ကျွန်မ စဉ်းစားခဲ့တယ်။ နောက်ပိုင်းမှာ ကျွန်မရဲ့ သွေးပေါင်ချိန်က ၂၂၀အထိ တက်လာလို့ သွေးပေါင်ကျအောင် ဆေးသွင်းကုသမှု ခံယူခဲ့ရပေမဲ့ အဲဒါကြောင့်တော့ ကျွန်မရဲ့ တာဝန်တွေ ထမ်းဆောင်မှုကို မရပ်ခဲ့ဘူး။ ကျွန်မ ထင်ခဲ့တာက၊ “ကိုယ့်တာဝန်ကို ရိုးရိုးသားသား ထမ်းဆောင်နေသရွေ့ ဘုရားသခင်က ငါ့ကို ကာကွယ်မှာပါ” လို့ ကျွန်မ တွေးခဲ့တယ်။ နှစ်တွေအကြာကြီး မိုးရွာရွာ၊ နေပူပူ ကျွန်မရဲ့ တာဝန်တွေကို ဆက်ပြီး ထမ်းဆောင်ခဲ့ပြီး၊ ဘုရားသခင်ရဲ့ အသိအမှတ်ပြုခြင်းကို ခံရတဲ့ စစ်မှန်တဲ့ ယုံကြည်သူတစ်ယောက်လို့ ကိုယ့်ကိုယ်ကိုယ် ထင်မှတ်ခဲ့တယ်။ ဒါပေမဲ့ ရုတ်တရက် ကျရောက်လာတဲ့ ရောဂါတစ်ခုက ကျွန်မရဲ့ ဇာတိရုပ်မှန်ကို ဖော်ထုတ်လိုက်ပါတော့တယ်။

၂၀၀၉ ခုနှစ်၊ ဆောင်းဦးပေါက်ချိန်မှာပေါ့။ တစ်နေ့ကျတော့ ခြေထောက်နှစ်ဖက်စလုံး ရုတ်တရက် ရောင်ရမ်းပြီး နာကျင်လာတယ်။ သိပ်မကြာခင်မှာပဲ မျက်နှာနဲ့ မျက်လုံးတွေပါ ရောင်လာပြီး မျက်နှာတစ်ခုလုံး ရုပ်ပျက်ဆင်းပျက်ဖြစ်တဲ့အပြင် မျက်လုံးတောင် ဖွင့်မရတော့ဘူး။ သမီးက ကျွန်မကို ဆေးစစ်ဖို့ ဆေးရုံခေါ်သွားတယ်။ ကျွန်မရဲ့ ကျောက်ကပ်နှစ်ဖက်စလုံး ကျုံ့နေပြီး ဆီးဆိပ်သင့်ရောဂါ ဖြစ်လာနိုင်တယ်၊ အခြေအနေဆိုးလာရင် အသက်အန္တရာယ်တောင် ရှိနိုင်တယ်လို့ ဆရာဝန်က ပြောတယ်။ ဒါကိုကြားတော့ ကျွန်မ လန့်သွားတယ်။ ဒီအတိုင်းသာ ဆက်ဖြစ်နေရင် သေဖို့ သိပ်ဝေးတော့မှာ မဟုတ်ဘူးပေါ့။ ဘုရားသခင်ကို တွေ့ရှိပြီး လပိုင်းလောက်မှာပဲ ကျွန်မ တာဝန်တွေကို စထမ်းဆောင်ခဲ့တာ၊ မိုးရွာရွာ၊ နေပူပူ၊ နေမကောင်းဖြစ်ရင်တောင်မှ ကိုယ့်တာဝန်ထမ်းဆောင်တာကို ဘယ်တော့မှ မရပ်နားခဲ့ဘူးလေ။ နှစ်တွေတစ်လျှောက်လုံး ကိုယ့်တာဝန်တွေကို ထမ်းဆောင်ရင်း ပင်ပန်းဆင်းရဲခံခဲ့ရုံသာမက ဆွေမျိုးတွေရဲ့ အထင်လွဲတာ၊ လှောင်ပြောင်တာနဲ့ စော်ကားတာတွေကိုလည်း ကျွန်မ သည်းခံခဲ့တယ်။ ဒီလောက် ကြိုးစားအားထုတ်မှုက မလုံလောက်သေးဘူးလား။ ဘုရားသခင်ရဲ့ ကာကွယ်မှုကို ရဖို့ ဒါက မလုံလောက်သေးဘူးလား။ ဘုရားသခင်ကို စယုံကြည်တုန်းက နိုင်ငံတော်ရဲ့ အသက်တာအတွက် မျှော်လင့်ချက်တွေ အများကြီးထားခဲ့တာကို ကျွန်မ ပြန်တွေးမိတယ်၊ ဒါပေမဲ့ အချိန်မရွေး အသက်အန္တရာယ်ပေးနိုင်တဲ့ ဒီလောက် ပြင်းထန်တဲ့ ရောဂါကို ရင်ဆိုင်ရတဲ့အခါ နိုင်ငံတော်ကို ဝင်ရောက်ဖို့ အခွင့်အရေး ရှိပါဦးမလားလို့ တွေးမိတော့တာပေါ့။ လှပတဲ့ ပန်းတိုင်က ကျွန်မနဲ့ ဘာမှ မဆိုင်တော့သလိုပါပဲ။ စဉ်းစားလေ၊ နစ်နာတယ်လို့ ခံစားရလေဖြစ်ပြီး ကိုယ့်တာဝန်ကို ထမ်းဆောင်ချင်စိတ်တွေ ပျောက်ဆုံးကုန်တယ်။ ကျွန်မ အပျက်သဘောဆောင်တဲ့ အခြေအနေထဲ ကျရောက်သွားတယ်။ ကျွန်မ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ ဒီရောဂါကို ဘာလို့ ရင်ဆိုင်နေရလဲဆိုတာ သမီး နားမလည်ပါဘူး။ သမီးစိတ်ထဲမှာ ကိုယ်တော့်ကို စောဒကတက်မိပါတယ်။ ဒါ မှားမှန်း သမီး သိပါတယ်၊ ဒါကြောင့် ကိုယ်တော်ရဲ့ ရည်ရွယ်ချက်ကို နားလည်အောင် သမီးကို ဉာဏ်ပွင့်စေပြီး လမ်းပြပေးပါ” လို့။

နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့ရတယ်။ “လူတို့သည် ‘ဘုရားသခင်ကို ယခု ကျွန်ုပ်ယုံကြည်သည့်အတွက် ကျွန်ုပ်ကို သူပိုင်ပြီး ကျွန်ုပ်ကို ဘုရားသခင် တာဝန်ယူသင့်သည်၊ ကျွန်ုပ်၏ အစားအစာနှင့် နေရာထိုင်ခင်းကို တာဝန်ယူသင့်သည်၊ ကျွန်ုပ်၏ အနာဂတ်နှင့် ကံကြမ္မာကိုသာမက ကျွန်ုပ်၏ မိသားစု လုံခြုံမှုအပါအဝင် ကျွန်ုပ်ကိုယ်တိုင်၏ လုံခြုံမှုကိုလည်း တာဝန်ယူသင့်ကာ ကျွန်ုပ်အတွက် အရာရာ အဆင်ပြေမည့်အရေး၊ အရာရာသည် အေးအေးချမ်းချမ်းနှင့် အကြောင်းထူးမရှိ ဖြစ်မည့်အရေး အာမခံသင့်သည်’ ဟု ယုံကြည်ကြသည်။ ထို့ပြင် တကယ့်အဖြစ်အပျက်များက လူတို့ အလိုရှိပြီး စိတ်ကူးသည့်အတိုင်း မဖြစ်လျှင် ၎င်းတို့က ‘ဘုရားသခင်အား ယုံကြည်ခြင်းသည် ကျွန်ုပ်က ကောင်းမည်ဟု သို့မဟုတ် လွယ်ကူမည်ဟု စိတ်ကူးခဲ့သလောက် မဖြစ်ပေ။ လက်စသတ်တော့ ကျွန်ုပ်သည် ဘုရားသခင်အား ကျွန်ုပ်၏ ယုံကြည်ခြင်း၌ ဤညှဉ်းပန်းနှိပ်စက်ခြင်းနှင့် ဆင်းရဲဒုက္ခအားလုံးကို ခံစားပြီး စမ်းသပ်မှုများစွာကို ဖြတ်သန်းရန် ရှိသေးသည်ပင်။ ဘုရားသခင်က ကျွန်ုပ်ကို အဘယ့်ကြောင့် မကာကွယ်သနည်း’ ဟု စဉ်းစားကြသည်။ ဤစဉ်းစားပုံက မှန်သလော၊ သို့မဟုတ် မှားသလော။ ယင်းက သမ္မာတရားနှင့် ကိုက်ညီသလော။ (မကိုက်ညီပါ။) သို့ဆိုလျှင် ဤစဉ်းစားပုံက ၎င်းတို့သည် ဘုရားသခင်အား မ‌လျော်ကန်သော တောင်းဆိုမှုများကို ပြုလုပ်နေကြောင်း ပြသသည် မဟုတ်လော။ ဤစဉ်းစားပုံမျိုးရှိသော လူတို့သည် ဘုရားသခင်ကို အဘယ့်ကြောင့် ဆုမတောင်းသနည်း သို့မဟုတ် သမ္မာတရားကို အဘယ့်ကြောင့် မရှာဖွေသနည်း။ ဘုရားသခင်က လူတို့အား ထိုသို့သောအရာများကို ကြုံတွေ့စေခြင်းတွင် နောက်ကွယ်၌ ဘုရားသခင်၏ ကောင်းမွန်သော ရည်ရွယ်ချက်များသည် ပင်ကိုအားဖြင့် ရှိ၏။ ဘုရားသခင်၏ ရည်ရွယ်ချက်များကို လူတို့ အဘယ့်ကြောင့် နားမလည်ကြသနည်း။ ၎င်းတို့သည် ဘုရားသခင်၏ အမှုတော်နှင့်အတူ ပူးပေါင်းဆောင်ရွက်ခြင်း အဘယ့်ကြောင့် မရှိနိုင်သနည်း။ ဘုရားသခင်သည် လူတို့အနေဖြင့် သမ္မာတရားကို ရှာဖွေပြီး သမ္မာတရားကို ရရှိနိုင်ရန်နှင့် ၎င်းတို့သည် သမ္မာတရားအပေါ် မှီခိုအားထားခြင်းဖြင့် အသက်ရှင်ရန်အလို့ငှာ ၎င်းတို့အား ထိုသို့သောအရာများကို ရည်ရွယ်ချက်ရှိရှိ ကြုံတွေ့စေခြင်း ဖြစ်သည်။ သို့ရာတွင် လူတို့သည် သမ္မာတရားကို ရှာဖွေရမည့်အစား မိမိတို့၏ကိုယ်ပိုင် အယူအဆများနှင့် စိတ်ကူးစိတ်သန်းများကို အသုံးပြုလျက် ဘုရားသခင်ကို အကဲဖြတ်ကြသည်။ ဤသည်မှာ ၎င်းတို့၏ ပြဿနာပင်။ ဤသည်မှာ မနှစ်မြို့ဖွယ်သော ဤအရာများအား သင်နားလည်ရမည့်ပုံ ဖြစ်သည်။ မည်သူမျှ ဆင်းရဲဒုက္ခမရှိဘဲ ၎င်းတို့၏ တစ်ဘဝလုံး မသွားကြပေ။ လူအချို့အတွက် ယင်းက မိသားစုနှင့်သက်ဆိုင်သည်၊ အချို့အတွက်မူ အလုပ်နှင့်သက်ဆိုင်သည်၊ အချို့အတွက် အိမ်ထောင်ရေးနှင့် သက်ဆိုင်ပြီး အချို့အတွက် ကိုယ်မကျန်းမာခြင်းနှင့်သက်ဆိုင်သည်။ လူတိုင်း ဒုက္ခခံစားရမည်။ လူအချို့က ‘လူများသည် အဘယ့်ကြောင့် ဒုက္ခခံစားရမည်နည်း။ ကျွန်ုပ်တို့၏ အသက်တာများတစ်ခုလုံး၌ ငြိမ်းချမ်းစွာနှင့် ပျော်ရွှင်စွာ ရှင်သန်ဖို့ဆိုသည်မှာ မည်မျှ ကောင်းလိုက်မည်နည်း။ ကျွန်ုပ်တို့ ဒုက္ခမခံ၍ မရနိုင်သလော။’ ဟု ပြောကြသည်။ မရပေ။ လူတိုင်း ဒုက္ခခံစားရမည်။ ဒုက္ခက လူပုဂ္ဂိုလ်တိုင်းကို ရုပ်ခန္ဓာ အသက်တာ၏ မြောက်မြားလှသော ခံစားရခြင်းများကို တွေ့ကြုံစေသည်၊ ဤခံစားရခြင်းများသည် အပြုသဘောဆောင်သည်ဖြစ်စေ၊ အပျက်သဘောဆောင်သည်ဖြစ်စေ၊ ဒုက္ခက လူတိုင်းကို ကွဲပြားသော ခံစားချက်များနှင့် နားလည်သဘောပေါက်ခြင်းတို့ကို ပေးသည်၊ သင့်အတွက်မှာမူ ယင်းက အသက်တာထဲရှိ သင်၏အတွေ့အကြုံများသာ ဖြစ်ပေသည်။ ဤသည်မှာ ရှုထောင့်တစ်ခုဖြစ်ပြီး လူများကို အတွေ့အကြုံပိုများစေဖို့အလို့ငှာ ဖြစ်သည်။ ဤသည်မှ သမ္မာတရားကို ရှာဖွေနိုင်ပြီး ဘုရားသခင်၏ ရည်ရွယ်ချက်များကို နားလည်နိုင်ပါက သင်သည် ဘုရားသခင်က သင့်ထံမှ လိုအပ်သည့် စံနှုန်းဖြင့် ယခင်ထက် သာ၍ နီးကပ်လာလိမ့်မည်။ နောက်ထပ် ရှုထောင့်မှာ ယင်းသည် ဘုရားသခင်က လူသားကို ပေးသည့် တာဝန် ဖြစ်သည်။ မည်သည့်တာဝန်နည်း။ ဤသည်မှာ သင်ကြုံသင့်သည့် ဆင်းရဲဒုက္ခဖြစ်သည်။ ဤဒုက္ခကို လက်ခံပြီး ခံယူနိုင်လျှင် ဤသည်မှာ သက်သေခံချက်ဖြစ်ပြီး ရှက်စရာမဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၁)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မတို့ ရင်ဆိုင်ရတဲ့ အခြေအနေတိုင်း၊ ဒုက္ခဆင်းရဲတိုင်းမှာ ဘုရားသခင်ရဲ့ ရည်ရွယ်ချက်တွေ ပါဝင်နေတယ်ဆိုတာကို ကျွန်မ နားလည်သွားတယ်။ အဲဒါတွေအားလုံးက လူတစ်ယောက်ရဲ့ ဝိညာဉ်ရင့်ကျက်မှု ခံနိုင်ရည်ပမာဏအတွင်းမှာပဲ ရှိပါတယ်။ ကျွန်မတို့က သမ္မာတရားနဲ့ ဘုရားသခင်ရဲ့ ရည်ရွယ်ချက်တွေကို ရှာဖွေသင့်တယ်၊ ကိုယ့်အယူအဆတွေကို ဖက်တွယ်ထားတာမျိုး၊ ကိုယ့်အမြင်နဲ့ပဲ ကြည့်တာမျိုး မလုပ်သင့်ဘူးလေ။ ဇာတိပကတိ အမြင်နဲ့သာ ကြည့်ရင် ကျွန်မတို့က ဆင်းရဲဒုက္ခထဲမှာပဲ နေရမှာဖြစ်ပြီး နာမကျန်းဖြစ်တာဟာ မကောင်းတဲ့အရာ ဖြစ်သွားမှာ။ ဒါပေမဲ့ ဒီလိုအရာတွေကို ဘုရားသခင်ဆီက ခံယူပြီး သမ္မာတရားကို ရှာဖွေရင် နာမကျန်းမှုကတစ်ဆင့် သင်ခန်းစာတွေ ယူနိုင်မယ်၊ အဲဒီအခါကျရင် ဒါက ကောင်းတဲ့အရာ ဖြစ်သွားမှာပါ။ ဒီရောဂါအပေါ် ကျွန်မရဲ့ တုံ့ပြန်ပုံကို ဆင်ခြင်သုံးသပ်ကြည့်လိုက်တော့ ဘုရားသခင်ကို ယုံကြည်ပြီး ကိုယ့်တာဝန်တွေ ထမ်းဆောင်ခဲ့တဲ့ ဒီနှစ်တွေတစ်လျှောက်လုံးမှာ ဆွေမျိုးတွေ၊ အိမ်နီးနားချင်းတွေရဲ့ ကဲ့ရဲ့လှောင်ပြောင်မှုကို ရင်ဆိုင်ရတာပဲဖြစ်ဖြစ်၊ လေဒဏ်မိုးဒဏ်၊ ခါးသီးတဲ့ အအေးဒဏ်၊ အပူဒဏ်တွေကို ကြံ့ကြံ့ခံရတာပဲဖြစ်ဖြစ် ကျွန်မရဲ့ တာဝန်တွေကို ဘယ်တုန်းကမှ မရပ်တန့်ခဲ့ဘူးလို့ တွေးမိတယ်။ ဒါကြောင့် ဘုရားသခင်က ကျွန်မကို ကြီးလေးတဲ့ ရောဂါတွေကနေ ကာကွယ်ပေးသင့်တယ်၊ ပြီးတော့ အဆုံးမှာ ဘုရားသခင်ရဲ့ နိုင်ငံတော်ကို ဝင်ရောက်ဖို့ အသက်ရှင်မှာပဲလို့ ကျွန်မ ထင်ခဲ့တာကိုး။ ဒါဟာ ဘုရားနှုတ်ကပတ်တော်တွေထဲမှာ ဘုရားသခင် ဖော်ထုတ်ထားတဲ့ အခြေအနေအတိုင်း အတိအကျ ဖြစ်နေတာ မဟုတ်ဘူးလား။ “လူတို့သည် ‘ဘုရားသခင်ကို ယခု ကျွန်ုပ်ယုံကြည်သည့်အတွက် ကျွန်ုပ်ကို သူပိုင်ပြီး ကျွန်ုပ်ကို ဘုရားသခင် တာဝန်ယူသင့်သည်၊ ကျွန်ုပ်၏ အစားအစာနှင့် နေရာထိုင်ခင်းကို တာဝန်ယူသင့်သည်၊ ကျွန်ုပ်၏ အနာဂတ်နှင့် ကံကြမ္မာ...ကျွန်ုပ်ကိုယ်တိုင်၏ လုံခြုံမှုကိုလည်း တာဝန်ယူသင့်...သည်’’ ဟု ယုံကြည်ကြသည်။” ကျွန်မ စိတ်ကူးထားသလို ဘုရားသခင်က မကာကွယ်ပေးတာကို မြင်လိုက်ရတဲ့အခါ ကျွန်မ ဘုရားသခင်ကို စပြီး စောဒကတက်တော့တာပဲ။ ဘုရားသခင်နဲ့ အကျိုးအကြောင်းပြ ငြင်းခုံဖို့ ကျွန်မရဲ့ စွန့်လွှတ်အနစ်နာခံတာတွေ၊ အသုံးခံတာတွေကို အရင်းအနှီးအနေနဲ့ အသုံးပြုခဲ့ပြီး ကိုယ့်တာဝန်တွေကို ဝတ်ကျေတမ်းကျေ လုပ်ဆောင်လာခဲ့တယ်။ ကျွန်မရဲ့ လူ့သဘာဝနဲ့ ဆင်ခြင်တုံတရားက ဘယ်ရောက်သွားပါလိမ့်။ ကျွန်မ အရင်က စွန့်လွှတ်အနစ်နာခံတာတွေ၊ အသုံးခံတာတွေက စစ်မှန်ရိုးသားမှုတောင် မရှိခဲ့ပါလား။ ဒီအခြေအနေကသာ ကျွန်မကို မဖော်ထုတ်ခဲ့ရင် ကောင်းချီးရဖို့ ဘုရားသခင်ကို ယုံကြည်တဲ့ ကျွန်မရဲ့ မမှန်ကန်တဲ့ ရည်ရွယ်ချက်နဲ့ မှားယွင်းတဲ့ အမြင်တွေကို ကျွန်မ သတိပြုမိခဲ့မှာ မဟုတ်ဘူး။ အဲဒါကို သဘောပေါက်လိုက်တဲ့အခါ စိတ်ထဲ သိပ်မခံစားရတော့ဘဲ ကျိုးနွံနာခံချင်စိတ် ရှိလာတယ်။ ဆေးကုသမှု ခံယူရင်းနဲ့ ကိုယ့်တာဝန်တွေကို ဆက်ပြီး ထမ်းဆောင်ခဲ့တယ်။ တဖြည်းဖြည်းနဲ့ ကျွန်မ အခြေအနေ တိုးတက်လာပြီး ရောဂါဝေဒနာလည်း နည်းနည်း သက်သာလာတယ်။ ခြေထောက်တွေ တစ်ချက်တစ်ချက် ရောင်နေတုန်းပဲ ဆိုပေမဲ့ အဲဒါကြောင့် ဘောင်ခတ်မခံရဘဲ တက်တက်ကြွကြွနဲ့ ဧဝံဂေလိတရားဆက်ဟောခဲ့တယ်။

၂၀၁၈ ခုနှစ်၊ ဆောင်းရာသီမှာ ခြေထောက်ပေါ်က အဖုတစ်ခုကို ရုတ်တရက် သတိထားမိလိုက်တယ်။ ခြေထောက်က အရမ်းနာလွန်းလို့ ခြေထောက်မထောက်နိုင်ဖြစ်ပြီး လမ်းလျှောက်ဖို့ ကျွန်မသမီးရဲ့ အကူအညီ လိုအပ်ခဲ့တယ်။ ဆေးရုံသွားပြပြီးနောက်မှာ ဆရာဝန်က ဂေါက်ရောဂါလို့ အဖြေပေးတယ်။ ကျွန်မရဲ့ ကျောက်ကပ်အညစ်အကြေး ပမာဏက ၂၀၀ ကျော် ကနေ ၅၀၀ ကျော်အထိ မြင့်တက်လာပြီး ဆီးဆိပ်သင့်ရောဂါ နောက်ဆုံးအဆင့်ကို ရောက်နေပြီလို့ ဆရာဝန်က တွေ့ရှိခဲ့တယ်။ ကျွန်မ အဖြစ်မှန်ကို ခံနိုင်ရည်မရှိမှာစိုးလို့ ဆရာဝန်က ရောဂါအခြေအနေအမှန်ကို ဖုံးကွယ်ထားခဲ့တယ်။ အစပိုင်းမှာတော့ ကျွန်မက ရောဂါကို သိပ်ကိစ္စမရှိဘူးလို့ ထင်ခဲ့ပေမဲ့ လေးရက်မြောက်တဲ့နေ့မှာ သမီးက နာရေးကိစ္စ စီစဉ်ဖို့ ရုတ်တရက် မေးလာတဲ့အခါကျမှ ရောဂါအခြေအနေ ပိုဆိုးလာမှန်း ကျွန်မ သိလိုက်ရတယ်။ ကျွန်မ ရင်တုန်သွားပြီး “ငါဟာ တကယ်ကို အချိန်သိပ်မကျန်တော့တာများ ဖြစ်နိုင်လား၊ ငါ သေတော့မှာလား” လို့ တွေးမိတယ်။ အဲဒါကို မတွေးရဲလွန်းလို့ “အို ဘုရားသခင်၊ သမီးရဲ့ အသက်ရှင်ခြင်းနဲ့ သေခြင်းက ကိုယ်တော့်လက်ထဲမှာပါ။ ကိုယ်တော့်ရဲ့ စီစဉ်ညွှန်ကြားမှုနဲ့ စီမံမှုတွေကို သမီး ကျိုးနွံနာခံဖို့ ဆန္ဒရှိပါတယ်” လို့ ဘုရားသခင်ဆီ ဆုတောင်းလိုက်တယ်။ နောက်သုံးလေးရက်ကြာတော့ ကျွန်မရောဂါက တကယ်ပဲ နောက်ဆုံးအဆင့် ရောက်နေပြီဆိုတာ သိလိုက်ရတယ်။ အဲဒီအချိန်မှာ ကျွန်မ လက်တွေ တုန်တာကို မထိန်းနိုင်တော့ဘဲ ခွက်ကိုတောင် မကိုင်နိုင်တော့ဘူး။ ဒီအဖြစ်မှန်ကို လက်မခံနိုင်ဖြစ်ခဲ့ရတယ်၊ ဆရာဝန်များ အမှားလုပ်မိတာလားလို့ တွေးမိပြီး။ “ငါ့ရောဂါက ဘယ်လိုလုပ် ဒီလောက်မြန်မြန် ဆိုးရွားသွားရတာလဲ။ ငါက ဘုရားသခင်ကို ယုံကြည်တဲ့သူပဲ၊ ဘုရားသခင်က ငါ့ကို ဒီလောက်လွယ်လွယ်နဲ့ အသေခံမှာ မဟုတ်ပါဘူး” လို့ တွေးမိတယ်။ ဒါပေမဲ့ ပြန်တွေးကြည့်တော့ “ငါ့မှာ ဆီးဆိပ်သင့်ရောဂါ နောက်ဆုံးအဆင့် ရှိနေပြီလို့ ဆေးစစ်ချက် အဖြေထွက်ထားတာပဲ။ မယုံလို့ ဘာထူးမှာလဲ။ ဒါက လက်တွေ့အရှိတရားပဲလေ” ပေါ့။ ကျွန်မ ဘဝဟာ အဆုံးသတ်ခါနီးပြီလို့ ခံစားရပြီး နာကျင်မှုတွေ၊ မျှော်လင့်ချက် ကင်းမဲ့တာတွေနဲ့ ပြည့်နှက်နေခဲ့တယ်။ ငါ့မှာ အချိန်သိပ်မကျန်တော့ဘူး၊ နိုင်ငံတော်ရဲ့ လှပမှုကို မြင်တွေ့ခွင့်ရတော့မှာ မဟုတ်ဘူးလို့ တွေးမိတဲ့အခါ ကိုယ့်ကံကြမ္မာကို လက်မခံချင် ဖြစ်ခဲ့တယ်၊ “နှစ်ပေါင်းများစွာ ငါ ကြိုးစားအားထုတ်ခဲ့တာတွေကနေ ဘာအကျိုးအမြတ် ရလိုက်လို့လဲ။ ငါ ဒီအချိန်အထိ ကိုယ့်တာဝန်တွေ ထမ်းဆောင်ခဲ့တာပဲ၊ ဘာလို့ ရောဂါက ဆက်ပြီး ဆိုးလာရတာလဲ” လို့ တွေးမိတယ်။ ဘုရားသခင်က ကျွန်မအပေါ် တကယ် မတရားဘူးလို့ ခံစားခဲ့ရတယ်။ ညဘက် အိပ်ရာထဲ လှဲနေရင်းနဲ့ ကျွန်မတို့နဲ့ စီးပွားရေး အတူလုပ်ဖူးတဲ့ အမျိုးသမီးတစ်ယောက်အကြောင်း တွေးမိတယ်။ သူလည်း ကျွန်မလို ရောဂါမျိုး ဖြစ်ဖူးတယ်။ ရောဂါရှိမှန်း သိပြီးနောက် အိမ်ပြန်သွားပြီး ဆယ်ရက်အတွင်း သေဆုံးသွားခဲ့တယ်။ ကျွန်မလည်း သေခြင်းတရားက နီးလာပြီး အဆုံးသတ်ဖို့ တာစူနေပြီလို့ ခံစားလိုက်ရတယ်။ ကျွန်မက သေလူတစ်ယောက်လို ဖြစ်နေပြီပဲ၊ ဘုရားနှုတ်ကပတ်တော်တွေ ဖတ်နေလို့ကော ဘာထူးမှာလဲလို့ ခံစားခဲ့ရတာပေါ့။ ရက်ပေါင်း ၂၀ ကျော်လောက် ကျွန်မ အပျက်သဘောဆောင်သွားပြီး အင်မတန် စိတ်ဆင်းဆင်းရဲရဲနဲ့ အသက်ရှင်ခဲ့ရတယ်။ ဘုရားသခင်နဲ့ ဝေးကွာသွားမှန်း သိတဲ့အတွက် ကျွန်မကို ဉာဏ်ပွင့်စေပြီး အလင်းပေးဖို့ ဘုရားသခင်ဆီ ကျွန်မ အော်ဟစ်တောင်းလျှောက်ခဲ့တယ်။ အဲဒီအခါ ဘုရားနှုတ်ကပတ်တော် ဓမ္မတေးတစ်ပုဒ်ကို ကျွန်မ သတိရလိုက်တယ်။

စုံစမ်းခြင်းများ၌ ယုံကြည်ခြင်း လိုအပ်

၁  စမ်းသပ်မှုများကို ကြုံရစဉ်တွင် လူတို့အနေဖြင့် အားနည်းခြင်း သို့မဟုတ် ယင်းတို့အထဲတွင် အပျက်သဘောရှိတတ်ခြင်း၊ သို့မဟုတ် ဘုရားသခင်၏ ရည်ရွယ်ချက်များ သို့မဟုတ် လက်တွေ့လုပ်ဆောင်ခြင်း လမ်းကြောင်းအပေါ် ရှင်းလင်းမှုကင်းမဲ့ခြင်းမှာ ပုံမှန်ဖြစ်ပါသည်။ သို့သော် ခြုံငုံကြည့်လျှင် သင်သည် ဘုရားသခင်၏ အမှုတော်၌ ယုံကြည်ခြင်းရှိရမည်ဖြစ်ပြီး ယောဘကဲ့သို့ပင် ဘုရားသခင်ကို မငြင်းဆန်ရပေ။ ယောဘသည် ခွန်အားနည်းပြီး သူ၏မွေးဖွားသည့်နေ့ရက်ကို ကျိန်ဆဲခဲ့သော်လည်း လူတို့မွေးဖွားပြီးနောက်တွင် လူတို့ပိုင်ဆိုင်သည့် အရာခပ်သိမ်းကို ယေဟောဝါ အပ်နှင်းထားကြောင်းနှင့် ယေဟောဝါသည် ယင်းတို့ကို နုတ်ယူသည့် အရှင်လည်းဖြစ်ကြောင်း သူမငြင်းခဲ့ပါ။ မည်သည့်စမ်းသပ်မှုများကို သူကြုံတွေ့ရသည်ဖြစ်စေ ဤယုံကြည်ချက်ကို သူဆုပ်ကိုင်ခဲ့သည်။

၂  လူတို့၏ အတွေ့အကြုံများထဲ၌ ဘုရားနှုတ်ကပတ်တော်များမှ ၎င်းတို့ ကြုံတွေ့ရသော စစ်ဆေးခြင်းက မည်သည့်အရာဖြစ်ပါစေ ခြုံငုံကြည့်လျှင် ဘုရားသခင် လိုချင်သည့်အရာမှာ ၎င်းတို့၏ ယုံကြည်ခြင်းနှင့် ဘုရားသခင်ကို ချစ်သော စိတ်နှလုံးဖြစ်၏။ ဤနည်းအတိုင်း အမှုပြုခြင်းအားဖြင့် သူစုံလင်စေသောအရာမှာ လူတို့၏ယုံကြည်ခြင်း၊ ချစ်ခြင်းနှင့် စိတ်ဓာတ်ကြံ့ခိုင်မှုတို့ ဖြစ်သည်။...

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်

ဘုရားနှုတ်ကပတ်တော်တွေကို ဆင်ခြင်စဉ်းစားပြီးတဲ့နောက်မှာ ကျွန်မ စိတ်နှလုံး ဉာဏ်အလင်းရလာတယ်။ တကယ်တော့ ဘုရားသခင်က ကျွန်မတို့ရဲ့ ယုံကြည်ခြင်းကို စုံလင်စေဖို့ လူတွေ၊ ဖြစ်ရပ်တွေနဲ့ အမှုအရာတွေကို စီစဉ်ပေးတာပါ။ ကြီးမားတဲ့ စမ်းသပ်မှုတွေကို ကြံ့ကြံ့ခံခဲ့တဲ့ ယောဘအကြောင်း ကျွန်မ တွေးမိတယ်။ သူ့ရဲ့ ဥစ္စာပစ္စည်းတွေ လုယူခံရတယ်၊ သားသမီးတွေ သေဆုံးခဲ့တယ်၊ သူ့တစ်ကိုယ်လုံးမှာလည်း အနာစိမ်းတွေ ပေါက်နေခဲ့တယ်၊ ဒါပေမဲ့ သူ ဘယ်တော့မှ မညည်းညူခဲ့ဘဲ ဘုရားသခင်အပေါ် ယုံကြည်ခြင်း ဆက်ရှိခဲ့ပြီး ဘုရားသခင်အတွက် သက်သေခံချက်မှာ ခိုင်ခိုင်မာမာ ရပ်တည်ခဲ့တယ်။ ဘုရားသခင် ပြုလုပ်တဲ့အရာတွေက လူ့အယူအဆတွေနဲ့ မကိုက်ညီတဲ့အတွက် လူတွေက အဲဒါကို ရှင်းရှင်းလင်းလင်း မမြင်နိုင်တဲ့အခါ၊ ဒါမှမဟုတ် ဘုရားသခင်ရဲ့ ရည်ရွယ်ချက်တွေကို နားမလည်တဲ့အခါ အဲဒါကို ကြုံတွေ့ခံစားဖို့ ယုံကြည်ခြင်း လိုအပ်ပါတယ်။ ဒါကို သဘောပေါက်လိုက်တဲ့အခါ ကျွန်မရဲ့ စိတ်နှလုံးက အများကြီး ပိုကြည်လင်သွားတယ်။

အဲဒီနောက်မှာ ကျွန်မ ဆက်ပြီး ဆင်ခြင်သုံးသပ်မိတယ်။ ဆီးဆိပ်သင့်ရောဂါ နောက်ဆုံးအဆင့် ရောက်နေမှန်း သိလိုက်ရတုန်းက ကျွန်မ ကြောက်လန့်တုန်လှုပ်ပြီး အသက်ရှင်ခဲ့ရတယ်။ အမှန်တော့ ကျွန်မ သေမှာ ကြောက်နေခဲ့တာပါ။ ဒါကြောင့် ကျွန်မရဲ့ အခြေအနေနဲ့ ပတ်သက်တဲ့ ဘုရားနှုတ်ကပတ်တော် တစ်ပိုဒ်ကို ဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “သေခြင်းကို ကြောက်ရွံ့ခြင်း၏ ဆင်းရဲဒုက္ခမှ အဘယ်ကြောင့် ၎င်းတို့ မလွတ်မြောက်နိုင်သနည်း။ သေခြင်းကို ရင်ဆိုင်ရသည့်အခါ လူအချို့တို့က မထိန်းနိုင်မသိမ်းနိုင် ကြောက်သေးများ ပါကုန် ကြသည်။ တစ်ချို့က တဆတ်ဆတ်တုန်ကြသည်။ မူးမေ့ ကြသည်။ ကောင်းကင်ဘုံနှင့် လူသားကိုလည်း ရိုက်ပုတ်ကန်ကျောက်ကြသည်၊ အချို့က ငိုကြွေးမြည်တမ်းခြင်းပင် ပြုလုပ်ကြသည်။ ဤသည်တို့မှာ သေခြင်းနီးကပ်လာသည့်အခါ ဖြစ်ပေါ်သည့် ရုတ်တရက် တုံ့ပြန်မှုများ လုံးဝမဟုတ်ပေ။ လူတို့က ၎င်းတို့၏ စိတ်နှလုံးအတွင်း နက်နက်ထဲတွင် သေခြင်းကို ကြောက်ရွံ့သောကြောင့်၊ ၎င်းတို့သည် ဘုရားသခင်၏ အချုပ်အခြာအာဏာနှင့် စီစဉ်မှုတို့ကို အမှန်တကယ် ကျိုးနွံနာခံဖို့ နေနေသာသာ၊ ယင်းတို့နှင့်သက်ဆိုင်သည့် ရှင်းလင်းသော အသိပညာနှင့် အသိအမှတ်ပြုခြင်းတို့ မရှိသောကြောင့် ဤအရှက်ရစရာ ပုံစံများဖြင့် ပြုမူကြခြင်း ဖြစ်သည်။ လူတို့သည် အရာရာကို မိမိတို့ဘာသာ စီစဉ်ပြီး အုပ်စိုးချင်သောကြောင့်၊ မိမိတို့၏ ကိုယ်ပိုင်ကံကြမ္မာ၊ မိမိတို့၏ ကိုယ်ပိုင် အသက်ရှင်ခြင်းနှင့် သေခြင်းတို့ကို ထိန်းချုပ် ချင်သောကြောင့်သာ ဤသို့ တုံ့ပြန်ကြခြင်း ဖြစ်သည်။ ထို့ကြောင့် သေခြင်းကို ကြောက်ရွံ့မှုမှ လူတို့ ဘယ်သောအခါမှ မလွတ်မြောက်နိုင်ခြင်းသည် အံ့သြစရာမရှိပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ နားလည်သွားတာက လူတွေက သေခြင်းနဲ့ ရင်ဆိုင်ရတဲ့အခါ ဖန်ဆင်းရှင်ရဲ့ အချုပ်အခြာအာဏာနဲ့ စီမံမှုတွေကို နားမလည်ကြလို့ ကြောက်လန့်တုန်လှုပ်ကြတယ်ဆိုတာပါ။ လူ့အသက်ရှင်ခြင်းနဲ့ သေခြင်းက ဘုရားသခင်ရဲ့ လက်ထဲမှာ ရှိပြီး လူတွေ သူတို့ဘာသာ ဆုံးဖြတ်လို့ရတဲ့ အရာတွေ မဟုတ်ပါဘူး။ ကိုယ့်ကံကြမ္မာကို ဘယ်သူမှ မထိန်းချုပ်နိုင်ဘူးလေ။ ယောဘက သူ့ဘဝရဲ့ အထူးတာဝန်ကို ကောင်းကောင်း ဖြည့်ဆည်းပြီးသွားတဲ့အခါ သေခြင်းကို တည်တည်ငြိမ်ငြိမ် ရင်ဆိုင်ခဲ့တယ်လို့ ဘုရားသခင် မိန့်တော်မူပုံကို ကျွန်မ တွေးမိပြီး အတော်လေး တို့ထိခံခဲ့ရတယ်။ ယောဘက သူ့တစ်သက်လုံး ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခဲ့တယ်၊ ဘုရားသခင်နဲ့ ဘယ်တော့မှ အပေးအယူလုပ်ဖို့ မကြိုးစားခဲ့သလို တောင်းဆိုမှုတွေလည်း မလုပ်ခဲ့ဘူး။ ဘုရားသခင် ပေးသနားတဲ့အခါ သူက ဘုရားသခင်ကို ကျေးဇူးတင်ခဲ့ပြီး ဘုရားသခင်က အမှုအရာတွေကို ပြန်ရုပ်သိမ်းတဲ့အခါမှာလည်း သူ ကျိုးနွံနာခံခဲ့တယ်။ ဘုရားသခင်က သူ့ကို ဘယ်လိုပဲ ဆက်ဆံပါစေ သူ ကျိုးနွံနာခံနိုင်ခဲ့ပြီး သေခြင်းတရားကို တည်တည်ငြိမ်ငြိမ် ရင်ဆိုင်နိုင်ခဲ့တယ်။ ဒါပေမဲ့ ကျွန်မကျတော့ ဆီးဆိပ်သင့်ရောဂါ နောက်ဆုံးအဆင့် ရောက်နေပြီး အသက်ရှင်ဖို့ သိပ်မကျန်တော့ဘူးဆိုတာ သိလိုက်ရတဲ့အခါ ဘုရားသခင်ကို ညည်းညူခဲ့တယ်။ ကျွန်မမှာ ဘုရားသခင်ကို နာခံမှု မရှိတဲ့အပြင် ဘုရားသခင်ကို ကြောက်ရွံ့တဲ့ စိတ်နှလုံးလည်း မရှိခဲ့ပါဘူး။ ကျွန်မ ဒီလိုပုံစံမျိုးနဲ့ ဆက်သွားလို့ မရတော့ဘူး။ ယောဘရဲ့ နမူနာကို လိုက်ဖို့၊ ကိုယ့်အသက်ကို ဘုရားသခင်လက်ထဲ အပ်နှံဖို့နဲ့ ဘုရားသခင်ရဲ့ အချုပ်အခြာအာဏာနဲ့ စီမံမှုတွေရဲ့ ပြုသမျှကို ခံဖို့ ကျွန်မ ဆန္ဒရှိလာတယ်။ အသက်ရှင်နေသရွေ့ ကိုယ့်တာဝန်ကို အစွမ်းကုန် ထမ်းဆောင်မယ်၊ သေခြင်းတရား ရောက်လာတဲ့အခါမှာလည်း တည်တည်ငြိမ်ငြိမ် ရင်ဆိုင်ပြီး ဘုရားသခင်ရဲ့ စီစဉ်ညွှန်ကြားမှုနဲ့ စီမံမှုတွေကို ကျိုးနွံနာခံမယ်ပေါ့။ ဒီလို သဘောပေါက်သွားပြီးတဲ့နောက်မှာ ကျွန်မ အများကြီး စိတ်သက်သာရာ ရသွားတယ်။

နောက်ပိုင်းမှာ ကျွန်မ ဆင်ခြင်သုံးသပ်မိတယ်၊ “ရောဂါဝေဒနာနဲ့ ရင်ဆိုင်ရတဲ့အခါ ငါ့ကို မတရား ဆက်ဆံတယ်ဆိုပြီး ဘုရားသခင်ကို ဘာလို့ ငါ ညည်းညူခဲ့တာလဲ” ပေါ့။ ကျွန်မ ဘုရားနှုတ်ကပတ်တော်တွေကို ထပ်ဖတ်ခဲ့တယ်၊ “လူများသည် ဘုရားသခင်ကို တောင်းဆိုမှုများ ပြုဖို့ အရည်အချင်းမပြည့်မီပေ။ ဘုရားသခင်ကို တောင်းဆိုမှုများပြုခြင်းထက် သာ၍မလျော်ကန်သည့်အရာ မည်သည့်အရာမျှမရှိပေ။ ဘုရားသခင်၏အလိုတော်သည် သူပြုသင့်သည့်အမှုကို ပြုမည်ဖြစ်ပြီး ကိုယ်တော်၏စိတ်သဘောထားသည် ဖြောင့်မတ်ပေသည်။ ဖြောင့်မတ်ခြင်းတရားသည် တရားမျှတခြင်း သို့မဟုတ် ကျိုးကြောင်းဆီလျော်ခြင်း မည်သို့မျှ မဟုတ်ပေ၊ ယင်းသည် သာတူညီမျှရေးဝါဒ မဟုတ်၊ သို့မဟုတ် သင်လုပ်ဆောင် ပြီးစီးသည့် အလုပ်နှင့်အညီ သင်ရသင့်ရထိုက်သောအရာကို ခွဲဝေသတ်မှတ်ပေးခြင်း မဟုတ်ပေ၊ သို့မဟုတ် သင် လုပ်ဆောင်ပြီးစီးသည့် မည်သည့်အလုပ်မဆိုအတွက် ပေးချေခြင်း သို့မဟုတ် သင်၏ အားစိုက်ထုတ်ခြင်းအရ ပေးထိုက်သောအရာကို ပေးခြင်း မဟုတ်ပေ။ ဤအရာသည် ဖြောင့်မတ်ခြင်း မဟုတ်ပေ။ သမာသမတ်ကျပြီး သင့်မြတ်လျော်ကန်ခြင်းမျှသာ ဖြစ်သည်။ လူနည်းစုကသာလျှင် ဘုရားသခင်၏ ဖြောင့်မတ်သော စိတ်သဘောထားကို သိကျွမ်းနိုင်စွမ်း ရှိသည်။ ယောဘက ဘုရားသခင် အကြောင်းသက်သေခံပြီးနောက်တွင် ကိုယ်တော်က သူ့ကို သုတ်သင်ရှင်းလင်းလိုက်သည် ဆိုပါစို့။ ဤသည်မှာ ဖြောင့်မတ်ပါမည်လော။ စင်စစ်အားဖြင့် ဖြောင့်မတ်ပေလိမ့်မည်။ ဤအရာကို ဖြောင့်မတ်ခြင်းဟု အဘယ်ကြောင့် ခေါ်သနည်း။ ဖြောင့်မတ်ခြင်းကို လူတို့က မည်သို့ရှုမြင်ကြသနည်း။ တစ်စုံတစ်ခုသည် လူတို့၏ အယူအဆများနှင့်ကိုက်ညီလျှင် ဘုရားသခင်သည် ဖြောင့်မတ်သည်ဟု ၎င်းတို့ပြောရန် အလွန်လွယ်ကူသည်။ သို့ရာတွင် ထိုအရာသည် ၎င်းတို့၏အယူအဆများနှင့် ကိုက်ညီသည်ဟု မမြင်ပါက၊ ယင်းသည် ၎င်းတို့ နားလည်နိုင်သည့် တစ်စုံတစ်ရာ မဟုတ်ပါက ၎င်းတို့အနေဖြင့် ဘုရားသခင်သည် ဖြောင့်မတ်သည်ဟု ပြောရန် ခက်ခဲပေလိမ့်မည်။...ဘုရားသခင်၏ အနှစ်သာရမှာ ဖြောင့်မတ်ခြင်း ဖြစ်သည်။ ကိုယ်တော်ပြုသောအမှုကို နားလည်ရန် မလွယ်ကူသော်လည်း ကိုယ်တော်ပြုသော အမှုအားလုံးသည် ဖြောင့်မတ်ပေသည်။ လူတို့က နားမလည်ကြခြင်းသာ ဖြစ်သည်။ ဘုရားသခင်က ပေတရုကို စာတန်ထံပေးသောအခါ ပေတရုက မည်သို့ တုံ့ပြန်သနည်း။ ‘လူသားမျိုးနွယ်သည် ကိုယ်တော်ပြုသောအမှုကို နားလည်နိုင်စွမ်း မရှိပေ၊ သို့သော် ကိုယ်တော်ပြုသည့်အမှုအားလုံးတွင် ကိုယ်တော်၏ စိတ်စေတနာကောင်း ပါဝင်၏၊ ထိုအမှုတစ်ရပ်လုံးတွင် ဖြောင့်မတ်ခြင်းပါရှိသည်။ ကိုယ်တော်၏ ဉာဏ်ပညာနှင့် လုပ်ဆောင်မှုများအတွက် ကျွန်ုပ်သည် အဘယ်သို့ မချီးမွမ်းဘဲ နေနိုင်မည်နည်း။’ ဘုရားသခင်သည် လူသားကို သူကယ်တင်သည့်အချိန်တွင် စာတန်ကို မဖျက်ဆီးရသည့်အကြောင်းအရင်းမှာ လူသားများကို စာတန်က မည်သို့ ဖျက်ဆီးခဲ့ကြောင်း၊ လူသားများကို ဖျက်ဆီးခဲ့သည့် အတိုင်းအတာနှင့် ဘုရားသခင်က လူသားတို့ကို မည်သို့ သန့်စင်ပြီး ကယ်တင်ကြောင်းတို့ကို လူသားများ ရှင်းလင်းစွာ မြင်နိုင်ဖို့ဖြစ်သည်ကို သင်သည် ယခုအခါ သိမြင်သင့်ပေသည်။ အဆုံးတွင် လူတို့သည် သမ္မာတရားကို နားလည်ပြီး စာတန်၏ စက်ဆုပ်ဖွယ် အမူအရာကို ရှင်းရှင်းလင်းလင်းမြင်ပြီး၊ ၎င်းတို့ကို စာတန်၏ ဖောက်ပြန်ပျက်စီးစေခြင်းနှင့်သက်ဆိုင်သော ကြောက်စရာကောင်းသော အပြစ်တရားကို ရှုမြင်ပြီးသည့်အခါတွင် ဘုရားသခင်သည် စာတန်ကို ဖျက်ဆီးကာ လူတို့အား သူ၏ ဖြောင့်မတ်ခြင်းကို ပြလိမ့်မည်။ ဘုရားသခင်က စာတန်ကို ဖျက်ဆီးသည့်အချိန်သည် ဘုရားသခင်၏ စိတ်သဘောထားနှင့် ဉာဏ်ပညာတို့ဖြင့် ပြည့်နေသည်။ ဘုရားသခင် ပြုသောအမှုအားလုံးသည် ဖြောင့်မတ်သည်။ ယင်းသည် လူတို့သည် ဘုရားသခင်၏ ဖြောင့်မတ်ခြင်းတရားကို သိမှတ်နားလည်ခြင်း မရှိနိုင်သော်လည်း ၎င်းတို့သည် မိမိတို့သဘောရှိ ဝေဖန်တိက မပြုသင့်ပေ။ ဘုရားပြုသော အမှုတစ်စုံတစ်ရာသည် လူတို့အတွက် ကျိုးကြောင်းမဆီလျော်သကဲ့သို့ ထင်ရလျှင်၊ သို့မဟုတ် ၎င်းတို့၌ ထိုအရာနှင့်ပတ်သက်၍ အယူအဆများရှိပြီး ယင်းကြောင့် ဘုရားသခင်သည် မဖြောင့်မတ်ဟု ၎င်းတို့ပြောလျှင် သင်သည် အကျိုးသင့် အကြောင်းသင့် မရှိဆုံးဖြစ်သည်။ ပေတရုသည် အချို့သော အမှုအရာများကို နားမလည်နိုင်ကြောင်း တွေ့ရှိသော်လည်း ထိုအမှုအရာများထဲတွင် ဘုရားသခင်၏ဉာဏ်ပညာ ပါရှိပြီး ကိုယ်တော်၏စိတ်စေတနာ ပါဝင်ကြောင်း သူသေချာသည်ကို သင်တွေ့ရမည်။ လူတို့သည် အရာခပ်သိမ်းကို နားလည်သဘောပေါက်နိုင်စွမ်း မရှိပေ။ ၎င်းတို့ နားလည်သဘောမပေါက်နိုင်သော အရာများစွာ ရှိသည်။ ထို့ကြောင့် ဘုရားသခင်၏စိတ်သဘောထားကို သိရန်မှာ လွယ်ကူသောအရာ မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဘုရားသခင်ရဲ့ ဖြောင့်မတ်တဲ့ စိတ်သဘောထားဆိုတာ ကျွန်မ ထင်ထားသလို တရားမျှတတာ၊ ကျိုးကြောင်းဆီလျော်တာ၊ ဒါမှမဟုတ် ကြိုးစားအားထုတ်မှုအတွက် ဆုချတာမျိုး မဟုတ်မှန်း ကျွန်မ နားလည်သွားတယ်။ ကျွန်မက ဘယ်လောက်ပဲ ပေးဆပ်ပုံရပါစေ၊ ဘုရားသခင်က ကျွန်မကို အဲဒီလောက် ပြန်ပေးရမယ်ဆိုတာမျိုး မဟုတ်ပါဘူး။ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကိုယ်တော်ရဲ့ အနှစ်သာရက ဆုံးဖြတ်တာပါ။ ဘုရားသခင် ပြုလုပ်တဲ့အရာမှန်သမျှက ဖြောင့်မတ်ပြီး နောက်ကွယ်မှာ ကိုယ်တော်ရဲ့ ရည်ရွယ်ချက်ကောင်းတွေ ရှိပါတယ်။ ဒါပေမဲ့ ကြိုးစားအားထုတ်ရင် ဆုလာဘ် ရကိုရမယ်လို့ ကျွန်မ ထင်ခဲ့တာ၊ ကိုယ့်တာဝန်မှာ များများပေးဆပ်လေ ဘုရားသခင်က ကျွန်မကို များများ ဆုချသင့်လေပဲလို့။ ဒါကြောင့် ဘုရားသခင်ကို ယုံကြည်ရာမှာ ကျွန်မက စွန့်လွှတ်အနစ်နာခံတာတွေ၊ ကိုယ့်ကိုယ်ကို အသုံးခံတာတွေ ပြုလုပ်တဲ့အခါ ဘုရားသခင်ရဲ့ ကာကွယ်မှုနဲ့ ကောင်းချီးတွေကို ရသင့်တယ်၊ ကိုယ်တော်ရဲ့ နိုင်ငံတော်ထဲကို ခေါ်ဆောင်ခံရသင့်တယ်လို့ ထင်ခဲ့ပြီး၊ ဒီလိုမှမဟုတ်ရင် ဘုရားသခင်က မဖြောင့်မတ်ဘူးလို့ ကျွန်မ ထင်ခဲ့တာ။ ဘုရားသခင်ရဲ့ ဖြောင့်မတ်ခြင်းအပေါ် ကျွန်မရဲ့ နားလည်မှုက ယုတ္တိမရှိလိုက်တာ။ ဘုရားသခင်က ဖန်ဆင်းရှင်ဖြစ်ပြီး ကျွန်မက ဖန်ဆင်းခံလေးတစ်ယောက်ပါ။ ဘုရားသခင်က အရာရာကို ဘယ်လိုပဲ စီစဉ်ပါစေ၊ ကျွန်မကို ဘယ်လိုပဲ ဆက်ဆံပါစေ၊ အဲဒါက သင့်လျော်ပြီး ဖြောင့်မတ်ပါတယ်။ ဘုရားသခင်က ကျွန်မကို ကောင်းချီးပေးရင် ကိုယ်တော် ဖြောင့်မတ်တယ်၊ ကောင်းချီးမပေးရင်လည်း ကိုယ်တော် ဖြောင့်မတ်တုန်းပါပဲ။ ကျွန်မသာ ဘုရားသခင်ကို ကိုယ့်အယူအဆတွေနဲ့ တိုင်းတာရင် ကိုယ်တော့်ကို အတိုက်အခံလုပ်နေတာ ဖြစ်ပါတယ်။ ဘုရားသခင်က တစ်ခါက မိန့်တော်မူခဲ့တာကို ကျွန်မ သတိရလိုက်တယ်၊ “မဖြူစင်သော သူများကို နိုင်ငံတော်အထဲသို့ ဝင်ရောက်ရန် အခွင့်မပြုထားပေ၊ မဖြူစင်သော သူများကို သန့်ရှင်းသောမြေအား ညစ်ညူးစေရန် အခွင့်မပြုထားပေ။ သင်သည် အလွန်များသော အလုပ်ကို လုပ်ဆောင်ပြီးဖြစ်ကာ နှစ်ပေါင်းများစွာ အလုပ်လုပ်ပြီးသော်လည်း၊ အဆုံး၌ သင်သည် မနှစ်မြို့ဖွယ်ရာ ညစ်ညူးနေဆဲ ဖြစ်ပါက၊ သင်သည် ငါ့နိုင်ငံတော်ထဲသို့ ဝင်ရောက်လိုသည်မှာ ကောင်းကင်ဘုံ၏ ဥပဒေသအဖို့ သည်းမခံနိုင်ဖွယ် ဖြစ်ပေလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) “ငါသည် လူတစ်ဦးစီ၏ ပန်းတိုင်ကို ၎င်းတို့ မည်မျှ သနားစရာကောင်းသည်ကိုမဆိုထားနှင့်၊ အသက်၊ ဝါ၊ သို့မဟုတ် ဒုက္ခခံစားရမှု ပမာဏကို အခြေခံ၍ ဆုံးဖြတ်ခြင်း မဟုတ်ဘဲ ၎င်းတို့၌ သမ္မာတရား ပိုင်ဆိုင်ခြင်း ရှိမရှိဟူသည်နှင့်အညီသာ ဆုံးဖြတ်ပေသည်။ ဤအရာမှတစ်ပါး တခြားရွေးချယ်စရာ မရှိ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) လူတစ်ယောက်ရဲ့ ပန်းတိုင်ကို ဘုရားသခင် သတ်မှတ်တာက သူတို့မှာ သမ္မာတရား ရှိမရှိအပေါ် အခြေခံတာပါ၊ အပြင်ပန်း စွန့်လွှတ်အနစ်နာခံမှုနဲ့ အသုံးခံမှုတွေအပေါ် အခြေခံတာ မဟုတ်ပါဘူး။ သမ္မာတရား ရရှိမှသာ လူတစ်ယောက်က ကောင်းမွန်တဲ့ အဆုံးသတ်ကို ရနိုင်မှာပါ။ လူတစ်ယောက်က သမ္မာတရား မရရှိဘဲ စာတန်ရဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ ပြည့်နှက်နေမယ်၊ ပြီးတော့ ဘုရားသခင်နဲ့ အပေးအယူလုပ်ဖို့၊ ဘုရားသခင်ကို လှည့်စားဖို့ သူ့ရဲ့ အနစ်နာခံမှုနဲ့ အသုံးခံမှုတွေကို အသုံးပြုရင် အဲဒီလိုလူမျိုးကို ဘုရားသခင်က မုန်းတီးပြီး နိုင်ငံတော်ကို ဝင်ရောက်ဖို့ မထိုက်တန်ပါဘူး။ ဒါက ဘုရားသခင်ရဲ့ ဖြောင့်မတ်ခြင်းပါပဲ။ ကျွန်မက အပေးအယူလုပ်တဲ့ စိတ်သဘောထား၊ အလဲအလှယ်လုပ်တဲ့ စိတ်သဘောထားနဲ့ ဘုရားသခင်ကို ယုံကြည်ခဲ့တာ၊ ဘုရားသခင်ရဲ့ ကောင်းချီးတွေကို ရဖို့ ကျွန်မရဲ့ အပြင်ပန်း ဒုက္ခခံမှုနဲ့ အသုံးခံမှုတွေကို အသုံးပြုချင်ခဲ့တာလေ။ ကျွန်မက ဘုရားသခင်ကို လှည့်စားပြီး အမြတ်ထုတ်နေခဲ့တာ။ ဒီလိုပုံစံနဲ့ ဘုရားသခင်ရဲ့ အသိအမှတ်ပြုခြင်းကို ဘယ်လိုများ ရနိုင်မှာလဲ၊ ဒါမှမဟုတ် နိုင်ငံတော်ကို ကျွန်မ ဘယ်လိုများ ဝင်ရောက်နိုင်မှာလဲ။ ပေါလုရဲ့ စွန့်လွှတ်အနစ်နာခံမှုနဲ့ အသုံးခံမှုတွေအကြောင်း ကျွန်မ တွေးမိတယ်။ သူက သခင်ယေရှုရဲ့ ဧဝံဂေလိကို နေရာတိုင်းမှာ တရားဟောခဲ့တယ်၊ ဥရောပတစ်ခွင်လုံးမှာတောင် တရားဟောခဲ့ပြီး အသင်းတော်တွေ အများကြီးကို တည်ထောင်ခဲ့တယ်။ ဒါပေမဲ့ နောက်ဆုံးကျတော့ သူ ပြောခဲ့တာက၊ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) ပေါလုဟာ ဘုရားသခင်ဆီကနေ ဖြောင့်မတ်ခြင်းသရဖူကို တောင်းဆိုဖို့ သူ့ရဲ့ စွန့်လွှတ်အနစ်နာခံမှုနဲ့ အသုံးခံမှုတွေကို အရင်းအနှီးအနေနဲ့ အသုံးပြုခဲ့တယ်တဲ့၊ အဲဒါကြောင့် သူဟာ နောက်ဆုံးမှာ အပြစ်ဒဏ်ပေးခံရဖို့ ငရဲထဲ ပစ်ချခံခဲ့ရတယ်။ ဘုရားသခင်ကို ယုံကြည်မှုနဲ့ပတ်သက်တဲ့ ကျွန်မရဲ့ အမြင်က ပေါလုနဲ့ အတူတူပါပဲ။ ကောင်းချီးတွေရဖို့ ကျွန်မရဲ့ လိုအင်ဆန္ဒ ပျက်စီးသွားတဲ့အခါ ဘုရားသခင်နဲ့ပတ်သက်ပြီး ကျွန်မ ညည်းညူခဲ့တယ်။ ကျွန်မသာ နောင်တမရခဲ့ရင် ပေါလုလိုပဲ အဆုံးသတ်သွားမှာ မဟုတ်ဘူးလား။

နောက်ပိုင်းမှာ ညီအစ်ကိုမောင်နှမတွေနဲ့ မိတ်သဟာယပြုတဲ့အခါ ညီအစ်မတစ်ယောက်က ကျွန်မအတွက် ဘုရားနှုတ်ကပတ်တော် တစ်ပိုဒ်ကို ရှာဖွေပေးတယ်၊ “ဖောက်ပြန်ပျက်စီးသော လူသားအားလုံး ၎င်းတို့ကိုယ်တိုင်အတွက် အသက်ရှင်နေထိုင်ကြ၏။ မိမိကိုယ်သာ ကိုးကွယ်ရာ၊ ဤသည်မှာ လူ့သဘာဝ၏ အနှစ်ချုပ်ဖြစ်သည်။ လူတို့သည် ဘုရားသခင်ကို ယုံကြည်ခြင်းမှာ မိမိတို့အတွက် လုပ်ဆောင်ခြင်းဖြစ်ပြီး ၎င်းတို့သည် ဘုရားသခင်အတွက် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံကြသည့်အခါ ယင်းသည် ကောင်းချီးခံစားရရန်ဖြစ်သည်။ ၎င်းတို့သည် ဘုရားသခင်အပေါ် သစ္စာစောင့်သိသောအခါ ယင်းသည် ဆုချီးမြှင့်ခြင်းခံရရန်သာဖြစ်နေဆဲဖြစ်သည်။ အနှစ်ချုပ်လျှင် အားလုံးက ကောင်းချီးရဖို့၊ ဆုချီးမြှင့်ခြင်းခံရဖို့၊ ကောင်းကင်နိုင်ငံတော်ထဲသို့ ဝင်ရဖို့ ရည်ရွယ်ချက်ဖြင့် လုပ်ဆောင်ခြင်းဖြစ်သည်။ လူ့အဖွဲ့အစည်းတွင် လူတို့သည် ၎င်းတို့၏ ကိုယ်ပိုင်အကျိုးအမြတ်အတွက် အလုပ်လုပ်သည်။ ဘုရားသခင်၏ အိမ်တော်တွင် ၎င်းတို့က ကောင်းချီးရရန် တာဝန်ထမ်းဆောင်ကြသည်။ ကောင်းချီးမင်္ဂလာများ ရရှိရန်အတွက် လူတို့သည် အရာခပ်သိမ်းကို စွန့်ပယ်ခြင်းဖြစ်ကာ များစွာသော ဒုက္ခကို ခါးစီးခံနိုင်ခြင်း ဖြစ်သည်။ လူသား၏ စာတန်ဆန်သော သဘာဝနှင့်ပတ်သက်သည့် အကောင်းဆုံးသော အထောက်အထားဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မ နားလည်သွားတာက နှစ်ပေါင်းများစွာ ဘုရားသခင်ကို ယုံကြည်ပြီး အရာရာကို စွန့်လွှတ်တဲ့အပြင် ကိုယ့်ကိုယ်ကိုယ် အသုံးခံခဲ့တာတွေ အားလုံးက ကောင်းချီးရဖို့ သက်သက်ပဲ ဆိုတာကိုပေါ့။ ဘုရားသခင် ကျွန်မကို ကာကွယ်တာ၊ ဘေးကင်းအောင်ထားတာကို လိုချင်တယ်၊ ရောဂါ ဒါမှမဟုတ် ဘေးအန္တရာယ်ကနေ ကင်းဝေးချင်တယ်။ ဒါက ဘုရားသခင်နဲ့ အပေးအယူလုပ်ဖို့ ကြိုးစားတာပါပဲ။ ကျွန်မ လုပ်သမျှ အရာတိုင်းမှာ “အကျိုးအမြတ်” ကို ရှေ့တန်းတင်ထားရင်း “ဆုလာဘ်မရှိဘဲ လုံးဝ မလုပ်နှင့်” နဲ့ “ကိုယ့်အတွက်ပဲ ကိုယ်ကြည့်၊ ဘယ်သူသေသေ ငတေမာပြီးရော” ဆိုတဲ့ စာတန်ဆန်တဲ့ အဆိပ်အတောက်တွေနဲ့ ကျွန်မ အသက်ရှင်နေခဲ့တာ။ ဘယ်လောက်ပဲ ခက်ခဲပင်ပန်းပါစေ အကျိုးရှိသရွေ့ တန်တယ်လို့ ကျွန်မ ထင်ခဲ့တာ။ ဘုရားသခင်ကို ယုံကြည်ရာမှာ ကိုယ့်တာဝန်ကို ထမ်းဆောင်တာက ဘုရားသခင်ရဲ့ ကာကွယ်မှုနဲ့ ကောင်းမွန်တဲ့ ပန်းတိုင်ကို ရစေနိုင်တယ်လို့ ကြားရတဲ့အခါ ကျွန်မ အရာရာကို စွန့်လွှတ်ပြီး ကိုယ့်ကိုယ်ကိုယ် အသုံးခံခဲ့တယ်၊ ဘယ်လောက်ပဲ ဒုက္ခခံရပါစေ၊ ဘယ်လောက်ပဲ ပေးဆပ်ရပါစေ တန်တယ်လို့ ကျွန်မ ထင်ခဲ့တယ်။ ဒါပေမဲ့ ကျွန်မမှာ ဆီးဆိပ်သင့်ရောဂါ ရှိနေပြီး အသက်အန္တရာယ်တောင် ရှိနေမှန်း သိလိုက်ရတဲ့အခါ ကျွန်မ သေသွားရင် နိုင်ငံတော်ကို ဝင်ရောက်ပြီး ကောင်းချီးတွေ ရတော့မှာ မဟုတ်ဘူးလို့ တွေးမိတယ်၊ ဒါကြောင့် ဘုရားနှုတ်ကပတ်တော်ကို မဖတ်ချင်၊ မဆုတောင်းချင်တော့ဘဲ ဘုရားသခင်ကိုတောင် ညည်းညူပြီး ကိုယ်တော့်ကို ငြင်းခုံဆန့်ကျင်တဲ့အပြင် မဖြောင့်မတ်ဘူးလို့ ဝေဖန်ကဲ့ရဲ့ခဲ့တယ်။ ဘုရားသခင်ဆီ တောင်းဆိုမှုတွေ ပြုလုပ်ဖို့၊ ကျွန်မရဲ့ လုပ်ရပ်တွေအတွက် အဖိုးအခ ပြန်တောင်းဖို့ ကျွန်မရဲ့ စွန့်လွှတ်အနစ်နာခံမှုနဲ့ အသုံးခံမှုတွေကို အသုံးပြုခဲ့တယ်။ ကျွန်မရဲ့ လူ့သဘာဝနဲ့ ဆင်ခြင်တုံတရားက ဘယ်ရောက်သွားပါလိမ့်။ ကျွန်မ တော်တော်ကို တစ်ကိုယ်ကောင်းဆန်ပြီး လှည့်ဖြားတတ်ခဲ့တာပဲ။ ဒီလို စွန့်လွှတ်အနစ်နာခံမှုမျိုးက ဘုရားသခင်ရဲ့ အသိအမှတ်ပြုခြင်းကို ဘယ်လိုလုပ် ရနိုင်မှာလဲ။ ဘုရားသခင်ရဲ့ အလုပ်က လူတွေကို ကယ်တင်ဖို့၊ ပြီးတော့ ကိုယ့်တာဝန်တွေ ထမ်းဆောင်ရာမှာ သမ္မာတရားကို လိုက်စားခြင်းကတစ်ဆင့် သူတို့ရဲ့စိတ်သဘောထား ပြောင်းလဲမှု ရရှိစေပြီး ဘုရားသခင်ရဲ့ ကယ်တင်ခြင်းကို ရရှိစေဖို့ပါ။ ဒါပေမဲ့ ကျွန်မက ကောင်းချီးရဖို့အတွက်ပဲ ဘုရားသခင်ကို ယုံကြည်ပြီး ကိုယ့်တာဝန်တွေ ထမ်းဆောင်ခဲ့တယ်။ စာတန်ဆန်တဲ့ အဆိပ်အတောက်တွေနဲ့ အသက်ရှင်နေထိုင်တာက ကျွန်မကို တကယ်ပဲ တစ်ကိုယ်ကောင်းဆန်ပြီး စက်ဆုပ်ရွံရှာဖွယ် ဖြစ်စေတယ်ဆိုတာ ကျွန်မ မြင်တွေ့ခဲ့ရတယ်။ ကျွန်မ ဒီလို ဆက်ပြီး အသက်မရှင်နိုင်တော့ဘူး၊ ဘုရားသခင်ဆီ နောင်တရချင်တယ်။ နောက်ပိုင်းမှာ ကျွန်မ ဧည့်ခံဝတ်ပြုတဲ့ တာဝန်ကို ထမ်းဆောင်ခဲ့ပြီး စိတ်ထဲမှာ ပျော်ရွှင်ဝမ်းမြောက်မှုကို ခံစားခဲ့ရတယ်။ ကိုယ့်တာဝန်တွေကို ကိုယ့်ဝတ္တရားအနေနဲ့ သဘောထားပြုမူမှသာ အဓိပ္ပာယ်ရှိတဲ့ အသက်တာကို ရှင်သန်နိုင်မယ်ဆိုတာ ကျွန်မ သဘောပေါက်သွားတယ်။


၂၂။ ယုဒတစ်ယောက်ရဲ့ သစ္စာဖောက်တာကို ခံရပြီးနောက်

ရှန်ရွှန်း၊ တရုတ်နိုင်ငံ

၂၀၂၃ ခုနှစ်၊ ဧပြီလတုန်းက အသင်းတော်မှာ တရားဟောဆရာမ တာဝန်ကို ကျွန်မ ထမ်းဆောင်နေခဲ့တယ်။ အဲဒီအချိန်မှာ ကျွန်မ တာဝန်ယူထားတဲ့ အသင်းတော် အချို့က စီစီပီရဲ့ ဖမ်းဆီးမှုကို တစ်ခုပြီးတစ်ခု ခံခဲ့ရပါတယ်။ ခေါင်းဆောင်တွေနဲ့ အမှုဆောင်တွေ အများကြီး အဖမ်းခံနေရတော့ ကျွန်မနဲ့ တွဲဖက်ညီအစ်ကိုဝမ်ဟွေတို့က ဘုရားနှုတ်ကပတ်တော် စာအုပ်တွေကို ရွှေ့ဖို့အတွက် ညီအစ်ကိုမောင်နှမတွေကို မြန်မြန်ဆန်ဆန် ဆက်သွယ်ခဲ့ကြတယ်။ နောက်ဆက်တွဲအလုပ်တွေ ကိုယ်တွယ်လို့ ပြီးကာစပဲ ရှိသေးတယ်၊ နောက်ထပ် ကြီးကြပ်ရေးမှူးနှစ်ယောက် အဖမ်းခံရတယ်ဆိုတဲ့ သတင်း ရုတ်တရက် ကြားလိုက်ရတယ်။ ဘေးကင်းလုံခြုံမှုကို ခြိမ်းခြောက်ခံရတာကြောင့် ကျွန်မတို့ နေရာတွေ ခဏခဏ ပြောင်းခဲ့ရတယ်။ အဲဒီအချိန်အတွင်းမှာ အသင်းတော်အသီးသီးက ညီအစ်ကိုမောင်နှမတွေ ဆက်တိုက် အဖမ်းခံနေရပြီး အသင်းတော်ရဲ့ အလုပ်အမျိုးမျိုးက ပုံမှန်အတိုင်း မတိုးတက်နိုင်ခဲ့ဘူး။ အဖမ်းခံရတဲ့ ညီအစ်ကိုမောင်နှမတွေဆိုရင် ရဲတွေရဲ့ ညှဉ်းဆဲတာကို ခံခဲ့ကြရတယ်။ ညီအစ်မတစ်ယောက်ဆိုရင် ရဲတွေရဲ့ ညှဉ်းဆဲတာကို မခံနိုင်တော့လို့ ရွေးချယ်စရာမရှိဘဲ တိုက်ပေါ်ကနေ ခုန်ချပြီး သေဆုံးသွားရှာတယ်။ ဒီသတင်းတွေကို တစ်ခုပြီးတစ်ခု ကြားရတော့ ကျွန်မ အရမ်းစိတ်ပူလာပြီး ကိုယ့်အကျပ်အတည်းအတွက် ခဏခဏတွေးပူမိတယ်။ “ငါက ရဲအလိုရှိတဲ့သူ၊ အဖမ်းခံရပြီး ငါ့ကို ခေါင်းဆောင်မှန်းသာ သူတို့ သိသွားရင် သူတို့ ငါ့ကို ပိုပြီး ရက်ရက်စက်စက် ညှဉ်းဆဲမှာ သေချာတယ်။ ညှဉ်းဆဲခံရလို့သာ သေသွားရင် ကယ်တင်ခံရဖို့ အခွင့်အရေး ဆုံးရှုံးသွားမှာ မဟုတ်လား” လို့ပေါ့။ ဒါကို တွေးမိတဲ့အခါ နေ့တိုင်း ကျွန်မရဲ့ စိတ်နှလုံးက တင်းကျပ်နေသလို ခံစားခဲ့ရပါတယ်။ အဲဒီအချိန်မှာ လုံခြုံရေးအရ ခြိမ်းခြောက်မှုတွေရယ်၊ အလုပ်ဖိအားတွေရယ် ဒဏ်နှစ်ခုကြောင့် ကျွန်မမှာ ကိုယ်ရောစိတ်ပါ ပင်ပန်းနွမ်းနယ်နေခဲ့တယ်။

စက်တင်ဘာလရောက်တော့ နောက်ထပ် တွဲဖက်ညီအစ်မတစ်ယောက်ဖြစ်တဲ့ ဝမ်ရှီး အဖမ်းခံရတယ်လို့ သိလိုက်ရတယ်။ ကျွန်မတို့က တာဝန်တွေ အတူတူထမ်းဆောင်ခဲ့တာ နှစ်တွေအများကြီး ကြာပြီဆိုတော့ သူက ကျွန်မနဲ့ရော ဝမ်ဟွေနဲ့ရော အရမ်း ရင်းနှီးရုံတင်မကဘူး၊ အသင်းတော်အကြောင်းလည်း အတော်လေး သိတယ်။ ညီအစ်ကိုမောင်နှမတွေ၊ ဧည့်ခံတဲ့မိသားစုတွေ တော်တော်များများကို သူသိထားတယ်။ နောက်ဆက်တွဲပြဿနာတွေကို ရှင်းရင်း ကျွန်မတို့ ခေါင်းရှုပ်နေတုန်းမှာပဲ ညီအစ်ကိုမောင်နှမတွေဆီက သတင်းနောက်တစ်ခု ရလိုက်တယ်။ ဝမ်ရှီးက ကျွန်မနဲ့ ဝမ်ဟွေကို သစ္စာဖောက်လိုက်ပြီတဲ့။ ရဲတွေက ကျွန်မတို့ရဲ့ ပုံပန်းသဏ္ဌာန်ကို ပုံတူဆွဲထားပြီး ဖမ်းဖို့အတွက် လိုက်ရှာနေကြပြီတဲ့။ သတိထားကြဖို့နဲ့ ဂရုစိုက်ကြဖို့ သူတို့က သတိပေးတယ်။ ဒီသတင်းကို ကြားကြားချင်း ကျွန်မချက်ချင်း ထိတ်လန့်သွားတယ်။ အဆင်းနီတဲ့နဂါးကြီးက ယုံကြည်သူတွေကို ဖမ်းရင် သေတဲ့အထိ ညှဉ်းဆဲနှိပ်စက်တာ၊ အသက် ၇၀၊ ၈၀ အရွယ် အဘိုးအဘွားတွေကိုတောင် မချမ်းသာပေးဘူး။ အခု ဝမ်ဟွေနဲ့ ကျွန်မကို အသင်းတော်ခေါင်းဆောင်တွေမှန်း သူတို့ သိသွားပြီဆိုတော့ ကျွန်မတို့ကို လွယ်လွယ်နဲ့ လက်လွှတ်မှာ မဟုတ်ဘူး။ အဆင်းနီတဲ့နဂါးကြီးရဲ့ စောင့်ကြည့်ကင်မရာတွေကလည်း လမ်းမတွေနဲ့ လမ်းကြားတွေမှာ နေရာအနှံ့ပဲ။ စီစီတီဗီကနေများ ငါတို့ကို တွေ့သွားမလားပေါ့။ ကျွန်မရဲ့ ကျန်းမာရေးအခြေအနေကလည်း အမြဲတမ်း နည်းနည်းအားနည်းနေတာ။ အဖမ်းခံရရင် ညှဉ်းဆဲတာကို ငါ ခံနိုင်ပါ့မလား။ ညှဉ်းဆဲခံရလို့သာ သေသွားရင် နိုင်ငံတော်ရဲ့ အလှအပကို ငါ မြင်ရတော့မှာ မဟုတ်ဘူး။ အရင်က အဖမ်းခံရတဲ့ လုပ်ဖော်ကိုင်ဖက်တချို့ကို တွေးမိတယ်။ သူတို့အားလုံး ဆယ်နှစ်ကျော် ထောင်ဒဏ်ချခံရတာ။ ကျွန်မက သူတို့ထက်တောင် ခေါင်းဆောင်ဖြစ်တာ ပိုကြာသေးတယ်။ ကျွန်မသာ အဖမ်းခံရရင် ပြစ်ဒဏ်က သေချာပေါက် ပိုကြာမှာ။ အသက်ကလည်း ၆၀ ကျော်နေပြီဆိုတော့ အဖမ်းခံရပြီး ဆယ်နှစ်ကျော် ထောင်ဒဏ်ချခံရရင် ထောင်ထဲကနေ အရှင်ထွက်လာနိုင်ပါ့မလား မသိဘူး။ တစ်ခါတလေ ကျွန်မ တွေးမိတယ်။ “ငါသာ ခေါင်းဆောင်တာဝန် မထမ်းဆောင်ရရင် ပိုကောင်းမှာ။ အဖမ်းခံရရင်တောင် ဒီလောက် ပြင်းထန်တဲ့ ပြစ်ဒဏ်မျိုးနဲ့ ရင်ဆိုင်ရမှာ မဟုတ်ဘူး” လို့ပေါ့။ အဲဒီအချိန်တုန်းက ကျွန်မမှာ နေ့တိုင်း ရင်တမမနဲ့ ဖြစ်နေရတာ။ ကိုယ့်တာဝန်ကို ထမ်းဆောင်နေရင်းနဲ့တောင် စိတ်မငြိမ်နိုင်ဘူး။ အထူးသဖြင့် ယုံကြည်သူတွေကို စောင့်ကြည့်ဖို့၊ ရှာဖို့နဲ့ ဖမ်းဖို့အတွက် စီစီပီက ဒရုန်းတွေကို ခဏခဏ သုံးတယ်လို့ ကြားရတဲ့အခါ အဲဒီနောက်ပိုင်း အပြင်မှာ ဘာဖြစ်နေလဲဆိုတာကို ကျွန်မ အထူးတလည် နားစွင့်နေမိလာပြန်ရော။ တစ်ခါတလေ အပြင်က ထူးဆန်းတဲ့ အသံတချို့ ကြားလိုက်ရင် ဒရုန်းများလားဆိုပြီး အပြေးအလွှား သွားကြည့်မိတယ်။ တစ်ခါတလေကျရင် လှေကားခွင်ထဲက ခြေသံတွေ၊ ဒါမှမဟုတ် အဆောက်အဦးကြီးကြပ်ရေးမှူး တံခါးလာခေါက်သံ ကြားရင် ကျွန်မ ရင်တွေတဒိန်းဒိန်းခုန်ပြီး ကျွန်မတို့ကို လာဖမ်းတဲ့ ရဲတွေများလားဆိုပြီး စိုးရိမ်မိတယ်။ အဲဒီအချိန်တုန်းက ကျွန်မတာဝန်မှာ စိတ်မပါတော့ဘဲ အလုပ်ကို နောက်ဆက်တွဲ လိုက်ကြည့်တဲ့အခါမှာလည်း အသေးစိတ်တွေကို အရင်လောက် အာရုံမစိုက်မိခဲ့ဘူး။ အလုပ်အမျိုးမျိုးရဲ့ ရလဒ်တွေလည်း ထိခိုက်လာသလို ကျွန်မ အဓိက တာဝန်ယူထားတဲ့ စာနဲ့ပတ်သက်တဲ့အလုပ်လည်း ရလဒ်တွေ ပိုဆိုးလာတယ်။ ကျွန်မ နည်းနည်း စိတ်ပူမိပေမဲ့ စာရေးပြီး မေးရုံလောက်ပဲ လုပ်ခဲ့တယ်။ ပြဿနာက ဘယ်မှာလဲ၊ ဘယ်လိုဖြေရှင်းရမလဲဆိုတာကို သိအောင်လုပ်ဖို့နဲ့ ရှာဖွေဖို့ ဘယ်တုန်းကမှ မကြိုးစားခဲ့ဘူး။ တစ်နေ့ကျတော့ စာတစ်စောင် လက်ခံရရှိတယ်။ ချန်နန်အသင်းတော်ခေါင်းဆောင်က တကယ့်အလုပ် မလုပ်ဘူး၊ တကယ့်ပြဿနာတွေကို မဖြေရှင်းဘူးဆိုပြီး အဲဒီစာထဲမှာ တိုင်ထားတယ်။ စာထဲမှာပါတဲ့ ခေါင်းဆောင်ရဲ့ လုပ်ဆောင်ချက်အကြောင်း ဖတ်လိုက်ရတော့ ကျွန်မ နည်းနည်း အံ့သြသွားတယ်။ ချန်နန်အသင်းတော်ရဲ့ အလုပ်ကို ကျွန်မ အမြဲတမ်း နောက်ဆက်တွဲ လိုက်ကြည့်ခဲ့ပေမဲ့ အသင်းတော်ခေါင်းဆောင်က တကယ့်အလုပ် မလုပ်ဘူးဆိုတာကို ကျွန်မ သဘောမပေါက်ခဲ့ဘူး။ အဲဒီအချိန်ကျမှပဲ ဘုရားသခင်ရှေ့မှောက်ကို ရောက်လာပြီး ဆုတောင်းပြီးတော့ ကိုယ့်ကိုယ်ကိုယ် ဆင်ခြင်သုံးသပ်မိတယ်။ အန္တရာယ်နဲ့နီးနေလို့ ခြောက်လလုံးလုံး အိမ်ခဏခဏ ရွှေ့နေခဲ့ရတာ၊ ရဲတွေရဲ့ ဖမ်းတာ၊ ရိုက်သတ်တာ ခံရရင် ကျွန်မ ကယ်တင်မခံရဘဲ ကောင်းကင်နိုင်ငံတော်ထဲ မဝင်ရမှာ အမြဲတမ်း စိုးရိမ်နေခဲ့တာတွေကို ကျွန်မ သဘောပေါက်သွားတယ်။ စိုးရိမ်မှုတွေ၊ ပူပန်မှုတွေကြားမှာ ရှင်သန်နေခဲ့ပြီး ကိုယ့်တာဝန်ရဲ့ အသေးစိတ်တွေကို အာရုံစိုက်နိုင်တာမျိုး မရှိသလောက်ပါပဲ။ အခု ချန်နန်အသင်းတော်မှာ မဖြေရှင်းရသေးတဲ့ ပြဿနာတွေ အများကြီး ရှိနေသလို စာနဲ့ပတ်သက်တဲ့အလုပ်ရဲ့ ရလဒ်တွေကလည်း ဆက်တိုက် ကျဆင်းနေတယ်။ ဒါတွေအားလုံးက ကျွန်မ တွန့်ဆုတ်နေပြီး ကြောက်နေခဲ့လို့၊ တကယ့်အလုပ်မလုပ်ခဲ့လို့ပါပဲ။ ဒီအကြောင်း တွေးမိတော့ ကျွန်မ အရမ်းစိတ်ဆင်းရဲရပြီး ဘုရားသခင်ရှေ့မှောက်မှာ လာဆုတောင်းမိတယ်။ “ချစ်ရတဲ့ ဘုရားသခင်၊ ဒီအချိန်တစ်လျှောက်လုံး သမီးဟာ ကြောက်ရွံ့တွန့်ဆုတ်မှုတွေနဲ့ အသက်ရှင်နေခဲ့ပြီး ကိုယ့်တာဝန်မှာ ပြဿနာတွေ အများကြီး ပေါ်နေတာတောင် ထုံထိုင်းပြီး သတိမမူမိခဲ့ပါဘူး။ ချစ်ရတဲ့ ဘုရားသခင်၊ သမ္မာတရားကို ရှာဖွေဖို့၊ မှားယွင်းတဲ့ အခြေအနေတွေထဲကနေ ရုန်းထွက်ပြီး ကိုယ့်တာဝန်မှာ စိတ်နှစ်နိုင်ဖို့ သမီးကို ဦးဆောင်ပေးတော်မူပါ” ပေါ့။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ တွေ့လိုက်ရတယ်။ “စာတန်က မည်မျှပင် ‘အလွန့်အလွန် အာဏာရှိ’ ပါစေ၊ မည်မျှပင် ရဲတင်းပြီး ရည်မှန်းချက် ကြီးမားပါစေ၊ ထိခိုက်မှုများ ပေးနိုင်သော ၎င်း၏အစွမ်းက မည်မျှပင်ကြီးမားပါစေ၊ လူသားကို ၎င်း၏ ဖောက်ပြန်ပျက်စီးစေနိုင်စွမ်းနှင့် မျှားခေါ်နိုင်စွမ်းတို့က မည်မျှပင် ကျယ်ပြန့်ပါစေ၊ လူသားကို ၎င်းခြိမ်းခြောက်သည့် ပရိယာယ်များနှင့် လှည့်ကွက်များက မည်မျှပါးနပ်နေပါစေ၊ ၎င်းဖြစ်တည်နေသည့် ပုံစံက မည်မျှပင် မဆုံးနိုင်အောင် ပြောင်းလဲ၍ရနေပါစေ စာတန်သည် သက်ရှိအရာတစ်ခုကို တစ်ခါမျှ မဖန်ဆင်းနိုင်ခဲ့ပေ။ အရာအားလုံးဖြစ်တည်မှုအတွက် နိယာမများ၊ သို့မဟုတ် စည်းမျဉ်းတို့ကို တစ်ခါမျှ ၎င်းမချပေးနိုင်ခဲ့ပေ။ သို့မဟုတ် သက်ရှိဖြစ်စေ၊ သက်မဲ့ဖြစ်စေ မည်သည့်အရာဝတ္ထုကိုမျှ ၎င်း အုပ်စိုးပြီး အချုပ်အခြာအာဏာ ကိုင်စွဲနိုင်စွမ်း တစ်ခါမျှ မရှိခဲ့ပေ။ စကြဝဠာနှင့် မိုးမျက်နှာကြက်အတွင်းတွင် စာတန်ထံမှ ပေါက်ဖွားလာသည့်၊ သို့မဟုတ် ၎င်းကြောင့် ဖြစ်တည်နေသည့် လူပုဂ္ဂိုလ်တစ်ယောက်တလေ၊ သို့မဟုတ် အရာဝတ္ထုတစ်ခုတလေမျှ မရှိပေ။ လူတစ်ဦးမျှ သို့မဟုတ် အရာဝတ္ထုတစ်ခုမျှ ၎င်း၏ အချုပ်အခြာအာဏာအောက်တွင်ဖြစ်စေ၊ ၎င်း၏ အုပ်စိုးခံရခြင်းဖြစ်စေ မရှိချေ။ ဆန့်ကျင်ဘက်အနေနှင့် ၎င်းသည် ဘုရားသခင်၏ အုပ်စိုးမှုအောက်တွင် နေရရုံသာမကဘဲ ဘုရားသခင်၏ အမိန့်များနှင့် ခိုင်းစေမှုများအားလုံးကို ကျိုးနွံနာခံရသည်။ ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။ ၎င်း၏သဘာဝက မည်မျှပင် မလိုမုန်းထားတတ်ပါစေ၊ ၎င်း၏အနှစ်သာရက မည်မျှပင် ကောက်ကျစ်ဆိုးယုတ်ပါစေ ၎င်းလုပ်နိုင်သည့် တစ်ခုတည်းသောအရာက ဘုရားသခင်အတွက် အစေခံမှုပေးခြင်းဟူသည့် ၎င်း၏ တာဝန်ကို ကျေပွန်စွာ လိုက်နာရန်နှင့် အဖြည့်ခံတစ်ဦးအနေဖြင့် ကောင်းမွန်စွာ အစေခံရန် ဖြစ်၏။ ယင်းမှာ စာတန်၏ အခြေအမြစ်နှင့် မူလနေရာဖြစ်သည်။ သူ၏ အနှစ်သာရသည် အသက်နှင့် ဆက်စပ်မှုမရှိပေ။ တန်ခိုးနှင့် ဆက်စပ်မှုမရှိပေ။ သြဇာအာဏာနှင့် ဆက်စပ်မှုမရှိပေ။ ၎င်းသည် ဘုရားသခင်၏ လက်ထဲမှ ကစားစရာတစ်ခုမျှသာဖြစ်သည်။ အစေခံမှုအတွက် ဘုရားသခင် အသုံးချသည့် စက်ယန္တရားတစ်လုံးသာ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) ဘုရားနှုတ်ကပတ်တော်ကနေ ဘုရားသခင်ဟာ အရာခပ်သိမ်းအပေါ် အချုပ်အခြာအာဏာရှိပြီး စာတန်ဟာ ဘုရားသခင်လက်ထဲက စစ်ရုပ်တစ်ရုပ်သာ ဖြစ်တယ်ဆိုတာကို ကျွန်မ သဘောပေါက်လိုက်တယ်။ စာတန်က ဘယ်လောက်ပဲ ထင်ရာစိုင်းပြီး ရဲတင်းနေပါစေ၊ ဘုရားသခင်ရဲ့ ခွင့်ပြုချက်မရှိဘဲ ကုန်းမြေပေါ်က ရေတစ်စက်၊ သဲတစ်ပွင့်ကိုတောင် မထိရဲဘူး။ ဒါကို သဘောပေါက်လိုက်တဲ့အခါ ကျွန်မ အဖမ်းခံရမလား၊ မခံရဘူးလားဆိုတာ ဘုရားသခင်လက်ထဲမှာ ရှိတယ်ဆိုတဲ့ ယုံကြည်ခြင်း ကျွန်မမှာ ရှိလာတယ်။ ဘုရားသခင်ရဲ့ ခွင့်ပြုချက်မရှိဘဲ အဆင်းနီသောနဂါးကြီးက ဘယ်လောက်ပဲ အဆင့်မြင့်တဲ့ စောင့်ကြည့်ရေး ကိရိယာတွေ သုံးပါစေ၊ ကျွန်မကို ဖမ်းနိုင်မှာ မဟုတ်ဘူး။ ယုဒတွေ သစ္စာဖောက်တာကို သုံးလေးခါ ခံခဲ့ရတဲ့ ၂၀၁၈ ခုနှစ်တုန်းက အဖြစ်အပျက်ကို ပြန်တွေးမိတယ်။ အဲဒီအချိန်မှာ ရဲတွေက ကျွန်မကို ဖမ်းဆီးဖို့အတွက် အသိပေးချက် ထုတ်ပြန်နိုင်အောင် နာမည်ကြီး ပန်းချီဆရာတစ်ယောက်ကို ကျွန်မရဲ့ ပုံ ဆွဲခိုင်းခဲ့တယ်။ ဒါပေမဲ့ ဒီနေ့အထိ သူတို့ ကျွန်မကို မဖမ်းနိုင်သေးဘူး။ နောက်ပြီးတော့ ဝမ်ဟွေနဲ့ ကျွန်မတို့နှစ်ယောက်စလုံးက အန္တရာယ်ခံတွင်းဝ ရောက်နေလို့ ဒီအချိန်တစ်လျှောက်လုံး အိမ်ခဏခဏ ရွှေ့နေခဲ့ရတာ။ အဖမ်းခံရလုနီးပါး ဖြစ်ခဲ့တာကလည်း သုံးလေးခါပဲ။ ဒါပေမဲ့ ဘုရားသခင်ရဲ့ ကာကွယ်မှုကြောင့် ကျွန်မတို့ ကံကောင်းထောက်မပြီး လွတ်မြောက်ခဲ့တယ်။ အဲဒီနောက်မှာ ဒံယေလအကြောင်း တွေးမိတယ်။ ဘုရားသခင်ကို ကိုးကွယ်တာကို သူ ဇွဲမလျှော့ခဲ့လို့ ခြင်္သေ့တွင်းထဲ ပစ်ချခံခဲ့ရတာလေ။ သူ့အသက်ဟာ ဘုရားသခင်လက်ထဲမှာ ရှိတယ်ဆိုတာကို သူ ယုံကြည်ခဲ့ပြီး ဘုရားသခင်ရဲ့ ခွင့်ပြုချက်မရှိဘဲ ခြင်္သေ့တွေက သူ့ကို ကိုက်မှာ မဟုတ်ဘူးလို့ သူ ယုံကြည်ခဲ့တယ်။ ဒံယေလရဲ့ ဘုရားသခင်အပေါ် ယုံကြည်ခြင်းက သူ့ကို ကာကွယ်မှု ရရှိစေခဲ့တယ်။ ငတ်ပြတ်နေတဲ့ ခြင်္သေ့တွေနဲ့အတူ ခြင်္သေ့တွင်းထဲ ရောက်နေပေမဲ့ သူ့ခေါင်းပေါ်က ဆံပင်တစ်မျှင်တောင် မထိခိုက်ခဲ့ဘူး။ ဒါ့အပြင် ဒံယေလရဲ့ သူငယ်ချင်းသုံးယောက်မှာလည်း ဘုရားသခင်အပေါ် စစ်မှန်တဲ့ ယုံကြည်ခြင်း ရှိခဲ့တယ်။ ရုပ်တုကို ကိုးကွယ်တာ၊ ဘုရားသခင်ကို သစ္စာဖောက်တာတွေ လုပ်မဲ့အစား အသေခံဖို့ ဆန္ဒရှိကြတယ်။ မီးဖိုထဲ ပစ်ချခံရပေမဲ့ အထိအခိုက်မရှိဘဲ ပြန်ထွက်လာနိုင်ခဲ့ကြတယ်။ ကျွန်မလည်း သူတို့နမူနာကို လိုက်ပြီး ဘုရားသခင်အပေါ် ယုံကြည်ခြင်း ရှိရမယ်။ ဒီအကြောင်း တွေးမိတော့ ကျွန်မ သိပ်မစိုးရိမ်တော့သလို မကြောက်တော့ဘူး။ ကိုယ့်တာဝန်မှာ ကိုယ့်ကိုယ်ကိုယ် ဆက်ကပ်နိုင်ဖို့အတွက် စိတ်နှလုံး ငြိမ်သက်အောင် ထားပေးဖို့ ဘုရားသခင်ဆီ ဆုတောင်းခဲ့တယ်။

တစ်နေ့ကျတော့ ညီအစ်မတစ်ယောက်က အတွေ့အကြုံဆိုင်ရာ သက်သေခံချက် ဗီဒီယိုတစ်ခု ကျွန်မကို ဝေမျှပေးတယ်။ ဗီဒီယိုထဲမှာပါတဲ့ ဘုရားနှုတ်ကပတ်တော် နှစ်ပိုဒ်က ကျွန်မကို တကယ်ပဲ တို့ထိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အန္တိခရစ်များသည် ကောင်းချီးများရရှိရန် ဘုရားသခင်ကို ယုံကြည်ကြသည်။ ဘုရားအိမ်တော် သို့မဟုတ် ဘုရားသခင်၏ အကျိုးစီးပွားများနှင့် ဆက်စပ်သည့် မည်သည့်အရာကိုမျှ ၎င်းတို့ လုံးဝ စိတ်မဝင်စားကြပေ။ ၎င်းတို့ လုပ်ဆောင်သည့် မည်သည့်အရာမဆို ၎င်းတို့၏ တစ်ကိုယ်ရေ အကျိုးစီးပွားများကို ဗဟိုပြုသည်။ ဘုရားအိမ်တော်၏ အလုပ်သည် ၎င်းတို့၏ တစ်ကိုယ်ရေ အကျိုးစီးပွားများ ပါဝင်ခြင်းမရှိလျှင် ၎င်းတို့ တကယ်ကိုပင် အရေးမစိုက်ကြသကဲ့သို့ စုံစမ်းခြင်းမပြုကြပေ။ ၎င်းတို့ တစ်ကိုယ်ကောင်းဆန်လိုက်လိမ့်မည့် ဖြစ်ခြင်းပါတကား။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) “၎င်းတို့၏ တစ်ကိုယ်ရေ ဘေးကင်းရေးကို စဉ်းစားခြင်းအပြင် အချို့သော အန္တိခရစ်များက မည်သည့်အရာကိုပါ စဉ်းစားကြသနည်း။ ၎င်းတို့က ‘ယခုအခါတွင် ကျွန်ုပ်တို့၏ ပတ်ဝန်းကျင်သည် သဘောကျစရာ မကောင်းပါ။ ထို့ကြောင့် ကျွန်ုပ်တို့၏ မျက်နှာများပြခြင်းကိုလည်းကောင်း၊ ဧဝံဂေလိတရားဟောခြင်းကိုလည်းကောင်း လျှော့ကြစို့။ ထိုသို့ဖြင့် ကျွန်ုပ်တို့သည် အဖမ်းခံရမည့် အလားအလာနည်းပြီး အသင်းတော်၏ အလုပ် ဖျက်ဆီးခံရမည် မဟုတ်ပါ။ အဖမ်းခံရမည်ကို ကျွန်ုပ်တို့ ရှောင်ရှားလျှင် ယုဒအဖြစ် ပြောင်းသွားမည်မဟုတ်ဘဲ ထို့နောက်တွင် အနာဂတ်၌ ကျွန်ုပ်တို့ ဆက်လက်၍ တည်ရှိနေနိုင်မည် မဟုတ်လော’ဟု ပြောကြသည်။ ညီအစ်ကို မောင်နှမများကို အထင်အမြင်မှားစေရန် ထိုသို့သော ဆင်ခြေများကို အသုံးပြုသည့် အန္တိခရစ်များ ရှိသည် မဟုတ်လော။...ခေါင်းဆောင်များအဖြစ် ၎င်းတို့ အစေခံကြသည့်အခါ ၎င်းတို့၏ ဇာတိပကတိ ပျော်ရွှင်ခြင်းအကြောင်းသာ မွေ့လျော်ခံစားကြပြီး တကယ့်အလုပ်တွင် ပါဝင်ပတ်သက်ခြင်း မရှိကြပေ။ အမျိုးမျိုးသော အသင်းတော်များနှင့် စာအဆက်အသွယ် အနည်းအကျဉ်းတွင် ပါဝင်ပတ်သက်ခြင်းမှလွဲ၍ အခြားမည်သည့်အရာကိုမျှ မလုပ်ဆောင်ကြပေ။ နေရာတစ်ခုခုတွင် ၎င်းတို့ ပုန်းကွယ်ပြီး မိမိဘာသာ သီးခြားခွဲနေလျက် မည်သူနှင့်မျှ တွေ့ဆုံခြင်းမရှိကြသကဲ့သို့ ညီအစ်ကို မောင်နှမများက ၎င်းတို့၏ ခေါင်းဆောင် အဘယ်သူဖြစ်သည်ကို မသိကြပေ။ ယင်းမှာ ၎င်းတို့ ကြောက်ရွံ့သည့် အတိုင်းအတာ ဖြစ်သည်။ ထို့ကြောင့် ၎င်းတို့သည် ခေါင်းဆောင်များဖြစ်သည်မှာ အမည်ခံသာဖြစ်သည်ဟု ဆိုခြင်းက မှန်ကန်သည် မဟုတ်လော။ (မှန်ကန်ပါသည်။) ခေါင်းဆောင်များအဖြစ် မည်သည့် လက်တွေ့အလုပ်တွင်မျှ ၎င်းတို့ ပါဝင်ခြင်းမရှိကြ။ မိမိတို့ဘာသာ ပုန်းကွယ်ဖို့အကြောင်းသာ ၎င်းတို့ ဂရုစိုက်ကြသည်။ အခြားသူတို့က ‘ခေါင်းဆောင်ဖြစ်ခြင်းက အဘယ်သို့နည်း’ ဟု ၎င်းတို့ကို မေးလျှင် ၎င်းတို့က ‘ကျွန်ုပ်သည် အလွန့်အလွန် အလုပ်များပြီး ဘေးကင်းရေးအတွက် အိမ်ဆက်တိုက်ပြောင်းနေရသည်။ ဤပတ်ဝန်းကျင်သည် အလွန် စိတ်အနှောင့်အယှက်ဖြစ်လွန်းသောကြောင့် ကျွန်ုပ်၏ အလုပ်ကိုပင် ကျွန်ုပ် အာရုံမစိုက်နိုင်ပါ’ဟု ပြောလိမ့်မည်။ မျက်လုံးများစွာက ၎င်းတို့ကို စောင့်ကြည့်နေသည်ဟု ၎င်းတို့ အမြဲ ခံစားရပြီး ပုန်းကွယ်ရန် မည်သည့်နေရာ ဘေးကင်းလုံခြုံသည်ကို မသိကြချေ။ ရုပ်ဖျက်ခြင်း၊ မတူကွဲပြားသော နေရာများတွင် မိမိတို့ဘာသာ ပုန်းကွယ်ခြင်းနှင့် တစ်နေရာတွင် ရှိမနေခြင်းတို့မှလွဲ၍ နေ့စဉ် လက်တွေ့ကျသည့် မည်သည့်အလုပ်ကိုမျှ မလုပ်ဆောင်ကြချေ။ ထိုသို့သော ခေါင်းဆောင်များ တည်ရှိသလော။ (တည်ရှိပါသည်။) မည်သည့် စည်းမျဉ်းများကို ၎င်းတို့ လိုက်လျှောက်ကြသနည်း။ ဤလူများက ‘ဉာဏ်များသော ယုန်တစ်ကောင်တွင် မြေတွင်းသုံးခုရှိသည်။ ယုန်တစ်ကောင်အတွက် သားရဲတစ်ကောင်၏ တိုက်ခိုက်မှုကို ကာကွယ်ရန်၊ သူ့ဘာသာ ပုန်းကွယ်ရန် မြေတွင်းသုံးတွင်းကို ပြင်ဆင်ထား၏။ လူတစ်ဦးသည် အန္တရာယ်ကြုံပြီး ထွက်ပြေးလွတ်မြောက်ရမည်ဖြစ်သော်လည်း ပုန်းကွယ်ရမည့်နေရာ တစ်နေရာမျှ မရှိလျှင် ယင်းမှာ လက်ခံနိုင်ဖွယ်ရှိသလော။ ယုန်များမှ ကျွန်ုပ်တို့ သင်ယူရမည်။ ဘုရား ဖန်ဆင်းထားသည့် တိရစ္ဆာန်များတွင် ဤရှင်သန်ရေး စွမ်းရည်ရှိပြီး လူတို့က ၎င်းတို့ထံမှ သင်ယူသင့်သည်’ဟု ပြောကြသည်။ ခေါင်းဆောင်မှု အခန်းကဏ္ဍကို ယူရသည့်အတွက် ဤအယူဝါဒကို ၎င်းတို့ သဘောပေါက်လာကြပြီး သမ္မာတရားကို ၎င်းတို့ နားလည်ပြီးဖြစ်သည်ဟုပင် ယုံကြည်ကြလေသည်။ အမှန်တွင် ၎င်းတို့က အလွန့်အလွန် ကြောက်လန့်ကြသည်။ ၎င်းနေထိုင်သည့် နေရာက ဘေးကင်းလုံခြုံခြင်း မရှိသောကြောင့် ရဲများထံ တိုင်ကြားခြင်းခံရသည့် ခေါင်းဆောင်တစ်ဦးအကြောင်းကိုဖြစ်စေ၊ မိမိတို့၏တာဝန်များကို လုပ်ဆောင်ရန် မကြာခဏ အပြင်ထွက်လွန်းပြီး အလွန်များသော လူတို့နှင့် ဆက်ဆံခဲ့ရသောကြောင့် အဆင်းနီသော နဂါးကြီး၏ သူလျှိုများက ပစ်မှတ်ထားခြင်း ခံရသည့် ခေါင်းဆောင်တစ်ဦးအကြောင်းကိုဖြစ်စေ၊ ဤလူများက ဖမ်းဆီးခြင်းခံရကာ ပြစ်ဒဏ်ချမှတ်ခြင်း ခံရပုံကိုဖြစ်စေ ၎င်းတို့ ကြားရသည်နှင့်တစ်ပြိုင်နက် ချက်ချင်း ကြောက်လန့်လာကြသည်။ ၎င်းတို့က ‘အို မဖြစ်ပါ၊ အဖမ်းခံရမည့် နောက်တစ်ယောက်မှာ ငါများ ဖြစ်လိမ့်မည်လော။ ဤအရာမှ ငါ သင်ယူရမည်။ ငါ အလွန် မတက်ကြွသင့်ပါ။ အသင်းတော် အလုပ်အချို့ကို လုပ်ဆောင်ခြင်းအား ငါ ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့မျက်နှာပြခြင်းကို ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့အလုပ်ကို ငါ ဖြစ်နိုင်သမျှ နည်းအောင်လုပ်မည်၊ အပြင်ထွက်ခြင်းကို ရှောင်မည်၊ မည်သူမဆိုနှင့် ဆက်ဆံခြင်းကို ရှောင်မည်ဖြစ်ပြီး ငါ ခေါင်းဆောင်ဖြစ်ကြောင်း မည်သူမျှမသိသည်ကို သေချာအောင်လုပ်မည်။ ယနေ့ခေတ်တွင် အခြားတစ်ဦးတစ်ယောက်ကို မည်သူက ဂရုစိုက်ဖို့ တတ်နိုင်မည်နည်း။ အသက်ရှင်နေဖို့သည်ပင် စိန်ခေါ်မှုတစ်ခု ဖြစ်နှင့်ပေပြီ’ဟု တွေးကြသည်။ ခေါင်းဆောင်တစ်ဦး၏ အခန်းကဏ္ဍကို ယူကတည်းက အိတ်တစ်ခုကို သယ်ဆောင်ပြီး ပုန်းကွယ်ခြင်းမှလွဲ၍ မည်သည့်အလုပ်ကိုမျှ ၎င်းတို့ မလုပ်ဆောင်ကြပေ။ ၎င်းတို့သည် အဖမ်းခံရကာ ပြစ်ဒဏ်ချမှတ်ခံရမည်ကို အမြဲကြောက်သောစိတ်ဖြင့် ရင်တမမ အသက်ရှင်နေကြသည်။ တစ်စုံတစ်ဦးက ‘သင် အဖမ်းခံရလျှင် အသတ်ခံရလိမ့်မည်။ သင် ခေါင်းဆောင်တစ်ဦး မဟုတ်လျှင်၊ သာမန် ယုံကြည်သူတစ်ဦးသာဖြစ်လျှင် ဒဏ်ငွေအနည်းငယ်မျှ ပေးပြီးနောက်တွင် လွတ်ကောင်းလွတ်မည် ဖြစ်သော်လည်း သင့်အနေဖြင့် ခေါင်းဆောင်တစ်ဦးဖြစ်သည့်အတွက် ပြောရခက်ပေသည်။ အလွန် အန္တရာယ်များသည်။ အဖမ်းခံရသည့် ခေါင်းဆောင် သို့မဟုတ် အမှုဆောင်အချို့သည် မည်သည့် သတင်းအချက်အလက်ကိုမဆို ပေးဖို့ ငြင်းဆန်ကြပြီး ရဲများက သေသည်အထိ ရိုက်နှက်ခြင်းကို ခံရကြသည်’ဟု ပြောသည်ကို ကြားကြသည်ဆိုပါစို့။ တစ်စုံတစ်ဦးက သေသည်ထိ ရိုက်နှက်ခံရသည်ကို ၎င်းတို့ ကြားသည်နှင့်တစ်ပြိုင်နက် ၎င်းတို့၏ အကြောက်တရားက ပြင်းထန်လာပြီး အလုပ်လုပ်ရန် သာ၍ပင် ကြောက်ရွံ့လာကြသည်။ နေ့စဉ် ၎င်းတို့တွေးသမျှအကြောင်းမှာ အဖမ်းခံရခြင်းအား မည်သို့ ရှောင်ရှားရမည်၊ မိမိတို့မျက်နှာများ ပြခြင်းအား မည်သို့ ရှောင်ရှားရမည်၊ စောင့်ကြည့်ခံရခြင်းအား မည်သို့ ရှောင်ရှားရမည်ဆိုသည်နှင့် ၎င်းတို့၏ ညီအစ်ကို မောင်နှမများနှင့် ထိတွေ့ဆက်ဆံရခြင်းအား မည်သို့ ရှောင်ရှားရမည်ဟူသည်တို့ ဖြစ်သည်။ ၎င်းတို့သည် ဤအရာများကို ဦးနှောက်ခြောက်ခံ စဉ်းစားကြပြီး မိမိတို့၏ တာဝန်များကို လုံးဝ မေ့လျော့ကြသည်။ ဤသည်တို့မှာ သစ္စာစောင့်သိသော လူများ ဖြစ်ကြသလော။ ဤကဲ့သို့သော လူများသည် အလုပ်တစ်ခုတလေကို ကိုင်တွယ်နိုင်ကြသလော။ (မကိုင်တွယ်နိုင်ကြပါ။)” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) ကောင်းချီးမင်္ဂလာ ရဖို့အတွက် အန္တိခရစ်တွေက ဘုရားသခင်ကို ယုံကြည်ကြတယ်ဆိုတာကို ဘုရားသခင်က ဖော်ထုတ်ထားတယ်။ သူတို့က ကိုယ့်အကျိုးစီးပွားနဲ့ ဘေးကင်းလုံခြုံမှုကို တခြားဘယ်အရာထက်မဆို ပိုအရေးကြီးတယ်လို့ ယူမှတ်ကြတယ်။ အန္တရာယ်များတဲ့ ပတ်ဝန်းကျင်နဲ့ ရင်ဆိုင်ရတာနဲ့ အန္တိခရစ်တွေက ကိုယ့်လုံခြုံရေးအတွက် ထွက်ပြေးပုန်းရှောင်ပြီး တာဝန်တွေကို ဘေးချိတ်နိုင်ကြတယ်၊ လစ်လျူရှုထားနိုင်ကြတယ်။ အန္တိခရစ်ဖြစ်ခြင်းရဲ့ ဒီသရုပ်သကန်တွေကို ဘုရားသခင်က ဘယ်လိုဖော်ထုတ်ထားလဲဆိုတာ မြင်လိုက်ရတော့ အဲဒီအချိန်ကာလတစ်လျှောက်လုံးမှာ ရှိခဲ့တဲ့ ကိုယ့်အခြေအနေကို ပြန်တွေးမိတယ်။ အစတုန်းက ပတ်ဝန်းကျင် သိပ်အန္တရာယ်မများခင်မှာ ဧဝံဂေလိတရားဟောဖို့ ညီအစ်ကိုမောင်နှမတွေကို ကျွန်မ တက်တက်ကြွကြွ ဦးဆောင်နိုင်ခဲ့သေးသလို ကျွန်မရဲ့ အလုပ်ကလည်း ရလဒ်တချို့ ထွက်ခဲ့သေးတယ်။ ဒါပေမဲ့ အသင်းတော်က အကြီးအကျယ် ဖမ်းဆီးမှုတွေနဲ့ ရင်ဆိုင်ရပြီး ကျွန်မလည်း ယုဒတစ်ယောက်ရဲ့ သစ္စာဖောက်တာ ခံလိုက်ရတဲ့အခါမှာတော့ အဖမ်းခံရပြီး ရိုက်သတ်ခံရရင် ကောင်းမွန်တဲ့ အဆုံးသတ်၊ ကောင်းမွန်တဲ့ ပန်းတိုင် ရမှာမဟုတ်ဘူးလို့ စိုးရိမ်ခဲ့တယ်။ ကိုယ့်ကိုယ်ကိုယ် ကာကွယ်ဖို့အတွက် တစ်နေကုန် ကိုယ့်ကိုယ်ကိုယ် လုံခြုံအောင်နေဖို့ကိုပဲ တွေးပြီး အလုပ်တွေကို ဝီရိယရှိရှိနဲ့ နောက်ဆက်တွဲ လိုက်မကြည့်တော့ဘူး။ စာနဲ့ပတ်သက်တဲ့အလုပ်ကလည်း သုံးလေးလကြာတဲ့အထိ ဘာရလဒ်မှ မထွက်ခဲ့ဘူး။ ပြဿနာတွေ ဘယ်မှာရှိလဲ၊ ဘယ်လိုဖြေရှင်းရမလဲဆိုတာကိုလည်း သေသေချာချာ သိအောင် မကြိုးစားခဲ့ဘူး။ ဒါ့အပြင် ချန်နန်အသင်းတော်ရဲ့ အလုပ်ကို နောက်ဆက်တွဲ လိုက်ကြည့်ဖို့လည်း ဝီရိယမရှိခဲ့ဘူး။ ခေါင်းဆောင်တုက တကယ့်အလုပ်မလုပ်တာကို သတိမထားမိခဲ့သလို အချိန်မီလည်း မဖြုတ်ချခဲ့ဘူး။ ဒါက အသင်းတော်ရဲ့ အလုပ်အမျိုးမျိုးကို အဟန့်အတား ဖြစ်စေခဲ့တယ်။ အဖမ်းခံရပြီး ပြင်းထန်တဲ့ ပြစ်ဒဏ်ချမှတ်ခံရမှာ ကြောက်လို့ ခေါင်းဆောင်ဖြစ်ရတာကို နောင်တရတဲ့ စိတ်တောင် ဝင်လာမိတယ်။ ဒီအကြောင်းတွေအားလုံး တွေးမိတော့မှ တာဝန်ထမ်းဆောင်တာ၊ ဆင်းရဲဒုက္ခခံတာနဲ့ ကိုယ့်ကိုယ်ကိုယ် အသုံးခံတာတွေ လုပ်ခဲ့တဲ့ ကျွန်မရဲ့ နှစ်တွေအများကြီးက ကောင်းချီးမင်္ဂလာတွေနဲ့ အကျိုးအမြတ်တွေ ရရှိရေးဆိုတဲ့ အခြေခံအုတ်မြစ်ပေါ်မှာ တည်ဆောက်ထားမှန်း နောက်ဆုံးမှာ သဘောပေါက်လိုက်တယ်။ အခု အသင်းတော်အများကြီး အဖမ်းအဆီးတွေနဲ့ ကြုံနေရတော့ အသင်းတော်အလုပ်မှာ ပူးပေါင်းဆောင်ရွက်မယ့်လူတွေ လိုအပ်နေတယ်။ အထူးသဖြင့် ကျွန်မ တာဝန်ယူထားတဲ့ ချန်နန်အသင်းတော်မှာ အဖွဲ့ဝင်အသစ်တွေ အများကြီးရှိပြီး မှန်တဲ့လမ်းခရီးပေါ်မှာ ခိုင်မာတဲ့ အခြေခံအုတ်မြစ် မချရသေးဘူး။ အဆင်းနီတဲ့နဂါးကြီးရဲ့ ညှဉ်းဆဲနှိပ်စက်တာ၊ ဖမ်းဆီးတာတွေ ခံရမှာ ကြောက်လို့ သူတို့က စုဝေးဖို့ ကြောက်ရွံ့ထိတ်လန့်နေကြပြီး ထောက်ပံ့မှုနဲ့ ရေလောင်းပေးမှု အရေးတကြီး လိုအပ်နေတာ။ အသင်းတော် ခေါင်းဆောင်တွေနဲ့ အမှုဆောင်တချို့ အဖမ်းခံရပြီး အလုပ်မှာ ပူးပေါင်းဆောင်ရွက်မဲ့လူ မရှိဘူး။ ရွေးကောက်ပွဲအသစ်တွေ လုပ်ဖို့လည်း အရေးတကြီး လိုအပ်နေတယ်။ တရားဟောဆရာမတစ်ယောက်အနေနဲ့ ဒီအချိန်မှာ ကျွန်မက တာဝန်ယူပြီး ဘုရားသခင်ရဲ့ ရည်ရွယ်ချက်ကို အလေးထားသင့်တယ်။ ဘုရားသခင် မိန့်တော်မူသလိုပါပဲ။ “ဘုရားသခင်၏ ရင်းနှီးကျွမ်းဝင်သော သူတို့ကို ဘုရားသခင်၏ကြီးမားသော တာဝန်ပေးစေခိုင်းချက်နှင့် ဝန်ထုပ်ကို ပေးအပ်ထားသောကြောင့် ထိုသူတို့သည် ဘုရားသခင်ကို တိုက်ရိုက် အစေခံနိုင်သည်။ ထိုသူတို့သည် ဘုရားသခင်၏ စိတ်နှလုံးနှင့်ညီညွတ်နိုင်ကာ ဘုရားသခင်၏ ဝန်ထုပ်ကို ၎င်းတို့၏ဝန်ထုပ်အဖြစ် မှတ်ယူကြပြီး ၎င်းတို့သည် ၎င်းတို့၏ အနာဂတ် ရှေ့ရေးနှင့်သက်ဆိုင်သော အကျိုးအမြတ်၊ သို့မဟုတ် ဆုံးရှုံးမှုကို ထည့်သွင်းမစဉ်းစားပေ။ ၎င်းတရှေ့ရေးများမှာမည်သည့်အရာကိုမျှ ရမည်မဟုတ်သကဲ့သို့ မည်သည်ကိုမျှရရန် မရှိသည့်အခါတွင်ပင်လျှင် ထိုသူတို့သည် ဘုရားသခင်ကို ချစ်သော စိတ်နှလုံးဖြင့် ဘုရားသခင်ကို အစဉ်အမြဲ ယုံကြည်ကြလိမ့်မည်။ ထို့ကြောင့် ထိုကဲ့သို့သောသူသည် ဘုရားသခင်၏ ရင်းနှီးကျွမ်းဝင်သူ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ ရည်ရွယ်ချက်များနှင့်အညီ အစေခံနည်း) ဘုရားသခင်ကို တကယ် သစ္စာစောင့်သိတဲ့သူတွေက ကိုယ့်ဘေးကင်းလုံခြုံမှု၊ ဒါမှမဟုတ် အနာဂတ်အလားအလာကို ထည့်မတွက်ဘူးဆိုတာ ဘုရားနှုတ်ကပတ်တော်ကနေ ကျွန်မ တွေ့လိုက်ရတယ်။ အဲဒီအစား ဘုရားသခင် အရေးကြီးတယ်လို့ ယူမှတ်တဲ့အရာမှန်သမျှကို သူတို့လည်း အရေးကြီးတယ်လို့ ယူမှတ်ကြတယ်။ ပတ်ဝန်းကျင်က ပိုအန္တရာယ်များလေလေ ကိုယ့်တာဝန်ကို ကောင်းကောင်း ဘယ်လိုထမ်းဆောင်ရမလဲဆိုတာ၊ အားနည်းတဲ့ ညီအစ်ကိုမောင်နှမတွေကို ဘယ်လို ထောက်ပံ့ပြီး အသင်းတော်အလုပ်ကို သေသေချာချာ ကာကွယ်ရမလဲဆိုတာကို အဖြေရှာဖို့ ကြိုးစားလေလေပဲ။ ဒါပေမဲ့ ကျွန်မကျတော့ ကိုယ့်အသက်၊ အဆုံးသတ်နဲ့ ပန်းတိုင်ကို ထိခိုက်နိုင်တဲ့ အန္တရာယ်များတဲ့ ပတ်ဝန်းကျင် ရောက်နေတဲ့အချိန်မှာ ကိုယ့်တာဝန်ကို ဘေးချိတ်ထားခဲ့ပြီး ခေါင်းဆောင်တာဝန် ထမ်းဆောင်ရတာကိုတောင် နောင်တရခဲ့တယ်။ အပေါ်ယံကြည့်ရင်တော့ ကျွန်မက အရှုံးပေးလိုက်ပုံ မပေါ်ပေမဲ့ ကျွန်မရဲ့ စိတ်နှလုံးက တာဝန်မှာ လုံးဝကို မရှိခဲ့ဘူး။ အလုပ်မှာ အားနည်းချက် အများကြီး ပေါ်လာပေမဲ့ ကျွန်မ သတိမထားမိခဲ့ဘူး။ ကျွန်မ တကယ့်အလုပ် လုပ်မနေခဲ့တာပဲ။ ဒီနေ့မှာ ဘုရားသခင်က ခေါင်းဆောင်တာဝန်တွေ ထမ်းဆောင်ဖို့ ကျွန်မကို ချီးမြှောက်ထားတာက ကျွန်မ ဒီတာဝန်ကို ယူပြီး အသင်းတော်အလုပ်ကို ကောင်းကောင်းလုပ်နိုင်ဖို့၊ ပြီးတော့ ဒီတာဝန်ထမ်းဆောင်ရင်းနဲ့ သမ္မာတရား ရှုထောင့်အမျိုးမျိုးကို ကျွန်မ ရရှိစေဖို့ မျှော်လင့်ချက်နဲ့ပါ။ ဒါပေမဲ့ ကိုယ့်ကိုယ်ကိုယ် ကာကွယ်ဖို့အတွက် ကျွန်မက တာဝန်မှာ သစ္စာမရှိခဲ့ရုံတင်မကဘဲ အလုပ်ကိုပါ နှောင့်နှေးစေခဲ့တယ်။ ဒီကိစ္စမှာ ကျွန်မမှာ အသိစိတ် နည်းနည်းလေးတောင် ရှိခဲ့ရဲ့လား။ အရင်တုန်းကတော့ ဘုရားသခင်ကို ယုံကြည်တာ နှစ်တွေအများကြီး ကြာပြီဖြစ်လို့၊ ပြီးတော့ မိသားစုကို စွန့်လွှတ်နိုင်ခဲ့လို့၊ ဇာတိပကတိ သာယာမှုတွေကို လက်လွှတ်နိုင်ခဲ့ပြီး တာဝန်ထမ်းဆောင်ရာမှာ ဒုက္ခခံနိုင်ခဲ့လို့၊ အဖိုးအခပေးဆပ်နိုင်ခဲ့လို့ ကျွန်မကို ဘုရားသခင်ကို တကယ်ယုံကြည်ပြီး သမ္မာတရား လိုက်စားတဲ့သူတစ်ယောက်လို့ သတ်မှတ်နိုင်တယ်လို့ ခံစားခဲ့ရဖူးတယ်။ အခုတော့ ဒီပတ်ဝန်းကျင်က ထုတ်ဖော်လိုက်တာကြောင့် နောက်ဆုံးမှာ ကျွန်မရဲ့ ဝိညာဉ်ရင့်ကျက်မှုအမှန်ကို ရှင်းရှင်းလင်းလင်း မြင်ခွင့်ရလိုက်တယ်။ ဘုရားသခင်ရှေ့မှောက် ရောက်လာပြီး ကျွန်မ ဆုတောင်းခဲ့တယ်။ “ချစ်ရတဲ့ ဘုရားသခင်၊ ယုဒတစ်ယောက်ရဲ့ သစ္စာဖောက်တာကို ခံလိုက်ရမှန်း သိလိုက်ရတဲ့အခါ သမီးက ကိုယ့်ကိုယ်ကိုယ်ပဲ ကာကွယ်တဲ့ အခြေအနေမှာ အသက်ရှင်နေခဲ့ပါတယ်။ သမီး တာဝန်မှာ လုံ့လဝီရိယ မရှိခဲ့ဘဲ အလုပ်ကို အဟန့်အတား ဖြစ်စေခဲ့ပါတယ်။ သမီး အရမ်း အပြစ်ရှိတယ်လို့ ခံစားရပြီး ကိုယ့်ကိုယ်ကိုယ် အပြစ်တင်မိပါတယ်။ ချစ်ရတဲ့ ဘုရားသခင်၊ သမီးက တစ်ကိုယ်ကောင်းဆန်ပြီး စက်ဆုပ်ရွံရှာစရာကောင်းတယ်၊ ပြီးတော့ ဒီအခြေအနေမှာ ဆက်ပြီး မနေချင်တော့ဘူးဆိုတာ သမီး သဘောပေါက်ပါပြီ။ နောက်နောင်မှာ သမီးရဲ့ အခြေအနေကို ပြုပြင်ပြောင်းလဲပြီး အလုပ်ကို ကောင်းကောင်း လုပ်ချင်ပါတယ်။ သမီးကို လမ်းပြပေးတော်မူပါ” လို့ပေါ့။ ဆုတောင်းပြီးတဲ့နောက်မှာ ကျွန်မစိတ်နှလုံးက နည်းနည်း ပိုတည်ငြိမ်သွားတယ်။ ကျွန်မတို့ အလုပ်ထဲက ပြဿနာတွေကို ဘယ်လိုဖြေရှင်းမလဲဆိုတာ ဝမ်ဟွေနဲ့ အမြန်ဆုံး ဆွေးနွေးလိုက်တယ်။ အရင်ဆုံး ချန်နန်အသင်းတော်က ပေးပို့လာတဲ့ တိုင်ကြားစာကို စစ်ဆေးအတည်ပြုပြီး စည်းမျဉ်းတွေနဲ့အညီ ခေါင်းဆောင်တုကို ဖြုတ်ချလိုက်တယ်။ စာနဲ့ပတ်သက်တဲ့အလုပ်မှာတော့ အလုပ်လုပ်တဲ့သူတွေက စည်းကမ်းမရှိတာ၊ ကိုယ့်တာဝန်တွေ ထမ်းဆောင်ဖို့ ဝန်တာမထားတာ၊ ပြီးတော့တစ်ယောက်နဲ့တစ်ယောက် သဟဇာတဖြစ်အောင် အလုပ်မလုပ်ကြတာတွေကြောင့်လည်း ကောင်းမွန်တဲ့ ရလဒ်တွေ မထွက်ပေါ်တာ ဖြစ်မှန်း ကျွန်မ တွေ့လိုက်ပါတယ်။ နောက်ပိုင်းမှာ ဒီကိစ္စနဲ့ပတ်သက်ပြီး ကြီးကြပ်ရေးမှူးနဲ့ မိတ်သဟာယပြုပြီး ဖြေရှင်းခဲ့တယ်။ အချိန်အတိုင်းအတာတစ်ခုထိ ကြီးကြပ်ပြီး နောက်ဆက်တွဲ လိုက်ကြည့်ပြီးတဲ့နောက်မှာ စာနဲ့ပတ်သက်တဲ့အလုပ်ရဲ့ ရလဒ်တွေ တိုးတက်လာတယ်။ ဒါကို မြင်လိုက်ရတော့ အရင်ကသာ ကိုယ့်တာဝန်မှာ ကျွန်မ ပိုပြီး လုံ့လဝီရိယ ရှိခဲ့ရင် အလုပ်က ဒီလောက် ကြာကြာ နှောင့်နှေးခဲ့မှာ မဟုတ်ဘူးလို့ မတွေးဘဲ မနေနိုင်တော့ဘူး။ ဒါကြောင့် ကျွန်မ ပိုပြီး အပြစ်ရှိသလို ခံစားရပြီး ကိုယ့်ကိုယ်ကိုယ် အပြစ်တင်မိတယ်။ ပြီးတော့ နောင်မှာ ကိုယ့်တာဝန်ကို သေချာပေါက် ကောင်းကောင်းမွန်မွန် ထမ်းဆောင်မယ်လို့ တိတ်တိတ်လေး ဆုံးဖြတ်လိုက်တယ်။

၂၀၂၄၊ ဖေဖော်ဝါရီလထဲက တစ်ရက်မှာ ဝမ်ရှီး ထပ်ပြီး အဖမ်းခံရတယ်၊ ကျွန်မနဲ့ပတ်သက်တဲ့ အသေးစိတ်အချက်အလက်တချို့ကို ဖော်လိုက်တယ်၊ ပြီးတော့ အဆင်းနီသောနဂါးကြီးက ကျွန်မပုံကို ထပ်ပြီး ပုံတူဆွဲထားတယ်ဆိုတဲ့ သတင်းကို ညီအစ်ကိုမောင်နှမတွေဆီကနေ ရလိုက်တယ်။ ရက်နည်းနည်း ကြာတော့ အခုတလော ကျွန်မတို့အတွက် ကားမောင်းပေးနေတဲ့ ညီအစ်မ ယန်ရွှာ ရဲဖမ်းတာ ခံလိုက်ရတယ်လို့ ကြားလိုက်ရတယ်။ ဒီသတင်းတွေ အကုန်လုံးကို ဆက်တိုက် ကြားလိုက်ရတော့ ကျွန်မမှာ ရင်တမမနဲ့ ဖြစ်နေရပြန်ရော။ လူတစ်ယောက်ကို မဖမ်းခင် အချိန်အတိုင်းအတာတစ်ခုထိ နောက်ယောင်ခံလိုက်ပြီး စုံစမ်းတာ၊ ပြီးတော့ ပစ်မှတ်ကို သေချာပြီဆိုမှ ဖမ်းတာက အဆင်းနီတဲ့နဂါးကြီးရဲ့ လုပ်နေကျ နည်းလမ်းပဲလေ။ မကြာသေးခင်တုန်းက ယန်ရွှာက ကျွန်မတို့ကို နှစ်ခေါက် လိုက်ပို့ပေးဖူးတယ်။ အဖမ်းမခံရခင်ကတည်းက ရဲတွေက သူ့နောက်ယောင်ခံလိုက်နေခဲ့တာဆိုရင် ကျွန်မတို့ရဲ့ နောက်ဆုံးအကြိမ် နေရာပြောင်းတာတွေကို ရဲတွေက အားလုံး မြင်နေခဲ့တာလား။ အခု ယန်ရွှာ အဖမ်းခံလိုက်ရပြီ၊ ဝမ်ရှီးကလည်း ကျွန်မအကြောင်း အသေးစိတ်အချက်အလက်တချို့ကို ဖော်လိုက်ပြီဆိုတော့ ကျွန်မသာ အဖမ်းခံရရင် ရဲတွေက ကျွန်မကို သေချာပေါက် ညှဉ်းဆဲတော့မှာ။ ညှဉ်းဆဲခံရလို့သာ သေသွားရင် ကျွန်မရဲ့ ကယ်တင်ခြင်းမျှော်လင့်ချက်တွေ ပျောက်ဆုံးသွားမှာ သေချာပြီ မဟုတ်လား။ ဒီအကြောင်း တွေးလေလေ ကျွန်မ ပိုစိတ်ပူလေလေ ဖြစ်လာတယ်။ ဒါကြောင့် ဒီပတ်ဝန်းကျင်မှာ ကိုယ့်သက်သေခံချက်မှာ ခိုင်ခိုင်မာမာ ရပ်တည်နိုင်အောင် ဦးဆောင်ပေးဖို့ ဘုရားသခင်ဆီ ကျွန်မ ဆုတောင်းပြီး တောင်းလျှောက်ခဲ့တယ်။ ဆုတောင်းပြီးတဲ့အခါ ကျွန်မစိတ်နှလုံးက နည်းနည်း ပိုတည်ငြိမ်သွားတယ်။ အဲဒီအချိန်ဝန်းကျင်တုန်းက ဖတ်ခဲ့ဖူးတဲ့ ဘုရားနှုတ်ကပတ်တော်တချို့ကို သတိရမိလို့ ပြန်ရှာပြီး ဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “သခင်ယေရှု၏ ထိုတပည့်တော်များသည် မည်သို့ သေဆုံးကြသနည်း။ တပည့်တော်များကြားတွင် မသေမချင်း ကျောက်တုံးဖြင့် ထုသတ်ခံခဲ့ရသူများ၊ မြင်းနောက်မှ ကြိုးဖြင့် ဆွဲခံရသူများ၊ ဇောက်ထိုးမိုးမျှော် ကားစင်တင်ခံရသူများ၊ မြင်းငါးကောင်ဖြင့် ကိုယ်လက်အင်္ဂါများကို တစ်စစီ ဆွဲဖျက်ခံရသူများ ရှိကြသည်။ သေခြင်းတရားမျိုးစုံသည် ၎င်းတို့ပေါ် ကျရောက်ခဲ့သည်။ ၎င်းတို့၏ သေခြင်းတရားများအတွက် အကြောင်းရင်းမှာ အဘယ်နည်း။ ၎င်းတို့သည် ၎င်းတို့၏ ပြစ်မှုများအတွက် ဥပဒေနှင့်လျော်ညီစွာ ကွပ်မျက်ခံရခြင်းလော။ မဟုတ်ပေ၊ ၎င်းတို့သည် သခင်၏ ဧဝံဂေလိကို ဖြန့်ဝေပြီး ကမ္ဘာသူကမ္ဘာသားများ၏ ငြင်းပယ်ခြင်းကို ခံရသောကြောင့် ပြစ်တင်ရှုတ်ချခြင်း၊ ရိုက်နှက်ခြင်း၊ ဆူပူကြိမ်းမောင်းခြင်းနှင့် အသေသတ်ခြင်းတို့ကို ခံခဲ့ရသည်။ ယင်းမှာ ၎င်းတို့ မာတုရဖြစ်ခဲ့သည့် ပုံစံဖြစ်သည်။...အမှန်တကယ်တွင် ဤသည်မှာ ၎င်းတို့၏ ခန္ဓာကိုယ်များ သေဆုံးပြီး ကွယ်လွန်သွားသည့်ပုံစံ ဖြစ်သည်။ ဤသည်မှာ လူ့လောကမှ ၎င်းတို့ ထွက်ခွာသွားသည့် ပုံစံဖြစ်သည်၊ သို့ရာတွင် ယင်းက ၎င်းတို့၏ အဆုံးသတ်နှင့် တူညီသည်ဟု မဆိုလိုပေ။ ၎င်းတို့၏ သေခြင်းတရားနှင့် ထွက်ခွာခြင်းတို့၏ နည်းလမ်းများမှာ မည်သို့ဖြစ်ပါစေ၊ ယင်းတို့က မည်သို့ဖြစ်ပျက်ခဲ့ပါစေ၊ ဘုရားသခင်က ထိုအသက်များ၏၊ ထိုဖန်ဆင်းခံသတ္တဝါများ၏ နောက်ဆုံး အဆုံးသတ်များကို သတ်မှတ်ခဲ့သည့်ပုံစံ မဟုတ်ပေ။ ဤသည်မှာ သင် မဖြစ်မနေ ရှင်းလင်းစွာ တွေ့ရမည့်အရာ တစ်စုံတစ်ခုဖြစ်သည်။ ဆန့်ကျင်ဘက်အားဖြင့် ၎င်းတို့က ဤလောကကို ပြစ်တင်ရှုတ်ချဖို့နှင့် ဘုရားသခင်၏ လုပ်ဆောင်ချက်များကို သက်သေခံဖို့ ဤနည်းလမ်းများကို အတိအကျအားဖြင့် အသုံးပြုခဲ့ခြင်း ဖြစ်သည်။ ဤဖန်ဆင်းခံ သတ္တဝါများက ၎င်းတို့၏ အဖိုးအတန်ဆုံးသော အသက်များကို အသုံးပြုခဲ့သည်။ ၎င်းတို့က ဘုရားသခင်၏ လုပ်ဆောင်ချက်များကို သက်သေခံဖို့၊ ဘုရားသခင်၏ကြီးမြတ်သော တန်ခိုးကို သက်သေခံဖို့နှင့် ဘုရားသခင်၏ လုပ်ဆောင်ချက်များသည် မှန်ကန်ကြောင်း၊ သခင်ယေရှုသည် ဘုရားသခင်ဖြစ်ကြောင်း၊ သူသည် သခင်နှင့် ဘုရားသခင်၏ လူ့ဇာတိခံ ဇာတိပကတိဖြစ်ကြောင်းတို့ကို စာတန်နှင့် လောကတို့အား ကြေညာဖို့ ၎င်းတို့အသက်၏နောက်ဆုံးအခိုက်အတန့်ကို အသုံးပြုခဲ့ကြသည်။ ၎င်းတို့ အသက်များ၏ နောက်ဆုံး အခိုက်အတန့်အထိတွင်ပင် ၎င်းတို့သည် သခင်ယေရှု၏ နာမတော်ကို မည်သည့်အခါမျှ မငြင်းပယ်ခဲ့ပေ၊ ဤသည်မှာ ဤလောကအပေါ် တရားစီရင်ခြင်းပုံစံတစ်မျိုး မဟုတ်သလော။ ၎င်းတို့က လောကကြီးကို ကြေညာဖို့၊ သခင်ယေရှုသည် သခင်ဖြစ်သည်၊ သခင်ယေရှုသည် ခရစ်တော် ဖြစ်သည်၊ သူသည် ဘုရားသခင်၏ လူ့ဇာတိခံ ဇာတိပကတိဖြစ်သည်၊ လူသားမျိုးနွယ် တစ်ရပ်လုံးအတွက် သူပြုလုပ်ခဲ့သည့် ရွေးနုတ်ခြင်းအမှုတော်သည် ဤလူသားမျိုးနွယ် တစ်ရပ်လုံးကို ဆက်လက် ရှင်သန်ခွင့်ပြုကြောင်းကို လူသားတို့အား အတည်ပြုဖို့ ၎င်းတို့၏အသက်များကို အသုံးပြုခဲ့သည်။ ဤအဖြစ်မှန်သည် ထာဝရမပြောင်းလဲပေ။ သခင်ယေရှု၏ ဧဝံဂေလိတရားကို ဖြန့်ချိခြင်းအတွက် မာတုရဖြစ်ခဲ့သောသူတို့သည် ၎င်းတို့၏တာဝန်ကို မည်သည့်အတိုင်းအတာအထိ ထမ်းဆောင်ခဲ့သနည်း။ ယင်းက အဆုံးစွန်အတိုင်းအတာအထိ ဖြစ်ခဲ့သလော။ အဆုံးစွန်အတိုင်းအတာကို မည်သို့ထင်ရှားစေခဲ့သနည်း။ (၎င်းတို့က ၎င်းတို့၏ အသက်များကို ပူဇော်ဆက်ကပ်ကြသည်။) မှန်ပေသည်၊ ၎င်းတို့သည် ၎င်းတို့၏အသက်များဖြင့် အဖိုးအခကို ပေးဆပ်ခဲ့သည်။ မိသားစု၊ ကြွယ်ဝခြင်းနှင့် ဤအသက်တာ၏ ရုပ်ပိုင်းဆိုင်ရာ အရာဝတ္ထုများသည် အပြင်ပန်းအရာများသာ ဖြစ်သည်။ ကိုယ်နှင့်ဆက်စပ်သည့် တစ်ခုတည်းသော အရာမှာ အသက်ဖြစ်သည်။ အသက်ရှင်သည့် လူတိုင်းအတွက် အသက်သည် တန်ဖိုးအထားထိုက်ဆုံးသော အရာ၊ အဖိုးတန်ဆုံးသော အရာဖြစ်ပြီး ဖြစ်ချင်တော့ ဤလူများသည် လူသားမျိုးနွယ်အတွက် ဘုရားသခင်၏ ချစ်ခြင်းနှင့်ပတ်သက်၍ အတည်ပြုချက် အနေဖြင့်လည်းကောင်း၊ သက်သေခံချက် အနေဖြင့်လည်းကောင်း ၎င်းတို့၏ အဖိုးအတန်ဆုံး ပိုင်ဆိုင်မှုဖြစ်သည့် အသက်ကို ပူဇော်ဆက်ကပ်နိုင်ခဲ့ကြသည်။ ၎င်းတို့ သေဆုံးသည့် နေ့ရက်အထိ ၎င်းတို့သည် ဘုရားသခင်၏နာမတော်ကို မငြင်းပယ်ခဲ့ကြသကဲ့သို့ ဘုရားသခင်၏ အမှုတော်ကိုလည်း မငြင်းပယ်ခဲ့ကြဘဲ ဤအဖြစ်မှန် တည်ရှိမှုအတွက် သက်သေခံဖို့ ၎င်းတို့အသက်၏ နောက်ဆုံးအခိုက်အတန့်များကို အသုံးပြုခဲ့ကြသည်။ ဤသည်မှာ အမြင့်မားဆုံး သက်သေခံသည့် ပုံစံမဟုတ်လော။ ဤသည်မှာ တစ်စုံတစ်ဦး၏တာဝန်ကို ထမ်းဆောင်ဖို့ အကောင်းဆုံး နည်းလမ်းဖြစ်သည်။ ဤသည်မှာ တစ်စုံတစ်ဦး၏တာဝန်ကို ကောင်းမွန်စွာ ဖြည့်ဆည်းခြင်း ဆိုသည့်အရာဖြစ်သည်။ စာတန်က ၎င်းတို့ကို ခြိမ်းခြောက်ပြီး ခြောက်လှန့်ကာ အဆုံး၌ စာတန်သည် သူတို့၏ အသက်ကို အဖိုးအခ ပေးစေသည့်အခါတွင်ပင် ၎င်းတို့သည် ၎င်းတို့၏ တာဝန်ကို မစွန့်ပစ်ခဲ့ပေ။ ဤသည်မှာ တစ်စုံတစ်ဦး၏ တာဝန်ကို အဆုံးစွန်သော အတိုင်းအတာအထိ ကောင်းမွန်စွာ ဖြည့်ဆည်းခြင်းဖြစ်ပေသည်။ ဤအရာနှင့်ပတ်သက်၍ ငါ မည်သည့်အရာကို ဆိုလိုသနည်း။ ဘုရားသခင်ကို သက်သေခံဖို့နှင့် သူ၏ဧဝံဂေလိတရားအား ဖြန့်ချိဖို့ တစ်ထေရာတည်းသော နည်းစနစ်ကို သင်တို့ အသုံးပြုစေဖို့ ငါရည်ရွယ်သလော။ ထိုသို့ ပြုလုပ်ရန် မလိုအပ်သော်လည်း ဤသည်မှာ သင်၏တာဝန် ဖြစ်ကြောင်း၊ ဘုရားသခင်က သင့်အား လိုအပ်ပါက ယင်းကို မလွဲမသွေ တာဝန်ရှိသည့်အရာတစ်ခုအဖြစ် သင် လက်ခံသင့်ကြောင်းကို သင်နားလည်ရမည်။ ယနေ့လူများသည် ၎င်းတို့ထဲ၌ ကြောက်စိတ်နှင့် စိုးရိမ်မှုတို့ ရှိကြသော်လည်း ထိုခံစားချက်များသည် မည်သည့်အသုံးတည့်မှုရှိသနည်း။ ဘုရားသခင်က သင့်အား ဤသည်ကို လုပ်စေဖို့ လိုအပ်ခြင်းမရှိပါက ယင်းနှင့်ပတ်သက်၍ စိုးရိမ်နေခြင်းမှာ မည်သည့် အသုံးတည့်မှုရှိသနည်း။ ဘုရားသခင်က သင့်အား ဤသည်ကို လုပ်ဖို့ လိုအပ်ပါက သင်သည် သင်၏တာဝန်ကို ခေါင်းမရှောင်သင့်သကဲ့သို့ မငြင်းပယ်သင့်ပေ။ သင်သည် တက်ကြွစွာ ပူးပေါင်းသင့်ပြီး စိတ်ပူခြင်းမရှိဘဲ လက်ခံသင့်သည်။ တစ်စုံတစ်ဦးသည် မည်သို့သေဆုံးပါစေ ၎င်းသည် စာတန်ရှေ့မှောက်တွင် မသေဆုံးသင့်ပေ၊ ပြီးလျှင် စာတန်၏လက်ထဲတွင် မသေဆုံးသင့်ပေ။ တစ်စုံတစ်ဦးက သေဆုံးတော့မည်ဖြစ်ပါက ၎င်းသည် ဘုရားသခင်၏လက်ထဲတွင် သေဆုံးသင့်သည်။ လူများသည် ဘုရားသခင်ထံမှ လာကြသည်၊ ပြီးလျှင် ဘုရားသခင်ထံသို့ ၎င်းတို့ ပြန်ကြသည်။ ယင်းမှာ ဖန်ဆင်းခံတစ်ဦး ပိုင်ဆိုင်သင့်သည့် ဆင်ခြင်တုံတရားနှင့် သဘောထားတို့ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) ဘုရားနှုတ်ကပတ်တော် ဖတ်ပြီးတဲ့နောက်မှာ စိတ်သက်သာရာရသွားသလို ခံစားလိုက်ရတယ်။ သခင်ယေရှုရဲ့ တပည့်တော်တွေဟာ ဘုရားသခင်ရဲ့ ဧဝံဂေလိတရားကို ဖြန့်ဝေခဲ့လို့ ညှဉ်းဆဲခံခဲ့ရတယ်။ တချို့က မြင်းငါးကောင်နဲ့ ဆွဲဖြဲပြီး သတ်တာကို ခံခဲ့ရတယ်၊ တချို့က ခဲနဲ့ပေါက်သတ်တာ ခံခဲ့ရတယ်၊ တချို့က ခေါင်းဖြတ်သတ်တာ ခံခဲ့ရတယ်၊ တချို့ကျတော့ ဇောက်ထိုး ကားစင်တင် အသတ်ခံရတယ်။ ညှဉ်းဆဲခံရလို့ဆိုပြီး ဧဝံဂေလိတရားဟောတာကို သူတို့ ဘယ်တော့မှ မစွန့်လွှတ်ခဲ့သလို သေတဲ့အထိ ဘုရားသခင်ရဲ့ နာမတော်ကို ဘယ်တော့မှ မငြင်းပယ်ခဲ့ကြဘူး။ ဘုရားသခင်အတွက် ထင်ရှားတဲ့ သက်သေခံချက်ပေးဖို့ သူတို့ရဲ့အသက်ကို အသုံးပြုခဲ့ကြတယ်။ လူ့အမြင်မှာတော့ သူတို့ရဲ့ ခန္ဓာကိုယ်တွေ သေဆုံးသွားပေမဲ့ သူတို့ရဲ့ ဝိညာဉ်တွေကတော့ ဖန်ဆင်းရှင်ရဲ့ ရှေ့မှောက်ကို ပြန်ရောက်သွားကြပြီလေ။ သခင်ယေရှုရဲ့ နှုတ်ကပတ်တော်တွေကို ကျွန်မ တွေးမိတယ်။ “မိမိအသက်ကို တွေ့သောသူသည် အသက်ရှုံးလိမ့်မည်။ ငါ့ကြောင့် မိမိအသက်ရှုံးသောသူမူကား အသက်ကို တွေ့လိမ့်မည်။” (ရှင်မဿဲခရစ်ဝင် ၁၀:၃၉) သခင်ယေရှုရဲ့ စကားတွေက အရမ်းရှင်းလင်းပါတယ်။ ဘုရားသခင်ကို ယုံကြည်လို့၊ ဒါမှမဟုတ် ကိုယ့်တာဝန်ကို ထမ်းဆောင်လို့ အသက်ဆုံးရှုံးရမယ်ဆိုရင် ခန္ဓာကိုယ်က သေသွားပေမဲ့ ဝိညာဉ်ကတော့ ဘုရားသခင်ထဲမှာ ကယ်တင်ခံရမှာဖြစ်ပြီး စစ်မှန်တဲ့ အသက်ကို ရရှိမှာပါ။ ဖန်ဆင်းခံတစ်ယောက်အနေနဲ့ ဘုရားသခင် စီစဉ်ထားတဲ့ ပတ်ဝန်းကျင်ကို ကျွန်မ ခြွင်းချက်မရှိ ကျိုးနွံနာခံသင့်တယ်။ အဆင်းနီတဲ့နဂါးကြီးရဲ့ ဖမ်းဆီးတာ ခံရဖို့ ဘုရားသခင်ကသာ ခွင့်ပြုမယ်ဆိုရင် ဘုရားသခင်အတွက် သက်သေခံချက်မှာ ခိုင်ခိုင်မာမာ ရပ်တည်နိုင်ဖို့ ကျွန်မရဲ့အသက်ကို ဘေးချထားသင့်ပြီး ဖန်ဆင်းခံတစ်ယောက်ရဲ့ တာဝန်ဝတ္တရားတွေကို ဖြည့်ဆည်းသင့်တယ်။ အဆင်းနီတဲ့နဂါးကြီးက ကျွန်မကို တကယ်ပဲ သေတဲ့အထိ ညှဉ်းဆဲရင်တောင် အဲဒါက စာတန်ကို အရှက်ရစေတဲ့ သက်သေခံချက် ဖြစ်မှာပါ။ အဲဒါက တန်ဖိုးရှိပြီး အဓိပ္ပာယ်ရှိမှာပါ။ အရင်ကလိုပဲ ကိုယ့်အသက်ကို ကယ်ဖို့ပဲ တွေးပြီး ဂုဏ်သိက္ခာမရှိဘဲ သေမထူး နေမထူး ဆက်ပြီး အသက်ရှင်နေမယ်ဆိုရင် ကိုယ့်ဇာတိပကတိကို ကာကွယ်ရင်တောင် ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းမှာ မဟုတ်သလို ဘုရားသခင်အတွက် သက်သေခံမှာလည်း မဟုတ်ဘူး။ အဲဒါကမှ ကယ်တင်ခံရဖို့ အခွင့်အရေးကို တကယ် ဆုံးရှုံးလိုက်တာပဲ။ ဒါကို နားလည်သွားတော့ ကျွန်မ မကြောက်တော့သလို မတွန့်ဆုတ်တော့ဘူး။ အခု ကျွန်မက အဆင်းနီတဲ့နဂါးကြီး ဖမ်းတာကို မခံရသေးဘူး၊ ကိုယ့်တာဝန်ကို ထမ်းဆောင်ဖို့ အခွင့်အရေးတွေ ရှိနေသေးတယ်၊ ဒါကြောင့် ကျွန်မ ထမ်းဆောင်သင့်တဲ့ တာဝန်တွေကို ကောင်းကောင်းမွန်မွန် ထမ်းဆောင်သင့်တယ်။ အထူးသဖြင့် ဒီရက်ပိုင်း အဖမ်းအဆီးတွေကြောင့် အသင်းတော်တချို့ရဲ့ အလုပ်က အပြည့်အဝ ပြန်နာလန်မထူသေးဘူး။ ညီအစ်ကိုမောင်နှမတချို့က အပျက်သဘောဆောင်မှုနဲ့ အားနည်းမှုတွေထဲမှာ အသက်ရှင်နေရတုန်းပဲ၊ ပြီးတော့ အဆင်းနီတဲ့နဂါးကြီးကလည်း ညီအစ်ကိုမောင်နှမတွေကို တကောက်ကောက်လိုက်ပြီး ဖမ်းနေတုန်းပဲ။ လူတိုင်း ဘုရားသခင်ကို မှီခိုနိုင်ဖို့၊ ကိုယ့်တာဝန်တွေကို ကောင်းကောင်းထမ်းဆောင်နိုင်ဖို့နဲ့ သက်သေခံချက်မှာ ခိုင်ခိုင်မာမာ ရပ်တည်နိုင်ဖို့အတွက် ကျွန်မ အစွမ်းကုန် ကြိုးစားပြီး ညီအစ်ကိုမောင်နှမတွေနဲ့အတူ ဘုရားသခင်ရဲ့ ရည်ရွယ်ချက်တွေကို မိတ်သဟာယပြုသင့်တယ်။ ဒီအကြောင်း တွေးမိတော့ ကျွန်မ ဉာဏ်အလင်းရသွားသလို ခံစားလိုက်ရတယ်။ အဲဒီနောက်မှာ ကျွန်မ ဘုရားသခင်ဆီ ဆုတောင်းခဲ့ပြီး ကိုယ့်တာဝန်တွေမှာ သတိရှိရှိနဲ့ စိတ်နှစ်ထားခဲ့ပါတယ်။ အသင်းတော်အလုပ်က ပြဿနာတွေနဲ့ ပတ်သက်ရင်တော့ ဖြေရှင်းဖို့အတွက် ဝမ်ဟွေနဲ့ ဆွေးနွေးပြီး မိတ်သဟာယပြုခဲ့တယ်။ ပြီးတော့ ရလဒ်ကောင်း မထွက်တဲ့ အသင်းတော်တစ်သင်းချင်းစီနဲ့ မိတ်သဟာယပြုဖို့ စာတွေ ရေးခဲ့တယ်။ အချိန်တစ်ခု ကြာပြီးတဲ့နောက်မှာ အလုပ်အမျိုးမျိုးမှာ တိုးတက်မှုတချို့ တွေ့လာရပြီး ကျွန်မ အရမ်း ကျေနပ်အားရမိတယ်။ ဘုရားသခင်ကို ကျေးဇူးတင်ပါတယ်။


၂၃။ ကိုယ့်တာဝန်ရှိ အခက်အခဲများကို ကျွန်ုပ် ရဲရဲဝံ့ဝံ့ ရင်မဆိုင်နိုင်ခဲ့သည့် အကြောင်းအရင်း

၂၀၂၁ ခုနှစ် နိုဝင်ဘာလမှာ အသင်းတော်ခေါင်းဆောင်တစ်ယောက်အဖြစ် ကျွန်မ ရွေးချယ်ခံခဲ့ရတယ်။ အစပိုင်းမှာတော့ ဒီတာဝန်ကို ထမ်းဆောင်တာဟာ ကျွန်မကို ပြဿနာတွေ ဖြေရှင်းဖို့ သမ္မာတရားကိုအသုံးပြုပြီး လက်တွေ့လုပ်ဆောင်ခွင့်ပြုလိမ့်မယ်လို့ ထင်ခဲ့တယ်။ အဲဒါက ကျွန်မရဲ့ ဘဝကြီးထွားတိုးတက်မှုကို အရှိန်မြှင့်ပေးမှာပါ။ ကျွန်မမှာ ချို့တဲ့တာ အများကြီး ရှိခဲ့ပေမဲ့လည်း ကျွန်မ လက်ခံနာခံချင်စိတ် ရှိခဲ့ပါတယ်။ အမှန်တကယ် လေ့ကျင့်ရေးကာလတစ်ခု ပြီးတဲ့နောက်မှာ ကျွန်မ နားလည်လိုက်တာက အသင်းတော်ခေါင်းဆောင်တွေဆိုတာ တော်တော်လေးကိုများတဲ့ အလုပ်တာဝန်တွေကို ကြီးကြပ်တာဝန်ယူရတာပါလားဆိုတာပါပဲ။ ရေလောင်းတာနဲ့ ဧဝံ‌ဂေလိအလုပ်အပြင် အသင်းတော်အသက်တာကို ခေါင်းဆောင်တွေက ဂရုစိုက်စောင့်ကြည့်ရရုံသာမက စာနဲ့ပတ်သက်တဲ့အလုပ်နဲ့ အသင်းတော်မှာ လူတွေကို ဖယ်ရှားတဲ့ အလုပ်လိုမျိုး တာဝန်တွေမှာလည်း ခေါင်းဆောင်တွေ ပါဝင်နေတယ်။ ပထမဆုံး အပတ်အတွင်းမှာ နေ့တိုင်းဆိုသလို စုဝေးပွဲနေရာအမျိုးမျိုးမှာ ညီအစ်ကိုမောင်နှမတွေရဲ့ အခြေအနေတွေအတွက် မိတ်သဟာယပြုပြီး ဖြေရှင်းပေးနေခဲ့တယ်။ တစ်ချိန်တည်းမှာပဲ အလုပ်တာဝန်တွေအားလုံးကိုလည်း စီစဉ်ပြီး အကောင်အထည်ဖော်နေခဲ့ပါတယ်။ ကျွန်မ အရမ်းကို အလုပ်များခဲ့တယ်။ ညဘက် အိမ်ပြန်ရောက်တဲ့အခါမှာလည်း ဖြေရှင်းစရာ စာတချို့ ရှိနေခဲ့သေးတော့ ဒီတာဝန်ကို ထမ်းဆောင်တာဟာ အရမ်းကို ပင်ပန်းတယ်လို့ ကျွန်မ ထင်ခဲ့တယ်။ ဘယ်အချိန်ကျမှများ ကျွန်မ အနားရပါ့မလဲ။ ခန္ဓာကိုယ်ကခြေကုန်လက်ပန်းကျရုံသာမက အလုပ်မှာ အခက်အခဲ ပြဿနာအမျိုးမျိုးလည်း ရှိသေးတော့ အလုပ်နဲ့ပတ်သတ်တဲ့ စိတ်ဖိစီးမှုကို ကျွန်မ ကြံ့ကြံ့ခံခဲ့ရတယ်။ ဒီအချိန်မှာ ကျွန်မနဲ့တွဲဖက်ကျတဲ့ ညီအစ်မက မိသားစုကိစ္စတွေနဲ့ အလုပ်များတော့ သူ ကျွန်မကို ကူပြီး မဖြေရှင်းပေးနိုင်တဲ့ အလုပ်တွေက အများကြီးရှိလာတယ်။ အကုန်လုံးကို ကိုယ်တစ်ယောက်တည်း မဖြေရှင်းနိုင်တာက ခဏခဏပါပဲ။ တဖြည်းဖြည်းနဲ့ ဧဝံဂေလိဖြန့်ဝေသူတွေ၊ ရေလောင်းသူတွေ နဲ့ စာနဲ့ပတ်သက်တဲ့ အလုပ်တွေကို ကြီးကြပ်တာဝန်ယူတဲ့ ညီအစ်ကိုမောင်နှမတွေ အားလုံးက ခေါင်းဆောင်တွေကို သူတို့ တွေ့ရခဲလိုက်တာ၊ အလုပ်နဲ့ပတ်သတ်ပြီး ဆက်သွယ်ပြောဆိုလို့ မရဘူးလို့ ပြောလာခဲ့တယ်။ သူတို့ အားလုံးက ကျွန်မကို အားမရကြပါဘူး။ ကျွန်မအာရုံစိုက်လုပ်ဆောင်ရတဲ့ တာဝန်အမျိုးမျိုးနဲ့ပတ်သက်ပြီး အကုန်လုံးတွေးလိုက်တော့ အဲဒါတွေအားလုံးက အချိန်အားလူအား အများကြီး လိုအပ်တယ်။ ဒီတော့ ကိစ္စတစ်ခုတည်း တာဝန်ယူ ထမ်းဆောင်နေတဲ့ ညီအစ်ကိုမောင်နှမတွေကို ကျွန်မ အရမ်းကို အားကျမိတယ်။ သူတို့ကိုယ်သူတို့ ပင်ပန်းနွမ်းနယ်အောင် လုပ်ဖို့မလိုဘဲ ကျွန်မလို အရမ်းကြီး မပူပန်ရလို့ပေါ့။ ဒါကိုတွေးမိတော့ အစပိုင်းကထက် ကျွန်မရဲ့ တာဝန်တွေမှာ တက်ကြွမှု လျော့နည်းလာတယ်။ တစ်ခါတလေ အလုပ်ကိုအကောင်အထည်ဖော်ဆောင်ရွက်တာ ဘယ်လိုဖြစ်နေလဲဆိုတာကို အထက်ခေါင်းဆောင်တွေက ကျွန်မကို သတင်းပို့ခိုင်းတဲ့အခါ ကျွန်မ တက်တက်ကြွကြွ အကြောင်းမပြန်ခဲ့ဘူး။

တစ်နေ့တော့ တာဝန်တချို့အတွက် ကွန်ပျူတာအခြေခံကျွမ်းကျင်မှုရှိပြီး ရသဆိုင်ရာအကဲဖြတ်မှုအမြင်ရှိတဲ့ ကျွမ်းကျင်သူတစ်ယောက် လိုတဲ့အကြောင်း အထက်ခေါင်းဆောင်က ကျွန်မဆီ စာတစ်စောင်ပို့ခဲ့တယ်။ စိတ်ထဲမှာတော့ ကျွန်မ လုပ်လိုက်ဖို့ စိတ်အားထက်သန်နေခဲ့တယ်။ ဒါပေမဲ့ ကျွန်မ ကိုယ့်ဘာသာကိုယ် တွေးတယ်။ “ငါ အရင်က ဗီဒီယိုတွေ လုပ်ဖူးပြီးပါပြီ၊ ပြီးတော့ ငါ့မှာ ကွန်ပျူတာကျွမ်းကျင်မှု နည်းနည်း ရှိတယ်။ ဒါ့အပြင် ကိစ္စတစ်ခုတည်းလုပ်ရတဲ့ တာဝန်ကို ထမ်းဆောင်လိုက်ရင် ပညာရပ်တစ်ခုတည်းပဲ အာရုံစိုက်ခွင့်ရမှာပဲ။ ငါ အကြောင်းအရာအသစ်တွေကို သင်ယူနိုင်မှာ၊ ပြီးတော့ ခေါင်းဆောင်တစ်ယောက်ဖြစ်ရသလိုမျိုးလောက် ပင်ပန်းစရာ၊ ပူပန်သောကများစရာ မဖြစ်တော့ဘူး။” ပေါ့။ ဒီတော့ ကျွန်မရဲ့ အစွမ်းအစနဲ့ အလုပ်လုပ်တဲ့ အရည်အချင်းက ညံ့ဖျင်းပြီး ခေါင်းဆောင်တာဝန်တွေ ထမ်းဆောင်ဖို့ ကျွန်မက မသင့်တော်ပါဘူးဆိုတာကို အထက်ခေါင်းဆောင်တွေဆီကို စာရေးပြီး ပြောဖို့ ကျွန်မ စီစဉ်ခဲ့တယ်။ အဲဒီအချိန်တုန်းက ကျွန်မရဲ့အခြေအနေက မမှန်ကန်ဘူးဆိုတာ ကျွန်မ သတိပြုမိခဲ့တယ်။ ဗီဒီယိုတွေ လုပ်တုန်းမှာ ကျွန်မ အခက်အခဲတွေနဲ့ ကြုံတွေ့ရတဲ့အခါ ကျွန်မ ကျကျနန အဖိုးအခမပေးဆပ်ခဲ့ပုံ အတတ်ပညာပိုင်းဆိုင်ရာကျွမ်းကျင်မှုတွေ မလေ့လာခဲ့ပုံကို ကျွန်မ တွေးမိတယ်။ အတတ်ပညာပိုင်းဆိုင်ရာ လိုအပ်ချက်တွေ အများကြီးမရှိတဲ့ တခြားတာဝန်ရှိတယ်ဆိုတာ ကျွန်မ သိတော့ ကျွန်မရဲ့တာဝန်ကို ပြောင်းလဲပေးဖို့ ခေါင်းဆောင်ဆီမှာ လျှောက်ထားခဲ့တယ်။ ကျွန်မကို တာဝန်ပြောင်းပေးပြီးနောက်မှာ တာဝန်အသစ်က အစပိုင်းတော့ အခက်အခဲအရမ်းကြီးကြီးမားမားတွေ မရှိပါဘူး။ ပြီးတော့ အကျိုးရလဒ်တွေ ကျွန်မ တွေ့ရတော့ ကိုယ့်အလုပ်မှာ တက်ကြွခဲ့တယ်။ ဒါပေမဲ့ နောက်ပိုင်းမှာတော့ အဲဒီတာဝန်က အားထုတ်ကြိုးပမ်းမှုပိုပြီး လိုအပ်လာခဲ့ပြီး ကျွန်မ အခက်အခဲတွေ ပိုပြီး တွေ့ကြုံလာခဲ့တယ်။ အဖိုးအခပေးဆပ်ပြီး ဒီအခက်အခဲတွေကို ကျော်လွှားချင်စိတ် မရှိခဲ့ဘဲ တခြားတာဝန်တစ်ခုကို ကျွန်မ ထပ် ပြောင်းချင်ခဲ့တယ်။ နောက်ဆုံးတော့ ကိုယ့်တာဝန်မှာ ညံ့ဖျင်းတဲ့ရလဒ်တွေကြောင့် ကျွန်မ တာဝန်ပြောင်းခံခဲ့ရတယ်။ အခုဆို ခေါင်းဆောင်တာဝန်တွေကို ကျွန်မ ထမ်းဆောင်နေရတာဖြစ်ပြီး အခက်အခဲတွေနဲ့ ရင်ဆိုင်ရတဲ့အခါ ဘယ်လိုလုပ်ပြီးတော့များ ကိုယ့်တာဝန်ကို ပြောင်းလဲချင်ခဲ့သေးတာပါလိမ့်။ ဒီလိုအခြေအနေမျိုးက ကျွန်မရဲ့ တာဝန်ထမ်းဆောင်မှုကို ထိခိုက်ခဲ့ပြီးပါပြီ။ ဒါကို အမြန်ဆုံး ဖြေရှင်းဖို့ ကျွန်မ သမ္မာတရားကို ရှာဖွေဖို့ လိုအပ်ခဲ့တယ်။

နောက်နေ့မနက် ကျွန်မရဲ့ ဝိညာဉ်ရေးရာ ဆပ်ကပ်ချိန်အတွင်းမှာ ဖြစ်ချင်တော့ ကျွန်မရဲ့ အခြေအနေနဲ့ လာကိုက်ညီနေတဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “များစွာသောလူတို့သည် သမ္မာတရားကို နားမလည်ကြ သို့မဟုတ် သမ္မာတရားကို မလိုက်စားကြပေ။ တာဝန်တစ်ခုကို ထမ်းဆောင်ခြင်းအား ၎င်းတို့က မည်သည့်အရာကဲ့သို့ သဘောထားကြသနည်း။ အလုပ်တစ်မျိုး၊ ဝါသနာတစ်မျိုး သို့မဟုတ် မိမိတို့၏ အကျိုးစီးပွားနှင့် သက်ဆိုင်သည့် ရင်းနှီးမြှုပ်နှံမှုတစ်ခုကဲ့သို့ သဘောထားကြသည်။ ဘုရားသခင် ပေးထားသည့် အထူးတာဝန် သို့မဟုတ် အလုပ်တာဝန်တစ်ခု သို့မဟုတ် ၎င်းတို့ ကောင်းမွန်စွာ ဖြည့်ဆည်းသင့်သည့် တာဝန်တစ်ခုကဲ့သို့ သဘောမထားကြပေ။ ၎င်းတို့၏ တာဝန်များကို ကောင်းစွာ ထမ်းဆောင်နိုင်ရန်နှင့် ဘုရားသခင်၏ တာဝန်ပေးစေခိုင်းချက်ကို ပြီးစီးနိုင်ရန်အလို့ငှာ ၎င်းတို့၏ တာဝန်များကို ထမ်းဆောင်သည့် လမ်းကြောင်းတွင် သမ္မာတရား သို့မဟုတ် ဘုရားသခင်၏ ရည်ရွယ်ချက်များကို နားလည်ရန် ၎င်းတို့ သာ၍ပင် မကြိုးစားကြပေ။ ထို့ကြောင့် လူအချို့သည် ၎င်းတို့၏ တာဝန်များကို ထမ်းဆောင်သည့် ဖြစ်စဉ်တွင် အခက်အခဲအနည်းငယ်ကို ခါးစီးခံရသည်နှင့်တစ်ပြိုင်နက် မလိုမလား ဖြစ်လာကြပြီး ရှောင်ရှားချင်ကြလေသည်။ အခက်အခဲအချို့ကို ၎င်းတို့ ကြုံရသည့်အခါ သို့မဟုတ် ဆုတ်ဆိုင်းမှုအချို့ကို ခံစားရသည့်အခါ ၎င်းတို့ တပ်ခေါက်ကာ တစ်ဖန် ရှောင်ရှားချင်ကြသည်။ သမ္မာတရားကို ၎င်းတို့ မရှာဖွေကြပေ။ ရှောင်ရှားဖို့အကြောင်းကိုသာ တွေးကြသည်။ လိပ်များကဲ့သို့ပင် တစ်စုံတစ်ရာ မှားယွင်းသွားသည့်အခါ မိမိတို့ အခွံများထဲတွင်သာ ၎င်းတို့ ပုန်းကွယ်ကြပြီးနောက် ၎င်းတို့ တစ်ဖန် ထွက်မလာမီ ပြဿနာ လွန်သွားသည်အထိတိုင် စောင့်ဆိုင်းကြလေသည်။ ဤကဲ့သို့သော လူများစွာ ရှိသည်။ အထူးသဖြင့် အလုပ်တစ်ခုခုအတွက် တာဝန်ယူရန် စေခိုင်းခံရသည့်အခါ မိမိတို့၏ သစ္စာစောင့်သိမှုများ မည်သို့ပေးနိုင်မည်ကိုဖြစ်စေ၊ ဤတာဝန်အား မည်သို့ ကောင်းစွာ ထမ်းဆောင်ကာ ဤအလုပ်အား လုပ်ဆောင်ရမည်ဆိုသည်ကိုဖြစ်စေ မစဉ်းစားကြသည့် လူအချို့ ရှိကြ၏။ ထို့ထက် တာဝန်ကို မည်သို့ ခေါင်းရှောင်ရမည်၊ ပြုပြင်ခံရခြင်းအား မည်သို့ ရှောင်ရှားရမည်၊ တာဝန်တစ်ခုခုကို ထမ်းပိုးခြင်းအား မည်သို့ ရှောင်းရှားရမည်ဆိုသည်နှင့် ပြဿနာများ သို့မဟုတ် အမှားများ ဖြစ်ပေါ်သည့်အခါ မထိမခိုက်ဘဲ မည်သို့ ထွက်လာရမည်ဆိုသည်တို့ကို စဉ်းစားကြသည်။ ၎င်းတို့သည် ဦးစွာပထမ မိမိတို့ကိုယ်ပိုင် လွတ်လမ်းကိုလည်းကောင်း၊ မိမိတို့ကိုယ်ပိုင် နှစ်သက်မှုများနှင့် အကျိုးစီးပွားများအား မည်သို့ ဖြည့်ဆည်းရမည်ကိုလည်းကောင်း စဉ်းစားကြသည်။ မိမိတို့၏တာဝန်များအား မည်သို့ ကောင်းစွာထမ်းဆောင်ပြီး မိမိတို့၏ သစ္စာစောင့်သိမှုအား ပေးရမည်ကို မစဉ်းစားကြပေ။ ဤကဲ့သို့သောလူများသည် သမ္မာတရားကို ရရှိနိုင်ကြသလော။ သမ္မာတရားနှင့် စပ်လျဉ်း၍ ၎င်းတို့ အားမထုတ်ကြသကဲ့သို့ မိမိတို့တာဝန်များကို ထမ်းဆောင်ခြင်းနှင့် ပတ်သက်လာသည့်အခါ သမ္မာတရားကို လက်တွေ့မလုပ်ဆောင်ကြပေ။ ၎င်းတို့အတွက်မူ အမေကျော် ထွေးတော်လွမ်းဆိုသကဲ့သို့ အသစ်အဆန်းကို မျက်စိကျကြသည်။ ယနေ့တွင် ဤအရာကို လုပ်ဆောင်လိုသည်၊ မနက်ဖြန်တွင် ထိုအရာကို ၎င်းတို့ လုပ်ဆောင်လိုကြပြီး အခြားလူတိုင်း၏ တာဝန်များက ၎င်းတို့၏ကိုယ်ပိုင်တာဝန်များထက် ပိုကောင်းမွန်ပြီး လွယ်ကူသည်ဟု တွေးထင်ကြလေသည်။ သို့တိုင် သမ္မာတရားနှင့် စပ်လျဉ်း၍ ၎င်းတို့ အားမထုတ်ကြချေ။ ၎င်းတို့၏ ဤစိတ်ကူးများနှင့်ပတ်သက်၍ မည်သည့် ပြဿနာများရှိသည်ကို ၎င်းတို့ မစဉ်းစားကြသကဲ့သို့ ပြဿနာများကို ဖြေရှင်းရန် သမ္မာတရားကို မရှာဖွေကြချေ။ ၎င်းတို့၏ စိတ်များက ၎င်းတို့၏ အိမ်မက်များ မည်သည့်အချိန်တွင် အကောင်အထည်ပေါ်လိမ့်မည်၊ မည်သူက ကျော်ကြားသည်၊ မည်သူက အထက်မှ အသိအမှတ်ပြုခြင်းကို ရရှိနေသည်၊ မည်သူက ပြုပြင်ခံရခြင်းမရှိဘဲ အလုပ်လုပ်ကာ ရာထူးတိုးနေသည်ဟူသည်တို့ကို အမြဲ အာရုံစိုက်နေသည်။ ၎င်းတို့၏ စိတ်များက ဤအရာများနှင့် ပြည့်နေသည်။ ဤအရာများအကြောင်းကို အမြဲ စဉ်းစားနေသည့် လူတို့သည် မိမိတို့တာဝန်များကို ပြည့်စုံလုံလောက်စွာ ထမ်းဆောင်နိုင်ကြသလော။ ဤအရာကို ၎င်းတို့ မည်သည့်အခါတွင်မျှ မဖြစ်မြောက်နိုင်ကြပေ။ သို့ဆိုလျှင် မည်သည့်လူစားမျိုးက မိမိတို့တာဝန်များကို ဤသို့ ထမ်းဆောင်ကြသနည်း။ ၎င်းတို့သည် သမ္မာတရားကို လိုက်စားသော လူများဖြစ်ကြသလော။ ဦးစွာပထမ အမှုအရာတစ်ခုက သေချာ၏။ ဤကဲ့သို့သောလူများသည် သမ္မာတရားကို မလိုက်စားကြပေ။ ၎င်းတို့သည် လူမှုအဖွဲ့အစည်းတွင် ၎င်းတို့ ပြည့်စုံလုံလောက်ခဲ့သည့်အချိန်ကကဲ့သို့ပင် ကောင်းချီးအနည်းငယ် မွေ့လျော်ခံစားရန်၊ ကျော်ကြားလာရန်နှင့် ဘုရားအိမ်တော်တွင် အာရုံစိုက်ခြင်း ခံရသည့်အဖြစ်သို့ရောက်ရှိရန် ကြိုးစားကြလေသည်။ အနှစ်သာရအရ ၎င်းတို့သည် မည်သည့် လူစားမျိုးများ ဖြစ်ကြသနည်း။ မယုံကြည်သူများ ဖြစ်ကြ၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရား သို့မဟုတ် ဘုရားသခင်ကို မနာခံစေဘဲ၊ ၎င်းတို့ကိုသာ နာခံစေသည် (အပိုင်း ၁)) ဘုရားနှုတ်ကပတ်တော်တွေကို ဖတ်ပြီး ကျွန်မ စိတ်လှုပ်ရှားခဲ့တယ်။ ဘုရားသခင်ဖော်ထုတ်ခဲ့တာက ကျွန်မရဲ့ ပကတိအခြေအနေပါပဲ။ ကိုယ့်တာဝန်တွေကို ထမ်းဆောင်နေတုန်း အခက်အခဲတွေ ကျွန်မ ကြုံတွေ့လိုက်တာနဲ့ ပိုလွယ်တဲ့ တာဝန်တစ်ခုကို ပြောင်းလို့ရနိုင်မလားလို့ အမြဲတမ်း မျှော်လင့်ရင်းနဲ့ ကျွန်မ တွန့်ဆုတ်ပြီး အခက်အခဲတွေကို ရှောင်ချင်ခဲ့တယ်။ အရင်တုန်းကဆို ကျွန်မ ဗီဒီယိုတွေ ထုတ်လုပ်နေတုန်း အခက်အခဲတွေ ကြုံတွေ့ရင် နည်းပညာကျွမ်းကျင်မှုတွေ လေ့လာဖို့နဲ့ အဲဒီအခက်အခဲတွေကို ကျော်လွှားဖို့ ဘုရားကို ကျွန်မ အားမကိုးခဲ့ဘူး။ အဲ့ဒီအစား အခက်အခဲတွေနဲ့ ရင်ဆိုင်ရရင် ဒီတာဝန်က အားထုတ်ကြိုးပမ်းမှုအရမ်းလိုအပ်လွန်းပြီး အတတ်ပညာဆိုင်ရာကျွမ်းကျင်မှုတွေလေ့လာတဲ့နေရာမှာ အချိန်အား လူအား အများကြီးပေးဖို့ လိုအပ်တယ်၊ အတတ်ပညာဆိုင်ရာ ဒါမှမဟုတ် နည်းပညာပိုင်းဆိုင်ရာ လိုအပ်ချက်တွေသိပ်အများကြီးမရှိတဲ့ တာဝန်ကို ထမ်းဆောင်တာက ကျွန်မအတွက် ပိုအဆင်ပြေတယ်၊ အဲဒါက အများကြီး ဒုက္ခခံရမှာ၊ ခြေကုန်လက်ပန်းကျမှာ မဟုတ်ဘူးလို့ တွေးပြီး ကျွန်မ နောက်တွန့်သွားခဲ့တယ်။ ဇာတိပကတိသက်သောင့်သက်သာရှိဖို့အတွက် ကျွန်မ တာဝန်ပြောင်းလျှောက်ခဲ့တယ်။ ဒါပေမဲ့လည်း ကျွန်မရဲ့ တာဝန်အသစ်မှာ အခက်အခဲတွေနဲ့ ကြုံတွေ့ရတဲ့အခါ ကျွန်မ ဒုက္ခမခံချင်၊ အဖိုးအခမပေးချင် ဖြစ်နေခဲ့တုန်းပါပဲ။ ပြီးတော့ တာဝန်ပြောင်းဖို့ ကျွန်မ ထပ်ပြီး စဉ်းစားခဲ့တယ်။ ဒီအခြေအနေကို ဖြေရှင်းဖို့ ကျွန်မ ဘယ်တုန်းကမှ သမ္မာတရားကို မရှာဖွေခဲ့တဲ့အတွက် အခက်အခဲတွေကို ဒီလိုပုံစံအတိုင်းပဲ တုံ့ပြန်နေခဲ့တုန်းပါ။ ဒီတာဝန်က ခက်လွန်းတယ်လို့ တွေးပြီး ပိုလွယ်တဲ့ တာဝန်ကို ရွေးချင်နေခဲ့တယ်။ ဒီလိုမျိုးလူတွေက သမ္မာတရားကို မလိုက်စားတာ၊ ကြိုးပမ်းအားထုတ်မှုတို့ ဘုရားသခင်ဆီမှာ ဆုတောင်းတာတို့၊ ဒါမှမဟုတ် အခက်အခဲတွေကို ဖြေရှင်းဖို့ သမ္မာတရားကိုရှာဖွေတာတို့ ဘယ်တော့မှ မလုပ်တာကို ဘုရားသခင် ဖော်ထုတ်ခဲ့ပုံကို ကျွန်မ မြင်ခဲ့တယ်။ သူတို့က သူတို့တာဝန်တွေကို သေခြင်းတရားအဆုံးသတ်ကို ရှောင်ရှားဖို့ နည်းလမ်းတစ်ခုအနေနဲ့ပဲ အသုံးချပြီး သူတို့ရဲ့ တာဝန်တွေနဲ့ပတ်သက်ပြီး တစ်ခုကိုမှ လုံးဝ အလေးအနက် မထားခဲ့ဘူး။ ဒီလို လူတွေဟာ မယုံကြည်သူတွေ လို့ ဘုရားသခင်က ပြောခဲ့တယ်။ “မယုံကြည်သူတွေ” ဆိုတဲ့ စကားလုံးကို မြင်တော့ ကျွန်မ စိတ်သောကရောက်ပြီး အရှက်ရခဲ့တယ်။ “အသင်းတော်က ငါ့ကို အချိန်အကြာကြီး ပျိုးထောင်ခဲ့တယ်။ ဒါပေမဲ့ ငါက ငါ့တာဝန်မှာ ဒုက္ခဆင်းရဲခံရမှာကို ကြောက်နေပြီး အခက်အခဲတွေနဲ့ ရင်ဆိုင်တဲ့အခါ တွန့်ဆုတ်နေတယ်။ ငါ့ရဲ့ ဘယ်တာဝန်ကိုမှ အဆုံးထိပြီးတာ ငါမမြင်ခဲ့ဘူး၊ ဘာစစ်မှန်တဲ့ အကျိုးရလဒ်တွေမှ ငါ မဖန်တီးနိုင်ခဲ့ဘူး။ ငါ ဘုရားအပေါ်မှာ တကယ့်ကို တော်တော်လေး အကြွေးတင်နေပြီ။ ကိုယ့်တာဝန်ကို လက်တွေ့ကျတဲ့ပုံစံနဲ့ မထမ်းဆောင်တာ၊ သမ္မာတရားနဲ့ပတ်သက်ပြီး အလေးအနက်မထားတာ၊ ဒါမှမဟုတ် သမ္မာတရားအတွက် ဘာမှ အားမထုတ်တာတွေကို ငါ ဆက်လုပ်နေရင် နောက်ဆုံးမှာ ငါ ထုတ်ဖော်ပြီး ဖယ်ရှားရှင်းလင်းတာ ခံရမှာပဲ” လို့ တွေးပြီးတော့ပေါ့။ အမှန်မှာတော့ အသင်းတော်က ကျွန်မကို ခေါင်းဆောင်တစ်ယောက်အဖြစ် ပျိုးထောင်ပြီးတော့ လေ့ကျင့်သင်ကြားမှုခံယူဖို့ အခွင့်အ‌ရေးတစ်ခုပေးနေခဲ့တာ။ အခက်အခဲတွေ ပြဿနာတွေအများကြီး ကျွန်မ တွေ့ကြုံရတဲ့အပြင် အလုပ်ကများပြီး ပင်ပန်းပေမဲ့ အခက်အခဲတွေ ပြဿနာတွေနဲ့ ရင်ဆိုင်ရတဲ့အခါ ဘုရားသခင်ဆီဆုတောင်းပြီး သူ့ဆီက ရှာဖွေနိုင်ရင် တစ်စုံတစ်ရာ ကျွန်မ အကျိုးအမြတ်ရမှာဖြစ်ပြီး အသက်တာကြီးထွားတိုးတက်မှု ရရှိမှာပါ။ ဒါဟာ ဘုရားရဲ့ ချီးမြှောက်မှုပါ။ ဒါကို နားလည်တော့ ကျွန်မ ကိုယ့်ရဲ့ဇာတိပကတိကို ပုန်ကန်ချင်ခဲ့ပြီး အခက်အခဲတွေနဲ့ ရင်ဆိုင်ရတဲ့အခါ သမ္မာတရားကို ပိုပြီး ရှာဖွေချင်စိတ် ရှိခဲ့တယ်။ ပြီးတော့ တာဝန်တွေကို ထမ်းဆောင်ရာမှာ အရင်ကထက် ကျွန်မ ပိုပြီး တာဝန်သိလာခဲ့ပါတယ်။

နောက်သုံးလကြာတဲ့အခါမှာ ခရိုင်ခေါင်းဆောင်တစ်ယောက်အဖြစ် ကျွန်မ မဲပေးရွေးချယ်ခံခဲ့ရတယ်။ ဒီတာဝန်ကို စပြီး ယူခါစပဲရှိခဲ့သေးတာကြောင့် ကျွန်မ ဘယ်လိုဖြေရှင်းရမှန်းမသိတဲ့ ပြဿနာတွေ အများကြီး ရှိခဲ့တယ်။ ဒါပေမဲ့ လေ့ကျင့်သင်ကြားမှုကို ကျွန်မ စလုပ်ခါစပဲရှိသေးတာမို့ ဘာလုပ်ရမှန်းမသိတာဟာ ပုံမှန်ပါပဲလို့ ကျွန်မ တွေးခဲ့ပြီး မှန်းချက်နဲ့နှမ်းထွက်ကိုက်ဖို့ ကျွန်မ ကြိုးပမ်းချင်ခဲ့တယ်။ ဒါပေမဲ့လည်း နှစ်လကုန်သွားပြီးတဲ့နောက်မှာ ကျွန်မ ကြီးကြပ်နေခဲ့တဲ့ ရေလောင်းတဲ့အလုပ်က ရလဒ်တွေဟာ ကျဆင်းနေတယ်ဆိုတာ သိခဲ့ရတယ်။ ကျွန်မရဲ့ စိတ်နှလုံး အားနည်းလာခဲ့ပြီး ဒီတာဝန်က တကယ့်ကို ခက်ခဲတယ်လို့ ခံစားခဲ့ရပါတယ်။ “ရေလောင်းသူတွေနဲ့ စုဝေးပွဲဆို တစ်ခုလေးမှ ငါ မလွတ်သလောက်နီးပါးပဲ၊ အကြိမ်တိုင်းမှာ လူသစ်တစ်ယောက်ချင်းစီရဲ့ ရေလောင်းတာဟာ ဘယ်လို ဖြစ်သွားခဲ့လဲဆိုတဲ့အကြောင်းကို အသေးစိတ် ငါ မေးတယ်၊ အားနည်းတဲ့လူသစ်တွေကို အကူအညီ ကမ်းလှမ်းဖို့ လူတွေအတွက်လည်း စီစဉ်ခဲ့တယ်။ ရလဒ်တွေက ဘာလို့ မတိုးတက်လာရတာလဲ” လို့ တွေးရင်းပေါ့။ ကျွန်မ အရမ်း အပျက်သဘောဆောင်ပြီး “ငါ ဒီ တကယ့်ပြဿနာတွေကို မဖြေရှင်းနိုင်ဘူး၊ ကိစ္စတစ်ခုတည်းလုပ်ရတဲ့ တာဝန်ကို ပြောင်းရင် ငါ ပိုအဆင်ပြေသွားမှာ။ ကိစ္စတစ်ခုတည်းလုပ်ရတဲ့ တာဝန်ဆို ကိုယ့်အလုပ်ခွဲတမ်းကိုပဲ အာရုံစိုက်ရမှာ၊ ပြီးတော့ လုပ်ငန်းကြီးတစ်ခုလုံးအတွက် စိုးရိမ်ပူပန်စရာမလိုတော့ဘူး။ အဲဒီလိုဆို အရမ်းပင်ပန်းပြီး ခက်ခဲမှာ မဟုတ်ဘူး” လို့လည်း ကျွန်မ တွေးခဲ့တယ်။ ဒီအတွေးတွေ ပေါ်လာတော့ တာဝန်ထမ်းဆောင်ချိန်ဆို ကျွန်မ စိတ်ကသိကအောက်ဖြစ်လာတယ်။ နေ့တိုင်း ကျွန်မ ပြန်ရမဲ့ စာတွေအကုန်လုံးကို ကြည့်ပြီး စပြီး မညည်းညူဘဲကို မနေနိုင်ခဲ့ဘဲ “ဒီစာတွေအများကြီးကို စာပြန်ဖို့ဆိုတာ ဖြစ်တောင်ဖြစ်နိုင်ပါ့မလား” လို့ ကျွန်မ တွေးမိခဲ့တယ်။ လုံ့လစိုက်ထုတ်ပြီး ဒီစာတွေအကြောင်းကို ကျွန်မ အသေးစိတ်တွေးချင်စိတ် မရှိခဲ့ဘူး။ ပြီးတော့ တချို့စာတွေကို ကျွန်မ အပေါ်ယံလောက်ပဲ အတိုချုံးဖတ်ပြီး ရှုပ်ထွေးလွန်းတယ်လို့ ပယ်ချပြီး ဘာဂရုမှမစိုက်ဘဲ ဘေးချိတ်ထားခဲ့တယ်။ အဲဒီအချိန်က ရေလောင်းတဲ့အလုပ်မှာ ပြဿနာတွေနဲ့ သွေဖည်မှုတွေကို အချိန်နဲ့တစ်ပြေးညီ ကျွန်မ မရှာဖွေ မဆန်းစစ်ခဲ့ဘူး။ အဲဒါက အလုပ်ကို နှောင့်နှေးစေခဲ့ပါတယ်။ တစ်နေ့မှာ အထက်ခေါင်းဆောင်တွေက ကျွန်မဆီကို စာတစ်စောင် ပို့ခဲ့တယ်။ ကျွန်မတို့ ကြီးကြပ်နေတဲ့ အလုပ်မှာ ပြဿနာတွေအများကြီး ရှိနေပြီး အလုပ်က အကျိုးရလဒ်တွေ ရှိမနေခဲ့ဘူးလို့ပေါ့။ ကျွန်မ စိတ်နှလုံးထဲမှာ ဒါကို အတိုက်အခံလုပ်ခဲ့တယ်။ “ဘာလို့ အလုပ်မှာ ပြဿနာပေါင်းသောင်းခြောက်ထောင်ရှိနေရတာလဲ။ အဲဒါတွေ ငါ ဘာလို့ ဖြေရှင်းလို့ကို မပြီးတော့တာလဲ။ ပြီးတော့ အမှားတွေလုပ်မိရင် ငါ အပြုပြင်ခံရဦးမယ်၊ ငါ ဒီ အလုပ်ကို မလုပ်နိုင်ဘူး” လို့ တွေးပြီးတော့ပေါ့။ ကျွန်မရဲ့အခြေအနေက မမှန်ကန်ဘူးဆိုတာ နားလည်ခဲ့တော့ ဘုရားသခင်ဆီမှာ ကျွန်မ ဆုတောင်းခဲ့တယ်။ “ဘုရားသခင်၊ အခက်အခဲတွေနဲ့ တွေ့ကြုံတာနဲ့ ကျွန်မ စိတ်ဖိစီးမှုတွေ ခံစားလာရပါတယ်၊ ကျွန်မရဲ့အတွင်းစိတ်ထဲက အတိုက်အခံလုပ်ချင်တဲ့စိတ် ပေါ်လာပြီး တာဝန်ကို ဆက်မထမ်းဆောင်ချင်တော့ဘူး။ ဘုရားသခင်၊ ကျေးဇူးပြုပြီး သမ္မာတရားကို ရှာဖွေဖို့နဲ့ ဒီပြဿနာကို ဖြေရှင်းဖို့ ကျွန်မကို လမ်းပြပေးပါ” ပေါ့။

ကျွန်မရှာဖွေနေတဲ့အချိန်အတွင်းမှာ ဘုရားနှုတ်ကပတ်တော် အပိုဒ်တစ်ပိုဒ်ကို သတိရမိတယ်။ ဒီတော့ အဲဒီအပိုဒ်ကို ဖတ်ဖို့ ကျွန်မ ရှာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ခရစ်တော်က မိတ်သဟာယပြုပြီးဖြစ်သည့် သတ်သတ်မှတ်မှတ်ဖြစ်သော အလုပ်ကို အကောင်အထည်ဖော်ပြီး သတ်သတ်မှတ်မှတ်ဖြစ်သော စီမံကိန်းများအား ကြီးကြပ်ရန် လိုအပ်သည့်အခါ အခက်အခဲများ ကြုံကောင်းကြုံရနိုင်သည်။ ဆောင်ပုဒ်များကို ဟစ်ကြွေးခြင်းနှင့် အယူဝါဒများကို ဟောခြင်းတို့သည် လွယ်ကူသော်လည်း အမှန်တကယ်ဖြစ်သော လက်တွေ့အကောင်အထည်ဖော်ခြင်းက သိပ်မရိုးရှင်းပေ။ အနည်းဆုံးအနေဖြင့် လူတို့သည် အမှန်တကယ် သွားကာ ဤအလုပ်တာဝန်များကို ဆောင်ရွက်ရန်အတွက် အားထုတ်မှု အသုံးပြုရန် အဖိုးအခပေးပြီး အချိန်သုံးရန် လိုအပ်သည်။ တစ်နည်းအားဖြင့် ဤအရာတွင် သင့်တော်သည့်လူတစ်ဦးချင်းစီကို ရှာခြင်းပါဝင်ပြီး နောက်တစ်နည်းအားဖြင့် ပါဝင်ပတ်သက်သည့် အလုပ်အကိုင်အကြောင်းကို သင်ယူခြင်း၊ အမျိုးမျိုးသော အတတ်ပညာဆိုင်ရာ ကဏ္ဍများနှင့် ဆက်စပ်သည့် သာမန် အသိပညာနှင့် သဘောတရားများကိုလည်းကောင်း၊ လုပ်ငန်း၏ တိကျသော နည်းစနစ်များနှင့် လုပ်နည်းကိုင်နည်းများကိုလည်းကောင်း ရှာဖွေလေ့လာခြင်းတို့ ပါဝင်သည်။ ထို့အပြင် အချို့သော စိန်ခေါ်မှုရှိသည့် ပြဿနာများကိုလည်း ၎င်းတို့ ကြုံကောင်းကြုံရမည်။ ယေဘုယျအားဖြင့် ပုံမှန်လူတို့သည် ဤအခက်အခဲများအကြောင်းကို ကြားရသည့်အခါ ဖိအားတစ်ခုခုကို ခံစားရလျက် အနည်းငယ် တုန်လှုပ်ကြသော်လည်း ဘုရားသခင်ကို သစ္စာစောင့်သိပြီး ကျိုးနွံနာခံသော သူတို့မှာမူ အခက်အခဲများနှင့် ရင်ဆိုင်ရပြီး ဖိအားခံစားရသည့်အခါ မိမိတို့၏ ယုံကြည်ခြင်းများ တိုးပွားရန်အတွက် ဘုရားသခင်ထံ လမ်းပြမှုတောင်းလျှောက်ရင်း ဉာဏ်အလင်းပြမှုနှင့် အကူအညီတို့ကို တောင်းလျှောက်ကာ ရှင်းလင်းသည့် အသိစိတ်တစ်ခု ရရှိရန် ၎င်းတို့၏ သစ္စာစောင့်သိမှုကို ဖြည့်ဆည်းကာ အစွမ်းကုန် အားထုတ်နိုင်ရန်အလို့ငှာ အမှားများ မပြုမိစေဖို့ ကွယ်ကာခြင်းကိုလည်း တောင်းလျှောက်ရင်း မိမိတို့ စိတ်နှလုံးများတွင် တိတ်ဆိတ်စွာ ဆုတောင်းကြလိမ့်မည် ဖြစ်သည်။ သို့သော် အန္တိခရစ်များကဲ့သို့သော လူများမှာမူ ဤကဲ့သို့ မဟုတ်ကြပေ။ ခရစ်တော်ထံမှလာသော အလုပ်တွင် ၎င်းတို့ အကောင်အထည်ဖော်ရန် လိုအပ်သည့် တိကျသော အစီအစဉ်များအကြောင်းကိုလည်းကောင်း၊ အလုပ်က အခက်အခဲအချို့ရှိသည်ဟုလည်းကောင်း ၎င်းတို့ ကြားရသည့်အခါ စိတ်ထဲတွင် စတင်အတိုက်အခံဖြစ်ပြီး ရှေ့ဆက်လုပ်ဆောင်ရန် မလိုမလားဖြစ်ကြလေသည်။ ဤမလိုလားသောစိတ်က မည်သည့်အရာနှင့် တူသနည်း။ ၎င်းတို့က ‘အဘယ်ကြောင့် ကျွန်ုပ်၏ ဘဝတွင် ကောင်းမွန်သည့်အရာများ လုံးဝ ဖြစ်မလာသနည်း။ အဘယ်ကြောင့် ပြဿနာများနှင့် တောင်းဆိုချက်များ ကျွန်ုပ် အမြဲ ရရှိသနည်း။ ကျွန်ုပ်သည် ဖြစ်ဖြစ်မြောက်မြောက် မရှိသောသူအဖြစ် သို့မဟုတ် အမိန့်ပေးရမည့် ကျွန်တစ်ဦးအဖြစ် ယူဆခြင်းခံရသလော။ ကျွန်ုပ်ကို ကြိုးကိုင်ညွှန်ကြားရန် ထိုမျှ မလွယ်ပါ။ ထိုအရာကို သင် ပေါ့ပေါ့တန်တန် ပြောသည်၊ အဘယ်ကြောင့် သင့်ဘာသာ ကြိုးစားမလုပ်ကြည့်သနည်း’ဟု ပြောကြသည်။ ဤသည်မှာ ကျိုးနွံနာခံမှု ဖြစ်သလော။ ဤသည်မှာ လက်ခံသည့် သဘောထား ဖြစ်သလော။ မည်သည့်အရာကို ၎င်းတို့ လုပ်ဆောင်နေကြသနည်း။ (အတိုက်အခံလုပ်ခြင်း၊ ဆန့်ကျင်ခြင်း ဖြစ်ပါသည်။)...အခက်အခဲများကို ၎င်းတို့ ရင်ဆိုင်ရသည့်အခါ၊ ရုပ်ပိုင်းဆိုင်ရာ ဆင်းရဲဒုက္ခခံစားရန် လိုအပ်ကာ သက်သာမှုဖြင့် အသက်မရှင်နိုင်တော့သည့်အခါ ၎င်းတို့ အတိုက်အခံဖြစ်လာကြခြင်း ဖြစ်သလော။ ဤသည်မှာ အကြွင်းမဲ့ဖြစ်သော၊ ညည်းညူမှုကင်းသည့် ကျိုးနွံနာခံခြင်း ဖြစ်သလော။ အခက်အခဲအနည်းငယ်မျှဖြင့် ၎င်းတို့ မလိုမလား ဖြစ်လာကြသည်။ ၎င်းတို့ မလုပ်လိုသည့် မည်သည့်အရာမဆို၊ ခက်ခဲသည်၊ မလိုလားအပ်ဘဲ ဂုဏ်ငယ်စေသည် သို့မဟုတ် အခြားသူများ၏ အထင်သေးခြင်းခံရစေသည်ဟု ၎င်းတို့ ထင်မြင်သည့် မည်သည့်အလုပ်ကိုမဆို ၎င်းတို့သည် ကျိုးနွံနာခံမှု စိုးစဉ်းမျှ မပြဘဲ အပြင်းအထန် အတိုက်အခံလုပ်ကြသည်၊ ကန့်ကွက်ကာ ငြင်းပယ်ကြလေသည်။ ခရစ်တော်၏ စကားများ၊ အမိန့်များ သို့မဟုတ် သူ မိတ်သဟာယပြုသည့် စည်းမျဉ်းများနှင့် ရင်ဆိုင်ရသည့်အခါ ယင်းက ၎င်းတို့အား အခက်အခဲများကို ဖြစ်စေသည်နှင့်တစ်ပြိုင်နက်၊ သို့မဟုတ် ၎င်းတို့ကို ဆင်းရဲဒုက္ခခံစားရစေဖို့ဖြစ်စေ၊ အဖိုးအခပေးဖို့ဖြစ်စေ လိုအပ်သည်နှင့်တစ်ပြိုင်နက် အန္တိခရစ်တို့၏ ပထမဆုံးတုံ့ပြန်မှုမှာ ၎င်းတို့၏ စိတ်နှလုံးများတွင် စက်ဆုပ်မှုကို ခံစားလျက် အတိုက်အခံလုပ်ခြင်းနှင့် ငြင်းပယ်ခြင်း ဖြစ်သည်။ သို့သော် ၎င်းတို့ လုပ်ဆောင်လိုသည့်အရာများ သို့မဟုတ် ၎င်းတို့ကို အကျိုးပြုသည့်အရာများနှင့် ပတ်သက်လာသည့်အခါ ၎င်းတို့၏ သဘောထားက မတူပေ။ အန္တိခရစ်တို့သည် ဇိမ်ခံစရာကို ပျော်မွေ့ရန်နှင့် ထင်ပေါ်ရန် လိုအင်ဆန္ဒရှိကြသော်လည်း ဇာတိခန္ဓာ၏ ဆင်းရဲဒုက္ခ၊ အဖိုးအခပေးရန် လိုအပ်ချက် သို့မဟုတ် အခြားသူများကို စိတ်အနှောင့်အယှက်ပေးမိမည့် အန္တရာယ်ကိုပင် ရင်ဆိုင်ရသည့်အခါ ၎င်းတို့သည် ဝမ်းသာပြီး ပျော်ရွှင်စွာ လက်ခံရန် လိုလားနေကြသလော။ ထိုအခါ အကြွင်းမဲ့ ကျိုးနွံနာခံခြင်းကို ၎င်းတို့ စွမ်းဆောင်ရရှိနိုင်ကြသလော။ စိုးစဉ်းမျှ မရှိပေ။ ၎င်းတို့၏ သဘောထားမှာ လုံးလုံးလျားလျား မနာခံမှုနှင့် ပေခံနေခြင်း သဘောထားတစ်ခု ဖြစ်လေသည်။ အန္တိခရစ်များကဲ့သို့ လူတို့သည် ၎င်းတို့ မလုပ်ဆောင်လိုသည့်အရာများ၊ ၎င်းတို့၏ နှစ်သက်မှုများ၊ အကြိုက်များ သို့မဟုတ် ကိုယ်ကျိုးများနှင့်မကိုက်သည့် အရာများကို ရင်ဆိုင်ရသည့်အခါ ခရစ်တော်၏ စကားများအပေါ် ၎င်းတို့၏ သဘောထားမှာ ကျိုးနွံနာခံမှု စိုးစဉ်းမျှမရှိဘဲ အကြွင်းမဲ့ ငြင်းပယ်ခြင်းနှင့် အတိုက်အခံလုပ်ခြင်း သဘောထားတစ်ခု ဖြစ်လာသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၀ (အပိုင်း ၄)) လူတိုင်း သူတို့ရဲ့ တာဝန်တွေကို ထမ်းဆောင်တဲ့အခါ အခက်အခဲတွေ၊ စိတ်ဖိစီးမှုတွေ ရှိကြပြီး သမ္မာတရားကို လိုက်စားတဲ့သူတွေဟာ ဒါကို ဘုရားဆီကနေ ခံယူနိုင်စွမ်းရှိတယ် ဆိုတာနဲ့ အခက်အခဲတွေရဲ့အလယ်မှာ ဘုရားဆီကို ဆုတောင်းနိုင်၊ ပြဿနာတွေကို ဖြေရှင်းဖို့ သမ္မာတရားကို ရှာဖွေနိုင်၊ ပြီးတော့ သူတို့ရဲ့ တာဝန်ကို ကောင်းကောင်းထမ်းဆောင်နိုင်တယ်ဆိုတာတွေကို ဘုရားနှုတ်ကပတ်တော်တွေရဲ့ ဖော်ထုတ်မှုကနေ ကျွန်မ နားလည်သဘောပေါက်ခဲ့တယ်။ ဒါပေမဲ့ အန္တိခရစ်တွေကတော့ ဇာတိပကတိသက်သောင့်သက်သာရှိတာတွေကို တပ်မက်ပြီး သူတို့ကို လူတွေအာရုံဝိုင်းစိုက်စေတဲ့ တာဝန်‌အလွယ်လေးတွေကို ထမ်းဆောင်ရတာ ပျော်ကြပါတယ်။ အခက်အခဲရှိပြီး ဇာတိပကတိဆင်းရဲဒုက္ခနဲ့ လုံ့လစိုက်ထုတ်တာတွေ လိုတဲ့ တာဝန်တွေကို ရင်ဆိုင်ရတဲ့အခါ သူတို့ဟာ အခက်အခဲတွေကို မဖြေရှင်းရုံသာမက အတိုက်အခံလုပ်ပြီး ဆန့်ကျင်ခဲ့ကြတယ်။ ကျွန်မရဲ့ အပြုအမူက အန္တိခရစ်တွေရဲ့ အပြုအမူနဲ့ အတူတူပဲဖြစ်နေတာကို ကျွန်မ သိလိုက်တယ်။ ဇာတိပကတိသက်သောင့်သက်သာရှိတာတွေကို တပ်မက်ဖို့ပဲ ကျွန်မဂရုစိုက်ခဲ့ပြီး ကိုယ့်တာဝန်မှာ အဖိုးအခပေးချင်စိတ် မရှိခဲ့ဘူး။ ကျွန်မ ကြီးကြပ်တဲ့ ရေလောင်းအလုပ်က အကျိုးရလဒ်တွေ ထွက်မလာဘဲ အခက်အခဲတွေနဲ့ တွေ့ကြုံရတော့ ဒီတာဝန်ကို ထမ်းဆောင်ရတာ ခက်ခဲတယ်လို့ ကျွန်မ ထင်ခဲ့ပြီး ကျွန်မရဲ့ ဇာတိပကတိ နည်းနည်းလောက် သက်သာရှိဖို့ တခြားတာဝန်ကို ပြောင်းချင်ခဲ့တယ်။ နေ့တိုင်း စာတွေတစ်ပုံတစ်ခေါင်းကို ကျွန်မ စာပြန်ဖို့လိုမှန်း မြင်ရတော့ ကျွန်မ အတိုက်အခံလုပ်ပြီး ညည်းညူခဲ့တယ်။ စာတွေကို အလွယ်တကူပဲ ဘေးချိတ်ပြီး ဥပေက္ခာပြုခဲ့တယ်။ အကျိုးဆက်အနေနဲ့ကတော့ အလုပ်က သွေဖည်မှုတွေကို ချက်ချင်း နောက်ကြောင်းပြန်လှည့်ပြီး မဖြေရှင်းခဲ့ရတော့ ရေလောင်းအလုပ်ရဲ့ အကျိုးရလဒ်တွေကို ထိခိုက်ခဲ့ပါတယ်။ ခေါင်းဆောင်တာဝန်တွေကို ထမ်းဆောင်ရာမှာ ကျွန်မရဲ့ အဓိကအလုပ်က ရေလောင်းတဲ့အလုပ်ကို ကြီးကြပ်ရတာဖြစ်ပြီး နောက်ထပ်လူသစ်တွေကို စစ်မှန်တဲ့လမ်းပေါ်မှာ အခြေချအမြစ်တွယ်အောင်လုပ်ရတာပါ။ ဒါပေမဲ့ ဒီအလုပ်ကို ကျွန်မ လျစ်လျူရှုပြီး ပေါ့ပေါ့တန်တန်ပဲ သဘောထားခဲ့တယ်။ လက်ရှိ ပြဿနာတွေကို ဖြေရှင်းရာမှာ ကြိုးပမ်းအားထုတ်မှုမရှိခဲ့တော့ အလုပ်ကို လုံးဝဥဿုံရပ်သွားစေခဲ့တယ်။ ကိုယ့်တာဝန်ကို ဒီလိုမျိုးထမ်းဆောင်နေတော့ ကျွန်မက တကယ့်ကို ဘယ်သူ့ရဲ့ ယုံကြည်မှုနဲ့မှ မထိုက်တန်ခဲ့ပါဘူး။ ကျွန်မမှာ လူ့သဘာဝ လုံးဝမရှိခဲ့ပါဘူး။

နောက်တော့ ကျွန်မ ဆင်ခြင်တွေးဆခဲ့တယ်။ “ငါဟာ ကိုယ့်တာဝန်မှာ အခက်အခဲတွေကို ရင်ဆိုင်ဖို့ တွန့်ဆုတ်တဲ့အပြင် ဒုက္ခတွေ့တော့ လက်လျှော့ပြီး ဘာဖြစ်လို့များ အမြဲတမ်း လွယ်တဲ့အလုပ်ပဲ ရွေးပြီး ခက်တဲ့အလုပ်ကျတော့ ခေါင်းရှောင်တာလဲ” ပေါ့။ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “တာဝန်တစ်ခုထမ်းဆောင်သောအခါတွင် လူတို့သည် ပေါ့ပါးသောအလုပ်၊ ပင်ပန်းခြင်း မရှိသောအလုပ်နှင့် အပြင်တွင် ရာသီဥတုဒဏ်ခံရခြင်း မပါဝင်သောအလုပ်ကို အစဉ် ရွေးချယ်ကြသည်။ ဤသည်မှာ လွယ်ကူသောအလုပ်များကို ရွေးခြင်းနှင့် ခက်ခဲသော အလုပ်များကို ခေါင်းရှောင်ခြင်းဖြစ်ပြီး ဇာတိပကတိ သက်သာမှုများကို တပ်မက်ခြင်း၏ သရုပ်သကန် ဖြစ်သည်။ အခြားမည်သည့်အရာ ရှိသေးသနည်း။ (သူတို့၏ တာဝန်က အနည်းငယ်ခက်ခဲသောအခါ၊ အနည်းငယ် ပင်ပန်းသောအခါ၊ အဖိုးအခပေးဆပ်ခြင်း ပါဝင်သောအခါ အစဉ်သဖြင့် ညည်းညူခြင်း ဖြစ်ပါသည်။) (အစားအစာနှင့် အဝတ်အစားအပြင် ဇာတိပကတိ၏ သာယာမှုများကို စိတ်ရောက်နေခြင်း ဖြစ်ပါသည်။) ဤအရာအားလုံးသည် ဇာတိပကတိ သက်သာမှုကို တပ်မက်ခြင်း၏ သရုပ်သကန်များ ဖြစ်သည်။ ထိုသို့သော လူတစ်ဦးသည် အလုပ်တာဝန်တစ်ခုက ပင်ပန်းခက်ခဲလွန်းသည်၊ သို့မဟုတ် အန္တရာယ်များသည်ဟု မြင်သည့်အခါ အခြားလူတစ်ဦးအပေါ် လွှဲပေးလိုက်သည်။ ၎င်းတို့ကိုယ်တိုင်ကမူ အေးအေးဆေးဆေး အလုပ်ကိုသာ လုပ်ပြီး ၎င်းတို့သည် အစွမ်းအစ ညံ့ဖျင်းကြောင်း၊ လုပ်ရည်ကိုင်ရည် ကင်းမဲ့ကြောင်းနှင့် ဤအလုပ်တာဝန်ကို တာဝန်မယူနိုင်ကြောင်း ပြောဆိုလျက် ဆင်ခြင်များပေးကြသည်။ အမှန်မှာမူ ၎င်းတို့သည် ဇာတိပကတိ၏ သက်သာမှုများကို မက်မောသောကြောင့် ဖြစ်သည်။...မိမိတို့၏တာဝန်ကို ထမ်းဆောင်စဉ်တွင် လူတို့သည် အခက်အခဲများအကြောင်း အစဉ် ညည်းညူသောအချိန်၊ ၎င်းတို့ မည်သည့်ကြိုးစားအားထုတ်မှုမျှ မပြုလိုသည့်အချိန်၊ ၎င်းတို့၌ အလုပ်အားလပ်သည့်အချိန် အနည်းငယ် ရှိသည်နှင့်တစ်ပြိုင်နက် အနားယူကာ အလဟဿ ရောက်တတ်ရာရာပြောခြင်း၊ သို့မဟုတ် အေးဆေးစွာ အနားယူခြင်း၊ ဖြေဖျော်မှုများ ခံစားခြင်းတို့ကို လုပ်ဆောင်သည့်အချိန်များလည်း ရှိသည်။ ပြီးလျှင် အလုပ်များလာပြီး ၎င်းတို့ဘဝများ၏ ပုံမှန်လှုပ်ရှားမှုနှင့် လုပ်ရိုးလုပ်စဉ်တို့ ပျက်သည့်အခါ ၎င်းတို့က ယင်းနှင့်ပတ်သက်၍ မပျော်မရွှင်ဖြစ်ပြီး ကျေနပ်မှုမရှိကြပေ။ ၎င်းတို့က ညည်းညူပြီး စောဒကတက်ကြကာ မိမိတို့၏တာဝန် ထမ်းဆောင်ခြင်းတွင် ဝတ်ကျေတမ်းကျေ ဖြစ်လာသည်။ ဤသည်မှာ ဇာတိပကတိ၏ သက်သောင့်သက်သာဖြစ်ခြင်းကို အငမ်းမရဖြစ်ခြင်း မဟုတ်သလော။...ဇာတိပကတိ သက်သာမှုကို ပျော်မွေ့ခံစားသော လူများသည် တာဝန်တစ်ခု ထမ်းဆောင်ဖို့အတွက် သင့်တော်သည့် လူများ ဖြစ်သလော။ လူတစ်ဦးက မိမိ၏တာဝန် ထမ်းဆောင်ခြင်းနှင့် ပတ်သက်သည့် အကြောင်းအရာကို ထုတ်ပြောလျှင်ပြောချင်း သို့မဟုတ် အဖိုးအခပေးခြင်းနှင့် ဒုက္ခခံခြင်းအကြောင်း ပြောလျှင်ပြောချင်း ၎င်းတို့သည် မိမိတို့၏ခေါင်းများကို မပြတ်ခါကြပေသည်။ ၎င်းတို့၌ ပြဿနာများစွာ ရှိသည်၊ ၎င်းတို့သည် စောဒကအပြည့်ရှိကြပြီး အပျက်သဘောဆောင်ခြင်းနှင့် ပြည့်နေကြသည်။ ထိုသို့သော လူများသည် အသုံးမကျပေ၊ ၎င်းတို့သည် မိမိတို့၏တာဝန်ကို ထမ်းဆောင်ဖို့ အရည်အချင်းမပြည့်မီသဖြင့် ဖယ်ရှားရှင်းလင်းခြင်း ခံရသင့်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂)) “ယနေ့တွင် သင်သည် ငါပြောသောစကားများကို မယုံကြည်သကဲ့သို့၊ ယင်းတို့ကို သင် အာရုံမစိုက်ပေ။ ဤအမှုကို ဖြန့်ဝေရန်နှင့် ယင်း၏ အလုံးစုံကို သင် မြင်ရသည့် နေ့ရက် ရောက်လာသည့်အခါ၊ သင်နောင်တရလိမ့်မည် ဖြစ်ပြီး၊ ထိုအချိန်တွင် သင်သည် မှင်တက်နေမိလိမ့်မည်။ ကောင်းချီးမင်္ဂလာများ ရှိသော်လည်း၊ ယင်းတို့ကို ပျော်မွေ့ရကောင်းမှန်း သင်မသိသကဲ့သို့၊ သမ္မာတရား ရှိသော်လည်း၊ သင်မလိုက်စားပေ။ သင်သည် အထင်သေးခံရအောင် မိမိဘာသာပြုခြင်း မဟုတ်လော။ ယနေ့တွင် ဘုရားသခင်၏အမှု နောက်တစ်ဆင့် မစတင်ရသေးသော်လည်း၊ သင်နှင့်သက်ဆိုင်၍ ပြုလုပ်ထားသည့် တောင်းဆိုချက်များနှင့် အသက်ရှင်နေထိုင်ရန် သင့်အား တောင်းဆိုထားသော အရာများနှင့် ပတ်သက်၍ အပိုဆောင်းခြင်း မရှိပေ။ အလွန်များလှစွာသော အမှုရှိသကဲ့သို့၊ အလွန်များလှစွာသော သမ္မာတရားများရှိ၏။ ယင်းတို့ကို သင် သိထိုက်သည် မဟုတ်လော။ ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းတို့သည် သင့်ဝိညာဉ်ကို နိုးထစေနိုင်စွမ်း မရှိသလော။ ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းတို့သည် သင့်ကိုယ်သင် မုန်းတီးစေနိုင်စွမ်း မရှိသလော။ သင်သည် ငြိမ်သက်ခြင်းနှင့် ဝမ်းမြောက်ခြင်း၊ ပြီးလျှင် အနည်းငယ်သော အသွေးအသား နှစ်သိမ့်မှုဖြင့် စာတန်၏ စွမ်းအားအောက်တွင် အသက်ရှင်ဖို့ တင်းတိမ်ရောင့်ရဲနေသလော။ သင်သည် လူအားလုံးတွင် အနိမ့်ကျဆုံးဖြစ်သည် မဟုတ်လော။ ကယ်တင်ခြင်းကို ရှုမြင်ပြီးသော်လည်း၊ ယင်းကို ရရှိရန် မလိုက်စားသောသူတို့ထက် မည်သူမျှ သာ၍ မမိုက်မဲပေ။ ဤသည်တို့မှာ ဇာတိပကတိနှင့်ပတ်သက်၍ အာသာငမ်းငမ်း ပျော်ပါးပြီး၊ စာတန်ကို မွေ့လျော်သူများ ဖြစ်သည်။ ဘုရားသခင်၌ သင်၏ ယုံကြည်ခြင်းသည် မည်သည့်စိန်ခေါ်မှုများ သို့မဟုတ် အတိဒုက္ခများ သို့မဟုတ် ဆင်းရဲဒုက္ခ အနည်းငယ်ကိုမျှ ဖြစ်ပေါ်စေမည်မဟုတ်ဟု သင်မျှော်လင့်သည်။ သင်သည် တန်ဖိုးမရှိသော ထိုအရာများကို အမြဲလိုက်စားပြီး၊ ဘဝကို တန်ဖိုးမထားပေ၊ ထိုအစား သင်၏ ကိုယ်ပိုင် လွန်ကဲသော အတွေးများကို သမ္မာတရားရှေ့မှောက်သို့ ထားရှိလေသည်။ သင်သည် အလွန်တန်ဖိုးမရှိပါတကား။ သင်သည် ဝက်တစ်ကောင်ကဲ့သို့ အသက်ရှင်၏။ သင်နှင့် ဝက်များ၊ ခွေးများကြားတွင် မည်သည့် ကွာ‌ခြားချက် ရှိပါသနည်း။ သမ္မာတရားကို မလိုက်စားဘဲ ယင်းအစား ဇာတိပကတိကို နှစ်သက်သူများ အားလုံးသည် သားရဲများ ဖြစ်ကြသည်မဟုတ်လော။ ဝိညာဉ်မရှိသော ဤအသေကောင်များ အားလုံးသည် လမ်းလျှောက် နေသည့် အလောင်းကောင်များ မဟုတ်ပေလော။ သင်တို့အလယ်တွင် နှုတ်ကပတ်တော်ပေါင်းမည်မျှ ပြောပြီးပြီနည်း။ သင်တို့အလယ်တွင် အနည်းငယ်သော အမှုကိုသာ လုပ်ဆောင်ပြီးလေပြီလော။ သင်တို့အလယ်တွင် ငါမည်မျှ ထောက်ပံ့ပေးပြီးပြီနည်း။ သို့ဆိုလျှင် သင်သည် အဘယ်ကြောင့် ယင်းကို မရရှိသေးသနည်း။ သင်သည် စောဒကတက်စရာ မည်သည့်အရာ ရှိသနည်း။ သင်သည် ဇာတိပကတိကို အလွန်နှစ်သက်သောကြောင့်၊ မည်သည့်အရာမျှ မရလေပြီမှာ ဟုတ်သည် မဟုတ်လော။...သင်ကဲ့သို့သော ဇာတိပကတိကို အမြဲလိုက်စားသည့် သတ္တိကြောင်သူ တစ်ဦးဖြစ်သည့် သင်သည် စိတ်နှလုံးတစ်ခု ရှိပါသလော၊ သင်သည် စိတ်ဝိညာဉ် ရှိပါသလော။ သင်သည် သားရဲတစ်ကောင် မဟုတ်လော။ အပြန်အလှန်အနေဖြင့် မည်သည့်အရာကိုမျှ မတောင်းဆိုဘဲ၊ စစ်မှန်သော လမ်းခရီးကို သင့်အား ငါပေးခဲ့သည်၊ သို့သော် သင်သည် မလိုက်စားပေ။ သင်သည် ဘုရားသခင်ကို ယုံကြည်သော သူများထဲမှ တစ်ဦးလော။ ငါသည် သင့်အပေါ် စစ်မှန်သော လူ့အသက်ကို အပ်နှင်းသော်လည်း၊ သင်သည် မလိုက်စားပေ။ သင်သည် ဝက်များ၊ ခွေးများနှင့် မည်သည့် ကွာခြားမှုမျှမရှိသလော။ ဝက်များသည် လူ့အသက်ကို မလိုက်စားကြပေ၊ ၎င်းတို့သည် သန့်ရှင်းစေခြင်းကို မလိုက်စားသကဲ့သို့၊ အသက်က မည်သည့်အရာဖြစ်သည်ကို ၎င်းတို့နားမလည်ကြပေ။ နေ့စဉ်တွင် ၎င်းတို့ ဝသည်ထိစားပြီးနောက်၊ ၎င်းတို့ အိပ်ရုံသာပြုကြသည်။ ငါသည် သင့်အား မှန်သော လမ်းခရီးကို ပေးပြီးဖြစ်သော်လည်း၊ သင်သည် ယင်းကို မရယူသေးပေ။ သင်သည် လက်ချည်းသက်သက် ဖြစ်ပေသည်။ သင်သည် ဤဘဝ၊ ဝက်တစ်ကောင်၏ဘဝတွင် ဆက်လက် အသက်ရှင်ရန် လိုလားနေပါသလော။ ထိုသို့သောလူများ အသက်ရှင်ခြင်း၏ အရေးပါမှုမှာ အဘယ်နည်း။ သင်၏ အသက်တာသည် အထင်သေးဖွယ် ဖြစ်သကဲ့သို့ ရှက်ဖွယ်ဖြစ်သည်၊ သင်သည် ညစ်ညမ်းမှုနှင့် ကိုယ်ကျင့်သိက္ခာ ကင်းမဲ့မှုအလယ်တွင် အသက်ရှင်ပြီး၊ သင်သည် မည်သည့် ရည်မှန်းချက်များကိုမျှ မလိုက်စားပေ။ သင့်ဘဝသည် အားလုံးထဲတွင် ရှက်ဖွယ်အကောင်းဆုံး ဖြစ်သည်မဟုတ်လော။ ဘုရားသခင်ကို သင်ကြည့်ရှုဝံ့သလော။ ဤနည်းဖြင့် သင် ဆက်လက် တွေ့ကြုံပါက၊ သင်သည် မည်သည့်အရာကိုမျှ မရရှိဘဲ ဖြစ်လိမ့်မည် မဟုတ်လော။ သင့်ထံ မှန်ကန်သောလမ်းခရီးကို ပေးထားပြီး ဖြစ်သော်လည်း၊ နောက်ဆုံးတွင် သင်သည် ယင်းကို ရရှိနိုင်ခြင်း ရှိမရှိဆိုသည်မှာ သင်၏ ကိုယ်ရေးကိုယ်တာ လိုက်စားမှုအပေါ် မူတည်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိပညာ) ကိုယ့်တာဝန်ကို ထမ်းဆောင်တဲ့အခါမှာ အခက်အခဲတွေကိုရင်ဆိုင်ဖို့ နောက်တွန့်ခဲ့ပြီး ဒုက္ခတွေ့တော့ ကျွန်မ လက်လျှော့ခဲ့တယ်။ ဒီဟာရဲ့ အကြောင်းရင်းမြစ်တွေက ကျွန်မ ဆင်းရဲဒုက္ခခံချင်စိတ် မရှိခဲ့တာ၊ ဇာတိပကတိ သက်သောင့်သက်သာရှိမှုတွေကို တပ်မက်ခဲ့တာနဲ့ သမ္မာတရားရရှိအောင် လိုက်စားဖို့အတွက် ဒုက္ခဆင်းရဲခံပြီး အဖိုးအခပေးဆပ်ချင်စိတ်မရှိခဲ့တာတွေပဲလို့ ဘုရားနှုတ်ကပတ်တော်တွေကို ဖတ်ပြီး ကျွန်မ နားလည်ခဲ့တယ်။ မမှန်ကန်တဲ့ သဘောထားအမြင်နဲ့ ကျွန်မက လိုက်စားနေခဲ့တာကြောင့် ကိုယ့်တာဝန်မှာ အခက်အခဲတွေ ကြုံတွေ့ပြီး ကိုယ့်ဇာတိပကတိ ဆင်းရဲဒုက္ခခံရမယ်ဆိုတာနဲ့ တစ်ပြိုင်နက် ကျွန်မ အရမ်းကို စိတ်ကျဉ်းကျပ်ခဲ့ရပြီး မကျေနပ်ချက်တွေ အပြည့်နဲ့ဖြစ်ခဲ့တယ်။ ကိုယ့်တာဝန်ကို ခေါင်းတောင်ရှောင်လိုက်ချင်ခဲ့တယ်။ အရင်က ကျွန်မ ကျောင်းသားဘဝတုန်းက ကျွန်မရဲ့အတန်းဖော်တွေ စာကြိုးစားပြီး တက္ကသိုလ်ကောင်းတွေမှာ ဝင်ခွင့်ရဖို့နဲ့ အနာဂတ်မှာ ထူးချွန်ဖို့ ကြိုးပမ်းနေတာကို ကျွှန်မ မြင်တဲ့အခါ အားသွန်ခွန်စိုက် စာကြိုးစားရင် ကြုံရမဲ့ ဆင်းရဲဒုက္ခကို ကျွန်မ တွေးမိလိုက်တာနဲ့ တစ်ပြိုင်နက် ကျွန်မ တပ်ခေါက်သွားခဲ့ပုံကို ပြန်သတိရမိတယ်။ ဒါကြောင့်ပဲ သူတို့လို ကျွန်မ အရမ်းပညာတတ်ကြီး ဖြစ်မလာခဲ့ဘူး။ အရင်တုန်းကတော့ ကျွန်မရဲ့ ဘဝစံနှုန်းတွေဟာ သူများတွေရဲ့ စံနှုန်းတွေနဲ့ မတူတာပဲလို့ ကျွန်မ ထင်ခဲ့တယ်။ နာမည်ကောင်းတို့ ဂုဏ်တို့ကို ကျွန်မ ဘယ်တုန်းကမှ အရမ်းကြီး လိုချင်တောင့်တမရှိခဲ့ဘူး။ အခု နောက်ဆုံးမှာ ကျွန်မ သိလိုက်တာက ကျော်ကြားမှုတို့၊ အကျိုးအမြတ်တို့၊ ဂုဏ်တို့ကို ကျွန်မက မကြိုက်ခဲ့တာ မဟုတ်ပဲ “ဘဝက တိုတောင်းလွန်းတယ် ကိုယ့်အပေါ်ကိုယ် ကောင်းပါ” ဆိုတဲ့ စာတန်ရဲ့ ရှင်သန်ရေးဥပဒေသအတိုင်း ကျွန်မ ရှင်သန်နေထိုင်နေခဲ့တယ် ဆိုတာပါ။ ကိုယ့်ရဲ့ ဇာတိပကတိကို ကျွန်မ အရမ်းအရေးစိုက်လွန်းခဲ့တယ်။ အခု ကျွန်မ ဘုရားသခင်ကို ယုံကြည်တာတောင်မှ ဒီ စာတန်ရဲ့ ဆက်လက်ရှင်သန်ရေးဥပဒေသက ကျွန်မအထဲမှာ နက်နက်ရှိုင်းရှိုင်းကို အရိုးစွဲနေခဲ့တယ်။ ကျွန်မရဲ့ အလုပ်မှာ အခက်အခဲတွေနဲ့ ကြုံတွေ့လိုက်တာနဲ့တစ်ပြိုင်နက် ကျွန်မ အပြင်းအထန်ကန့်ကွက်ပြီး ပိုလွယ်တဲ့တာဝန်ကို ထမ်းဆောင်ချင်ခဲ့တယ်။ လူသစ်တွေရဲ့ အသက်ဝင်ရောက်မှုနဲ့သက်ဆိုင်တဲ့ ရေလောင်းတဲ့အလုပ်ကို ကျွန်မ ကြီးကြပ်ခဲ့တယ်။ လူသစ်တွေဟာ ကောင်းကောင်း ရေလောင်းမခံရဘူး၊ သူတို့ ဟာ မှန်တဲ့လမ်းခရီးပေါ်မှာ အုတ်မြစ်မချနိုင်ခဲ့ဘူးဆိုရင် သူတို့အတွက် နုတ်ထွက်ဖို့ လွယ်ကူပါတယ်။ ဒါပေမဲ့ ကိုယ့်တာဝန်ရဲ့ အခက်အခဲတွေအမျိုးမျိုးကို ဖြေရှင်းဖို့ သမ္မာတရားကို ရှာဖွေချင်စိတ် ဒါမှမဟုတ် အဖိုးအခပေးဆပ်ချင်စိတ် ကျွန်မ မရှိခဲ့ဘူး။ အဲဒီအစား အခက်အခဲဒုက္ခကို ရင်ဆိုင်ဖို့ ကျွန်မ နောက်တွန့်ခဲ့တယ်။ ဘုရားသခင်ရဲ့ ရည်ရွယ်ချက်ကို အလေးထားမှုမရှိခဲ့ပဲ အသင်းတော်အလုပ်ကိုလည်း ထည့်မစဉ်းစားခဲ့ဘူး။ ကျွန်မ အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းခဲ့တယ်။ တကယ်တမ်းဆို ဘုရားအိမ်တော်က ဘယ်တာဝန်မဆို ကောင်းကောင်းထမ်းဆောင်နိုင်ဖို့ဆိုရင် ကိုယ့်ကိုယ်ကိုယ် နည်းနည်းတော့ အသုံးတော်ခံဖို့ လိုပါတယ်။ ဥပမာ ဧဝံဂေလိဖြန့်ဝေတဲ့ ညီအစ်ကိုမောင်နှမတွေဟာ ဧဝံဂေလိ လက်ခံဖို့ အလားအလာရှိသူတွေရဲ့ လှောင်ပြောင်သရော်မှုနဲ့စော်ကားမှုတွေကိုလည်း ကြံ့ကြံ့ခံပြီးတော့ အချိန်မရွေး အဖမ်းခံရဖို့နဲ့ သူတို့ရဲ့အသက်တွေဆုံးရှုံးမဲ့ အန္တရာယ်တွေတောင် ရင်ဆိုင်ရင်း ဧဝံဂေလိဖြန့်ဝေတာနဲ့ပတ်သတ်တဲ့ သမ္မာတရားတွေနဲ့ သူတို့ကိုယ်သူတို့ ပြင်ဆင်ရာမှာ အားထုတ်ကြိုးပမ်းရမှာပါ။ ပြီးတော့လည်း နည်းပညာဆိုင်ရာတာဝန်တွေဆိုရင် အတတ်ပညာပိုင်းဆိုင်ရာ ကျွမ်းကျင်မှုတွေ လေ့လာတာကို အချိန်အားလူအားပေးနိုင်မှသာ ဒီတာဝန်တွေကို ကောင်းကောင်းထမ်းဆောင်နိုင်မှာဖြစ်တယ်။ သမ္မာတရားကို လိုက်စားတဲ့ ညီအစ်ကိုမောင်နှမတွေက ဒီလိုမျိုး အခက်အခဲတွေနဲ့ ရင်ဆိုင်ရတဲ့အခါ သူတို့ သမ္မာတရားကို ရှာဖွေပြီး သင်ခန်းစာတွေယူနိုင်စွမ်းရှိပါတယ်။ သူတို့တာဝန်တွေကို ထမ်းဆောင်တာကြာလေလေ တာဝန်တွေကို ပိုပြီးကောင်းအောင် လုပ်နိုင်လာလေလေပါ။ ပြီးတော့ သူတို့ရဲ့ ဆင်းရဲဒုက္ခခံခြင်းအားလုံးဟာ လုပ်ထိုက်တယ်လို့ သူတို့ ယူဆခဲ့တယ်။ အရင်တုန်းက ကျွန်မမှာ အဲဒီလို လိုက်စားမှုမျိုး စိတ်ပိုင်းဖြတ်မှုမျိုး မရှိခဲ့ပါဘူး။ ကိုယ့်တာဝန်အပေါ် ကျွန်မရဲ့သဘောထားက တာဝန်ကို ခေါင်းရှောင်တတ်တဲ့သူ တစ်ယောက်ရဲ့ သဘောထားလိုပါပဲ။ ကျွန်မ လုပ်ခဲ့တဲ့အရာအားလုံးမှာ ဘာကိုမှ အဆုံးထိပြီးအောင်မလုပ်ခဲ့ပဲ ဘယ်တာဝန်ကိုမှ အပြီးမသတ်ခဲ့ပဲနဲ့ ဖြစ်ကတတ်ဆန်းပဲ လုပ်ချင်ခဲ့တယ်။ ဇာတိပကတိသက်သောင့်သက်သာရှိမှုတွေကို ကျွန်မ ဆက်ပြီးလိုက်စားနေပြီး သမ္မာတရားကို ကျကျနန မလိုက်စားဘူးဆိုရင် ပြီးတော့ ကိုယ့်တာဝန်ကို ကောင်းကောင်းထမ်းဆောင်ဖို့ ကျွန်မ ဆင်းရဲဒုက္ခမခံဘူး အဖိုးအခမပေးဘူးဆိုရင် ဘယ်လိုတာဝန်မှာမဆို ကျွန်မ ကျကျနန ထမ်းဆောင်နိုင်မှာ မဟုတ်ပါဘူး။ ကျွန်မက တကယ်ကို ဖယ်ရှားရှင်းလင်းပစ်ရမဲ့ အသုံးမကျတဲ့ အမှိုက်ဖြစ်သွားမှာပါ။

နောက်တော့ ကျွန်မ နောက်ထပ် ဘုရားနှုတ်ကပတ်တော်တွေ ဖတ်ခဲ့တယ်။ “လူသည် အဓိပ္ပာယ်ရှိသော အသက်တာကို နေထိုင်ရန် ရှာဖွေလိုက်လျှောက်ရမည်ဖြစ်ပြီး သူ၏ လက်ရှိအခြေအနေများဖြင့် ရောင့်ရဲမနေသင့်ပါ။ ပေတရု၏ ပုံရိပ်အတိုင်း ရှင်သန်ရန် လူသည် ပေတရုအကြောင်း အသိပညာနှင့် သူ၏ အတွေ့အကြုံများကို ပိုင်ဆိုင်ရမည်။ လူသည် ပိုမိုမြင့်မားပြီး ပိုမိုနက်နဲသိမ်မွေ့သော အရာများကို လေ့လာလိုက်စားရမည်။ သူသည် ဘုရားသခင်အား ပိုမိုလေးနက်၍ ပိုမိုဖြူစင်သော ချစ်ခြင်းအပြင် တန်ဖိုးနှင့် အဓိပ္ပာယ်ပြည့်ဝသော အသက်တာကို ရှာဖွေလိုက်လျှောက်ရမည် ဖြစ်သည်။ ဤသည်သာ အသက်ရှင်ခြင်းအကြောင်း ဖြစ်၏၊ သို့မှသာ လူသည် ပေတရုနှင့် တူမည်ဖြစ်သည်။ အကောင်းဘက်တွင် သင်၏ ဝင်ရောက်မှုအတွက် တက်ကြွထက်သန်ခြင်းကို သင်အာရုံစိုက်ရမည်၊ ပိုမိုလေးနက်ပြီး ပိုမိုတိကျကာ ပိုမိုလက်တွေ့ကျသည့် သမ္မာတရားများကို လျစ်လျူရှုရင်း တဒင်္ဂသာယာမှုအလို့ငှာ ဒုံရင်းသို့ပြန်ဆိုက်ရန် အပျက်သဘောဆောင်စွာ သင့်ကိုယ်သင် ခွင့်မပြုရ။ သင့်ချစ်ခြင်းသည် လက်တွေ့ကျရမည်ဖြစ်ပြီး တိရစ္ဆာန်၏ဘဝနှင့် မခြားသည့် အကျင့်စာရိတ္တပျက်ပြားကာ ပေါ့ပေါ့တန်တန်ဘဝမှ မိမိကိုယ်ကို လွတ်မြောက်စေရန် နည်းလမ်းများကို သင်ရှာရမည်။ သင်သည် အဓိပ္ပာယ်ရှိသောဘဝ၊ တန်ဖိုးရှိသောဘဝကို ရှင်သန်နေထိုင်ရမည်ဖြစ်ပြီး သင့်ကိုယ်သင် အရူးလုပ်ခြင်း သို့မဟုတ် သင့်ဘဝကို ဆော့ကစားစရာ အရုပ်ကဲ့သို့ သဘောထားခြင်းတို့ကို မပြုလုပ်ရ။ ဘုရားသခင်အား ချစ်ရန် ဆန္ဒပြင်းပြသော လူတိုင်းအတွက် မရရှိနိုင်သော သမ္မာတရားများ ဆိုသည်မှာ မရှိပါ၊ သူတို့ ကြံ့ကြံ့မခံနိုင်သောအရာအတွက် တရားစီရင်မှုလည်း မရှိပါ။ သင့်အသက်တာကို မည်သို့နေထိုင်သင့်သနည်း။ ဘုရားသခင်ကို သင်မည်သို့ ချစ်သင့်ပြီး သူ့ရည်ရွယ်ချက်များကို ဖြည့်ဆည်းရန် ထိုချစ်ခြင်းကို မည်သို့အသုံးပြုသင့်သနည်း။ သင့်အသက်တာတွင် ထို့ထက်ပို၍ ကြီးမြတ်သောအရာ မရှိပါ။ အထူးသဖြင့် သင့်တွင် ထိုကဲ့သို့သော ရည်မှန်းချက်များနှင့် ဇွဲလုံ့လတို့ ရှိရမည်ဖြစ်ပြီး ထိုကြောက်တတ်သော လူပျော့လူညံ့များကဲ့သို့ မဖြစ်သင့်ပါ။ အဓိပ္ပာယ်ပြည့်ဝသော အသက်တာကို တွေ့ကြုံရန်နှင့် အဓိပ္ပာယ်ပြည့်ဝသော သမ္မာတရားများကို တွေ့ကြုံရန် သင်လေ့လာရမည်ဖြစ်ပြီး ထိုကဲ့သို့ သင့်ကိုယ်သင် ဝတ်ကျေတမ်းကျေ သဘောမထားသင့်ပေ။ သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ နောက်တစ်ကြိမ် အခွင့်အရေး ရှိပါဦးမည်လော။ လူသည် သေလွန်ပြီးနောက် ဘုရားသခင်အား ချစ်နိုင်ပါမည်လော။ သင့်တွင် ပေတရုကဲ့သို့ တူညီသည့် ရည်မှန်းချက်များနှင့် စိတ်ဓာတ်ရှိရမည်၊ သင့်အသက်တာသည် အဓိပ္ပာယ်ပြည့်ဝရမည်ဖြစ်ပြီး သင့်ကိုယ်သင် မကစားသင့်ပါ။ လူသားတစ်ဦးအနေဖြင့်သာမက ဘုရားသခင် နောက်သို့ လိုက်လျှောက်သောသူတစ်ဦးအနေဖြင့် သင့်အသက်တာကို မည်သို့သဘောထားသင့်သည်၊ ဘုရားသခင်ထံ သင့်ကိုယ်သင် မည်သို့ဆက်ကပ်အပ်နှံသင့်သည်၊ ဘုရားသခင်၌ ပိုမိုလေးနက်သော ယုံကြည်မှုကို မည်သို့ထားရှိသင့်သည်တို့အပြင် ဘုရားသခင်ကို သင်ချစ်သည့်အလျောက် ဘုရားသခင်အား ပိုမိုဖြူစင်စွာ၊ ပို၍လှပစွာ၊ ပိုမိုကောင်းမွန်စွာ မည်သို့ချစ်သင့်သည်တို့ကို အသေအချာ သင်စဉ်းစားနိုင်ရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိပညာ) သမ္မာတရားလိုက်စားတာကို သူတို့ဘဝရဲ့ အဓိကကဏ္ဍအဖြစ် လူတွေမှတ်ယူနိုင်ဖို့ ဘုရားသခင်က မျှော်လင့်တယ်ဆိုတာ ဘုရားနှုတ်ကပတ်တော်တွေကနေ ကျွန်မ သိခဲ့တယ်။ ခဏတာ ဇာတိပကတိသက်သောင့်သက်သာရှိမှုတွေအတွက်နဲ့ သမ္မာတရား ရရှိဖို့ အခွင့်အရေးကို ကျွန်မ ဆုံးရှုံးခဲ့မယ်ဆိုရင် အဲဒါက စဉ်းစားဉာဏ်မရှိသလိုဖြစ်မနေဘူးလား။ ဘုရားသခင်ရဲ့အမှုတော်ပြီးတဲ့အခါမှာ ကျွန်မတို့ သမ္မာတရားကို မရရှိသေးဘူးဆိုရင် ဒါမှမဟုတ် ကျွန်မတို့ရဲ့ စိတ်သဘောထား မပြောင်းလဲဘူးဆိုရင် ကျွန်မတို့ ဘဝတစ်လျှောက်လုံး အဲဒါကို နောင်တရသွားပါလိမ့်မယ်။ ကျွန်မ ခေါင်းဆောင်တာဝန်တွေ ထမ်းဆောင်တုန်းက ကျွန်မမှာ ချို့တဲ့တာ အများကြီးရှိခဲ့ပြီး အလုပ်ကလည်း အခက်အခဲတွေနဲ့ စိတ်ဖိစီးမှုတွေ အတော်အသင့် ရှိနေခဲ့ပေမဲ့ ကိစ္စတစ်ခုတည်းတာဝန်တွေကိုထမ်းဆောင်လို့ ရတာထက် ကျွန်မ အများကြီး ပိုရရှိခဲ့တယ်။ ကျွန်မရဲ့ အလုပ်လုပ်တဲ့စွမ်းရည်တွေကို မြှင့်တင်ပေးရုံသာမက သမ္မာတရားစည်းမျဉ်းတချို့ကိုလည်း ကျွန်မ နားလည်လာခဲ့တယ်။ အခက်အခဲတွေ၊ စိတ်ဖိစီးမှုတွေဆိုတာတွေအားလုံးက ဘုရားသခင်ရဲ့ ကောင်းချီးပေးခြင်းတစ်ခုပဲလို့ ကျွန်မ သဘောပေါက်ခဲ့တယ်။ ဇာတိပကတိအလေးထားမှုတွေအတွက်နဲ့ ကိုယ့်တာဝန်ကို ခေါင်းရှောင်တာ ရှောင်တိမ်းတာတွေဆက်မလုပ်ချင်တော့ပါဘူးလို့ ကျွန်မ သန္နိဋ္ဌာန်တစ်ခု ချခဲ့တယ်။ အခက်အခဲတွေနဲ့ ရင်ဆိုင်တဲ့အခါ ကျွန်မ ဘုရားသခင်ဆီမှာ ဆုတောင်းပြီး ဘုရားသခင်ကို ပိုအားထားပြီး အဲဒီအခက်အခဲတွေကို ဖြေရှင်းဖို့ သမ္မာတရားကို ရှာဖွေပါမယ်။ နောက်ပိုင်း သိပ်မကြာခင်မှာပဲ ရေလောင်းတဲ့အလုပ်က အကျိုးရလဒ်တွေ မထွက်ရတဲ့ အကြောင်းရင်းကို ကျွန်မ စပြီး ရှာဖွေတွေးဆခဲ့တယ်။ အဲဒါဟာ အဓိကအားဖြင့် ကိုယ့်တာဝန်မှာ ကျွန်မက ဘာသိဘာသာနေလွန်းအားကြီးပြီး သွေဖည်မှုတွေကို ပြန်လည်ဆန်းစစ်တာမှာ အာရုံမစိုက်ခဲ့တာကြောင့်လို့ ဆင်ခြင်ခြင်းနဲ့ ပြန်လည်သုံးသပ်ခြင်းကနေကျွန်မ သဘောပေါက်ခဲ့တယ်။ လူသစ်တွေမှာ ပြဿနာတွေရှိတဲ့အခါ ဖြေရှင်းဖို့အတွက် ကျွန်မမှာ အရည်အချင်းမပြည့်ဝဘူးဆိုတဲ့ အကြောင်းပြချက်တွေနဲ့ ကျွန်မ ပြဿနာတွေကို မဖြေရှင်းခဲ့ဘူး။ ပြဿနာတွေ တစ်ပုံတစ်ပင် ဖြစ်လာစေပြီး ဖြေရှင်းမှုရဖို့ လမ်းစမရှိဘဲဖြစ်ခဲ့တယ်။ နောက်ပိုင်းမှာ အလုပ်ထဲမှာ ကျွန်မ တကယ်ကို စပြီး အဖိုးအခပေးဆပ်တဲ့အခါ ရေလောင်းတဲ့အလုပ်ရဲ့ အကျိုးရလဒ်တွေက ဖြည်းဖြည်းချင်း စပြီး တိုးတက်လာတယ်။ အခက်အခဲတွေကြားမှာ မနေဘဲ ဘုရားနှုတ်ကပတ်တော်တွေအတိုင်း လက်တွေ့လုပ်ဆောင်တာရဲ့ ချိုမြိန်တဲ့ ခံစားချက်ကို ကျွန်မ ကိုယ်တွေ့ ကြုံခဲ့တယ်။ ပြီးတော့ ဒီအခြေအနေကို ရင်ဆိုင်ဖို့ ကျွန်မ ပိုပြီးတော့ ယုံကြည်မှုရှိလာခဲ့တယ်။

နောက်ပိုင်းကျတော့ ကျွန်မကို ပိုလို့တောင်များတဲ့ အလုပ်တွေရဲ့ ကြီးကြပ်တာဝန်ပေးတာခံခဲ့ရတယ်။ ပိုဆိုးတာက အဲဒီအလုပ်နဲ့ ကျွန်မက သိပ်အကျွမ်းတဝင်မရှိဘဲ သမ္မာတရားအကြောင်း မိတ်သဟာယပြုတာတို့ ပြဿနာတွေဖြေရှင်းတာတို့နဲ့ပတ်သတ်လို့ ကျွန်မက ချို့တဲ့နေခဲ့တယ်။ အဲဒါက တော်တော်လေးကို ပင်ပန်းမယ်လို့ ယူဆခဲ့ရတယ်။ ဒါပေမဲ့ ကျွန်မ ကိုယ့်ဇာတိပကတိကို ပုန်ကန်ချင်ခဲ့ပြီး ကိုယ့်တာဝန်မှာ ကြိုးပမ်းအားထုတ်မှု အစွမ်းကုန် စိုက်ထုတ်ခဲ့တယ်။ တာဝန်ထမ်းဆောင်တာ တစ်လနှစ်လလောက်ကြာပြီးတဲ့နောက်မှာ အကျိုးရလဒ်တွေက သိပ်မကောင်းခဲ့သေးဘူး။ ပြီးတော့ ဒီတာဝန်ကို ထမ်းဆောင်ရတာ အရမ်းခက်ခဲလွန်းတယ်၊ ကျွန်မ လုပ်ခဲ့တဲ့ အရင်တာဝန်တွေက ပိုပြီး သက်သောင့်သက်သာရှိတယ် လို့ တွေးပြီး ကျွန်မ နည်းနည်းတော့ စိတ်ဓာတ်ကျခဲ့တယ်။ ကျွန်မရဲ့ အခြေအနေက မမှန်ကန်ဘူးလို့ နားလည်ခဲ့တော့ ဘုရားဆီမှာ ဆုတောင်းပြီး အဲဒီအခြေအနေကို ဖြေရှင်းဖို့ သမ္မာတရားကို ရှာဖွေခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ဘုရားသခင်ကို အမှန်တကယ် ယုံကြည်သူများ အားလုံးသည် ၎င်းတို့၏ သင့်တင့်လျောက်ပတ်သော အလုပ်ကို အရေးစိုက်သောသူများ ဖြစ်သည်။ ၎င်းတို့အားလုံးသည် မိမိတို့၏တာဝန်များကို ထမ်းဆောင်လိုစိတ် ရှိကြသည်။ အလုပ်တစ်ခုကို တာဝန်ယူထမ်းရွက်နိုင်ပြီး ၎င်းတို့၏ အစွမ်းအစနှင့် ဘုရားအိမ်တော်၏ စည်းမျဉ်းစည်းကမ်းများနှင့်အညီ ကောင်းစွာ လုပ်ဆောင်နိုင်စွမ်း ရှိသည်။ အစပိုင်းတွင် ဤအသက်တာကို နေသားတကျဖြစ်အောင် ပြုလုပ်ရန် အခက်အခဲ ဖြစ်နိုင်သည်မှာ မှန်သည်။ သင်သည် ကိုယ်ရောစိတ်ပါ ပင်ပန်းနွမ်းနယ်နိုင်သည်။ သို့ရာတွင် သင်သည် ပူးပေါင်းဆောင်ရွက်ရန် အမှန်တကယ် စိတ်ပြတ်သားမှုရှိပြီး သာမန်ဖြစ်ပြီး ကောင်းမွန်သော သူတစ်ယောက် ဖြစ်လာလိုစိတ်ရှိလျှင်၊ ကယ်တင်ခြင်းကို ရရှိလိုစိတ်ရှိလျှင် သင်သည် အဖိုးအခအနည်းငယ်ပေးဆပ်ပြီး ဘုရားသခင်က သင့်ကို ပဲ့ပြင်ဆုံးမသည်ကို ခွင့်ပေးရမည်။ သင်သည် တစ်ဇွတ်ထိုးလုပ်ဆောင်လိုစိတ် ပြင်းပြသောအခါ ယင်းကို ပုန်ကန်ပြီး လက်လွှတ်ရမည်။ တဖြည်းဖြည်းချင်းဖြင့် သင်၏ တစ်ဇွတ်ထိုးလုပ်ဆောင်မှုနှင့် တစ်ကိုယ်ကောင်းဆန်သော ဆန္ဒများကို လျှော့ချရမည်။...သင်က ‘ဤသည်မှာ ဖိအားများလွန်းသောကြောင့် ငါ လုပ်မည်မဟုတ်။ ငါသည် တာဝန်ထမ်းဆောင်ခြင်းနှင့် ဘုရားအိမ်တော်၌ အလုပ်လုပ်ခြင်းတွင် နားနေခြင်း၊ အခက်အခဲမရှိခြင်း၊ ပျော်ရွှင်ခြင်းနှင့် သက်သာခြင်းကိုသာ ရှာနေခြင်းဖြစ်သည်’ ဟူ၍ မဆိုနိုင်ပေ။ ဤသည်မှာ အလုပ်ဖြစ်မည်မဟုတ်။ သာမန် အရွယ်ရောက်သူတစ်ယောက် ပိုင်ဆိုင်သင့်သည့် အတွေးမဟုတ်ပေ။ ပြီးလျှင် ဘုရားအိမ်တော်သည် သင့်အတွက် ဇိမ်ခံမှုဖြင့် ပျော်မွေ့ဖို့ နေရာတစ်ခုမဟုတ်ပေ။ လူတိုင်းက ၎င်းတို့၏ ဘဝနှင့် အလုပ်တွင် ဖိအားနှင့် စွန့်စားမှုတစ်ခုခုကို ယူသည်။ မည်သည့်အလုပ်တွင်မဆို၊ အထူးသဖြင့် ဘုရားအိမ်တော်၌ သင်၏ တာဝန်ကို ထမ်းဆောင်ခြင်းတွင် အကောင်းဆုံး ရလဒ်များအတွက် ကြိုးပမ်းသင့်သည်။ ကြီးမားသောအဆင့်တွင် ဤသည်မှာ ဘုရားသခင်၏ သွန်သင်မှု၊ တောင်းဆိုမှုဖြစ်သည်။ သေးငယ်သော အဆင့်တွင် ဤသည်မှာ လူတိုင်းက ၎င်းတို့၏ ကျင့်ကြံနေထိုင်မှုနှင့် ပြုမူဆောင်ရွက်မှုတွင် ခံယူသင့်သည့် သဘောထား၊ အမြင်ရှုထောင့်၊ စံနှုန်းနှင့် စည်းမျဉ်းတို့ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၅)) ပုံမှန် အသိဉာဏ်ရှိတဲ့ လူကြီးတစ်ယောက်အနေနဲ့ အလုပ်ကို ကျွန်မ တာဝန်ယူဆောင်ရွက်နိုင်စွမ်းရှိသင့်တယ်ဆိုတာကို ဘုရားနှုတ်ကပတ်‌တော်တွေကနေ ကျွန်မ နားလည်ခဲ့တယ်။ တစ်ခါတလေ အလုပ်မှာ အခက်အခဲတွေ ပေါ်လာတတ်ပြီး နည်းနည်းလောက် ဆင်းရဲဒုက္ခခံဖို့ လိုပေမဲ့လည်း ဒါဟာ ကယ်တင်ခြင်းရဖို့ လိုက်စားတဲ့တစ်လျှောက်မှာ ကျွန်မကြုံတွေ့ရမဲ့ အရာပါ။ ဘာသာတရားမရှိသူတွေတောင်မှ စားဝတ်နေရေးအတွက် တော်တော်လေး ဒုက္ခရောက်ကြရတာပါ။ ကျွန်မတို့ယုံကြည်သူတွေအတွက်က ကျွန်မတို့ရဲ့ တာဝန်တွေထမ်းဆောင်ချိန်မှာ ကြံ့ကြံ့ခံရတဲ့ ဒုက္ခဆင်းရဲဆိုတာ ကျွန်မတို့ရဲ့ ဘဝတွေအတွက် အဓိပ္ပါယ်ပြည့်ဝပြီး အကျိုးကျေးဇူးရှိပါတယ်။ ဒါကို ကျွန်မ နားလည်သွားတော့ ကျိုးနွံနာခံပြီး ရင်ဆိုင်ချင်စိတ်ရှိခဲ့တယ်။ အဲ့ဒီနောက်ပိုင်း ကိုယ့်တာဝန်တွေမှာ အခက်အခဲတွေ အများကြီး ရှိလာရင် တစ်ခါတလေ ကျွန်မ နည်းနည်းတော့ စိတ်မချမ်းမသာဖြစ်နေတုန်းပါပဲ။ ဒါပေမဲ့ အဲဒါတွေကြောင့်နဲ့တော့ ကျွန်မရဲ့တာဝန်ကနေ နုတ်ထွက်ချင်မှာ မဟုတ်ပါဘူး။ အဲ့ဒီအစား အခက်အခဲတွေကြားမှာ ဘုရားရဲ့ ရည်ရွယ်ချက်ကို ရှာဖွေနိုင်ပြီး မှန်းချက်နဲ့ နှမ်းထွက်ကိုက်ဖို့ အကောင်းဆုံး လုပ်ဆောင်နိုင်ခဲ့တယ်။ ပြီးတော့ ကျွန်မရဲ့တာဝန်မှာ အခက်အခဲတွေနဲ့ စိတ်ဖိစီးမှုကို မှန်မှန်ကန်ကန် သဘောထားနိုင်ခဲ့တယ်။ ကျွန်မရဲ့စိတ်နှလုံးကနေ ဘုရားသခင်ကို ကျေးဇူးတင်ပါတယ်။


၂၄။ ကိုယ့်ကိုယ်ကိုယ် ဂုဏ်တင်ပြီး အစွမ်းပြခြင်းအပေါ် ဆင်ခြင်သုံးသပ်ချက်

အေဒါ၊ အီတလီနိုင်ငံ

၂၀၂၃ ခုနှစ်၊ ဧပြီလမှာ အမျိုးသမီးသရုပ်ဆောင်တာဝန်ကို ကျွန်မ ပြန်ထမ်းဆောင်ခဲ့တယ်။ အတွေ့အကြုံဆိုင်ရာ သက်သေခံချက် ဗီဒီယိုတွေ ရိုက်ကူးရာမှာ အဓိကပါဝင်ခဲ့ပြီး ဘုရားသခင်ရဲ့ ကျေးဇူးတော်အတွက် ကျွန်မ တကယ်ဝမ်းမြောက်ပြီး ကျေးဇူးတင်ခဲ့တယ်။ ဒါပေမဲ့ ကျွန်မစိတ်ထဲမှာ စိုးရိမ်မှုတချို့လည်း ရှိခဲ့ပြီး တွေးမိတယ်၊ “ငါ သရုပ်ဆောင်တာဝန်မထမ်းဆောင်တာ တစ်နှစ်ကျော်ပြီ၊ အခုလက်ရှိအခြေအနေနဲ့ ဒီတာဝန်ကို ကောင်းကောင်းလုပ်နိုင်ပါ့မလားဆိုတာ မသေချာဘူး” ပေါ့။ ကျွန်မ တကယ် စိုးရိမ်ပူပန်ခဲ့ပြီး ရက်အတော်ကြာ ကောင်းကောင်း အိပ်မပျော်ခဲ့ဘူး။ မထင်မှတ်ဘဲနဲ့၊ ကျွန်မ ပြောပြရမဲ့ ပထမဆုံး အတွေ့အကြုံဆိုင်ရာ သက်သေခံချက် ဆောင်းပါးထဲက ဇာတ်ကောင်ရဲ့ အခြေအနေက ကျွန်မနဲ့ တော်တော်လေး ဆင်တူနေခဲ့တယ်။ အဲဒီထဲက ကောက်နုတ်ထားတဲ့ ဘုရားနှုတ်ကပတ်တော်တွေက ကျွန်မကို တော်တော်လေး တို့ထိခဲ့တယ်။ ဘုရားနှုတ်ကပတ်တော်တွေကို ဆင်ခြင်စဉ်းစားပြီး ဇာတ်ကောင်ရဲ့ စိတ်ထားနဲ့ ကျွန်မစိတ်ထားကို နှိုင်းယှဉ်ကြည့်တာက ကျွန်မရင်ကို တကယ်ပဲ ထိမှန်စေခဲ့တယ်။ အဲဒီညီအစ်မက ဘုရားသခင်ကို မှီခိုအားထားပြီး သင်ခန်းစာတွေ ယူပြီးတဲ့နောက်မှာ လွတ်လပ်ပေါ့ပါးသွားတယ်၊ ကျွန်မလည်း ရှေ့ဆက်ရမဲ့လမ်းကို တွေ့သွားသလို ခံစားလိုက်ရတယ်။ ကျွန်မ ကိုယ်တိုင်သတိမထားမိလိုက်ဘဲ ကျွန်မက သိပ်ပြီး စိတ်ဆင်းရဲတာ၊ စိုးရိမ်တာတွေ မရှိတော့ဘဲ မကြာခင်မှာပဲ ရိုက်ကူးရေး ပြီးသွားခဲ့တယ်။ ဘုရားသခင်ရဲ့ လမ်းပြမှုအတွက် ကျွန်မ သိပ်ကျေးဇူးတင်ခဲ့ပြီး ကိုယ့်ကိုယ်ကိုယ်ယုံကြည်မှု တဖြည်းဖြည်း ပြန်ရလာတယ်။ နောက်ပိုင်း ရိုက်ကူးရေးတွေမှာ အရင်လောက် စိတ်မလှုပ်ရှားတော့ဘူး။ မကြာခင်မှာပဲ နောက်ထပ် ဗီဒီယိုနှစ်ခု ရိုက်ကူးခဲ့တယ်။ ပြီးတော့ ကျွန်မ သဘောပေါက်လိုက်တာက ကျွန်မမှာသာ မှန်ကန်တဲ့ ရည်ရွယ်ချက်ရှိပြီး ကိုယ့်တာဝန်ကို ဆက်ကပ်ထားသရွေ့၊ ဘုရားသခင်က ဉာဏ်အလင်းပေးပြီး လမ်းပြပေးမယ်ဆိုတာပါပဲ။ ဒါပေမဲ့ ကျွန်မ မတွေးဘဲ မနေနိုင်ခဲ့ဘူး၊ “အတွေ့အကြုံဆိုင်ရာ သက်သေခံချက် ဗီဒီယိုသုံးခုတောင် ဒီလောက်မြန်မြန် ရိုက်ပြီးပြီဆိုတော့၊ ငါ တော်တော် စွမ်းဆောင်နိုင်ပုံရတယ်” ပေါ့။

အရင်တုန်းက ရုပ်ရှင်တွေ၊ ပြဇာတ်တွေ၊ တစ်ကိုယ်တော်ဖျော်ဖြေပွဲတွေနဲ့ သံပြိုင်သီဆိုမှုတွေမှာ ကျွန်မ ပါဝင်ခဲ့တာကို ညီအစ်ကို မောင်နှမတချို့က သတိပြုမိပြီး ကျွန်မကို ဝါရင့်သရုပ်ဆောင်တစ်ယောက်လို့ ယူဆကြတယ်။ ဒါကြောင့် သူတို့က သရုပ်ဆောင်တာနဲ့ပတ်သက်ပြီး ကျွန်မကို မေးခွန်းတွေ စမေးလာကြတော့ ကျွန်မ ကိုယ့်ကိုယ်ကိုယ် တော်တော်လေး ကျေနပ်နေခဲ့တယ်။ ကျွန်မမှာ အားနည်းချက်တွေ အများကြီးရှိမှန်း ကျွန်မသိပေမဲ့၊ ကျွန်မလို “ဝါရင့်သရုပ်ဆောင်” တစ်ယောက်တောင်မှ တစ်ခါတလေ အခက်အခဲတွေနဲ့ နေထိုင်ရတယ်ဆိုတာကို တခြားသူတွေ မသိကြဘူးလေ။ ဥပမာအနေနဲ့၊ ပထမဆုံး အတွေ့အကြုံဆိုင်ရာ သက်သေခံချက် ဆောင်းပါးကို ပြောပြတုန်းက ကျွန်မ စိတ်လှုပ်ရှားပြီး စိုးရိမ်ပူပန်ခဲ့တယ်။ ဒါပေမဲ့ ကျွန်မ တွေးမိတာက ကျွန်မတို့ ပထမဆုံးအကြိမ် တွေ့ဆုံကြတာဖြစ်လို့၊ ကျွန်မအပေါ် လူတိုင်းက အကောင်းမြင်နေတာကို မဖျက်ဆီးသင့်ဘူးပေါ့။ ဒါကြောင့် ကျွန်မရဲ့ အားနည်းချက်တွေကို ထုတ်မပြောဖို့ ဆုံးဖြတ်လိုက်တယ်။ ကျွန်မက စပြီး တက်တက်ကြွကြွနဲ့ မပြီးနိုင်မဆုံးနိုင် ပြောဆိုပြီး လက်ဟန်ခြေဟန်တွေနဲ့ ပြောတာပေါ့။ အထူးသဖြင့် “ကောင်းကင်နိုင်ငံတော်သီချင်း ဘုရားသခင်ရဲ့နိုင်ငံတော် မြေကြီးပေါ် ရောက်လာ” ဆိုတဲ့ အကြီးစား သံပြိုင်သီချင်းသီဆိုတင်ဆက်မှုကို ရိုက်ကူးရေးအကြောင်း စပြောတဲ့အခါ၊ ကျွန်မက “သံပြိုင်သီဆိုတဲ့ သရုပ်ဆောင်တွေ အားလုံးကို စိစစ်ရွေးချယ်ထားတာ၊ ပြီးတော့ ပူပြင်းတဲ့အပူဒဏ်နဲ့ ခါးသီးတဲ့အအေးဒဏ်တွေကြားမှာ လနဲ့ချီပြီး ပြင်းပြင်းထန်ထန် လေ့ကျင့်မှုတွေကို သူတို့ ခံယူခဲ့ရတာ” လို့ ဂုဏ်ယူဝင့်ကြွားစွာ ပြောခဲ့တယ်။ ဒါကိုကြားပြီးတဲ့နောက်မှာ ညီအစ်ကို မောင်နှမတွေအားလုံးက လေးစားအားကျမှုတွေနဲ့ ပြည့်သွားကြတယ်။ ကျွန်မက “သရုပ်ဆောင် ၃၀၀ ကျော်ထဲမှာ၊ ကျွန်မက အသက်အကြီးဆုံးပဲ” လို့လည်း ကြွားလိုက်သေးတယ်။ ညီအစ်ကို မောင်နှမတွေဆီက လေးစားအားကျတဲ့ အကြည့်တွေကို ကျွန်မ သာယာပြီး နှစ်သက်နေမိတယ်။ တစ်ခါတုန်းက၊ ရိုက်ကူးရေးတစ်ခုမှာ သရုပ်ဆောင်တစ်ယောက် အခက်အခဲကြုံနေရလို့ သူ့ရဲ့ သရုပ်ဆောင်မှုကို ကူပြီး စီစဉ်ညွှန်ကြားပေးဖို့ ကျွန်မကို တောင်းဆိုလာတယ်။ ကျွန်မ ကိုယ့်ဘာသာ တွေးမိတယ်၊ “သူတို့ရှေ့မှာ ငါ နည်းနည်းလောက် စွမ်းရည်ပြလိုက်မယ်။ တကယ်တမ်းတော့လည်း သူတို့ ငါ့ကို အထင်သေးလို့မဖြစ်ဘူးလေ” ပေါ့။ ပြီးတော့ ဇာတ်ဝင်ခန်းတစ်ခုကို ကျွန်မ စဉ်းစားလိုက်တယ်၊ စိတ်ခံစားချက်တွေ အားလုံးက ကျွန်မဆီကနေ စီးဆင်းထွက်လာတာပေါ့။ သူတို့အားလုံးက ကျွန်မကို လေးစားအားကျတဲ့အကြည့်နဲ့ ကြည့်ပြီး “အစ်မက ဘယ်လို သရုပ်ဆောင်ရမလဲဆိုတာ တကယ်သိတာပဲ။ အံ့မခန်းပဲ” လို့ ပြောကြတယ်။ ဘုရားသခင်ရဲ့ လမ်းပြမှုပါလို့ ကျွန်မ ပြောလိုက်ပေမဲ့၊ စိတ်ထဲမှာတော့ ကိုယ့်ကိုယ်ကိုယ် ဂုဏ်မယူဘဲ မနေနိုင်ခဲ့ဘူး၊ တခြားလူတွေထက် ကျွန်မက ပိုတော်ပြီး ပိုအတွေ့အကြုံရှိတယ်လို့ တွေးနေမိတာ။ နောက်တစ်ခါကျတော့၊ ဒါရိုက်တာက ညီအစ်မ တယ်ရီကို အတွေ့အကြုံဆိုင်ရာ သက်သေခံချက် ဆောင်းပါးတစ်ပုဒ် ဘယ်လို ပြောပြရမလဲဆိုတာ သင်ပြပေးနေပြီး ကျွန်မကို ကူညီခိုင်းတယ်။ ကျွန်မ ကိုယ့်ဘာသာ တွေးမိတယ်၊ “ငါ့မှာလည်း အစွမ်းအစရှိတယ်ဆိုတာ သူတို့မြင်အောင် ပြဿနာတချို့ကို ငါ ထောက်ပြမှဖြစ်မယ်” ပေါ့။ အဲဒီညီအစ်မ ပြောပြီးတာနဲ့၊ ဒါရိုက်တာ တစ်ခုခုပြောမှာကိုတောင် မစောင့်တော့ဘဲ၊ ကျွန်မရဲ့ ဝေဖန်ထောက်ပြချက်ကို ပေးဖို့ ချက်ချင်း ဝင်ပြောလိုက်တယ်။ ညီအစ်မက သဘောတူကြောင်း ခေါင်းညိတ်ပြတာကို မြင်တော့၊ ပြဿနာတွေကို သိမြင်နိုင်စွမ်းရှိတယ်လို့ ကျွန်မ ခံစားလိုက်ရတယ်။ ဒါပေမဲ့ တကယ်တမ်းကျတော့ ကျွန်မမှာလည်း အရင်က အားနည်းချက်တွေ အများကြီးရှိခဲ့ကြောင်း၊ ပြီးတော့ ဇာတ်ကောင်ရဲ့ ခံစားချက်တွေနဲ့ အခြေအနေတွေကို တစ်စပြီးတစ်စ ခွဲခြမ်းစိတ်ဖြာပြီး နားလည်နိုင်အောင် ဒါရိုက်တာက ကျွန်မကို ထပ်ခါတလဲလဲ ကူညီပေးခဲ့လို့သာ နောက်ဆုံးမှာ ဒီအရာတွေကို အခုလို တိတိကျကျ ဖော်ပြနိုင်ခဲ့တာဖြစ်ကြောင်း အဲဒီညီအစ်မကို ပြောပြချင်ခဲ့တာပါ။ ဒါပေမဲ့ ကျွန်မ ပြန်တွေးမိတယ်၊ “သူတို့က ငါ့ကို အထင်ကြီးပြီးသားလေ၊ ဒီတော့ အဲဒါကို ပြောလိုက်လို့ ငါ့မှာ အားနည်းချက်တွေ ဒီလောက်များမှန်း သူတို့သိသွားရင်၊ ငါ့ကို ဘယ်လိုထင်ကြမလဲ။ ထားလိုက်ပါတော့။ ဘာမှမပြောတာပဲ ကောင်းပါတယ်” ပေါ့။ မန်ဒရင်းစကားသံ မပီတဲ့ ညီအစ်မတစ်ယောက်လည်း ရှိသေးတယ်၊ သူ့ကို ပြင်ပေးဖို့ ကျွန်မ အလေးထား လုပ်ခဲ့တယ်။ ကျွန်မ ကိုယ့်ဘာသာ တွေးမိတယ်၊ “သူသာ မြန်မြန် တိုးတက်လာရင်၊ ငါက တော်တဲ့ နည်းပြတစ်ယောက်ဖြစ်ကြောင်း သက်သေပြရာမရောက်ဘူးလား” ပေါ့။ ဒါကြောင့် အချိန်အခါကိုတောင် ထည့်မတွက်ဘဲ သူ့ကို ကျွန်မ အမြဲတမ်း ပြင်ပေးနေတော့ အဲဒီညီအစ်မခမျာ စိတ်ကျဉ်းကျပ်ပြီး ကျွန်မရှေ့မှာ စကားပြောဖို့ ကြောက်လာတယ်။ တစ်ခါတလေကျတော့ ကျွန်မ ကိုယ့်ကိုယ်ကိုယ် သတိထားမိပြီး တွေးမိတယ်၊ “ငါက ဒီမှာ အစွမ်းပြနေတာများလား။ ဒါက နည်းနည်း မသင့်တော်ဘူးလား” ပေါ့။ ပြီးတော့ ပြန်တွေးမိပြန်ရော၊ “ငါပြောနေတာတွေက အမှန်တရားပဲဟာ၊ ကိစ္စမရှိပါဘူးလေ၊ ဟုတ်တယ်မလား” ပေါ့။ ဒီလိုနဲ့ပဲ ကျွန်မ ဖြစ်သလို လုပ်လိုက်တယ်။ ဒါပေမဲ့ ကျွန်မက ဆက်တိုက် ကိုယ့်ကိုယ်ကိုယ် ပြစားပြီး အစွမ်းပြနေတုန်းမှာပဲ၊ ကျွန်မကို ထုတ်ဖော်ဖို့ ဘုရားသခင်က အခြေအနေတွေ စီစဉ်ပေးခဲ့တယ်။

တစ်ခါတော့ တော်တော်ရှည်ပြီး စကားပြောခန်းတွေအများကြီးပါတဲ့ အတွေ့အကြုံဆိုင်ရာ သက်သေခံချက် ဆောင်းပါးတစ်ခုကို ကျွန်မ လက်ခံရရှိခဲ့တယ်။ ဒါပေမဲ့ ရိုက်ကူးရေးအချိန်ဇယားက အရမ်းကပ်နေလို့၊ ပြင်ဆင်ဖို့ အချိန်နည်းနည်းပဲ ကျွန်မ ရခဲ့တယ်။ ကျွန်မ ကိုယ့်ဘာသာ တွေးမိတယ်၊ “စကားပြောခန်းတွေ ပြောတဲ့နေရာမှာ ငါက တော်တော်ကျွမ်းကျင်တာပဲ၊ ဇာတ်လမ်းကို ကွက်ကွက်ကွင်းကွင်းဖြစ်အောင် ပြောပြနိုင်သရွေ့၊ ဒါက ထူးခြားပြောင်မြောက်မှာဖြစ်ပြီး လူတွေက ငါ့ကို အထင်ကြီးလေးစားကြမှာ။ နောက်ပြီး နောက်ဆုံးရိုက်ခဲ့တဲ့ ဗီဒီယိုနည်းနည်းကလည်း တော်တော်ချောမွေ့ခဲ့တာပဲ၊ ပြင်ဆင်ချိန် သိပ်မရှိတာက ပြဿနာမဖြစ်လောက်ပါဘူး” ပေါ့။ ဒါနဲ့ ကျွန်မရဲ့ ပြောစကားတွေကို အလွတ်ကျက်ပြီး ပြောပုံဆိုပုံကို နည်းနည်းလေ့ကျင့်တယ်၊ ပြီးတော့ ညီအစ်ကို မောင်နှမတွေနဲ့ တစ်ရက်လောက်ပဲ တိုက်ကြည့်ပြီး ရိုက်ကူးဖို့ ပြင်ဆင်လိုက်တယ်။ တကယ်တမ်းတော့၊ ကျွန်မ အပြည့်အဝ မပြင်ဆင်ရသေးဘူး၊ ရိုက်ကူးရေးကို နောက်ထပ် ရက်နည်းနည်းလောက် ရွှေ့ဆိုင်းဖို့ ဒါရိုက်တာကို အကြံပြုချင်ပေမဲ့၊ ဝါရင့်သရုပ်ဆောင် ဖြစ်နေတာတောင်၊ ပြင်ဆင်ဖို့ ဒီလောက်ကြာနေတုန်းလား လို့ လူတွေ ပြောကြမှာကို ကျွန်မ စိုးရိမ်ခဲ့တယ်။ ပြီးတော့ တခြားသူတွေ ကျွန်မကို အထင်သေးမှာ ကြောက်လို့ ရိုက်ကွင်းထဲကို အလျင်စလို ဝင်သွားခဲ့တယ်။ ရိုက်ကူးရေး ပြီးသွားတဲ့အခါ၊ ပြန်ပြင်ဖို့လိုတဲ့ နေရာတွေ အများကြီး ရှိနေတယ်။ ပြီးတော့ အဓိကဇာတ်ကောင်က ဖောက်ပြန်ပျက်စီးတဲ့ စိတ်သဘောထား ထုတ်ဖော်တာကို သရုပ်ဆောင်တဲ့အချိန်မှာ ကျွန်မရဲ့ သရုပ်ဆောင်မှုက နည်းနည်း ပိုလွန်းအားကြီးနေပြီး၊ ဇာတ်ကောင်ကို အပျက်သဘောဆောင်တဲ့ ဇာတ်ကောင်လို ဖြစ်သွားစေတယ်။ ကျွန်မ ဆွံ့အသွားပြီး စိတ်လေးလံသွားတယ်။ ကျွန်မ တွေးမိတယ်၊ “ဘယ်လိုဖြစ်ပြီး ဒီလောက်ကြီးလေးတဲ့ ပြဿနာ ဖြစ်ရတာလဲ။ ဒါကို ပြင်လို့မရရင်၊ ပြန်ရိုက်ရတော့မယ်၊ အဲဒါဆိုရင် ရိုက်ကူးရေး အချိန်ဇယားက နှောင့်နှေးသွားမှာ။ ငါက အဖျက်အမှောင့်လုပ်တာနဲ့ နှောင့်ယှက်တာ ဖြစ်မသွားဘူးလား” ပေါ့။ ကျွန်မ ကြောက်လာပြီး ဘုရားသခင်ဆီ ချက်ချင်း ဆုတောင်းလိုက်တယ်၊ “ဘုရားသခင်၊ သမီး အမှားကြီးတစ်ခု လုပ်မိပါပြီ။ ကျေးဇူးပြုပြီး သမီးကို ရိုက်နှက်ဆုံးမပေးပါ။ သမီး နောင်တရချင်စိတ်ရှိပြီး အမှားကို ပြင်ဆင်ဖို့ အစွမ်းကုန် ကြိုးစားပါ့မယ်” ပေါ့။ အဲဒီနောက်တော့ လူတိုင်းနဲ့အတူပူးပေါင်းပြီး ဗီဒီယိုကို ငါးကြိမ်တိုင်တိုင် ပြန်ကြည့်၊ ပြန်ပြင်ခဲ့ပြီး နောက်ဆုံးတော့ ပြဿနာက ပြေလည်သွားတယ်။ ပြီးတဲ့နောက်မှာ၊ ကျွန်မ ပြန်ဆင်ခြင်မိတယ်၊ “ငါ့မှာ ဘာလို့ ဒီလောက်ကြီးလေးတဲ့ ပြဿနာ ဖြစ်ရတာလဲ။ ဒါက အတိအကျ ဘာကြောင့်ဖြစ်ရတာလဲ” ဆိုပြီး ကိုယ့်ကိုယ်ကိုယ် မေးတယ်။ ကိုယ့်ကိုယ်ကိုယ် သိမြင်ဖို့ ဉာဏ်အလင်းပေးပြီး လမ်းပြပေးဖို့လည်း ဘုရားသခင်ကို ဆုတောင်းခဲ့တယ်။

ကျွန်မ ဘုရားဝတ်ပြုတဲ့အချိန်မှာ ဘုရားနှုတ်ကပတ်တော် တစ်ပိုဒ်ကို ဖတ်တယ်။ “ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၊ မိမိတို့ကိုယ်ကို ဝါကြွားခြင်း၊ လူအများ အထင်ကြီးပြီး ကိုးကွယ်အောင် ကြိုးစားခြင်းဟူသည့် ဤအရာတို့ကို ဖောက်ပြန်ပျက်စီးသော လူသားမျိုးနွယ်က လုပ်ဆောင်နိုင်စွမ်းရှိကြသည်။ ဤသည်မှာ လူများသည် ၎င်းတို့၏ စာတန်ဆန်သော သဘာဝများ၏အုပ်စိုးခြင်းကို ခံရသောအခါ အလိုအလျောက် တုံ့ပြန်ကြသည့် ပုံစံဖြစ်ပြီး ယင်းက ဖောက်ပြန်ပျက်စီးသည့် လူသားမျိုးနွယ် တစ်ရပ်လုံးအဖို့ ဖြစ်လေ့ရှိသည်။ လူများသည် ပုံမှန်အားဖြင့် မည်သို့ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသနည်း။ ၎င်းတို့သည် လူအများအား ၎င်းတို့ကို အထင်ကြီးပြီး ကိုးကွယ်စေရန် လုပ်ဆောင်ဖို့ဖြစ်သည့် ထိုရည်မှန်းချက်ကို မည်သို့စွမ်းဆောင်ရရှိသနည်း။ ၎င်းတို့သည် အလုပ်မည်မျှ လုပ်ဆောင်ပြီးဖြစ်ကြောင်း၊ ၎င်းတို့ မည်မျှဒုက္ခခံစားပြီး ဖြစ်ကြောင်း၊ ၎င်းတို့သည် မိမိတို့ကိုယ်ကို မည်မျှ အသုံးခံပြီး ဖြစ်ကြောင်းနှင့်၊ အဖိုးအခမည်မျှကို ပေးဆပ်ပြီး ဖြစ်ကြောင်းတို့ကို သက်သေခံကြသည်။ သူတို့သည် လူတို့၏ စိတ်နှလုံးများတွင် ပို၍ မြင့်မားပြီး ခိုင်မာကာ လုံခြုံသော နေရာတစ်ခုကို ရရှိရန်အလို့ငှာ မိမိတို့၏ အရင်းအနှီးကို ထုတ်ဖော်ပြောဆိုခြင်းဖြင့် မိမိကိုယ်ကို ချီးမြှောက်ကြပြီး ထိုသို့ဖြင့် လူအများက သူတို့ကို တန်ဖိုးထား၊ အထင်ကြီး၊ မနာလိုဖြစ်စေရန်၊ ထို့ပြင် ကိုးကွယ်သည်အထိ ကိုးစားကာ သူတို့နောက်သို့ လိုက်လာစေရန် ဖြစ်ပေသည်။ လူတို့သည် ဤဦးတည်ချက်ကို ရရှိရန် လူတို့သည် အပေါ်ယံတွင် ဘုရားသခင်ကို သက်သေခံသည့်အရာများစွာကို လုပ်ဆောင်ကြသော်လည်း အခြေခံအားဖြင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ ထိုနည်းအားဖြင့် ပြုမူဆောင်ရွက်ခြင်းဖြင့် ၎င်းတို့သည် ဆင်ခြင်တုံတရားကို ပိုင်ဆိုင်သလော။ ၎င်းတို့သည် ဆင်ခြင်တုံတရားနယ်ပယ်ကို ကျော်လွန်သွားကြပြီး အရှက်မရှိကြ။ ၎င်းတို့သည် ဘုရားသခင်အတွက် ၎င်းတို့ လုပ်ဆောင်သည့်အရာနှင့် သူ့အတွက် ၎င်းတို့မည်မျှ ဒုက္ခခံစားပြီး ဖြစ်သည်တို့ကို မရှက်မကြောက် သက်သေခံကြသည်။ ၎င်းတို့သည် ၎င်းတို့၏ဆုကျေးဇူးများ၊ ပင်ကိုစွမ်းရည်၊ အတွေ့အကြုံ အထူးကျွမ်းကျင်မှုများ၊ လောကီဆိုင်ရာ ဆက်ဆံမှုများအတွက် ၎င်းတို့၏ပါးနပ်သော နည်းစနစ်များ၊ လူများကို လှည့်စားဖို့ ၎င်းတို့အသုံးပြုသည့် နည်းလမ်းများ စသည်တို့ကိုပင် ကြွားလုံးထုတ်သည်။ ၎င်းတို့၏ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန် သူတို့၏ နည်းလမ်းများအနက် တစ်ခုမှာ မိမိကိုယ်ကို ထုတ်ဖော်ကြွားဝါကာ အခြားသူများကို နှိမ့်ချခြင်း ဖြစ်သည်။ ထို့ပြင် သူတို့သည် မိမိတို့၏ အားနည်းချက်များ၊ ချို့ယွင်းချက်များနှင့် လိုအပ်နေမှုများကို လူတို့ထံမှ ဖုံးကွယ်ထားပြီး မိမိတို့၏ ထူးချွန်ပြောင်မြောက်မှုများကိုသာ အစဉ်ပြသခြင်းဖြင့် မိမိကိုယ်ကို အယောင်ဆောင်၍ အလှဆင်ကြသည်။ သူတို့သည် အပျက်သဘောဆောင်သော ခံစားချက်များ ဖြစ်ပေါ်လာသည့်အခါတွင်ပင် အခြားသူများကို ပြောပြရန် မဝံ့ကြသည့်အပြင် သူတို့နှင့် ပွင့်ပွင့်လင်းလင်း ဖွင့်ဟ၍ မိတ်သဟာယဖွဲ့ရန်လည်း သတ္တိမရှိကြချေ။ ၎င်းတို့ တစ်စုံတစ်ခု အမှားပြုလုပ်သည့်အခါ၊ ယင်းကို ဖုံးထားဖို့နှင့် ထိမ်ချန်ကွယ်ဝှက်ထားဖို့ အစွမ်းကုန် ကြိုးစားကြသည်။ ၎င်းတို့၏တာဝန်ကို ထမ်းဆောင်သည့် ကာလတွင် ၎င်းတို့ကြောင့် အသင်းတော်၏ အလုပ်အပေါ် ဖြစ်ပေါ်စေခဲ့သည့် ထိခိုက်နစ်နာမှုကို ၎င်းတို့ မည်သည့်အခါမျှ မပြောပြပေ။ ၎င်းတို့က အသေးစား ဖြည့်ဆည်းမှုအချို့ကို ပြုလုပ်ပြီးသည့်အခါ သို့မဟုတ် အောင်မြင်မှုလေးအချို့ စွမ်းဆောင်ရရှိပြီးသည့်အခါ ယင်းကို အလျင်အမြန် ကြွားဝါကြသည်။ ၎င်းတို့သည် မည်မျှစွမ်းဆောင်နိုင်သည်၊ ၎င်းတို့၏အစွမ်းအစ မည်မျှမြင့်မားသည်၊ ၎င်းတို့သည် မည်မျှထူးခြားသည်၊ ပြီးလျှင် ၎င်းတို့သည် သာမန်လူများထက် မည်မျှတော်သည်တို့ကို တစ်ကမ္ဘာလုံးကို အသိပေးဖို့ အသည်းအသန်ဖြစ်ကြသည်။ ဤသည်တို့မှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း နည်းလမ်းများ မဟုတ်သလော။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အသိစိတ်နှင့် ဆင်ခြင်တုံတရားရှိသောလူတစ်ယောက်က လုပ်ဆောင်သော အရာတစ်ခုဟုတ်သလော။ မဟုတ်ပေ။ ထို့ကြောင့် လူများက ဤသည်ကို လုပ်ဆောင်သည့်အခါ မည်သည့်စိတ်သဘောထားကို ပုံမှန်အားဖြင့် ထုတ်ဖော်ပြသနည်း။ မာနထောင်လွှားခြင်း ဖြစ်သည်။ ဤသည်မှာ ဖွင့်ပြသော အဓိက စိတ်သဘောထားများထဲမှ တစ်ခုဖြစ်သည်၊ ထို့နောက်တွင် လှည့်စားတတ်ခြင်းပါရှိကာ၊ ယင်းနောက်တွင် အခြားလူများက ၎င်းတို့ကို အလွန်တန်ဖိုးထားစေဖို့ ဖြစ်နိုင်သည့်အရာမှန်သမျှကို အစွမ်းကုန် လုပ်ဆောင်ခြင်း ပါဝင်ပေသည်။ ၎င်းတို့၏ စကားများသည် စဉ်းလဲသော ကြံရွယ်ချက်များနှင့် အကြံအစည်များ ပါဝင်နေပြီး မိမိတို့ကိုယ်ကို ကြွားဝါနေသည့်တိုင် ၎င်းတို့သည် ဤအချက်ကို ဖုံးကွယ်ချင်ကြသည်။ ၎င်းတို့ ပြောသည့်အရာ၏ ရလဒ်မှာ ၎င်းတို့သည် အခြားသူများထက် သာလွန်ပြီး မည်သူမျှ ၎င်းတို့နှင့် တန်းတူမဟုတ်ကြောင်း၊ အခြားလူတိုင်းသည် ၎င်းတို့ထက် နိမ့်ပါးကြောင်းကို လူများအား ခံစားစေမြဲ ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) လူတွေက ကိုယ့်ကိုယ်ကိုယ် ဂုဏတ်တင်ပြီး ထုတ်ဖော်ပြရတဲ့ ရည်ရွယ်ချက်နဲ့ အကြောင်းရင်းခံဟာ တခြားသူတွေရဲ့ အထင်ကြီးလေးစားတာနဲ့ ကိုးကွယ်တာကို ခံချင်လို့၊ ပြီးတော့ လူတွေရဲ့ စိတ်နှလုံးထဲမှာ နေရာတစ်ခု ရချင်လို့ဖြစ်ကြောင်း ဘုရားသခင်က ဖော်ထုတ်ထားပါတယ်။ ကျွန်မရဲ့ မကြာသေးခင်က အပြုအမူက ဘုရားသခင် ဖော်ပြထားတာနဲ့ တစ်ထပ်တည်း ကျနေခဲ့တယ်။ ကျွန်မတာဝန်မှာ ဘုရားသခင်ကို ချီးမြှောက်ပြီး သက်သေမခံခဲ့ဘဲ၊ တခြားသူတွေရဲ့ အထင်ကြီးလေးစားတာကို ရဖို့ ဆက်တိုက် အစွမ်းပြနေခဲ့တာပါ။ လူတိုင်းနဲ့ မိတ်သဟာယပြုတဲ့အခါ၊ ကျွန်မက “ဝါရင့်သရုပ်ဆောင်” တစ်ယောက်အနေနဲ့ ကိုယ့်ကိုယ်ကိုယ် ဂုဏ်ဖော်ပြီး ချီးမြှောက်ခဲ့တယ်။ အရင်ရိုက်ကူးရေးတွေတုန်းက အခက်အခဲတွေကို ကျော်လွှားဖို့ နည်းလမ်းတွေ ရှာတွေ့ခဲ့ပုံ၊ လေ့ကျင့်တုန်းက ဆင်းရဲဒုက္ခတွေကို သည်းခံခဲ့ပုံ၊ ဇာတ်ကားဘယ်နှကား ရိုက်ခဲ့ပြီး အဲဒါတွေက ဘယ်လောက်ထိရောက်မှုရှိခဲ့ပုံ စတာတွေကို ကြွားဝါခဲ့တယ်။ အထူးသဖြင့် “ကောင်းကင်နိုင်ငံတော်သီချင်း ဘုရားသခင်ရဲ့နိုင်ငံတော် မြေကြီးပေါ် ရောက်လာ” ဆိုတဲ့ ကြီးကျယ်ခမ်းနားတဲ့ သံပြိုင်သီဆိုမှု ရိုက်ကူးရေးအကြောင်း ပြောတဲ့အခါ၊ ကျွန်မက အသက်အကြီးဆုံးဖြစ်တယ်ဆိုတဲ့အချက်ကို အရမ်းအလေးထား ပြောခဲ့တယ်။ ဘာလို့လဲဆိုတော့ ကိုယ့်ကိုယ်ကိုယ် အခြေခိုင်အောင်လုပ်ဖို့၊ အထင်ကြီးလေးစားခံရဖို့၊ ပြီးတော့ လူတွေရဲ့ စိတ်နှလုံးထဲမှာ နေရာတစ်ခု ရဖို့ ရည်ရွယ်တာကြောင့်ပေါ့။ ရိုက်ကူးရေးလုပ်တုန်းက တခြားသရုပ်ဆောင်တွေ အခက်အခဲကြုံနေတာကို မြင်တဲ့အခါ၊ သူတို့ စစ်မှန်တဲ့ ခံစားချက်တွေကို ဖော်ပြနိုင်အောင် လမ်းပြပေးဖို့အတွက် ဇာတ်ကောင်ရဲ့ အခြေအနေကို ခွဲခြမ်းစိတ်ဖြာရာမှာ ကျွန်မ မကူညီပေးခဲ့ပါဘူး။ အဲဒီအစား၊ ကျွန်မရဲ့ သရုပ်ဆောင်စွမ်းရည်က သူတို့ထက် ပိုကောင်းကြောင်း အစွမ်းခဲ့တယ်။ တခြားသူတွေနဲ့ ဆက်ဆံတဲ့အခါ၊ ကျွန်မရဲ့ အပြုသဘောဆောင်တဲ့ ဝင်ရောက်မှုအကြောင်းကိုပဲ အမြဲပြောခဲ့တယ်။ ကျွန်မ ထုတ်ဖော်ပြသခဲ့တဲ့ ဖောက်ပြန်ပျက်စီးမှုအကြောင်း များများပြောမိရင်၊ တခြားသူတွေ ကျွန်မကို အထင်သေးသွားမှာ ကြောက်လို့လေ။ ဒါကြောင့် ကျွန်မရဲ့ အပျက်သဘောဆောင်တာနဲ့ ဖောက်ပြန်ပျက်စီးမှုတွေကို စကားနည်းနည်းလေးနဲ့ ပါးပါးလေးပဲ ဖြတ်ပြောခဲ့တယ်။ တကယ်တမ်းတော့၊ တရုတ်ပြည်ကနေ ထွက်လာပြီးမှ သရုပ်ဆောင်တာဝန်အတွက် လေ့ကျင့်မှုတွေကို ကျွန်မ စလုပ်ခဲ့တာပါ။ ရိုက်ကူးရေး စလုပ်တုန်းက၊ အခက်အခဲတွေ အများကြီး ကြုံခဲ့ရပြီး ဘယ်လိုဖြေရှင်းရမလဲဆိုတာ မသိခဲ့ဘူး။ ဇာတ်ကောင်ရဲ့ ခံစားချက်တွေကို နားမလည်နိုင်တာ ခဏခဏဖြစ်ပြီး၊ သရုပ်ဆောင်တဲ့အခါ ပိုလွန်းတာ၊ လိုနေတာ၊ ဒါမှမဟုတ် ခံစားချက်တွေကို မဖော်ပြနိုင်တာတွေ ဖြစ်ခဲ့တယ်။ ကျွန်မစိတ်ထဲမှာ အရမ်းနာကျင်ရပြီး မရေမတွက်နိုင်အောင် ငိုကြွေးခဲ့ရပါတယ်။ အခု အတွေ့အကြုံဆိုင်ရာ သက်သေခံချက် ဗီဒီယို ရိုက်ကူးတုန်းကလိုပါပဲ။ ကျွန်မ မရိုက်ကူးတာ ကြာပြီဖြစ်လို့၊ ပထမဆုံး အတွေ့အကြုံဆိုင်ရာ သက်သေခံချက် ဆောင်းပါးကို လက်ခံရရှိတဲ့အခါ၊ ကျွန်မ အရမ်းစိတ်လှုပ်ရှားပြီး လေးငါးညလောက်အိပ်မပျော်နိုင်ခဲ့ဘူး။ စိုးရိမ်ပူပန်မှုတွေ၊ စိတ်ဆင်းရဲမှုတွေနဲ့ နေထိုင်ခဲ့ရတယ်။ ဆုတောင်းပြီး ဘုရားနှုတ်ကပတ်တော်တွေကို ဖတ်မှသာ ဒါကို ဖြည်းဖြည်းချင်း ဖြေရှင်းနိုင်ခဲ့တာပါ။ ဒါပေမဲ့ တခြားသူတွေရဲ့ စိတ်နှလုံးထဲမှာ ကျွန်မအပေါ် အကောင်းမြင်နေတာက မရှိတော့မှာ ကြောက်လို့၊ ဒါကို တမင်တကာ ဖုံးကွယ်ထားပြီး ထုတ်မပြောခဲ့ဘူး။ အဲဒီအစား၊ ညီအစ်ကို မောင်နှမတွေ ကျွန်မကို အထင်ကြီးလေးစားလာအောင် ကျွန်မရဲ့ ကောင်းတဲ့ဘက်ခြမ်းကိုပဲ အစွမ်းပြခဲ့တယ်။ ဒီလိုလုပ်တာက ဘုရားသခင်ကို သက်သေခံနေတာ မဟုတ်ဘဲ၊ ကိုယ့်ကိုယ်ကိုယ် ဘုန်းထင်ရှားစေပြီး ကိုယ့်ခေါင်းကိုကိုယ် သရဖူဆောင်းနေတာပါ။ ကျွန်မစိတ်ထဲမှာ စက်ဆုပ်စရာကောင်းတဲ့ ရည်ရွယ်ချက်တွေနဲ့၊ လူတွေရဲ့ စိတ်နှလုံးထဲမှာ နေရာလိုချင်လို့ ကိုယ့်ကိုယ်ကိုယ် အစွမ်းပြီး ချီးမြှောက်ခဲ့တယ်။ ကျွန်မ တကယ်ကို အရှက်မရှိခဲ့တာပါ။

အဲဒီနောက် နောက်ထပ်ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “အချို့သောလူတို့သည် ပေါလုကို အထူးသဖြင့် ပုဂ္ဂိုလ်ရေးကိုးကွယ်ကြသည်။ ၎င်းတို့သည် အပြင်ထွက်၍ မိန့်ခွန်းများပြောခြင်းနှင့် အလုပ်လုပ်ခြင်းကို နှစ်သက်ကြသည်၊ စုဝေးပွဲများ ကျင်းပခြင်းနှင့် တရားဟောခြင်းကို နှစ်သက်ကြပြီး လူတို့အား ၎င်းတို့စကားကို နားထောင်အောင်လုပ်ခြင်း၊ ၎င်းတို့ကို ပုဂ္ဂိုလ်ရေးကိုးကွယ်အောင် လုပ်ခြင်းနှင့် ၎င်းတို့ကို ဝန်းရံအောင်လုပ်ခြင်းတို့ကို နှစ်သက်ကြသည်။ ၎င်းတို့သည် အခြားသူများ၏ စိတ်နှလုံးထဲတွင် နေရာတစ်ခု ရယူခြင်းကို နှစ်သက်ကြပြီး ၎င်းတို့ တင်ပြသည့် ပုံရိပ်ကို အခြားသူများက အာရုံစိုက်ခြင်းကို နှစ်သက်ကြသည်။ ဤသရုပ်သကန်များမှ ၎င်းတို့၏ သဘာဝကို ငါတို့ စိတ်ဖြာလေ့လာဆွေးနွေးကြစို့။ ၎င်းတို့၏ သဘာဝသည် အဘယ်အရာဖြစ်သနည်း။ ၎င်းတို့သည် ဤသရုပ်သကန်များကို အမှန်တကယ် ပြသပါက ၎င်းတို့သည် မာနထောင်လွှားပြီး စိတ်ကြီးဝင်သောသူများ ဖြစ်ကြောင်း၊ ၎င်းတို့သည် ဘုရားသခင်ကို လုံးဝ ဝတ်ပြုကိုးကွယ်ခြင်းမရှိကြောင်းနှင့် ၎င်းတို့သည် မြင့်မားသော အဆင့်အတန်းကို လိုက်စားပြီး အခြားသူများအပေါ် သြဇာအာဏာ ရှိလိုကာ ထိုသူတို့ကို ပိုင်ဆိုင်လိုပြီး ထိုသူတို့၏ စိတ်နှလုံးထဲတွင် နေရာတစ်ခု ရယူလိုကြောင်းတို့ကို သက်သေပြရန် လုံလောက်သည်။ ဤသည်မှာ စာတန်နှင့်သက်ဆိုင်သော စံပြပုံရိပ် ဖြစ်သည်။ ၎င်းတို့၏ သဘာဝနှင့်ပတ်သက်၍ အထူးသဖြင့် ထင်ရှားသော အသွင်အပြင်များမှာ ၎င်းတို့သည် မာနထောင်လွှား၍ စိတ်ကြီးဝင်ကြသည်၊ ဘုရားသခင်ကို မကိုးကွယ်ကြဘဲ အခြားသူများကို ၎င်းတို့အား ကိုးကွယ်လာစေရန် ကြိုးပမ်းကြခြင်းဖြစ်သည်။ ထိုသို့သော သရုပ်သကန်များက သင့်ကို ၎င်းတို့၏ သဘာဝထဲသို့ အလွန်ရှင်းလင်းစွာ ထိုးထွင်းသိမြင်စေနိုင်ပါသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်ရဲ့ ဖော်ထုတ်မှုကတစ်ဆင့်၊ ကျွန်မ အမြဲတမ်း အစွမ်းပြပြီး ကိုယ့်ကိုယ်ကိုယ် ဂုဏ်တင်နေတာတွေဟာ လူတွေရဲ့ စိတ်နှလုံးထဲမှာရှိတဲ့ ဘုရားသခင်ရဲ့ နေရာကို လုယူဖို့ ကြိုးစားတဲ့ မာနထောင်လွှားတဲ့ သဘာဝက တွန်းအားပေးလိုက်တာဖြစ်ကြောင်း ကျွန်မ နားလည်လာတယ်။ အဲဒီလိုလုပ်တာက ဘုရားသခင်ကို အတိုက်အခံလုပ်တဲ့ ပေါလုရဲ့ လမ်းစဉ်ကို ကျွန်မ လျှောက်လှမ်းနေတဲ့သဘောပဲ။ တရုတ်ပြည်ကနေ ထွက်လာပြီးကတည်းက သရုပ်ဆောင်တာဝန်ကို ကျွန်မ ဘယ်လိုထမ်းဆောင်ခဲ့တယ်ဆိုတာ ပြန်ဆင်ခြင်မိတယ်။ ဗီဒီယိုတချို့ ရိုက်ကူးပြီး တာဝန်မှာ ရလဒ်တချို့ ရလာတဲ့အခါ၊ ဒီအရာတွေကို အရင်းအနှီးအဖြစ် သဘောထားပြီး တခြားသူတွေရှေ့မှာ ခဏခဏ အစွမ်းပြခဲ့တယ်၊ အရှက်မရှိ ကိုယ့်ကိုယ်ကိုယ် ထုတ်ဖော်ပြသခဲ့တယ်။ ပေါလုရဲ့ လမ်းစဉ်ကို ကျွန်မ လျှောက်လှမ်းနေပြီဆိုတာ သဘောပေါက်လိုက်တယ်။ အရင်တုန်းကတော့၊ လူတစ်ယောက်က ကိုယ့်အောင်မြင်မှုတွေကို အစွမ်းပြပြီး တခြားသူတွေရဲ့ ချီးမွမ်းတာခံရတာ ပုံမှန်ပဲလို့ ကျွန်မ ထင်ခဲ့တာ။ ဒါပေမဲ့ ဘုရားနှုတ်ကပတ်တော်နဲ့ ယှဉ်ကြည့်လိုက်တော့ ဒါက မာနထောင်လွှားတဲ့ သဘာဝကို ပြသနေကြောင်း၊ ပြီးတော့ လူတွေရဲ့ စိတ်နှလုံးထဲမှာ နေရာယူချင်ပြီး အထင်ကြီးလေးစားတာကို ခံချင်တဲ့ ဆန္ဒဖြစ်ကြောင်း ကျွန်မ မြင်လာရတယ်။ ပေါလုဟာ သူ့စိတ်သဘောထားမှာ အထူးသဖြင့် မာနထောင်လွှားခဲ့တယ်။ ဘုရားသခင်က သူ့ကို ဆုကျေးဇူးတွေ ပေးခဲ့ပေမဲ့၊ သူ့အလုပ်မှာ သခင်ယေရှုကို ချီးမြှောက်တာ၊ သက်သေခံတာ တစ်ခါမှ မလုပ်ခဲ့ဘူး။ အဲဒီအစား၊ လူတွေ သူ့ကို အထင်ကြီးလေးစားပြီး ကိုးကွယ်လာအောင် ဆွဲဆောင်ဖို့ ရည်ရွယ်ချက်နဲ့ ကိုယ့်ကိုယ်ကိုယ် အမြဲတမ်း ဂုဏ်တင်ပြီး အစွမ်းပြခဲ့တယ်။ နောက်ဆုံးမှာတော့၊ သူဟာ ခရစ်တော်ဖြစ်လာဖို့နဲ့ လူတွေရဲ့ စိတ်နှလုံးထဲက ဘုရားသခင်ရဲ့ နေရာကို ယူဖို့ မာနထောင်လွှားစွာ ကြိုးပမ်းခဲ့တယ်။ ဘုရားသခင်ကို အတိုက်အခံလုပ်တဲ့ အန္တိခရစ် လမ်းစဉ်ကို လျှောက်လှမ်းခဲ့ပြီး ဘုရားသခင်ရဲ့ အပြစ်ဒဏ်ပေးခြင်းကို ခံခဲ့ရတယ်။ တကယ်တမ်းတော့၊ ဘုရားသခင်အိမ်တော်မှာ ကိုယ့်တာဝန်ကို ထမ်းဆောင်တာဟာ ဘုရားသခင်ရဲ့ လမ်းပြမှုနဲ့ ခွဲခြားလို့မရပါဘူး။ ကျွန်မတို့ တာဝန်ထမ်းဆောင်တာဟာ ကိုယ့်တာဝန်နဲ့ ဝတ္တရားတွေကို ဖြည့်ဆည်းနေတာ သက်သက်ပါပဲ။ ပြီးတော့ ကိုယ်ရေးကိုယ်တာ ရည်ရွယ်ချက်တွေ၊ ဆန္ဒတွေ မရှိဘဲ ဘုရားသခင်ကို သက်သေခံပြီး ဘုန်းထင်ရှားစေသင့်ပါတယ်။ ဒါပေမဲ့ ကျွန်မရဲ့ မာနထောင်လွှားတဲ့ သဘာဝက တွန်းအားပေးလိုက်တော့၊ ကျွန်မက ကိုယ့်နေရာကိုကိုယ် မသိတော့ဘဲ ဗီဒီယိုနည်းနည်း ရိုက်ကူးပြီး အတွေ့အကြုံတချို့ ရထားတဲ့အတွက် ဒီအရာတွေကို အရင်းအနှီးအဖြစ်သုံးပြီး ကိုယ့်ကိုယ်ကိုယ် အစွမ်းပြနိုင်တယ်၊ ကြွားဝါနိုင်တယ်၊ ပြီးတော့ ဘုရားသခင်ရဲ့ ဘုန်းတော်ကို ခိုးယူနိုင်တယ်လို့ တွေးခဲ့မိတယ်။ ဒီနေရာမှာ ကျွန်မက ဘုရားသခင်ကို အတိုက်အခံလုပ်တဲ့ လမ်းစဉ်ကို လျှောက်လှမ်းနေခဲ့တာပါ။ ကျွန်မမှာ ဘုရားသခင်ကို ကြောက်ရွံ့တဲ့ စိတ်နှလုံး ဘယ်မှာရှိလို့လဲ။

နောက်ပိုင်းမှာ ဘုရားနှုတ်ကပတ်တော်က ဒီလို ပြောထားတာကို ကျွန်မ ဖတ်ခဲ့ရတယ်။ “ဘုရားသခင်၏ အမှုတော်ကို သင် နားမလည်သောကြောင့် သူနှင့်ပတ်သက်၍ အယူအဆများ သင့်ထံတွင် ရှိလိမ့်မည်ဖြစ်ပြီး ဘုရားသခင်ကို ကြောက်ရွံ့သော စိတ်နှလုံး ရှိလိမ့်မည် မဟုတ်။ သင်၏ လေသံပြောင်းသွားလိမ့်မည်၊ သင်၏ စိတ်သဘောထားက မာနထောင်လွှားလာလိမ့်မည်ဖြစ်ပြီး အဆုံးတွင် သင်သည် မိမိကိုယ်ကို တဖြည်းဖြည်း ချီးမြှောက်လာကာ သက်သေခံလိမ့်မည် ဖြစ်သည်။ ဤသည်မှာ လူ၏ ဆုတ်ယုတ်ခြင်း ဖြစ်စဉ်ဖြစ်ပြီး ယင်းမှာ သမ္မာတရား မလိုက်စားသဖြင့် လုံးလုံးလျားလျား ဖြစ်ပေါ်ရခြင်းဖြစ်ပေသည်။ အန္တိခရစ်များ၏ လမ်းကြောင်းကို လျှောက်သောသူတိုင်းသည် မိမိတို့ကိုယ်ကို ချီးမြှောက်ကာ သက်သေခံကြသည်၊ အချိန်ပြည့် မိမိတို့ကိုယ်ကို အားပေးအားမြှောက်ပြုကာ ကြွားဝါကြပြီး ဘုရားသခင်နှင့်ပတ်သက်၍ လုံးဝ ဂရုမစိုက်ကြချေ။ ငါ ပြောဆိုနေသည့် ဤအရာများကို သင်တို့ တွေ့ကြုံပြီးပြီလော။ လူများစွာတို့သည် ဤအရာ၊ ထိုအရာကို ၎င်းတို့ မည်မျှ ဒုက္ခခံရကြောင်း၊ ၎င်းတို့ မည်သို့ အလုပ်လုပ်ကြောင်း၊ ဘုရားသခင်က ၎င်းတို့ကို မည်သို့ တန်ဖိုးထားကာ ထိုသို့သော အလုပ်အချို့ကို ပေးအပ်ကြောင်းနှင့် ၎င်းတို့ မည်သည့်အရာနှင့်တူသည်ဟူသည်တို့ကို ပြောဆိုရင်း နောက်ဆုံးတွင် လူအချို့က ၎င်းတို့မှာ ဘုရားသခင်ဖြစ်သည်ဟု စတင်တွေးထင်လာနိုင်မည့်အထိတိုင် စကားပြောစဉ်တွင် ထူးခြားသော အသံနေအသံထားများကို တမင် အသုံးပြုကာ ဟန်ပန်အမူအရာအချို့ကို ဟန်ဆောင်လုပ်ပြလျက် မိမိတို့ကိုယ်ကို တစိုက်မတ်မတ် သက်သေခံကြသည်။ ဤအဆင့်ထိ ရောက်ရှိသောသူတို့ကို သန့်ရှင်းသော ဝိညာဉ်တော်က အချိန်ကြာမြင့်စွာကတည်းက စွန့်ပစ်ပြီးဖြစ်ကာ ၎င်းတို့သည် ရှင်းလင်းခြင်း၊ သို့မဟုတ် နှင်ထုတ်ခြင်း ခံရမည့်အစား ယခုထိတိုင် အစေခံမှုပြုရန် ချန်ထားခြင်းခံရသော်ငြားလည်း ၎င်းတို့၏ ကံကြမ္မာသည် သတ်မှတ်ထားနှင့်ပြီးဖြစ်ကာ ၎င်းတို့၏ အပြစ်ဒဏ်အတွက် ၎င်းတို့ စောင့်ဆိုင်းနေကြခြင်းသာ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတို့သည် ဘုရားသခင်ကို အလွန်မြောက်မြားစွာ တောင်းဆိုကြသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ လူတွေဟာ သူတို့စိတ်နှလုံးထဲမှာ ဘုရားသခင်အတွက် နေရာမရှိဘဲ အမြဲတမ်း အစွမ်းပြပြီး ကိုယ့်ကိုယ်ကိုယ် ဂုဏ်တင်နေရင် သူတို့ဟာ အောက်ကိုသက်ဆင်းတဲ့လမ်းကို လျှောက်နေတာဖြစ်ကြောင်း၊ ဒါကို ဘုရားသခင်က စက်ဆုပ်ရွံရှာကြောင်း၊ ပြီးတော့ ဒါက နောက်ဆုံးမှာ အပြစ်ဒဏ်ပေးခြင်းဆီကိုပဲ ဦးတည်နိုင်ကြောင်း ကျွန်မ သဘောပေါက်လာတယ်။ ကျွန်မရဲ့ အပြုအမူကို ပြန်ဆင်ခြင်မိပြီး၊ ကျွန်မ အရမ်းကြောက်သွားတယ်။ ဒီ အတွေ့အကြုံဆိုင်ရာ သက်သေခံချက် ဗီဒီယို ရိုက်ကူးနေတဲ့အချိန်မှာ ကျွန်မလုပ်ခဲ့တဲ့ ဒီအမှားကြီးက ဒီကာလအတွင်း ကျွန်မတာဝန်မှာရှိတဲ့ မမှန်ကန်တဲ့ ရည်ရွယ်ချက်တွေကနေ မြစ်ဖျားခံတာပါ။ ကျွန်မရဲ့ မာနထောင်လွှားမှုနဲ့ စိတ်ကြီးဝင်မှုကြောင့် ကျွန်မက အစွမ်းပြချင်စိတ်ပြင်းပြခဲ့တယ်။ လူတွေ ကျွန်မကို အထင်ကြီးလေးစားအောင် ဘယ်လို ထင်ပေါ်အောင်လုပ်ရမလဲဆိုတာကိုပဲ အမြဲတွေးနေခဲ့တာကြောင့် ကျွန်မက စည်းမျဉ်းတွေကို ဘေးဖယ်ထားမိခဲ့တယ်။ ကျွန်မရဲ့ စိတ်နှလုံးမှာ ဘုရားသခင်အတွက် နေရာမရှိတော့ဘူး။ တခြားသူတွေရဲ့ အထင်ကြီးလေးစားတာကို ရဖို့ ကျွန်မ အမြဲတမ်း အစွမ်းပြနေခဲ့တယ်။ ကျွန်မရဲ့ မာန်မာနကို ဖြည့်ဆည်းပေးနေသလို ထင်ရတာပေါ့။ ဒါပေမဲ့ တကယ်တမ်းကျတော့၊ ကျွန်မရဲ့ စိတ်နှလုံးက ဘုရားသခင်နဲ့ အရင်ကထက် ပိုပိုဝေးကွာလာပြီး ကိုယ်တော်ရဲ့ လမ်းပြမှုကို မခံစားရတော့ဘူး။ ကျွန်မ တာဝန်ထမ်းဆောင်မှုဟာ အမှားတွေချည်းပဲ ဖြစ်နေပြီး၊ အလုပ်ကို နှောင့်နှေးစေခဲ့တယ်။ ဒီအတိုင်းသာ ကျွန်မ ဆက်သွားနေရင်၊ သေချာပေါက် ဘုရားသခင်ရဲ့ စက်ဆုပ်ရွံရှာတာနဲ့ ဖယ်ရှားရှင်းလင်းတာကို ခံရမှာပါ။ ဒီအမှားကတစ်ဆင့်၊ ကျွန်မ ထုတ်ဖော်ခံလိုက်ရပြီး ဒီအောက်ကိုသက်ဆင်းတဲ့လမ်းကို ဆက်မလျှောက်အောင် အချိန်မီ တားဆီးခံလိုက်ရတယ်။ ဒါဟာ ဘုရားသခင်ရဲ့ မေတ္တာနဲ့ ကျွန်မကို ကယ်တင်တဲ့ နည်းလမ်းပါပဲ။ နောက်တစ်ခါ ဘယ်တော့မှ အစွမ်းမပြတော့ဘူးလို့ ကျွန်မ ဆုံးဖြတ်လိုက်တယ်။

ကျွန်မ ဘုရားဝတ်ပြုတဲ့အချိန်မှာ ဘုရားနှုတ်ကပတ်တော် တစ်ပိုဒ်ကို ဖတ်ခဲ့ပါတယ်။ “ဘုရားသခင်သည် သာမန်လူတစ်ဦးအဖြစ် လူ့ဇာတိခံယူသည်။ ယင်းမှာ ဘုရားသခင်သည် အရာခပ်သိမ်းအထက် မြင့်မြတ်သော ပုံသဏ္ဌာန်၊ ပင်ကိုလက္ခဏာနှင့် အဆင့်အတန်းတို့မှ မိမိကိုယ်ကို နှိမ့်ချပြီး လုံးဝသာမန်လူတစ်ဦး ဖြစ်လာခြင်းကို ဆိုလိုသည်။ သူသည် သာမန်လူတစ်ဦး ဖြစ်လာသောအခါ ထင်ရှားကျော်ကြားပြီး ချမ်းသာသော မိသားစုတွင် မွေးဖွားရန် သူ မရွေးချယ်ခဲ့ပေ။ သူ၏ မွေးဖွားရာနောက်ခံသည် အလွန်သာမန်ဖြစ်ပြီး နုံချာသည်ပင် ဖြစ်သည်။ အကယ်၍ ငါတို့သည် ဤကိစ္စရပ်ကို သာမန်လူတစ်ဦး၏ ရှုထောင့်မှ၊ အသိစိတ်၊ ဆင်ခြင်တုံတရားနှင့် လူ့သဘာဝရှိသော တစ်စုံတစ်ဦး၏ ရှုထောင့်မှ ကြည့်မည်ဆိုလျှင် ဘုရားသခင် လုပ်ဆောင်သမျှအားလုံးက လူတို့၏ ရိုသေလေးစားခြင်းနှင့် ချစ်မြတ်နိုးခြင်းတို့ကို ခံထိုက်သည်။ လူတို့သည် ယင်းကို မည်သို့ ဆက်ဆံသင့်သနည်း။ (ရိုသေလေးစားခြင်းဖြင့် ဖြစ်ပါသည်။) ဘုရားသခင်နောက်သို့ လိုက်သော သာမန်နှင့် ပုံမှန်လူတစ်ဦးသည် ဘုရားသခင်က မြင့်မြတ်သော အဆင့်အတန်းမှ အထူးသာမန်ဖြစ်သော လူတစ်ဦးအဖြစ်သို့ မိမိကိုယ်ကို နှိမ့်ချသည့်အချက်အတွက် ဘုရားသခင်၏ ချစ်ခင်နှစ်လိုဖွယ်ကောင်းခြင်းကို ချီးမွမ်းသင့်သည်။ ဘုရားသခင်၏ နှိမ့်ချမှုနှင့် ကွယ်ဝှက်မှုသည် အလွန် ချစ်ခင်နှစ်လိုဖွယ်ကောင်းလှသည်။ ဤသည်မှာ မည်သည့် ဖောက်ပြန်ပျက်စီးသောလူကမျှ သို့မဟုတ် မည်သည့် နတ်ဆိုးများနှင့် စာတန်ကမျှ မစွမ်းဆောင်နိုင်သည့်အရာ ဖြစ်သည်။...ဘုရားသခင်ကိုယ်တိုင် လူ့ဇာတိခံယူပြီး လူသားမျိုးနွယ်၏ အထင်လွဲမှားမှုများအပြင် ၎င်းတို့၏ ပြက်ရယ်ပြုခြင်း၊ အသရေဖျက်ခြင်းနှင့် ပြစ်မှားစော်ကားခြင်းတို့ကို ခါးစည်းခံရသည်။ သူသည် မိမိကိုယ်ကို နှိမ့်ချပြီး သာမန်လူတစ်ဦး ဖြစ်လာသည်၊ အသွင်အပြင်၌ မြင့်မြတ်ခြင်းမရှိ၊ အထူးပါရမီများ မရှိသကဲ့သို့ နက်နဲသော အသိပညာ သို့မဟုတ် ပညာအရည်အသွေးလည်း သေချာပေါက် မရှိပေ။ အဘယ်ရည်ရွယ်ချက်အတွက်နည်း။ သူ ရွေးချယ်ထားပြီး ကယ်တင်ရန် ရည်ရွယ်ထားသော လူတို့ထံသို့ ဤပင်ကိုလက္ခဏာနှင့်လည်းကောင်း၊ ၎င်းတို့အတွက် အလွယ်ကူဆုံး ချဉ်းကပ်၍ရနိုင်မည့် လူ့သဘာဝဆိုင်ရာ အသွင်အပြင်ဖြင့်လည်းကောင်း ချဉ်းကပ်ရန်အလို့ငှာ ဖြစ်သည်။ ဘုရားသခင် ပြုလုပ်သော ဤအရာအားလုံးသည် သူ ပေးဆပ်ခဲ့သော အဖိုးအခ ဖြစ်သည်မဟုတ်လော။ (ဟုတ်ပါသည်။) အခြားတစ်ဦးတလေက ဤအရာကို လုပ်ဆောင်နိုင်မည်လော။ မည်သူမျှ လုပ်ဆောင်နိုင်မည်မဟုတ်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ကောက်ကျစ်ဆိုးယုတ်ကာ မသိမသာ ဒုက္ခပေးပေးတတ်ပြီး လှည့်စားတတ်သည် (အပိုင်း ၃)) ဘုရားနှုတ်ကပတ်တော်တွေက ကျွန်မကို လုံးဝ အရှက်ရစေခဲ့တယ်။ ဘုရားသခင်ဟာ ဖန်ဆင်းရှင် ဖြစ်တယ်၊ ကိုယ်တော်မှာ အာဏာနဲ့ တန်ခိုးရှိပြီး အရာခပ်သိမ်းအပေါ် အချုပ်အခြာအာဏာရှိတယ်။ ဒါပေမဲ့ ဖောက်ပြန်ပျက်စီးတဲ့ လူသားမျိုးနွယ်ကို ကယ်တင်ဖို့ ကိုယ်တော်တိုင် လူဇာတိခံခဲ့တယ်၊ သာမန်လူတစ်ယောက်အဖြစ် ကိုယ့်ကိုယ်ကိုယ် နှိမ့်ချပြီး လူသားမျိုးနွယ်ကြားမှာ နေထိုင်တယ်။ ဖောက်ပြန်ပျက်စီးတဲ့ လူသားမျိုးနွယ်ရဲ့ ပုန်ကန်မှုနဲ့ အာခံမှုကို တိတ်တဆိတ် သည်းခံခဲ့တယ်။ လူသားမျိုးနွယ်အတွက် ကိုယ်တော် ဘယ်လောက် အဖိုးအခပေးဆပ်ခဲ့တယ်ဆိုတာကို ဘုရားသခင် ဘယ်တော့မှ ကြွားလုံးမထုတ်ဘူး၊ မကြွားဝါဘူး။ အဲဒီအစား၊ လူတွေကြားမှာ နှိမ့်ချပြီး ပုန်းကွယ်နေခဲ့တယ်၊ လူသားမျိုးနွယ်ကို ကယ်တင်ဖို့ သမ္မာတရားတွေကို ဖော်ပြတယ်။ ဒါက ဖောက်ပြန်ပျက်စီးတဲ့ လူသား ဘယ်သူမှ ဘယ်တော့မှ မစွမ်းဆောင်နိုင်တဲ့အရာပါပဲ။ ဘုရားသခင်ရဲ့ သန့်ရှင်း၊ လှပပြီး ကောင်းမြတ်တဲ့ အနှစ်သာရကို ကျွန်မ မြင်ခဲ့ရတယ်၊ ပြီးတော့ ကိုယ်တော်ရဲ့ စိတ်သဘောထားမှာ မာနထောင်လွှားမှု အရိပ်အယောင်တောင် မရှိပါဘူး။ ကျွန်မကတော့ စာတန်က ဖောက်ပြန်ပျက်စီးအောင်လုပ်တာကို တော်တော်လေးခံထားရပြီး ကျွန်မတာဝန်မှာ ရလဒ်တချို့ ရလာတဲ့အခါ၊ ကိုယ့်ကိုယ်ကိုယ် ဘာမှမဟုတ်မှန်း မသိတော့ဘဲ မာနထောင်လွှားပြီး စိတ်ကြီးဝင်ပြီး အစွမ်းပြနေခဲ့တာပါ။ တကယ်တမ်းကျတော့၊ ကျွန်မရဲ့ အစွမ်းအစက သာမန်ပါပဲ၊ အသက်ကလည်း ကြီးနေပြီ၊ အသက် ဝင်ရောက်မှုကလည်း ညံ့ဖျင်းပြီး၊ ဘာ ဆုကျေးဇူး၊ ဘာကျွမ်းကျင်မှုမှ မရှိပါဘူး။ ဒါကြောင့် သရုပ်ဆောင်တစ်ယောက် ဖြစ်လာဖို့ဆိုတာ ကျွန်မ ဘယ်တုန်းကမှ အိပ်မက်မမက်ခဲ့ဖူးပါဘူး။ အသင်းတော်ထဲမှာ သရုပ်ဆောင်တစ်ယောက်အနေနဲ့ လေ့ကျင့်ဖို့၊ ဘုရားသခင်ကို သက်သေခံတဲ့ ဗီဒီယိုတွေ ရိုက်ကူးဖို့ အခွင့်အရေးပေးပြီး ဘုရားသခင်က ကျွန်မကို မြှောက်စားခဲ့တာပါ။ ဒါက ကျွန်မလို အသုံးမကျတဲ့သူတစ်ယောက်ကို တစ်ခုခု အသုံးဝင်တဲ့သူ ဖြစ်လာစေခဲ့တယ်။ ဒါပေမဲ့ ဘုရားသခင်ရဲ့ မေတ္တာကို ပြန်ပေးဆပ်ဖို့နဲ့ ကိုယ်တော်ကို သက်သေခံဖို့ ကျွန်မ ပျက်ကွက်ခဲ့တယ်။ အဲဒီအစား၊ ကိုယ့်ကိုယ်ကိုယ် ထူးခြားတဲ့သူ၊ အရင်းအနှီးရှိတဲ့သူလို့ မြင်ခဲ့တယ်။ ဗီဒီယို နည်းနည်းရိုက်ပြီးတဲ့နောက်မှာ၊ ကျွန်မရဲ့ လမ်းလျှောက်ပုံ၊ စကားပြောပုံတွေတောင် ပြောင်းလဲသွားတယ်။ ကျွန်မက ကိုယ့်ကိုယ်ကိုယ် ထူးခြားတယ်လို့ ထင်ပြီး၊ တခြားသူတွေရဲ့ အထင်ကြီးလေးစားတာကို ရဖို့အတွက် အခွင့်အရေးရတိုင်း အစွမ်းပြပြီး ကိုယ့်ကိုယ်ကိုယ် ဂုဏ်တင်ခဲ့တယ်။ ကျွန်မ တကယ်ကို ယုတ်ညံ့တယ်၊ စက်ဆုပ်ဖွယ်ကောင်းတယ်၊ လူ့သဘာဝ လုံးဝ ကင်းမဲ့ခဲ့ပါတယ်။ ကျွန်မ လုံးဝကို အရှက်မရှိခဲ့ပါဘူး။ ကျွန်မ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီး အမြဲတမ်း အစွမ်းပြပြီး ကိုယ့်ကိုယ်ကိုယ် ဂုဏ်တင်နေမိပါတယ်၊ ပြီးတော့ သမီးမှာ ဆင်ခြင်တုံတရား တကယ်ကို ကင်းမဲ့နေခဲ့ပါတယ်။ သမီး ဘယ်လောက်တောင် ညံ့ဖျင်းပြီး သနားစရာကောင်းတယ်ဆိုတာ အခု တကယ်မြင်ပါပြီ။ ကိုယ်တော်မရှိရင် သမီး ဘာမှမလုပ်နိုင်မှန်း အခု သဘောပေါက်ပါပြီ။ ဘုရားသခင်၊ ဖောက်ပြန်ပျက်စီးတဲ့ စိတ်သဘောထားကို ဖယ်ရှားနိုင်အောင် သမီးကို လမ်းပြပေးပါ” ပေါ့။

နောက်ပိုင်းမှာ ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်ခဲ့တယ်။ “ဘုရားသခင်အတွက် သက်သေခံသောအခါတွင် ဘုရားသခင် လူတို့ကို တရားစီရင်ပြီး ပြစ်တင်ဆုံးမပုံ၊ လူတို့ကို စစ်ဆေးရန်နှင့် သူတို့၏ စိတ်သဘောထားများကို ပြောင်းလဲရန် မည်သည့်စမ်းသပ်မှုများအား သူအသုံးပြုသည့် အကြောင်းတို့ကို အဓိက ပြောသင့်သည်။ သင်တို့၏ အတွေ့အကြုံထဲတွင် ဖောက်ပြန်ပျက်စီးခြင်း မည်မျှ ထုတ်ဖော်ထားကြောင်း၊ သင်တို့ အဘယ်မျှ ဒုက္ခခံခဲ့ပြီးဖြစ်ကြောင်း၊ ဘုရားသခင်ကို ခုခံဖို့ သင်တို့ အမှုကိစ္စမည်မျှ ပြုလုပ်ပြီးကြောင်းကိုလည်းကောင်း ပြောသင့်သည်၊ သင်တို့၌ ဘုရားသခင်၏အမှုအပေါ် စစ်မှန်သောသိခြင်း အဘယ်မျှ ရှိကြောင်းနှင့် ဘုရားသခင်အတွက် အဘယ်သို့ သက်သေခံပြီး သူ၏ချစ်ခြင်းမေတ္တာကို အဘယ်သို့ ပြန်ပေးဆပ်သင့်ကြောင်းတို့ကိုလည်း ပြောသင့်သည်။ သင်တို့သည် ရိုးရှင်းသောပုံစံဖြင့် ပြောလျက် ပို၍ အနှစ်သာရရှိရှိ ပြောသင့်သည်။ အနှစ်သာရမဲ့သော သီအိုရီများအကြောင်းကို မပြောလေနှင့်။ ပိုမို၍ လက်တွေ့ကျအောင် ပြောလော့။ နှလုံးသားထဲမှ စကားပြောလော့။ ဤသည်မှာ အမှုကိစ္စများကို သင်တွေ့ကြုံသင့်ပုံ ဖြစ်သည်။ ဝါကြွားရန် အားထုတ်သည့်အနေဖြင့် လေးနက်ဟန်ရှိသော၊ အနှစ်သာရမဲ့သော သီအိုရီများနှင့် မိမိကိုယ်ကို မပြင်ဆင်လေနှင့်။ ဤသို့ပြုခြင်းက သင်တို့ကို အတော်ပင် စိတ်ကြီးဝင်ပြီး အသိတရားမဲ့ဟန် ပေါ်စေမည်။ သင်သည် သင်၏ တကယ့် အတွေ့အကြုံမှ စစ်မှန်သောအရာများအကြောင်းကို ပို၍ပြောသင့်ပြီး စိတ်နှလုံးထဲမှ ပို၍ စကားပြောသင့်သည်။ ဤသည်မှာ အခြားသူများအတွက် အကျိုးပြုဆုံးဖြစ်ပြီး သူတို့တွေ့မြင်ရန် အသင့်လျော်ဆုံးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) “သို့ဆိုလျှင် မည်သည့် ပြုမူလုပ်ဆောင်နည်းသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း မဟုတ်သနည်း။ အကယ်၍ သင်သည် အကြောင်းအရာတစ်ခုခုနှင့် ပတ်သက်၍ ကြွားလုံးထုတ်ပြီး မိမိကိုယ်ကို သက်သေခံပါက လူအချို့အား သင့်ကို အထင်ကြီးပြီး ကိုးကွယ်အောင် လုပ်ခြင်းဟူသည့် ရလဒ်ကို စွမ်းဆောင်ရရှိမည် ဖြစ်သည်။ သို့သော် သင်သည် ထိုတူညီသော အကြောင်းအရာနှင့် ပတ်သက်၍ မိမိကိုယ်ကို ဖော်ထုတ်ပြပြီး သင်၏ ကိုယ့်ကိုယ်ကိုယ် သိကျွမ်းခြင်းကို ဝေမျှလျှင် ဤအရာ၏ သဘာဝမှာ ကွဲပြား၏။ ဤသည်မှာ မမှန်ကန်သလော။ မိမိ၏ ကိုယ့်ကိုယ်ကိုယ် သိကျွမ်းခြင်းအကြောင်း ပြောပြဖို့အတွက် မိမိကိုယ်ကို ဖော်ထုတ်ပြခြင်းသည် သာမန်လူ့သဘာဝက ပိုင်ဆိုင်ထားရမည့် အရာတစ်ခုဖြစ်၏။ ယင်းသည် အပြုသဘောဆောင်သော အရာတစ်ခု ဖြစ်၏။ အကယ်၍ သင်သည် မိမိကိုယ်ကို အမှန်တကယ် သိနားလည်ပြီး မိမိ၏အခြေအနေအကြောင်း မှန်ကန်စွာ၊ စစ်မှန်စွာနှင့် တိကျစွာ ပြောပြလျှင်၊ သင်သည် ဘုရားသခင်၏ နှုတ်ကပတ်တော်များကို လုံးလုံးလျားလျား အခြေခံသည့် အသိပညာအကြောင်း ပြောပြလျှင်၊ သင့်အား နားထောင်သောသူတို့သည် တည်ဆောက်ပေးခြင်း ခံရပြီး ယင်းမှနေ၍ အကျိုးဖြစ်လျှင်၊ ထို့ပြင် ဘုရားသခင်၏ အလုပ်ကို သက်သေခံပြီး သူ့ကို ဘုန်းတော်ထင်ရှားစေလျှင် ယင်းသည် ဘုရားသခင်အား သက်သေခံနေခြင်း ဖြစ်၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ ဘုရားသခင်ကို သက်သေခံတာဟာ အဓိကအားဖြင့် ကိုယ်တော်ရဲ့ အမှုတော်အကြောင်းနဲ့ လူတွေအပေါ် ကိုယ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းရဲ့ အကျိုးသက်ရောက်မှုတွေအကြောင်း သက်သေခံတာဖြစ်ကြောင်း ကျွန်မ နားလည်လာတယ်။ ကိုယ့်တာဝန်ထမ်းဆောင်တဲ့ တစ်လျှောက်မှာ ထုတ်ဖော်ခဲ့တဲ့ ဖောက်ပြန်ပျက်စီးမှုတွေ၊ ကိုယ့်မှာ ဘယ်လို မမှန်ကန်တဲ့ ရည်ရွယ်ချက်တွေ ရှိပြီး ဘုရားသခင်ကို ဘယ်လို ပုန်ကန်တယ်ဆိုတာတွေ၊ ပြီးတော့ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကတစ်ဆင့် ကိုယ့်ကိုယ်ကိုယ် ဘယ်လို ပြန်ဆင်ခြင်သုံးသပ်ပြီး နောက်ဆုံးမှာ ဘယ်လို နောင်တရပြီး ပြောင်းလဲတယ်ဆိုတာတွေကို ဖော်ထုတ်ဖို့လည်း လိုအပ်ပါတယ်။ ဒါမှ လူတွေက ဘုရားသခင်ရဲ့ စိတ်သဘောထားကို နားလည်ပြီး ကိုယ်တော်ကို ကျိုးနွံနာခံနိုင်မှာပါ။ တခြားသူတွေနဲ့ ကျွန်မ မိတ်သဟာယပြုတဲ့အခါ၊ ရိုက်ကူးရေးလုပ်တုန်းက ကျွန်မ ထုတ်ဖော်ခဲ့တဲ့ အပျက်သဘောဆောင်မှုနဲ့ အားနည်းချက်တွေကို မျှဝေသင့်ပါတယ်။ ဒါမှ ဘုရားသခင်ရဲ့ လမ်းပြမှုမပါဘဲ ကျွန်မ ဘာမှမလုပ်နိုင်ကြောင်းနဲ့ ဘုန်းတော်အားလုံးကို ဘုရားသခင်ဆီ ပေးအပ်သင့်ကြောင်း လူတိုင်း မြင်နိုင်မှာပါ။ ဒါက ဘုရားသခင်ကို စစ်မှန်စွာ သက်သေခံခြင်းပါပဲ။ ဒါကြောင့် ကိုယ့်ကိုယ်ကိုယ် ဖွင့်ချဖို့ သတ္တိမွေးပြီး၊ “ဝါရင့်သရုပ်ဆောင်” တစ်ယောက်အနေနဲ့ ကျွန်မရဲ့ တခြားဘက်ခြမ်းအကြောင်း လူတိုင်းကို ဖွင့်ဟပြောပြခဲ့တယ်၊ “တကယ်တမ်းကျတော့၊ ကျွန်မရဲ့ အစွမ်းအစက တော်တော်ညံ့ပါတယ်၊ ကျွန်မပါဝင်ခဲ့တဲ့ ရိုက်ကူးရေး တော်တော်များများမှာ ကျရှုံးမှုတွေ၊ အဆင်မပြေမှုတွေ ကြုံခဲ့ရပါတယ်။ ဆုတောင်းပြီး ဘုရားသခင်ကို မှီခိုအားထားမှသာ ခံစားချက်ကို ရှာတွေ့ခဲ့တာပါ။ ဒီလို သရုပ်ဆောင်နိုင်ဖို့အတွက် ဒါရိုက်တာရဲ့ အများကြီး လမ်းပြပေးမှုနဲ့ အချိန်အကြာကြီး လေ့ကျင့်မှုတွေလည်း လိုအပ်ခဲ့ပါတယ်။ ကျွန်မက ပိုလွန်းပြီး အလွန်အကျွံ သရုပ်ဆောင်တာတွေကြောင့် ပြန်ရိုက်ကူးရတာတွေ ဖြစ်ခဲ့တယ်၊ တခြားအရာတွေအပြင်၊ တစ်ခါတလေ ကျွန်မရဲ့ အခြေအနေ မကောင်းတာကြောင့် တိကျတဲ့ သရုပ်ဖော်မှုကို မလုပ်နိုင်ခဲ့ပါဘူး” ပေါ့။ ဒါတွေကို ကျွန်မ ဖွင့်ဟပြောပြပြီးတဲ့နောက်မှာ၊ ကျွန်မ တည်ငြိမ်ပြီး စိတ်သက်သာရာရသွားတယ်။ ကိုယ့်ကိုယ်ကိုယ် အထင်မကြီးတော့ဘူး၊ ပြီးတော့ ညီအစ်ကို မောင်နှမတွေနဲ့ ဆက်ဆံရေး ပိုရင်းနှီးလာတယ်။ အထူးသဖြင့် ဒီရိုက်ကူးရေးမှာ၊ ကျွန်မ အမှားကြီးတစ်ခု လုပ်မိတဲ့အချိန်တုန်းက၊ ဒါကို တစ်စပြီးတစ်စ ပြန်ပြင်ဖို့ ညီအစ်ကို မောင်နှမတွေရဲ့ စိတ်ရှည်ရှည် ကူညီပေးမှုကသာ ဒီဗီဒီယိုကို ပြီးမြောက်အောင် ဖြစ်နိုင်စေခဲ့တာပါ။ ဗီဒီယိုတစ်ခုစီဟာ ဘုရားသခင်ရဲ့ လမ်းပြမှုအောက်မှာ ညီအစ်ကို မောင်နှမတွေအကြား သဟဇာတဖြစ်တဲ့ ပူးပေါင်းဆောင်ရွက်မှုရဲ့ ရလဒ်ဖြစ်ကြောင်း၊ ပြီးတော့ ကျွန်မ ပါဝင်ကူညီခဲ့တာက သေးငယ်တဲ့ အစိတ်အပိုင်းလေးသာ ဖြစ်ကြောင်း ကျွန်မ သဘောပေါက်လိုက်တယ်။ ကျွန်မ ကိုယ့်ကိုယ်ကိုယ် လုံးဝ မပြောပလောက်တဲ့သူလို့ ခံစားလိုက်ရတယ်။ နောက်ပိုင်းမှာ၊ နောက်ထပ် အတွေ့အကြုံဆိုင်ရာ သက်သေခံချက် ဗီဒီယိုတစ်ခု မရိုက်ကူးခင်၊ ဘုရားသခင်ရဲ့ လမ်းပြမှုကို တောင်းခံပြီး ဘုရားသခင်ဆီ ကျွန်မ ဆုတောင်းခဲ့တယ်။ ကျွန်မရဲ့ တွဲဖက်ညီအစ်မဖြစ်တဲ့ လင်းဂျဲကိုလည်း ကျွန်မရဲ့ ဖောက်ပြန်ပျက်စီးမှုအကြောင်း ဖွင့်ဟပြောပြခဲ့ပြီး၊ ကျွန်မ နောက်တစ်ကြိမ် ကြွားဝါပြီး စကားပြောတာ၊ အစွမ်းပြတာမျိုး လုပ်မိရင် သတိပေးဖို့နဲ့ ကျွန်မကို ကြီးကြပ်ပေးဖို့ အကူအညီတောင်းခဲ့တယ်။ ဒါရိုက်တာနဲ့အတူ၊ ကျွန်မရဲ့ ပြဿနာတွေကိုလည်း အနှစ်ချုပ်ပြီး၊ ထပ်ခါတလဲလဲ လေ့ကျင့်နိုင်ဖို့နဲ့ ပြုပြင်နိုင်ဖို့အတွက် ကျွန်မ အမြဲမှားလေ့ရှိတဲ့ ပြဿနာတွေကို တစ်ခုချင်းစီ စာရင်းပြုစုခဲ့တယ်။ ဒီနည်းနဲ့ တာဝန်ထမ်းဆောင်ရတာ ကျွန်မစိတ်ထဲမှာ ပိုပြီး အေးချမ်းတည်ငြိမ်ခဲ့ပါတယ်။

နောက်ပိုင်းမှာ ရုပ်ရှင်တစ်ခုရဲ့ အရေးကြီးတဲ့ ဇာတ်ဝင်ခန်းတစ်ခုမှာ ကျွန်မ ပါဝင်ခဲ့တယ်။ ဒီဇာတ်ကောင်က အရင်က ကျွန်မ သရုပ်ဆောင်ဖူးတဲ့ ဇာတ်ကောင်တွေနဲ့ အရမ်းကွာခြားတယ်။ ကျွန်မ တွေးမိတာက၊ ဒီဇာတ်ကောင်ကိုသာ ငါ ကောင်းကောင်း သရုပ်ဆောင်နိုင်ရင်၊ ငါ့ရဲ့ သရုပ်ဆောင်မှုမှာ ထိုးဖောက်မှုတစ်ခု ရမှာဖြစ်ပြီး၊ ညီအစ်ကို မောင်နှမတွေက ငါ့ကို သေချာပေါက် အထင်ကြီးလေးစားကြမှာပဲ ပေါ့။ ဒီအတွေး ပေါ်လာတဲ့အခါ၊ ကျွန်မ နောက်ထပ် အစွမ်းပြဖို့ ကြိုးစားနေမိမှန်း သတိထားမိလိုက်တယ်။ ကျွန်မရဲ့ မမှန်ကန်တဲ့ ရည်ရွယ်ချက်တွေကို ပုန်ကန်နိုင်အောင် လမ်းပြပေးဖို့ ဘုရားသခင်ကို ချက်ချင်း ဆုတောင်းခဲ့တော့ ကျွန်မရဲ့ စိတ်နှလုံး တဖြည်းဖြည်း တည်ငြိမ်သွားတယ်။ ဇာတ်ညွှန်းကို ပြန်ဆင်ခြင်သုံးသပ်ကြည့်တဲ့အခါ၊ ဒီအပိုင်းမှာ ကျွန်မ အတွေ့အကြုံမရှိသေးကြောင်းနဲ့ ဇာတ်ကောင်ကို ကောင်းကောင်း နားမလည်နိုင်သေးကြောင်း သဘောပေါက်လိုက်တယ်။ ဒါကြောင့် အကူအညီတောင်းဖို့ ညီအစ်ကို မောင်နှမတွေဆီ စာပို့လိုက်တယ်၊ “ကျွန်မ အခက်အခဲဖြစ်နေလို့ အကူအညီလိုနေပါတယ်။ ဒီဇာတ်ကောင် ပီပြင်ဖို့ အများကြီး လိုနေသေးပြီး မှန်ကန်တဲ့ အခြေအနေကို ရှာမတွေ့သေးပါဘူး။ ကျေးဇူးပြုပြီး ကျွန်မကို ကူညီပေးကြပါ” ပေါ့။ စာပို့လိုက်တဲ့အချိန်မှာပဲ၊ စိတ်ထဲမှာ အရမ်းပေါ့ပါးသွားတယ်။ နောက်ပိုင်းမှာ ညီအစ်ကို မောင်နှမတွေက စိတ်ရှည်ရှည်နဲ့ လမ်းပြကူညီပေးပြီး၊ ရှေ့ဆက်ရမဲ့ လမ်းကြောင်းနဲ့ ဦးတည်ချက်တချို့ ပေးခဲ့ကြတယ်။

အခုဆိုရင် အစွမ်းပြချင်တဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားအပေါ် နားလည်မှုတချို့ ရှိလာပါပြီ။ တာဝန်ထမ်းဆောင်ဖို့ ဘုရားသခင် ကျွန်မကို ပေးထားတဲ့ အခွင့်အရေးဟာ အစွမ်းပြဖို့ မဟုတ်ဘဲ၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို သိမြင်ပြီး ဖြေရှင်းဖို့၊ ပြီးတော့ တာဝန်ထမ်းဆောင်ရင်း သမ္မာတရားနဲ့ အသက် ဝင်ရောက်မှုကို လုံ့လဝီရိယရှိရှိ လိုက်စားဖို့ဖြစ်ကြောင်း ကျွန်မ သဘောပေါက်လာတယ်။ ဒီအကျိုးအမြတ်တွေနဲ့ သိနားလည်မှုတွေအားလုံးဟာ ဘုရားနှုတ်ကပတ်တော်ရဲ့ လမ်းပြမှု ရလဒ်တွေပါပဲ။ ဘုရားသခင်ကို ကျေးဇူးတင်ပါတယ်။


၂၅။ အပြစ်ကိုဝန်ခံ၍ နုတ်ထွက်ပြီးနောက် ပြန်လည်သုံးသပ်ခြင်းများ

လီရွှယ်၊ တရုတ်နိုင်ငံ

၂၀၂၁ ခုနှစ်မှာ အသင်းတော်ခေါင်းဆောင်အဖြစ် ကျွန်မ ရွေးချယ်ခံခဲ့ရတယ်။ အရင်က တာဝန်တစ်မျိုးပဲရှိတဲ့ အလုပ်ကိုပဲ အမြဲတမ်းလုပ်ခဲ့ရတော့ အသင်းတော်အလုပ် အားလုံးနဲ့ ကျွန်မ သိပ်မရင်းနှီးခဲ့ဘူး။ ဒါကြောင့် ကောင်းကောင်းမလုပ်နိုင်ရင် အဖြုတ်ခံရပြီး တော်တော် အရှက်ကွဲမှာကို စိုးရိမ်ခဲ့တယ်။ ဒါပေမဲ့ “အဆင့်တိုင်းမှာ ကိုယ်လုပ်တဲ့ ဘယ်တာဝန်မဆို ဘုရားသခင်က ကြိုတင်သတ်မှတ်ထားတာပဲ၊ ညီအစ်ကိုမောင်နှမတွေက ငါ့ကို ခေါင်းဆောင်အဖြစ် ရွေးလိုက်တာက ငါလုပ်နိုင်တယ်လို့ သူတို့ထင်လို့လား” ဆိုပြီး တွေးမိတယ်။ ဒါနဲ့ လက်ခံပြီး လေ့ကျင့်ကြည့်ဖို့ ဆုံးဖြတ်လိုက်တယ်။ နောက်ပိုင်းမှာ ကျွန်မနဲ့ တွဲလုပ်တဲ့ ညီအစ်မ ကျိုးယွင်နဲ့ အလုပ်တွေခွဲတဲ့အခါ ကျွန်မ နည်းနည်းကျွမ်းကျင်တဲ့ အလုပ်တချို့ကို ရွေးလိုက်ပြီး ကြိုးစားလုပ်ရင် ကောင်းကောင်းလုပ်နိုင်မှာပါလို့ တွေးခဲ့တယ်။ မကြာခင်မှာ အလုပ်ကို အနှစ်ချုပ်ရမဲ့အချိန်ရောက်လာပြီး အလုပ်ရဲ့ အသေးစိတ်အချက်အလက်တော်တော်များများကို ကျွန်မ သဘောမပေါက်မှန်း သိလိုက်ရတယ်။ ရှေ့ဆက်ပြီး အလုပ်ကို ပိုတိတိကျကျ ကိုင်တွယ်ချင်ခဲ့တယ်။ ဒါပေမဲ့ တကယ်တမ်း လုပ်ကြည့်တဲ့အခါ ကျွန်မထင်ထားသလောက် မလွယ်ကူဘဲ ပြဿနာတွေ၊ အခက်အခဲတွေ အများကြီးရှိပြီး ဘယ်ကစရမှန်းတောင် မသိခဲ့ဘူး။ ကျွန်မ တွေးမိတယ် “ငါ ဒီတာဝန်ထမ်းဆောင်နေတာ နှစ်လနီးပါးရှိပြီ၊ ကောင်းကောင်းမလုပ်ရသေးတဲ့ အလုပ်တွေ အများကြီး ကျန်နေတုန်းပဲ။ ဒီတာဝန်ကို ကိုင်တွယ်ဖို့ အလုပ်လုပ်နိုင်စွမ်း မရှိဘူးလို့ အထက်ခေါင်းဆောင်က ပြောမလား” ပေါ့။ တွေးလေ စိတ်ဖိစီးလေဖြစ်ပြီး တာဝန်တစ်မျိုးပဲရှိတဲ့အလုပ်ကိုပဲ ပြောင်းလုပ်ဖို့ အထက်ခေါင်းဆောင်ကို ပြောချင်လာတယ်။ အနည်းဆုံးတော့ ဒီလိုဆိုရင် ကျွန်မ အရည်အချင်းမရှိတဲ့ပုံ ပေါက်မှာ မဟုတ်ဘူးလေ။ ဒါနဲ့ ခေါင်းဆောင်ကို ကျွန်မ ပြောလိုက်တယ်။ “ကျွန်မအစွမ်းအစက ညံ့တယ်လို့ ခံစားရတယ်၊ ပြီးတော့ အသင်းတော်အလုပ်ကို ဦးဆောင်ဖို့ မသင့်တော်ပါဘူး။ တာဝန်တစ်မျိုးပဲရှိတဲ့အလုပ်ကိုပဲ ပြောင်းလုပ်ချင်ပါတယ်” ပေါ့။ ခေါင်းဆောင်က “အလုပ်စလုပ်ကာစမှာ ဖိအားရှိတာ ပုံမှန်ပါပဲ၊ ခဏလောက် လေ့ကျင့်ပြီးရင် အဆင်ပြေသွားမှာပါ” တဲ့။ ခေါင်းဆောင် ဒီလိုပြောတာကြားတော့ ကျွန်မ တွေးမိတယ်။ “ဒါဆိုရင် ငါသိပ်မလေ့ကျင့်ရသေးလို့ ဒီလိုဖြစ်တာပေါ့။ နောက်ထပ် ခဏလောက် လေ့ကျင့်ပြီး နည်းနည်းလောက် ကြိုးစားလိုက်ရင် အလုပ်ကို ကောင်းကောင်းလုပ်နိုင်မလား” ပေါ့။ အဲဒီနောက်ပိုင်း ကျွန်မတာဝန်မှာ ဆက်ပြီးအာရုံစိုက်လုပ်ရင်း နားမလည်တာတစ်ခုခုကို ကျွန်မ ကြုံရတိုင်း ကျိုးယွင်ဆီကနေ သင်ယူခဲ့တယ်။ တဖြည်းဖြည်းနဲ့ အလုပ်တချို့ကို သဘောပေါက်လာတယ်။

၂၀၂၂ ဇွန်လမှာ ကျိုးယွင်က တခြားတာဝန်ကို ပြောင်းသွားပြီး အသင်းတော်အလုပ်ကို ကျွန်မနဲ့ အသစ်ရွေးကောက်ခံရတဲ့ ခေါင်းဆောင် ညီအစ်မ ဝူဖန်တို့က လွှဲယူလိုက်တယ်။ ဒါပေမဲ့ ကျိုးယွင် တာဝန်ယူခဲ့တဲ့ အလုပ်နဲ့ ကျွန်မက သိပ်မရင်းနှီးဘူး၊ ပြီးတော့ အဲဒီအချိန်က ဝူဖန်က နေမကောင်းဖြစ်နေတော့ အလုပ်အများစုက ကျွန်မပခုံးပေါ် ရောက်လာပြီး ဖိအားအများကြီး ခံစားရတယ်။ ကျွန်မမှာ အတတ်ပညာပိုင်းဆိုင်ရာ ကျွမ်းကျင်မှုတွေ အများကြီး လိုအပ်နေတော့ စုဝေးပွဲတွေမှာ ညီအစ်ကိုမောင်နှမတွေရဲ့ အခြေအနေတချို့ကို ဖြေရှင်းဖို့လောက်ပဲ မိတ်သဟာယပြုပေးနိုင်ခဲ့တယ်။ ဒါပေမဲ့ အလုပ်မှာ ပေါ်လာတဲ့ ပြဿနာတွေနဲ့ လမ်းလွဲနေတာတွေကိုတော့ မဖြေရှင်းပေးခဲ့ဘူး။ တစ်ခါတော့ ကျွန်မ စုဝေးပွဲတက်တဲ့အခါ ညီအစ်ကိုမောင်နှမတွေက ပြောကြတယ်။ “ကျိုးယွင်က စုဝေးပွဲကိုလာတုန်းကဆိုရင် ကျွန်တော်တို့အလုပ်မှာ တစ်ခုခုရှေ့မဆက်နိုင်ဘဲ ဖြစ်နေတိုင်း သူက အကြောင်းရင်းတွေကို ရှာပြီး ပြဿနာတွေကို ဖြေရှင်းပေးတယ်။ ဒါပေမဲ့ အစ်မလာတော့ အခြေအနေတွေကိုပဲ ဖြေရှင်းပေးပြီး ကျွန်တော်တို့အလုပ်ကို သုံးသပ်ဖို့၊ အနှစ်ချုပ်ဖို့ ကူညီပေးတာသိပ်မရှိဘူး။ ကျွန်တော်တို့ အလုပ်လုပ်တာ မကောင်းတော့ ကျွန်တော်တို့ အခြေအနေတွေကို ထိခိုက်တာကြောင့် အခက်အခဲတွေကို ရင်ဆိုင်နေရတာပါ” တဲ့။ ပြီးတော့ ညီအစ်ကိုမောင်နှမတွေက “ကျွန်ုပ် အယောင်ဆောင် ခေါင်းဆောင်တစ်ဦး ဖြစ်လာခဲ့ပုံ” ဆိုတဲ့ အတွေ့အကြုံဆိုင်ရာ သက်သေခံချက် ဗီဒီယိုကို ကြည့်ဖို့ ကျွန်မကို အကြံပြုကြတယ်။ ကျွန်မ တွေးမိတယ် “ငါက ကျိုးယွင်လောက် မတော်ဘူးလို့ သူတို့ပြောကြတယ်၊ ငါ့မှာ ဘာအလုပ်လုပ်နိုင်စွမ်းမှမရှိဘူးလို့ သူတို့ထင်ပြီး ငါ့အကြောင်းကို သိလာကြတာများလား။ သူတို့ ငါ့ကို တိုင်မှာလား။ အခုတစ်လော အသင်းတော်အလုပ်အားလုံးရဲ့ ရလဒ်တွေက သိပ်မကောင်းလှဘူး၊ တကယ်လို့ ငါသာ အတိုင်ကြားခံလိုက်ရပြီး အထက်ခေါင်းဆောင်က အလုပ်ကို လာစစ်ဆေးရင် ငါ့အစွမ်းအစက ညံ့တယ်၊ ဒီလောက်ကြာတာတောင် အလုပ်ကို မကိုင်တွယ်နိုင်သေးဘူးလို့ သူသေချာပေါက် ပြောမှာပဲ။ ငါ အတိုင်ကြားခံရပြီး အဖြုတ်ခံရတဲ့အဆင့်ထိ ရောက်သွားရင် တော်တော် ရှက်စရာကောင်းမှာ။ ငါ့ဘာသာ ကြိုပြီး အပြစ်ကိုဝန်ခံပြီး နုတ်ထွက်လိုက်တာ ပိုကောင်းမယ်၊ အဲဒါဆိုရင် အနည်းဆုံးတော့ ငါက ကိုယ့်ကိုယ်ကိုယ် သတိပြုမိတယ်ဆိုတာ ပြရာရောက်တယ်” ပေါ့။ အဲဒီအချိန်အတောအတွင်းမှာ အပြစ်ကိုဝန်ခံပြီး နုတ်ထွက်ဖို့ အတွေးက ရံဖန်ရံခါ ဝင်လာတတ်တယ်။ တစ်နေ့ကျတော့ ဝူဖန်နဲ့ အထက်ခေါင်းဆောင်တို့က ကျွန်မအလုပ်မှာ လမ်းလွဲနေတာတချို့အကြောင်း ဆွေးနွေးနေတာကို မတော်တဆ ကြားလိုက်ရတယ်။ ကျွန်မ ကိုယ့်ဘာသာ တွေးမိတယ်။ “ငါ့မှာ အစွမ်းအစနဲ့ အလုပ်လုပ်နိုင်စွမ်း မရှိဘူးလို့ သူတို့လည်း ထင်နေကြတာလား” ပေါ့။ ပြီးတော့ ဒီရက်ပိုင်း အလုပ်က ဘာရလဒ်မှ မထွက်တာတွေ၊ ညီအစ်ကိုမောင်နှမတွေက ကျွန်မအကြောင်း ပြောထားတာတွေကို တွေးမိပြီး နုတ်ထွက်စာ ရေးလိုက်တယ်။

စာပို့ပြီးတဲ့နောက်မှာ ကျွန်မ စိတ်မအေးနိုင်ဘူး။ ကျွန်မ ဘုရားသခင်ဆီ ဆုတောင်းပြီး ကျွန်မနုတ်ထွက်တာက စည်းမျဉ်းတွေနဲ့ ကိုက်ညီမှုရှိမရှိ ရှာဖွေခဲ့တယ်။ နောက်ပိုင်းကျတော့ “တာဝန်ယူခြင်းနှင့် နှင့်သက်ဆိုင်သည့် အခြေခံသဘောတရားများ” ထဲမှာ ဒီလိုရေးထားတာကို ဖတ်ရတယ်။ “(၁) သမ္မာတရားကို လက်မခံသည့်၊ လက်တွေ့ကျသည့် အလုပ်ကို မလုပ်နိုင်သကဲ့သို့ အချိန်တချို့ကြာ သန့်ရှင်းသော ဝိညာဉ်တော်၏ အလုပ်မရှိသည့် မည်သည့် အယောင်ဆောင် ခေါင်းဆောင် သို့မဟုတ် အမှုတော်ဆောင်မဆို တာဝန်ယူပြီး နုတ်ထွက်ရမည်။ (၂) အထက်မှ ဦးဆောင်ခြင်းနှင့် ထိန်းကျောင်းခြင်း ခံရသည့် ဘုရားသခင် ရွေးချယ်ထားသော လူတို့ကို တားဆီးရင်း၊ အလုပ် အစီအစဉ်များ သို့မဟုတ် တရားဒေသနာများနှင့် မိတ်သဟာယတို့ကို ထုတ်ပြန်ဖို့ သို့မဟုတ် အကောင်အထည်ဖော်ဖို့ ငြင်းဆန်သောသူ မည်သူမဆိုသည် တာဝန်ယူပြီး နုတ်ထွက်ရမည်။ (၃) ဘုရားသခင့် အိမ်တော်၏ အလုပ်နှင့် သူ ရွေးချယ်ထားသော လူတို့ကို ကြီးမားသည့် ဆုံးရှုံးမှုနှင့် ဘေးဒုက္ခကို ခံစားစေရင်း၊ အလုပ်အစီအစဉ်များကို လမ်းညွှန်ချက်ကို မနာခံသူ မည်သူမဆို တာဝန်ယူပြီးနုတ်ထွက်ရမည်။” (သမ္မာတရားကို လက်တွေ့လုပ်ဆောင်ခြင်း၏ အခြေခံမူ ၁၇၀၊ ၆၅။ တာဝန်ယူခြင်းနှင့် နှင့်သက်ဆိုင်သည့် အခြေခံသဘောတရားများ) ခေါင်းဆောင်တွေ၊ အမှုဆောင်တွေအနေနဲ့ အပြစ်ကို ဝန်ခံပြီး နုတ်ထွက်ဖို့ စည်းမျဉ်းရှိတယ်ဆိုတာ ကျွန်မ တွေ့လိုက်တယ်။ တကယ့်အလုပ်ကို မလုပ်နိုင်တဲ့၊ အလုပ်အစီအစဉ်တွေကို အကောင်အထည်မဖော်တဲ့၊ ဒါမှမဟုတ် အလုပ်ကို တားဆီးတဲ့၊ ဘုရားအိမ်တော်ရဲ့ အလုပ်အပေါ် ဆုံးရှုံးမှု ကြီးကြီးမားမားဖြစ်စေတဲ့ အဲဒီခေါင်းဆောင်တွေ၊ အမှုဆောင်တွေက အပြစ်ကိုဝန်ခံပြီး နုတ်ထွက်ရပါမယ်။ စည်းမျဉ်းတွေနဲ့အညီ ကိုယ့်ကိုယ်ကိုယ် ပြန်ကြည့်တဲ့အခါ ခေါင်းဆောင်တာဝန် ထမ်းဆောင်နေစဉ်မှာ ရလဒ်တွေက နည်းနည်းညံ့ပေမဲ့ အလုပ်တိုးတက်မှုကို ကျွန်မ မနှောင့်နှေးစေခဲ့သလို မဟန့်တားခဲ့ဘူးဆိုတာ တွေ့ရတယ်၊ ပြီးတော့ တကယ့်အလုပ်ကို လုံးဝ မလုပ်နိုင်တာမျိုးလည်း မဟုတ်ဘူး။ ရေလောင်းတဲ့အလုပ် ဟန့်တားခံရတုန်းကလိုမျိုးပေါ့၊ ကျွန်မ ရှာဖွေပြီး မိတ်သဟာယပြုပေးတာကနေတစ်ဆင့် ရေလောင်းခံရတဲ့ လူသစ်တွေရဲ့ အခြေအနေတွေက နည်းနည်းတိုးတက်လာပြီး သူတို့ရဲ့ တာဝန်တွေကို အစွမ်းကုန် စပြီးလုပ်လာကြတယ်။ တစ်ခါတလေကျရင် ပြဿနာတွေကို ကျွန်မ မသိမြင်နိုင်တာကြောင့် အလုပ်ကို အကောင်အထည်ဖော်ရာမှာ ကောင်းကောင်းမလုပ်နိုင်တာ၊ ဒါမှမဟုတ် လမ်းလွဲတာတွေ ဖြစ်တတ်တယ်။ ဒါပေမဲ့ သက်ဆိုင်ရာ စည်းမျဉ်းတွေကို ရှာဖွေပြီး အခြေအနေတွေကို ကျွန်မ ပြောင်းလဲနိုင်ခဲ့တယ်။ ပြီးတော့ အသင်းတော်အလုပ်ကို ကျွန်မ အဖျက်အမှောင့်မလုပ်ခဲ့သလို မနှောင့်ယှက်ခဲ့ပါဘူး။ အဲဒီအပြင် ကျွန်မက အရင်တုန်းက ခေါင်းဆောင်၊ အမှုဆောင် မလုပ်ဖူးတော့ တာဝန်အမျိုးမျိုးမှာပါဝင်တဲ့ စည်းမျဉ်းတွေကို နားမလည်ခဲ့ဘူး၊ ဒါပေမဲ့ လေ့လာသင်ယူပြီး လေ့ကျင့်တာကနေတစ်ဆင့် စည်းမျဉ်းတချို့ကို တဖြည်းဖြည်း နားလည်လာပြီး ပြဿနာတချို့ကို ခွဲခြားသိမြင်နိုင်ခဲ့တယ်။ ကျွန်မရဲ့ ဖြေရှင်းနည်းတွေက နှံ့စပ်မှုမရှိပေမဲ့ တကယ့်အလုပ်ကို လုံးဝမလုပ်နိုင်တာမျိုးတော့ မဟုတ်ပါဘူး။ စည်းမျဉ်းတွေအရ ဆုံးဖြတ်မယ်ဆိုရင် အပြစ်ကိုဝန်ခံပြီး နုတ်ထွက်ရမဲ့ အဆင့်ထိ ကျွန်မ မရောက်သေးမှန်း တွေ့လိုက်ရတယ်။ ဒါကြောင့် “ဒီကိစ္စတွေကို ရင်ဆိုင်ရတဲ့အခါ ဘာလို့ သမ္မာတရားကို မရှာဖွေဘဲ၊ ဒါမှမဟုတ် ငါ့အလုပ်မှာ ရလဒ်မထွက်တဲ့ အကြောင်းရင်းတွေကို အနှစ်ချုပ်မကြည့ဘဲ အပြစ်ကိုဝန်ခံပြီး နုတ်ထွက်ဖို့ လိုတယ်လို့ ခံစားရတာလဲ” ဆိုပြီး ကိုယ့်ကိုယ်ကိုယ် မေးရင်း ရှာဖွေပြီး ဆင်ခြင်မိတယ်။ ဘုရားသခင်ရဲ့ နှုတ်ကပတ်တော်တွေကို ကျွန်မ တွေးမိတယ်။ “သမ္မာတရားကို ရှာဖွေရမည့်အစား လူအများစုတွင် ၎င်းတို့၏ ကိုယ်ပိုင်သေးနုပ်သော လုပ်ငန်းစဉ်များရှိသည်။ ၎င်းတို့ကိုယ်တိုင်၏ အကျိုးစီးပွားများ၊ ဂုဏ်သိက္ခာ၊ အခြားသူများ၏ စိတ်ထဲတွင် ၎င်းတို့ရှိနေသည့် နေရာ သို့မဟုတ် အဆင့်အတန်းတို့သည် ၎င်းတို့အတွက် အလွန်အရေးကြီးသည်။ ၎င်းတို့ မြတ်နိုးသည်မှာ ဤအရာများသာ ဖြစ်သည်။ ၎င်းတို့သည် ဤအရာများကို လုံးဝ လက်မလွတ်စတမ်း ဖက်တွယ်ထားကြပြီး ၎င်းတို့၏ အသက်စင်စစ်တမျှ မှတ်ယူကြသည်။ ၎င်းတို့ကို ဘုရားသခင်က မည်သို့မြင်သည်၊ သို့မဟုတ် သဘောထားသည်မှာ သာမည အရေးကြီးသောအရာ ဖြစ်သည်။ အချိန်တစ်ခဏတွင် ၎င်းတို့သည် ယင်းကို လျစ်လျူရှုကြသည်။ အချိန်တစ်ခဏတွင် ၎င်းတို့သည် အဖွဲ့၏ အကြီးအကဲဖြစ်ခြင်းရှိမရှိ၊ အခြားလူတို့သည် ၎င်းတို့ကို အထင်ကြီးလေးစားပြီး ၎င်းတို့၏ စကားများသည် ဩဇာလွှမ်းမိုးနိုင်ခြင်း ရှိမရှိတို့ကိုသာ ထည့်တွက်စဉ်းစားသည်။ ၎င်းတို့ ဦးစွာအလေးထားသည့်ကိစ္စမှာ ထိုရာထူးကို နေရာယူရန်ဖြစ်သည်။ ၎င်းတို့သည် အဖွဲ့တစ်ခုတွင် ရှိသောအခါ လူအားလုံးနီးပါးက ဤအဆင့်အတန်းမျိုး၊ ဤအခွင့်အလမ်းမျိုးကို ရှာဖွေကြသည်။ ၎င်းတို့က အလွန်ပါရမီရှိပါက၊ အကြီးဆုံးသောသူဖြစ်ချင်ကြသည်မှာ အမှန်ဖြစ်၏။ ၎င်းတို့သည် အလယ်အလတ် အရည်အချင်းရှိလျှင် အဖွဲ့ထဲက ပိုမြင့်သော နေရာတွင် ရှိချင်ကြဆဲဖြစ်သည်။ ၎င်းတို့သည် အဖွဲ့တွင် နိမ့်သည့်နေရာ၌ရှိပြီး ပုံမှန်အစွမ်းအစနှင့် အရည်အချင်းရှိလျှင် ၎င်းတို့သည်သူတစ်ပါးက ၎င်းတို့အား အထင်ကြီး လေးစားသည်ကိုလည်း လိုချင်ကြလိမ့်မည်၊ မိမိတို့ကို အခြားသူများ အထင်သေးစေချင်ကြမည် မဟုတ်ပေ။ ဤလူတို့၏ ဂုဏ်သိက္ခာသည် ၎င်းတို့ သတ်မှတ်ထားသည့် စံနှုန်းဖြစ်သည်။ ဤအရာတို့ကို ၎င်းတို့က ကိုင်စွဲထားရသည်။ ၎င်းတို့တွင် သမာဓိမရှိနိုင်ကြသည့်အပြင် ဘုရားသခင်၏ နှစ်သက်သဘောကျမှု သို့မဟုတ် လက်ခံမှုကိုလည်း ၎င်းတို့မပိုင်ဆိုင်နိုင်ကြပေ။ သို့သော် ၎င်းတို့သည် အခြားသူများကြားတွင် ၎င်းတို့ရရှိဖို့ ကြိုးပမ်းထားသည့် အလေးထားခံရမှုကိုဖြစ်စေ၊ အဆင့်အတန်းကိုဖြစ်စေ၊ အထင်ကြီးမှုကိုဖြစ်စေ လုံးဝဥဿုံ အဆုံးရှုံးမခံနိုင်ကြ။ ဤသည်မှာ စာတန်၏ စိတ်သဘောထားပင် ဖြစ်သည်။ သို့ရာတွင် လူတို့သည် ဤအရာကို သတိမပြုမိကြပေ။ ၎င်းတို့သည် အဆုံးထိ ဤသိက္ခာ တစ်ပိုင်းတစ်စကို ဖက်တွယ်ထားရမည်ဆိုသည်မှာ ၎င်းတို့၏ ယုံကြည်မှုဖြစ်သည်။ ဤအချည်းနှီးဖြစ်ပြီး အပေါ်ယံဖြစ်သော အရာများကို အပြည့်အဝ စွန့်လွှတ်ပြီး ဘေးဖယ်လိုက်သည့်အခါမှသာ ၎င်းတို့သည် စစ်မှန်သော လူတစ်ဦးဖြစ်လာမည်ကို ၎င်းတို့ သတိမပြုမိကြပေ။ လူတစ်ဦးသည် စွန့်ပစ်သင့်သည့် ဤအရာများကို အသက်ကဲ့သို့ ကာကွယ်စောင့်ရှောက်နေလျှင် သူ့ဘဝကား ဆုံးပြီဖြစ်သည်။ မည်သည့်အရာကို ဆုံးရှုံးရတော့မည်ကို ၎င်းတို့ မသိကြပေ။ ထို့ကြောင့် ၎င်းတို့ ပြုမူဆောင်ရွက်သောအခါတွင် တစ်စုံတစ်ခုကို အစဉ်သဖြင့် ပြန်စွဲကိုင်ထားသည်။ မိမိတို့၏ ကိုယ်ပိုင်ဂုဏ်နှင့် အဆင့်အတန်းကို ကာကွယ်ရန် အစဉ် ကြိုးစားကြသည်။ ၎င်းတို့ကိုယ်တိုင်၏ ရည်ရွယ်ချက်ပန်းတိုင်များအတွက်သာ ပြောဆိုလျက် ၎င်းတို့၏ ကိုယ်ပိုင်အတုအယောင်ကာကွယ်မှုအတွက် ဤအရာတို့ကို ဦးစားပေးကြသည်။ ၎င်းတို့လုပ်သမျှ အရာရာတိုင်းသည် ၎င်းတို့ကိုယ်တိုင်အတွက်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) သိက္ခာနဲ့ အဆင့်အတန်းကို အသက်ထက် ပိုတန်ဖိုးထားတာက စာတန်ဆန်တဲ့ စိတ်သဘောထားကို ထုတ်ဖော်ပြနေတယ်လို့ ဘုရားသခင်က ဖွင့်ပြထားတယ်။ ပြန်ပြီးဆင်ခြင်သုံးသပ်ကြည့်လိုက်တော့ ကျွန်မနုတ်ထွက်ချင်ရတဲ့ အကြောင်းရင်းက အဓိကအနေနဲ့ ကျွန်မရဲ့ သိက္ခာနဲ့ အဆင့်အတန်းကို ကာကွယ်ဖို့ဖြစ်ပြီး အဆင့်အတန်းကို ကျွန်မ အလွန်အကျွံ စိုးရိမ်နေခဲ့လို့ပဲဆိုတာ သဘောပေါက်လိုက်တယ်။ အလုပ်က ထိရောက်မှုမရှိတဲ့အခါ၊ ပြီးတော့ ကျွန်မအလုပ်မှာ လမ်းလွဲနေတာတွေ၊ ပြဿနာတွေကို ညီအစ်ကိုမောင်နှမတွေ ထောက်ပြတဲ့အခါ ကျွန်မက ခေါင်းဆောင်တုတစ်ယောက်ပါ၊ နေရာသာယူထားပြီး တကယ့်အလုပ်ကို မလုပ်ဘူးလို့ သူတို့ပြောကြမှာကို ကျွန်မ ကြောက်ခဲ့တယ်။ သူများတွေ ကျွန်မကို အထင်သေးမှာ၊ ဒါမှမဟုတ် ကျွန်မက အသုံးမကျဘူးလို့ ပြောမှာကို မလိုလားခဲ့ဘူး။ ဒါကြောင့် သိက္ခာနဲ့ အဆင့်အတန်းကို ကာကွယ်ဖို့ ကျွန်မ လုံးဝ ဆုတ်ခွာချင်ခဲ့တယ်၊ ဒီလိုဆိုရင် ညီအစ်ကိုမောင်နှမတွေက အနည်းဆုံးတော့ ကျွန်မမှာ ကိုယ့်ကိုယ်ကိုယ် နည်းနည်း သတိထားမိသေးတယ်လို့ မြင်ကြမယ် ပေါ့။ ဒီနည်းနဲ့ ကျွန်မရဲ့ နောက်ဆုံးကျန်တဲ့ သိက္ခာကို ထိန်းသိမ်းချင်ခဲ့တာ။ တကယ်တော့ ညီအစ်ကိုမောင်နှမတွေ ထောက်ပြတဲ့ ကျွန်မတာဝန်က လမ်းလွဲတာတွေနဲ့ အားနည်းချက်တွေက အမှန်တရားတွေပါပဲ။ သူတို့က ကျွန်မကို ကူညီပေးနေသလို အသင်းတော်အလုပ်ကိုလည်း ကာကွယ်ပေးနေကြတာ၊ ဒါပေမဲ့ ကျွန်မက အပြုသဘောနဲ့ လက်မခံခဲ့ဘူး။ အဲဒီအစား ကျွန်မရဲ့ အစွမ်းအစက ညံ့ပြီး အလုပ်လုပ်နိုင်စွမ်း မရှိဘူးလို့ သူတို့ထင်နေကြတယ်ဆိုပြီး ကျွန်မ တွေးထင်ခဲ့တယ်။ တကယ့်အလုပ်ကို မလုပ်နိုင်တဲ့ ခေါင်းဆောင်တုပါလို့ သူတို့ပြောကြမှာကို၊ ပြီးတော့ ဒါက ကျွန်မ နောက်တစ်ခါ မျက်နှာမပြရဲအောင် ဖြစ်စေမှာကို ကျွန်မ ပိုတောင် ကြောက်နေခဲ့တယ်။ ဒါကြောင့် မျက်နှာပျက်ပြီး အဆင့်အတန်း ဆုံးရှုံးရတာထက်စာရင် နုတ်ထွက်ဖို့ ပိုလိုလားခဲ့တယ်။ ကျွန်မအလုပ်ရဲ့ ရလဒ်တွေ ညံ့တာက ကျွန်မရဲ့ အလုပ်လုပ်နိုင်စွမ်း အားနည်းတာနဲ့ သက်ဆိုင်နေပေမဲ့ ဒါက ကျွန်မ နုတ်ထွက်ချင်ရတဲ့ အဓိကအကြောင်းရင်း မဟုတ်ပါဘူး။ အဓိကအကြောင်းရင်းကတော့ ကျွန်မ အလုပ်ကို ကောင်းကောင်းမလုပ်ခဲ့ဘူး၊ ညီအစ်ကိုမောင်နှမတွေရှေ့မှာ မျက်နှာပျက်ခဲ့ရတယ်လို့ မြင်မိလို့ပါပဲ။ ဒါကြောင့် သူများတွေရဲ့ စိတ်နှလုံးထဲမှာ ကျွန်မရဲ့ ပုံရိပ်နဲ့ အဆင့်အတန်းကို ဆုံးရှုံးရမဲ့အစား ကိုယ့်တာဝန်တွေနဲ့ ဝတ္တရားတွေကို စွန့်လွှတ်ဖို့ ပိုလိုလားခဲ့တယ်။ တာဝန်တွေနဲ့ သမ္မာတရားထက် ကျွန်မရဲ့ သိက္ခာကို ပိုတန်ဖိုးထားမှန်း၊ ပြီးတော့ ကျွန်မရဲ့ ဒီအခြေအနေကို မပြောင်းလဲရင် အဆုံးမှာ ဘာမှရလိုက်မှာ မဟုတ်မှန်း ကျွန်မ သဘောပေါက်လိုက်တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “ဘုရားသခင်၏ တာဝန်ပေးစေခိုင်းချက်များကို သင် မည်သို့ သဘောထားပြုမူသင့်သည်မှာ အလွန်အရေးကြီးပေသည်။ ဤသည်မှာ အလွန်ကြီးလေးသော ကိစ္စရပ်တစ်ခု ဖြစ်သည်။ ဘုရားသခင်က သင့်ကို အပ်နှံသည့်အရာကို သင် မပြီးမြောက်နိုင်ပါက သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်။ လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။ လူတို့သည် ဘုရားသခင်၏ တာဝန်ပေးစေခိုင်းချက်များကို မည်သို့ သဘောထားပြုမူရမည်ကို နှံ့စပ်သေချာသော နားလည်သဘောပေါက်မှု ရှိရမည်ဖြစ်ပြီး အနည်းဆုံးအနေဖြင့် ဘုရားသခင်က လူကို တာဝန်ပေးစေခိုင်းချက်များ အပ်နှံခြင်းသည် လူကို သူ၏ ချီးမြှောက်ခြင်းဖြစ်ကာ လူကို သူ အထူးကျေးဇူးပြုခြင်းဖြစ်ပြီး ယင်းမှာ ဘုန်းအသရေအရှိဆုံးသော အမှုအရာလည်း ဖြစ်ကြောင်းကို ၎င်းတို့သည် နားလည်ရမည်။ ပြီးလျှင် မိမိ၏ အသက်ပင် အပါအဝင် အခြားအရာအားလုံးကို စွန့်လွှတ်နိုင်သော်လည်း ဘုရားသခင်၏ တာဝန်ပေးစေခိုင်းချက်များကိုမူ ပြီးမြောက်အောင် လုပ်ဆောင်ရမည် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်တွေကို ကျွန်မ ထပ်ခါတလဲလဲ ဆင်ခြင်မိတယ်။ ဒီနှုတ်ကပတ်တော်တွေမှာ တရားစီရင်ခြင်းတွေ ပါဝင်ပြီး ကျွန်မ စိတ်ဆင်းရဲရသလို အပြစ်ရှိသလို ခံစားခဲ့ရတယ်။ ကျွန်မရဲ့ သိက္ခာနဲ့ အဆင့်အတန်းကို ကာကွယ်ဖို့အတွက် ကျွန်မက အပြစ်ကိုဝန်ခံပြီး နုတ်ထွက်ခဲ့တယ်၊ ပြီးတော့ ကိုယ့်ကိုယ်ကိုယ် သတိပြုမိခြင်း ရှိတယ်လို့တောင် ကျွန်မ ထင်ခဲ့သေးတယ်၊ ဒါပေမဲ့ ဘုရားသခင်ရဲ့ မျက်မှောက်မှာတော့ ဒါရဲ့ သဘာဝက သစ္စာဖောက်ခြင်း ဖြစ်နေတယ်။ အသင်းတော်အလုပ်ကို ကာကွယ်ဖို့၊ တစ်ချိန်တည်းမှာပဲ သမ္မာတရားရဲ့ ကဏ္ဍအသီးသီးထဲ ဝင်ရောက်တာကို လေ့ကျင့်ဖို့အတွက် ခေါင်းဆောင်ဖြစ်လာမဲ့ အခွင့်အရေးကို အသင်းတော်က ကျွန်မကို ပေးခဲ့တာပါ။ ဒါက ဘုရားသခင် ကျွန်မကို ချီးမြှောက်တာဖြစ်သလို သူ ကျွန်မအပေါ် ထားရှိတဲ့ ဝန်တာလည်း ဖြစ်ပါတယ်။ ကျွန်မမှာ လူ့သဘာဝနဲ့ ဆင်ခြင်တုံတရား နည်းနည်းလောက် ရှိမယ်ဆိုရင်၊ ဘုရားသခင်ကို ကြောက်ရွံ့တဲ့ စိတ်နှလုံး ရှိမယ်ဆိုရင် ကျွန်မ နုတ်ထွက်ချင်မှာ မဟုတ်သလို ဘုရားသခင်ကို သစ္စာဖောက်ချင်မှာ မဟုတ်ပါဘူး။ အလုပ်က ဘယ်လောက်ပဲ ခက်ခဲပါစေ ကျွန်မ ဆုတောင်းပြီး ဘုရားသခင်ကို မှီခိုအားထားမှာပါ၊ ကိုယ့်အစွမ်းအစရှိသရွေ့ တာဝန်တွေကို ဖြည့်ဆည်းဖို့ အကောင်းဆုံး ကြိုးစားမှာပါ၊ ပြီးတော့ အနည်းဆုံး အသင်းတော်အလုပ်ကို အထိခိုက်ခံမှာ မဟုတ်ပါဘူး။ ဒါပေမဲ့ ကျွန်မတာဝန်မှာ အခက်အခဲတွေ ကြုံရပြီး အလုပ်ထိခိုက်တဲ့အခါ အသင်းတော်အလုပ်ကို ကာကွယ်ဖို့ ပျက်ကွက်ရုံတင်မကဘဲ နောက်တွန့်ခဲ့တယ်။ ဝူဖန်က ခေါင်းဆောင်ဖြစ်တာ မကြာသေးလို့ အလုပ်နဲ့ မရင်းနှီးတာ၊ အသင်းတော်အလုပ်မှာ မဖြေရှင်းရသေးတဲ့ ပြဿနာတွေ အများကြီး ရှိနေသေးတာကို ကောင်းကောင်းသိလျက်နဲ့ ကျွန်မက နုတ်ထွက်ဖို့ ရွေးချယ်ခဲ့တယ်။ ကျွန်မရဲ့ အသိစိတ်က အလုပ်မလုပ်တော့မှန်း တွေ့လိုက်ရတယ်။ ဒါကို သဘောပေါက်ပြီးတော့ ကျွန်မ နောင်တရပြီး ဘုရားသခင်ဆီ ဆုတောင်းခဲ့တယ်။ “ဘုရားသခင်၊ သမီးရဲ့ ဖောက်ပြန်ပျက်စီးတဲ့ စိတ်သဘောထားအတိုင်း ဆက်ပြီး အသက်မရှင်ချင်တော့ပါဘူး။ သမီးတာဝန်မှာ ဘယ်လိုအခက်အခဲမျိုးပဲ ကြုံရပါစေ နုတ်ထွက်ဖို့ ဆန္ဒမရှိတော့ပါဘူး၊ ဒီတာဝန်ကို ထမ်းဆောင်နိုင်စွမ်း ရှိနေသရွေ့ ကိုယ်တော့်ကို မှီခိုပြီး ကောင်းကောင်းလုပ်ဆောင်သွားဖို့ ဆန္ဒရှိပါတယ်” ပေါ့။

အဲဒီနောက်မှာ ကျွန်မရဲ့ အားနည်းချက်တွေအပေါ် အခြေခံပြီး ဖြေရှင်းနည်းတွေကို စရှာဖွေခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်တယ်။ “ခေါင်းဆောင်တစ်ယောက်အနေဖြင့် အလုပ်များကို စီစဉ်ပေး၍ ပြီးသွားပြီးနောက်တွင် အလုပ်၏ တိုးတက်မှုကို နောက်ဆက်တွဲ လိုက်လုပ်ရမည် ဖြစ်သည်။ သင်သည် ဤအလုပ်နယ်ပယ်ကို မရင်းနှီးလျှင်ပင်၊ ဤကိစ္စနှင့်ပတ်သက်ပြီး မည်သည့်သိမြင်မှုမျှ မရှိလျှင်ပင် ထိုအလုပ်ကို လုပ်ဆောင်ရန် နည်းလမ်းရှာနိုင်သည်။ စိစစ်မှုကို ဆောင်ရွက်ပြီး အကြံပြုချက်များပေးရန် ယင်းကို အမှန်တကယ် နားလည်သဘောပေါက်သော၊ အဆိုပါ အတတ်ပညာကို နားလည်သောသူတစ်ဦးကို သင်ရှာဖွေနိုင်သည်။ သူတို့၏ အကြံပြုချက်များမှ သင့်တင့်လျောက်ပတ်သော စည်းမျဉ်းများကို သင် ရှာဖွေဖော်ထုတ်နိုင်သည်။ ဤသို့ဖြင့် သင်သည် အလုပ်ကို နောက်ဆက်တွဲ လိုက်လုပ်နိုင်လိမ့်မည်။ အဆိုပါ အတတ်ပညာနှင့် သင် ရင်းနှီးခြင်း ရှိသည်ဖြစ်စေ၊ မရှိသည်ဖြစ်စေ၊ ယင်းကို နားလည်သည်ဖြစ်စေ၊ နားမလည်သည်ဖြစ်စေ အနည်းဆုံးအနေဖြင့် သင်သည် ထိုအလုပ်ကို ဦးစီးဆောင်ရွက်ရမည်၊ နောက်ဆက်တွဲ လိုက်လုပ်ရမည်ဖြစ်ပြီး ယင်း၏ တိုးတက်မှုနှင့်ပတ်သက်၍ အဆက်မပြတ် စုံစမ်းခြင်းနှင့် မေးခွန်းများ မေးခြင်းတို့ကို ပြုလုပ်ရမည်။ ထိုသို့သော ကိစ္စများကို နားလည်သဘောပေါက်မှုအား သင်ထိန်းသိမ်းထားရမည်။ ဤသည်မှာ သင်၏ တာဝန်ဖြစ်သည်။ ယင်းသည် သင့်အလုပ်၏ တစ်စိတ်တစ်ပိုင်းဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) ခေါင်းဆောင်တွေနဲ့ အမှုဆောင်တွေဟာ လက်တွေ့ကျတဲ့အလုပ်ကို ဘယ်လိုလုပ်သင့်တယ်ဆိုတာနဲ့ပတ်သက်ပြီး လက်တွေ့လုပ်ဆောင်ရမဲ့ လမ်းကြောင်းအတိအကျကို ဘုရားသခင်က မိတ်သဟာယပြုပေးထားပါတယ်။ ခေါင်းဆောင်တွေနဲ့ အမှုဆောင်တွေဟာ အလုပ်မှာ တကယ်ပါဝင်ဖို့၊ ညီအစ်ကိုမောင်နှမတွေရဲ့ အလုပ်က ဘာလို့ ထိရောက်မှုမရှိတာလဲဆိုတဲ့ အကြောင်းရင်းတွေကို စစ်ဆေးဖို့၊ ဖြေရှင်းနည်းတွေရဖို့ ဆွေးနွေးမှုတွေမှာ ပါဝင်ဖို့ လိုအပ်ပါတယ်၊ အလုပ်ကို အကောင်အထည်ဖော်ရုံသက်သက်၊ ဒါမှမဟုတ် သူတို့တွေ့တဲ့ ပြဿနာတွေအပေါ် ရိုးရိုးရှင်းရှင်း မိတ်သဟာယပြုပေးရုံနဲ့ ပြီးပြီလို့ မှတ်ယူလို့ မရပါဘူး။ ဒီပြဿနာတွေရဲ့ နောက်ကွယ်က အကြောင်းရင်းတွေကို ခွဲခြားသိမြင်ဖို့နဲ့ အသေးစိတ် နောက်ဆက်တွဲလုပ်ဖို့လည်း လိုပါတယ်။ တကယ်လို့ ညီအစ်ကိုမောင်နှမတွေရဲ့ အခြေအနေနဲ့ဆိုင်တဲ့ ပြဿနာဆိုရင် အဲဒါကို ဖြေရှင်းဖို့ သမ္မာတရားကို တကယ် မိတ်သဟာယပြုပေးရပါမယ်၊ တကယ်လို့ ကျွမ်းကျင်မှုပိုင်းဆိုင်ရာ ပြဿနာဆိုရင် ဖြေရှင်းနည်းတွေ ရှာတွေ့ဖို့ ညီအစ်ကိုမောင်နှမတွေနဲ့အတူ အနှစ်ချုပ်ပြီး လေ့လာသင်ယူဖို့ လိုပါတယ်။ အရင်တုန်းကတော့ အတတ်ပညာပိုင်းဆိုင်ရာ ကျွမ်းကျင်မှုတွေနဲ့ ပတ်သက်တဲ့အလုပ်ကို ကျွန်မ နားမလည်ဘူးလို့ ထင်ပြီး ညီအစ်ကိုမောင်နှမတွေရဲ့ အခြေအနေတွေကို ဖြေရှင်းဖို့ မိတ်သဟာယပြုပေးရုံနဲ့ လုံလောက်ပြီလို့ ထင်ခဲ့တာ။ ဒါပေမဲ့ အခြေအနေတွေကို မိတ်သဟာယပြုပေးရုံနဲ့ တကယ့် ပြဿနာတွေကို မဖြေရှင်းနိုင်ဘူး၊ အလုပ်ကလည်း ဘာရလဒ်မှ ထွက်လာမှာမဟုတ်ဘူးဆိုတော့ အဲဒါက လမ်းလွဲနေမှန်း အခုမှ သဘောပေါက်လာတယ်။ ဒါက ခေါင်းဆောင်တွေနဲ့ အမှုဆောင်တွေအနေနဲ့ ဖြေရှင်းနည်းတွေရှာဖို့ ညီအစ်ကိုမောင်နှမတွေနဲ့ ညီညီညွတ်ညွတ် အလုပ်လုပ်ဖို့၊ ဆီလျော်တဲ့ စည်းမျဉ်းတွေကို ရှာဖွေပြီး မိတ်သဟာယပြုဖို့နဲ့ အတူတကွ ဝင်ရောက်ဖို့ လိုအပ်ပါတယ်။ ဒါတွေကို နားလည်သွားတော့ ကျွန်မအခြေအနေ တိုးတက်လာတယ်။ နောက်သုံးလေးရက်မှာ အထက်ခေါင်းဆောင်ကလည်း မိတ်သဟာယပြုပေးပြီး ကူညီပေးခဲ့တယ်၊ နောက်ဆုံးမှာ အသင်းတော်က ကျွန်မနုတ်ထွက်တာကို လက်မခံခဲ့ပါဘူး။ ကျွန်မက အရမ်းပုန်ကန်ခဲ့ပေမဲ့ ဘုရားအိမ်တော်က ကျွန်မကို အခွင့်အရေးပေးထားတုန်းပဲဆိုတာ တွေ့လိုက်ရတော့ ဘုရားသခင်ကို အရမ်းအကြွေးတင်သလို ခံစားရပြီး တာဝန်တွေအပေါ်ထားတဲ့ အရင်က သဘောထားကို ပြောင်းလဲဖို့နဲ့ အလုပ်ကို ကောင်းကောင်းစလုပ်ဖို့ ဆန္ဒရှိခဲ့တယ်။ အဲဒီနောက်ပိုင်း အလုပ်မှာ ပြဿနာတွေ ပေါ်လာတဲ့အခါ ညီအစ်ကိုမောင်နှမတွေနဲ့ ဆွေးနွေးပြီး ဆက်သွယ်ပြောဆိုတယ်၊ တကယ်လို့ ကျွမ်းကျင်မှုပိုင်းဆိုင်ရာ ပြဿနာဆိုရင် ညီအစ်ကိုမောင်နှမတွေဆီက အကြံဉာဏ်တွေ တောင်းခံပြီး ရှာဖွေတယ်၊ ပြီးတော့ တာဝန်မှာရှိတဲ့ အခက်အခဲတွေနဲ့ပတ်သက်ပြီး လေ့လာသင်ယူဖို့ စည်းမျဉ်းတွေနဲ့ ဆီလျော်တဲ့ အတတ်ပညာပိုင်းဆိုင်ရာ ဗဟုသုတတွေကိုလည်း တကယ်ရှာဖွေခဲ့တယ်။ ခဏကြာတော့ ညီအစ်ကိုမောင်နှမတွေ သူတို့တာဝန်မှာ ရတဲ့ရလဒ်တွေက အတော်အတန် တိုးတက်လာတယ်။

နောက်ပိုင်းမှာ ညီအစ်ကိုမောင်နှမတွေနဲ့ မိတ်သဟာယပြုခြင်းအားဖြင့် ကျွန်မနုတ်ထွက်ချင်ရတဲ့ အကြောင်းရင်းတွေကို ပိုပြီး နက်နက်ရှိုင်းရှိုင်း နားလည်လာတယ်။ ဘုရားနှုတ်ကပတ်တော်တချို့ကို ကျွန်မ ဖတ်တယ်။ “လူတို့သည် မိမိတို့ကိုယ်ကို အလွန်စုံလင်သည် အလွန်ဂုဏ်ရှိသည်၊ အလွန်မြင့်မြတ်သည် သို့မဟုတ် အခြားသူများနှင့် အလွန်ကွဲပြားခြားနားသည်ဟု မတွေးထင်သင့်ပေ။ ဤအရာအားလုံးသည် လူသား၏ မာနထောင်လွှားသော စိတ်သဘောထားနှင့် မသိနားမလည်ခြင်းတို့အားဖြင့် ဖြစ်ပေါ်လာခြင်း ဖြစ်သည်။ မိမိကိုယ်ကို အများနှင့်မတူဟု အစဉ်တွေးထင်ခြင်းဟူသည်မှာ မာနထောင်လွှားသည့် စိတ်သဘောထားတစ်ခုက ဖြစ်စေသည်။ မိမိတို့၏ အားနည်းချက်များကို ဘယ်သောအခါမျှ လက်မခံနိုင်ခြင်းနှင့် မိမိတို့၏ အမှားများနှင့် ကျရှုံးမှုများကို ဘယ်သောအခါမျှ ရင်မဆိုင်နိုင်ခြင်းသည် မာနထောင်လွှားသော စိတ်သဘောထားမှ အရင်းခံ၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) “မာနထောင်လွှားပြီး မိမိကိုယ်ကို မှန်သည်ဟု မှတ်ယူသောလူတို့သည် မကြာခဏ ဤသို့ဖြစ်ကြ၏။ ဖြေရှင်းချက်များအတွက် စိတ်မရှည်မဖြစ်ဖို့ ဘုရားသခင်က ပြောသည်။ သမ္မာတရားကို ရှာဖွေပြီး စည်းမျဉ်းများဖြင့် ပြုမူဆောင်ရွက်ရန် သူ ပြောသော်လည်း မာနထောင်လွှားပြီး မိမိကိုယ်ကို မှန်သည်ဟု မှတ်ယူသောလူတို့သည် ဘုရားသခင်၏ ဤတောင်းဆိုချက်များကို သေချာစွာ စဉ်းစားခြင်း မရှိချေ။ ထိုအစား ဟုန်းခနဲဖြစ်သော ခွန်အားနှင့် အားအင်ဖြင့် အမှုအရာများကို ပြီးမြောက်ရန်၊ သပ်ရပ်ပြီး လှပသည့် နည်းလမ်းဖြင့် အမှုအရာများကို လုပ်ဆောင်ရန်နှင့် မျက်တောင်တစ်ခတ်တွင် အခြားလူတိုင်းထက် သာလွန်ရန် မရမက ကြိုးစားကြလေသည်။ ၎င်းတို့သည် မဟာလူသားများ ဖြစ်လိုကြပြီး သာမန်လူသားဖြစ်ရန် ငြင်းပယ်ကြသည်။ ဤသည်မှာ လူအတွက် ဘုရားသခင် စီစဉ်ထားသည့် သဘာဝနည်းဥပဒေသများနှင့် ဆန့်ကျင်နေသည် မဟုတ်ပါလား။ (ဟုတ်ပါသည်။) ၎င်းတို့သည် သာမန်လူများ မဟုတ်သည်မှာ သိသာထင်ရှားပေသည်။ ပုံမှန် လူ့သဘာဝ ကင်းမဲ့ကြပြီး အလွန် မာနထောင်လွှားကြသည်။ ပုံမှန်လူသဘာဝနယ်ပယ်အတွင်းရှိ လူသားမျိုးနွယ်အတွက် ဘုရားသခင် ပြင်ဆင်သတ်မှတ်သည့် တောင်းဆိုချက်များကို အလေးမထားကြချေ။ ပုံမှန် လူ့သဘာဝရှိသူများက ရယူနိုင်သည့် လူသားမျိုးနွယ်အတွက် ဘုရားသခင် စီစဉ်ထားသော စံနှုန်းများကို ၎င်းတို့ အလေးမထားကြချေ။ ထို့ကြောင့် ဘုရားသခင်၏ သတ်မှတ်ချက်များကို ၎င်းတို့ မထီမဲ့မြင်ပြုပြီး ‘ဘုရားသခင်၏ တောင်းဆိုချက်များက အလွန်နိမ့်ကျသည်။ ဘုရားသခင်ကို ယုံကြည်သူများသည် အဘယ်သို့ သာမန် လူများဖြစ်နိုင်မည်နည်း။ သူတို့သည် သာမန်ထက် ထူးကဲသောသူများ၊ သာမန်လူများထက် ကျော်လွန်ပြီး သာလွန်သောသူများ ဖြစ်ရမည်။ သူတို့သည် ကြီးမြတ်ပြီး ကျော်ကြားသော ပုဂ္ဂိုလ်များ ဖြစ်ရမည်’ဟု တွေးကြသည်။ ဘုရားနှုတ်ကပတ်တော်များက မှန်ကန်ပြီး သမ္မာတရား ဖြစ်သော်လည်း ထူးခြားမှုမရှိသကဲ့သို့ သာမန်ဖြစ်လွန်းသည်ဟု တွေးလျက် ဘုရားနှုတ်ကပတ်တော်များကို အလေးမထားကြပေ။ ထို့ကြောင့် သူ၏ နှုတ်ကပတ်တော်များကို လျစ်လျူရှုပြီး အထင်သေးကြလေသည်။ သို့ရာတွင် လူတို့ လိုက်နာပြီး လက်တွေ့လုပ်ဆောင်သင့်သည့် စည်းမျဉ်းများနှင့် လမ်းကြောင်းများကို ဘုရားသခင် ညွှန်ပြသည်မှာ အတိအကျအားဖြင့် မဟာလူသားနှင့် ကြီးမြတ်သည့် ပုဂ္ဂိုလ်တို့က အလွန်မထီမဲ့မြင်ပြုသည့် ဤပုံမှန်ဖြစ်ပြီး သာမန်ဖြစ်သော စကားများဖြင့် ဖြစ်၏။ ဘုရားနှုတ်ကပတ်တော်များက အလွန် ရိုးသားစစ်မှန်သည်၊ ဓမ္မဓိဋ္ဌာန်ကျပြီး လက်တွေ့ကျသည်။ လူတို့အပေါ် မြင့်မားသည့် တောင်းဆိုချက်များ လုံးဝ မထားပေ။ ထိုနှုတ်ကပတ်တော်များသည် လူတို့ နားလည်နိုင်ပြီး လုပ်ဆောင်နိုင်သင့်သည့် အရာအားလုံး ဖြစ်သည်။ လူတို့အနေဖြင့် ပုံမှန် ဆင်ခြင်တုံတရားရှိသရွေ့ ၎င်းတို့အနေဖြင့် စိတ်ကူးယဉ်ရန် မကြိုးစားသင့်သကဲ့သို့ ထိုအစား ဘုရားနှုတ်ကပတ်တော်များနှင့် သမ္မာတရားကို အသိတရားရှိရှိ လက်တွေ့ကျသော စိတ်နေစိတ်ထားဖြင့် လက်ခံသင့်သည်၊ မိမိတို့တာဝန်များကို ကောင်းစွာ ထမ်းဆောင်သင့်သည်၊ ဘုရားသခင်၏ ရှေ့မှောက်တွင် အသက်ရှင်သင့်ပြီး သမ္မာတရားကို မိမိတို့ အပြုအမူနှင့် လုပ်ဆောင်ချက်များ၏ စည်းမျဉ်းအဖြစ် သဘောထားသင့်သည်။ ၎င်းတို့အနေဖြင့် အလွန်အကျွံ ရည်မှန်းချက်မကြီးသင့်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ နုတ်ထွက်ချင်တဲ့ဆန္ဒက ကျွန်မရဲ့ မာနထောင်လွှားတဲ့ စိတ်သဘောထားကြောင့်ဆိုတာ သဘောပေါက်လိုက်တယ်။ ကျွန်မက ကိုယ့်ကိုယ်ကိုယ် သာမန်လူတစ်ယောက်ရဲ့ နေရာမှာ မထားဘဲ ကိုယ့်ကိုယ်ကိုယ် အထင်ကြီးလွန်းခဲ့တာ။ ညီအစ်ကိုမောင်နှမတွေက ကျွန်မကို ခေါင်းဆောင်အဖြစ် ရွေးလိုက်တာက လူတိုင်း ကျွန်မကို အကောင်းမြင်ကြတယ်လို့ ညွှန်ပြနေတယ်လို့ ထင်ခဲ့တယ်။ ဒါကြောင့် ကိုယ်အရည်အချင်းရှိတယ်ဆိုတာ သက်သေပြဖို့နဲ့ ညီအစ်ကိုမောင်နှမတွေရဲ့ ချီးကျူးတာကို ခံရဖို့ တာဝန်တွေကို ကောင်းကောင်းလုပ်ချင်ခဲ့တယ်။ ဒါပေမဲ့ မအောင်မြင်တဲ့အခါ ကျွန်မရဲ့ အားနည်းချက်တွေနဲ့ လိုအပ်ချက်တွေကို ထိပ်တိုက် ရင်မဆိုင်နိုင်ခဲ့ဘူး။ ကိုယ့်ကျရှုံးမှုတွေကို မှန်မှန်ကန်ကန် ရင်ဆိုင်ဖို့ဆိုတာ ပိုတောင် မဖြစ်နိုင်ခဲ့ဘူး။ ခေါင်းဆောင်စဖြစ်တုန်းက သူများတွေ ကျွန်မကို လေးစားအားကျအောင် လုပ်နိုင်ဖို့ အလုပ်မှာ ထူးချွန်ချင်ခဲ့တာ၊ ဒါပေမဲ့ ခဏကြာတော့ စည်းမျဉ်းတွေကို အပြည့်အဝ သဘောမပေါက်သေးဘဲ အလုပ်မှာ ပြဿနာတွေ ဆက်တိုက်ပေါ်လာခဲ့တယ်။ ဒါကြောင့် ကျွန်မ လုံးဝကို မလုံလောက်နေသလို ခံစားရတယ်။ အထူးသဖြင့် ကျိုးယွင် တာဝန်ပြောင်းသွားပြီးတဲ့နောက်မှာ အလုပ်တွေအများကြီး လုပ်နေပေမဲ့ ကျွန်မအလုပ်မှာ ပြဿနာတွေ၊ လမ်းလွဲနေတာတွေနဲ့ ပြည့်နေတုန်းပဲဆိုတာ တွေ့လိုက်ရတယ်။ ညီအစ်ကိုမောင်နှမတွေက ကျွန်မအလုပ်ကို အသိအမှတ်မပြုရုံတင်မကဘဲ ခေါင်းဆောင်တွေကတောင် ကျွန်မအလုပ်မှာ လမ်းလွဲနေတာတွေ၊ ပြဿနာတွေကို ထောက်ပြကြတယ်။ ကျွန်မမှာ အလုပ်လုပ်နိုင်စွမ်းနဲ့ အစွမ်းအစ လိုအပ်နေတယ်လို့ ခံစားရတာကြောင့် လက်မြှောက်အရှုံးပေးပြီး နုတ်ထွက်ဖို့ ကြိုးစားခဲ့တယ်။ ကျွန်မက ကိုယ့်ကိုယ်ကိုယ် အထင်ကြီးလွန်းပြီး ခေါင်းဆောင်တစ်ယောက်အနေနဲ့ ကိုယ့်တာဝန်တွေမှာ ကျရှုံးတာတွေ၊ လမ်းလွဲတာတွေ ရှိလို့မဖြစ်ဘူး၊ မဟုတ်ရင် ခေါင်းဆောင်တာဝန်တွေကို ထမ်းဆောင်နေတာ မဟုတ်ဘဲ ပြဿနာရှာနေတာ၊ ဆင်ခြင်တုံတရား ကင်းမဲ့တာလို့ ထင်ခဲ့တယ်ဆိုတာကို ကျွန်မ တွေ့ခဲ့ရပါတယ်။ သာမန်လူတစ်ယောက်မှာ အားနည်းချက်တွေ၊ တာဝန်မှာ မအောင်မြင်နိုင်တဲ့အရာတွေ ရှိတာက ရှောင်လွှဲမရပါဘူး၊ ဒါက ဘုရားသခင်ရဲ့ အမြင်မှာ လုံးဝ ပုံမှန်ပါပဲ။ ဘာကြောင့်လဲဆိုရင် လူသားတွေက ပုံမှန်လူတွေသာဖြစ်ပြီး ဘုရားသခင် သတ်မှတ်ထားတဲ့ ပုံမှန်လူ့သဘာဝရဲ့ နယ်ပယ်ကို မကျော်နိုင်တာကြောင့်ပါ။ အရင်က ကျွန်မဟာ တာဝန်တစ်မျိုးတည်းရှိတဲ့ အလုပ်ကိုပဲ လုပ်ခဲ့ပြီး အသင်းတော်အလုပ် အားလုံးနဲ့ မပတ်သက်ခဲ့ပါဘူး။ အဲဒီအပြင် ကျွန်မရဲ့ သာမန်အစွမ်းအစနဲ့ ပေါင်းလိုက်တော့ အသင်းတော်တာဝန်အမျိုးမျိုးအတွက် စည်းမျဉ်းတွေထဲ ဝင်ရောက်ဖို့ နှေးကွေးခဲ့တယ်၊ ဒါကြောင့် ကျွန်မတာဝန်တွေမှာ လမ်းလွဲတာတွေ၊ အားနည်းချက်တွေ ပေါ်လာတာ ပုံမှန်ပါပဲ။ ညီအစ်ကိုမောင်နှမတွေက ဒါတွေကို ထောက်ပြတဲ့အခါ ဒါက ကျွန်မ စည်းမျဉ်းတွေထဲ ဝင်ရောက်သင့်တဲ့ အချိန် အတိအကျပဲ၊ ဒါပေမဲ့ ကျွန်မက မှန်မှန်ကန်ကန် သဘောမထားနိုင်ခဲ့ဘူး။ ကျွန်မအလုပ်မှာ ပြဿနာတွေ၊ လမ်းလွဲတာတွေ ပေါ်လာတိုင်း ဒါတွေက ကျွန်မရဲ့ အလုပ်လုပ်နိုင်စွမ်းကို ငြင်းပယ်ခြင်းဖြစ်တယ်လို့ မြင်ခဲ့တယ်။ ဒီအပြုအမူတွေကို ပြန်သုံးသပ်ကြည့်လိုက်တော့ ကျွန်မဟာ တကယ်ပဲ မာနထောင်လွှားပြီး မသိနားမလည်ဘဲ ကိုယ့်ကိုယ်ကိုယ် အထင်ကြီးလွန်းခဲ့မှန်း သဘောပေါက်လိုက်တယ်။ ကျွန်မရဲ့ အဆိုးဝါးဆုံး အားနည်းချက်ကတော့ အရမ်း မာနထောင်လွှားနေတာပါပဲ၊ ဒါပေမဲ့ ကိုယ့်ကိုယ်ကိုယ် မသိခဲ့ဘူး။ ညီအစ်ကိုမောင်နှမတွေက လမ်းပြပေးပေမဲ့ ကျွန်မ လက်မခံခဲ့ဘူး၊ ကိုယ့်ကိုယ်ကိုယ် သာမန်လူတစ်ယောက်အနေနဲ့ လုံးဝ သဘောမထားခဲ့ဘူး။ ကျွန်မမှာ ဆင်ခြင်တုံတရား လုံးဝ ကင်းမဲ့နေခဲ့တာကို တွေ့လိုက်ရတယ်။

အချိန်ခဏလောက် ကြာပြီးတဲ့နောက်မှာ ကျွန်မ တာဝန်ယူလုပ်တဲ့ ဗီဒီယိုရလဒ်တွေက သိပ်မကောင်းဘူးဖြစ်နေတော့ အထက်ခေါင်းဆောင်က ပြဿနာတချို့ကို ထောက်ပြတယ်။ အလုပ်မှာ ဖော်ထုတ်ခံရတဲ့ ပြဿနာတွေကို ကျွန်မမြင်တော့ ကိုယ့်ဘာသာ တွေးမိတယ် “ခေါင်းဆောင်က ငါ့ကို ဘယ်လိုထင်မလဲ။ ငါက စည်းမျဉ်းတွေနဲ့အညီ အလုပ်ကို မကြီးကြပ်နိုင်ဘူး၊ တကယ့်အလုပ်ကို မလုပ်ဘူးလို့ သူ သေချာပေါက် ပြောမှာပဲ” ပေါ့။ ဒါပေမဲ့ ကျွန်မ သိပ်ပြီး စိတ်မကျဉ်းကျပ်ခဲ့ပါဘူး။ ဘာလို့လဲဆိုတော့ ခေါင်းဆောင်က ကျွန်မတာဝန်မှာရှိတဲ့ အားနည်းချက်တွေ၊ လိုအပ်ချက်တွေကို ထောက်ပြပေးတာဟာ ကျွန်မ တာဝန်ကောင်းကောင်းထမ်းဆောင်နိုင်ဖို့ အကူအညီတစ်ခုပဲဆိုတာ နားလည်ခဲ့လို့ ဒီကိစ္စတွေကို မှန်မှန်ကန်ကန် ချဉ်းကပ်နိုင်ခဲ့တယ်။ အဲဒီနောက်ပိုင်း ခေါင်းဆောင် ထောက်ပြတဲ့ ကိစ္စတွေနဲ့ပတ်သက်ပြီး ညီအစ်ကိုမောင်နှမတွေနဲ့ ကျွန်မဟာ ဆက်စပ်မှုရှိတဲ့ နည်းပညာပိုင်းဆိုင်ရာ ဗဟုသုတတွေကို အတူတူလေ့လာခဲ့ကြတယ်၊ ပြီးတော့ ဗီဒီယိုမှာရှိတဲ့ ပြဿနာတွေကို တကယ် ခွဲခြမ်းစိတ်ဖြာပြီး အနှစ်ချုပ်ခဲ့ကြတယ်။ ဒီလိုမျိုး အမှန်တကယ် ပူးပေါင်းဆောင်ရွက်မှုက အလုပ်မှာရှိတဲ့ ပြဿနာတချို့နဲ့ လမ်းလွဲနေတာတွေကို ပြုပြင်ဖို့ ကူညီပေးခဲ့ပြီး ညီအစ်ကိုမောင်နှမတွေလည်း သူတို့တာဝန်တွေမှာ ဦးတည်ချက်တချို့ ရလာခဲ့ကြတယ်။ ဒီအတွေ့အကြုံကနေတစ်ဆင့် အခက်အခဲတွေကို ရှောင်လွှဲတာက ပြဿနာဖြေရှင်းနည်း မဟုတ်ဘူးဆိုတာ၊ သမ္မာတရားကို ရှာဖွေပြီး စည်းမျဉ်းတွေကို သဘောပေါက်အောင် သင်ယူဖို့က အရေးကြီးတယ်ဆိုတာ၊ ပြီးတော့ စည်းမျဉ်းတွေနဲ့အညီ တာဝန်ထမ်းဆောင်မှသာ အလုပ်က ရလဒ်ထွက်မယ်ဆိုတာ ကျွန်မ သဘောပေါက်လိုက်တယ်။ အခု ကျွန်မ စိတ်သက်သာရာရသွားပြီ၊ ဘုရားသခင်ရဲ့ လမ်းပြမှုအတွက် ကျေးဇူးတင်ပါတယ်။


၂၆။ တာဝန် ပြောင်းလဲခံရခြင်းကို ကျွန်တော် ဘာကြောင့် ကျိုးနွံနာခံခြင်း မရှိနိုင်ခဲ့သလဲ

ဝမ်ယွမ်၊ တရုတ်ပြည်

ဘုရားသခင်ကို စယုံပြီး မကြာခင်မှာပဲ အသင်းတော်မှာ ဗီဒီယိုရိုက်ကူးတဲ့အလုပ်ကို ကျွန်တော် စလုပ်ခဲ့တယ်။ နောက်ပိုင်းမှာ စာနဲ့ပတ်သက်တဲ့တာဝန်ကို ထမ်းဆောင်ရင်း အထက်ခေါင်းဆောင်တွေနဲ့ အဆက်အသွယ်ရခဲ့တယ်။ ဒီတာဝန်တွေကို ထမ်းဆောင်တာက သမ္မာတရားကို ပိုနားလည်စေပြီး ကယ်တင်ခံရဖို့ မျှော်လင့်ချက် ပိုရှိစေမယ်လို့ ကျွန်တော် ယုံကြည်ခဲ့တာပေါ့။ အထွေထွေကိစ္စတွေကို လုပ်နေတဲ့ ညီအစ်ကိုမောင်နှမတွေနဲ့ ဆက်ဆံမိတိုင်း သူတို့က နေ့တိုင်း အပြင်ပန်းကိစ္စတွေနဲ့ပဲ အလုပ်ရှုပ်နေတာကို တွေ့ရတယ်။ သူတို့က စိတ်ထက်သန်မှုပဲရှိပြီး တော်တော်များများက သမ္မာတရား စည်းမျဉ်းတွေကို နားမလည်သလို၊ အသက် ဝင်ရောက်မှုလဲ မရှိဘူးလို့ ကျွန်တော် ခံစားရတယ်။ ဒါကြောင့် ခေါင်းဆောင်တွေ၊ အမှုဆောင်တွေနဲ့ စာနဲ့ပတ်သက်တဲ့တာဝန် ထမ်းဆောင်သူတွေက ကယ်တင်ခံရဖို့ အခွင့်အလမ်း ပိုများတယ်ဆိုတာကို ကျွန်တော် ပိုသေချာသွားပြီး၊ စာနဲ့ပတ်သက်တဲ့တာဝန်ကို ဆက်ထမ်းဆောင်နိုင်တာ တကယ် ကံကောင်းတယ်လို့ တွေးမိတယ်။

၂၀၂၃ ခုနှစ် ဧပြီလမှာ၊ စာနဲ့ပတ်သက်တဲ့တာဝန်မှာ ရလဒ်မထွက်လို့ ကျွန်တော် တာဝန် ပြောင်းလဲခံရတယ်။ အဲဒီနောက်ပိုင်း အသင်းတော်မှာ သန့်စင်ခြင်းအလုပ်ကို လုပ်ခဲ့တယ်။ တစ်နေ့ကျတော့ ခေါင်းဆောင်ဆီက စာတစ်စောင် ရောက်လာတယ်။ “ကွန်ရက် နည်းပညာ နားလည်တဲ့လူတွေ အရေးပေါ် လိုနေတယ်။ ခင်ဗျားက ဒီဘက်မှာ ကျွမ်းကျင်တော့ ဒီတာဝန်ကို ခင်ဗျားကိုယူခိုင်းဖို့ စီစဉ်ထားတယ်” တဲ့။ ဒီစာကို ဖတ်ပြီးတော့ ကျွန်တော့်စိတ်က ဂနာမငြိမ်ဖြစ်ပြီး အတိုက်အခံလုပ်ချင်စိတ်တွေ ပြည့်လာတယ်။ “ခင်ဗျားတို့ ဘယ်လိုစီစဉ်ရမယ်ဆိုတာရော သိရဲ့လား။ ကျွန်တော်က စာနဲ့ပတ်သက်တဲ့တာဝန်ကို နှစ်အတော်ကြာ လုပ်ခဲ့ပြီး ပိုင်းခြားသိမြင်မှုနဲ့ဆိုင်တဲ့ စည်းမျဉ်းတချို့ကို သဘောပေါက်ထားတာလေ။ ဘာလို့ ကျွန်တော့်ရဲ့ အားသာချက်တွေအပေါ် အခြေခံပြီးတာဝန်တွေကို စီစဉ်မပေးရတာလဲ” ပေါ့။ နောက်သုံးလေးရက်မှာ ကွန်ရက် နည်းပညာနဲ့ဆိုင်တဲ့ တာဝန် ထမ်းဆောင်ရမယ်လို့ တွေးမိရုံနဲ့တင် ကျွန်တော် စိတ်ညစ်သွားတယ်။ “ဒီတာဝန်ကို ထမ်းဆောင်ရတာက နေ့တိုင်း ဆော့ဖ်ဝဲအမျိုးမျိုးနဲ့ ပင်ပင်ပန်းပန်း အလုပ်လုပ်ရမှာ။ ပြီးတော့ ဒီတာဝန်မှာ လူတွေ၊ ကိစ္စတွေနဲ့ ထိတွေ့ဆက်ဆံရတာ နည်းမှာဆိုတော့ သမ္မာတရားကို ရတာလဲ နည်းသွားမှာ။ ငါ ဘယ်လောက်ပဲ ကောင်းကောင်းလုပ်လုပ်၊ အလုပ်လုပ်ပေးသူ တစ်ယောက်ပဲ ဖြစ်နေမှာ။ နောက်ဆုံးကျရင် ဖယ်ရှားရှင်းလင်းခံရဦးမှာပဲလေ။ ခေါင်းဆောင်ပိုင်းနဲ့ စာနဲ့ပတ်သက်တဲ့တာဝန်တွေမှာကျတော့ ဘုရားနှုတ်ကပတ်တော်တွေ၊ သမ္မာတရား စည်းမျဉ်းတွေနဲ့ နေ့တိုင်း ထိတွေ့ခွင့်ရမှာ။ ပိုလေ့ကျင့်လေ သမ္မာတရား စည်းမျဉ်းတွေကို ပိုနားလည်လေဖြစ်ပြီး ငါ့အသက်တာက မြန်မြန် တိုးတက်လာမှာ။ ဒါဆို ကယ်တင်ခံရဖို့ မျှော်လင့်ချက်က ပိုကြီးမားမှာပေါ့” ဆိုပြီး တွေးမိတယ်။ ဒါပေမဲ့ နောက်ဆုံးတော့ ဆင်ခြင်တုံတရားအရ ဒီတာဝန်ကို မလိုလားဘဲ ကျွန်တော် လက်ခံလိုက်တယ်။

အစပိုင်းမှာ ညီအစ်ကို ကျောက်လေက ဒီနည်းပညာပိုင်းကို သင်ပေးတယ်။ လေ့လာနေတုန်းမှာ ကျွန်တော် ဘယ်လိုသုံးရမှန်းမသိတဲ့ သင်ကြားရေးဆော့ဖ်ဝဲတွေ အများကြီး တွေ့ရသလို၊ အရင်က သင်ခဲ့ဖူးတဲ့ အခြေခံအချက် အများစုကိုလဲ ကျွန်တော် မေ့ကုန်ပြီ။ ဒါပေမဲ့ ကျွန်တော်က အားစိုက်ပြီး မလေ့လာချင်ဘူး။ ပြီးတော့ “ငါသာ စိတ်ပါလက်ပါ သင်ယူပြီး ဒီနည်းပညာကို မြန်မြန် ပိုင်နိုင်သွားရင်၊ ငါ ကောင်းကောင်း သင်ယူနေတာကို ခေါင်းဆောင်တွေ မြင်သွားရင်၊ ဒီတာဝန်ကို ရေရှည် လုပ်ခိုင်းတော့မှာ မဟုတ်လား” လို့ ခံစားမိတယ်။ အဲဒီအတွေးနဲ့ ကျွန်တော် သိပ်မကြိုးစားတော့ဘူး။ ညီအစ်ကို ကျောက်လေ ပေးထားတဲ့ နည်းပညာ သင်ကြားရေးဖိုင်ကောင်းတွေကို ကြည့်ဖို့လဲ ဘာတွန်းအားမှ မရှိတော့ဘူး။ လေ့လာတာ ရက်ပိုင်းပဲ ရှိသေးတယ်၊ ဧည့်ခံတဲ့နေအိမ်က အန္တရာယ်ရှိလာလို့ လေ့ကျင့်တာကို ရပ်လိုက်ရတယ်။ ကျွန်တော် ကံကောင်းတယ်လို့ ခံစားလိုက်ရတယ်၊ ဘာလို့လဲဆိုတော့ ဒီတာဝန်ကို ဆက်ထမ်းဆောင်စရာ မလိုတော့ဘူးလေ။ ကျွန်တော့်ရဲ့ လေ့လာမှုအခြေအနေအကြောင်း ခေါင်းဆောင်ကို တင်ပြတဲ့အခါ ကျွန်တော် တတ်မြောက်ထားတဲ့ ကျွမ်းကျင်မှု အရေအတွက်ကို တမင် လျှော့ပြီး တင်ပြလိုက်တယ်။ ဒီလိုဆိုရင် ကျွန်တော်လေ့လာတာကနေ ဘာမှသိပ်တတ်လာမှာမဟုတ်ဘူးဆိုတာကို ခေါင်းဆောင်မြင်သွားပြီး ဒီဘက်မှာ မတော်ဘူးလို့ထင်ပြီး တခြားတာဝန်တွေ စီစဉ်ပေးမယ်လို့ ကျွန်တော် မျှော်လင့်တာပေါ့။ မထင်မှတ်ထားဘဲ ရက်နည်းနည်းကြာတော့ ခေါင်းဆောင်က ကျွန်တော့်ကို ပြောလာတယ်။ “အီလက်ထရွန်နစ်ပစ္စည်းတွေ ပြင်တဲ့ ညီအစ်ကိုက တခြားနေရာမှာ တာဝန်သွားထမ်းဆောင်ရမှာမို့လို့ ဒီအလုပ်ကို လွှဲယူဖို့ လူ အရေးပေါ် လိုနေတယ်။ ခင်ဗျားက ကွန်ရက် နည်းပညာကို ကျွမ်းကျင်အောင်မလုပ်နိုင်ဘူးဆိုတော့ ကွန်ပျူတာ ပြင်တာကို သင်သင့်တယ်။ ဒါကို ဘယ်လိုလုပ်ရတယ်ဆိုတာကို ခင်ဗျား သင်ယူနိုင်မလား ကြည့်ကြတာပေါ့” တဲ့။ ဒါကို ကြားတော့ ကျွန်တော် ကြောင်အသွားပြီး တွေးမိတယ်။ “အခြေအနေတွေက ဘယ်လိုလုပ် ဒီလို ဖြစ်လာရတာလဲ။ ပြုပြင်ရေးကို သင်ရမယ်ဆိုတာက ကွန်ရက် နည်းပညာ သင်ရတာထက် ပိုတောင် ဆိုးသေးတယ်။ ငါက ကာယအလုပ်လုပ်တဲ့ ဘာသာတရား မရှိသူတစ်ယောက်လို ဖြစ်နေတော့မှာပဲ။ ဒီအလုပ်ကို လုပ်ပြီးတော့ ဘယ် သမ္မာတရားကို ငါ ရနိုင်မှာလဲ။ ညီအစ်ကိုမောင်နှမတွေအတွက် ရှစ်နှစ်လုံးလုံး အီလက်ထရွန်နစ်ပစ္စည်းတွေ ပြင်ပေးခဲ့တဲ့ ညီအစ်ကိုတစ်ယောက်အကြောင်း ငါ ကြားဖူးတယ်။ ငါသာ ဒါကို လုပ်နိုင်သွားရင် အဲဒီညီအစ်ကိုလိုမျိုး ဒီတာဝန်မှာပဲ ပိတ်မိနေတော့မှာလား” ပေါ့။ အဲဒီအချိန်မှာ ကျွန်တော် လုံးဝ မျှော်လင့်ချက်မဲ့သလို ခံစားလိုက်ရပြီး တွေးမိတယ်။ “ငါက အထွေထွေကိစ္စတွေကိုပဲ လုပ်နိုင်ပြီး အလုပ်ကြမ်းလုပ်ရတဲ့ဘဝနဲ့ပဲ နေသွားရဖို့ ကံဆိုးမိုးမှောင်ကျနေတာများလား။ ဘုရားသခင်ရဲ့ အမှုတော် အဆုံးသတ်ခါနီးပြီဆိုတော့ ငါ့မှာ ကယ်တင်ခံရဖို့ မျှော်လင့်ချက် ရှိသေးရဲ့လား” ပေါ့။ ပိုတွေးလေ ပိုစိတ်ဆင်းရဲလေပါပဲ။ နောက်သုံးလေးရက်မှာ ကျွန်တော် ထမင်းတောင် မစားချင်တော့ဘဲ တမှိုင်မှိုင် တတွေတွေနဲ့ပဲ အချိန်ကုန်ခဲ့တယ်။ ညီအစ်ကိုမောင်နှမတွေက ကျွန်တော့်အခြေအနေကို မြင်တော့ ဒီအခြေအနေကို ကျိုးနွံနာခံဖို့အတွက် ကျွန်တော်နဲ့ မိတ်သဟာယပြုပေးကြတယ်။ ဒါပေမဲ့ ကျွန်တော်က တော်တော် အတိုက်အခံလုပ်ချင်နေပြီး “ခင်ဗျားတို့ ပြောတာကတော့ ကောင်းပါတယ်။ ဒါပေမဲ့ ကျွန်တော်က သင်ခန်းစာယူပြီး ကျိုးနွံနာခံလိုက်ရင် ဒီတာဝန်မှာပဲ ပိတ်မိနေတော့မှာ။ အဲဒီလိုဆိုရင် ကျွန်တော်က အလုပ်လုပ်ပေးသူတစ်ယောက်ပဲ ဖြစ်သွားမှာ မဟုတ်လား။ အဲဒီကျရင် ကျွန်တော် ဘယ်လိုလုပ် ကယ်တင်ခံရနိုင်တော့မှာလဲ” လို့ တွေးမိတယ်။ နောက်ပိုင်းမှာ စိတ်မချမ်းမသာဖြစ်တဲ့ အခြေအနေမှာ နစ်မွန်းနေရင်းနဲ့ ပြုပြင်ရေး နည်းပညာတွေကို ကျွန်တော် စလေ့လာခဲ့ပေမဲ့ ဘာစိတ်ထက်သန်မှုမှ မရှိဘူး။ ကျွန်တော့်ယုံကြည်ခြင်းမှာ တာဝန်ကို နှစ်တွေအကြာကြီး စိတ်ထက်ထက်သန်သန်နဲ့ ထမ်းဆောင်ပြီးတဲ့နောက်ကျမှ နောက်ဆုံးကျတော့ အလုပ်လုပ်ပေးသူတစ်ယောက်ပဲ ဖြစ်လာမဲ့အကြောင်းကို တွေးမိတယ်။ ကျွန်တော့်ရဲ့ အဆုံးသတ်က ဘယ်လိုဖြစ်လာမလဲဆိုတာတောင် ကျွန်တော် မတွေးရဲခဲ့ဘူး။ နောက်ရက်နည်းနည်းကြာတော့ ကျွန်တော့်တာဝန်အတွက် စိတ်ထက်သန်မှု နည်းနည်းလေးတောင် မမွေးမြူနိုင်သေးတာကို တွေ့လိုက်ရတယ်။ တာဝန်ထမ်းဆောင်နေတဲ့ ကျွန်တော့်အခြေအနေက မမှန်ဘူးလို့ ခံစားရပြီး၊ ကျွန်တော့်လိပ်ပြာကလဲ မလုံသလို ခံစားရတယ်။ ဒါနဲ့ ဘုရားသခင်ဆီ ကျွန်တော် ဆုတောင်းလိုက်တယ်။ “ဘုရားသခင်၊ ကျွန်တော် မကျိုးနွံမနာခံနိုင်ဘဲ တကယ်ကို အပျက်သဘောဆောင်နေမိပါတယ်။ ဒီတာဝန်ကို ထမ်းဆောင်ရင် ကျွန်တော့်မှာ ကောင်းမွန်တဲ့ အနာဂတ်၊ ဒါမှမဟုတ် ပန်းတိုင် ရှိမှာမဟုတ်ဘူးဆိုပြီး ဆက်တိုက်ခံစားမိနေပါတယ်။ ဘုရားသခင်၊ ကျွန်တော့်အခြေအနေ မမှန်ဘူးဆိုတာ ကျွန်တော် သိပါတယ်။ ဒီအခြေအနေကို ကျိုးနွံနာခံပြီး တာဝန်ကို ကောင်းကောင်း ထမ်းဆောင်နိုင်ဖို့အတွက် ကိုယ်တော်ရဲ့ ရည်ရွယ်ချက်ကို နားလည်အောင် ကျွန်တော့်ကို ဉာဏ်အလင်းပေးပြီး လမ်းပြတော်မူပါ” ပေါ့။ ဆုတောင်းပြီးတဲ့နောက် ဘုရားနှုတ်ကပတ်တော် တစ်ပိုဒ်ကို ကျွန်တော် ပြန်သတိရလိုက်တယ်။ “ယခုအချိန်မှစ၍ ထိုသမ္မာတရားကို လေးနက်စွာ စတင်လိုက်စားပါ၊ သို့သော် သင် မည်သို့ လိုက်စားသင့်သနည်း။ ဘုရားသခင်ကို သင် မကြာခဏ ပုန်ကန်မိသည့် ကိစ္စရပ်များအပေါ် သင် သုံးသပ်ရန် လိုအပ်သည်။ ဘုရားသခင်သည် သင့်ကို သင်ခန်းစာတစ်ခု သွန်သင်ရန်၊ ဤကိစ္စရပ်များမှတစ်ဆင့် သင့်ကို ပြောင်းလဲစေရန်၊ သူ၏ နှုတ်ကပတ်တော်များကို သင့်အထဲတွင် ပုံသွင်းရန်၊ သမ္မာတရား စစ်မှန်မှု၏ သွင်ပြင်လက္ခဏာတစ်ခုထဲသို့ သင့်ကို ဝင်ရောက်စေရန်နှင့် ထိုကိစ္စရပ်များတွင် စာတန်၏ ဖောက်ပြန်ပျက်စီးသော စိတ်သဘောထားများအတိုင်း အသက်ရှင်ခြင်းမှ သင့်ကို တားဆီးရန်၊ ပြီးလျှင် ထိုအစား ဘုရားနှုတ်ကပတ်တော်များအတိုင်း သင် အသက်ရှင်ရန်အတွက်၊ သူ၏ နှုတ်ကပတ်တော်များ သင့်အထဲတွင် ဖြစ်ပေါ်စေပြီး သင်၏ အသက်ဖြစ်လာစေရန်အတွက် ဘုရားသခင်သည် သင့်အတွက် အခြေအနေများကို အကြိမ်ကြိမ် စီစဉ်ဖွဲ့စည်းထားပြီးဖြစ်သည်။ သို့ရာတွင်၊ သင်သည် ဘုရားသခင်ကို ကျိုးနွံနာခံခြင်း မရှိသကဲ့သို့ သမ္မာတရားကို လက်ခံခြင်းမရှိ၊ သူ၏ နှုတ်ကပတ်တော်များကို သင် လိုက်လျှောက်သင့်သည့် စည်းမျဉ်းများအဖြစ် သဘောထားခြင်း မရှိသကဲ့သို့ သူ၏ နှုတ်ကပတ်တော်များကို အသက်ရှင်နေထိုင်ခြင်းမရှိဘဲ၊ ဤကိစ္စရပ်များတွင် ဘုရားသခင်ကို သင် မကြာခဏ ပုန်ကန်မိလေသည်။ ဤအရာက ဘုရားသခင်ကို ထိခိုက်နာကျင်စေပြီး၊ အကြိမ်ကြိမ် သင်သည် ကယ်တင်ခြင်းအတွက် သင်၏ အခွင့်အရေးကို ဆုံးရှုံးလေသည်။ ထို့ကြောင့် သင်သည် မိမိကိုယ်ကို မည်သို့ ပြောင်းလဲစေသင့်သနည်း။ ယနေ့တွင် အစပြုလျက်၊ သုံးသပ်ဆင်ခြင်ခြင်းမှတစ်ဆင့် သင် သတိပြုမိနိုင်ပြီး ရှင်းလင်းစွာ သိနိုင်သည့် ကိစ္စရပ်များတွင်၊ ဘုရားသခင်၏ စီစဉ်ညွှန်ကြားချက်ကို သင် ကျိုးနွံနာခံသင့်သည်၊ သူ၏ နှုတ်ကပတ်တော်များကို သမ္မာတရား စစ်မှန်မှုအဖြစ် လက်ခံသင့်ပြီး၊ သင် အသက်ရှင်သည့်ပုံစံကို ပြောင်းလဲသင့်ပေသည်။ ဤကဲ့သို့သော အခြေအနေများကို သင် ကြုံရသည့်အခါ၊ သင်၏ ဇာတိပကတိနှင့် သင်၏ နှစ်သက်မှုများကို သင် ပုန်ကန်သင့်ပြီး သမ္မာတရား စည်းမျဉ်းများအတိုင်း ပြုမူဆောင်ရွက်သင့်သည်။ ဤသည်မှာ လက်တွေ့လုပ်ဆောင်ခြင်း လမ်းကြောင်း ဖြစ်သည် မဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၀)) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်လိုက်တော့ ကျွန်တော့်တာဝန် ခဏခဏ ပြောင်းလဲခံရတဲ့ ဒီအချိန်အတွင်းမှာ ကျွန်တော် ကျိုးနွံနာခံလိုစိတ် နည်းလေလေ၊ ပြောင်းလဲမှုတွေက ကျွန်တော့်ဆန္ဒနဲ့ မကိုက်ညီလေလေ ဖြစ်နေတယ်ဆိုတာ နားလည်လိုက်တယ်။ ဒါတွေရဲ့ နောက်ကွယ်မှာ ဘုရားသခင်ရဲ့ ရည်ရွယ်ချက် ရှိနေတာပဲ။ အဲဒါကတော့ ကိုယ့်ကိုယ်ကိုယ် ပြန်လည်သုံးသပ်ဖို့နဲ့ သမ္မာတရား ရှာဖွေဖို့အတွက် ဘုရားရှေ့ကို တက်ကြွစွာ ရောက်လာဖို့ ကျွန်တော့်ကို လမ်းပြနေတာ ဖြစ်တယ်။ ဒါပေမဲ့ ကျွန်တော်က ဘုရားသခင်ကို အထင်လွဲခဲ့တယ်။ သမ္မာတရား ရရှိဖို့ ကျွန်တော့်ကို စုံလင်အောင် ပြုလုပ်ပေးမယ့် ဘုရားသခင် ပေးထားတဲ့ ဒီအခွင့်အရေးကို ဘုရားသခင်က ကျွန်တော့်ကို ထုတ်ဖော်ပြီး ဖယ်ရှားရှင်းလင်းချင်တယ်လို့ ကျွန်တော် မြင်ခဲ့တယ်။ ကျွန်တော့်အတွေးတွေက ဘုရားသခင်ကို တကယ် နာကျင်စေခဲ့တာပဲ။ ကျွန်တော် အရင်ဆုံး ကျိုးနွံနာခံဖို့လိုတယ်၊ တာဝန် ခဏခဏ ပြောင်းလဲခံရတဲ့ ဒီဖြစ်ရပ်တွေမှာ ကျွန်တော် ထုတ်ဖော်ခဲ့တဲ့ ဖောက်ပြန်ပျက်စီးမှုကို ပြန်လည်သုံးသပ်ပြီး၊ ဒါကို ဖြေရှင်းဖို့ သမ္မာတရား ရှာဖွေခြင်းအပေါ် အာရုံစိုက်ဖို့ လိုတယ်။

နောက် သုံးလေးရက်မှာ ကျွန်တော် ကိုယ့်ကိုယ်ကိုယ် ပြန်မေးနေမိတယ်။ “တာဝန် ပြောင်းလဲခံရတာကို ငါ ဘာလို့ မကျိုးနွံမနာခံနိုင်ခဲ့တာလဲ။ ခေါင်းဆောင်ပိုင်းနဲ့ စာနဲ့ပတ်သက်တဲ့တာဝန် ထမ်းဆောင်တဲ့သူတွေက ကယ်တင်ခံရနိုင်ပြီး၊ အထွေထွေကိစ္စ လုပ်တဲ့သူတွေကျတော့ ကယ်တင်မခံရနိုင်ဘူးလို့ ငါ အမြဲ ထင်ခဲ့တာ။ ငါ့ရဲ့ အမြင်က သမ္မာတရားနဲ့ ကိုက်ညီရဲ့လား” ပေါ့။ ကျွန်တော် ရှာဖွေနေတုန်းမှာ ဘုရားနှုတ်ကပတ်တော် တစ်ပိုဒ်ကို ဖတ်လိုက်ရတယ်။ “ကယ်တင်ခံရခြင်းသည် မည်သည့်အရာကို ဆိုလိုသည်ကို လူများစွာတို့က ရှင်းရှင်းလင်းလင်း မသိကြပေ။ ဘုရားသခင်ကို အချိန်ကြာမြင့်စွာ ယုံကြည်ပါက ၎င်းတို့ ကယ်တင်ခြင်းခံရဖို့ အလားအလာရှိသည်ဟု လူအချို့က ယုံကြည်ကြသည်။ လူအချို့ကမူ ဝိညာဉ်ရေးရာ အယူဝါဒများစွာကို ၎င်းတို့ နားလည်ပါက ၎င်းတို့ ကယ်တင်ခြင်းခံရဖို့ အလားအလာ ရှိသည်ဟု ယုံကြည်ကြသည်၊ သို့မဟုတ် အချို့က ခေါင်းဆောင်များနှင့် အမှုဆောင်များသည် သေချာ‌ပေါက် ကယ်တင်ခြင်းခံရမည်ဟု တွေးထင်ကြသည်။ ဤအရာ အားလုံးသည် လူသား၏ အယူအဆများနှင့် စိတ်ကူးတို့ ဖြစ်ကြသည်။ အဓိကဖြစ်သောအရာမှာ ကယ်တင်ခြင်းသည် အဘယ်အရာကို ဆိုလိုကြောင်း လူများ နားလည်ရမည် ဖြစ်သည်။ ကယ်တင်ခံရခြင်းဟူသည်မှာ အဓိကအားဖြင့် အပြစ်မှ လွတ်မြောက်ခြင်းနှင့် စာတန်၏စွမ်းအားမှ လွတ်မြောက်ခြင်း၊ ပြီးလျှင် ဘုရားသခင်ထံသို့ စစ်မှန်စွာ ပြန်လှည့်ပြီး ဘုရားသခင်ကို ကျိုးနွံနာခံခြင်းတို့ကို ဆိုလိုသည်။ အပြစ်နှင့် စာတန်၏ စွမ်းအားတို့မှ လွတ်မြောက်ဖို့ သင်သည် အဘယ်အရာကို ပိုင်ဆိုင်ရမည်နည်း။ သမ္မာတရား ဖြစ်သည်။ လူများသည် သမ္မာတရားကို ရရှိဖို့ မျှော်လင့်ပါက ၎င်းတို့သည် ဘုရားနှုတ်ကပတ်တော်များစွာဖြင့် ပြင်ဆင်ရမည်၊ ၎င်းတို့သည် သမ္မာတရားကို နားလည်နိုင်ပြီး လက်တွေ့ကျမှုကို ဝင်ရောက်နိုင်ဖို့အလို့ငှာ ထိုနှုတ်ကပတ်တော်များကို တွေ့ကြုံပြီး လက်တွေ့လုပ်ဆောင်နိုင်ရမည်။ သို့မှသာလျှင် ၎င်းတို့ ကယ်တင်ခြင်း ခံရနိုင်သည်။ လူတစ်ဦးက ကယ်တင်ခံရနိုင်ခြင်း ရှိမရှိသည် ဘုရားသခင်ကို ၎င်းမည်မျှ ကြာအောင်ယုံကြည်ခဲ့သည်၊ မည်မျှ အသိပညာရှိသည်၊ ၎င်းသည် ဆုကျေးဇူးများ၊ သို့မဟုတ် အားသာချက်များ ပိုင်ဆိုင်ခြင်း ရှိမရှိ၊ သို့မဟုတ် ၎င်း မည်မျှဒုက္ခခံသည်တို့နှင့် မသက်ဆိုင်ပေ။ ကယ်တင်ခြင်းနှင့် တိုက်ရိုက် ဆက်နွှယ်မှုရှိသည့် တစ်ခုတည်းသော အရာမှာ လူတစ်ဦးအနေဖြင့် သမ္မာတရားကို ရနိုင်ခြင်း ရှိမရှိ ဖြစ်ပေသည်။ ထို့ကြောင့် ယခုအခါတွင် သင်သည် သမ္မာတရားမည်မျှကို စစ်မှန်စွာ နားလည်ပြီးဖြစ်သနည်း။ ပြီးလျှင် ဘုရားသခင်၏ နှုတ်ကပတ်တော် မည်မျှက သင်၏အသက် ဖြစ်လာပြီး ဖြစ်သနည်း။ ဘုရားသခင်၏ တောင်းဆိုချက်များ အားလုံးထဲမှ သင်သည် မည်သည့်အရာကို ဝင်ရောက်မှု ရရှိပြီးဖြစ်သနည်း။ ဘုရားသခင်ကို သင် ယုံကြည်သည့် နှစ်များအတောအတွင်းတွင် ဘုရားနှုတ်ကပတ်တော်၏ လက်တွေ့ကျမှုထဲသို့ သင် မည်မျှ ဝင်ရောက်ပြီးပြီနည်း။ သင်မသိပါက၊ သို့မဟုတ် ဘုရားနှုတ်ကပတ်တော်များ၏ လက်တွေ့ကျမှု တစ်ခုတလေထဲ ဝင်ရောက်ခြင်းကို သင် စွမ်းဆောင် ရရှိပြီးခြင်း မရှိသေးပါက ရှင်းရှင်းပြောရလျှင် သင်သည် ကယ်တင်ခြင်း မျှော်လင့်ချက် မရှိပေ။ သင်သည် ကယ်တင်ခြင်းခံရဖို့ မဖြစ်နိုင်ပေ။ သင်သည် မြင့်မားသော အသိပညာအတိုင်းအတာကို ပိုင်ဆိုင်သည်ဖြစ်စေ၊ သို့မဟုတ် ဘုရားသခင်ကို အချိန်ကြာမြင့်စွာ ယုံကြည်ပြီးဖြစ်စေ၊ ကောင်းမွန်သော အသွင်အပြင် ရှိသည်ဖြစ်စေ၊ စကားပြောကောင်းပြီး နှစ်အတော်ကြာအောင် ခေါင်းဆောင်တစ်ဦး၊ သို့မဟုတ် အမှုဆောင်တစ်ဦး လုပ်ဆောင်ခဲ့သည်ဖြစ်စေ အရေးမကြီးပေ။ သမ္မာတရားကို မလိုက်စားဘဲ ဘုရားနှုတ်ကပတ်တော်များကို ကောင်းမွန်စွာ လက်တွေ့လုပ်ဆောင်ခြင်းနှင့် တွေ့ကြုံခြင်း မရှိသည့်အပြင် စစ်မှန်သည့် အတွေ့အကြုံဆိုင်ရာ သက်သေခံချက် သင်၌ မရှိပါက သင့်အတွက် ကယ်တင်ခံရဖို့ မျှော်လင့်ချက် မရှိပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်လိုက်တော့၊ လူတစ်ယောက်က ဘယ်တာဝန်ကိုပဲ ထမ်းဆောင်ပါစေ၊ တာဝန်ထမ်းဆောင်နေတဲ့အချိန်မှာ ကျိုးနွံနာခံတဲ့ စိတ်နှလုံးရှိမယ်၊ ကိစ္စတွေ ဖြစ်ပျက်လာတဲ့အခါ ဖောက်ပြန်ပျက်စီးတဲ့ စိတ်သဘောထားတွေနဲ့ မှားယွင်းတဲ့ အတွေးတွေကို ဖြေရှင်းဖို့ သမ္မာတရား ရှာဖွေခြင်းအပေါ် အာရုံစိုက်မယ်၊ ပြီးတော့ တာဝန်မှာ သမ္မာတရား စည်းမျဉ်းတွေကို မှီခိုဖို့ ကိုယ့်ဇာတိပကတိကို စွန့်လွှတ်နိုင်မယ်၊ ဘုရားသခင်ကို မပုန်ကန်တော့ဘူး၊ အတိုက်အခံမလုပ်တော့ဘူးဆိုရင် အဲဒီလူက ကယ်တင်ခြင်း ရရှိမှာပဲဆိုတာ ကျွန်တော် နားလည်လိုက်တယ်။ လူတစ်ယောက် ကယ်တင်ခံရနိုင်မလားဆိုတာက သူ အယူဝါဒ ဘယ်လောက် ပြောနိုင်လဲ၊ ဒါမှမဟုတ် ဘယ်တာဝန်ကို ထမ်းဆောင်လဲဆိုတာနဲ့ ဘာမှမဆိုင်ပါဘူး။ အရင်တုန်းကတော့ ခေါင်းဆောင်ဖြစ်တာ၊ စာနဲ့ပတ်သက်တဲ့တာဝန် ထမ်းဆောင်တာဆိုရင် ဘုရားနှုတ်ကပတ်တော်တွေနဲ့ နေ့တိုင်း ထိတွေ့ခွင့်ရမယ်၊ ညီအစ်ကိုမောင်နှမတွေရဲ့ အမျိုးမျိုးသော အခြေအနေတွေနဲ့ ပြဿနာတွေကို ဘယ်လိုဖြေရှင်းရမလဲဆိုတာ ဆင်ခြင်သုံးသပ်ရမယ်၊ ပြီးတော့ အသက် ဝင်ရောက်မှုနဲ့ဆိုင်တဲ့ ခေါင်းစဉ်တွေကို နေ့တိုင်း မိတ်သဟာယဖွဲ့ရမယ်၊ ဒီနည်းနဲ့ ကျွန်တော်က သမ္မာတရား ပိုရရှိမယ်၊ အသက်တာမှာ ပိုမြန်မြန် ကြီးထွားလာပြီး ကယ်တင်ခံရဖို့ မျှော်လင့်ချက် ပိုကြီးမားမယ်လို့ ကျွန်တော် ထင်ခဲ့တာ။ အထွေထွေကိစ္စ တာဝန်ကို ထမ်းဆောင်တာက ကာယအလုပ် သက်သက်ပဲ ဖြစ်ပြီး ဘာ အသက် ဝင်ရောက်မှုမှ မရှိစေဘူး၊ ဒါကိုလုပ်ရင် အဆုံးကျတော့ ကျွန်တော်က အလုပ်လုပ်ပေးသူတစ်ယောက်ပဲ ဖြစ်သွားမယ်လို့ ထင်ခဲ့တာပေါ့။ ဒါကြောင့်ပဲ ကျွန်တော်က အပျက်သဘောဆောင်ပြီး အတိုက်အခံလုပ်တဲ့ အခြေအနေမှာ နေထိုင်ခဲ့မိပြီး၊ ဒီတာဝန်ကို မထမ်းဆောင်ချင်တော့တာ ဖြစ်တယ်။ ကျွန်တော့်အမြင်တွေက မှားယွင်းပြီး ဘုရားနှုတ်ကပတ်တော်တွေနဲ့ မကိုက်ညီခဲ့ပါဘူး။ အသင်းတော်ကနေ နှင်ထုတ်ခံရတဲ့ အန္တိခရစ်တွေကို ပြန်စဉ်းစားကြည့်လိုက်တော့၊ သူတို့ထဲက အများစုက ခေါင်းဆောင်တွေ၊ အမှုဆောင်တွေရဲ့ တာဝန်ကို ထမ်းဆောင်ခဲ့ကြတယ်၊ စကားလုံးတွေနဲ့ အယူဝါဒတွေ အများကြီး ပြောနိုင်ကြသလို၊ သူများတွေနဲ့ မိတ်သဟာယဖွဲ့ရာမှာလဲ တော်ကြတယ်၊ ဒါပေမဲ့ သူတို့ရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို ဘယ်တော့မှ မရှာဖွေခဲ့ကြဘူးဆိုတာကို ကျွန်တော် မြင်ခဲ့ရတယ်။ ခေါင်းဆောင်တွေ၊ အမှုဆောင်တွေအဖြစ် နှစ်ပေါင်းများစွာ တာဝန်ထမ်းဆောင်ပြီးတာတောင် သူတို့ရဲ့ အသက်စိတ်သဘောထားက ဘယ်တော့မှ မပြောင်းလဲခဲ့ဘူး။ တချို့ဆို အဆင့်အတန်းကို အမြဲတမ်း လိုက်စားပြီး သဘောထားကွဲလွဲသူတွေကို ဖယ်ထုတ်တယ်၊ ညီအစ်ကိုမောင်နှမတွေကို ဖိနှိပ်တယ်၊ အဲဒီလိုလုပ်ရင်းနဲ့ အသင်းတော်ရဲ့ အလုပ်ကို အဖျက်အမှောင့်လုပ်ပြီး နှောင့်ယှက်ကြတယ်။ ဒါကြောင့် သူတို့ နှင်ထုတ်ခံခဲ့ရတယ်။ တချို့ကျတော့ ကိုယ့်ကိုယ်ကိုယ် ချီးမြှောက်ဖို့၊ ကြွားဝါဖို့နဲ့ လူတွေကို အထင်အမြင်မှားစေဖို့ စကားလုံးတွေနဲ့ အယူဝါဒတွေကို ပြောဆိုပြီး လူတွေကို သူတို့ရှေ့မှောက် ရောက်လာအောင် လုပ်ကြတယ်။ သူတို့က သီးခြားနယ်မြေတွေ တည်ထောင်ဖို့ ကြိုးစားကြပြီး နှင်ထုတ်ခံခဲ့ရတယ်။ တချို့ကျတော့ အဖမ်းခံရပြီးတဲ့နောက်၊ ကိုယ်ကျိုးစီးပွားအတွက် ရဲတွေရဲ့ ခြိမ်းခြောက်မှုတွေ၊ သွေးဆောင်မှုတွေကို မလွန်ဆန်နိုင်ဘဲ “ကတိခံဝန်ချက်သုံးမျိုး” ကို လက်မှတ်ထိုးလိုက်ကြတယ်။ ယုဒတွေ ဖြစ်သွားကြတာပေါ့။ ဒါကြောင့် သူတို့ နှင်ထုတ်ခံခဲ့ရတယ်။ ကျွန်တော် စာနဲ့ပတ်သက်တဲ့တာဝန် ထမ်းဆောင်ပြီး ဘုရားနှုတ်ကပတ်တော်တွေကို နေ့တိုင်း ဖတ်ခဲ့တဲ့ နှစ်တွေကို ပြန်သုံးသပ်ကြည့်လိုက်တော့၊ ကျွန်တော့် အယူအဆတွေအရဆိုရင် ကျွန်တော် သမ္မာတရားတချို့ ရရှိပြီး သမ္မာတရား လက်တွေ့ကျမှုတချို့ ပိုင်ဆိုင်ထားသင့်တာပေါ့။ ဒါပေမဲ့ ကျွန်တော် တာဝန် ပြောင်းလဲခံရပြီး အထွေထွေကိစ္စ အလုပ်ကို ယူခိုင်းတဲ့အခါကျတော့ ကျွန်တော် လက်မခံနိုင်၊ မကျိုးနွံမနာခံနိုင်ဘဲ အပျက်သဘောဆောင်ပြီး အတိုက်အခံလုပ်ချင်တဲ့ အခြေအနေမှာ နေထိုင်ခဲ့မိတယ်။ ဒါက ကျွန်တော့်မှာ သမ္မာတရား လက်တွေ့ကျမှု လုံးဝ မရှိဘူးဆိုတာ ပြနေတာပဲ။ ခေါင်းဆောင်ပိုင်းနဲ့ စာနဲ့ပတ်သက်တဲ့တာဝန် ထမ်းဆောင်တဲ့သူတွေက ကယ်တင်ခံရဖို့ မျှော်လင့်ချက် ပိုများတယ်ဆိုတဲ့ ကျွန်တော့်အမြင်တွေက လုံးဝ အခြေအမြစ် မရှိဘူးဆိုတာ မြင်လိုက်ရတယ်။ ဒါကို ပြန်လည်သုံးသပ်ပြီးမှ ကျွန်တော် နားလည်လာတာက လူတစ်ယောက်ဟာ သမ္မာတရားကို မလိုက်စားရင်၊ ဒါမှမဟုတ် တာဝန်ထမ်းဆောင်နေရင်း သူ့ရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သင်ခန်းစာယူခြင်းအပေါ် အာရုံမစိုက်ရင်၊ ဘယ်တာဝန်ကိုပဲ ထမ်းဆောင်ဆောင် အလုပ်လုပ်ပေးရုံသက်သက် ဖြစ်နေမှာပဲ။ လူတစ်ယောက် ဘယ်တာဝန်ကို ထမ်းဆောင်တယ်ဆိုတာက အရေးမကြီးဘဲ၊ တာဝန်ထမ်းဆောင်နေစဉ်မှာ ကိုယ့်ကိုယ်ကိုယ် ခဏခဏ ပြန်သုံးသပ်နိုင်သလား၊ ပြီးတော့ သူ့ရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို တက်တက်ကြွကြွ လိုက်စားပြီး လက်တွေ့လုပ်ဆောင်နိုင်သလားဆိုတာကသာ အရေးကြီးကြောင်း ကျွန်တော် သဘောပေါက်လိုက်တယ်။ အဆုံးမှာ သမ္မာတရား ရရှိမှသာ ဘုရားသခင်ရဲ့ ကယ်တင်ခြင်းကို ရနိုင်မှာပါ။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်တော် ဖတ်လိုက်ရတယ်။ “လူတို့၏ တာဝန်ခန့်အပ်မှုကို ပြုပြင်ပြီးသည့်အခါတွင် အသင်းတော်က ဆုံးဖြတ်ချက်ချပြီးလျှင် ၎င်းတို့အနေဖြင့် လက်ခံပြီး နာခံသင့်သည်။ ၎င်းတို့သည် မိမိတို့ကိုယ်ကို ပြန်လည်သုံးသပ်ကာ ပြဿနာ၏ အနှစ်သာရကိုလည်းကောင်း၊ မိမိတို့ကိုယ်တိုင်၏ အားနည်းချက်များကိုလည်းကောင်း နားလည်သင့်သည်။ ဤသည်မှာ လူများအတွက် အလွန် အကျိုးရှိပြီး ယင်းမှာ လက်တွေ့လုပ်ဆောင်သင့်သည့် အရာတစ်ခုဖြစ်၏။ ဤကဲ့သို့ အလွန်ရိုးရှင်းသော ကိစ္စမျိုးကို သာမန်လူများသည် များစွာသော အခက်အခဲများမရှိဘဲ၊ မကျော်လွှားနိုင်သော အတားအဆီးများမရှိဘဲ နားလည်သဘောပေါက်နိုင်ပြီး မှန်ကန်စွာ သဘောထားနိုင်သည်။ ၎င်းတို့၏ တာဝန်ခန့်အပ်မှုကို ပြုပြင်ခြင်းများ ပြုသည့်အခါ အနည်းဆုံးအနေဖြင့် လူတို့သည် ကျိုးနွံနာခံသင့်သည်၊ မိမိတို့ကိုယ်ကို ပြန်လည်ဆင်ခြင်ကြည့်ခြင်းမှ အကျိုးဖြစ်ထွန်းသည့်အပြင် ၎င်းတို့တာဝန်ကို ထမ်းဆောင်မှုသည် စံနှုန်းပြည့်မီခြင်းရှိမရှိကို တိကျမှန်ကန်သော အကဲဖြတ်မှုတစ်ခု ရအပ်သည်။ သို့သော် အန္တိခရစ်တစ်ယောက်အတွက် ဤသို့မဟုတ်ပေ။ ၎င်းတို့ ထင်ရှားပြသည့်အရာသည် သာမန်လူနှင့် ကွာခြားသည်။ ဤကွာခြားချက်က မည်သည့်နေရာတွင် ရှိသနည်း။ ၎င်းတို့သည် ကျိုးနွံနာခံခြင်း မရှိပေ။ ၎င်းတို့သည် မိမိတို့အပိုင်းကို ကြိုတင်စီမံ၍ တက်ကြွစွာ လုပ်ဆောင်ခြင်းမရှိသည့်အပြင် သမ္မာတရားကို အနည်းငယ်မျှပင် မရှာဖွေကြပေ။ ယင်းအစား ၎င်းတို့သည် ညှိနှိုင်းပြင်ဆင်ပေးခြင်းကို မလိုလားမှု ခံစားရသည်။ ပြီးလျှင် ဤအရာကို ခုခံသည်။ စိစစ်လေ့လာသည်။ ချင့်ချိန်စဉ်းစားသည်။ ဦးနှောက်ခြောက်ခံ၍ မှန်းဆသည်။ ‘ဤတာဝန်ကို အဘယ်ကြောင့် ငါလုပ်ဆောင်ခွင့်မရှိသနည်း။ ငါသည် အဘယ်ကြောင့် အရေးမကြီးသောတာဝန်တစ်ခုသို့ တာဝန်ပြောင်းခြင်း ခံရသနည်း။ ဤသည်မှာ ငါ့အား ထုတ်ဖော်၍ ဖယ်ရှားရှင်းလင်းရန် နည်းလမ်းဖြစ်သလော။’ ဟူ၍ ဖြစ်သည်။ ၎င်းတို့သည် မည်သည့်အရာဖြစ်ပျက်ခဲ့သည်ကို ၎င်းတို့စိတ်ထဲတွင် ပြန်ပြောင်းတွေးတောကြပြီး အဆုံးမရှိစွာ လေ့လာစိစစ်ကာ တွေးဆကြသည်။ မည်သည့်အရာမျှ မဖြစ်သည့်အခါ ၎င်းတို့သည် လုံးဝ အဆင်ပြေသည်။ သို့သော် တစ်စုံတစ်ခု ဖြစ်ပျက်သည့်အခါ မုန်တိုင်းကျသောရေပြင်ကဲ့သို့ ၎င်းတို့၏စိတ်နှလုံးတွင် အပြင်းအထန် စတင်လှုပ်ရှားလာသည်။ ၎င်းတို့၏ ခေါင်းထဲတွင် မေးခွန်းများနှင့် ပြည့်နေသည်။ ပြဿနာများကို တွေးဆရာတွင် ၎င်းတို့သည် အခြားသူများထက်သာသည်ဟု အပြင်ပန်းတွင် ထင်ရနိုင်သော်လည်း အမှန်တကယ်တွင် အန္တိခရစ်များသည် သာမန်လူတို့ထက် ပို၍ ကောက်ကျစ်ဆိုးယုတ်ခြင်းသာ ဖြစ်သည်။ ဤကောက်ကျစ်ဆိုးယုတ်မှုသည် မည်သို့ ထင်ရှားပြသသနည်း။ ၎င်းတို့၏ စဉ်းစားမှုများသည် အစွန်းရောက်သည်၊ ရှုပ်ထွေးပြီး လျှို့ဝှက်သည်။ သာမန်လူတစ်ယောက်၊ ဆင်ခြင်တုံတရားနှင့် အသိစိတ်ရှိသူတစ်ယောက်တွင် မဖြစ်ပေါ်သော အရာများသည် အန္တိခရစ်တစ်ယောက်အတွက် သာမန်သာဖြစ်သည်။ ၎င်းတို့၏တာဝန်ခန့်အပ်မှုအတွက် ရိုးရှင်းသော ပြုပြင်ခြင်းတစ်ခုကို ပြုပြီးသည့်အခါ၊ လူတို့သည် နာခံသည့် သဘောထားဖြင့် ဖြေကြားသင့်သည်။ ဘုရားသခင်၏ အိမ်တော်က ၎င်းတို့ကို ပြောသည့်အတိုင်း လုပ်ဆောင်သင့်သည်။ ၎င်းတို့တတ်နိုင်သည့်အရာကို လုပ်ဆောင်ကာ၊ မည်သည့်အရာကို လုပ်ပါစေ၊ ၎င်းတို့ တတ်စွမ်းသမျှ၊ စိတ်နှလုံးနှင့် ခွန်အားရှိသမျှဖြင့် လုပ်ဆောင်လော့။ ဘုရားသခင် ပြုပြီးသည့်အရာသည် အမှားမရှိပါ။ ဤသို့သော ရိုးရှင်းသည့် သမ္မာတရားကို လူများက အသိတရားနှင့် ဆင်ခြင်တုံတရား အနည်းငယ်ဖြင့် လက်တွေ့လုပ်ဆောင်နိုင်သည်။ သို့သော် ယင်းသည် အန္တိခရစ်များ၏ အရည်အချင်းများထက် ကျော်လွန်သည်။...အန္တိခရစ်များသည် ဘုရားအိမ်တော်၏ အစီအစဉ်များကို မည်သည့်အခါမျှ မနာခံကြပေ။ ၎င်းတို့သည် ၎င်းတို့၏ တာဝန်၊ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို ၎င်းတို့၏ ကောင်းချီးရရှိရန် မျှော်လင့်ချက်နှင့် အနာဂတ် ပန်းတိုင်တို့ဖြင့် နီးကပ်စွာ ချိတ်ဆက်ထားကြသည်။ ၎င်းတို့၏ ဂုဏ်သတင်းနှင့် အဆင့်အတန်း ဆုံးရှုံးသွားသည်နှင့် ကောင်းချီးများ၊ ဆုလာဘ်များရရှိရန် မျှော်လင့်ချက်မရှိတော့သကဲ့သို့ပင်ဖြစ်သည်။ ဤအရာများက ၎င်းတို့၏ အသက်ကို ဆုံးရှုံးရသကဲ့သို့ ခံစားရသည်။ ၎င်းတို့က ‘ငါသည် ဂရုစိုက်ရမည်။ ပေါ့ဆ၍ မရပေ။ ဘုရားအိမ်တော်၊ ညီအစ်ကိုမောင်နှမများ၊ ခေါင်းဆောင်များ၊ အမှုဆောင်များနှင့် ဘုရားသခင်ကိုပင် အားကိုး၍မရပေ။ ၎င်းတို့ထဲမှ မည်သူ့ကိုမျှ ငါ ယုံကြည်၍မရပေ။ သင် အားအကိုးနိုင်ဆုံးသောသူနှင့် ယုံကြည်ရန် အထိုက်တန်ဆုံးသောသူမှာ သင်ကိုယ်တိုင်ဖြစ်သည်။ သင်သည် သင့်ကိုယ်သင်အတွက် အစီအစဉ်များ မပြုလုပ်နေလျှင် သင့်အား မည်သူက ဂရုစိုက်မည်နည်း။ သင်၏ အနာဂတ်ကို မည်သူက ထည့်စဉ်းစားမည်နည်း။ ကောင်းချီးများအား သင်လက်ခံရရှိခြင်းရှိမည်၊ မရှိမည်ကို မည်သူက ထည့်စဉ်းစားမည်နည်း။ ထို့ကြောင့် ငါသည် ငါ၏အကျိုးအတွက် အစီအစဉ်များနှင့် တွက်ချက်မှုများကို သေချာလုပ်ဆောင်ရမည်။ အမှားများပြုလုပ်၍မရ၊ သို့မဟုတ် အနည်းငယ်မျှပင် ပေါ့ဆ၍ မရပေ။ မဟုတ်လျှင် တစ်စုံတစ်ယောက်က ငါ့အပေါ် အခွင့်အရေးယူဖို့ ကြိုးစားလျှင် မည်သည့်အရာကို ငါလုပ်ဆောင်ရမည်နည်း’ ဟု တွေးကြသည်။ ထို့ကြောင့် ၎င်းတို့သည် တစ်စုံတစ်ယောက်က ၎င်းတို့အား ပိုင်းခြားသိမြင်မည်၊ သို့မဟုတ် ရိပ်စားမိမည်ကိုလည်းကောင်း၊ ဤသို့ဖြင့် ၎င်းတို့သည် ထုတ်ပယ်ခံရပြီး ၎င်းတို့၏ ကောင်းချီးရရှိဖို့အိပ်မက်က ပျက်စီးသွားမည်ကိုလည်းကောင်း ကြောက်ရွံ့လျက် ဘုရားအိမ်တော်၏ ခေါင်းဆောင်များနှင့် အမှုဆောင်များကို သတိထားကာကွယ်ကြသည်။ ၎င်းတို့သည် ကောင်းချီးများ ရရှိရန် မျှော်လင့်ချက်ကို ထားရှိဖို့အလို့ငှာ မိမိတို့၏ ဂုဏ်သတင်းနှင့် အဆင့်အတန်းကို ထိန်းသိမ်းရမည်ဟု ထင်ကြသည်။ ကောင်းချီးခံစားရခြင်းသည် ကောင်းကင်ဘုံထက်ကြီးမြတ်သည်၊ အသက်ထက် ပိုကြီးမြတ်သည်၊ သမ္မာတရားကို လိုက်စားခြင်း၊ စိတ်သဘောထားဆိုင်ရာ ပြောင်းလဲခြင်း၊ သို့မဟုတ် တစ်ကိုယ်ရေ ကယ်တင်ခြင်းထက်ပို၍ အရေးကြီးသည်၊ မိမိတာဝန်ကို ကောင်းစွာလုပ်ဆောင်ခြင်း၊ စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်းထက် ပို၍အရေးကြီးသည်ဟု အန္တိခရစ်တစ်ယောက်က မြင်သည်။ ၎င်းတို့သည် စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်း၊ မိမိတို့တာဝန်ကို ကောင်းစွာထမ်းဆောင်ပြီး ကယ်တင်ခံရခြင်းသည် ပြောဆိုဖို့ပင် သို့မဟုတ် မှတ်ချက်ပေးဖို့ပင် ထိုက်တန်မှုသိပ်မရှိသည့် သေးနုပ်သောအရာများဖြစ်သည်ဟု ထင်မြင်သော်လည်း၊ ကောင်းချီးရရှိခြင်းကမူ ၎င်းတို့၏ တစ်ဘဝလုံးတွင် မည်သည့်အခါမျှ မေ့၍မရနိုင်သော တစ်ခုတည်းသောအရာဖြစ်သည်။ မည်သည့်အရာကို ၎င်းတို့ ကြုံတွေ့ရသည်ဖြစ်စေ၊ ကြီးသည်ဖြစ်စေ၊ သေးငယ်သည်ဖြစ်စေ ၎င်းတို့သည် ယင်းကို ကောင်းချီးခံစားရခြင်းနှင့် ဆက်စပ်ပြီး အလွန်အမင်း သတိထားပြီး အာရုံစိုက်ကြသည်။ ပြီးလျှင် အစဉ်သဖြင့် မိမိတို့ကိုယ်တိုင်အတွက် ထွက်ပေါက်တစ်ခု ထားထားကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) အန္တိခရစ်တွေမှာ ပုံမှန် ဆင်ခြင်တုံတရား လုံးဝ မရှိဘူးလို့ ဘုရားသခင်က ဖော်ထုတ်ထားပါတယ်။ ဘုရားသခင်ကို ယုံကြည်ပြီး တာဝန်ထမ်းဆောင်တဲ့ သူတို့ရဲ့ တစ်ခုတည်းသော ရည်ရွယ်ချက်က ကောင်းချီးရဖို့ပါပဲ။ အသင်းတော်က ဘယ်တာဝန်ကိုပဲ စီစဉ်ပါစေ၊ အန္တိခရစ်တွေ ပထမဆုံး စဉ်းစားတာက ဘယ်လို နာခံပြီးလက်ခံရမလဲ၊ ဒါမှမဟုတ် သူတို့တာဝန်မှာ ဘယ်လို အကောင်းဆုံးလုပ်ရမလဲဆိုတာ မဟုတ်ဘဲ၊ လက်ရှိတာဝန်က သူတို့ရဲ့ အနာဂတ်နဲ့ ပန်းတိုင်ကို ထိခိုက်မလား ဆိုတာပါပဲ။ သူတို့တာဝန် ပြောင်းလဲခံရရင် ကောင်းချီးရလိုတဲ့ သူတို့ဆန္ဒတွေ ပျက်စီးသွားမှာ စိုးရိမ်ပြီး ဂရုတစိုက် တွက်ချက်ကြတယ်။ တကယ်လို့ တစ်စုံတစ်ခုက သူတို့ရဲ့ အနာဂတ် ကောင်းချီးတွေအတွက် အကျိုးမရှိဘူးဆိုရင် သူတို့က ရွံရှာမယ်၊ အတိုက်အခံလုပ်မယ်၊ သံသယဝင်ပြီး ဒါကို ဆန်းစစ်ဖို့ ကြိုးစားကြလိမ့်မယ်။ သူတို့ရဲ့ သဘာဝက တကယ်ကို ဆိုးညစ်တာပါ။ ဘုရားနှုတ်ကပတ်တော်ရဲ့ ဖော်ထုတ်မှုကို ကြည့်ရင်၊ ကျွန်တော် ထုတ်ဖော်နေတဲ့ စိတ်သဘောထားက အန္တိခရစ်တစ်ယောက်ရဲ့ စိတ်သဘောထားနဲ့ အတူတူပဲဆိုတာ ကျွန်တော် မြင်လိုက်ရတယ်။ အလုပ်ရဲ့ လိုအပ်ချက်နဲ့ ကျွန်တော့်ရဲ့ အားသာချက်တွေအရ ကွန်ရက် နည်းပညာ သင်ယူဖို့ ခေါင်းဆောင်တွေက စီစဉ်ပေးခဲ့တာလေ။ ဒါက အသင်းတော်အလုပ်ကို ကာကွယ်ဖို့ ရည်ရွယ်ချက်နဲ့ပါ။ ပုံမှန် လူ့သဘာဝရှိတဲ့ လူတွေဆိုရင် ဘုရားသခင်ရဲ့ ရည်ရွယ်ချက်တွေကို စဉ်းစားပြီး ဒီအစီအစဉ်ကို ကျိုးနွံနာခံပြီး လက်ခံကြမှာပါ။ ဒါပေမဲ့ ကျွန်တော်ကတော့ ကွန်ရက် နည်းပညာ တာဝန်ဆိုတာ အထွေထွေကိစ္စ အလုပ်ရဲ့ အစိတ်အပိုင်းတစ်ခုပဲ၊ ကျွန်တော် ရနိုင်မယ့် သမ္မာတရားက နည်းမယ်၊ ပြီးတော့ ကျွန်တော် ကယ်တင်ခံရဖို့ အခွင့်အလမ်းကလဲ နည်းလိမ့်မယ်လို့ ထင်ခဲ့တာ။ ဒါကြောင့် ကျွန်တော် အတိုက်အခံလုပ်ပြီး စိတ်ထဲမှာ ခေါင်းဆောင်တွေအပေါ် မကျေနပ်ချက်တွေ ထားခဲ့တယ်။ နောက်ပိုင်းမှာ ဒီတာဝန်ကို ထမ်းဆောင်ဖို့ စိတ်မပါဘဲ သဘောတူခဲ့ပေမဲ့၊ ကျွန်တော် ဝီရိယရှိရှိ မလေ့လာနေသေးဘူး။ ကျွန်တော်က ဒီတာဝန်နဲ့ မသင့်တော်ဘူးလို့ ခေါင်းဆောင်တွေ အထင်မှားအောင် လုပ်ဖို့ မျှော်လင့်ပြီး၊ ကျွန်တော် တတ်မြောက်ထားတဲ့ ကျွမ်းကျင်မှုတွေကို လျှော့ပြီး တင်ပြတာမျိုးတောင် လုပ်ခဲ့ပြီး လှည့်ဖြားတတ်ခဲ့တယ်။ နောက်ပိုင်းမှာ ခေါင်းဆောင်က ကျွန်တော့်ကို ပြုပြင်ရေး နည်းပညာတွေ သင်ခိုင်းတယ်။ ဒါက ညီအစ်ကိုမောင်နှမတွေ သူတို့ရဲ့ ဝတ်ပြုခြင်းတွေနဲ့ တာဝန်တွေအတွက် အီလက်ထရွန်နစ်ပစ္စည်းတွေကို ပုံမှန် အသုံးပြုနိုင်စေဖို့ သေချာအောင်လို့ပါ။ ဒါပေမဲ့ ပြုပြင်ရေးတာဝန် ထမ်းဆောင်တာက သမ္မာတရား လိုက်စားဖို့၊ ရရှိဖို့ ကျွန်တော့်ကို အထောက်အကူပြုမှာ မဟုတ်ဘူး၊ ဒါက ကာယအလုပ် သက်သက်ပဲလို့ ကျွန်တော် ထင်ခဲ့တာမို့ လက်မခံချင်ခဲ့ဘူး။ ခေါင်းဆောင်တွေက စည်းမျဉ်းတွေအရ ကျွန်တော့်တာဝန်တွေကို ပြောင်းလဲပေးခဲ့တာပါ။ တာဝန် ပြောင်းလဲခံရခြင်းအားဖြင့်၊ ဒါက ကျွန်တော့်ယုံကြည်ခြင်းမှာရှိတဲ့ အညစ်အကြေးတွေနဲ့ တာဝန်တွေအပေါ်ထားတဲ့ ကျွန်တော့်ရဲ့ မှားယွင်းတဲ့ အမြင်တွေကိုလည်း ထုတ်ဖော်ပေးခဲ့ပြီး၊ ဒီ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ သမ္မာတရားကို ရှာဖွေခွင့် ပေးခဲ့တာပါ။ ဒါက ကျွန်တော့် အသက် ဝင်ရောက်မှုအတွက် အကျိုးရှိပေမဲ့၊ ကျွန်တော်က အထင်လွဲပြီး ညည်းညူခဲ့တယ်။ ဒီ အထွေထွေကိစ္စ တာဝန်တွေကို သုံးပြီး ဘုရားသခင်က ကျွန်တော့်ကို ထုတ်ဖော်ပြီး ဖယ်ရှားရှင်းလင်းနေတယ်လို့ သံသယဝင်ခဲ့တယ်။ ဘုရားသခင်အပေါ် သံသယတွေ၊ သတိထားစောင့်ကြည့်မှုတွေနဲ့ ပြည့်နေခဲ့တယ်။ ကျွန်တော် တော်တော် ဆိုးညစ်ခဲ့တာပဲ။ ဘုရားသခင်ရဲ့ ထုတ်ဖော်ချက်ကတစ်ဆင့်၊ ကျွန်တော် ပေးဆပ်ခဲ့၊ အသုံးခံခဲ့တဲ့ နှစ်တွေကို ပြန်သုံးသပ်ကြည့်လိုက်တော့၊ ဘုရားသခင်ရဲ့ ရည်ရွယ်ချက်တွေကို စဉ်းစားဖို့နဲ့ ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းဖို့အတွက် ကျွန်တော် လုပ်ခဲ့တာ မဟုတ်ဘဲ၊ ကျွန်တော့်ရဲ့ တာဝန်ထမ်းဆောင်မှုကို ဘုရားသခင်ဆီက ပန်းတိုင်ကောင်းတစ်ခုနဲ့ လဲလှယ်ဖို့အတွက် လုပ်ခဲ့တာဆိုတာ မြင်လိုက်ရတယ်။ ကျွန်တော့်တာဝန်တွေ ပြောင်းလဲခံရပြီးတဲ့နောက်၊ ကောင်းချီးရဖို့ မျှော်လင့်ချက် ပျက်စီးသွားပြီလို့ ကျွန်တော် ထင်ခဲ့တာ။ ဒါကြောင့် တာဝန်တွေကို ဝတ်ကျေတမ်းကျေ စလုပ်လာခဲ့တယ်။ ကျွန်တော့်မှာ လူ့သဘာဝ တကယ် မရှိဘူးဆိုတာနဲ့ ကျွန်တော်က လုံးဝ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတယ်ဆိုတာ မြင်လိုက်ရတယ်။

နောက်ပိုင်းမှာ နောက်ထပ်ဘုရားနှုတ်ကပတ်တော်တွေကို ကျွန်တော် ဖတ်တယ်။ “ဘုရားသခင် ညွှန်ကြားခဲ့သကဲ့သို့ နောဧလုပ်ဆောင်ခဲ့ချိန်တွင်၊ ဘုရားသခင်၏ ရည်ရွယ်ချက်များက မည်သည့်အရာဖြစ်သည်ကို သူ မသိခဲ့ပေ။ ဘုရားသခင်က မည်သည့်အရာ ပြီးမြောက်လိုခဲ့သည်ကို သူမသိခဲ့ပေ။ ဘုရားသခင်သည် သူ့ကို အမိန့်တစ်ခုသာပေးခဲ့ပြီး တစ်စုံတစ်ရာကို လုပ်ဆောင်ဖို့ ညွှန်ကြားခဲ့ကာ၊ ရှင်းပြချက် သိပ်မရှိဘဲ နောဧသည် ရှေ့ဆက်ပြီး လုပ်ဆောင်ခဲ့သည်။ သူသည် ဘုရားသခင်၏လိုအင်ဆန္ဒများကို နားလည်ဖို့ တိတ်တဆိတ် မကြိုးစားခဲ့သကဲ့သို့၊ ဘုရားသခင်ကို မခုခံခဲ့ပေ သို့မဟုတ် သစ္စာမရှိခြင်းကို မပြသခဲ့ပေ။ သူသည် ဖြူစင်ပြီး ရိုးရှင်းသည့် စိတ်နှလုံးနှင့် လျော်ညီစွာ သွားရောက်၊ လုပ်ဆောင်ခဲ့ခြင်းသာ ဖြစ်သည်။ ဘုရားသခင်က သူ့ကို မည်သည့်အရာ လုပ်ဆောင်စေခဲ့သည်ဖြစ်စေ သူ လုပ်ဆောင်ခဲ့ပြီး ဘုရားသခင်၏ နှုတ်ကပတ်တော်ကို ကျိုးနွံနာခံခြင်းနှင့် နားထောင်ခြင်းတို့သည် သူ့လုပ်ရပ်များကို ကျောထောက်နောက်ခံပြုပေးသည့် ယုံကြည်လက်ခံမှုဖြစ်လေသည်။ ယင်းမှာ ဘုရားသခင် ပေးအပ်သည့်အရာနှင့် ပတ်သက်၍ ရိုးရိုးတန်းတန်းနှင့် ရိုးရှင်းစွာ သူကိုင်တွယ်ခဲ့သည့်ပုံ ဖြစ်သည်။ သူ၏ အနှစ်သာရ၊ သူ၏အပြုအမူများ၏ အနှစ်သာရသည် ကျိုးနွံနာခံခြင်းဖြစ်ပြီး၊ သံသယဝင်ခြင်းမဟုတ်၊ ခုခံခြင်း မဟုတ်သည့်အပြင်၊ မိမိ၏ ပုဂ္ဂိုလ်ရေး အကျိုးအမြတ်များ သို့မဟုတ် သူ၏ အမြတ်အစွန်းများ နှင့် ဆုံးရှုံးမှုများကို တွေးခြင်း မဟုတ်ပေ။ ထို့အပြင် ဘုရားသခင်သည် ကမ္ဘာလောကကို ရေလွှမ်းမိုးခြင်းဖြင့် ဖျက်ဆီးမည်ဟုပြောသည့်အချိန်တွင်၊ မည်သည့် အချိန်တွင် ဖြစ်မည် သို့မဟုတ် မည်သည့်အရာများ ဖြစ်လာမည် ဆိုသည်ကို နောဧ မမေးခဲ့သကဲ့သို့၊ ကမ္ဘာလောကကို ဘုရားသခင်က မည်သို့ ဖျက်ဆီးမည် ဆိုသည်ကို ဘုရားသခင်အား သူ သေချာပေါက် မမေးခဲ့ပေ။ ဘုရားသခင် ညွှန်ကြားခဲ့သည့်အတိုင်းသာ သူလုပ်ဆောင်ခဲ့သည်။ ဘုရားသခင်က ထိုအရာကို မည်သို့မည်ပုံ လုပ်စေလိုသည်ဖြစ်စေ၊ မည်သည့်အရာနှင့် လုပ်စေလိုသည်ဖြစ်စေ၊ ဘုရားသခင် စေခိုင်းခဲ့သည့် အတိုင်း အတိအကျ သူလုပ်ခဲ့ပြီး ဘုရားသခင် မိန့်မှာပြီးသည်နှင့် ချက်ချင်း စတင် လုပ်ဆောင်ခဲ့သည်။ ဘုရားသခင်ကို ကျေနပ်စေလိုသည့် သဘောထားတစ်ခုဖြင့် သူသည် ဘုရားသခင်၏ ညွှန်ကြားချက်များအတိုင်း ပြုမူခဲ့သည်။ ကပ်ဘေးမှ မိမိကိုယ်ကိုယ် ရှောင်လွှဲစေဖို့ ထိုအရာကို သူလုပ်ခဲ့ခြင်း ဖြစ်သလော။ မဟုတ်ပေ။ ကမ္ဘာကြီး ဖျက်ဆီးခြင်းမခံရမီတွင် မည်မျှကြာမည်ဆိုသည်ကို ဘုရားသခင်အား သူမေးခဲ့သလော။ မမေးခဲ့ပေ။ သင်္ဘောကို တည်ဆောက်ဖို့ အချိန်မည်မျှ ကြာမည်ဆိုသည်ကို ဘုရားသခင်အား သူမေးခဲ့သလော သို့မဟုတ် သူ သိခဲ့သလော။ ယင်းကိုလည်း သူမသိခဲ့ပေ။ သူသည် ရိုးရိုးရှင်းရှင်း ကျိုးနွံနာခံခဲ့သည်၊ နားထောင်ခဲ့ပြီး လျော်ညီစွာ ဆောင်ရွက်ခဲ့ခြင်းသာဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၁)) ဘုရားနှုတ်ကပတ်တော်တွေကနေ၊ တာဝန်အပေါ်ထားတဲ့ နောဧရဲ့ သဘောထားက ဘုရားသခင်ရဲ့ အသိအမှတ်ပြုခြင်းကို ရရှိခဲ့ကြောင်း နားလည်လိုက်တယ်။ ဒါက ကျွန်တော် အတုယူပြီး ဝင်ရောက်ဖို့ လိုအပ်တဲ့အရာပါပဲ။ ဘုရားသခင်က နောဧကို သင်္ဘောဆောက်ဖို့ ညွှန်ကြားတဲ့အခါ၊ နောဧက ဘုရားသခင်ရဲ့ ရည်ရွယ်ချက်ကို နားမလည်ခဲ့ပေမဲ့ ဘုရားသခင်ရဲ့ တာဝန်ပေးစေခိုင်းချက်ကို အတိုက်အခံမလုပ်ခဲ့သလို ဘုရားသခင်ရဲ့ ဆန္ဒတွေကိုလဲ မှန်းဆတာမျိုး မလုပ်ခဲ့ဘူး။ သူက ရိုးရိုးပဲ နားထောင်တယ်၊ နာခံတယ်၊ ပြီးတော့ ဘုရားသခင် ခိုင်းတာမှန်သမျှ လုပ်ခဲ့တယ်။ ကျွန်တော်လည်း ကောင်းချီးတွေကို မရှာဖွေဘဲ နောဧရဲ့ နမူနာနောက်ကို လိုက်ပြီး တာဝန်ကို အစွမ်းကုန်ထမ်းဆောင်ရမယ်။ ဘုရားသခင်အပေါ် အမှန်တကယ် ကျိုးနွံနာခံဖို့ကိုပဲ ကြိုးပမ်းရမယ်။ ပြီးတော့ တာဝန်မှာ သင်ခန်းစာယူဖို့ကိုလဲ အာရုံစိုက်ရမယ်။ ကျွန်တော် ဘယ်တာဝန်ကိုပဲ ထမ်းဆောင်ပါစေ၊ ဖောက်ပြန်ပျက်စီးမှုကို ထုတ်ဖော်နေဦးမှာပဲ။ ဘုရားသခင် စီစဉ်ပေးတဲ့ အခြေအနေတွေထဲမှာ ကိုယ့်ကိုယ်ကိုယ် ပြန်လည်သုံးသပ်ဖို့နဲ့ ဒါတွေကို ဖြေရှင်းဖို့ သမ္မာတရား ရှာဖွေနိုင်အောင် ကျွန်တော့်အတွေးတွေ၊ စိတ်ကူးတွေကို ဖမ်းဆုပ်ခြင်းအပေါ် အာရုံစိုက်ရမယ်။ ဒီကနေ တစ်ဆင့် ကျွန်တော် တစ်ခုခု ရနိုင်တယ်။ ဘုရားသခင်က သူ့နောက်လိုက်တဲ့ လူတိုင်းအပေါ် ဖြောင့်မတ်ပါတယ်။ ခေါင်းဆောင်ဖြစ်တာ၊ စာနဲ့ပတ်သက်တဲ့တာဝန် ထမ်းဆောင်တာက ကယ်တင်ခြင်းကို အာမခံတယ်၊ ဒါမှမဟုတ် အထွေထွေကိစ္စ တာဝန် ထမ်းဆောင်တာက ဘုရားသခင်ရဲ့ အသိအမှတ်ပြုခြင်းကို မရနိုင်ဘူးလို့ ဘုရားသခင် ဘယ်တုန်းကမှ မပြောခဲ့ပါဘူး။ လူတစ်ယောက် ဘယ်လိုတာဝန်မျိုးပဲ ထမ်းဆောင်ပါစေ၊ အဓိကသော့ချက်က သမ္မာတရားကို ရှာဖွေပြီး သင်ခန်းစာယူနိုင်မလား ဆိုတာပါပဲ။ အတွေ့အကြုံဆိုင်ရာ သက်သေခံချက် ဗီဒီယိုတွေထဲကလိုပဲ၊ တချို့ ညီအစ်ကိုမောင်နှမတွေက ဧည့်ခံဝတ်ပြုတဲ့တာဝန်တွေ ထမ်းဆောင်ကြတယ်၊ တချို့ကျတော့ အီလက်ထရွန်နစ်ပစ္စည်း ပြုပြင်တာတွေကို လုပ်ကြတယ်၊ စသဖြင့်ပေါ့။ ဒါတွေအားလုံးက အထွေထွေကိစ္စ အလုပ်တွေပါပဲ။ ဒါပေမဲ့ ဒီလူတွေက သူတို့တာဝန်ထမ်းဆောင်တဲ့တစ်လျှောက်မှာ သူတို့ရဲ့ ဖောက်ပြန်ပျက်စီးမှုကို ဖြေရှင်းဖို့ သမ္မာတရား ရှာဖွေခြင်းအပေါ် အာရုံစိုက်နိုင်ခဲ့ကြတယ်။ ဒါကြောင့် သူတို့ရဲ့ အသက်စိတ်သဘောထားက ပြောင်းလဲနိုင်ခဲ့တာပါ။ ဘုရားသခင်က လူတွေရဲ့ အဆုံးသတ်နဲ့ ပန်းတိုင်တွေကို သတ်မှတ်တဲ့ စည်းမျဉ်းတွေကို ကျွန်တော် နားမလည်ခဲ့ဘူး။ ပြီးတော့ ကျွန်တော့် အသက် ဝင်ရောက်မှုအတွက် အကျိုးရှိမယ်လို့ ကျွန်တော် ယုံကြည်တဲ့ တာဝန်တွေကိုပဲ အမြဲ လုပ်ချင်ခဲ့တယ်။ ဒါပေမဲ့ တာဝန်ထမ်းဆောင်တဲ့တစ်လျှောက်မှာ ကိုယ့်ကိုယ်ကိုယ် ပြန်လည်သုံးသပ်ဖို့၊ ဒါမှမဟုတ် ကျွန်တော့် အသက်စိတ်သဘောထား ပြောင်းလဲဖို့ မရှာဖွေခဲ့ဘူး။ ဒါဆို ကျွန်တော် စာနဲ့ပတ်သက်တဲ့တာဝန်ကို ဆက်ထမ်းဆောင်ရင်တောင် ဘာထူးမှာလဲ။ ဒါက ကျွန်တော် သမ္မာတရား ရရှိမယ်လို့ ဆိုလိုတာလား။ ဒါက ကျွန်တော့် စိတ်သဘောထား ပြောင်းလဲမှုကို ပြတာလား။ ကျွန်တော်သာ သမ္မာတရားကို မလိုက်စားရင်၊ အဆုံးကျတော့ ဖယ်ရှားရှင်းလင်းခံရမှာပဲလေ။ ဘုရားသခင်ရဲ့ ရည်ရွယ်ချက်ကို နားလည်လိုက်တော့၊ ကျွန်တော် ဆက်ပြီး အာရုံစိုက်ရမှာက လက်ရှိတာဝန်ကို ကောင်းကောင်း ထမ်းဆောင်ဖို့ပါပဲ။ အဆုံးမှာ ဘုရားသခင်ရဲ့ ကယ်တင်ခြင်းကို ရမလား၊ မရဘူးလား ဆိုတာက ကျွန်တော် စဉ်းစားရမယ့်ကိစ္စ မဟုတ်ပါဘူး။

ဒီနောက်ပိုင်းမှာ ကျွန်တော် တာဝန်အပေါ် စိတ်ပါလက်ပါ စလုပ်လာတယ်။ တာဝန်ထမ်းဆောင်နေရင်း ကျွန်တော့်ရဲ့ အတွေးတွေ၊ စိတ်ကူးတွေနဲ့ ဖောက်ပြန်ပျက်စီးတဲ့ စိတ်သဘောထားကို ပြန်သုံးသပ်ဖို့ အာရုံစိုက်ခဲ့တယ်။ ပြုပြင်ရေးပညာ သင်တယ်ဆိုတာက ဆားကစ်ပုံတွေကို ကြည့်ပြီး အစိတ်အပိုင်းအမျိုးမျိုး ဘယ်လိုအလုပ်လုပ်လဲဆိုတာ နားလည်အောင် လုပ်ရတာလေ။ အစပိုင်းမှာတော့ ကျွန်တော် စိတ်ရှုပ်သွားပြီး “ဒီပစ္စည်းတွေကို ပြင်ရတာ တော်တော် ခက်တာပဲ။ ငါ့မှာရှိတဲ့ အစွမ်းနဲ့ ဒါကို လုပ်နိုင်ပါ့မလား” ဆိုပြီး တွေးမိတယ်။ တစ်ခါတလေ ဒါတွေကို ကြည့်ရင်းနဲ့ ကျွန်တော် ဆက်မလေ့လာချင်တော့ဘူး။ ဒါပေမဲ့ ပြန်သုံးသပ်ကြည့်လိုက်တော့၊ တာဝန်မှာ အခက်အခဲတွေ ကြုံရတဲ့အခါ ကျွန်တော် နောက်ဆုတ်ချင်ရတဲ့ အကြောင်းရင်းက အဓိကအားဖြင့် တာဝန်မှာ မတည်ငြိမ်လို့၊ ဇာတိပကတိကို တပ်မက်လို့၊ တွန်းအားမရှိလို့နဲ့ ဘုရားသခင်ရဲ့ ရည်ရွယ်ချက်တွေကို စဉ်းစားပေးတဲ့ စိတ်နှလုံး မရှိလို့ဆိုတာ သဘောပေါက်သွားတယ်။ ဒါကြောင့် ဒီကိစ္စနဲ့ပတ်သက်ပြီး စားသောက်ဖို့ ဘုရားနှုတ်ကပတ်တော်တွေကို ကျွန်တော် ရှာဖွေခဲ့သလို၊ ညီအစ်ကိုမောင်နှမတွေရဲ့ အတွေ့အကြုံဆိုင်ရာ သက်သေခံချက်တွေကိုလဲ ရှာကြည့်ခဲ့တယ်။ ဒါတွေကနေ လက်တွေ့လုပ်ရမယ့် လမ်းကြောင်းတစ်ခုကို ကျွန်တော် တွေ့ခဲ့တယ်။ တာဝန်မှာ အခက်အခဲတွေ ကြုံရတဲ့အခါ ကျွန်တော် နောက်မဆုတ်သင့်ဘူး။ နောဧကို အတုယူပြီး ဘုရားသခင်ရဲ့ ရည်ရွယ်ချက်တွေကို စဉ်းစားပေးတဲ့ စိတ်နှလုံးမျိုး ရှိရမယ်။ နောဧအတွက် သင်္ဘောဆောက်ရတာ ဘယ်လောက် ခက်ခဲပါစေ၊ အလုပ်ပမာဏ ဘယ်လောက်ပဲ များပါစေ၊ နောဧက ဒီအခက်အခဲတွေကြောင့် မတွန့်ဆုတ်ခဲ့ဘူး။ အဲဒီအစား သူက ဘုရားသခင်ရဲ့ ရည်ရွယ်ချက်တွေကို စဉ်းစားပေးပြီး အစွမ်းကုန် ပူးပေါင်းဆောင်ရွက်ခဲ့တယ်။ သင်္ဘောဆောက်တာနဲ့ ပတ်သက်တဲ့ ပြဿနာအမျိုးမျိုးကို တက်တက်ကြွကြွ ဖြေရှင်းပြီး၊ နောက်ဆုံးမှာ ဘုရားသခင်ရဲ့ တာဝန်ပေးစေခိုင်းချက်ကို ပြီးမြောက်စေခဲ့တယ်။ ကျွန်တော့်တာဝန်ရဲ့ ခက်ခဲမှုက နောဧနဲ့ ယှဉ်လို့မရပါဘူး။ ပြီးတော့ ပြုပြင်ရေး သင်ယူဖို့အတွက် ညီအစ်ကိုမောင်နှမတွေ မျှဝေထားတဲ့ အရင်းအမြစ်တွေနဲ့ အတွေ့အကြုံတွေလဲ ကျွန်တော့်မှာ ရှိတယ်။ ဘုရားသခင်ကို မှီခိုပြီး တည်တည်ငြိမ်ငြိမ်နဲ့ ပူးပေါင်းဆောင်ရွက်နေသရွေ့ ဒီအခက်အခဲတွေကို ကျော်လွှားနိုင်မှာပါ။ ကျွန်တော် စိတ်ကို ငြိမ်ငြိမ်ထားပြီး တစ်ဆင့်ချင်းစီ လေ့လာလိုက်တဲ့အခါ၊ သင်ယူရတာ နှေးပေမဲ့ ကျွန်တော် လုပ်နိုင်ခဲ့တယ်။ အရာရာက ကျွန်တော် ထင်သလောက် မခက်ခဲပါဘူး။ အချိန်တစ်ခုကြာအောင် လက်တွေ့လုပ်ဆောင်ပြီးတဲ့နောက်၊ ပြုပြင်ရေး နည်းပညာတချို့ကို တတ်မြောက်ရုံသာမက၊ ကျွန်တော့်အသက်တာလဲ နည်းနည်း တိုးတက်လာပြီး၊ နေ့ရက်တိုင်းကို ကျေနပ်ပီတိဖြစ်စွာ ကုန်ဆုံးခဲ့တယ်။

တာဝန် ပြောင်းလဲခံရခြင်းအားဖြင့်၊ တာဝန်တွေအပေါ်ထားတဲ့ ကျွန်တော့်ရဲ့ မှားယွင်းတဲ့ အမြင်တချို့ကို ကျွန်တော် နားလည်ပြီး ပြုပြင်ခဲ့တယ်။ တစ်ချိန်တည်းမှာပဲ၊ ဘုရားသခင်ကို ယုံကြည်တာနဲ့ တာဝန်ထမ်းဆောင်တာမှာ ကျွန်တော့် ရည်ရွယ်ချက်က မမှန်ဘူးဆိုတာ၊ ပြီးတော့ ကျွန်တော်က ဘုရားသခင်ကို ကျေနပ်စေဖို့ ဖန်ဆင်းခံတစ်ယောက်ရဲ့ တာဝန်ကို ထမ်းဆောင်နေတာ မဟုတ်ဘဲ၊ ကောင်းချီးရဖို့အတွက် လုပ်နေတာဆိုတာကိုလဲ သဘောပေါက်လိုက်တယ်။ ဒါက ဘုရားသခင်ရဲ့ ရည်ရွယ်ချက်တွေနဲ့ မကိုက်ညီပါဘူး။ အခုတော့ ဘုရားသခင်ရဲ့ စီစဉ်ညွှန်ကြားခြင်းနဲ့ အစီအစဉ်တွေကို စစ်မှန်စွာ ကျိုးနွံနာခံဖို့နဲ့၊ လက်ရှိတာဝန်ကို ကောင်းကောင်း ထမ်းဆောင်ဖို့ပဲ ကျွန်တော် ဆန္ဒရှိပါတော့တယ်။ ဘုရားသခင်ကို ကျေးဇူးတင်ပါတယ်။


၂၇။ တာဝန်ယူဖို့ ကြောက်ရွံ့ခြင်းက ကျွန်တော့်ရဲ့တစ်ကိုယ်ကောင်းဆန်မှုနှင့် စက်ဆုပ်ဖွယ်ကောင်းမှုကို ထုတ်ဖော်လိုက်ခြင်း

လျူချန်၊ တရုတ်နိုင်ငံ

၂၀၂၃ ခုနှစ်တုန်းက အသင်းတော်မှာ စာနဲ့ပတ်သက်တဲ့တာဝန်တွေကို ကျွန်တော် ထမ်းဆောင်နေခဲ့တယ်။ ဇွန်လမှာ ကြီးကြပ်ရေးမှူး ယန်ဖုန်းက သူ့ကို ခေါင်းဆောင်တွေက တခြားတစ်နေရာမှာ တာဝန်ပေးဖို့ စီစဉ်နေကြောင်းနဲ့ ကျွန်တော့်ကို ကြီးကြပ်ရေးမှူးအနေနဲ့ ခန့်အပ်တော့မှာဖြစ်ကြောင်း ပြောပြခဲ့တယ်။ ဒါကို ကြားလိုက်ရတော့ ကျွန်တော် ချက်ချင်းပဲ စိတ်ဖိစီးသွားပြီး တွေးမိတယ်။ “ငါ့ကို ကြီးကြပ်ရေးမှူး ခန့်မယ် ဟုတ်လား။ ဘယ်လိုလုပ် ဖြစ်နိုင်မှာလဲ။ ဘုရားသခင်ကို စတွေ့ပြီး တာဝန်ထမ်းဆောင်ကတည်းက ငါက အသင်းတော်ရဲ့ သာမန်အသင်းသားတစ်ယောက်ပဲ ဖြစ်ခဲ့တာ။ ကြီးကြပ်ရေးမှူး ဘယ်တုန်းကမှ မဖြစ်ဖူးပါဘူး။ ကြီးကြပ်ရေးမှူးတွေမှာ တာဝန်ဝတ္တရားတွေ အများကြီးရှိပြီး အလုပ်နယ်ပယ်ကလည်း ကျယ်ပြန့်တယ်။ လုပ်ငန်းပိုင်းဆိုင်ရာ အလုပ်အတွက် တာဝန်ရှိရုံမကဘူး ညီအစ်ကိုမောင်နှမတွေရဲ့ အခြေအနေတွေကို ဖြေရှင်းပေးရတာ၊ အလုပ်မှာ ပေါ်ပေါက်လာတဲ့ ပြဿနာအမျိုးမျိုးကို ဖြေရှင်းပေးရတာတွေလည်း လုပ်ရတယ်။ ဒါက သာမန်အသင်းသားတွေရဲ့ အလုပ်ထက် အများကြီး ပိုရှုပ်ထွေးတာပဲ။ ပုံမှန်ဆိုရင် ငါက လူတွေနဲ့ ဆက်ဆံပြောဆိုတဲ့နေရာမှာ မတော်ဘူး၊ ပြီးတော့ ပိုင်းခြားသိမြင်မှုလည်း မရှိဘူး။ ကြီးကြပ်ရေးမှူးတစ်ယောက် လုပ်သင့်တဲ့ အလုပ်နဲ့ပတ်သက်ပြီး ငါ နားမလည်တာတွေ၊ ဘယ်လိုလုပ်ရမှန်း မသိတာတွေလည်း အများကြီးရှိတယ်။ ဒီတာဝန်က ငါ့အတွက် မနိုင်ဝန်ဖြစ်မနေဘူးလား။ နောက်ပြီး ကြီးကြပ်ရေးမှူးတစ်ယောက်ရဲ့ တာဝန်ဝတ္တရားတွေက သာမန်အသင်းသားတစ်ယောက်ထက် အများကြီး ပိုလေးနက်တယ်။ စာနဲ့ပတ်သက်တဲ့တာဝန်တွေကို ငါ စထမ်းဆောင်တုန်းက ကြီးကြပ်ရေးမှူးတစ်ယောက်ရှိခဲ့ဖူးတယ်။ သူက စည်းမျဉ်းတွေအတိုင်း ဆောင်းပါးတွေကို မစိစစ်ဘဲ သူ့သဘောဆန္ဒအတိုင်း ညီအစ်ကိုမောင်နှမတွေရဲ့ အတွေ့အကြုံဆိုင်ရာ သက်သေခံချက် ဆောင်းပါးတွေကို အမြဲ ပယ်ချခဲ့တယ်။ ဒီလိုလုပ်တာက အလုပ်ကို အဖျက်အမှောင့်လုပ်ပြီး နှောင့်ယှက်ရာရောက်လို့ သူ ဖြုတ်ချခံခဲ့ရတယ်။ တကယ်လို့ ငါသာ ဒီတာဝန်ကို ထမ်းဆောင်ပြီး ရလဒ်တွေ မကောင်းခဲ့ရင်၊ ဒါမှမဟုတ် ပြဿနာ တစ်စုံတစ်ရာ ပေါ်ပေါက်လာခဲ့ရင် ငါ တာဝန်ခံရမှာ။ အကောင်းဆုံး အခြေအနေမှာတော့ ငါ ပြုပြင်ခံရရုံလောက်ပဲ ရှိမယ်။ ဒါပေမဲ့ အဆိုးဆုံးအနေနဲ့ အလုပ်က အဖျက်အမှောင့်လုပ်ပြီး နှောင့်ယှက်ခံရမယ်ဆိုရင် ငါ အသင်းတော်ကနေ ဖယ်ရှားခံရနိုင်တယ်။ အဲလိုသာ ဖြစ်ခဲ့ရင် ငါ့ရဲ့ အနာဂတ်နဲ့ ကံကြမ္မာတော့ သွားပြီပဲ” လို့ပေါ့။ ကျွန်တော် စဉ်းစားလေလေ၊ ဒီတာဝန်ကို ထမ်းဆောင်ဖို့ ခက်ခဲတယ်လို့ ခံစားရလေလေပဲ။ ဒါကြောင့် ယန်ဖုန်းကို ပြောလိုက်တယ်။ “ကျွန်တော် ဒီတာဝန်ကို မထမ်းဆောင်နိုင်ပါဘူး။ တခြားနေရာက ကြီးကြပ်ရေးမှူးတစ်ယောက်ကို လွှဲပြောင်းပေးဖို့ ဖြစ်နိုင်မလား” လို့ပေါ့။ အဲဒီအချိန်မှာ သင့်တော်တဲ့လူ မတွေ့သေးဘူးလို့ ယန်ဖုန်းက ပြောတယ်။ ဒီအခြေအနေကို ဘုရားသခင် ခွင့်ပြုထားတာဖြစ်ပြီး ကျွန်တော်က ငြင်းပဲ ငြင်းချင်နေပြီး၊ ကျိုးနွံနာခံတဲ့ သဘောထား မရှိတာက မှားတယ်ဆိုတာကို ကျွန်တော် သဘောပေါက်လိုက်တယ်။ ဒါကြောင့် အရင်ဆုံး ကျိုးနွံနာခံဖို့ ကျွန်တော် ဆုံးဖြတ်လိုက်တယ်။ ကြီးကြပ်ရေးမှူးတာဝန်ကို ယူဖို့ သဘောတူလိုက်ပေမဲ့ လုပ်ငန်းပိုင်းဆိုင်ရာ အလုပ်ကလွဲရင် တခြားအလုပ်တွေကို ကျွန်တော် သိပ်မထိတွေ့ဖူးဘူးဆိုတာ တွေးမိတဲ့အခါ ဖိအားတွေ အများကြီး ခံစားရတယ်။ ရှေ့ဆက်ပြီး အလုပ်ကို ဘယ်လိုလုပ်ရမလဲဆိုတာ မသိခဲ့ဘူး။ ခေါင်းဆောင်တွေက ကြီးကြပ်ရေးမှူးအနေနဲ့လွှဲပြောင်းယူဖို့ တခြားတစ်ယောက်ယောက်ကို တာဝန်ပေးပါစေလို့ပဲ ကျွန်တော် မျှော်လင့်နေခဲ့တယ်။

နောက်တော့ ကျွန်တော် စပြီး တွေးမိတယ်။ “ငါ ဒီတာဝန်ကို အရင်က ဘယ်တုန်းကမှ မထမ်းဆောင်ဖူးဘူး။ ဒီအကြောင်း နားမလည်တာတွေလည်း အများကြီးရှိတယ်။ ဒါဆို ဘာလို့ ဘုရားသခင်က ငါ့အတွက် ဒီအခြေအနေကို စီစဉ်ပေးတာလဲ။ ပြီးတော့ ဒီကိစ္စကို ငါ ဘယ်လို သဘောထားသင့်သလဲ” လို့ပေါ့။ ဒီအရာတွေကို ကျွန်တော် စဉ်းစားနေတုန်းမှာပဲ ဘုရားနှုတ်ကပတ်တော်တစ်ပိုဒ် ရုတ်တရက် ခေါင်းထဲ ပေါ်လာတယ်။ “အချို့လူတို့သည် မြှင့်တင်ပေးခြင်းခံရသည်မှာ မကြာသေးသည့်အခါ ၎င်းတို့သည် မည်သည့်အလုပ်များကို လုပ်ဆောင်သင့်သည်ကိုဖြစ်စေ၊ ယင်းတို့ကို မည်သို့လုပ်ဆောင်ရမည်ကိုဖြစ်စေ မသိကြဘဲ အနည်းငယ် စိတ်ရှုပ်ထွေးနေကြသည်။ ဤသည်မှာ ပုံမှန်ဖြစ်သည်။ မည်သူသည် အရာအားလုံးကို လုပ်ဆောင်နိုင်လျက် မွေးဖွားလာခဲ့ဖူးသနည်း။ အကယ်၍ သင်သည် အရာအားလုံးကို လုပ်ဆောင်နိုင်ခဲ့ပါက သင်သည် ဧကန်မုချ အလွန်မာနထောင်လွှားပြီး စိတ်ကြီးဝင်သောသူ ဖြစ်လိမ့်မည်ဖြစ်ပြီး မည်သူ့ကိုမျှ အလျှော့ပေးမည် မဟုတ်ပေ၊ ထိုသို့ဆိုလျှင် သင်သည် သမ္မာတရားကို လက်ခံနိုင်သေးမည်လော။ အကယ်၍ သင်သည် အရာအားလုံးကို လုပ်ဆောင်နိုင်ခဲ့ပါက သင်သည် ဘုရားသခင်ကို မှီခိုပြီး သူ့ကို မျှော်ကိုးနေဦးမည်လော။ သင်သည် သင်၏ကိုယ်ပိုင် ဖောက်ပြန်ပျက်စီးခြင်း ပြဿနာများကို ဖြေရှင်းရန် သမ္မာတရားကို ရှာဖွေနေဦးမည်လော။ သင်သည် ဧကန်မုချ ထိုသို့ပြုမည်မဟုတ်ပေ။ ဆန့်ကျင်ဘက်အနေဖြင့် သင်သည် မာနထောင်လွှားပြီး စိတ်ကြီးဝင်ကာ အန္တိခရစ်များ၏ လမ်းကြောင်းကို လျှောက်လှမ်းလိမ့်မည်၊ သင်သည် အာဏာနှင့် ရာထူးနေရာကို လုယူပြီး မည်သူ့ကိုမျှ အလျှော့ပေးမည် မဟုတ်ဘဲ၊ လူတို့ကို အထင်အမြင်မှားစေပြီး ထောင်ချောက်ဆင်ကာ အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်လိမ့်မည်၊ ထိုသို့ဆိုလျှင် ဘုရားအိမ်တော်က သင့်ကို အသုံးပြုနိုင်သေးမည်လော။ အကယ်၍ သင်၌ ချို့ယွင်းချက်များစွာ ရှိသည်ကို သင်သိပါက သင်သည် နာခံပြီး ကျိုးနွံရန် သင်ယူသင့်ကာ ဘုရားအိမ်တော်၏ လိုအပ်ချက်များနှင့်အညီ အမျိုးမျိုးသော အလုပ်များကို ကောင်းမွန်စွာ လုပ်ဆောင်သင့်သည်။ ဤသည်က သင့်အား စံနှုန်းပြည့်မီသော နည်းလမ်းဖြင့် သင်၏တာဝန်ကို ထမ်းဆောင်နိုင်သည့်အဆင့်သို့ တဖြည်းဖြည်း ရောက်ရှိစေရန် ခွင့်ပြုလိမ့်မည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) ဘုရားနှုတ်ကပတ်တော်တွေက ကျွန်တော့်စိတ်နှလုံးကို ချက်ချင်း လင်းလက်သွားစေခဲ့ပြီး ဘုရားသခင်ရဲ့ ရည်ရွယ်ချက်ကို ကျွန်တော် နည်းနည်း ပိုနားလည်လာတယ်။ ကျွန်တော့်မှာ မှားယွင်းတဲ့ အမြင်တစ်ခု ရှိနေမှန်း သဘောပေါက်လိုက်တယ်။ အရာအားလုံးကို သိပြီး ဘာမဆို လုပ်နိုင်တဲ့သူတွေပဲ ကြီးကြပ်ရေးမှူးတာဝန်ကို ထမ်းဆောင်ဖို့ ရာထူးတိုးပေးခံရဖို့ အရည်အချင်းပြည့်မီတယ်လို့ ကျွန်တော် ထင်ခဲ့တာ။ တကယ်တော့ ဘုရားအိမ်တော်က လူအများကြီးကို ရာထူးတိုးပေးပြီး ပြုစုပျိုးထောင်ပေးခဲ့တာပါ။ သူတို့အားလုံးက စလုပ်ခဲ့တုန်းက အကုန်လုံးကို နားလည်ခဲ့ကြတာ မဟုတ်ပါဘူး။ ဒါပေမဲ့ အဲဒီအစား ဖြည်းဖြည်းချင်း လေ့ကျင့်မှုကနေတစ်ဆင့် စည်းမျဉ်းတွေကို နည်းနည်းချင်းစီ နားလည်သဘောပေါက်လာကြတာပါ။ တာဝန်အသစ်တစ်ခု စထမ်းဆောင်တဲ့အချိန်မှာ အရာအားလုံးကို နားမလည်တာ၊ မသိတာက ပုံမှန်ပါပဲ။ ဒီကိစ္စနဲ့ပတ်သက်ပြီး ကျွန်တော် မှန်ကန်တဲ့ သဘောထား ရှိရမှာလေ။ ပြန်စဉ်းစားကြည့်လိုက်ရင် ဒီနှစ်တွေတစ်လျှောက် ကျွန်တော် တာဝန်တွေ ထမ်းဆောင်ခဲ့တာတွေက ဒီအတိုင်းပဲ မဟုတ်လား။ ဘယ်တာဝန်ကိုပဲ ကျွန်တော် ထမ်းဆောင်ပါစေ၊ စလေ့ကျင့်တုန်းကတော့ အရာအားလုံးကို နားမလည်ခဲ့ပါဘူး။ ဒါပေမဲ့ စည်းမျဉ်းတချို့ကို နားလည်နိုင်ခဲ့လို့ လေ့ကျင့်ဖို့ တာဝန်ပေးခံရတာပါ။ နောက်ပိုင်းမှာ ဘုရားသခင်ရဲ့ ဉာဏ်အလင်းပေးမှုနဲ့ ညီအစ်ကိုမောင်နှမတွေရဲ့ အကူအညီကြောင့်၊ ပြီးတော့ ကျရှုံးမှုတချို့ကို ကြုံတွေ့ရတာ၊ ထုတ်ဖော်ခံရတာ၊ ပြီးတော့ အနှစ်ချုပ်ပြီး ဆင်ခြင်သုံးသပ်တာတွေကတစ်ဆင့် စည်းမျဉ်းတချို့ကို တဖြည်းဖြည်း နားလည်သဘောပေါက်လာခဲ့တာပါ။ ဒီတစ်ခါ အသင်းတော်က ကျွန်တော့်ကို ကြီးကြပ်ရေးမှူးတာဝန် ထမ်းဆောင်ဖို့ စီစဉ်ပေးခဲ့တယ်။ အစပိုင်းမှာ ဘယ်လိုလုပ်ရမလဲဆိုတာ မသိခဲ့သလို အခက်အခဲတချို့ ရှိမယ်ဆိုပေမဲ့ ဒါက လုံးဝ ပုံမှန်ပါပဲ။ ကျွန်တော်က ကျိုးနွံနာခံမှုနဲ့ စတင်ရမှာဖြစ်ပြီး လေ့ကျင့်ဖို့ ဘုရားသခင်ကို အားကိုးရမှာပါ။ ပြီးတော့ ဘုရားနှုတ်ကပတ်တော်ကနေတစ်ဆင့် ကျွန်တော် သဘောပေါက်မိတာ တစ်ခုရှိတယ်။ ဒီတာဝန်မှာ ကျွန်တော့်ရဲ့ ချို့ယွင်းချက်အများကြီးက ကျွန်တော် နှိမ့်နှိမ့်ချချရှိအောင် အထောက်အကူဖြစ်နိုင်တယ်။ ပြဿနာတွေ ကြုံရတဲ့အခါ တခြားသူတွေရဲ့ အမြင်တွေကို ပိုပြီး တောင်းခံနိုင်မယ်။ ဒါဆိုရင် မာနထောင်လွှားပြီး စိတ်ကြီးဝင်တာ၊ ကိုယ့်အမြင်ကိုပဲ ဖက်တွယ်တာတွေကြောင့် တာဝန်တွေကို အဖျက်အမှောင့်လုပ်ပြီး နှောင့်ယှက်မိတာမျိုးကို ရှောင်ရှားနိုင်စေမှာပါ။ ကျွန်တော်က အရမ်း မာနထောင်လွှားခဲ့ပြီး ကိုယ့်မှာ ဉာဏ်ရည်နဲ့ အစွမ်းအစတချို့ ရှိတယ်၊ သမ္မာတရား စည်းမျဉ်းတချို့ကို နားလည်တယ်လို့ ထင်ခဲ့တဲ့အတွက် တခြားသူတွေကို အမြဲ အထင်သေးခဲ့တယ်။ ကွဲပြားတဲ့ အမြင်တွေနဲ့ ကြုံရတဲ့အခါ ကျွန်တော်က ကိုယ့်ကိုယ်ကိုယ် မှန်တယ်လို့ ထင်ပြီး ကိုယ့်အမြင်ကိုပဲ အမြဲ ဖက်တွယ်မိတယ်။ ဒီလိုလုပ်တာက အလုပ်ကို အဖျက်အမှောင့်လုပ်ပြီး နှောင့်ယှက်ခဲ့လို့ ကျွန်တော် ဖြုတ်ချခံရလုနီးပါး ဖြစ်ခဲ့ဖူးတယ်။ တကယ်လို့သာ ကျွန်တော် အရာအားလုံးကို သိပြီး လုပ်နိုင်တယ်ဆိုရင် ကျွန်တော့်ရဲ့ မာနထောင်လွှားတဲ့ စိတ်သဘောထားအပေါ် အခြေခံပြီး အမှုအရာတွေကို လုပ်မိဖို့ အလားအလာ များနေမှာ။ ဒါပေမဲ့ ဒီတစ်ခါ ကြီးကြပ်ရေးမှူးတာဝန်မှာတော့ ကျွန်တော် လိုအပ်ချက်တွေ အများကြီးရှိနေတာကြောင့် ကျွန်တော် မာနထောင်လွှားချင်ရင်တောင် မာနထောင်လွှားလို့မရနိုင်ဘူး။ တကယ်တော့ ဒါက ကျွန်တော့်အပေါ် ကာကွယ်မှုတစ်ခုပါပဲ။

နောက်ပိုင်းမှာ ဘုရားနှုတ်ကပတ်တော် နောက်ထပ်တစ်ပိုဒ်ကို ကျွန်တော် ဖတ်ခဲ့တယ်။ “ဘုရားအိမ်တော်က တစ်စုံတစ်ဦးကို ခေါင်းဆောင်တစ်ဦးအဖြစ် မြှင့်တင်ပေးပြီး ပျိုးထောင်ခြင်းသည် ထိုသူကို လေ့ကျင့်ပေးရန်၊ ဘုရားသခင်ကို မှီခိုစေရန်နှင့် သမ္မာတရားဆီသို့ ကြိုးစားအားထုတ်စေရန် ၎င်းတို့အပေါ် ပို၍ကြီးမားသော ဝန်ကို တင်ပေးခြင်း ဖြစ်သည်။ ထိုသို့ပြုမှသာလျှင် ၎င်းတို့၏ ဝိညာဉ်ရင့်ကျက်မှုသည် အမြန်ဆုံး ကြီးထွားလာမည်ဖြစ်သည်။ ၎င်းတို့အပေါ် ပို၍ကြီးမားသော ဝန်ကို တင်လေလေ၊ ၎င်းတို့အပေါ် ဖိအားပိုများလေလေ ဖြစ်ပြီး၊ သမ္မာတရားကို ရှာဖွေရန်နှင့် ဘုရားသခင်ကို မှီခိုရန် ၎င်းတို့ ပို၍ တွန်းအားပေးခံရလေလေ ဖြစ်သည်။ နောက်ဆုံးတွင် ၎င်းတို့သည် မိမိတို့၏ အလုပ်ကို ကောင်းမွန်စွာ လုပ်ဆောင်နိုင်မည်ဖြစ်ပြီး ဘုရားသခင်၏ အလိုတော်ကို လိုက်လျှောက်နိုင်မည်ဖြစ်ကာ ထိုသို့ဖြင့် ကယ်တင်ခြင်းခံရပြီး စုံလင်အောင်ပြုခြင်းခံရသည့် မှန်ကန်သော လမ်းကြောင်းပေါ်သို့ ခြေချပြီး ဖြစ်လိမ့်မည်၊ ဤသည်မှာ ဘုရားအိမ်တော်က လူတို့ကို မြှင့်တင်ပေးပြီး ပျိုးထောင်သည့်အခါ စွမ်းဆောင်ရရှိသည့် အကျိုးသက်ရောက်မှု ဖြစ်သည်။ ဤတိကျသော အလုပ်များကို မလုပ်ဆောင်ဘဲ၊ ၎င်းတို့သည် မိမိတို့၌ မည်သည့်အရာ လိုအပ်နေသည်ကို သိကြမည်မဟုတ်သကဲ့သို့၊ စည်းမျဉ်းများနှင့်အညီ အမှုအရာများကို မည်သို့လုပ်ဆောင်ရမည်ကို သိကြမည်မဟုတ်သည့်အပြင် သမ္မာတရား လက်တွေ့ကျမှုကို ပိုင်ဆိုင်ခြင်းဆိုသည်မှာ အဘယ်အရာဖြစ်သည်ကိုလည်း သိကြမည်မဟုတ်ပေ။ သို့ဖြစ်၍ တိကျသော အလုပ်ကို လုပ်ဆောင်ခြင်းက ၎င်းတို့ကို မိမိတို့၏ ချို့ယွင်းချက်များကို ရှာဖွေတွေ့ရှိရန်နှင့် ၎င်းတို့၏ ဆုကျေးဇူးများမှလွဲ၍ ၎င်းတို့တွင် သမ္မာတရား လက်တွေ့ကျမှု ကင်းမဲ့နေကြောင်းကို မြင်တွေ့ရန် ကူညီပေးသည်။ ယင်းက ၎င်းတို့သည် မည်မျှ ချွတ်ခြုံကျပြီး သနားစရာကောင်းသည်ကို ခံစားရစေရန် ကူညီပေးပြီး အကယ်၍ ၎င်းတို့သည် ဘုရားသခင်ကို မမှီခိုဘဲ သမ္မာတရားကို မရှာဖွေပါက မည်သည့်အလုပ်ကိုမျှ လုပ်ဆောင်နိုင်စွမ်း ရှိမည်မဟုတ်ကြောင်း ၎င်းတို့ကို နားလည်သဘောပေါက်စေသည်။ ယင်းက ၎င်းတို့ကို မိမိတို့ကိုယ်ကို အမှန်တကယ် သိကျွမ်းစေပြီး အကယ်၍ ၎င်းတို့သည် သမ္မာတရားကို မလိုက်စားဘဲ စိတ်သဘောထားဆိုင်ရာ ပြောင်းလဲမှုများကို မလိုက်စားပါက ဘုရားသခင်အသုံးပြုရန် သင့်တော်သောသူများ ဖြစ်လာရန် မဖြစ်နိုင်ကြောင်း ရှင်းလင်းစွာ မြင်တွေ့စေသည်။ ဤသည်တို့မှာ ခေါင်းဆောင်များနှင့် အမှုဆောင်များကို ပျိုးထောင်ပြီး လေ့ကျင့်ပေးသည့်အခါ စွမ်းဆောင်ရရှိရမည့် အကျိုးသက်ရောက်မှုများအားလုံး ဖြစ်ကြသည်။ ဤကဏ္ဍများကို နားလည်ခြင်းအားဖြင့်သာလျှင် လူတို့သည် လက်တွေ့ကျကျ သမ္မာတရားကို လိုက်စားနိုင်မည်ဖြစ်ပြီး မိမိတို့ကိုယ်ကို နှိမ့်ချစွာ ကျင့်ကြံပြုမူနိုင်မည်ဖြစ်သည်၊ မိမိတို့၏ အလုပ်ကို လုပ်ဆောင်သည့်အခါ မိမိတို့ကိုယ်ကို ဝါကြွားခြင်း နောက်ထပ် မပြုတော့ရန် အာမခံနိုင်မည်ဖြစ်ပြီး မိမိတို့၏ တာဝန်ကို ထမ်းဆောင်ရာတွင် ဘုရားသခင်ကို ချီးမြှောက်ခြင်းနှင့် ဘုရားသခင်အတွက် သက်သေခံခြင်းတို့ကို တစိုက်မတ်မတ် လုပ်ဆောင်နိုင်မည်ဖြစ်ကာ သမ္မာတရား လက်တွေ့ကျမှုထဲသို့ တစ်ဆင့်ပြီးတစ်ဆင့် ဝင်ရောက်နိုင်မည်ဖြစ်သည်။...လေ့ကျင့်ရန် အခွင့်အရေးများ ပိုများလေလေ၊ လူတို့၏ အတွေ့အကြုံများ ပို၍ ကြွယ်ဝလေလေ၊ ၎င်းတို့၏ ထိုးထွင်းသိမြင်မှုများ ပို၍ ကျယ်ပြန့်လေလေဖြစ်ပြီး ၎င်းတို့ ပို၍ လျင်မြန်စွာ ကြီးထွားလာလေလေ ဖြစ်သည်။ သို့သော်လည်း လူတို့သည် ခေါင်းဆောင်ပိုင်း အလုပ်ကို မလုပ်ဆောင်ပါကမူ ၎င်းတို့ ကြုံတွေ့ဖြတ်သန်းရမည့်အရာများသည် ၎င်းတို့၏ ပုဂ္ဂိုလ်ရေးဘဝနှင့် ပုဂ္ဂိုလ်ရေး အတွေ့အကြုံများ၏ အစိတ်အပိုင်းမျှသာ ဖြစ်မည်ဖြစ်ပြီး ၎င်းတို့ သိရှိနားလည်မည့်အရာများမှာလည်း မိမိတို့ကိုယ်တိုင်နှင့်သာ သက်ဆိုင်သည့် ၎င်းတို့၏ ပုဂ္ဂိုလ်ရေး ဖောက်ပြန်ပျက်စီးသော စိတ်သဘောထားများနှင့် အမျိုးမျိုးသော ပုဂ္ဂိုလ်ရေး အခြေအနေများသာ ဖြစ်လိမ့်မည်။ ၎င်းတို့သည် ခေါင်းဆောင်များ ဖြစ်လာသည်နှင့်တစ်ပြိုင်နက် ၎င်းတို့သည် ပို၍များသော လူများ၊ ပို၍များသော ဖြစ်ရပ်များနှင့် ပို၍များသော ပတ်ဝန်းကျင်များကို ကြုံတွေ့ရပြီး ယင်းက ၎င်းတို့ကို သမ္မာတရား စည်းမျဉ်းများကို ရှာဖွေရန် ဘုရားသခင်ရှေ့မှောက်သို့ မကြာခဏ လာရောက်ရန် အားပေးလေသည်။ ၎င်းတို့အတွက် ဤလူများ၊ ဖြစ်ရပ်များနှင့် အမှုအရာများသည် မသိမသာဖြင့် ဝန်တစ်ခုကို ဖြစ်ပေါ်စေပြီး ကောင်းသောအရာတစ်ခုဖြစ်သည့် ၎င်းတို့၏ သမ္မာတရား လက်တွေ့ကျမှုထဲသို့ ဝင်ရောက်ခြင်းအတွက် အလွန်အမင်း အခွင့်သာသော အခြေအနေများကိုလည်း သဘာဝကျကျ ဖန်တီးပေးလေသည်။ သို့ဖြစ်၍ အစွမ်းအစတစ်ခုကို ပိုင်ဆိုင်သော၊ ဝန်ထုပ်ဝန်ပိုးတစ်ခုကို ထမ်းရွက်ပြီး အလုပ်လုပ်နိုင်စွမ်းရှိသော တစ်စုံတစ်ဦးသည် သာမန်ယုံကြည်သူတစ်ဦးအနေဖြင့် နှေးကွေးစွာ ဝင်ရောက်မည်ဖြစ်ပြီး ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့်မူ ပို၍ လျင်မြန်စွာ ဝင်ရောက်မည်ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ဘုရားအိမ်တော်က လူတွေကို ရာထူးတိုးပေးပြီး ပြုစုပျိုးထောင်ပေးတာရဲ့ အရေးပါပုံကို ကျွန်တော် နည်းနည်း နားလည်လာတယ်။ ဘုရားအိမ်တော်မှာ လူတွေကို ရာထူးတိုးပေးပြီး ပြုစုပျိုးထောင်ပေးတာက လူတွေကို ထုတ်ဖော်ဖို့၊ ဒါမှမဟုတ် ဖယ်ရှားရှင်းလင်းဖို့ မဟုတ်ပါဘူး။ လူတွေကို ဝန်တာတစ်ခု ပေးဖို့နဲ့ လေ့ကျင့်ဖို့ အခွင့်အရေးတွေ ပိုပေးဖို့ပါ။ တာဝန်ဝတ္တရားတွေ ပိုကြီးလာတာနဲ့အမျှ အလုပ်မှာ ကြုံတွေ့ရတဲ့ ပြဿနာတွေကလည်း ပိုများလာတယ်။ ပြုပြင်ခံရတာတွေ၊ ဆုတ်ယုတ်မှုတွေနဲ့ ကျရှုံးမှုတွေကလည်း ပိုပြီး ခဏခဏ ဖြစ်လာမှာပဲ။ ဒါက ဇာတိပကတိအနေနဲ့ ဆင်းရဲဒုက္ခတချို့ ခံရတယ်လို့ ထင်ရပေမဲ့ ဘုရားသခင်က အဲဒီလို အခြေအနေတွေကို အသုံးပြုပြီး ကျွန်တော်တို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို သိမြင်စေတာ၊ ကျွန်တော်တို့ရဲ့ ချို့ယွင်းချက်တွေနဲ့ လိုအပ်ချက်တွေကို တွေ့ရှိစေတာပါ။ ပြီးတော့ ကိုယ်တော်ကို ပိုအားကိုးပြီး သမ္မာတရားကို ရှာဖွေဖို့ ကျွန်တော်တို့ကို တွန်းအားပေးတာပါ။ ဒါက ကျွန်တော်တို့ ကိုယ့်ကိုယ်ကိုယ် နားလည်ဖို့၊ သမ္မာတရား လက်တွေ့ကျမှုထဲကို ဝင်ရောက်ဖို့နဲ့ ကယ်တင်ခြင်း ရရှိဖို့အတွက် အကျိုးရှိပါတယ်။ တကယ်လို့ ကျွန်တော်တို့ကြုံတွေ့ရတဲ့ အမှုအရာတွေက နည်းပြီး ဘာအခက်အခဲမှ မရှိဘူးဆိုရင် ကျွန်တော်တို့ရဲ့ ဖောက်ပြန်ပျက်စီးတဲ့ စိတ်သဘောထား ထုတ်ဖော်မှုက နည်းနေမှာပဲ။ ဒါဆိုရင် ကျွန်တော်တို့ရဲ့ ချို့ယွင်းချက်တွေကို ရှင်းရှင်းလင်းလင်း မြင်ဖို့ ခက်ခဲစေပြီး ဖောက်ပြန်ပျက်စီးတဲ့ စိတ်သဘောထားနဲ့ပတ်သက်တဲ့ ကျွန်တော်တို့ရဲ့ နားလည်မှုကို ကန့်သတ်လိုက်သလို ဖြစ်စေမှာ။ ကဏ္ဍတိုင်းမှာ ကျွန်တော်တို့ရဲ့ ကြီးထွားမှုကို နှေးကွေးစေမှာပါ။ ကျွန်တော် စဉ်းစားလေလေ၊ ဘုရားအိမ်တော်က လူတစ်ယောက်ကို ရာထူးတိုးပေးပြီး ပြုစုပျိုးထောင်ပေးတာမှာ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေ ပါဝင်နေတယ်ဆိုတာကို ကျွန်တော် ပိုသဘောပေါက်မိလေလေပဲ။ အသင်းတော်က ကျွန်တော့်ကို ကြီးကြပ်ရေးမှူးတာဝန် ယူခိုင်းတာက ကျွန်တော့်ကို တမင်သက်သက် အခက်တွေ့အောင် လုပ်တာ မဟုတ်ဘူး။ ကျွန်တော့်ကို ထုတ်ဖော်ဖို့၊ ဖယ်ရှားရှင်းလင်းဖို့လည်း မဟုတ်ဘူး။ ကျွန်တော့်ကို လေ့ကျင့်မှုတွေ ပိုရစေဖို့၊ သမ္မာတရား လက်တွေ့ကျမှုထဲကို ပိုမြန်မြန် ဝင်ရောက်နိုင်စေဖို့၊ ပြီးတော့ ကျွန်တော့်တာဝန်တွေကို ပိုကောင်းကောင်း ထမ်းဆောင်နိုင်စေဖို့ပါ။ ဒါပေမဲ့ ကျွန်တော်က ဘုရားသခင်ရဲ့ ရည်ရွယ်ချက်ကို နားမလည်ဘဲ ညည်းညူပြီး ပုန်ကန်နေခဲ့သေးတာ။ ကျွန်တော့်မှာ လူ့သဘာဝနဲ့ ဆင်ခြင်တုံတရား တကယ် ကင်းမဲ့ခဲ့တာပဲ။

နောက်ပိုင်းမှာ ကျွန်တော် နည်းနည်း ထပ်ပြီး စဉ်းစားမိတယ်။ “ငါ ဘာလို့ ကြီးကြပ်ရေးမှူးတာဝန်ကိုယူဖို့ မလိုလားခဲ့တာလဲ။ မမှန်ကန်တဲ့ အမြင်တွေ ရှိတာအပြင် ဒီနောက်ကွယ်မှာ ဘယ်လို ဖောက်ပြန်ပျက်စီးတဲ့ စိတ်သဘောထားတွေ ရှိနေသေးသလဲ” လို့ပေါ့။ ကျွန်တော် ဆင်ခြင်သုံးသပ်နေတုန်းမှာ ဘုရားနှုတ်ကပတ်တော်တွေကို ပိုဖတ်ခဲ့တယ်။ “လူအချို့သည် မိမိတို့၏ တာဝန်ကို ထမ်းဆောင်စဉ်တွင် တာဝန်ခံယူရမည်ကို ကြောက်ရွံ့ကြသည်။ အသင်းတော်က ၎င်းတို့ကို အလုပ်တစ်ခုလုပ်ရန် ပေးသောအခါ ၎င်းတို့သည် ထိုအလုပ်အတွက် ၎င်းတို့ တာဝန်ခံဖို့ လိုအပ်ခြင်းရှိမရှိကို ရှေးဦးစွာ ထည့်စဉ်းစားကြသည်။ တာဝန်ခံဖို့ လိုအပ်လျှင် ၎င်းတို့က အလုပ်ကို လက်ခံမည်မဟုတ်ပေ။ တာဝန်တစ်ခုကို ထမ်းဆောင်ရန်အတွက် ၎င်းတို့၏ သတ်မှတ်ချက်များမှာ ပထမအနေဖြင့် အေးဆေးသက်သာသော အလုပ်ဖြစ်ရမည်။ ဒုတိယအနေဖြင့် အလုပ်ရှုပ်ခြင်း၊ သို့မဟုတ် ပင်ပန်းခြင်းမရှိရပေ။ တတိယအနေဖြင့် မည်သည့်အရာကို လုပ်ဆောင်သည်ဖြစ်စေ ၎င်းတို့အနေဖြင့် မည်သည့်တာဝန်ကိုမျှ ခံယူခြင်းမရှိရပေ။ ဤသည်မှာ ၎င်းတို့တာဝန်ယူဆောင်ရွက်မည့် တစ်ခုတည်းသော တာဝန်အမျိုးအစားဖြစ်သည်။ ဤသည်မှာ မည်သို့သော လူစားမျိုးဖြစ်သနည်း။ စဉ်းလဲသော၊ လှည့်ဖြားတတ်သောသူ မဟုတ်သလော။ ထိုသူသည် အနည်းဆုံးသော တာဝန် ပမာဏကိုပင် တာဝန်မခံလိုပေ။ သစ်ရွက်များက သစ်ပင်ပေါ်မှ ကြွေကျလာသောအခါ သူ့ခေါင်းကွဲသွားမည်ကိုပင် သူကြောက်နေသည်။ ဤသို့သောသူတစ်ယောက်သည် မည်သည့်တာဝန်ကို ထမ်းဆောင်နိုင်သနည်း။ ဘုရားအိမ်တော်တွင် သူ့အား အဘယ်သို့ အသုံးချ၍ ရနိုင်မည်နည်း။ ဘုရားအိမ်တော်၏ အလုပ်သည် စာတန်အား ရင်ဆိုင်တိုက်ခိုက်ခြင်းအမှုအပြင် နိုင်ငံတော် ဧဝံဂေလိတရားဖြန့်ဝေခြင်းနှင့်လည်း သက်ဆိုင်သည်။ မည်သည့်တာဝန်က တာဝန်ခံယူခြင်း မလိုအပ်သနည်း။ ခေါင်းဆောင်ဖြစ်ခြင်းသည် တာဝန်ခံရသည်ဟု သင်တို့ ဆိုမည်လော။ ၎င်းတို့၏ တာဝန်များသည် ပို၍ပင် မကြီးသလော။ ၎င်းတို့သည် ပို၍ပင် တာဝန်မခံယူရသလော။ သင်သည် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းတို့ကဲ့သို့သော အရာများကို လုပ်ဆောင်သည်ဖြစ်စေ၊ မည်သည့်အလုပ်ကို သင်လုပ်ဆောင်သည်ဖြစ်စေ ထိုအလုပ်က သမ္မာတရား စည်းမျဉ်းများနှင့် သက်ဆိုင်နေသရွေ့ ထိုအလုပ်တွင် တာဝန်ဝတ္တရားများ တွဲပါနေသည်။ သင်၏ တာဝန်ထမ်းဆောင်ခြင်းက စည်းမျဉ်းနှင့်မညီလျှင် ဘုရားအိမ်တော်၏ အလုပ်ကို ထိခိုက်မည်။ သင်သည် တာဝန်ခံယူရန် ကြောက်ရွံ့လျှင် မည်သည့်တာဝန်ကိုမျှ ထမ်းဆောင်၍မရပေ။ မိမိ၏ တာဝန်ထမ်းဆောင်ခြင်း၌ တာဝန်ယူရန် ကြောက်ရွံ့သော လူစားမျိုးသည် သတ္တိနည်းသောသူဖြစ်သလော၊ သို့မဟုတ် ၎င်းတို့၏ စိတ်သဘောထားနှင့်ပတ်သက်၍ ပြဿနာတစ်ခုရှိသလော။ ကွာခြားချက်ကို သင် ပြောနိုင်ရမည်။ အမှန်စင်စစ် ဤသည်မှာ သတ္တိကြောင်ခြင်း ကိစ္စမဟုတ်ပေ။ ၎င်းတို့သည် ချမ်းသာကြွယ်ဝရန် ကြိုးပမ်းခြင်းနှင့် ပတ်သက်လာသောအခါ သို့မဟုတ် မိမိတို့၏ ကိုယ်ပိုင်အကျိုးအမြတ်အတွက် တစ်စုံတစ်ခုကို လုပ်ဆောင်သောအခါ အဘယ်ကြောင့် ဤမျှ ရဲတင်းနေကြသနည်း။ ဤအရာများအတွက်မူ မည်သည့် စွန့်စားမှုမျိုးကိုမဆို ၎င်းတို့ ရင်ဆိုင်ဝံ့ကြသည်။ သို့သော် အသင်းတော်အတွက်၊ ဘုရားအိမ်တော်အတွက် အမှုအရာများကို ၎င်းတို့ လုပ်ဆောင်သည့်အခါ လုံးဝ စွန့်စားမှုများမပြုလုပ်ပေ။ ဤသို့သော လူတို့သည် တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းသည်။ အားလုံးထဲတွင် ကောက်ကျစ်အစဉ်းလဲဆုံး ဖြစ်သည်။...တစ်စုံတစ်ခု ကျရောက်လာသည့်အခါတိုင်း သင်သည် မိမိကိုယ်ကို အစဉ်သဖြင့် ကာကွယ်ပြီး မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားပါက သင်သည် သမ္မာတရားကို လက်တွေ့လုပ်ဆောင်နေပါသလော။ ဤသည်မှာ သမ္မာတရားကို လက်တွေ့လုပ်ဆောင်ခြင်း မဟုတ်ဘဲ ဉာဏ်များခြင်းသာ ဖြစ်သည်။ သင်သည် ယခုအခါတွင် ဘုရားအိမ်တော်၌ သင်၏ တာဝန်ကို ထမ်းဆောင်နေခြင်းဖြစ်သည်။ တာဝန်တစ်ခုကိုထမ်းဆောင်ရာတွင် ပထမဆုံး စည်းမျဉ်းမှာ အဘယ်နည်း။ ရှေးဦးစွာ သင်၏ စိတ်နှလုံးအပြည့်အဝဖြင့် ထိုတာဝန်ကို အစွမ်းကုန် ထမ်းဆောင်ရမည်၊ ထိုသို့ဖြင့် ဘုရားအိမ်တော်၏ အကျိုးစီးပွားများကို ကာကွယ်ရမည်ဆိုသည့်အရာ ဖြစ်သည်။ ဤသည်မှာ သမ္မာတရား စည်းမျဉ်းတစ်ခုဖြစ်ပြီး သင် လက်တွေ့လုပ်ဆောင်သင့်သည့် အရာဖြစ်သည်။ မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားခြင်းဖြင့် မိမိကိုယ်ကို ကာကွယ်ခြင်းသည်၊ ဘာသာတရား မရှိသူများ လိုက်နာသော လက်တွေ့လုပ်ဆောင်ခြင်း စည်းမျဉ်းဖြစ်ပြီး ၎င်းတို့၏ အထွတ်အထိပ်ဖြစ်သော အတွေးအခေါ်လည်း ဖြစ်သည်။ အရာခပ်သိမ်း၌ မိမိကိုယ်ကို ဦးစွာ ထည့်သွင်းစဉ်းစားခြင်း၊ မိမိ၏ အကျိုးစီးပွားများကို အခြားအရာအားလုံးထက် ရှေ့တန်းတင်ခြင်း၊ အခြားသူများကို ထည့်မစဉ်းစားခြင်း၊ ဘုရားသခင်၏ အိမ်တော်အကျိုးစီးပွားနှင့် အခြားသူများ၏ အကျိုးစီးပွားတို့သည် မိမိနှင့် မည်သို့မျှ မသက်ဆိုင်ဟု ယုံကြည်ခြင်း၊ မိမိ၏ အကျိုးစီးပွားများကို ဦးစွာ စဉ်းစားပြီးနောက် လွတ်မြောက်ရာလမ်းတစ်ခုကို စဉ်းစားခြင်း၊ ဤသည်မှာ ဘာသာတရား မရှိသူတစ်ဦး ဖြစ်သည့်အရာ မဟုတ်လော။ ဤသည်မှာ အတိအကျပင် ဘာသာတရား မရှိသူတစ်ယောက် ဖြစ်သည့်အရာ ဖြစ်သည်။ ဤလူစားမျိုးသည် တာဝန်တစ်ခုကို ထမ်းဆောင်ရန် မထိုက်တန်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားနှုတ်ကပတ်တော်တွေကနေ ကျွန်တော် မြင်လိုက်ရတာက ကျွန်တော့်တာဝန်တွေကို ထမ်းဆောင်တဲ့အခါ ကိုယ့်စိတ်နှလုံးနဲ့ ခွန်အားကို ဘယ်လို ပေးဆပ်ရမလဲ၊ အသင်းတော်ရဲ့ အကျိုးစီးပွားတွေကို ဘယ်လို ကာကွယ်ရမလဲဆိုတာ အရင်ဆုံး စဉ်းစားသင့်တယ်။ လူတွေက တာဝန်ယူရမှာကို အမြဲ ကြောက်ရွံ့နေမယ်၊ ကိုယ့်ကိုယ်ကျိုးစီးပွားအတွက်ပဲ အမြဲ စီစဉ်တွေးတောနေမယ်၊ ပြီးတော့ တာဝန်တွေကို ငြင်းဆန်ပြီး ရှောင်လွှဲနေမယ်ဆိုရင် သူတို့ဟာ ကောက်ကျစ်စဉ်းလဲပြီး တစ်ကိုယ်ကောင်းဆန်တယ်၊ စက်ဆုပ်စရာကောင်းတယ်၊ ဘာသာတရားမရှိသူတွေနဲ့ ဘာမှမခြားနားဘူးလို့ ဘုရားသခင်က မိန့်ဆိုထားတယ်။ အဲဒီလိုလူမျိုးကို ဘုရားသခင်က ရွံရှာပြီး စက်ဆုပ်တယ်။ အစက ကျွန်တော် ထင်ခဲ့တာက ကျွန်တော် ကြီးကြပ်ရေးမှူးတာဝန်ကို ဘယ်တုန်းကမှ မထမ်းဆောင်ဖူးဘူး၊ အတွေ့အကြုံလည်း မရှိဘူးဆိုတော့ ဒီတာဝန်ကို ငြင်းဆန်တာက ပုံမှန်ပဲ၊ ဒါက ကြီးကြီးမားမား ကိစ္စမဟုတ်ဘူးလို့ပေါ့။ ဒါပေမဲ့ အခုမှ ကျွန်တော် သဘောပေါက်လိုက်တာက ဒါတွေဟာ ကျွန်တော့်ရဲ့ အယူအဆတွေနဲ့ စိတ်ကူးတွေသက်သက်ပဲ ဖြစ်ပြီး သမ္မာတရားနဲ့ မကိုက်ညီဘူးဆိုတာပါပဲ။ ကျွန်တော် ကြီးကြပ်ရေးမှူး ခန့်ခံရမယ်လို့ ကြားတုန်းက အချိန်ကို ပြန်တွေးကြည့်မိတယ်။ ဒါက ဘုရားသခင်ရဲ့ မြှင့်တင်ပေးမှုလို့ ကျွန်တော် မခံစားခဲ့ရဘူး။ ဒီတာဝန်ကို ဘယ်လို ကောင်းကောင်း ထမ်းဆောင်ရမလဲဆိုတာကိုလည်း မစဉ်းစားခဲ့ဘူး။ အဲဒီအစား ကျွန်တော့်ရဲ့ ပထမဆုံး အတွေးတွေက ကြီးကြပ်ရေးမှူးတစ်ယောက်အနေနဲ့ ကျွန်တော် ထမ်းဆောင်ရမယ့် တာဝန်ဝတ္တရားတွေ အများကြီးအကြောင်းပဲ ဖြစ်နေခဲ့တယ်။ ကျွန်တော် ကောင်းကောင်း မလုပ်နိုင်ရင် ပြုပြင်ခံရမယ်၊ ပြီးတော့ အဖျက်အမှောင့်လုပ်တာတွေနဲ့ နှောင့်ယှက်တာတွေ ဖြစ်စေခဲ့ရင် ကျွန်တော့်ရဲ့ အနာဂတ်နဲ့ ကံကြမ္မာ သွားပြီလို့ တွေးခဲ့တယ်။ သာမန်အဖွဲ့ဝင်တစ်ယောက်အနေနဲ့ပဲ နေရင် ကျွန်တော် ပိုစိတ်ချရမယ်လို့ ခံစားရတယ်။ ဒီလိုဆိုရင် ကျွန်တော် တာဝန်တွေ အများကြီး ယူစရာမလိုတော့ဘူး။ ထုတ်ဖော်ခံရဖို့၊ ဒါမှမဟုတ် ဖယ်ရှားရှင်းလင်းခံရဖို့ အန္တရာယ် ပိုနည်းမယ်ပေါ့။ နောက်ပိုင်းမှာ ကျွန်တော် တာဝန်ယူလိုက်တယ်ဆိုပေမဲ့ အင်တင်တင်စိတ်ကြီးနဲ့ပါ။ ကျွန်တော့်နေရာမှာ အစားထိုးဖို့ တခြားတစ်ယောက်ယောက်ကို ခေါင်းဆောင်တွေ ရှာတွေ့ပါစေလို့ပဲ ကျွန်တော် အမြဲ မျှော်လင့်နေခဲ့တယ်။ ဘာသာတရားမရှိသူတွေ အချင်းချင်း ဆက်ဆံကြတဲ့အခါ တစ်ယောက်နဲ့တစ်ယောက် အမြဲ သတိထား စောင့်ကြည့်နေကြတာ၊ သူများတွေက ကိုယ့်အကျိုးစီးပွားကို ထိခိုက်အောင် လုပ်မှာကို အမြဲ ကြောက်နေကြတာ၊ ဒါကြောင့် သူတို့က လျှို့ဝှက်အစီအစဉ်တစ်ခုခု ထားရှိဖို့ အမြဲ ကြိုးစားကြတာတွေကို ကျွန်တော် တွေးမိတယ်။ ဒါပေမဲ့ ကျွန်တော်က ဘုရားသခင်ကို တွေ့ရှိပြီး တာဝန်တွေ ထမ်းဆောင်နေတာတောင်မှ ဘုရားသခင်အပေါ် အမြဲ သတိထား စောင့်ကြည့်နေတုန်းပဲ။ အသင်းတော်က စီစဉ်ပေးတဲ့ တာဝန်တွေက ကျွန်တော့်အနာဂတ်အတွက် ဘာအန္တရာယ်မှ မရှိဘူးလို့ ခံစားရရင် ကျွန်တော်က အဖိုးအခပေးပြီး ထမ်းဆောင်ဖို့ ဆန္ဒရှိတယ်။ ဒါပေမဲ့ ဒီတာဝန်တွေက အန္တရာယ် တစ်စုံတစ်ရာ ရှိနိုင်တယ်လို့ ခံစားရတာနဲ့ ကျွန်တော် မလုပ်ချင်တော့ဘူး။ ဘုရားသခင်ရဲ့ ရည်ရွယ်ချက်ကို အလေးထားသင့်တယ်လို့ ကျွန်တော် ခဏခဏ ပြောတတ်ပေမဲ့ ကျွန်တော့်ရဲ့ ပူးပေါင်းဆောင်ရွက်မှု လိုအပ်တဲ့ တာဝန်တစ်ခုနဲ့ ကြုံရတဲ့အခါ ကျွန်တော့်ရဲ့ ကိုယ်ပိုင် အနာဂတ်နဲ့ ကံကြမ္မာကိုပဲ ထည့်တွက်ခဲ့တယ်။ အတွေ့အကြုံ မရှိတာကို အကြောင်းပြချက်လုပ်ပြီး တာဝန်တွေကို ရှောင်လွှဲခဲ့တယ်။ ဘုရားသခင်အတွက် ထည့်သွင်းစဉ်းစားတာ လုံးဝ မရှိခဲ့ဘူး။ ကျွန်တော်က လုံးဝကို တစ်ကိုယ်ကောင်းဆန်ပြီး စက်ဆုပ်စရာကောင်းသလို၊ ဉာဏ်များပြီး လှည့်ဖြားတတ်မှန်း ကျွန်တော် မြင်ခဲ့ရတယ်။ ဘာသာတရားမရှိသူတွေက ကိုယ်ကျိုးစီးပွားကို အရာအားလုံးထက် ဦးစားပေးကြတာလေ။ ကျွန်တော့်ရဲ့ ဒီအတွေးတွေနဲ့ ကျွန်တော် ထုတ်ဖော်နေတဲ့ အရာတွေက ဘာသာတရားမရှိသူတွေနဲ့ အတူတူပဲ မဟုတ်ဘူးလား။ ကျွန်တော့်မှာ အသိစိတ်နဲ့ ဆင်ခြင်တုံတရား တကယ် ကင်းမဲ့နေမှန်း မြင်ခဲ့ရတယ်။ ကြီးကြပ်ရေးမှူးတစ်ယောက်အနေနဲ့ ကျွန်တော် နားမလည်တဲ့ အရာတွေ အများကြီး ရှိပေမဲ့ အရင်ဆုံး လေ့ကျင့်ပြီး အခြေအနေကို စောင့်ကြည့်သင့်တယ်။ တကယ်လို့ ကျွန်တော် အကောင်းဆုံး လုပ်ခဲ့ပေမဲ့ တာဝန်နဲ့ မကိုက်ညီဘူးဆိုရင်တောင် ကျွန်တော် နောင်တရစရာ တစ်ခုမှ ရှိမှာမဟုတ်ဘူး။ နောက်ပိုင်းမှာ အဖွဲ့အသီးသီးရဲ့ အလုပ်တွေနဲ့ ကျွန်တော် ရင်းနှီးလာအောင် ယန်ဖုန်းက လိုက်ပြပေးတယ်။ အစပိုင်းမှာ ကျွန်တော် တကယ်ကို ဇဝေဇဝါဖြစ်ပြီး ဘာလုပ်ရမလဲ၊ ဘယ်လိုလုပ်ရမလဲဆိုတာ မသိခဲ့ဘူး။ ဒါပေမဲ့ နောက်ပိုင်းမှာ ရှေ့ဆက်မဲ့လမ်းကို စမ်းတဝါးဝါး လုပ်ရင်းနဲ့ပဲ ရှေ့ဆက်ရမဲ့ လမ်းကြောင်းကို ရှာတွေ့ခဲ့ပါတယ်။

မကြာခင်မှာပဲ စီစီပီက ယုံကြည်သူတွေကို ပစ်မှတ်ထားပြီး နောက်ထပ် အကြီးစား ဖမ်းဆီးမှုတွေ လုပ်လာတယ်။ ကျွန်တော်တို့ နေတဲ့နေရာက မလုံမခြုံဖြစ်လာလို့ အရေးတကြီး ပြောင်းရွှေ့ခဲ့ရတယ်။ တခြားနေရာတွေက အခြေအနေတွေကလည်း ဆိုးရွားနေတယ်။ အထက်ခေါင်းဆောင်တွေက နေရာအသီးသီးမှာရှိတဲ့ အသင်းတော်တွေကို စာနဲ့ပတ်သက်တဲ့ တာဝန်တွေအတွက် အစွမ်းအစ ကောင်းတဲ့ လူအင်အား ထောက်ပံ့ပေးဖို့ တောင်းဆိုလာတယ်။ ကျွန်တော် ကိုယ့်ဘာသာကိုယ် တွေးမိတယ်။ “အခု ငါတို့ ကြုံနေရတဲ့ ဆိုးရွားတဲ့ အခြေအနေမှာ အသင်းတော်ရဲ့ အလုပ်တချို့ကို အကောင်အထည်ဖော်ဖို့ ခက်ခဲနေပြီ။ တကယ်လို့ အစွမ်းအစ ကောင်းတဲ့ လူတွေပါ ပြောင်းရွှေ့ခံလိုက်ရရင် ရှေ့ဆက်ပြီး အလုပ်တွေ ထိရောက်ဖို့ ငါတို့ ဘယ်လို မျှော်လင့်နိုင်မှာလဲ။ ဒီလို အရေးကြီးတဲ့ အချိန်မှာ ယန်ဖုန်းပါ ထွက်သွားမယ်ဆိုရင်၊ အလုပ်တွေ မထိရောက်တာ၊ ဒါမှမဟုတ် ပြဿနာ တစ်စုံတစ်ရာ ပေါ်ပေါက်လာတာ ဖြစ်ရင် ငါပဲ တာဝန်ခံရမှာ။ အခြေအနေတွေ တကယ် ဆိုးလာရင် ငါ ဖြုတ်ချခံရနိုင်တယ်၊ ဒါမှမဟုတ် ဖယ်ရှားရှင်းလင်းခံရနိုင်တယ်။ အဲဒါဆိုရင် ငါ့မှာ ကောင်းမွန်တဲ့ အနာဂတ်နဲ့ ကံကြမ္မာ ရှိတော့မှာ မဟုတ်ဘူး” လို့ပေါ့။ ဒီလို တွေးမိလိုက်တော့ ဒီတာဝန်ကို အစကတည်းက လက်ခံလိုက်မိတာကို ကျွန်တော် နောင်တရသွားတယ်။ ကံကောင်းချင်တော့ လုံခြုံရေး အခြေအနေအရ ယန်ဖုန်းက ဒီဒေသကနေ ယာယီ ထွက်ခွာလို့ မရသေးဘူး ဖြစ်သွားတယ်။ ကျွန်တော် တွေးမိတယ်။ “သူ မသွားရသေးရင် အလုပ်အတွက် သူပဲ တာဝန်ရှိဦးမှာ။ ငါက ကြီးကြပ်ရေးမှူးဖြစ်ရင်တောင် လက်ထောက်ပဲ ဖြစ်နေဦးမှာ။ တကယ်လို့ တစ်ခုခု လွဲချော်သွားရင်တောင် ခေါင်းဆောင်တွေက သူ့ဆီပဲ သွားကြဦးမှာ” လို့ပေါ့။ အဲဒီအချိန်အတောအတွင်းမှာ ကျွန်တော်က လက်ရှိအလုပ်တွေ များနေတာကို အကြောင်းပြပြီး အလုပ်တစ်ခုလုံးကို သိပ်အာရုံမစိုက်ခဲ့ဘူး။ ကျွန်တော် ကိုယ့်ဘာသာကိုယ် တွေးမိတယ်။ “ယန်ဖုန်းက မသွားရသေးဘူးဆိုတော့ ပေါ်လာတဲ့ ပြဿနာတွေကို သူပဲ ကိုင်တွယ်နိုင်တာပဲ” လို့ပေါ့။ မကြာခင်မှာပဲ ခေါင်းဆောင်တွေက ကျွန်တော့်အခြေအနေကို နားလည်ပြီး ဘုရားနှုတ်ကပတ်တော် အပိုဒ်တချို့ကို ပို့ပေးခဲ့တယ်။ ဘုရားသခင်က ပြောသည် “ကောင်းချီးခံစားရခြင်းသည် ကောင်းကင်ဘုံထက်ကြီးမြတ်သည်၊ အသက်ထက် ပိုကြီးမြတ်သည်၊ သမ္မာတရားကို လိုက်စားခြင်း၊ စိတ်သဘောထားဆိုင်ရာ ပြောင်းလဲခြင်း၊ သို့မဟုတ် တစ်ကိုယ်ရေ ကယ်တင်ခြင်းထက်ပို၍ အရေးကြီးသည်၊ မိမိတာဝန်ကို ကောင်းစွာလုပ်ဆောင်ခြင်း၊ စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်းထက် ပို၍အရေးကြီးသည်ဟု အန္တိခရစ်တစ်ယောက်က မြင်သည်။ ၎င်းတို့သည် စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်း၊ မိမိတို့တာဝန်ကို ကောင်းစွာထမ်းဆောင်ပြီး ကယ်တင်ခံရခြင်းသည် ပြောဆိုဖို့ပင် သို့မဟုတ် မှတ်ချက်ပေးဖို့ပင် ထိုက်တန်မှုသိပ်မရှိသည့် သေးနုပ်သောအရာများဖြစ်သည်ဟု ထင်မြင်သော်လည်း၊ ကောင်းချီးရရှိခြင်းကမူ ၎င်းတို့၏ တစ်ဘဝလုံးတွင် မည်သည့်အခါမျှ မေ့၍မရနိုင်သော တစ်ခုတည်းသောအရာဖြစ်သည်။ မည်သည့်အရာကို ၎င်းတို့ ကြုံတွေ့ရသည်ဖြစ်စေ၊ ကြီးသည်ဖြစ်စေ၊ သေးငယ်သည်ဖြစ်စေ ၎င်းတို့သည် ယင်းကို ကောင်းချီးခံစားရခြင်းနှင့် ဆက်စပ်ပြီး အလွန်အမင်း သတိထားပြီး အာရုံစိုက်ကြသည်။ ပြီးလျှင် အစဉ်သဖြင့် မိမိတို့ကိုယ်တိုင်အတွက် ထွက်ပေါက်တစ်ခု ထားထားကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) “အထူးသဖြင့် အလုပ်တစ်ခုခုအတွက် တာဝန်ယူရန် စေခိုင်းခံရသည့်အခါ မိမိတို့၏ သစ္စာစောင့်သိမှုများ မည်သို့ပေးနိုင်မည်ကိုဖြစ်စေ၊ ဤတာဝန်အား မည်သို့ ကောင်းစွာ ထမ်းဆောင်ကာ ဤအလုပ်အား လုပ်ဆောင်ရမည်ဆိုသည်ကိုဖြစ်စေ မစဉ်းစားကြသည့် လူအချို့ ရှိကြ၏။ ထို့ထက် တာဝန်ကို မည်သို့ ခေါင်းရှောင်ရမည်၊ ပြုပြင်ခံရခြင်းအား မည်သို့ ရှောင်ရှားရမည်၊ တာဝန်တစ်ခုခုကို ယူရခြင်းအား မည်သို့ ရှောင်ရှားရမည်ဆိုသည်နှင့် ပြဿနာများ သို့မဟုတ် အမှားများ ဖြစ်ပေါ်သည့်အခါ မထိမခိုက်ဘဲ မည်သို့ ထွက်လာရမည်ဆိုသည်တို့ကို စဉ်းစားကြသည်။ ၎င်းတို့သည် ဦးစွာပထမ မိမိတို့ကိုယ်ပိုင် လွတ်လမ်းကိုလည်းကောင်း၊ မိမိတို့ကိုယ်ပိုင် နှစ်သက်မှုများနှင့် နှစ်သက်မှုများအား မည်သို့ ဖြည့်ဆည်းရမည်ကိုလည်းကောင်း စဉ်းစားကြသည်။ မိမိတို့၏တာဝန်များအား မည်သို့ ကောင်းစွာထမ်းဆောင်ပြီး မိမိတို့၏ သစ္စာစောင့်သိမှုအား ပေးရမည်ကို မစဉ်းစားကြပေ။...သို့ဆိုလျှင် မည်သည့်လူစားမျိုးက မိမိတို့တာဝန်များကို ဤသို့ ထမ်းဆောင်ကြသနည်း။ ၎င်းတို့သည် သမ္မာတရားကို လိုက်စားသော လူများဖြစ်ကြသလော။ ဦးစွာပထမ အမှုအရာတစ်ခုက သေချာ၏။ ဤကဲ့သို့သောလူများသည် သမ္မာတရားကို မလိုက်စားကြပေ။ ၎င်းတို့သည် လောက၌ ရှင်သန်နေထိုင်ခဲ့စဉ်ကကဲ့သို့ ကောင်းချီးအနည်းငယ် မွေ့လျော်ခံစားရန်၊ ကျော်ကြားလာရန်နှင့် ဘုရားအိမ်တော်တွင် အာရုံစိုက်ခြင်း ခံရသည့်အဖြစ်သို့ရောက်ရှိရန် ကြိုးစားကြလေသည်။ အနှစ်သာရအရ ၎င်းတို့သည် မည်သည့် လူစားမျိုးများ ဖြစ်ကြသနည်း။ မယုံကြည်သူများ ဖြစ်ကြ၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) “လူတို့သည် သမ္မာတရားကို နားမလည်လျှင် ၎င်းတို့အတွက် ၎င်းတို့၏ ကိုယ်ပိုင်အကျိုးစီးပွားများကို စွန့်လွှတ်ခြင်းထက် ပို၍ ခက်သည့်အရာမရှိပေ။ ဤသည်မှာ အဘယ်ကြောင့်ဆိုသော် ၎င်းတို့၏ အသက်တာ အတွေးအခေါ်များသည် ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော၊’ နှင့် ‘လူဆိုသည်မှာ ကြံရင်းသေကြသလို ငှက်ဆိုသည်မှာ ပျံရင်းသေကြသည်’ ဆိုသည်တို့ ဖြစ်သောကြောင့်တည်း။ ၎င်းတို့သည် မိမိတို့၏ ကိုယ်ပိုင်အကျိုးစီးပွားများအတွက်သာ ရှင်သန်သည်မှာ ရှင်းသည်။ လူတို့သည် ၎င်းတို့၏ ကိုယ်ပိုင်အကျိုးစီးပွားများမရှိဘဲ ၎င်းတို့၏ အကျိုးစီးပွားများကို ဆုံးရှုံးခဲ့ရလျှင် ရှင်သန်နိုင်မည်မဟုတ်ဟု ထင်ကြသည်။ ယင်းမှာ ၎င်းတို့ ရှင်သန်ရေးသည် ၎င်းတို့၏ ကိုယ်ပိုင်အကျိုးစီးပွားနှင့် ခွဲခြား၍မရသည့်အလား ဖြစ်သည်။ ထို့ကြောင့် လူအများစုသည် ၎င်းတို့၏ ကိုယ်ပိုင်အကျိုးစီးပွားများမှလွဲ၍ မည်သည့်အရာကိုမျှ မမြင်ပေ။ ၎င်းတို့၏ ကိုယ်ပိုင်အကျိုးစီးပွားများကို အရာအားလုံးထက် မြင့်သည်ဟု မြင်ကြသည်။ ၎င်းတို့၏ ကိုယ်ပိုင်အကျိုးစီးပွားများအတွက် အသက်ရှင်ကြပြီး ၎င်းတို့၏ ကိုယ်ပိုင်အကျိုးစီးပွားများကို စွန့်လွှတ်ခိုင်းခြင်းသည် ၎င်းတို့၏ ကိုယ်ပိုင်ဘဝများကို စွန့်လွှတ်ရန် တောင်းဆိုသကဲ့သို့ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတစ်ယောက်၏စိတ်သဘောထားကိုသိခြင်းသည် ၎င်းပြောင်းလဲခြင်း၏ အခြေခံအုတ်မြစ်ဖြစ်၏) အန္တိခရစ်တွေက ကောင်းချီးရရှိတာကို ဘုရားသခင်ကို ယုံကြည်ခြင်းရဲ့ ပန်းတိုင်အဖြစ် ရှုမြင်ကြတယ်ဆိုတာကို ဘုရားသခင်က ဖော်ထုတ်ထားတယ်။ သူတို့က သမ္မာတရားကို လိုက်စားဖို့ အားမထုတ်ဘဲ ဖြစ်ပျက်သမျှ အရာရာကို ကောင်းချီးရရှိတာနဲ့ ဆက်စပ်ကြတယ်။ အထူးသဖြင့် အသင်းတော်က ပေးအပ်တဲ့ တာဝန်တွေနဲ့ပတ်သက်ရင် သူတို့က တာဝန်ယူရမှာကို၊ ဒါမှမဟုတ် အလုပ်နှောင့်နှေးတာကြောင့် ပြစ်မှားမိမှာကို အမြဲ ကြောက်ရွံ့နေကြတယ်။ ပြီးတော့ ဖယ်ရှားရှင်းလင်းခံရမှာနဲ့ ကောင်းချီးရရှိဖို့ အခွင့်အရေး ဆုံးရှုံးမှာကို ကြောက်ရွံ့ပြီး ဘုရားသခင်အပေါ် အမြဲ သတိထား စောင့်ကြည့်နေကြတယ်။ ဒါဟာ သူတို့ရဲ့ တကယ်ကို ဆိုးညစ်ပြီး လှည့်ဖြားတတ်တဲ့ အပြုအမူပါပဲ။ ကျွန်တော့်ရဲ့ အပြုအမူက အန္တိခရစ်တစ်ယောက်လိုပဲ ဖြစ်နေတာကို ကျွန်တော် မြင်ခဲ့ရတယ်။ ကြီးကြပ်ရေးမှူးတာဝန် ပေးအပ်ခံရကတည်းက ကျွန်တော် တွေးနေမိသမျှက ကောင်းကောင်း မလုပ်နိုင်ရင် အလုပ်ကို ဘယ်လို ထိခိုက်စေနိုင်တယ်၊ ပြီးတော့ ကျွန်တော် ထုတ်ဖော်ခံရပြီး ဖယ်ရှားရှင်းလင်းခံရနိုင်တယ်၊ ကောင်းချီးအတွက် အခွင့်အရေး ဆုံးရှုံးနိုင်တယ် ဆိုတာတွေချည်းပါပဲ။ အလုပ်နဲ့ မြန်မြန် အကျွမ်းတဝင်ရှိအောင် ဘယ်လိုလုပ်ရမလဲ၊ အလုပ်မှာရှိတဲ့ ပြဿနာအမျိုးမျိုးကို ဘယ်လို ဖြေရှင်းရမလဲ ဆိုတာတွေအပေါ် ကျွန်တော့်စိတ်က မရောက်ခဲ့ဘူး။ ကျွန်တော့်ရဲ့ ကိုယ်ကျိုးစီးပွားတွေကိုပဲ ထည့်တွက်ခဲ့တာ။ ကျွန်တော့်ရဲ့ အပြုအမူကို ဆင်ခြင်သုံးသပ်ကြည့်လိုက်တော့ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ စာတန်ရဲ့ အဆိပ်အတောက်က ကျွန်တော့်ကို ထိန်းချုပ်ထားမှန်း သဘောပေါက်လိုက်တယ်။ ကျွန်တော် ပြောသမျှ၊ လုပ်သမျှ အရာအားလုံးက ကိုယ်ကျိုးစီးပွားဆိုတဲ့ မူဝါဒအပေါ် အခြေခံခဲ့တာဖြစ်ပြီး ကျွန်တော် လုံးဝကို တစ်ကိုယ်ကောင်းဆန်ပြီး စက်ဆုပ်စရာကောင်းနေခဲ့တယ်။ ယန်ဖုန်း တာဝန်ပြောင်းရွှေ့ခံရရင် အသင်းတော်အများကြီးရဲ့ စာနဲ့ပတ်သက်တဲ့အလုပ်တွေကို ကြီးကြပ်မယ့်သူ ရှိတော့မှာ မဟုတ်ဘူးဆိုတာနဲ့ အလုပ်တွေ ထိခိုက်မယ်ဆိုတာကို ကျွန်တော် ကောင်းကောင်း သိခဲ့ပါတယ်။ ဒါပေမဲ့ ကျွန်တော့်ရဲ့ ကိုယ်ကျိုးစီးပွားတွေကိုပဲ စိုးရိမ်ပြီး ဒီတာဝန်ကို လက်ခံဖို့ မလိုလားဖြစ်နေခဲ့တုန်းပဲ။ ဘုရားနှုတ်ကပတ်တော်တချို့ကို ကျွန်တော် ဖတ်ခဲ့ဖူးလို့ အသင်းတော်က လူတစ်ယောက်ကို ရာထူးတိုးပေးတဲ့အခါ ဘုရားသခင်ရဲ့ ရည်ရွယ်ချက်က သူတို့ကို လေ့ကျင့်ပေးဖို့နဲ့ သမ္မာတရားကို နားလည်စေဖို့ဖြစ်ပြီး၊ သူတို့ကို ထုတ်ဖော်ဖို့နဲ့ ဖယ်ရှားရှင်းလင်းဖို့ မဟုတ်ဘူးဆိုတာ ကျွန်တော် နားလည်ခဲ့ပါတယ်။ ဒါပေမဲ့ ကျွန်တော် မလုံခြုံသလို ခံစားရတုန်းပဲဖြစ်ပြီး အရာအားလုံးကို ဘုရားသခင်ထံ အပ်နှံဖို့ သတ္တိမရှိခဲ့ဘူး။ အထူးသဖြင့် စီစီပီရဲ့ ဖမ်းဆီးမှုတွေပြီးတဲ့နောက် အလုပ်မှာ အခက်အခဲအမျိုးမျိုး ကြုံတွေ့နေရချိန်မှာ အသိစိတ်နဲ့ ဆင်ခြင်တုံတရားရှိတဲ့ လူတစ်ယောက်ဆိုရင် တက်တက်ကြွကြွ တာဝန်ယူလိုက်မှာပါပဲ။ ဒါပေမဲ့ ကျွန်တော် တွေးခဲ့သမျှအားလုံးဟာ ကိုယ့်ရဲ့ ကိုယ်ပိုင် အနာဂတ်အကြောင်းနဲ့ ကိုယ့်အတွက် အရံအစီအစဉ်တစ်ခု ဘယ်လို ချန်ထားရမလဲ ဆိုတာတွေပါပဲ။ တာဝန်ယူရမှာကို ရှောင်ဖို့ လက်ရှိအလုပ်တွေ များနေတာကို အကြောင်းပြပြီး အလုပ်တစ်ခုလုံးမှာ မပါဝင်ခဲ့ဘူး။ ယန်ဖုန်း အန္တရာယ်ရှိနေလို့ တခြားနေရာမှာ တာဝန်ထမ်းဆောင်ဖို့ အဆင်မပြေဖြစ်နေတာကြောင့် ကျွန်တော် ကြီးကြပ်ရေးမှူး လုပ်စရာမလိုတော့ဘူး၊ ကိုယ့်ကိုယ်ကိုယ် အန္တရာယ်ဖြစ်အောင် လုပ်စရာမလိုတော့ဘူးလို့တောင် တွေးခဲ့မိတယ်။ ကျွန်တော့်ရဲ့ ကိုယ်ကျိုးစီးပွားတွေကိုပဲ တွေးခဲ့ပြီး အသင်းတော်ရဲ့ အလုပ်ကို လုံးဝ ထည့်မစဉ်းစားခဲ့ဘူး။ သူများတွေ ဒုက္ခရောက်ဖို့တောင် ဆန္ဒရှိခဲ့ပြီး မလိုမုန်းထားတဲ့ အတွေးတွေကို ထုတ်ဖော်ခဲ့တယ်။ ကျွန်တော့်မှာ ဘယ်လိုများ ဘာလူ့သဘာဝ ရှိခဲ့လို့လဲ။ ကျွန်တော်က ကောင်းချီးတွေနဲ့ ဆုလာဘ်တွေ ရဖို့သက်သက် ဘုရားသခင်ကို ယုံကြည်နေတာ၊ တာဝန်တချို့ကို ထမ်းဆောင်နိုင်ရင်တောင် ဘုရားသခင်နဲ့ အပေးအယူလုပ်ဖို့ ကြိုးစားနေတာပဲဆိုတာ ကျွန်တော် မြင်ခဲ့ရတယ်။ ကျွန်တော် တာဝန်ယူဖို့ တကယ် လိုအပ်လာတဲ့အခါ ဝေးဝေးမှာ ပုန်းနေတတ်တယ်။ ကျွန်တော့်စိတ်နှလုံးထဲမှာ ဘုရားသခင်အပေါ်၊ ဒါမှမဟုတ် ကျွန်တော့်တာဝန်အပေါ် ရိုးသားစစ်မှန်မှု မရှိခဲ့ပါဘူး။ “သား တာဝန်တွေကို သေချာ ထမ်းဆောင်ပါ့မယ်၊ ဘုရားသခင်ရဲ့ ရည်ရွယ်ချက်ကို အလေးထားပါ့မယ်” လို့ ကျွန်တော် ပြောနေကျ စကားတွေက လေလုံးထွားတာ သက်သက်ပါပဲ။ နောင်တစ်ချိန်မှာ ကောင်းမွန်တဲ့ ပန်းတိုင်တစ်ခု ပေးသနားအောင် ဘုရားသခင်ရဲ့ မျက်နှာသာရဖို့ ကြိုးစားပြီး နားထောင်လို့ကောင်းတဲ့ စကားတွေကို ပြောနေခဲ့ရုံသက်သက်ပါပဲ။ ကျွန်တော်က ဘုရားသခင်ကို လှည့်ဖြားပြီး အသုံးချဖို့ ကြိုးစားနေတာ မဟုတ်ဘူးလား။ ကျွန်တော်က တစ်ကိုယ်ကောင်းဆန်ပြီး စက်ဆုပ်စရာကောင်းရုံတင်မကဘူး တကယ့်ကို ဆိုးညစ်တဲ့ စိတ်သဘောထားလည်း ရှိနေမှန်း သဘောပေါက်လိုက်တယ်။ ကျွန်တော် ဆင်ခြင်သုံးသပ်လေလေ၊ ကျွန်တော် ထုတ်ဖော်မိခဲ့တဲ့ အရာတွေက ဘုရားသခင်အတွက် ရွံရှာစရာကောင်းပြီး စက်ဆုပ်စရာကောင်းတယ်လို့ ခံစားရလေလေပါပဲ။ ကျွန်တော့်ရဲ့ အကန့်အသတ်ရှိတဲ့ ဝိညာဉ်ရင့်ကျက်မှုနဲ့ အတွေ့အကြုံအကြောင်း တွေးမိတော့ ဘုရားသခင်က ကြီးကြပ်ရေးမှူးတာဝန်မှာ လေ့ကျင့်ဖို့ အခွင့်အရေးပေးပြီး ကျွန်တော့်ကို ကျေးဇူးပြုခဲ့မှန်း မြင်လိုက်ရတယ်။ ဒါက ကျွန်တော် စည်းမျဉ်းတွေကို မြန်မြန် နားလည်သဘောပေါက်ပြီး သမ္မာတရား လက်တွေ့ကျမှုထဲကို ဝင်ရောက်နိုင်ဖို့အတွက်ပါ။ ဒါပေမဲ့ ဘုရားသခင် ပေးထားတဲ့ ဒီအခွင့်အရေးကို ကျွန်တော် တန်ဖိုးမထားခဲ့ဘူး။ တာဝန်ကို ဘယ်လို ကောင်းကောင်း ထမ်းဆောင်ရမလဲ၊ ဘုရားသခင်ရဲ့ မေတ္တာကို ဘယ်လို ပြန်ပေးဆပ်ရမလဲ ဆိုတာကိုလည်း မစဉ်းစားခဲ့ဘူး။ အဲဒီအစား ကျွန်တော့်တာဝန်ကို ငြင်းဆန်ပြီး ခေါင်းရှောင်ခဲ့တယ်။ ကျွန်တော့်မှာ အသိစိတ်နဲ့ ဆင်ခြင်တုံတရား တကယ် ကင်းမဲ့နေပြီး အကောင်းအဆိုးကို မခွဲခြားနိုင်ခဲ့ပါဘူး။ ဒါကို သဘောပေါက်မိလိုက်တော့ ကျွန်တော် အပြစ်ရှိသလို ခံစားရပြီး အကြွေးတင်နေသလို ခံစားလိုက်ရတယ်။ ဒါကြောင့် ယန်ဖုန်း ဒီမှာရှိနေတုန်း သူ့ဆီကနေ တတ်နိုင်သမျှ အများကြီး သင်ယူဖို့ အခွင့်အရေးယူချင်ခဲ့တယ်။ မကြာခင်မှာပဲ ယန်ဖုန်းနဲ့ ညီအစ်ကိုမောင်နှမတချို့ ရဲဖမ်းတာ ခံလိုက်ရပြီး အလုပ်တွေ အားလုံး ကျွန်တော့်ပခုံးပေါ် ရောက်လာတယ်။ ဖိအားတချို့ ရှိပေမဲ့ ဒီအခြေအနေကနေ ကျွန်တော် ထွက်ပြေးလို့မရဘူး၊ ကျွန်တော့်တာဝန်ကို ယူရမယ်ဆိုတာ သိခဲ့တယ်။ ဒါကြောင့် တာဝန်တွေ ထမ်းဆောင်ဖို့ ညီအစ်ကိုမောင်နှမတွေနဲ့ ပူးပေါင်းဆောင်ရွက်ခဲ့တယ်။

တစ်ခါတုန်းက ကျွန်တော့်ရဲ့ အယူအဆတွေနဲ့ စိတ်ကူးတွေအပေါ် အခြေခံပြီး အတွေ့အကြုံဆိုင်ရာ သက်သေခံချက် ဆောင်းပါးတစ်ပုဒ်ကို ပယ်ချလိုက်မိတယ်။ အထက်ခေါင်းဆောင်တွေက ဒီကိစ္စကို ဆက်လိုက်ပြီး စုံစမ်းဖို့ စာတစ်စောင် ပို့လိုက်တယ်။ ကျွန်တော် တွေးမိတယ်။ “ဒါက သေးငယ်တဲ့ ကိစ္စမဟုတ်ဘူး။ ပြုပြင်ခံရရုံနဲ့ ပြီးသွားမယ့်ကိစ္စ မဟုတ်လောက်ဘူး။ အဆိုးဆုံး အခြေအနေမှာဆိုရင် ငါ ဖြုတ်ချတောင် ခံရနိုင်တယ်” လို့ပေါ့။ ခေါင်းဆောင်တွေ ကိုင်တွယ်ဖြေရှင်းတာကို စောင့်နေရင်း ဒီပြဿနာဖြစ်ရတဲ့ အကြောင်းရင်းတွေကို ကျွန်တော် ဆင်ခြင်သုံးသပ်နေခဲ့တယ်။ ကျွန်တော်တို့မှာ ဒီလိုပြဿနာဖြစ်တာ ပထမဆုံးအကြိမ်မှန်း ခေါင်းဆောင်တွေ သိသွားတော့ ကျွန်တော်တို့ကို တာဝန်ယူခိုင်းတာမျိုး မလုပ်ခဲ့ပါဘူး။ ဒါပေမဲ့ ပိုပြီး ဆင်ခြင်သုံးသပ်ပြီး အနှစ်ချုပ်ဖို့ ကျွန်တော်တို့ကို တိုက်တွန်းခဲ့တယ်။ အဲဒီအချိန်မှာ ကျွန်တော် တွေးမိတယ်။ “ဒီတာဝန်ရဲ့ တာဝန်ဝတ္တရားက ကြီးမားလွန်းတယ်။ ဒီတာဝန်ကို မထမ်းဆောင်နိုင်တော့ဘူး၊ ဝန်နည်းနည်း ပိုပေါ့တဲ့ တာဝန်တစ်ခုကိုပဲ ပေးပါလို့ ခေါင်းဆောင်တွေကို ပြောလိုက်ရင် ကောင်းမလား” ပေါ့။ ဒီလို တွေးနေတုန်းမှာပဲ ဒီအတွေးတွေ မှားနေမှန်း သဘောပေါက်လိုက်ပြီး ဘုရားသခင်ရဲ့ ဒီနှုတ်ကပတ်တော်တွေကို သတိရလိုက်တယ်။ “ဘုရားသခင်က အရာအားလုံးကို စိစစ်သည်ကို ယုံကြည်သလော။ လူတိုင်းက အမှားလုပ်ကြသည်။ ရည်ရွယ်ချက်မှန်ကန်သော သူတစ်ယောက်သည် အတွေ့အကြုံကင်းမဲ့ပြီး ယခင်က အမှုကိစ္စအမျိုးအစားအချို့ကို မကိုင်တွယ်ခဲ့ဖူးသော်လည်း ၎င်းတို့ တတ်နိုင်သမျှ အကောင်းဆုံးလုပ်ခဲ့လျှင် ယင်းကို ဘုရားသခင်က မြင်ရသည်။ ဘုရားသခင်သည် အရာခပ်သိမ်းနှင့် လူသား၏ စိတ်နှလုံးကို စေ့စေ့စပ်စပ် ကြည့်ရှုစစ်ဆေးတော်မူသည်ကို သင်တို့ ယုံကြည်ရမည်။ အကြင်သူသည် ဤသည်ကိုပင် မယုံကြည်လျှင် မယုံကြည်သူဖြစ်သည် မဟုတ်လော။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားသခင်က ကိစ္စရပ်တွေရဲ့ ရလဒ်အပေါ်မှာပဲ မူတည်ပြီး ကျွန်တော်တို့ကို ဆက်ဆံတာ မဟုတ်ဘူး၊ တာဝန်တွေမှာရှိတဲ့ ကျွန်တော်တို့ရဲ့ ရည်ရွယ်ချက်တွေနဲ့ ပြဿနာတွေ ပေါ်ပေါက်လာရတဲ့ အခြေအနေတွေကိုလည်း ထည့်သွင်းစဉ်းစားတယ်ဆိုတာ ဘုရားနှုတ်ကပတ်တော်တွေက ကျွန်တော့်ကို နားလည်စေခဲ့တယ်။ ဥပမာအားဖြင့် လူတချို့က တာဝန်တစ်ခုကို ယူကာစ ဖြစ်ကောင်းဖြစ်နိုင်တယ်။ သူတို့က အကြာကြီး မလေ့ကျင့်ရသေးတာ၊ စည်းမျဉ်းတွေကို နားလည်မှု အကန့်အသတ်ရှိတာတွေကြောင့် သူတို့တာဝန်တွေမှာ လမ်းလွဲတာတွေ ဖြစ်ပေါ်နိုင်တယ်။ အဲဒီအခါ သူတို့ကို အရင်ဆုံး မိတ်သဟာယပြုပေးပြီး ကူညီပေးသင့်တယ်။ တကယ်လို့ အချိန်အတိုင်းအတာတစ်ခုထိ လေ့ကျင့်ပြီးတဲ့နောက်မှာ အစွမ်းအစ ညံ့ဖျင်းတာကြောင့် တိုးတက်မလာသေးဘူးဆိုရင် သူတို့ကို ပိုသင့်တော်တဲ့ တာဝန်တစ်ခု ပြောင်းရွှေ့ပေးသင့်တယ်။ ဒါပေမဲ့ သူတို့ရဲ့ အစွမ်းအစက လက်သင့်ခံနိုင်စရာရှိပေမဲ့ သူတို့တာဝန်တွေမှာ သူတို့ရဲ့ ကိုယ်ပိုင် ရည်ရွယ်ချက်တွေနဲ့ ဖောက်ပြန်ပျက်စီးတဲ့ စိတ်သဘောထားကိုပဲ အမြဲ အားကိုးနေမယ်၊ စည်းမျဉ်းတွေကို ချိုးဖောက်ပြီး အဖျက်အမှောင့်လုပ်တာတွေနဲ့ နှောင့်ယှက်တာတွေ ဖြစ်စေမယ်ဆိုရင် အဲဒီအခါ သူတို့ကို ပြုပြင်ဖို့ လိုအပ်တယ်။ ပြီးတော့ သူတို့ နောင်တမရသေးရင် ဖြုတ်ချပြီး ဖယ်ရှားရှင်းလင်းပစ်ရမယ်။ ဘုရားအိမ်တော်မှာ လူတွေ ဘယ်တာဝန်ကို ထမ်းဆောင်သည်ဖြစ်စေ၊ ကြီးကြပ်ရေးမှူး ဟုတ်သည်ဖြစ်စေ မဟုတ်သည်ဖြစ်စေ သူတို့ကို စည်းမျဉ်းတွေနဲ့အညီ ဆက်ဆံပါတယ်။ စာနဲ့ပတ်သက်တဲ့အလုပ်တွေကို ကျွန်တော် စထမ်းဆောင်တုန်းက တွေ့ခဲ့ရတဲ့ ဖြုတ်ချခံလိုက်ရတဲ့ ကြီးကြပ်ရေးမှူးလိုပါပဲ။ သူက မှားယွင်းတဲ့ အခြေအနေတစ်ခုမှာ အကြာကြီး နေထိုင်ခဲ့တယ်။ သူ့တာဝန်ကို မာနထောင်လွှားပြီး ကိုယ့်ကိုယ်ကိုယ် မှန်တယ်လို့ ယူမှတ်တဲ့ နည်းလမ်းနဲ့ ထမ်းဆောင်ခဲ့တယ်။ စည်းမျဉ်းတွေကို မရှာဖွေဘဲ အလုပ်ကို ဆိုးဆိုးရွားရွား အဖျက်အမှောင့်လုပ်ခဲ့တယ်။ ဒါကြောင့် သူ ဖြုတ်ချခံခဲ့ရတာပါ။ ဒါပေမဲ့ ဒီကိစ္စကြောင့် ဘုရားအိမ်တော်က သူ့ကို နှင်ထုတ်တာမျိုး မလုပ်ခဲ့ပါဘူး။ သူက ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်လာတဲ့အခါ၊ နောင်တရဖို့ လိုလားတဲ့အခါ ဘုရားအိမ်တော်က သူ့ကို နောက်ထပ် အခွင့်အရေးတစ်ခု ပေးခဲ့တယ်။ သူ ဒီနေ့အထိ သူ့တာဝန်ကို ထမ်းဆောင်နေတုန်းပါပဲ။ တစ်ဖက်မှာကျတော့ လူတချို့က သူတို့တာဝန်တွေမှာ မကောင်းတာတွေ လုပ်ပြီး သောင်းကျန်းနေကြတယ်။ အလုပ်ကို အဖျက်အမှောင့်လုပ်ပြီး နှောင့်ယှက်ကြတယ်။ နောင်တရဖို့လည်း ငြင်းဆန်ကြတယ်။ အဲဒီလိုလူမျိုးတွေက တာဝန်ဝတ္တရား နည်းနည်းပဲ ယူရရင်တောင်၊ ဒါမှမဟုတ် ကြီးကြပ်ရေးမှူးတွေ၊ ခေါင်းဆောင်တွေနဲ့ အမှုဆောင်တွေ မဟုတ်ရင်တောင် ဖယ်ရှားရှင်းလင်းခံရမှာပါပဲ။ ဒါကို သဘောပေါက်လိုက်တော့ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကျွန်တော် နည်းနည်း နားလည်လာတယ်။ အရင်တုန်းကဆိုရင် ကျွန်တော်က ဘုရားသခင်ကို အစိုးရအရာရှိတစ်ယောက်လို ရှုမြင်ခဲ့တာ။ လူတွေက သူ့အကျိုးစီးပွားတွေကို ထိခိုက်စေတဲ့ အမှားတစ်ခုခု လုပ်တာတွေ့ရင် ညှဉ်းပန်းနှိပ်စက်ပြီး ဖိနှိပ်မယ့်သူ၊ အခြေအနေရဲ့ နောက်ခံအကြောင်းရင်းကို လုံးဝ ထည့်မစဉ်းစားတဲ့သူ၊ လူတွေကို သူတို့ရဲ့ အနှစ်သာရအပေါ် အခြေခံပြီး မဆက်ဆံတဲ့သူလို့ ထင်ခဲ့တာ။ လူတစ်ယောက်က စကားမှားပြောမိရုံလောက်၊ ဒါမှမဟုတ် သူ့ဆန္ဒနဲ့ ဆန့်ကျင်ပြီး နည်းနည်းလေး လုပ်မိရုံလောက်နဲ့ အဲဒီလူကို ဒုက္ခပေးဖို့ သူ့အာဏာကိုသုံးနိုင်တာလို့ ကျွန်တော် ထင်ခဲ့တာ။ အဲဒီလို အမြင်မျိုးနဲ့ ဘုရားသခင်ကို ဝေဖန်ဆုံးဖြတ်တာက ကိုယ်တော်ကို အသရေဖျက်ပြီး ပြစ်မှားစော်ကားတာပါပဲ။ ဒါကို သဘောပေါက်လိုက်တော့ ဘုရားသခင်အပေါ်ထားတဲ့ ကျွန်တော့်ရဲ့ သတိထားစောင့်ကြည့်မှုနဲ့ အထင်လွဲမှုတွေကို လက်လွှတ်လိုက်နိုင်ပြီး ကျွန်တော့်တာဝန်တွေကို တည်တည်ငြိမ်ငြိမ်နဲ့ ရင်ဆိုင်နိုင်လာတယ်။ အလုပ်ကို ကိုင်တွယ်တဲ့အခါ၊ ဒါမှမဟုတ် ဆောင်းပါးတွေကို စစ်ဆေးတဲ့အခါ ကျွန်တော် ပိုအလေးထားပြီး လုပ်ဆောင်တယ်။ ကျွန်တော် တတ်နိုင်သမျှ လုပ်တယ်။ တကယ်လို့ ကျွန်တော် တာဝန်ယူရမယ့် ပြဿနာတစ်ခု တကယ် ပေါ်ပေါက်လာခဲ့ရင် ကျွန်တော် ကျိုးနွံနာခံတယ်၊ ရင်ဆိုင်တယ်၊ ပြီးတော့ တွေ့ကြုံခံစားတယ်။

အခု ကျွန်တော် တာဝန်တွေ ထမ်းဆောင်တဲ့အခါ တစ်ခါတလေ ကိုယ့်အနာဂတ်နဲ့ ကံကြမ္မာအကြောင်း ထည့်စဉ်းစားမိတုန်းပါပဲ။ ကောင်းကောင်း မလုပ်နိုင်ရင် အဖျက်အမှောင့်လုပ်တာနဲ့ နှောင့်ယှက်တာ ဖြစ်သွားမှာ၊ ပြီးတော့ ထုတ်ဖော်ခံရပြီး ဖယ်ရှားရှင်းလင်းခံရမှာကို ကြောက်မိလို့ပေါ့။ ဒါပေမဲ့ ကျွန်တော် ဘုရားသခင်ဆီ ဆုတောင်းနိုင်တယ်၊ ဒီအတွေးတွေကို ပုန်ကန်နိုင်ပြီး ကျွန်တော့်တာဝန်တွေကို ပုံမှန်အတိုင်း ထမ်းဆောင်နိုင်တယ်။ တစ်ခါတလေ ကျွန်တော် အမှုအရာတွေကို ရှင်းရှင်းလင်းလင်း မမြင်တာ၊ ဒါမှမဟုတ် တာဝန်တွေကို အသိစိတ်ရှိရှိ မထမ်းဆောင်မိတာတွေကြောင့် ပြဿနာတွေ ဖြစ်ကောင်းဖြစ်နိုင်တယ်။ ဒါပေမဲ့ ကျွန်တော် သတိထားစောင့်ကြည့်မှုနဲ့ အထင်လွဲမှုတွေထဲမှာပဲ နေထိုင်မနေတော့ပါဘူး။ အဲဒီအစား အမှုအရာတွေကို မှန်မှန်ကန်ကန် သဘောထားနိုင်တယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး ဒီပြဿနာတွေရဲ့ အကြောင်းရင်းတွေကို အချိန်မီ ရှာဖွေနိုင်တယ်။ ပြဿနာတွေကို တွေ့ရှိတဲ့အခါ ချက်ချင်း အခြေအနေကို ပြောင်းလဲပစ်နိုင်တယ်။ ဒီနည်းနဲ့ လက်တွေ့လုပ်ဆောင်တဲ့အခါ ကျွန်တော့်စိတ်နှလုံးထဲမှာ ငြိမ်သက်ပြီး သက်သာရာရတယ်လို့ ခံစားရတယ်။ ဘုရားသခင်ကို ကျေးဇူးတင်ပါတယ်။


၂၉။ အန္တရာယ်နှင့် ဒုက္ခများကြားတွင် ကျွန်မ ရွေးချယ်ခဲ့ပုံ

ရှန်ရီ၊ တရုတ်နိုင်ငံ

၂၀၂၃ ခုနှစ်၊ ဧပြီလကုန်ပိုင်းတုန်းက တုန်းချန်က အသင်းတော်တချို့မှာ အကြီးအကျယ် ဖမ်းဆီးနှိမ်နင်းမှုတွေ ကြုံခဲ့ရတယ်။ ခေါင်းဆောင်တွေ၊ အမှုဆောင်တွေနဲ့ ညီအစ်ကိုမောင်နှမ အများကြီး အဖမ်းခံလိုက်ရတယ်လို့ ကျွန်မ ကြားတယ်။ အဲဒီအချိန်မှာ အထက်ခေါင်းဆောင်တွေက ကျွန်မကို နောက်ဆက်တွဲ အလုပ်တွေ ကိုင်တွယ်ဖို့ တောင်းဆိုတဲ့ စာတစ်စောင် ပို့လာခဲ့ပါတယ်။ စာကို ဖတ်ပြီးတဲ့အခါ ဝမ်းလည်းဝမ်းသာသလို၊ စိတ်လည်းလှုပ်ရှားမိတယ်။ ဝမ်းသာရတာက ဒီတာဝန်ဟာ ဘုရားသခင်ရဲ့ ချီးမြှောက်မှု ဖြစ်လို့ပါပဲ။ ဘုရားသခင်ကို ယုံကြည်တာ နှစ်တွေအများကြီး ကြာပေမဲ့ ကိုယ့်တာဝန်ကို ကောင်းကောင်း မထမ်းဆောင်ခဲ့ဘူး။ မကြာသေးခင်ကမှ အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ခဲ့လို့ ကျွန်မ ဖြုတ်ချခံထားရတာ၊ ပြီးတော့ ကျွန်မရဲ့ လုပ်ရပ်တွေက ပြစ်မှားခြင်းတွေကို ဖြစ်စေခဲ့တာလေ။ ဒါပေမဲ့ ဘုရားသခင်က ကျွန်မရဲ့ ပြစ်မှားခြင်းတွေအတိုင်း မဆက်ဆံဘဲ ဒီလောက်အရေးကြီးတဲ့ တာဝန်ကို ထမ်းဆောင်ဖို့ အခွင့်အရေး ပေးခဲ့တယ်။ ကျွန်မ အရမ်းကျေးဇူးတင်ပြီး ပူးပေါင်းဆောင်ရွက်ဖို့ လိုလားခဲ့တယ်။ ဒါပေမဲ့ ဒီအသင်းတော်တွေကနေ ညီအစ်ကိုမောင်နှမတွေ အများကြီး အဖမ်းခံထားရတာကို တွေးမိတော့ ချွေးစေးတွေ ထိန်းမနိုင်သိမ်းမရ ထွက်လာတယ်။ လွန်ခဲ့တဲ့ သုံးလေးနှစ်အတွင်းမှာ စီစီပီ ရဲတွေက တုန်းချန်တစ်ဝိုက်မှာ ညီအစ်ကိုမောင်နှမတွေကို အကြိမ်ကြိမ် ဖမ်းဆီးခဲ့တာ၊ မြို့ထဲမှာလည်း နေရာတိုင်းလိုလိုမှာ ကြည်လင်ပြတ်သားတဲ့ စောင့်ကြည့်ကင်မရာတွေ တပ်ထားတယ်။ အခုချက်ချင်း နောက်ဆက်တွဲအလုပ်ကို သွားကိုင်တွယ်ရမယ်ဆိုတာ သတ်ကွင်းထဲ ဝင်သလိုပဲလို့ ခံစားရတယ်။ နောက်ပြီး နောက်ဆက်တွဲ အလုပ်တွေကို ကိုင်တွယ်တာမှာ အလှူငွေတွေနဲ့ ဘုရားနှုတ်ကပတ်တော် စာအုပ်တွေကို ရွှေ့ပြောင်းဖို့ ပါဝင်နေတယ်လေ၊ ကျွန်မသာ အဖမ်းခံရရင် ရဲတွေက ဘယ်လိုများ ညှဉ်းဆဲမလဲဆိုတာ မတွေးရဲစရာပဲ။ ညီအစ်ကိုတစ်ယောက်ဆိုရင် ဘုရားနှုတ်ကပတ်တော် စာအုပ်တွေကို သယ်ယူပို့ဆောင်လို့ဆိုပြီး ရဲတွေ ရိုက်သတ်တာခံလိုက်ရတယ်၊ နောက်ပြီး ကျွန်မ အဖမ်းခံရရင် အသက်ရှင်မလား၊ သေမလားဆိုတာ မသိနိုင်တဲ့အတွက် ကျွန်မ စိုးရိမ်ခဲ့တယ်။ ကျွန်မ တွေးမိတယ်၊ “ငါသာသေသွားရင် ကယ်တင်ခံရဖို့ ဖြစ်နိုင်ပါဦးမလား” လို့ပေါ့။ ဒါပေမဲ့ တာဝန်ကနေ ခေါင်းရှောင်တာက ဘုရားသခင်ရဲ့ ရည်ရွယ်ချက်နဲ့ ကိုက်ညီမှာမဟုတ်ဘူးလို့ တွေးမိပြီး ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ ဒီလောက် အရေးကြီးတဲ့ တာဝန်ကို ထမ်းဆောင်နိုင်တာဟာ ကိုယ်တော်ရဲ့ ချီးမြှောက်မှုပါ၊ ဒါပေမဲ့ သမီး သတ္တိနည်းပြီး အဖမ်းခံရမှာ ကြောက်နေပါတယ်။ သမီးကို ယုံကြည်ခြင်း ပေးသနားတော်မူပါ” လို့ပေါ့။ ဆုတောင်းပြီးတဲ့နောက်မှာ စိတ်နှလုံး နည်းနည်း ငြိမ်သက်သွားတယ်။ အဖမ်းခံလိုက်ရတဲ့ ညီအစ်ကိုမောင်နှမ အများကြီးအကြောင်းနဲ့ အရေးတကြီး ကိုင်တွယ်ဖို့လိုတဲ့ နောက်ဆက်တွဲအလုပ်တွေအကြောင်းကို တွေးမိတယ်။ အသင်းတော်ရဲ့ အခြေအနေနဲ့ ကျွန်မက တော်တော်လေး ရင်းနှီးကျွမ်းဝင်တယ်လေ။ တစ်ကိုယ်ကောင်းဆန်ပြီး စက်ဆုပ်စရာကောင်းလို့ မဖြစ်ဘူး၊ ကိုယ့်လုံခြုံရေးတစ်ခုတည်းကိုပဲ တွေးလို့ မဖြစ်ဘူး။ ကျွန်မ အစွမ်းကုန် ကြိုးစားရမယ်၊ ဒီနောက်ဆက်တွဲအလုပ်ကို ကောင်းကောင်း ကိုင်တွယ်ဖို့ ဘုရားသခင်ကို ဆုတောင်းပြီး အားကိုးရမယ်ပေါ့။

နောက်တစ်ရက် ညနေခင်းမှာ ညီအစ်မတစ်ယောက်နဲ့ ကျွန်မ တွေ့တော့ သူကပြောတယ်၊ ဒီတစ်ခါ နှိမ်နင်းမှုမှာ တုန်းချန်က ညီအစ်ကိုမောင်နှမ တစ်ရာကျော် အဖမ်းခံလိုက်ရတယ်၊ ပြီးတော့ အိမ်ဆယ်အိမ်ကျော်ကနေ စာအုပ်တွေကို နေရာရွှေ့ပြောင်းဖို့ လိုနေတယ်တဲ့။ ကျွန်မ တွေးမိတယ်၊ “ညီအစ်ကိုမောင်နှမတွေ ဒီလောက်အများကြီး အဖမ်းခံထားရတာ၊ နောက်ဆက်တွဲအလုပ်ကို ချက်ချင်းကြီး ပြီးအောင်ကိုင်တွယ်ဖို့ မဖြစ်နိုင်ဘူး။ ပူးပေါင်းဆောင်ရွက်ဖို့ ညီအစ်ကိုမောင်နှမတွေကို ရှာဖို့လိုဦးမယ်၊ ဒါပေမဲ့ ဘယ်သူတွေ အဖမ်းခံထားရလဲ၊ ဘယ်သူတွေ စောင့်ကြည့်ခံနေရလဲဆိုတာ ငါ မသိဘူး။ ငါတို့က ထင်ထင်ပေါ်ပေါ်ဖြစ်နေပြီး ရဲတွေက အမှောင်ထဲမှာ ပုန်းနေတာ။ မြို့ထဲနေရာတိုင်းမှာလည်း စောင့်ကြည့်ကင်မရာတွေ ရှိနေတာ၊ ဒီမှာ ကြာကြာနေရင် ငါတို့လည်း အနှေးနဲ့အမြန် အဖမ်းခံရမှာပဲ” လို့ပေါ့။ အဲဒီညက အိပ်ရာထဲလှဲနေပေမဲ့ လုံးဝ အိပ်မပျော်နိုင်ခဲ့ဘူး။ ပူးပေါင်းဆောင်ရွက်ဖို့ ဘယ်ညီအစ်ကိုမောင်နှမတွေကို ရှာလို့ရမလဲဆိုတာ တွေးကြည့်ရင်း ခေါင်းရှုပ်နေခဲ့တယ်၊ နောက်ပြီး နောက်ဆက်တွဲ အလုပ်တွေကို အမြန်ဆုံး ပြီးအောင် ကိုင်တွယ်ပြီး ဒီကနေ ထွက်သွားချင်ခဲ့တာပါ။ ညီအစ်ကိုမောင်နှမ အများကြီးက အန္တရာယ်ရှိနေတော့ စာအုပ်တွေသိမ်းထားတဲ့ အိမ်တွေကို ရှာတဲ့အခါ အခက်အခဲတွေ အများကြီး ကြုံရတယ်၊ အလုပ်တိုးတက်မှုက အရမ်းနှေးခဲ့တယ်။ ကျွန်မ စိတ်အရမ်းကျပ်တည်းတယ်၊ ဒီတိုင်းသာ ဆက်သွားနေရင် အနှေးနဲ့အမြန် ကျွန်မ အဖမ်းခံရမှာ သေချာတယ်လို့ ခံစားရတယ်။ ရုပ်ပိုင်းဆိုင်ရာ ဆင်းရဲဒုက္ခကို မပြောနဲ့ဦး၊ ကျွန်မသာ နှိပ်စက်ညှဉ်းပန်းတာကို မခံနိုင်ဘဲ ယုဒတစ်ယောက် ဖြစ်သွားရင် ကျွန်မရဲ့ ကောင်းမွန်တဲ့ အဆုံးသတ်နဲ့ ပန်းတိုင်ကို ဆုံးရှုံးရမှာ။ ဒီအရာတွေအားလုံးကို တွေးမိတော့ ကျွန်မ တကယ် အားနည်းသွားပြီး ဒီတာဝန်က ခက်ခဲလွန်းတယ်လို့ တွေးမိတယ်။ ဒါကြောင့် ကျွန်မရဲ့ အခြေအနေအကြောင်း ဘုရားသခင်ကို ပြောပြပြီး ကျိုးနွံနာခံတတ်အောင် လမ်းပြပေးဖို့ တောင်းလျှောက်ခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “သင်သည် စစ်မှန်သည့် ယုံကြည်ခြင်း ကင်းမဲ့ပါက အချိန်ကာလ၏ စမ်းသပ်မှု သို့မဟုတ် ပတ်ဝန်းကျင်၏ စမ်းသပ်မှုကို ခံနိုင်လိမ့်မည် မဟုတ်။ သင့်ကို ဘုရားသခင်ပေးသည့် စစ်ဆေးမှုကို သင် မခံနိုင်ပါက ဘုရားသခင်က သင့်ကို စကားပြောလိမ့်မည် မဟုတ်၊ သို့မဟုတ် သင့်ထံ ပေါ်ထွန်းလိမ့်မည် မဟုတ်။ သင့်အနေဖြင့် သူ၏ တည်ရှိခြင်းကို ယုံကြည်ခြင်း ရှိမရှိ၊ သူ၏ တည်ရှိခြင်းကို သင် အသိအမှတ်ပြုခြင်း ရှိမရှိဆိုသည်နှင့် သင်၏ စိတ်နှလုံးတွင် စစ်မှန်သည့် ယုံကြည်ခြင်း ရှိမရှိဆိုသည်ကို ဘုရားသခင် မြင်လိုသည်။ ဤသည်မှာ လူတို့၏ စိတ်နှလုံးထဲ နက်ရှိုင်းရာကို ဘုရားသခင် စေ့စေ့စပ်စပ် ကြည့်ရှုစစ်ဆေးပုံဖြစ်သည်။ ကောင်းကင်နှင့် မြေကြီးကြားတွင် အသက်ရှင်နေထိုင်သည့် လူများသည် ဘုရားသခင်၏ လက်ထဲတွင် ရှိသလော။ အားလုံး ဘုရားလက်ထဲတွင် ရှိကြ၏။ ဤသည်မှာ အတိအကျဖြစ်သည့်ပုံစံ ဖြစ်သည်။ သင့်အနေဖြင့် တောထဲတွင် သို့မဟုတ် လကမ္ဘာပေါ်တွင် ရှိမရှိ ဆိုသည်မှာ အရေးမကြီးပေ၊ သင်သည် ဘုရားသခင်၏ လက်ထဲတွင် ရှိပေသည်။ ယင်းမှာ ဖြစ်သည့်ပုံစံဖြစ်သည်။ ဘုရားသခင်သည် သင့်ထံ ပေါ်ထွန်းခြင်းမရှိခဲ့ပါက ဘုရားသခင်၏ တည်ရှိခြင်းနှင့် အချုပ်အခြာအာဏာကို သင် မည်သို့ မြင်နိုင်သနည်း။ သင်သည် ‘ဘုရားသခင် တည်ရှိပြီး အရာခပ်သိမ်းအပေါ် အချုပ်အခြာအာဏာရှိသည်’ဟူသည့် သမ္မာတရားကို သင်၏ စိတ်နှလုံးတွင် အမြစ်တွယ်ပြီး မည်သည့်အခါမျှ ပျောက်ကွယ်မသွားအောင် မည်သို့ ခွင့်ပေးနိုင်သနည်း။ သင်သည် ဤအဆိုကို အဘယ်သို့ သင်၏ အသက်၊ သင့်ဘဝ၏ တွန်းအားနှင့် သင့်ကို အသက်ဆက်ရှင်ခွင့်ပေးသည့် ယုံကြည်ကိုးစားမှုနှင့် ခွန်အား ဖြစ်စေနိုင်သနည်း။ (ဆုတောင်းရန်ဖြစ်ပါသည်။) ယင်းမှာ လက်တွေ့ကျပေသည်။ လက်တွေ့လုပ်ဆောင်မှု လမ်းကြောင်းဖြစ်သည်။ သင်၏ အခက်ခဲဆုံးအချိန်တွင်၊ ဘုရားသခင်ကို သင် ခံစားရနိုင်ခြင်း အနည်းဆုံးအချိန်တွင်၊ သင်အနာကျင်ဆုံးနှင့် အထီးကျန်ဆုံးဟု ခံစားရသည့်အချိန်တွင်၊ သင်သည် ဘုရားသခင်ထံမှ ဝေးကွာနေသည့်အလား ခံစားရသည့်အချိန်တွင် အရာအားလုံးထက်ပို၍ သင် လုပ်ဆောင်သင့်သည့် အရာတစ်ခုမှာ အဘယ်နည်း။ ဘုရားသခင်ကို အော်ခေါ်ရန် ဖြစ်သည်။ ဘုရားသခင်ကို အော်ခေါ်ခြင်းက သင့်ကို ခွန်အားပေးသည်။ ဘုရားသခင်ကို အော်ခေါ်ခြင်းက သင့်အား သူ၏တည်ရှိခြင်းကို ခံစားရစေသည်။ ဘုရားသခင်ကို အော်ခေါ်ခြင်းက ဘုရားသခင်၏ အချုပ်အခြာအာဏာကို သင့်အား ခံစားရစေသည်။ ဘုရားသခင်ကို သင် အော်ခေါ်သည့်အခါ ဘုရားသခင်ထံ သင် ဆုတောင်းပြီး သင်၏အသက်ကို ဘုရားသခင်၏ လက်ထဲထည့်သောအခါ ဘုရားသခင်သည် သင်၏ ဘေးတွင်ရှိနေကာ သူသည် သင့်အား မစွန့်ပစ်ထားကြောင်း သင်ခံစားရမည်ဖြစ်သည်။ ဘုရားသခင်က သင့်အား မစွန့်ပစ်ထားကြောင်း သင်ခံစားရသည့်အခါတွင်၊ သူသည် သင်၏ ဘေးတွင် ရှိနေသည်ဟု သင်အမှန်တကယ် ခံစားရသည့်အခါတွင် သင်၏ ယုံကြည်ကိုးစားခြင်းက ကြီးထွားလာမည်လော။ သင့်ထံ၌ စစ်မှန်သော ယုံကြည်ကိုးစားခြင်း ရှိသည့်အခါတွင် ယင်းသည် အချိန်ကာလအလျောက် အားပျော့သွားပြီး ပျောက်ကွယ်သွားမလော။ လုံးဝ မဟုတ်ပေ။ ယခုတွင် ယုံကြည်ကိုးစားခြင်းနှင့်ဆိုင်သည့် ပြဿနာ ပြေလည်သွားပြီလော။ လူတို့သည် ကျမ်းစာကိုင်ကာ ကျမ်းချက်များကို လုံးစေ့ ပတ်စေ့ တစ်သဝေမတိမ်း အာဂုံဆောင်ရုံဖြင့် စစ်မှန်သည့် ယုံကြည်ကိုးစားမှုကို ပိုင်ဆိုင်နိုင်သလော။ သင့်အနေဖြင့် ဤပြဿနာကို ဖြေရှင်းရန် ဘုရားသခင်ထံ ဆုတောင်းကာ ဘုရားသခင်အပေါ် မှီခိုအားကိုးရဦးမည် ဖြစ်သည်။ မောရှေသည် တောထဲတွင် ထိုအနှစ်လေးဆယ်ကို မည်သို့ ဖြတ်ကျော်ခဲ့သနည်း။ ထိုအချိန်တွင် ကျမ်းစာမရှိသကဲ့သို့ သူ့အနီးအနားတွင် လူအနည်းငယ်သာ ရှိခဲ့သည်။ သူနှင့်အတူ သိုးများသာ ရှိခဲ့သည်။ မောရှေသည် ဘုရားသခင်၏ ဦးဆောင်လမ်းပြမှုကို မုချခံခဲ့ရသည်။ ဘုရားသခင်က သူ့ကို မည်သို့ ဦးဆောင်လမ်းပြခဲ့သည်၊ သူ့ထံ ဘုရားသခင် ပေါ်ထွန်းခဲ့ခြင်း ရှိမရှိ၊ သူ့ကို ဘုရားသခင် စကားပြောခဲ့ခြင်း ရှိမရှိ၊ သို့မဟုတ် ဘုရားသခင်က မောရှေအား အဘယ်ကြောင့် တောထဲတွင် အနှစ်လေးဆယ် အသက်ရှင်နေထိုင်စေခဲ့သည်ဆိုသည်ကို သိနားလည်ခွင့်ပေးခဲ့ခြင်း ရှိမရှိဆိုသည်ကို ကျမ်းစာက မှတ်တမ်းမတင်သော်လည်း မောရှေက တောထဲတွင် အနှစ်လေးဆယ်ကြာ အမှန်တကယ် အသက်ရှင်ကျန်ရစ်ခဲ့သည်မှာ ငြင်းမရနိုင်သည့် အမှန်တရားတစ်ခု ဖြစ်သည်။ ဤအချက်ကို မည်သူမျှ မငြင်းနိုင်ပေ။ မိမိစိတ်နှလုံးတွင် ရှိသည့်အရာကို မျှဝေရန် အနီးအနားတွင် မည်သူမျှမရှိဘဲနှင့် တောထဲတွင် အနှစ်လေးဆယ်ကြာ သူ မည်သို့ အသက်ရှင်နိုင်ခဲ့သနည်း။ စစ်မှန်သည့် ယုံကြည်ခြင်းမရှိဘဲနှင့် ဤသည်မှာ မည်သူ့အတွက်မျှ ဖြစ်နိုင်မည်မဟုတ်ပေ။ ယင်းမှာ ထူးဆန်းသောတန်ခိုး ဖြစ်ပေမည်။ ဤကိစ္စရပ်ကို လူတို့က မည်မျှ အချိန်ယူတွေးဆသည်ဖြစ်စေ၊ ဤအရာ လုံးဝ ဖြစ်နိုင်မည်မဟုတ်ဟု ၎င်းတို့ ခံစားကြရသည်။ ထိုအရာသည် လူသား အယူအဆများ၊ စိတ်ကူးများနှင့် ကွဲလွဲလွန်းပေသည်။ သို့ရာတွင် ဤသည်မှာ ဒဏ္ဍာရီတစ်ခု မဟုတ်၊ စိတ်ကူးယဉ် ပုံပြင်တစ်ခု မဟုတ်၊ စစ်မှန်သည့်၊ ပြောင်းလဲမရနိုင်သကဲ့သို့ ငြင်းမရနိုင်သည့် အမှန်တရားတစ်ခု ဖြစ်သည်။ ဤအမှန်တရား တည်ရှိခြင်းက လူတို့ကို မည်သည့်အရာ ပြသသနည်း။ သင့်ထံတွင် ဘုရားသခင်၌ စစ်မှန်သည့် ယုံကြည်ခြင်း ရှိပါက ထွက်သက်တစ်ခုပင် ရှိသရွေ့ ဘုရားသခင်က သင့်ကို စွန့်ပစ်လိမ့်မည် မဟုတ်ပေ။ ဤသည်မှာ ဘုရားသခင်၏ တည်ရှိခြင်းနှင့်ဆိုင်သည့် အမှန်တရား ဖြစ်သည်။ သင်သည် ထိုသို့သော စစ်မှန်သည့် ယုံကြည်ကိုးစားမှုနှင့် ဘုရားသခင်နှင့်ဆိုင်သည့် ထိုသို့သော မှန်ကန်သည့် သိနားလည်မှုရှိပါက သင်၏ ယုံကြည်ကိုးစားခြင်းက အတော်အတန် ကြီးမားပေသည်။ သင့်ကိုယ်သင် မည်သည့် ပတ်ဝန်းကျင်မျိုးတွင် တွေ့ရှိရသည်ဖြစ်စေ၊ ဤပတ်ဝန်းကျင်တွင် အချိန်မည်မျှကြာ သင် ရှိနေသည်ဖြစ်စေ သင်၏ ယုံကြည်ကိုးစားမှုက လျော့ပါးသွားလိမ့်မည် မဟုတ်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ စစ်မှန်စွာ ကျိုးနွံနာခံခြင်းဖြင့်သာလျှင် စစ်မှန်သော ယုံကြည်မှု ရှိနိုင်သည်) စစ်မှန်တဲ့ ယုံကြည်ခြင်းဟာ အချိန်ကာလနဲ့ ပတ်ဝန်းကျင်ရဲ့ စမ်းသပ်မှုတွေကို ခံနိုင်ရည်ရှိတယ်လို့ ဘုရားသခင်က ပြောထားတယ်။ တုန်းချန်ကို မလာခင်တုန်းက ဒါကိုကြုံတွေ့ရဖို့ ဘုရားသခင်ကို အားကိုးမယ်လို့ ကျွန်မ ပြောခဲ့တာကို သတိရမိတယ်၊ ဒါပေမဲ့ အခြေအနေတွေ ဘယ်လောက်တောင် ဆိုးရွားနေလဲဆိုတာနဲ့ အလုပ်က တိုးတက်မှုမရှိဘူးဆိုတာကို မြင်လိုက်ရတဲ့အခါ ဘုရားသခင်အပေါ် ယုံကြည်ခြင်း ပျောက်ဆုံးသွားပြီး ဒီမှာ အကြာကြီးနေရင် အဖမ်းခံရမှာကို ကြောက်နေခဲ့တယ်။ ကျွန်မ ကိုယ့်လုံခြုံရေးကိုပဲ အမြဲတွေးနေခဲ့တာ။ တောကန္တာရထဲမှာ နှစ်ပေါင်း ၄၀ လုံးလုံး နေခဲ့တဲ့ မောရှေအကြောင်းကို ကျွန်မ တွေးမိတယ်။ အဲဒီမှာ လူသူကင်းမဲ့ပြီး နေထိုင်ရတဲ့ အခြေအနေတွေက အရမ်းကြမ်းတမ်းပေမဲ့ သူက ဘုရားသခင်ကို အားကိုးပြီး အသက်ဆက်ရှင်ခဲ့တယ်။ အဲဒီ အနှစ် ၄၀ အတွင်းမှာ လူသားနဲ့ဆိုင်တဲ့ အရာအားလုံးဟာ ဘုရားသခင်ရဲ့ လက်ထဲမှာ ရှိတယ်ဆိုတာကို မောရှေ တကယ် တွေ့ကြုံခဲ့ရပြီး သူ့ရဲ့ ယုံကြည်ခြင်းနဲ့ ဇွဲလုံ့လတွေကို စုံလင်အောင်ပြုတာ ခံခဲ့ရတယ်။ ဒီနေ့ ဒီလိုအခြေအနေမျိုး ကြုံတွေ့ရတာကိုလည်း ဘုရားသခင်က ခွင့်ပြုထားတာပဲ၊ ပြီးတော့ ကျွန်မရဲ့ ယုံကြည်ခြင်းကို စုံလင်စေဖို့ ဒီအခြေအနေ ဖြစ်လာရတာ၊ ကျွန်မ သတ္တိနည်းပြီး ကြောက်နေလို့ မဖြစ်တော့ဘူး။ မောရှေကို အတုယူပြီး ဒါကို ကြုံတွေ့ဖို့ ဘုရားသခင်ကို အားကိုးရမယ်၊ အဖမ်းခံရသည်ဖြစ်စေ၊ အဖမ်းမခံရသည်ဖြစ်စေ ဘုရားသခင်ရဲ့ အစီအစဉ်တွေနဲ့ စီစဉ်ညွှန်ကြားမှုတွေကို ကျွန်မ ကျိုးနွံနာခံရမယ်။

နောက်ပိုင်းမှာ စာအုပ်တွေ လုံလုံခြုံခြုံ သိမ်းဆည်းဖို့ အိမ်တွေအကြောင်း ပိုသိရအောင် မူရင်းအသင်းတော်ခေါင်းဆောင် လီကျိန်းကို စွန့်စားပြီး ရှာခဲ့ကြတယ်။ လီကျိန်းနဲ့ တွေ့ပြီးတဲ့နောက်မှာ ရဲတွေက သူ့အိမ်ကို ရောက်သွားတယ်ဆိုတာနဲ့ အနီးအနားက ညီအစ်ကိုမောင်နှမတွေရဲ့ အိမ်တချို့ ဝင်စီးခံရတယ်ဆိုတာ ကျွန်မ သိလိုက်ရတဲ့အပြင် ရဲတွေက စာအုပ်တွေသိမ်းထားတဲ့ တခြားအိမ်တစ်အိမ်ကိုလည်း ရောက်သွားတယ်ဆိုတာကို သိလိုက်ရတယ်။ ဒါပေမဲ့ ဘုရားသခင်ရဲ့ စောင့်ရှောက်မှုကြောင့် ဘုရားသခင်ရဲ့ နှုတ်ကပတ်တော် စာအုပ်တွေ အသိမ်းမခံလိုက်ရဘူး။ ဒါပေမဲ့ ရဲတွေ ပြန်သွားပြီးတဲ့နောက်မှာ စာအုပ်တွေ ထိန်းသိမ်းပေးထားတဲ့ ညီအစ်မရဲ့ ယောကျ်ား၊ ဘာသာတရားမရှိသူက စာအုပ်တွေကို မြန်မြန်ရွှေ့ဖို့ သူ့ကို အတင်းအကျပ်ပြောပြီး၊ ဘုရားသခင်ကို ယုံကြည်တဲ့သူတစ်ယောက်ယောက် သူတို့အိမ်ကို လာတာထပ်တွေ့ရင် ရဲတိုင်မယ်လို့ပြောပြီး နှိပ်စက်ညှဉ်းဆဲတယ်။ အဲဒီညီအစ်မအိမ်မှာ သိမ်းထားတဲ့ စာအုပ်တွေကို မြန်မြန်ရွှေ့ရမယ်လို့ ကျွန်မ တွေးမိတယ်၊ ဒါပေမဲ့ နောက်တော့ ကျွန်မ တွေးမိတယ်၊ “ရဲတွေက ဒီအိမ်ကို ရောက်ပြီးပြီ၊ ညီအစ်မရဲ့ ဘာသာတရားမရှိတဲ့ ယောကျ်ားကလည်း ရဲတိုင်မယ်လို့ ပြောထားတာ။ ငါသာ အဲဒီကိုသွားရင် သတ်ကွင်းထဲ ဝင်သွားသလို ဖြစ်မနေဘူးလား။ တကယ်လို့များ ငါ အဖမ်းခံလိုက်ရရင် ရဲတွေက ငါ့ကို ရိုက်သတ်မှာ မဟုတ်ဘူးလား။ ရိုက်သတ်မခံရရင်တောင် ထောင်ဒဏ်အကြီးအကျယ် ချမှတ်ခံရဦးမှာ။ ဒါပေမဲ့ ဘုရားသခင်ရဲ့ နှုတ်ကပတ်တော် စာအုပ်တွေကို မြန်မြန်ရွှေ့ဖို့ လိုတယ်၊ ငါသေမှာကြောက်လို့ ဘုရားသခင်ရဲ့ နှုတ်ကပတ်တော် စာအုပ်တွေကို အဆင်းနီတဲ့ နဂါးကြီးက သိမ်းသွားလိုက်ရင် အဲဒီအခါကျရင် ငါ ပြစ်မှားမိခဲ့မှာပဲ” လို့ပေါ့။ ကျွန်မကို ယုံကြည်ခြင်းပေးဖို့ ဘုရားသခင်ဆီ စိတ်နှလုံးထဲကနေ တောင်းလျှောက်ရင်း တိတ်တဆိတ် ဆုတောင်းလိုက်တယ်။ ဘုရားနှုတ်ကပတ်တော်တွေကို ကျွန်မ တွေးမိတယ်၊ “သင်သည် ဤအရာ၊ ထိုအရာတို့ကို ကြောက်ရွံ့ခြင်း မရှိအပ်။ မည်မျှများပြားသော အခက်အခဲများနှင့် အန္တရာယ်များ သင်ရင်ဆိုင်ရစေကာမူ ငါ၏ အလိုတော်ကို အတားအဆီးမရှိ ဆောင်ရွက်နိုင်ဖို့အလို့ငှာ သင်သည် မည်သည့် အဟန့်အတားမျှဖြင့် ပိတ်ဆို့ခံရခြင်းမရှိဘဲ ငါ၏ရှေ့မှောက်၌ ဆက်လက်၍ တည်ငြိမ်စွာနေနိုင်သင့်သည်။ ဤသည်မှာ သင်၏ တာဝန်ဖြစ်သည်။...သင်သည် အားလုံးကို ခါးစည်းခံရမည်။ ငါ့အတွက် အရာအားလုံးကို စွန့်လွှတ်ရန်နှင့် သင့်ခွန်အား ရှိသမျှဖြင့် ငါ့နောက် လိုက်ရန် သင်သည် အဆင်သင့်ဖြစ်နေရမည် ဖြစ်ပြီး မည်သည့်အဖိုးအခကိုမဆို ပေးဆပ်ရန် အဆင်သင့်ဖြစ်နေရမည်။ ယခုအချိန်သည် သင့်ကို ငါစမ်းသပ်မည့် အချိန်ဖြစ်သည်။ သင်၏ သစ္စာစောင့်သိမှုကို ငါ့အား သင်ဆက်ကပ်မည်လော။ သင်သည် လမ်းဆုံးအထိ သစ္စာရှိစွာ ငါ့နောက် လိုက်နိုင်သလော။ ကြောက်ရွံ့ခြင်းမရှိနှင့်။ သင်၏ ကျောထောက်နောက်ခံအဖြစ် ငါရှိနေသဖြင့် အဘယ်သူသည် ဤလမ်းကို တစ်ကြိမ်တစ်ခါမျှ ပိတ်ဆို့နိုင်မည်နည်း။ ဤအရာကို အမှတ်ရလော့။ အမှတ်ရလော့။ အရာခပ်သိမ်းတွင် ငါ၏ ရည်ရွယ်ချက်ကောင်းများ ပါဝင်ပြီး အရာခပ်သိမ်းသည် ငါ၏ စိစစ်မှုအောက်တွင် ရှိသည်။ သင် ပြောသမျှနှင့် လုပ်သမျှအားလုံးတွင် ငါ၏နှုတ်ကပတ်တော်ကို သင် လိုက်လျှောက်နိုင်သလော။ မီးဖြင့် စမ်းသပ်မှုများ သင့်အပေါ် ရောက်လာသောအခါ သင်သည် ဒူးထောက်ကာ ဟစ်ခေါ်မည်လော။ သို့မဟုတ် ရှေ့ဆက်နိုင်စွမ်းမရှိဘဲ တွန့်ဆုတ်မည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) ဘုရားနှုတ်ကပတ်တော်တွေက ကျွန်မကို ယုံကြည်ခြင်းနဲ့ ခွန်အားတွေ ပေးခဲ့တယ်။ ဘုရားသခင်က ကျွန်မရဲ့ အမှီသဟဲ ဖြစ်နေမှတော့ ကျွန်မမှာ ဘာကြောက်စရာရှိလို့လဲ။ ကျွန်မအသက်က ဘုရားသခင်လက်ထဲမှာပါ၊ အဖမ်းခံရ၊မခံရဆိုတာက ဘုရားသခင်အပေါ်မှာပဲ မူတည်တယ်။ ကျွန်မ လုပ်ရမှာက ကိုယ့်လုပ်တဲ့အရာတွေမှာ စိတ်နှလုံးသွင်းပြီး လုပ်ဖို့လိုတာကို လုပ်ဖို့ပဲ။ ကျန်တာကို ဘုရားသခင်လက်ထဲ အပ်နှံလိုက်မယ်။ အဲဒီနောက်မှာ ညီအစ်မရဲ့ ယောကျ်ား အိမ်မှာမရှိတဲ့အချိန် စာအုပ်တွေကို ရွှေ့ဖို့ ကျွန်မတို့ တိုင်ပင်ခဲ့ကြတယ်။ အဲဒီနေ့မှာ ညီအစ်မရဲ့ ယောကျ်ား အပြင်ထွက်သွားတော့ စာအုပ်တွေသိမ်းထားတဲ့ အိမ်ဆီကို ကျွန်မတို့ အမြန်သွားခဲ့ကြတယ်၊ ဒါပေမဲ့ မထင်မှတ်ဘဲ ညီအစ်မနဲ့ စကားနည်းနည်းတောင် မပြောရသေးခင် သူ့ယောကျ်ား ပြန်ရောက်လာတယ်။ ကျွန်မ တော်တော်လေး စိတ်လှုပ်ရှားသွားပြီး ကျွန်မတို့ကို လမ်းပြဖို့ ဘုရားသခင်ဆီ တိတ်တဆိတ် ဆုတောင်းလိုက်တယ်။ ညီအစ်မရဲ့ ယောကျ်ားကို ကျွန်မကပဲ ဦးအောင် နှုတ်ဆက်လိုက်တယ်၊ အံ့သြစရာကောင်းတာက သူက ကျွန်မတို့ကို မတိုင်ရုံမကဘဲ ဘုရားသခင်ရဲ့ နှုတ်ကပတ်တော် စာအုပ်တွေကို ရွှေ့ဖို့လည်း ကူညီပေးခဲ့တယ်။ ဒီလိုနဲ့ ပထမဆုံး စာအုပ်သိမ်းတဲ့အိမ်က စာအုပ်တွေကို လုံလုံခြုံခြုံနဲ့ ရွှေ့ပြောင်းခဲ့တယ်။ ဒီအတွေ့အကြုံကြောင့် ဘုရားသခင်ရဲ့ လမ်းပြမှုကို ကျွန်မ ခံစားမိပြီး ဘုရားသခင်အပေါ် ကျွန်မရဲ့ ယုံကြည်ခြင်း နည်းနည်း တိုးလာခဲ့တယ်။

နောက်တော့ အခြေအနေစုံစမ်းဖို့ ဒုတိယမြောက် စာအုပ်သိမ်းဆည်းတဲ့အိမ်ကို ကျွန်မ သွားခဲ့တယ်။ ရဲတွေက ဒီနေရာကိုလည်း ဝင်ရောက်စီးနင်းခဲ့ပေမဲ့ ကံကောင်းတာက ဘုရားသခင်ရဲ့ နှုတ်ကပတ်တော် စာအုပ်တွေကို သူတို့ မတွေ့ခဲ့ဘူး။ ရဲတွေက ထပ်ရှာဖို့ ပြန်လာမှာကို စိုးရိမ်လို့ စာအုပ်တွေကို အမြန်ဆုံး ရွှေ့ချင်ခဲ့ကြတယ်။ ဒါပေမဲ့ ဒီနေရာနားမှာ ကင်မရာသုံးလေးလုံး ရှိနေပြီး တစ်လုံးဆိုရင် ညီအစ်မရဲ့ အိမ်တံခါးရှေ့မှာပေါ့။ ပြီးတော့ ညီအစ်မအိမ်က လမ်းကြားတစ်ခုရဲ့ အဆုံးမှာရှိပြီး ဘယ်လမ်းကြားကလာလာ ကင်မရာတွေက ရှင်းရှင်းလင်းလင်း မြင်နိုင်ပါတယ်။ ကျွန်မ တော်တော်လေး စိတ်လှုပ်ရှားသွားပြီး တွေးမိတယ်၊ “နေရာတိုင်းမှာ ကင်မရာတွေချည်းပဲ၊ ဒီညီအစ်မအိမ်ဘက် လမ်းကြားထဲ ဝင်သွားရင် လမ်းပိတ်ထဲ ဝင်မိသွားမှာ။ လူတစ်ယောက် ဝင်သွားရင်တောင် လွတ်ဖို့ခက်တာ၊ စာအုပ်တွေရွှေ့ရင် ပြန်ထွက်ဖို့ ပိုပြီးတော့တောင် မခက်ဘူးလား။ အဆင်းနီတဲ့ နဂါးကြီးက တွေ့သွားရင် လွတ်ဖို့လမ်းရှိတော့ဘူး” လို့ပေါ့။ အဲဒီအချိန်မှာ ကျွန်မ နောင်တရသလို ခံစားလိုက်ရပြီး တွေးမိတယ်၊ “ငါ ဘာလို့များ ဒီနေရာကို လာကြည့်မိတာလဲ။ အခုတော့ စာအုပ်တွေရွှေ့တဲ့ကိစ္စက ငါ့ခေါင်းပေါ် ရောက်လာတော့မယ်” လို့ပေါ့။ ကျွန်မ စိုးရိမ်ပြီး ကြောက်လန့်နေခဲ့တယ်၊ ပတ်ဝန်းကျင်ကို သေချာထပ်ကြည့်ဖို့ စိတ်မပါတော့ဘူး။ တစ်ခဏလေးတောင် ဆက်မနေရဲတော့ဘဲ အဲဒီကနေ အမြန်ထွက်လာခဲ့တယ်။ အိမ်ရောက်တော့ ကျွန်မမြင်ခဲ့တာတွေကို ခေါင်းဆောင်ကို အမှန်အတိုင်း ပြောပြလိုက်တယ်၊ လက်ရှိအခြေအနေအရ စာအုပ်တွေကို ရွှေ့ဖို့ မဖြစ်နိုင်ဘူးဆိုတဲ့ သဘောမျိုး ပြောပြလိုက်တယ်။ ဒါပေမဲ့ အံ့သြစရာကောင်းတာက ခေါင်းဆောင်က အဲဒီ စာအုပ်သိမ်းဆည်းတဲ့အိမ်ကို ရောက်ဖူးတယ်၊ သူကပြောတယ်၊ “ညီအစ်မအိမ်ဘေးက လမ်းကြားက လမ်းပိတ် မဟုတ်ဘူး။ ကင်မရာတွေ မမြင်ရဘဲ ဝင်သွားလို့ရတဲ့ ဘေးလမ်းလေး တစ်လမ်းရှိတယ်” တဲ့။ ဒါကို ကြားတော့ ကျွန်မ နည်းနည်း ရှက်သလိုလို ခံစားလိုက်ရတယ်။ တကယ်တမ်းကျတော့ ညီအစ်မအိမ်က လမ်းပိတ်ထဲမှာ မဟုတ်ဘူး။ ကျွန်မ တွေးမိတယ်၊ “ငါ ကိုယ်တိုင် အဲဒီနေရာကို သွားကြည့်ခဲ့တာပဲ၊ လမ်းကြားထဲကနေ ထွက်လို့ရတဲ့ လူသွားလမ်းလေး ရှိတာကို ဘာလို့ သတိမထားမိခဲ့တာလဲ” လို့ပေါ့။ ပြန်တွေးကြည့်လိုက်တော့ ကင်မရာတွေကို ကြောက်နေခဲ့ပြီး သတ္တိနည်းပြီး ကြောက်လန့်နေခဲ့လို့ လမ်းကြားထဲထိ ဝင်ပြီး သေချာစစ်ဆေးဖို့ စိတ်မပါခဲ့မှန်း ကျွန်မ သဘောပေါက်လိုက်တယ်။ ဒီလိုအခြေအနေမျိုးနဲ့ဆိုရင် ဒီအလုပ်ကို ကျွန်မ ကောင်းကောင်းလုပ်ဖို့ မဖြစ်နိုင်ဘူးဆိုတာ သဘောပေါက်လိုက်တော့ ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ နေရာတိုင်းမှာ ကင်မရာတွေ မြင်လိုက်ရတော့ သမီး သတ္တိနည်းပြီး ကြောက်လန့်သွားမိပါတယ်၊ အဖမ်းခံရမှာ၊ ဒုက္ခခံရမှာကိုပဲ အမြဲ ကြောက်နေမိတယ်။ အို ဘုရားသခင်၊ ကိုယ့်ကိုယ်ကိုယ် သိမြင်ပြီး သင်ခန်းစာယူနိုင်ဖို့ သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။

အဲဒီနောက်မှာ ကျွန်မရဲ့ ပြဿနာတွေကို ဖြေရှင်းဖို့ ဘုရားနှုတ်ကပတ်တော်တွေကို ရှာဖွေခဲ့တယ်။ ဒီဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်၊ “၎င်းတို့၏ တစ်ကိုယ်ရေ ဘေးကင်းရေးကို စဉ်းစားခြင်းအပြင် အချို့သော အန္တိခရစ်များက မည်သည့်အရာကိုပါ စဉ်းစားကြသနည်း။ ၎င်းတို့က ‘ယခုအခါတွင် ကျွန်ုပ်တို့၏ ပတ်ဝန်းကျင်သည် သဘောကျစရာ မကောင်းပါ။ ထို့ကြောင့် ကျွန်ုပ်တို့၏ မျက်နှာများပြခြင်းကိုလည်းကောင်း၊ ဧဝံဂေလိတရားဟောခြင်းကိုလည်းကောင်း လျှော့ကြစို့။ ထိုသို့ဖြင့် ကျွန်ုပ်တို့သည် အဖမ်းခံရမည့် အလားအလာနည်းပြီး အသင်းတော်၏ အလုပ် ဖျက်ဆီးခံရမည် မဟုတ်ပါ။ အဖမ်းခံရမည်ကို ကျွန်ုပ်တို့ ရှောင်ရှားလျှင် ယုဒအဖြစ် ပြောင်းသွားမည်မဟုတ်ဘဲ ထို့နောက်တွင် အနာဂတ်၌ ကျွန်ုပ်တို့ ဆက်လက်၍ တည်ရှိနေနိုင်မည် မဟုတ်လော’ဟု ပြောကြသည်။ ညီအစ်ကို မောင်နှမများကို အထင်အမြင်မှားစေရန် ထိုသို့သော ဆင်ခြေများကို အသုံးပြုသည့် အန္တိခရစ်များ ရှိသည် မဟုတ်လော။ အချို့သော အန္တိခရစ်များသည် သေခြင်းတရားကို အလွန် ကြောက်ရွံ့ကြပြီး ရှက်ဖွယ်ကောင်းသော ဖြစ်တည်မှုများကို အချိန်ဆွဲကြသည်။...ဘုရားသခင်က လူတို့၏ ဘေးကင်းရေးကို ကာကွယ်ပေးနိုင်ကြောင်း ၎င်းတို့ မယုံကြည်ကြသကဲ့သို့ ဘုရားသခင်အတွက် အသုံးခံရန် မိမိကိုယ်ကို ရည်စူးအပ်နှံခြင်းသည် သမ္မာတရားအတွက် မိမိကိုယ်ကို ဆက်ကပ်ခြင်း ဖြစ်ကြောင်းနှင့် ထိုအရာသည် ဘုရားသခင် အသိအမှတ်ပြုသည့် အရာတစ်ခုဖြစ်ကြောင်းတို့ကို ၎င်းတို့ သေချာပေါက် မယုံကြည်ကြပေ။ ၎င်းတို့၏ စိတ်နှလုံးများတွင် ဘုရားသခင်ကို ၎င်းတို့ မကြောက်ရွံ့ ကြပေ။ စာတန်နှင့် ဆိုးယုတ်သော နိုင်ငံရေး ပါတီများကိုသာ ကြောက်ကြသည်။ ဘုရားသခင်၏ တည်ရှိခြင်းကို ၎င်းတို့ မယုံကြည်ကြ။ အရာရာက ဘုရားသခင်၏ လက်ထဲတွင်ရှိသည်ကို မယုံကြည်ကြသကဲ့သို့ သူ့အတွက်လည်းကောင်း၊ သူ၏ လမ်းခရီးကို လိုက်လျှောက်ခြင်းနှင့် သူ၏ တာဝန်ပေးစေခိုင်းချက်ကို ပြီးစီးစေခြင်းအတွက်လည်းကောင်း အရာရာကို အသုံးခံသည့် လူတစ်ဦးအား ဘုရားသခင် အသိအမှတ်ပြုလိမ့်မည် ဖြစ်သည်ကို သေချာပေါက် မယုံကြည်ကြပေ။ ဤအရာတစ်ခုကိုမျှ ၎င်းတို့ မယုံကြည်ကြပေ။ မည်သည့်အရာကို ၎င်းတို့ ယုံကြည်ကြသနည်း။ ၎င်းတို့အနေဖြင့် အဆင်းနီသော နဂါးကြီး၏ လက်ထဲသို့ ကျရောက်သွားလျှင် မကောင်းသည့် အဆုံးသတ်တစ်ခု တွေ့ကြုံရမည် ဖြစ်ကြောင်း၊ ၎င်းတို့ ပြစ်ဒဏ်ချမှတ်ခံရနိုင်မည့် သို့မဟုတ် ၎င်းတို့၏ အသက်များပင် ဆုံးရှုံးမည့် အန္တရာယ်ရှိနိုင်ကြောင်းကို ယုံကြည်ကြသည်။ ၎င်းတို့၏ စိတ်နှလုံးများတွင် ၎င်းတို့၏ တစ်ကိုယ်ရေ ဘေးကင်းရေးကိုသာ စဉ်းစားကြပြီး အသင်းတော်၏ အလုပ်ကို မစဉ်းစားကြချေ။ ဤလူများသည် မယုံကြည်သူများဖြစ်သည် မဟုတ်လော။ (ဟုတ်ပါသည်။) ကျမ်းစာက မည်သည့်အရာ ပြောသနည်း။ ‘ငါ့ကြောင့် မိမိအသက်ရှုံးသောသူမူကား အသက်ကို တွေ့လိမ့်မည်။’ (ရှင်မဿဲခရစ်ဝင် ၁၀:၃၉) ဤစကားများကို ၎င်းတို့ ယုံကြည်ကြသလော။ (မယုံကြည်ကြပါ။) မိမိတို့တာဝန်ကို လုပ်ဆောင်စဉ် စွန့်စားရန် စေခိုင်းခြင်းခံရလျှင် မိမိတို့ကိုယ်ကို ပုန်းကွယ်ကာ ၎င်းတို့အား မည်သူမျှ မြင်ခွင့်မပေးရန် ဆန္ဒရှိကြလိမ့်မည် ဖြစ်သည်။ ကိုယ်ပျောက်သောသူ ဖြစ်ချင်ကြလိမ့်မည်။ ဤသည်မှာ ၎င်းတို့ ကြောက်ရွံ့သည့်အတိုင်းအတာ ဖြစ်သည်။ ဘုရားသခင်သည် လူ၏ အထောက်အပံ့ဖြစ်သည်ကြောင်း၊ အရာရာက ဘုရားသခင်၏ လက်ထဲတွင် ရှိကြောင်း၊ တစ်စုံတစ်ရာ မှားယွင်းလျှင် သို့မဟုတ် ၎င်းတို့ အမှန်တကယ် အဖမ်းခံရလျှင် ထိုအရာကို ဘုရားသခင်က ခွင့်ပြုထားခြင်းဖြစ်ကြောင်းနှင့် လူတို့အနေဖြင့် ကျိုးနွံနာခံသည့် စိတ်နှလုံးများရှိသင့်ကြောင်းတို့ကို ၎င်းတို့က မယုံကြည်ကြပေ။ ဤလူများသည် ဤစိတ်နှလုံးများ၊ ဤသိနားလည်မှု သို့မဟုတ် ဤပြင်ဆင်မှုတို့ မရှိကြချေ။ ၎င်းတို့သည် ဘုရားသခင်ကို အမှန်တကယ် ယုံကြည်ကြသလော။ (မယုံကြည်ကြပါ။) ဤသရုပ်သကန်၏ အနှစ်သာရမှာ မယုံကြည်သူတစ်ဦး၏ အနှစ်သာရ ဖြစ်သည် မဟုတ်လော။ (ဟုတ်ပါသည်။) ယင်းမှာ ပကတိအတိုင်းပင် ဖြစ်၏။ ဤကဲ့သို့သော လူများသည် ထူးထူးခြားခြား ကြောက်တတ်ကြသည်၊ အလွန်အမင်း ကြောက်လန့်ပြီး ရုပ်ပိုင်းဆိုင်ရာ ဆင်းရဲဒုက္ခခံစားရခြင်းနှင့် ၎င်းတို့ထံ မကောင်းသောအရာ တစ်စုံတစ်ခု ဖြစ်ပျက်ခြင်းကို ကြောက်ရွံ့ကြသည်။ ၎င်းတို့သည် ဂနာမငြိမ်သော ငှက်ကလေးများလောက် ကြောက်လန့်လာပြီး မိမိတို့၏ အလုပ်ကို မထမ်းဆောင်နိုင်ကြတော့ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) “အန္တိခရစ်များသည် အလွန်အမင်း တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကြသည်။ ၎င်းတို့၌ ဘုရားသခင်အပေါ် သစ္စာရှိဖို့ မဆိုထားနှင့်၊ ဘုရားသခင်ကို စစ်မှန်သော ယုံကြည်ခြင်းမရှိကြပေ။ ၎င်းတို့သည် ပြဿနာတစ်ခုကို ကြုံရသည့်အခါ မိမိကိုယ်ကိုသာ ကာကွယ်ပြီး ဘေးဆီးရန်ကာကြသည်။ ၎င်းတို့အတွက်မူ မိမိတို့ကိုယ်တိုင်၏ ဘေးကင်းရေးထက် မည်သည့်အရာမျှ သာ၍ အရေးမကြီးချေ။ ၎င်းတို့ အသက်ရှင်နိုင်ပြီး အဖမ်းမခံရသရွေ့ အသင်းတော်၏ အလုပ်အဖို့ မည်မျှ ဘေးဖြစ်စေသည်ကို ၎င်းတို့ ဂရုမစိုက်ကြချေ။ ဤလူများသည် အလွန်အမင်း တစ်ကိုယ်ကောင်းဆန်သည်၊ ၎င်းတို့သည် ညီအစ်ကိုမောင်နှမများ သို့မဟုတ် အသင်းတော်အတွက် လုံးဝ မစဉ်းစားကြပေ၊ ၎င်းတို့က မိမိတို့၏ ဘေးကင်းလုံခြုံမှုအတွက်သာ စဉ်းစားကြသည်။ ၎င်းတို့သည် အန္တိခရစ်များ ဖြစ်ကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) အန္တိခရစ်တွေဟာ တစ်ကိုယ်ကောင်းဆန်ပြီး စက်ဆုပ်စရာကောင်းတယ်၊ ဘုရားသခင်အပေါ် သစ္စာစောင့်သိမှု ကင်းမဲ့တယ်၊ အရာအားလုံးဟာ ဘုရားသခင်လက်ထဲမှာ ရှိတယ်ဆိုတာ မယုံကြည်ကြဘူး၊ ပြီးတော့ အန္တရာယ်နဲ့ ရင်ဆိုင်ရတဲ့အခါ သူတို့ရဲ့ ကိုယ်ကျိုးစီးပွားကိုပဲ ထည့်တွက်ပြီး ဘုရားအိမ်တော်ရဲ့ အကျိုးစီးပွားကို လုံးဝ အလေးမထားဘူးလို့ ဘုရားသခင်က ဖော်ထုတ်ထားတယ်။ အဲဒါက ကျွန်မ ရောက်နေတဲ့ အခြေအနေပဲ။ စာအုပ်တွေသိမ်းထားတဲ့ အိမ်တွေကို ရဲတွေ ဝင်ရောက်စီးနင်းပြီးပြီဆိုတာ ကျွန်မ သိတယ်၊ စာအုပ်တွေကို အမြန်ဆုံး ရွှေ့ပြောင်းရမယ်ဆိုတာလည်း သိတယ်၊ ဒါပေမဲ့ ဒီအိမ်တစ်ဝိုက်မှာ အရာအားလုံးကို စောင့်ကြည့်နေတဲ့ ကင်မရာတချို့ ရှိတာကို မြင်လိုက်ရတဲ့အခါ အဖမ်းခံရမှာကြောက်ပြီး ထိတ်လန့်ကြောက်ရွံ့မှုတွေနဲ့ ကျွန်မ နေခဲ့ရတယ်၊ ပတ်ဝန်းကျင်ကို သေချာစစ်ဆေးဖို့တောင် စိတ်မပါခဲ့ဘူး။ အခြေအနေလာကြည့်မိတာကိုတောင် နောင်တရခဲ့သေးတယ်။ အဖြစ်မှန်တွေနဲ့ ရင်ဆိုင်ရတဲ့အခါ ကျွန်မက ကိုယ့်လုံခြုံရေးအတွက်ပဲ စိုးရိမ်နေပြီး စာအုပ်တွေကို ဘယ်လို လုံလုံခြုံခြုံနဲ့ ရွှေ့ပြောင်းမလဲဆိုတာကို လုံးဝ မစဉ်းစားခဲ့ဘူး၊ ကျွန်မ မဖမ်းခံရဖို့ကပဲ အရေးကြီးဆုံးကိစ္စ ဖြစ်နေသလိုမျိုးပေါ့။ ကျွန်မက အရမ်း တစ်ကိုယ်ကောင်းဆန်ပြီး စက်ဆုပ်စရာကောင်းနေခဲ့တယ်၊ အန္တိခရစ် စိတ်သဘောထားကို ကျွန်မ ထုတ်ဖော်ခဲ့တာပဲ။ ဒီနှစ်တွေတစ်လျှောက်လုံး တရုတ်ပြည်မှာ ဘုရားသခင် အလုပ်လုပ်ခဲ့ပုံကို ကျွန်မ ပြန်တွေးမိတယ်။ စီစီပီက ခရစ်တော်ကို လိုက်လံဖမ်းဆီးတယ်၊ ခရစ်ယာန်တွေကို ညှဉ်းပန်းနှိပ်စက်တယ်၊ ပြီးတော့ ဘုရားသခင်အတွက် ပူဇော်သက္ကာတွေကို လုယူတယ်။ ဒါပေမဲ့ ညီအစ်ကိုမောင်နှမ အများကြီးက ဒီလိုဆိုးရွားတဲ့ အခြေအနေမျိုးမှာတောင် သူတို့ရဲ့လုံခြုံရေးကို ထည့်မစဉ်းစားခဲ့ကြဘူး။ သူတို့ရဲ့ သေရေးရှင်ရေး ကိစ္စတွေကို ဂရုမစိုက်ဘဲ အသင်းတော်ရဲ့အလုပ်ကို ကာကွယ်ဖို့ သူတို့ရဲ့ တာဝန်တွေကို စောင့်ထိန်းနိုင်ခဲ့ကြတယ်၊ ဘုရားသခင် ကျေနပ်ဖို့ သူတို့ရဲ့ တာဝန်တွေကို ကောင်းကောင်း ဖြည့်ဆည်းခဲ့ပြီး ဘုရားသခင်အတွက် အားကောင်းတဲ့ သက်သေခံချက်ကို သက်သေခံခဲ့ကြတယ်။ ကိုယ့်ကိုယ်ကိုယ် နောက်တစ်ခါ ပြန်တွေးကြည့်လိုက်တော့ ကျွန်မက သူရဲဘောကြောင်တဲ့သူ သက်သက်ပဲ၊ လေးကြိုးသံကြားတာနဲ့ လန့်နေတဲ့ ငှက်တစ်ကောင်လိုပဲ၊ ဝိညာဉ်ရင့်ကျက်မှု လုံးဝမရှိဘူးဆိုတာ တွေ့လိုက်ရတယ်။ ကျွန်မ အရမ်းရှက်မိတယ်၊ ကိုယ့်ကိုယ်ကိုယ် အူလှိုက်သည်းလှိုက် မုန်းတီးမိတယ်၊ ဒီလို တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ပုံစံနဲ့ ဆက်မနေချင်တော့ဘူး။ ဘုရားသခင်ရဲ့ နှုတ်ကပတ်တော် စာအုပ်တွေကို အမြန်ဆုံး ရွှေ့ပြောင်းဖို့ ကျွန်မ ဆန္ဒရှိသွားပြီ။

နောက်တစ်နေ့မှာ စာအုပ်တွေ ဘယ်လိုရွှေ့မလဲဆိုတာ တိုင်ပင်ဖို့ စာအုပ်ထိန်းသိမ်းတဲ့ ညီအစ်မဆီ ကျွန်မတို့ သွားခဲ့တယ်။ မမျှော်လင့်ဘဲ ညီအစ်မရဲ့သား၊ ယုံကြည်သူမဟုတ်တဲ့သူက ကူညီပေးဖို့ လိုလားနေခဲ့တယ်၊ သူက အပေါ်ထပ်က စာအုပ်တွေကိုတောင် သူ့ကားထဲကို ရွှေ့ပေးပြီး သယ်ပေးခဲ့တယ်။ ဒီလိုနဲ့ အဲဒီအိမ်က စာအုပ်တွေကို လုံလုံခြုံခြုံနဲ့ ရွှေ့ပြောင်းခဲ့တယ်။ ဘုရားသခင် ကိုယ်တိုင်က သူ့အလုပ်ကို ထိန်းသိမ်းတယ်ဆိုတာ ကျွန်မ နက်နက်ရှိုင်းရှိုင်း ခံစားလိုက်ရတယ်၊ ပြီးတော့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ပြီး ပြောင်းလဲစေဖို့၊ ဘုရားသခင်ရဲ့ အလုပ်ကို လက်တွေ့ကြုံတွေ့ပြီး သူ့ရဲ့လုပ်ဆောင်ချက်တွေကို နားလည်စေဖို့ ဘုရားသခင်က ဒီလိုအခြေအနေမျိုး စီစဉ်ပေးခဲ့တာလို့ ခံစားမိတယ်။ ကျွန်မ ဘုရားသခင်ကို လှိုက်လှိုက်လှဲလှဲ ကျေးဇူးတင်ပြီး ချီးမွမ်းခဲ့တယ်။

နောက်တော့ ကျွန်မ တွေးဆမိတယ်၊ “ငါက အဖမ်းခံရမှာ၊ ရိုက်သတ်ခံရမှာကိုပဲ အမြဲ စိုးရိမ်နေတာ၊ ဒီပြဿနာကို ဘယ်လိုဖြေရှင်းသင့်လဲ” လို့ပေါ့။ ဘုရားနှုတ်ကပတ်တော် တစ်ပိုဒ်ကို ကျွန်မ ပြန်သတိရမိတယ်။ “သခင်ယေရှု၏ ထိုတပည့်တော်များသည် မည်သို့ သေဆုံးကြသနည်း။ တပည့်တော်များကြားတွင် မသေမချင်း ကျောက်တုံးဖြင့် ထုသတ်ခံခဲ့ရသူများ၊ မြင်းနောက်မှ ကြိုးဖြင့် ဆွဲခံရသူများ၊ ဇောက်ထိုးမိုးမျှော် ကားစင်တင်ခံရသူများ၊ မြင်းငါးကောင်ဖြင့် ကိုယ်လက်အင်္ဂါများကို တစ်စစီ ဆွဲဖျက်ခံရသူများ ရှိကြသည်။ သေဆုံးခြင်း ပုံစံအမျိုးမျိုးသည် သူတို့အပေါ် ကျရောက်ခဲ့သည်။ သူတို့၏ သေဆုံးခြင်းအတွက် အကြောင်းရင်းမှာ အဘယ်နည်း။ သူတို့သည် မတော်မတရားမှု တစ်စုံတစ်ရာကို ပြုလုပ်ခဲ့ကြပြီးနောက် ဥပဒေအရ ကွပ်မျက်ခံခဲ့ကြရခြင်းလော။ မဟုတ်ပေ၊ သူတို့သည် သခင်၏ ဧဝံဂေလိတရားကို ဖြန့်ချိခဲ့ကြသော်လည်း လောကကြီးသည် ယင်းကို လက်မခံခဲ့ကြဘဲ ယင်းအစား သူတို့ကို ရှုတ်ချခြင်း၊ ရိုက်နှက်ခြင်း၊ ဆဲဆိုခြင်းများ ပြုလုပ်ခဲ့ကြပြီး သူတို့ကို သေသည်အထိပင် ပြုလုပ်ခဲ့ကြသည်၊၊ ယင်းမှာ ၎င်းတို့ မာတုရဖြစ်ခဲ့သည့် ပုံစံဖြစ်သည်။ ထိုမာတုရများ၏ နောက်ဆုံး အဆုံးသတ်ကို မပြောကြစို့နှင့် သို့မဟုတ် ၎င်းတို့၏ အပြုအမူနှင့်သက်ဆိုင်သည့် ဘုရားသခင်၏ ဆုံးဖြတ်သတ်မှတ်ခြင်းကို မပြောကြစို့နှင့်၊ သို့ရာတွင် ဤသည်ကို မေးလော့၊ ၎င်းတို့သည် အဆုံးသတ်ကို ရောက်သည့်အခါ၊ ၎င်းတို့၏ အသက်တာများတွင် အဆုံးသတ်ကို ၎င်းတို့ကြုံရသည့် ပုံစံများသည် လူသားတို့၏ အယူအဆများနှင့် ကိုက်ညီသလော။ (မကိုက်ညီပေ။) လူသားအယူအဆများ၏ အမြင်ရှုထောင့်မှ၊ ၎င်းတို့သည် ဘုရားသခင်၏အမှုတော်ကို ဖြန့်ချိဖို့ ထိုမျှကြီးမားသော အဖိုးအခကို ပေးခဲ့ကြသော်လည်း နောက်ဆုံးတွင် စာတန်၏ အသေသတ်ခြင်းကို ခံခဲ့ကြရသည်။ ဤသည်မှာ လူသားများ၏ အယူအဆများနှင့် မကိုက်ညီသော်လည်း၊ ဤသည်မှာ ၎င်းတို့၌ ဖြစ်ပျက်ခဲ့သည့်အရာ အတိအကျပင် ဖြစ်သည်။ ယင်းမှာ ဘုရားသခင် ခွင့်ပြုခဲ့သည့် အရာပင်ဖြစ်သည်။ ဤအရာ၌ မည်သည့်သမ္မာတရားကို ရှာတွေ့နိုင်သနည်း။ ဘုရားသခင်က ၎င်းတို့အား ဤနည်းဖြင့် သေခွင့်ပြုခြင်းသည် သူ၏ကျိန်စာနှင့် ပြစ်တင်ရှုတ်ချခြင်းလော၊ သို့မဟုတ် သူ၏အစီအစဉ်နှင့် ကောင်းချီးမင်္ဂလာလော။ ယင်းမှာ တစ်ခုမျှမဟုတ်ပေ။ ယင်းမှာ အဘယ်နည်း။ ယခု လူများသည် ၎င်းတို့၏ သေခြင်းတရားများကို စိတ်နှလုံးပူဆွေးခြင်းများဖြင့် ဆင်ခြင်သုံးသပ်ကြသော်လည်း ယင်းမှာ အမှုအရာများ ဖြစ်ပျက်ခဲ့သည့် ပုံစံပင် ဖြစ်လေသည်။ ဘုရားသခင်ကို ယုံကြည်ခဲ့သည့်သူများသည် ထိုနည်းဖြင့် သေဆုံးခဲ့ကြသည့် ဤအရာကို မည်သို့ ရှင်းပြရမည်နည်း။ ဤအကြောင်းအရာကို ငါတို့ ဖော်ပြသည့်အခါ၊ သင်တို့က ၎င်းတို့၏ နေရာတွင် ကိုယ်ချင်းစာကြည့်သည်။ သို့ဆိုလျှင် သင်တို့၏စိတ်နှလုံးများသည် ဝမ်းနည်းပြီး ဖုံးကွယ်နေသည့် နာကျင်မှုတစ်ခုကို သင်တို့ခံစားရသလော။ သင်က ‘ဤလူများသည် ဘုရားသခင်၏ ဧဝံဂေလိတရားကို ဖြန့်ချိဖို့ ၎င်းတို့၏ တာဝန်ကို ထမ်းဆောင်ခဲ့ကြပြီး လူကောင်းများအဖြစ် မှတ်ယူသင့်သောကြောင့်၊ ၎င်းတို့သည် ထိုသို့သော အဆုံးသတ်တစ်ခုနှင့် ထိုသို့သော ရလဒ်တစ်ခုသို့ အဘယ့်ကြောင့် ရောက်နိုင်ကြသနည်း’ ဟု တွေးသည်။ အမှန်တကယ်တွင် ဤသည်မှာ ၎င်းတို့၏ ခန္ဓာကိုယ်များ သေဆုံးပြီး ကွယ်လွန်သွားသည့်ပုံစံ ဖြစ်သည်။ ဤသည်မှာ လူ့လောကမှ ၎င်းတို့ ထွက်ခွာသွားသည့် ပုံစံဖြစ်သည်၊ သို့ရာတွင် ယင်းက ၎င်းတို့၏ အဆုံးသတ်နှင့် တူညီသည်ဟု မဆိုလိုပေ။ ၎င်းတို့၏ သေခြင်းတရားနှင့် ထွက်ခွာခြင်းတို့၏ ပုံစံများမှာ မည်သို့ဖြစ်ပါစေ၊ ယင်းတို့က မည်သို့ဖြစ်ပျက်ခဲ့ပါစေ၊ ဘုရားသခင်က ထိုအသက်များ၏၊ ထိုဖန်ဆင်းခံသတ္တဝါများ၏ နောက်ဆုံး အဆုံးသတ်များကို သတ်မှတ်ခဲ့သည့်ပုံစံ မဟုတ်ပေ။ ဤသည်မှာ သင် မဖြစ်မနေ ရှင်းလင်းစွာ တွေ့ရမည့်အရာ တစ်စုံတစ်ခုဖြစ်သည်။ ဆန့်ကျင်ဘက်အားဖြင့် ဤသည်မှာ ၎င်းတို့က ဤလောကကို ပြစ်တင်ရှုတ်ချခဲ့ကြပြီး ဘုရားသခင်၏ လုပ်ဆောင်ချက်များကို သက်သေခံခဲ့ကြသည့် ပုံစံအတိအကျပင် ဖြစ်သည်။ဤဖန်ဆင်းခံ သတ္တဝါများက ၎င်းတို့၏ အဖိုးအတန်ဆုံးသော အသက်များကို အသုံးပြုခဲ့သည်။ ၎င်းတို့က ဘုရားသခင်၏ လုပ်ဆောင်ချက်များကို သက်သေခံဖို့၊ ဘုရားသခင်၏ကြီးမြတ်သော တန်ခိုးကို သက်သေခံဖို့နှင့် ဘုရားသခင်၏ လုပ်ဆောင်ချက်များသည် မှန်ကန်ကြောင်း၊ သခင်ယေရှုသည် ဘုရားသခင်ဖြစ်ကြောင်း၊ သူသည် သခင်နှင့် ဘုရားသခင်၏ လူ့ဇာတိခံ ဇာတိပကတိဖြစ်ကြောင်းတို့ကို စာတန်နှင့် လောကတို့အား ကြေညာဖို့ ၎င်းတို့အသက်၏နောက်ဆုံးအခိုက်အတန့်ကို အသုံးပြုခဲ့ကြသည်။ ၎င်းတို့ အသက်များ၏ နောက်ဆုံး အခိုက်အတန့်အထိတွင်ပင် ၎င်းတို့သည် သခင်ယေရှု၏ နာမတော်ကို မည်သည့်အခါမျှ မငြင်းပယ်ခဲ့ပေ၊ ဤသည်မှာ ဤလောကအပေါ် တရားစီရင်ခြင်းပုံစံတစ်မျိုး မဟုတ်သလော။ ၎င်းတို့က လောကကြီးကို ကြေညာဖို့၊ သခင်ယေရှုသည် သခင်ဖြစ်ကြောင်း၊ သခင်ယေရှုသည် ခရစ်တော် ဖြစ်ကြောင်း၊ သူသည် ဘုရားသခင်၏ လူ့ဇာတိခံ ဇာတိပကတိဖြစ်ကြောင်း၊ လူသားမျိုးနွယ် တစ်ရပ်လုံးအတွက် သူပြုလုပ်ခဲ့သည့် ရွေးနုတ်ခြင်းအမှုတော်သည် ဤလူသားမျိုးနွယ် တစ်ရပ်လုံးကို ဆက်လက် ရှင်သန်ခွင့်ပြုကြောင်း၊ ဤအချက်သည် ထာဝစဉ် မပြောင်းလဲနိုင်ကြောင်းတို့ကို လူသားတို့အား သက်သေပြဖို့ ၎င်းတို့၏အသက်များကို အသုံးပြုခဲ့သည်။ သခင်ယေရှု၏ ဧဝံဂေလိတရားကို ဖြန့်ချိခြင်းအတွက် မာတုရဖြစ်ခဲ့ကြသူများသည် သူတို့၏ တာဝန်ကို မည်သည့်အတိုင်းအတာအထိ ထမ်းဆောင်ခဲ့ကြသနည်း။ယင်းက အဆုံးစွန်အတိုင်းအတာအထိ ဖြစ်ခဲ့သလော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) သခင်ယေရှုရဲ့ တပည့်တော်တွေဟာ ဧဝံဂေလိတရားကို ဖြန့်ချိတဲ့အချိန်မှာ ရောမအစိုးရနဲ့ ဘာသာရေးအသိုင်းအဝိုင်းရဲ့ ညှဉ်းပန်းနှိပ်စက်တာကို ခံခဲ့ရတယ်။ ဒါပေမဲ့ စာတန်ရဲ့ အင်အားစုတွေက သူတို့ကို ဘယ်လောက်ပဲ ညှဉ်းပန်းနှိပ်စက်ပါစေ၊ သူတို့က ဘုရားသခင်ရဲ့ အလုပ်ကို ဆက်ပြီး ဖြန့်ချိတယ်၊ သက်သေခံတယ်။ စာတန်ကို အရှုံးပေးမယ့်အစား သူတို့ရဲ့ ကိုယ်ပိုင်အသက်ကို စတေးဖို့ ရွေးချယ်ခဲ့ကြတယ်။ တချို့က ခဲနဲ့ပေါက်သတ်ခံရတယ်၊ တချို့က မြင်းနောက်မှာ ကြိုးနဲ့ချည်ပြီး အဆွဲခံရလို့ သေဆုံးခဲ့တယ်၊ တခြားသူတွေကျတော့ ကားစင်တင် အသတ်ခံခဲ့ရတယ်။ သူတို့က သူတို့ရဲ့အသက်နဲ့ ဘုရားသခင်အတွက် အားကောင်းတဲ့ သက်သေခံချက်ကို ခံခဲ့ကြတယ်။ သူတို့ရဲ့ ခန္ဓာကိုယ်တွေ သေဆုံးသွားပေမဲ့ သူတို့ရဲ့ ဝိညာဉ်တွေက ဘုရားသခင်ရဲ့ လက်ထဲမှာ ရှိတယ်။ သူတို့ရဲ့ သက်သေခံချက်ကို တွေးမိတော့ ကျွန်မ အရမ်းရှက်မိပြီး နက်နက်ရှိုင်းရှိုင်း တို့ထိခံစားသွားရတယ်။ ဘုရားသခင်က နောက်ဆုံးသောကာလမှာ အလုပ်လုပ်ဖို့ ကြွလာပြီး သမ္မာတရား အများကြီးကို ဖော်ပြခဲ့တယ်၊ သမ္မာတရားတွေနဲ့ နက်နဲရာ အားလုံးကို ကျွန်မတို့အတွက် ဖွင့်ပြခဲ့တယ်။ ကျွန်မ ဘုရားသခင်နောက်လိုက်တာ နှစ်တွေအများကြီး ကြာပြီ၊ ဘုရားနှုတ်ကပတ်တော်ရဲ့ ရေလောင်းပေးမှုနဲ့ ထောက်ပံ့မှုကို ခံစားခဲ့ရပေမဲ့ ဘုရားသခင်အတွက် သက်သေမခံနိုင်ခဲ့ဘူး။ အဆင်းနီတဲ့ နဂါးကြီးရဲ့ အရူးအမူး ညှဉ်းပန်းနှိပ်စက်မှုတွေကြားမှာ အဖမ်းခံရပြီး ရိုက်သတ်ခံရမှာကိုပဲ ကျွန်မ စိုးရိမ်နေခဲ့တယ်၊ ကိုယ့်ရဲ့ ရုပ်ပိုင်းဆိုင်ရာ အကျိုးစီးပွားအတွက်ပဲ အမြဲ တွက်ချက်နေခဲ့ပြီး ဘုရားသခင်အပေါ် သစ္စာစောင့်သိမှု လုံးဝမရှိခဲ့ဘူး။ ခေတ်အဆက်ဆက်က သူတော်စင်တွေနဲ့ ကျွန်မ ဘယ်လိုမှ နှိုင်းယှဉ်လို့မရဘူး၊ ဘုရားသခင်ရဲ့ နောက်လိုက်တစ်ယောက်ဖြစ်ဖို့ မထိုက်တန်ဘူး။ လူတစ်ယောက်ရဲ့ သေရေးရှင်ရေးက ဘုရားသခင် လက်ထဲမှာပါ၊ သူ့ရဲ့ တာဝန်ပေးစေခိုင်းချက်ကို ကောင်းကောင်း ဖြည့်ဆည်းဖို့ အသက်စွန့်တဲ့သူတွေကို ဘုရားသခင်က အသိအမှတ်ပြုတယ်။ ဘုရားနှုတ်ကပတ်တော်ရဲ့ လမ်းပြမှုအောက်မှာ အဖမ်းခံရမှာကြောက်တဲ့စိတ်ရဲ့ ဘောင်ခတ်မှုကို ကျွန်မ မခံရတော့ဘူး၊ ပြီးတော့ ကြီးမားတဲ့ လွတ်မြောက်မှုကို ခံစားလိုက်ရတယ်။ ဒီနောက်ပိုင်းမှာ ညီအစ်ကိုမောင်နှမတွေနဲ့ ကျွန်မ ပူးပေါင်းဆောင်ရွက်ခဲ့ပြီး စာအုပ်သိမ်းဆည်းတဲ့ အိမ်ဆယ်အိမ်ကျော်က စာအုပ်တွေအားလုံးကို လုံလုံခြုံခြုံ ရွှေ့ပြောင်းခဲ့တယ်။

နိုဝင်ဘာလ အစောပိုင်းမှာ ကျွန်မတာဝန်ကျတဲ့ ခရိုင်ခေါင်းဆောင်တွေဆီက စာတစ်စောင် ရခဲ့တယ်၊ အသင်းတော်နှစ်ခုက လူသုံးဆယ်ကျော် ရဲအဖမ်းခံလိုက်ရပြီး အသင်းတော်ခေါင်းဆောင် သုံးယောက် ပျောက်ဆုံးနေတယ်တဲ့။ သူတို့က ကျွန်မကို နောက်ဆက်တွဲအလုပ်တွေကို သွားပြီး စီစဉ်ဆောင်ရွက်ခိုင်းတယ်။ ကျွန်မ နည်းနည်းတော့ မလိုလားသလို ခံစားရတယ်၊ စဉ်းစားမိတာက “ဘာလို့ ငါ့ကိုပဲ ထပ်သွားခိုင်းနေရတာလဲ။ တကယ်ပဲ တခြားသွားနိုင်မယ့်သူ မရှိတော့ဘူးလား” လို့ တွေးမိတာပေါ့။ ဒါပေမဲ့ နောက်တော့ စိတ်ကို ငြိမ်ငြိမ်ထားပြီး ပြန်စဉ်းစားလိုက်တယ်။ ခေါင်းဆောင်တွေ၊ အမှုဆောင်တွေနဲ့ ညီအစ်ကိုမောင်နှမ အများကြီး အဖမ်းခံထားရတော့ သင့်တော်တဲ့သူ ရှာဖို့က တကယ်ခက်တယ်လေ။ ပြီးတော့ အဲဒီက အသင်းတော်တွေနဲ့ ငါက တော်တော်လေး ရင်းနှီးတာဆိုတော့ သွားဖို့ အသင့်တော်ဆုံးလူက ငါပဲ။ ဒီတာဝန်ကို ငါ ခေါင်းရှောင်လို့ မဖြစ်ဘူး။ ဒါပေမဲ့ တကယ်တမ်း ပူးပေါင်းဆောင်ရွက်နေတဲ့ အချိန်မှာတော့ ကျွန်မ တော်တော်လေး သတ္တိနည်းနေတုန်းပဲ၊ ဒါကြောင့် ကျွန်မကို လမ်းပြပေးဖို့ ဘုရားသခင်ဆီ တောင်းလျှောက်ပြီး ဆုတောင်းလိုက်တယ်။ ဘုရားနှုတ်ကပတ်တော်တွေကို ကျွန်မ တွေးမိတယ်၊ “စာတန်က မည်မျှပင် ‘အလွန့်အလွန် အာဏာရှိ’ ပါစေ၊ မည်မျှပင် ရဲတင်းပြီး ရည်မှန်းချက် ကြီးမားပါစေ၊ ထိခိုက်မှုများ ပေးနိုင်သော ၎င်း၏အစွမ်းက မည်မျှပင်ကြီးမားပါစေ၊ လူသားကို ၎င်း၏ ဖောက်ပြန်ပျက်စီးစေနိုင်စွမ်းနှင့် မျှားခေါ်နိုင်စွမ်းတို့က မည်မျှပင် ကျယ်ပြန့်ပါစေ၊ လူသားကို ၎င်းခြိမ်းခြောက်သည့် ပရိယာယ်များနှင့် လှည့်ကွက်များက မည်မျှပါးနပ်နေပါစေ၊ ၎င်းဖြစ်တည်နေသည့် ပုံစံက မည်မျှပင် မဆုံးနိုင်အောင် ပြောင်းလဲ၍ရနေပါစေ စာတန်သည် သက်ရှိအရာတစ်ခုကို တစ်ခါမျှ မဖန်ဆင်းနိုင်ခဲ့ပေ။ အရာအားလုံးဖြစ်တည်မှုအတွက် နိယာမများ၊ သို့မဟုတ် စည်းမျဉ်းတို့ကို တစ်ခါမျှ ၎င်းမချပေးနိုင်ခဲ့ပေ။ သို့မဟုတ် သက်ရှိဖြစ်စေ၊ သက်မဲ့ဖြစ်စေ မည်သည့်အရာဝတ္ထုကိုမျှ ၎င်း အုပ်စိုးပြီး အချုပ်အခြာအာဏာ ကိုင်စွဲနိုင်စွမ်း တစ်ခါမျှ မရှိခဲ့ပေ။ စကြဝဠာနှင့် မိုးမျက်နှာကြက်အတွင်းတွင် စာတန်ထံမှ ပေါက်ဖွားလာသည့်၊ သို့မဟုတ် ၎င်းကြောင့် ဖြစ်တည်နေသည့် လူပုဂ္ဂိုလ်တစ်ယောက်တလေ၊ သို့မဟုတ် အရာဝတ္ထုတစ်ခုတလေမျှ မရှိပေ။ လူတစ်ဦးမျှ သို့မဟုတ် အရာဝတ္ထုတစ်ခုမျှ ၎င်း၏ အချုပ်အခြာအာဏာအောက်တွင်ဖြစ်စေ၊ ၎င်း၏ အုပ်စိုးခံရခြင်းဖြစ်စေ မရှိချေ။ ဆန့်ကျင်ဘက်အနေနှင့် ၎င်းသည် ဘုရားသခင်၏ အုပ်စိုးမှုအောက်တွင် နေရရုံသာမကဘဲ ဘုရားသခင်၏ အမိန့်များနှင့် ခိုင်းစေမှုများအားလုံးကို ကျိုးနွံနာခံရသည်။ ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။ ၎င်း၏သဘာဝက မည်မျှပင် မလိုမုန်းထားတတ်ပါစေ၊ ၎င်း၏အနှစ်သာရက မည်မျှပင် ကောက်ကျစ်ဆိုးယုတ်ပါစေ ၎င်းလုပ်နိုင်သည့် တစ်ခုတည်းသောအရာက ဘုရားသခင်အတွက် အစေခံမှုပေးခြင်းဟူသည့် ၎င်း၏ တာဝန်ကို ကျေပွန်စွာ လိုက်နာရန်နှင့် အဖြည့်ခံတစ်ဦးအနေဖြင့် ကောင်းမွန်စွာ အစေခံရန် ဖြစ်၏။ ယင်းမှာ စာတန်၏ အခြေအမြစ်နှင့် မူလနေရာဖြစ်သည်။ သူ၏ အနှစ်သာရသည် အသက်နှင့် ဆက်စပ်မှုမရှိပေ။ တန်ခိုးနှင့် ဆက်စပ်မှုမရှိပေ။ သြဇာအာဏာနှင့် ဆက်စပ်မှုမရှိပေ။ ၎င်းသည် ဘုရားသခင်၏ လက်ထဲမှ ကစားစရာတစ်ခုမျှသာဖြစ်သည်။ အစေခံမှုအတွက် ဘုရားသခင် အသုံးချသည့် စက်ယန္တရားတစ်လုံးသာ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) စာတန်ဟာ ဘုရားသခင်ရဲ့ အလုပ်အတွက် အစေခံဖို့ အသုံးပြုခံရတဲ့ တန်ဆာပလာတစ်ခုပဲလို့ ဘုရားသခင်က ပြောထားတယ်။ စာတန်က ဘယ်လောက်ပဲ ရန်လိုပါစေ၊ သူ့သဘာဝက ဘယ်လောက်ပဲ ကောက်ကျစ်ဆိုးယုတ်ပါစေ၊ ဘုရားသခင် ခွင့်မပြုရင် စာတန်က ကျွန်မတို့ရဲ့ ဆံပင်တစ်မျှင်ကိုတောင် မထိရဲဘူး။ တကယ်လို့ ဘုရားသခင်က ကျွန်မကို အဖမ်းခံရဖို့ ခွင့်ပြုတယ်ဆိုရင် ဘုရားသခင်ရဲ့ အစီအစဉ်တွေနဲ့ စီစဉ်ညွှန်ကြားမှုတွေကို ကျွန်မ ကျိုးနွံနာခံသင့်တယ်၊ သခင်ယေရှုရဲ့ တပည့်တော်တွေကို အတုယူပြီး ကိုယ့်အသက်ကို စွန့်လွှတ်သင်တယ်။ ဒါပေမဲ့ အခု ကျွန်မ အဖမ်းမခံရသေးတဲ့အတွက် နောက်ဆက်တွဲအလုပ်ကို ကောင်းကောင်း လုပ်ဆောင်သင့်တယ်။ ဒီမှာ ကျွန်မတို့ ပူးပေါင်းဆောင်ရွက်လာတာ ကြာပြီ၊ အခြေအနေက တကယ်ဆိုးရွားပေမဲ့ စာအုပ်တချို့ကို လုံလုံခြုံခြုံ ရွှေ့ပြောင်းနိုင်ခဲ့တယ်ဆိုတာ ကျွန်မ တွေးမိတယ်။ ဒါတွေအားလုံးက ဘုရားသခင် ကျွန်မတို့ကို တစ်ဆင့်ပြီးတစ်ဆင့် လမ်းပြခဲ့တာပါ၊ ပြီးတော့ ဒါက ဘုရားသခင်ရဲ့ အချုပ်အခြာအာဏာနဲ့ ကာကွယ်မှုပါပဲ။ ဒါကို သိထားတော့ ဒီအခြေအနေကို ကြုံတွေ့ဖို့အတွက် ဘုရားသခင်ကို အားကိုးဖို့ ကျွန်မ ဆန္ဒရှိခဲ့တယ်။

နောက်ပိုင်းမှာ ခေါင်းဆောင်နှစ်ယောက်က အဖမ်းခံရပြီးတဲ့နောက်မှာ ယုဒတွေ ဖြစ်သွားပြီး၊ အသင်းတော်က ညီအစ်ကိုမောင်နှမတွေ အားလုံးနဲ့ စာအုပ်သိမ်းဆည်းတဲ့ အိမ်အားလုံးကို သူတို့ သစ္စာဖောက်ခဲ့ကြတယ်လို့ ကျွန်မ သိလိုက်ရတယ်။ စာအုပ်သိမ်းဆည်းတဲ့ အိမ်သုံးအိမ်က ဘုရားသခင်ရဲ့ နှုတ်ကပတ်တော် စာအုပ်တွေကို ရဲတွေ သိမ်းဆည်းသွားတယ်၊ နောက်အိမ်တစ်အိမ်ကို ရဲတွေ လာရှာတဲ့အချိန်မှာ ဘာစာအုပ်မှ မတွေ့ခဲ့ဘူး၊ ပြီးတော့ ညီအစ်ကိုမောင်နှမတွေက ညချင်းပြီး စာအုပ်တွေကို ရွှေ့လိုက်ကြတယ်။ ဒါပေမဲ့ အဲဒီအချိန်ကစပြီး ဒီစာအုပ်သိမ်းဆည်းတဲ့အိမ်ကို ရဲတွေက စောင့်ကြည့်နေတာ။ အနန္တတန်ခိုးရှင် ဘုရားသခင် အသင်းတော်ကို နှိမ်နင်းဖို့ လွတ်လမ်းမရှိတဲ့ ထောင်ချောက် ဆင်ထားပြီးပြီလို့လည်း ရဲတွေက ခြိမ်းခြောက်တယ်။ ဘုရားသခင်ရဲ့ နှုတ်ကပတ်တော် စာအုပ်တွေကို ရဲတွေ ရှာမတွေ့ခဲ့တဲ့ နောက်ထပ် စာအုပ်သိမ်းဆည်းတဲ့အိမ် တစ်အိမ် ရှိသေးတယ်၊ အဲဒီက စာအုပ်တွေကိုလည်း မြန်မြန်ရွှေ့ဖို့ လိုနေတယ်။ ဒီလို စိုးရိမ်ရတဲ့ အခြေအနေမျိုးကို ရင်ဆိုင်ရတဲ့အခါ ကျွန်မ နည်းနည်း ကြောက်သွားမိတယ်၊ တွေးမိတာက “အဖမ်းခံရတဲ့သူတွေနဲ့ ငါက ခဏခဏ အဆက်အသွယ်လုပ်ခဲ့တာ၊ ရဲတွေက ငါ့ကို အချိန်မရွေး ပစ်မှတ်ထားနိုင်တယ်၊ ဘုရားသခင်ရဲ့ နှုတ်ကပတ်တော် စာအုပ်တွေကို ရွှေ့ဖို့သွားရင်းနဲ့ ငါ အဖမ်းခံရမလား” လို့ပေါ့။ ကျွန်မ နောက်ဆုတ်ချင်သလို ခံစားလာရတယ်။ ဒါပေမဲ့ ကျွန်မရဲ့ အခြေအနေ မှားနေမှန်း သိတာကြောင့် ဘုရားသခင်ဆီ ဆက်ပြီး ဆုတောင်းခဲ့တယ်။ ဘုရားနှုတ်ကပတ်တော်တွေကို ကျွန်မ တွေးမိတယ်၊ “ယုံကြည်ခြင်းသည် သစ်တစ်လုံးထိုးတံတားကဲ့သို့ ဖြစ်သည်။ အသက်ကို ဖက်တွယ်ထားပြီး သေခြင်းတရားကို ကြောက်ရွံ့သော သူတို့သည် ယင်းတံတားကို ဖြတ်ကူးရာတွင် အခက်ကြုံလိမ့်မည် ဖြစ်သော်လည်း မိမိတို့၏ အသက်ကို ပေးရန် အသင့်ရှိသော သူတို့သည် ခြေမြဲကာ စိုးရိမ်မှုကင်းလျက် ဖြတ်ကူးနိုင်ကြ၏။ လူတို့သည် တွန့်ဆုတ်ခြင်းနှင့် ကြောက်ရွံ့သော အတွေးများ သိုထားပါက၊ ယင်းမှာ စာတန်သည် ၎င်းတို့ကို လှည့်စားပြီး ဖြစ်သောကြောင့် ဖြစ်သည်။ ယင်းမှာ ဘုရားသခင်ထဲသို့ ဝင်ရောက်ဖို့ ယုံကြည်ခြင်း တံတားအား ငါတို့ ဖြတ်ကူးမည်စိုးသောကြောင့်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) “ဘုရားသခင်က သင့်အပေါ် မည်သည့်အရာ တောင်းဆိုသည်ဖြစ်စေ၊ ယင်းအပေါ် အစွမ်းကုန် သင် အလုပ်လုပ်ရန်သာ လိုအပ်ပြီး၊ သင်သည် အဆုံး၌ ဘုရားသခင်၏ ရှေ့မှောက်သို့ လာနိုင်လိမ့်မည်ဖြစ်ပြီး သူ့အား သင်၏ အဆုံးစွန် ဆည်းကပ်မှုကို ပေးနိုင်လိမ့်မည်ဟု ငါမျှော်လင့်သည်။ ဘုရားသခင်သည် သူ၏ ပလ္လင်ထက်တွင် ထိုင်နေရင်း သူ၏ကျေနပ်နှစ်သက်သော အပြုံးကို သင် မြင်နိုင်သရွေ့၊ ဤအခိုက်အတန့်သည် သတ်မှတ်ထားသည့် သင်၏ သေဆုံးခြင်းအချိန်ဖြစ်လျှင်ပင်၊ သင်၏မျက်လုံးများပိတ်စဉ် သင်သည် ရယ်ကာ ပြုံးနိုင်သင့်ပေသည်။ ကမ္ဘာမြေကြီးပေါ်ရှိ သင်၏ အချိန်ကာလ အတောအတွင်းတွင်၊ သင်သည် ဘုရားသခင်အတွက် သင်၏နောက်ဆုံး တာဝန်ကို လုပ်ဆောင်ရမည်။ အတိတ်တွင် ပေတရုသည် ဘုရားသခင်အတွက် ဇောက်ထိုး ကားစင်တင်ခံခဲ့ရသည်။ သို့သော် သင်သည် အဆုံး၌ ဘုရားသခင်ကို စိတ်ကျေနပ်စေသင့်ပြီး ဘုရားသခင်အတွက် သင်၏အင်အားအလုံးစုံကို သုံးသင့်သည်။ ဘုရားသခင်၏ ကိုယ်စား ဖန်ဆင်းခံတစ်ဦးသည် မည်သည့်အရာ လုပ်ဆောင်နိုင်သနည်း။ ထို့ကြောင့် သူ ဆန္ဒရှိသည်အတိုင်း သင့်ကို စီစဉ်ညွှန်ကြားရန်အတွက် သင်သည် ဘုရားသခင်ထံ သင့်ကိုယ်သင် ကြိုတင်၍ ပေးအပ်သင့်သည်။ ယင်းက ဘုရားသခင်အား ပျော်ရွှင်စေပြီး ကျေနပ်စေသရွေ့၊ သင်နှင့်ပတ်သက်၍ သူ ဆန္ဒရှိသည်အတိုင်း လုပ်ဆောင်ပါလေ့စေ။ လူသားများသည် စောဒကတက်သည့် စကားများ ပြောဆိုရန် မည်သည့်အခွင့်ရှိသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ အခန်း (၄၁)) ဘုရားနှုတ်ကပတ်တော်တွေက ကျွန်မကို လှုံ့ဆော်ပေးခဲ့တယ်။ ပေတရုနဲ့ ကျွန်မ မယှဉ်နိုင်ပေမဲ့ သူ့ကို နမူနာယူရမယ်၊ ဘုရားသခင် အလိုရှိသလို ကျွန်မအတွက် အရာအားလုံးကို စီစဉ်ညွှန်ကြားခွင့် ပေးရမယ်။ ကိုယ့်အသက်ကို စွန့်စားပြီး စာအုပ်တွေကို ရွှေ့ပြောင်းရမယ်။ အဲဒီနောက်မှာ ညီအစ်ကိုမောင်နှမတွေနဲ့ ကျွန်မ စာအုပ်တွေကို လုံလုံခြုံခြုံ ရွှေ့ပြောင်းခဲ့တယ်။

ဒီအတွေ့အကြုံကနေတစ်ဆင့် ဘုရားသခင်ရဲ့ ဩဇာအာဏာ၊ သူ့ရဲ့ အနန္တတန်ခိုးနဲ့ ဉာဏ်ပညာကို ကျွန်မ တကယ် နားလည်သဘောပေါက်ခဲ့ပြီး ဘုရားသခင်အပေါ် ကျွန်မရဲ့ ယုံကြည်ခြင်းလည်း တိုးလာခဲ့တယ်။ တစ်ချိန်တည်းမှာပဲ ကျွန်မရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ သဘာဝကို ကျွန်မ သိမြင်လာခဲ့ရတယ်။ ဒီအသိတရားတွေနဲ့ အကျိုးကျေးဇူးတွေဟာ သက်တောင့်သက်သာရှိတဲ့ ပတ်ဝန်းကျင်မှာဆိုရင် ကျွန်မ ရနိုင်မှာ မဟုတ်တဲ့အရာတွေပါ။


၃၀။ ကျွန်မ အရိုးကင်ဆာကို ရင်ဆိုင်ခဲ့ပုံ

ကျင်းအန်၊ တရုတ်ပြည်

၂၀၁၉ ခုနှစ်၊ အောက်တိုဘာလရဲ့ နေ့တစ်နေ့မှာ၊ ကျွန်မခြေထောက်က အရမ်းနာပြီး အကိုက်အခဲပျောက်ဆေး သောက်တာတောင် မသက်သာခဲ့ဘူး။ ခြေထောက်နာဖူးတဲ့ ညီအစ်မတစ်ယောက် ဆေးရုံမှာ ကုသပြီးတဲ့နောက် သက်သာသွားတာကို ကျွန်မ တွေးမိတယ်။ “ဒါက ဆိုးဆိုးရွားရွား ဘာမှ မဟုတ်လောက်ပါဘူး။ ဘာပဲဖြစ်ဖြစ် ငါက ဘုရားသခင်ကို ယုံကြည်လာတာ နှစ်တွေအများကြီး ကြာခဲ့ပြီပဲ၊ အသင်းတော်မှာလည်း ငါ့တာဝန်တွေကို ထမ်းဆောင်နေခဲ့တာ။ အဲဒီတုန်းက ငါ့ရဲ့ တည်ငြိမ်တဲ့ အလုပ်အကိုင်နဲ့ အိမ်ထောင်ရေးကို စွန့်လွှတ်ခဲ့တာ။ အဆင်းနီတဲ့ နဂါးကြီးရဲ့ ညှဉ်းပန်းနှိပ်စက်မှုတွေနဲ့ လောကရဲ့ ကဲ့ရဲ့ပြစ်တင်မှု၊ စွပ်စွဲပုတ်ခတ်မှုတွေကိုလည်း ငါ ခံခဲ့ရတာပဲ။ ဒါပေမဲ့ ငါ့ရဲ့ ယုံကြည်ခြင်းနဲ့ တာဝန်တွေမှာ ငါ အမြဲတမ်း စွဲမြဲခဲ့ပါတယ်။ ငါက ဒီလောက်အဖိုးအခကြီးကြီး ပေးထားတာဆိုတော့ တကယ် နေမကောင်းဖြစ်ရင်တောင် ဘုရားသခင်က ငါ့ကို စောင့်ရှောက်ပြီး ကုသပေးမယ်လို့ ငါ ယုံကြည်တယ်” လို့ ကျွန်မ တွေးမိတယ်။ ကျွန်မ ခြေထောက်ထော့နဲ့ထော့နဲ့ ဖြစ်နေပေမဲ့ တာဝန်ထမ်းဆောင်တာကို မရပ်ခဲ့ပါဘူး။

၂၀၂၀ ခုနှစ်၊ ဇွန်လရောက်တော့ ကျွန်မရဲ့ ဘယ်ဘက်ခြေထောက်က ပိုဆိုးလာပြီး ပုံမှန် မလျှောက်နိုင်တော့ဘူး။ ဆေးရုံသွားပြပြီးတဲ့နောက် ဆရာဝန်က ကျွန်မခြေထောက်ရဲ့ ဓာတ်မှန်ကိုကြည့်ပြီး ပြောတယ်။ “ညီမမှာ ကင်ဆာရှိတယ်၊ ခြေထောက်နာနေတာက အကျိတ်ကြောင့်ပဲ။ ညီမ ဆေးရုံတက်ဖို့ လိုတယ်၊ ပြီးတော့ လောလောဆယ် ခြေထောက်တွေကို အနားပေးရမယ်” တဲ့။ ကျွန်မမှာ ကင်ဆာရှိတယ်လို့ ဆရာဝန်ပြောတာ ကြားလိုက်ရတော့ တစ်ကိုယ်လုံးက အားတွေ လျော့သွားပြီး မျက်ရည်တွေက မျက်နှာပေါ် ထိန်းမနိုင်သိမ်းမရ စီးကျလာတယ်။ ကျွန်မ အရမ်းကြောက်သွားပြီး တွေးမိတယ်၊ “ဘယ်လိုလုပ် ကင်ဆာ ဖြစ်နိုင်မှာလဲ။ အခု ဘုရားသခင်ရဲ့ အမှုတော်က နောက်ဆုံးအဆင့်ကို ရောက်နေပြီ။ ညီအစ်ကိုမောင်နှမတွေအားလုံးက သူတို့တာဝန်တွေကို တက်တက်ကြွကြွ ထမ်းဆောင်နေကြပေမဲ့ အခု ငါ့မှာ ကင်ဆာရှိနေတော့ ငါ့တာဝန်တွေကို ငါ မထမ်းဆောင်နိုင်တော့ဘူးဆိုတဲ့ သဘောလား။ အဲဒါက ငါ ကယ်တင်ခြင်းခံရဖို့နဲ့ နိုင်ငံတော်ထဲဝင်ဖို့ ဝေစုကို ခံစားခွင့်မရှိဘူးလို့ ဆိုလိုတာ မဟုတ်ဘူးလား” လို့ပေါ့။ အူမကြီးကင်ဆာဖြစ်ခဲ့တဲ့ အမေ့ကို ကျွန်မ သတိရသွားတယ်။ အမေက အကျိတ်ကို ဖယ်ရှားလိုက်ရုံပဲ၊ ဆေးသွင်းတာတွေ မလုပ်ခဲ့ရဘူး၊ နှစ်အတော်ကြာတဲ့အထိ ကင်ဆာပြန်မဖြစ်ခဲ့ဘူးလေ။ အသင်းတော်က ညီအစ်ကိုမောင်နှမတချို့လည်း အစာဟောင်းအိမ်ကင်ဆာ ဖြစ်ပြီး ပြန်ကောင်းသွားကြတာပဲ။ ကျွန်မက ဘုရားသခင်ကို စယုံကြည်ကတည်းက တာဝန်တွေ ထမ်းဆောင်နေခဲ့တဲ့အတွက် သူက ကျွန်မကို စောင့်ရှောက်မှာပဲလို့ ခံစားခဲ့ရတယ်။ အဲဒီနောက် ဆေးရုံမှာ စစ်ဆေးမှုတွေ ဆက်တိုက်လုပ်ခဲ့တယ်။ ရောဂါစစ်တမ်းကတော့ အရိုးကင်ဆာဖြစ်ပြီး အကျိတ်က ၈ စင်တီမီတာတောင် ရှိနေပြီတဲ့။ အချိန်မီ မကုသရင် ဘယ်ဘက်ခြေထောက်ကို ဖြတ်ပစ်ရနိုင်တယ်လို့ ဆရာဝန်က ပြောတယ်။ အဆုတ်မှာလည်း အရိပ်တစ်ခု သူတို့ တွေ့တယ်။ ကင်ဆာဆဲလ်တွေ အဲဒီအထိ ပျံ့သွားသလားဆိုတာ သူတို့ မသေချာဘူး၊ တကယ်လို့ ပျံ့သွားတယ်ဆိုရင် သုံးလလောက်ပဲ အသက်ရှင်ရတော့မှာဆိုတော့ ခွဲစိတ်စရာလိုမှာ မဟုတ်ဘူးတဲ့။ ဒီရောဂါအဖြေကို ကြားလိုက်ရတော့ ကျွန်မ စိုးရိမ်ပူပန်မှုတွေ ဖြစ်လာပြန်တယ်၊ ပြီးတော့ ကိုယ့်ဘာသာကိုယ် တွေးမိတယ်၊ “ကင်ဆာဆဲလ်တွေသာ အဆုတ်ထိ ပျံ့သွားရင် ငါ သေမှာ မဟုတ်လား” လို့ပေါ့။ အဲဒီညက အိပ်ရာထဲမှာ ကျွန်မ လူးလွန့်နေပြီး အိပ်မပျော်နိုင်ခဲ့ဘူး။ တာဝန်တွေထမ်းဆောင်ဖို့အတွက် အရာအားလုံးကို ကျွန်မ စွန့်လွှတ်ခဲ့တာတွေကို တွေးမိတယ်။ ဒီနှစ်တွေတစ်လျှောက်လုံး ကျွန်မ အားသွန်ခွန်စိုက် ကြိုးစားခဲ့ပြီး အပြေးအလွှား အလုပ်လုပ်ခဲ့တာ၊ အခုတော့ ဘုရားသခင်ရဲ့ ကောင်းချီးတွေကို မရတဲ့အပြင် ကင်ဆာပါ ဖြစ်ရတယ်ပေါ့။ ဘုရားသခင်က ကျွန်မကို မစောင့်ရှောက်ခဲ့ဘူးလို့ ခံစားလိုက်ရတယ်။ စဉ်းစားလေ၊ ကျွန်မစိတ်နှလုံးက လေးလံလာလေပဲ။ နောက်ပိုင်းကျတော့ ဘုရားနှုတ်ကပတ်တော် ဖတ်ဖို့အတွက် ကျွန်မ စိတ်နှလုံးကို ငြိမ်သက်အောင် မထားနိုင်ခဲ့ဘူး၊ ပြီးတော့ နေ့ရက်တိုင်း စိုးရိမ်ပူပန်မှုတွေနဲ့ ကုန်လွန်ခဲ့တယ်။ ဘုရားသခင်ရှေ့မှောက်ကို ကျွန်မ ရောက်လာပြီး ဆုတောင်းခဲ့တယ်၊ “ဘုရားသခင်၊ ကင်ဆာဆဲလ်တွေ ပျံ့သွားပြီး သမီး သေဆုံးသွားမှာကို စိုးရိမ်နေမိပါတယ်၊ သမီးဟာ ဝမ်းနည်းမှု၊ စိုးရိမ်သောကတွေနဲ့ သမီး အသက်ရှင်နေရပါတယ်။ ဒီအခြေအနေမှာ သင်ခန်းစာယူနိုင်ဖို့ သမီးကို လမ်းပြတော်မူပါ” လို့ပေါ့။ ကျွန်မ ရှာဖွေရင်းနဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ “အရာခပ်သိမ်း၏ ဦးသျှောင်ဖြစ်သော အနန္တတန်ခိုးရှင် ဘုရားသခင်သည် ကိုယ်တော်၏ ပလ္လင်တော်မှနေ၍ ကိုယ်တော်၏ ဘုရင်နှင့်ဆိုင်သော တန်ခိုးအာဏာကို ကျင့်သုံးတော်မူ၏။ ကိုယ်တော်သည် စကြဝဠာနှင့် အရာခပ်သိမ်းကို အုပ်စိုးတော်မူပြီး မြေကြီးတစ်ပြင်လုံးတွင် ကျွန်ုပ်တို့ကို လမ်းပြလျက်ရှိတော်မူ၏။ အချိန်တိုင်းတွင် ကိုယ်တော်နှင့် ရင်းနှီးလော့၊ ပြီးလျှင် အခိုက်အတန့်တစ်ခုကိုမျှ မည်သည့်အခါမျှ လက်လွတ်မခံဘဲ ကိုယ်တော့်ရှေ့မှောက်သို့ တိတ်ဆိတ်ငြိမ်သက်စွာ လာလော့၊ သင်ယူရမည့် သင်ခန်းစာများ အစဉ်သဖြင့် ရှိလေသည်။ ပတ်ဝန်းကျင်အပြင် လူများ၊ ဖြစ်ရပ်များနှင့် အမှုအရာများသည် ကိုယ်တော်၏ ပလ္လင်တော်၏ ခွင့်ပြုချက်ဖြင့် တည်ရှိကြသည်။ မည်သည့်အကြောင်းကြောင့်မျှ သင်၏ စိတ်နှလုံးထဲတွင် မကျေနပ်ချက်များကို မပေါ်ပေါက်စေနှင့်၊ သို့မဟုတ်ပါက ဘုရားသခင်သည် ကိုယ်တော်၏ ကျေးဇူးတော်ကို သင့်အပေါ် ပေးသနားတော်မူမည် မဟုတ်ပေ။ သင့်အပေါ် အနာရောဂါ ဖြစ်လာသောအခါ ဤသည်မှာ ဘုရားသခင်၏ ချစ်ခြင်းမေတ္တာဖြစ်ပြီး ကိုယ်တော်၏ ကောင်းမွန်သော ရည်ရွယ်ချက်များသည် ယင်းအတွင်း၌ သေချာပေါက် ပါဝင်နေသည်။ သင်၏ ဇာတိပကတိသည် ဆင်းရဲဒုက္ခ အနည်းငယ်ကို ခံစားရနိုင်သော်လည်း စာတန်ထံမှ မည်သည့် စိတ်ကူးများကိုမျှ လက်မခံနှင့်။ ဖျားနာနေစဉ်အတွင်း ဘုရားသခင်ကို ချီးမွမ်းလော့၊ ပြီးလျှင် သင်၏ ချီးမွမ်းခြင်းအတွင်း ဘုရားသခင်ကို ပျော်မွေ့ ခံစားလော့။ ဖျားနာခြင်းကို ရင်ဆိုင်ရချိန်တွင် စိတ်ဓာတ်မကျနှင့်၊ ထပ်ခါတလဲလဲ ဆက်လက်ရှာဖွေပြီး လက်မလျှော့နှင့်၊ ထိုအခါ ဘုရားသခင်သည် သင့်ကို အလင်းပေးပြီး ဉာဏ်ပွင့်စေတော်မူလိမ့်မည်။ ယောဘ၏ ယုံကြည်ခြင်းသည် မည်သို့ရှိခဲ့သနည်း။ အနန္တတန်ခိုးရှင် ဘုရားသခင်သည် အရာခပ်သိမ်းကို စွမ်းဆောင်နိုင်သော သမားတော်တစ်ပါး ဖြစ်တော်မူ၏။ ဖျားနာခြင်းထဲတွင် နေထိုင်ခြင်းသည် ဖျားနာခြင်းဖြစ်သော်လည်း ဝိညာဉ်ထဲတွင် နေထိုင်ခြင်းသည် ကျန်းမာခြင်း ဖြစ်သည်။ သင်၌ ထွက်သက်ဝင်သက် တစ်ချက် ရှိနေသေးသရွေ့ ဘုရားသခင်သည် သင့်ကို သေခွင့်ပြုတော်မူမည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) ဘုရားသခင်က စကြဝဠာနဲ့ အရာခပ်သိမ်းကို ထိန်းချုပ်ထားတာဖြစ်လို့ ကျွန်မအသက်က သူ့လက်ထဲမှာ ရှိနေတာ မဟုတ်ဘူးလား။ ကျွန်မ ကင်ဆာဖြစ်တာက ဘုရားသခင်ရဲ့ ခွင့်ပြုချက်နဲ့ဖြစ်ပြီး ကျွန်မ သင်ယူရမယ့် သင်ခန်းစာတစ်ခု ရှိနေတာပဲ။ ညီအစ်မတစ်ယောက်ရဲ့ အတွေ့အကြုံကို ကျွန်မ တွေးမိတယ်။ သူက စအိုလမ်းကြောင်းကင်ဆာ နောက်ဆုံးအဆင့်ဖြစ်ပြီး ဆရာဝန်တွေအားလုံးက ကုမရတော့ဘူးလို့ ပြောခဲ့ကြတာ။ ဒါပေမဲ့ သူက ဘုရားသခင်ဆီ ဆက်ဆုတောင်းတယ်၊ ဘုရားနှုတ်ကပတ်တော်တွေကို စားသောက်ပြီး ယုံကြည်ခြင်းကို အမှီပြုရင်း ဒီအခြေအနေကို ဖြတ်ကျော်ခဲ့တယ်။ နောက်ဆုံးမှာ သူ့ရောဂါက အံ့သြစရာကောင်းလောက်အောင် ပျောက်ကင်းသွားတယ်။ လူရဲ့ အသက်ရှင်ခြင်းနဲ့ သေခြင်းက ဆရာဝန်တွေ သတ်မှတ်တာ မဟုတ်ဘဲ ဘုရားသခင်ရဲ့လက်ထဲမှာ ရှိတယ်ဆိုတာ ကျွန်မ မြင်တွေ့ခဲ့ရတယ်။ ကျွန်မက ဒီကင်ဆာရောဂါရပေမဲ့ ဘုရားသခင်က ကျွန်မကို အသက်ရှင်စေချင်ရင် ကင်ဆာဆဲလ်တွေ ပျံ့သွားရင်တောင် ကျွန်မ သေမှာမဟုတ်ဘူး။ ဒါပေမဲ့ ကျွန်မအချိန်စေ့ပြီဆိုရင်တော့ ဘယ်သူမှ ကျွန်မကို ကယ်လို့ရမှာ မဟုတ်ဘူး။ ဒီအရာတွေအားလုံးကို ဘုရားသခင်က ကြိုတင်ပြဋ္ဌာန်းထားတာပဲ။ ကျွန်မ ကိုယ့်ကိုယ်ကိုယ် ဘုရားသခင်ဆီ အပ်နှံရမယ်။ အဖြေစောင့်နေတုန်းမှာ ဘုရားနှုတ်ကပတ်တော်တွေကို ပိုပြီး စားသောက်ရမယ်၊ ကိုယ်တော့်ထံသို့ တိုးဝင်ချဉ်းကပ်ရမယ်။ ဘုရားသခင်ကို ကျွန်မ အမှန်တကယ် အမှီပြုပြီး ကိုယ်တော်ရဲ့ နှုတ်ကပတ်တော်တွေကို တွေ့ကြုံရမယ်။ ယောဘလိုပေါ့၊ ဘုရားသခင် ဘယ်လိုပဲ အလုပ်လုပ်ပါစေ၊ ဘုရားသခင်ကို ကြောက်ရွံ့တဲ့ စိတ်နှလုံး ထိန်းသိမ်းပြီး သူ့ကို ကျိုးနွံနာခံသင့်တယ်။ ဒါက ဘုရားသခင်ရဲ့ ရည်ရွယ်ချက်နဲ့ ကိုက်ညီတဲ့အရာပဲ။ ဘုရားနှုတ်ကပတ်တော်တွေက ကျွန်မစိတ်နှလုံးကို တည်ငြိမ်စေခဲ့ပြီး ကျွန်မ သိပ်ပြီး စိတ်မဆင်းရဲတော့ဘူး။

လဝက်ကြာတော့ ကင်ဆာဆဲလ်တွေ မပျံ့သေးဘူး၊ ခွဲစိတ်ကုသမှု လုပ်လို့ရနိုင်တယ်လို့ ဆရာဝန်က ပြောတယ်။ ကျွန်မ တကယ် တို့ထိခံရပြီး ဘုရားသခင်ကို ဆက်တိုက် ကျေးဇူးတင်နေမိတယ်။ တင်ပါးဆုံရိုးမှာရှိတဲ့ အကျိတ်က တကယ်ကြီးပြီး ခွဲစိတ်ရတာ အရမ်းအန္တရာယ်များတယ်လို့ ဆရာဝန်က ပြောပေမဲ့ ကျွန်မ မကြောက်တော့ဘူး။ ဘုရားရဲ့ ကာကွယ်မှုကြောင့် ခွဲစိတ်မှုက အကြီးအကျယ် အောင်မြင်ခဲ့တယ်။ ဆယ်ရက်ကြာတော့ ပြန်ပြီးနလန်ထူလာဖို့ ပြန်လည်သန်စွမ်းရေးဆေးရုံကို သွားခဲ့တယ်။ တင်ပါးဆုံရိုး နာတာရယ်၊ ခြေထောက် ထုံကျဉ်တာရယ်ကြောင့် ဘီးတပ်ကုလားထိုင်ပေါ်မှာ တစ်နာရီထက်ပိုပြီး မထိုင်နိုင်ဘူး၊ နေ့တိုင်း အကိုက်အခဲပျောက်ဆေးတွေ အများကြီး သောက်ခဲ့ရတယ်။ အိပ်ရာပေါ်မှာလည်း ကိုယ်ကို မလှည့်နိုင်ဘူး၊ ညဘက်ဆိုရင် နာလွန်းလို့ လန့်လန့်နိုးတယ်။ ကျွန်မ ကိုယ့်ဘာသာကိုယ် တွေးမိတယ်၊ “ဒီလို နာကျင်ရတဲ့ ရက်တွေ ဘယ်တော့မှ ပြီးဆုံးမှာလဲ။ ငါ ဆုတောင်းပြီး ဘုရားနှုတ်ကပတ်တော်တွေကို စားသောက်နေတာပဲ၊ ဘာလို့ ဘုရားသခင်က ငါ့ဝေဒနာကို မသက်သာစေတာလဲ။ နည်းနည်းလေး သက်သာရင်တောင် ကောင်းမှာ၊ အဲဒီလိုဆိုရင် ငါ အရမ်းစိတ်ဆင်းရဲရမှာ မဟုတ်ဘူး။ အရိုးထဲက နာကျင်မှုကြောင့် သေတာကမှ ပိုကောင်းဦးမယ်လို့ ခံစားမိတယ်။ အသေပဲခံလိုက်ပြီး ဒီဒုက္ခကနေ လွတ်မြောက်ချင်တယ်” လို့ပေါ့။ ဒါပေမဲ့ နောက်တော့ ကျွန်မ တွေးမိတယ်။ “ငါ ဘုရားသခင်ကို ငြင်းခုံနေတာ မဟုတ်ဘူးလား” လို့ပေါ့။ နာကျင်နေတဲ့ကြားကပဲ ဘုရားသခင်ရှေ့မှောက်ကို ကျွန်မ ရောက်လာပြီး ဆုတောင်းခဲ့တယ်။ “အို ဘုရားသခင်၊ သမီး အရမ်း အားနည်းပြီး စိတ်မချမ်းမသာ ဖြစ်ရပါတယ်၊ ခန္ဓာကိုယ်က နာကျင်မှုက သမီး မခံနိုင်လောက်အောင် ပြင်းထန်ပါတယ်။ သမီးရဲ့ စကားတွေနဲ့ နောက်ထပ် မညည်းညူမိအောင်၊ အပြစ်မလုပ်မိအောင် သမီးကို ထိန်းပေးတော်မူပါ၊ ကျေးဇူးပြုပြီး ဒီအခြေအနေမှာ သမီးရဲ့သက်သေခံချက်နဲ့ ခိုင်ခိုင်မာမာ ရပ်တည်နိုင်စွမ်းကို ပေးပါ” လို့ပေါ့။ အဲဒီအချိန်မှာ ယောဘရဲ့ အတွေ့အကြုံကို ကျွန်မ ပြန်သတိရသွားပြီး ဖတ်ဖို့အတွက် ဘုရားနှုတ်ကပတ်တော်တစ်ပိုဒ်ကို ရှာလိုက်တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်၏ ခွင့်ပြုချက်ကို ရပြီးနောက်၊ စာတန်သည် ယောဘထံ အလျင်အမြန် သွားပြီး၊ ၎င်း၏ လက်ကို ဆန့်ကာ သူ၏တစ်ကိုယ်လုံး၌ နာကျင်သောအနာစိမ်းများ ပေါက်စေလျက် သူ၏အရေပြားကို နှိပ်စက်လေသည်၊ ယောဘသည် သူ၏ အရေပြားပေါ်တွင် နာကျင်မှုကို ခံစားခဲ့ရ၏။ ယောဘသည် ယေဟောဝါဘုရားသခင်၏ အံ့သြဖွယ်ဖြစ်ခြင်းနှင့် သန့်ရှင်းခြင်းတို့ကို ချီးမွမ်းခဲ့သည်၊ ယင်းက စာတန်အား ၎င်း၏ ရဲတင်းမှုဖြင့် ပို၍ပင် ပြောင်ပြောင်တင်းတင်း ကျူးလွန်စေခဲ့သည်။ အဘယ်ကြောင့်ဆိုသော် ၎င်းသည် လူသားအား နာကျင်စေခြင်း၏ အရသာကို ခံစားခဲ့ရပြီး ဖြစ်သောကြောင့်၊ စာတန်သည် ၎င်း၏လက်ကိုဆန့်၍ ယောဘ၏ နာကျင်အနာစိမ်းများကို ပြည်တည်စေရင်း သူ၏ ခန္ဓာကိုယ်ကို မွှေနှောက်ခဲ့လေသည်။ ယောဘသည် နှိုင်းယှဉ်စရာ မရှိအောင်ပင် သူ၏ ခန္ဓာကိုယ်ပေါ်၌ နာကျင်မှုနှင့် ညှဉ်းဆဲမှုကို ချက်ချင်း ခံစားရခဲ့ပြီး၊ သူသည် ဤခန္ဓာကိုယ် နာကျင်မှုမှတစ်ဆင့် သူ၏ ဝိညာဉ်အား ထိုးနှက်မှုကို သက်သာရာရစေမည့်အလား ဦးခေါင်းမှ ခြေထောက်တိုင်အောင် သူ၏ လက်ဖြင့် မနှိပ်နယ်ဘဲ မနေနိုင်ခဲ့ပေ။ ဘုရားသခင်သည် သူ့အား စောင့်ကြည့်ရင်း သူ၏နံဘေး၌ ရှိသည်ကို သူသဘောပေါက်ခဲ့ပြီး သူ့ကိုယ်သူ စိတ်တင်းထားရန် အကောင်းဆုံး ကြိုးစားခဲ့သည်။ သူသည် မြေပေါ် နောက်ထပ်တစ်ကြိမ် ဒူးထောက်ပြီး၊ ‘ကိုယ်တော်သည် လူသား၏ စိတ်နှလုံးအတွင်းကို ကြည့်တော်မူ၏၊ ကိုယ်တော်သည် သူ၏ နာကျင်မှုဝေဒနာကို သတိပြုမိပါ၏။ သူ၏ အားနည်းခြင်းသည် ကိုယ်တော်နှင့် အဘယ်သို့ သက်ဆိုင်သနည်း။ ယေဟောဝါ ဘုရားသခင်၏ နာမသည် ချီးမွမ်းခြင်းခံထိုက်ပေ၏။’ ဟု ဆိုခဲ့သည်။ စာတန်သည် ယောဘ၏ သည်းမခံနိုင်လောက်သော နာကျင်မှုကို မြင်ခဲ့သော်လည်း၊ ယေဟောဝါဘုရားသခင်၏ နာမကို ယောဘ စွန့်ပစ်သည်ကို မမြင်ခဲ့ပေ။ ထို့ကြောင့် ၎င်းသည် ၎င်း၏ လက်ကို အလျင်အမြန် ဆန့်ကာ ယောဘ၏ အရိုးများကို ဖိစီးနှိပ်စက်ပြီး ခြေလက်အင်္ဂါ အပိုင်းပိုင်း ဆုတ်ဖြဲပစ်ရန် အသည်းအသန် ဖြစ်လေ၏။ ချက်ချင်း၊ ယောဘသည် မကြုံစဖူးသော ညှဉ်းဆဲခြင်းကို ခံစားခဲ့ရသည်။ ယင်းမှာ သူ၏ ခန္ဓာသည် အရိုးများမှ ဆုတ်ဖြဲထွက်သည့်အလား၊ သူ၏ အရိုးများသည် အပိုင်းပိုင်း ရိုက်ချိုးခြင်းကို ခံရသည့်အလား ဖြစ်ခဲ့သည်။ မချိမဆံ့ခံစားရသော ဤညှဉ်းဆဲမှုသည် သူ့အား သေဆုံးရန်မှာ သာ၍ ကောင်းမည်ဟု တွေးစေခဲ့သည်...ဤနာကျင်မှုကို သူ၏ သည်းခံနိုင်စွမ်းသည် အဆုံးစွန်ရောက်ခဲ့ပြီး ဖြစ်သည်...သူ အော်ဟစ်လိုခဲ့သည်၊ နာကျင်မှု သက်သာစေရန် ကြိုးပမ်းရာတွင် သူ၏ ကိုယ်ခန္ဓာပေါ်မှ အရေပြားကို ဆုတ်ခွာလိုခဲ့သည်- သို့သော် သူ၏အားနည်းချက်ကို စာတန်အား မမြင်စေလိုသည့်အတွက်၊ သူ၏ အော်သံများကို သူချုပ်တည်းခဲ့ပြီး သူ၏ ကိုယ်ခန္ဓာပေါ်မှ အရေပြားကို မဆုတ်ခွာခဲ့ပေ။ ထို့ကြောင့် ယောဘသည် နောက်ထပ်တစ်ကြိမ် ဒူးထောက်ခဲ့သော်လည်း၊ ဤအကြိမ်တွင် သူသည် ယေဟောဝါ ဘုရားသခင်၏ မျက်မှောက်ကို မခံစားခဲ့ရပေ။ သူသည် မကြာခဏ သူ၏ အရှေ့၊ သူ၏ အနောက်နှင့် နံဘေးတစ်ဖက်ဖက်တွင် ရှိသည်ကို သူသိခဲ့သည်။ သို့သော်လည်း သူ၏ နာကျင်မှုကာလအတွင်းတွင် ဘုရားသခင်သည် မည်သည့်အခါမျှ စောင့်ကြည့်ခဲ့ခြင်း မရှိပေ။ လူသားကို သူဖန်ဆင်းခြင်း၏ အဓိပ္ပာယ်မှာ လူသားအပေါ် ဒုက္ခဆင်းရဲကို ယူဆောင်လာရန် မဟုတ်သည့်အတွက်၊ သူသည် သူ၏မျက်နှာကို ကာပြီး ပုန်းကွယ်ခဲ့သည်။ ဤအကြိမ်တွင် ယောဘသည် ငိုကြွေးလျက်နေခဲ့ပြီး ဤရုပ်ပိုင်းဆိုင်ရာ မချိမဆံ့ ဝေဒနာကို တောင့်ခံရန် သူအကောင်းဆုံး ကြိုးပမ်းနေခဲ့သော်လည်း၊ ဘုရားသခင်အား ကျေးဇူးတင်ရှိခြင်းကို မထိန်းထားနိုင်တော့ပေ- ‘လူသည် ပထမ ထိုးနှက်ချက်တွင် ကျဆုံးသည်၊ သူသည် အားနည်း၍ တန်ခိုး မရှိပေ၊ သူသည် ငယ်ရွယ်ပြီး မသိနားမလည်ပေ။ ကိုယ်တော်သည် အဘယ်ကြောင့် သူ့အပေါ် အလွန်ဂရုစိုက်၍ ကြင်နာရန် ဆန္ဒရှိသနည်း။ ကိုယ်တော်သည် ကျွန်ုပ်ကို ရိုက်နှက်သော်လည်း၊ ထိုသို့ရိုက်နှက်ခြင်းသည် ကိုယ်တော့်အား နာကျင်စေ၏။ လူသားသည် ကိုယ်တော်၏ ဂရုစိုက်ခြင်းနှင့် စိုးရိမ်ခြင်းကို အဘယ်သို့ ခံထိုက်သနည်း။’ ယောဘ၏ ဆုတောင်းသံများသည် ဘုရားသခင်၏ နားသို့ ရောက်ရှိခဲ့ပြီး၊ ဘုရားသခင်သည် မည်သည့်အသံမျှ မပြုဘဲ စောင့်ကြည့်ရုံ စောင့်ကြည့်ရင်း နှုတ်ဆိတ်နေခဲ့သည်...။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ဘုရားနှုတ်ကပတ်တော်တွေကို ဖတ်ပြီးနောက်မှာ ကျွန်မ စိတ်ထိခိုက်ပြီး မျက်ရည်ကျခဲ့တယ်။ စာတန်က ယောဘကို နည်းမျိုးစုံနဲ့ အန္တရာယ်ပေးခဲ့တာကို ကျွန်မ မြင်တွေ့ခဲ့ရတယ်။ ယောဘရဲ့ အနာတွေက ပြည်တွေတည်ပြီး ဇာတိပကတိနဲ့ အရိုးတွေ နာကျင်လွန်းလို့ အသက်ရှင်တာထက် သေတာက ပိုကောင်းမယ်လို့ သူ ခံစားခဲ့ရတယ်၊ ဒါပေမဲ့ သူက အော်ဟစ်ငိုကြွေးမှုတွေကို ချုပ်တည်းပြီး ဘုရားသခင်ဆီ ဒူးထောက် ဆုတောင်းခဲ့တယ်။ သူက ပြင်းထန်တဲ့ နာကျင်မှုကို ကြိတ်မှိတ်ခံပြီး ညည်းညူသံ တစ်ချက်လေးတောင် မထွက်တဲ့အပြင်၊ ဘုရားသခင်ရဲ့ သန့်ရှင်းတဲ့ နာမတော်ကို ချီးမွမ်းခဲ့တုန်းပဲ။ နောက်ဆုံးမှာ သူက သက်သေခံချက်မှာ ခိုင်ခိုင်မာမာ ရပ်တည်ခဲ့ပြီး စာတန်ကို အရှက်ရစေခဲ့တယ်။ ကိုယ့်ကိုယ်ကိုယ် ယောဘနဲ့ နှိုင်းယှဉ်ကြည့်တော့ ကျွန်မ တကယ် ရှက်မိပြီး ကျွန်မရဲ့ ဝိညာဉ်ရင့်ကျက်မှုက ဘယ်လောက် သနားစရာကောင်းအောင် သေးငယ်လဲဆိုတာ မြင်တွေ့ခဲ့ရတယ်။ ဘုရားသခင်ကို ကျိုးနွံနာခံပြီး သူ့ရဲ့ စမ်းသပ်မှုတွေကို လက်ခံပါမယ်လို့ ဘုရားသခင်ရှေ့မှာ ကျွန်မ ပြောခဲ့ပေမဲ့ ခန္ဓာကိုယ်က နာကျင်မှုတွေ ဆက်ဖြစ်နေတဲ့အခါ၊ ကျွန်မ ဘုရားသခင်နဲ့ စပြီး ငြင်းခုံခဲ့တယ်၊ ခန္ဓာကိုယ် ဒုက္ခဝေဒနာတွေကို သက်သာစေဖို့ ကိုယ်တော့်ကို တောင်းဆိုခဲ့တယ်၊ ဘုရားသခင်ကို အကျပ်ကိုင်ဖို့ ကျွန်မရဲ့ သေခြင်းကိုတောင် အသုံးပြုချင်ခဲ့တယ်။ ကျွန်မ တကယ်ကို ဆင်ခြင်တုံတရား မရှိလိုက်တာ။ ကျွန်မ ယောဘရဲ့ ပုံသက်သေနောက်လိုက်ပြီး ဘုရားသခင်အတွက် သက်သေခံချက်မှာ ခိုင်ခိုင်မာမာ ရပ်တည်ချင်ခဲ့တယ်၊ အရိုးတွေ ဘယ်လောက်ပဲ နာပါစေ၊ ခန္ဓာကိုယ်က ဘယ်လောက်ပဲ မသက်မသာဖြစ်ပါစေ ကျွန်မ ညည်းညူလို့ မဖြစ်ဘူး။ ခန္ဓာကိုယ် နာကျင်မှုက ကျွန်မကို တော်တော်လေး မသက်မသာဖြစ်စေခဲ့ပေမဲ့ ဘုရားနှုတ်ကပတ်တော်တွေရဲ့ထောက်ပံ့မှုကို ကျွန်မ ရရှိခဲ့တယ်၊ ပြီးတော့ နေ့တိုင်း ညီအစ်ကိုမောင်နှမတွေရဲ့ အတွေ့အကြုံဆိုင်ရာ သက်သေခံချက်တွေကို ဖတ်တယ်၊ အသက်ဝင်ရောက်မှုဆိုင်ရာ တရားဒေသနာတွေနဲ့ မိတ်သဟာယကို နားထောင်တော့ ကျွန်မ စိတ်နှလုံးက ခါးသီးမှုကို ခံစားရတာ နည်းလာတယ်။

မကြာခင် နေ့လယ်ခင်းတစ်ခုမှာ ရုတ်တရက် ကျွန်မရဲ့အနာကနေ ပြည်တွေ၊ သွေးတွေ အများကြီး ထွက်လာတယ်။ ဆရာဝန်က ဓာတ်မှန်ရိုက်ကြည့်တဲ့အခါမှာ ကျွန်မ ပေါင်ရိုးထဲက ထောက်ကူဘောင် ကျွတ်ထွက်နေတာကို တွေ့ခဲ့ပြီး အဲဒါကို ပြန်တပ်ဆင်ဖို့ လိုအပ်တယ်တဲ့။ ခွဲစိတ်မှု လုပ်ပြီးတဲ့နောက် အဖျားကြီးတာ မကျဘဲ ကျွန်မ သေလုမျောပါး ဖြစ်ခဲ့တယ်။ ကျွန်မအနာက ပြင်းပြင်းထန်ထန် ပိုးဝင်နေပြီး အသက်အန္တရာယ်ရှိတယ်၊ ထောက်ကူဘောင်ကို ဖယ်ရှားပစ်ရမယ်၊ တစ်ပတ်ကို နှစ်ကြိမ်ကနေ သုံးကြိမ်အထိ အနာသန့်စင်တဲ့ ခွဲစိတ်မှု လုပ်ရမယ်လို့ ဆရာဝန်ကပြောတယ်။ ပြီးတော့ MRI ရိုက်တိုင်း မိနစ်လေးဆယ်လောက် လှဲနေရတော့ ကျွန်မ တင်ပါးတွေက ချွန်တဲ့အရာတစ်ခုနဲ့ အထိုးခံရသလိုမျိုး အရမ်းနာတယ်။ အဲဒီအချိန်မှာ ကျွန်မ လုံးဝ ပြိုလဲသွားပြီး တွေးမိတယ်၊ “ငါ အရမ်းနေမကောင်းဖြစ်နေတာ၊ ပြန်ကောင်းပြီး လမ်းပြန်လျှောက်နိုင်ဖို့ မပြောနဲ့၊ အချိန်မရွေး သေသွားနိုင်တယ်။ ဒါ ဘုရားသခင်က ငါ့ကို အပြစ်ဒဏ်ပေးနေတာများ ဖြစ်နိုင်မလား။ ငါ့ရဲ့ စွန့်လွှတ်အနစ်နာခံမှုတွေနဲ့ ငါ့ရဲ့ အသုံးခံမှုတွေကို ဘုရားသခင် မမှတ်မိတော့ဘူးလား။ ငါက ပံ့ပိုးမှုတစ်ခုမှ မလုပ်နိုင်ပေမဲ့ အခက်အခဲကို ခါးစည်းခံခဲ့ရတာပဲလေ။ ဒီလို ဆက်ဖြစ်နေမယ့်အစား သေတာကမှ ပိုကောင်းဦးမယ်။ ဒါပေမဲ့ သေဖို့ ကြိုးစားတာက ဘုရားသခင်ရဲ့ ရည်ရွယ်ချက်နဲ့ မညီဘူး။ ဒါပေမဲ့ ဒီလို ဆက်တိုက် နာကျင်နေတာကို ငါ တကယ် မခံနိုင်တော့ဘူး။ ဘုရားသခင်က ငါ့ဝေဒနာကို နည်းနည်းလေးပဲဖြစ်ဖြစ် သက်သာအောင် လုပ်ပေးနိုင်ရင် ကောင်းမှာပဲ။ ဘာလို့ ဘုရားသခင်က ငါ့ကို သနားကရုဏာ မပြတဲ့အပြင် ငါ့ရောဂါကို မကုပေးတာလဲ” လို့ပေါ့။ နောက်ပိုင်းမှာ ကျွန်မက ဘုရားသခင်ကို နောက်တစ်ခါ ငြင်းခုံပြီး အတိုက်အခံလုပ်မိမှန်း သဘောပေါက်မိလိုက်လို့ တော်တော်လေး အပြစ်ရှိသလို ခံစားလိုက်ရတယ်။ ကျွန်မ ငိုပြီး ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ သမီးရဲ့ ရောဂါက ရုတ်တရက် ပိုဆိုးလာပြီး သမီးဟာ ဝေဒနာတွေနဲ့ပဲ နေ့ရက်တွေကို ကုန်ဆုံးနေရပါတယ်။ ဒီအခြေအနေမှာ သမီး ရှာဖွေသင့်တဲ့ သမ္မာတရားတွေ ရှိမှန်း သိပေမဲ့ ကိုယ်တော့်ကို မငြင်းခုံဘဲ မနေနိုင်အောင် ဖြစ်ရပါတယ်။ သမီးဟာ တကယ်ကို ပုန်ကန်တတ်သူပါ။ ဘုရားသခင်၊ သမီးရဲ့ ပြဿနာတွေကို သိမြင်နိုင်ဖို့ သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။ ဆုတောင်းပြီးတဲ့နောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “၎င်းတို့ကို ငါ အနာငြိမ်းစေနိုင်၍သာ ငါ့ကို များစွာသောသူတို့က ယုံကြည်ကြသည်။ ၎င်းတို့၏ခန္ဓာကိုယ်များမှ မသန့်ရှင်းသော ဝိညာဉ်များကို နှင်ထုတ်ရန် ငါ၏တန်ခိုးကို အသုံးပြုနိုင်၍သာ ငါ့ကို များစွာသောသူတို့က ယုံကြည်ကြပြီး၊ ငါ့ထံမှ ငြိမ်သက်ခြင်းနှင့် ဝမ်းမြောက်ခြင်းတို့ကို ၎င်းတို့ ရနိုင်လိမ့်မည် ဖြစ်သောကြောင့်သာ ငါ့ကို များစွာသော သူတို့က ယုံကြည်ကြပေသည်။ သာ၍ကြီးမားသော ရုပ်ဝတ္ထုဆိုင်ရာ ကြွယ်ဝမှုကို ငါ့ထံမှ တောင်းခံရန်သာ များစွာသောသူတို့က ငါ့ကို ယုံကြည်ကြသည်။ ဤဘဝကို အေးအေးချမ်းချမ်း ကုန်ဆုံးပြီး၊ နောင်ဘဝတွင် ဘေးကင်းလုံခြုံမှုရှိဖို့ရန်သာ များစွာသောသူတို့က ငါ့ကို ယုံကြည်ကြသည်။ ငရဲ၏ဒုက္ခဆင်းရဲကို ရှောင်ရှားပြီး၊ ကောင်းကင်၏ကောင်းချီးမင်္ဂလာများ ရရှိရန် များစွာသောသူတို့က ငါ့ကို ယုံကြည်ကြသည်။ များစွာသောသူတို့က ယာယီ ကိုယ်စိတ်ချမ်းသာခြင်းအတွက်သာ ငါ့ကို ယုံကြည်သော်လည်း၊ နောင်ဘဝ၌ မည်သည့်အရာမျှ ရရှိရန် မကြိုးစားကြပေ။ လူများအပေါ် ငါ၏ အမျက်ဒေါသကို ပေးအပ်ပြီး တစ်ချိန်က ၎င်းတို့ ပိုင်ဆိုင်ခဲ့သည့် ဝမ်းမြောက်ခြင်းနှင့် ငြိမ်သက်ခြင်းတို့ကို ငါ သိမ်းယူချိန်တွင် ၎င်းတို့သည် သံသယရှိလာ၏။ ငါသည် လူတို့အား ငရဲ၏ ဆင်းရဲဒုက္ခကို ပေးအပ်ပြီး ကောင်းကင်၏ ကောင်းချီးမင်္ဂလာတို့ကို ပြန်လည် သိမ်းယူသည့်အခါ ၎င်းတို့သည် ဒေါသထောင်းခနဲထွက်လေ၏။ လူများက ၎င်းတို့ကို ရောဂါငြိမ်းစေရန် ငါ့အား တောင်းဆိုပြီး ငါသည် ၎င်းတို့ကို အလေးဂရုမပြုသည့်အပြင် ၎င်းတို့အပေါ် စက်ဆုပ်ရွံရှာမှု ခံစားရသည့်အခါ ၎င်းတို့သည် အောက်လမ်းဆေးဝါးနှင့် မှော်အတတ်တို့၏ နည်းလမ်းကိုသာ ရှာရန် ငါ့ထံမှ ထွက်သွားလေသည်။ ငါ့ထံမှ ၎င်းတို့ တောင်းဆိုခဲ့ပြီးသမျှအားလုံးကို ငါသိမ်းယူလိုက်ချိန်တွင်၊ ၎င်းတို့အားလုံးက အစအနရှာ၍မရအောင် ပျောက်သွားကြ၏။ သို့ဖြစ်၍ ငါ၏ ကျေးဇူးတော်သည် အလွန်ပေါလျှံပြီး ရရန် အကျိုးကျေးဇူးများမှာ အလွန် များလွန်းသောကြောင့် လူများသည် ငါ၌ ယုံကြည်ခြင်း ရှိသည်ဟု ငါဆို၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) ဘုရားရဲ့စကားလုံးတိုင်းက ကျွန်မနှလုံးသားကို ထိုးဖောက်သွားတယ်။ ကျွန်မရဲ့ အခြေအနေနဲ့ အပြုအမူက ဘုရားသခင် ဖော်ထုတ်ထားတဲ့အတိုင်း အတိအကျဖြစ်နေခဲ့တယ်။ ကျွန်မရဲ့ ယုံကြည်ခြင်းမှာ ဘုရားသခင်ကို ဘုရားသခင်လို သဘောမထားဘဲ ဘုရားသခင်ကို ဆရာဝန်တစ်ယောက်လို၊ ကျေးဇူးတော်နဲ့ ကောင်းချီးမင်္ဂလာတွေကို တောင်းဆိုလို့ရတဲ့ ပုဂ္ဂိုလ်တစ်ယောက်လိုပဲ သဘောထားခဲ့တာ။ ဘုရားသခင်ဆီကနေ ကျေးဇူးတော်နဲ့ ကောင်းချီးမင်္ဂလာတွေ ရချင်တဲ့ ရည်ရွယ်ချက်သက်သက်နဲ့ပဲ ဘုရားသခင်ကို ယုံကြည်ပြီး တာဝန်ထမ်းဆောင်ဖို့ အရာအားလုံးကို စွန့်လွှတ်နိုင်ခဲ့တာပါ။ ကျွန်မ တာဝန်ကို လုံ့လဝီရိယရှိရှိ လုပ်ဆောင်ပြီး ဒုက္ခခံ၊ အဖိုးအခပေးဆပ်နေသရွေ့ ကျွန်မ နေမကောင်းဖြစ်ရင်တောင် ဘုရားသခင်က ကာကွယ်ပြီး ကုသပေးမယ်လို့ ကျွန်မ တွေးခဲ့တယ်။ ကြီးမားတဲ့ ကပ်ဘေး ရောက်လာတဲ့အခါ ကျွန်မ အသက်ရှင်ကျန်ရစ်ပြီး ဘုရားသခင်ရဲ့ ကယ်တင်ခြင်းကို ခံရမယ်၊ ပြီးတော့ သူ့ရဲ့ နိုင်ငံတော်ထဲ ဝင်ရမယ်လို့ ကျွန်မ ယုံကြည်ခဲ့တယ်။ ဒါကြောင့် ကျွန်မမိသားစုက ကျွန်မကို တားဆီးတဲ့အခါ၊ အဆင်းနီတဲ့ နဂါးကြီးရဲ့ ညှဉ်းပန်းနှိပ်စက်တာကို ကျွန်မ ခံရတဲ့အခါ၊ ပြီးတော့ တာဝန်ထမ်းဆောင်ရင်း ဘယ်လောက်ပဲ ဒုက္ခခံရပါစေ ကျွန်မ ဘုရားသခင်နောက်ကို လိုက်ခဲ့တယ်။ အထူးသဖြင့် အမေက ကင်ဆာရောဂါ ပျောက်သွားတာကို မြင်လိုက်ရတော့ ဘုရားသခင်က ကျွန်မရောဂါကိုလည်း ကုပေးမယ်လို့ ကျွန်မ ထင်ခဲ့တယ်။ ဒါက ကျွန်မကို တာဝန်မှာ ပိုပြီး တက်ကြွလာစေခဲ့တယ်။ ဒါပေမဲ့ ကုသနေတဲ့အတောအတွင်းမှာ ကျွန်မ ဒုက္ခခံစားရတဲ့အခါ ကျွန်မရဲ့ ရောဂါအခြေအနေ ပိုဆိုးလာပြီး သေခြင်းနဲ့ ရင်ဆိုင်ရတဲ့အခါ ကျွန်မ ဘုရားသခင်ကို ပြန်ငြင်းခုံပြီး ညည်းညူခဲ့တယ်။ ကျွန်မရဲ့ နှစ်နဲ့ချီတဲ့ စွန့်လွှတ်အနစ်နာခံမှုတွေနဲ့ အသုံးခံမှုတွေအားလုံးကို ကြည့်ပြီး ကျွန်မကို ကုသပေးဖို့၊ ဒီဝေဒနာကနေ သက်သာအောင်လုပ်ပေးဖို့ ဘုရားကို တောင်းဆိုခဲ့တယ်။ ကျွန်မရဲ့ စွန့်လွှတ်အနစ်နာခံမှုတွေ၊ အသုံးခံမှုတွေကို အသုံးပြုပြီး ဘုရားသခင်နဲ့ အပေးအယူလုပ်ဖို့ ကြိုးစားခဲ့တာ၊ ဘုရားသခင်နဲ့ ညှိနှိုင်းဖို့ ကြိုးစားနေခဲ့တာပဲ။ ဘုရားသခင်ကို ကျွန်မရောဂါ ကုပေးနိုင်တဲ့ ဆရာဝန်တစ်ယောက်လို၊ လိုရာသုံးလို့ရတဲ့ ကိရိယာတစ်ခုလို သဘောထားခဲ့တယ်။ ကျွန်မမှာ ဘုရားသခင်အပေါ် တောင်းဆိုချက်တွေ၊ တောင်းလျှောက်မှုတွေနဲ့ ပြည့်နေခဲ့တယ်။ ဘယ်လိုနည်းနဲ့များ ကျွန်မမှာ ဘာအသိစိတ်၊ ဘာဆင်ခြင်တုံတရား ဒါမှမဟုတ် ဘုရားကို ကြောက်ရွံ့တဲ့ ဘာစိတ်နှလုံးများ ရှိခဲ့လို့လဲ။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို မရှာဖွေရင် ကျွန်မ သေချာပေါက် ဘုရားသခင်ရဲ့ စက်ဆုပ်ရွံရှာတာနဲ့ ဖယ်ရှားရှင်းလင်းတာကို ခံရမှာပဲ။ ကျွန်မရဲ့ ဒီသဘောထားကို ပြောင်းလဲပစ်မှ ဖြစ်မယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “ဘုရားသခင်အပေါ် လူတို့ တောင်းဆိုမှုများ အမြဲပြုကြခြင်းနှင့်ပတ်သက်သည့် ပြဿနာမှာ အဘယ်နည်း။ ၎င်းတို့သည် ဘုရားသခင်အကြောင်း အယူအဆများ အမြဲ ရှိကြခြင်းနှင့်ပတ်သက်သည့် ပြဿနာမှာ အဘယ်နည်း။ လူ၏ သဘာဝအတွင်းတွင် မည်သည့်အရာ ပါရှိသနည်း။ ၎င်းတို့ထံ မည်သည့်အရာ ဖြစ်ပျက်သည်ဖြစ်စေ၊ သို့မဟုတ် မည်သည့်အရာကို ၎င်းတို့ ကိုင်တွယ်ဖြေရှင်းနေရသည်ဖြစ်စေ၊ လူတို့သည် မိမိတို့ကိုယ်ပိုင် အကျိုးစီးပွားများကို အမြဲ ကာကွယ်ကြပြီး မိမိတို့ကိုယ်ပိုင် ဇာတိပကတိအတွက် စိုးရိမ်ကြကာ ၎င်းတို့အတွက် အသုံးဝင်သည့် အကြောင်းပြချက်များ၊ သို့မဟုတ် ဆင်ခြေများ အမြဲ ရှာဖွေကြသည်ကို ငါသိရှိပြီးဖြစ်သည်။ သမ္မာတရားကို အနည်းငယ်မျှ ရှာဖွေခြင်း၊ သို့မဟုတ် လက်ခံခြင်းမရှိကြသကဲ့သို့ ၎င်းတို့ လုပ်ဆောင်သမျှတိုင်းသည် မိမိတို့ကိုယ်ပိုင် ဇာတိပကတိကို ခုခံပြောဆိုရန်အလို့ငှာဖြစ်ပြီး မိမိတို့ကိုယ်ပိုင် ရှေ့ရေးများအတွက် ကြံဖန်ခြင်း ဖြစ်သည်။ ၎င်းတို့သည် အကျိုးအမြတ်ရရှိနိုင်သည့် မည်သည့်အရာကိုမဆို ရရှိလိုလျက် ဘုရားသခင်ထံမှ ကျေးဇူးတော်ကို တောင်းခံကြသည်။ လူတို့သည် အဘယ်ကြောင့် ဘုရားသခင်အပေါ် အလွန်များသည့် တောင်းဆိုမှုများစွာ ပြုကြသနည်း။ ဤအရာက လူတို့သည် သဘာဝအားဖြင့် လောဘကြီးကြောင်းနှင့် ဘုရားသခင်၏ ရှေ့မှောက်တွင် ၎င်းတို့သည် မည်သည့်အသိစိတ်မျှ လုံးဝ ပိုင်ဆိုင်ခြင်းမရှိကြောင်း သက်သေပြပေသည်။ လူတို့ လုပ်ဆောင်သမျှတိုင်းတွင် ၎င်းတို့အနေဖြင့် ဆုတောင်းနေသည်ဖြစ်စေ၊ မိတ်သဟာယပြုနေသည်ဖြစ်စေ၊ တရားဟောနေသည်ဖြစ်စေ ၎င်းတို့၏ လိုက်စားမှုများ၊ အတွေးများနှင့် ပြင်းပြသောဆန္ဒများ၊ ဤအရာများအားလုံးသည် ဘုရားသခင်အပေါ် တောင်းဆိုချက်များဖြစ်ပြီး သူ့ထံမှ အမှုအရာများကို တောင်းခံရန် ကြိုးပမ်းမှုများဖြစ်သည်။ ထိုအရာများအားလုံးကို ဘုရားသခင်ထံမှ တစ်စုံတစ်ရာ ရရှိရမည့် မျှော်လင့်ချက်ဖြင့် လူတို့က လုပ်ဆောင်ကြခြင်း ဖြစ်သည်။ လူအချို့က ‘ဤသည်မှာ လူသားသဘာဝဖြစ်သည်’ဟု ဆိုကြသည်၊ ယင်းမှာ မှန်ပေ၏။ ထို့အပြင် လူတို့က ဘုရားသခင်အပေါ် အလွန်များလွန်းသည့် တောင်းဆိုချက်များ ပြုလုပ်ခြင်းနှင့် အလွန်များလွန်းသည့် လွန်ကဲသော စိတ်ဆန္ဒများရှိခြင်းတို့က လူတို့သည် အသိတရားနှင့် အသိစိတ် အမှန်တကယ် ကင်းမဲ့ကြကြောင်း သက်သေပြပေသည်။ ၎င်းတို့အားလုံးသည် မိမိတို့ကိုယ်ကျိုးအတွက် အမှုအရာများကို တောင်းဆိုကာ တောင်းခံနေကြသည်၊ သို့မဟုတ် မိမိတို့အတွက် ငြင်းခုံပြီး ဆင်ခြေများရှာဖွေရန် ကြိုးစားနေကြသည်။ ၎င်းတို့သည် ဤအရာအားလုံးကို မိမိတို့အတွက် လုပ်ဆောင်ကြသည်။ အမှုအရာများစွာတွင် လူတို့ လုပ်ဆောင်သည့်အရာမှာ လုံးဝ အသိစိတ်မဲ့သည်ကို မြင်နိုင်သည်။ ယင်းမှာ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသည့် ဆိုးယုတ်သော ဆင်ခြင်တွေးခေါ်မှုစနစ်သည် လူ၏ သဘာဝ ဖြစ်လာနှင့်ပြီးဖြစ်ကြောင်း ပြည့်စုံသော သက်သေဖြစ်သည်။ လူတို့က ဘုရားသခင်အပေါ် အလွန်များသည့် တောင်းဆိုချက်များ ပြုခြင်းက မည်သည့် ပြဿနာကို ဖော်ပြပါသနည်း။ လူတို့သည် စာတန်၏ ဖောက်ပြန်ပျက်စီးခြင်းကို အတိုင်းအတာတစ်ခုထိ ခံရပြီးဖြစ်ကြောင်းနှင့် ဘုရားသခင်ကို ၎င်းတို့၏ ယုံကြည်မှုတွင် သူ့ကို ဘုရားအဖြစ် လုံးဝ သဘောမထားကြကြောင်းကို ဖော်ပြပေသည်။ လူအချို့က ‘ဘုရားသခင်ကို ဘုရားသခင်အဖြစ် ကျွန်ုပ်တို့ သဘောမထားခဲ့လျှင် သူ့ကို အဘယ်ကြောင့် ယုံကြည်ကြဦးမည်နည်း။ သူ့ကို ဘုရားသခင်အဖြစ် ကျွန်ုပ်တို့ သဘောမထားခဲ့လျှင် ယခုအချိန်ထိ သူ့နောက်သို့ ကျွန်ုပ်တို့ လိုက်မြဲလိုက်နေနိုင်ကြမည်လော။ ဤဆင်းရဲဒုက္ခအားလုံးကို ငါတို့ သည်းညည်းခံနိုင်မည်လော’ဟု ပြောကြသည်။ အပေါ်ယံတွင် သင်သည် ဘုရားသခင်ကို ယုံကြည်ပြီး သူ့နောက်ကို လိုက်လျှောက်နိုင်သည့်တိုင် သူ့အပေါ် သင်၏ သဘောထားနှင့် အမှုအရာများစွာအပေါ် သင်၏ အမြင်များတွင် သင်သည် ဘုရားသခင်ကို ဖန်ဆင်းရှင်အဖြစ် လုံးဝ သဘောမထားပေ။ သင်သည် ဘုရားသခင်ကို ဘုရားသခင်အဖြစ် သဘောထားလျှင်၊ ဘုရားသခင်ကို ဖန်ဆင်းရှင်အဖြစ် သဘောထားလျှင် သင်သည် အဖန်ဆင်းခံတစ်ဦးအဖြစ် သင်၏ နေရာတွင် ရပ်တည်သင့်ပြီး ဘုရားသခင်အပေါ် တောင်းဆိုချက်များတစ်ခုတလေ ပြုလုပ်ရန်၊ သို့မဟုတ် လွန်ကဲသော စိတ်ဆန္ဒတစ်ခုတလေရှိရန် သင့်အတွက် ဖြစ်နိုင်မည်မဟုတ်ပေ။ ထိုအစား သင်၏ စိတ်နှလုံးတွင် သင်သည် စစ်မှန်သော ကျိုးနွံနာခံနိုင်စွမ်း ရှိမည်ဖြစ်ပြီး ဘုရားသခင်ကို သူ၏ သတ်မှတ်ချက်များနှင့်အညီ အပြည့်အဝ ယုံကြည်နိုင်စွမ်းရှိကာ သူ၏ အမှုတော်အားလုံးကို ကျိုးနွံနာခံနိုင်စွမ်း ရှိပေမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတို့သည် ဘုရားသခင်ကို အလွန်မြောက်မြားစွာ တောင်းဆိုကြသည်) ဘုရားနှုတ်ကပတ်တော်ရဲ့ ဖော်ထုတ်ချက်ကို ဖတ်တဲ့အချိန်မှာ နေမကောင်းဖြစ်ပြီးတဲ့နောက်ပိုင်း ကျွန်မရဲ့အပြုအမူကို သေချာစဉ်းစားမိတယ်။ ကျွန်မအခြေအနေက ဘုရားဖော်ပြခဲ့တဲ့အတိုင်း အတိအကျဖြစ်နေခဲ့တယ်။ ကျွန်မ ဘုရားသခင်ကို နှစ်တွေအများကြီး ယုံကြည်ခဲ့ပေမဲ့ တာဝန်တွေ ထမ်းဆောင်ဖို့အတွက် ကျွန်မအိမ်ထောင်ရေး၊ မိသားစုနဲ့ အလုပ်အကိုင်ကို စွန့်လွှတ်ခဲ့တာက ကျေးဇူးတော်နဲ့ ဆုလာဘ်တွေရဖို့အတွက် သက်သက်ပါပဲ။ ကျွန်မ တာဝန်တွေ ထမ်းဆောင်တာ၊ ဒုက္ခခံတာ၊ အဖိုးအခပေးဆပ်တာတွေကလည်း ကိုယ့်ကိုယ်ကိုယ် ကယ်တင်ဖို့နဲ့ ကောင်းကင်နိုင်ငံတော်ထဲ ဝင်ရောက်ဖို့အတွက်ပါပဲ။ ကျွန်မခြေထောက် စနာတုန်းက ဘုရားသခင်က ကျွန်မကို စောင့်ရှောက်ပြီး ကုသပေးမယ်ဆိုတဲ့ မျှော်လင့်ချက်နဲ့ တာဝန်တွေကို အစွမ်းကုန် ကြိုးစားထမ်းဆောင်ခဲ့တယ်။ မခံမရပ်နိုင်တဲ့ ဝေဒနာနဲ့ ညှဉ်းပန်းခံရတဲ့အခါ ကျွန်မရဲ့နာကျင်မှုကို လျော့ပါးအောင်လုပ်ပေးဖို့ ဘုရားသခင်ကို တောင်းဆိုခဲ့တယ်။ ပြီးတော့ ကျွန်မရောဂါ ပိုဆိုးလာပြီး သေခြင်းနဲ့ ထပ်ခါတလဲလဲ ရင်ဆိုင်ရတဲ့အခါ ကျွန်မ ဘုရားသခင်ကို တောင်းဆိုမှုတစ်ခုပြီးတစ်ခု လုပ်မိနေတာကို တွေ့ခဲ့တယ်။ ကျွန်မရဲ့ အားနည်းချက်ကို ထောက်ထားပြီး နာကျင်မှုကို ဖယ်ရှားပေးဖို့ ကိုယ်တော်ကို တောင်းဆိုခဲ့တယ်။ ဘုရားသခင်က ကျွန်မဆန္ဒရှိသလို မလုပ်ပေးတဲ့အခါ ကျွန်မ ညည်းညူပြီး ဘုရားသခင်ကို ငြင်းခုံခဲ့တယ်။ ကျွန်မက ဘုရားနှုတ်ကပတ်တော်တွေ စားသောက်ချင်စိတ်၊ ဆုတောင်းချင်စိတ်မရှိဘဲ ဘုရားကို အတိုက်အခံလုပ်တဲ့ အခြေအနေမှာ ရှိနေတာကို တွေ့ရတယ်။ ကျွန်မရဲ့ သစ္စာရှိမှု၊ စွန့်လွှတ်အနစ်နာခံမှု၊ အသုံးခံမှုဆိုတာတွေ အားလုံးက ကိုယ့်အတွက်သက်သက်ပါပဲ၊ ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာတွေ ရဖို့၊ ကြီးမားတဲ့ ကပ်ဘေးမှာ အသက်ရှင်ကျန်ရစ်ဖို့၊ ကယ်တင်ခြင်းခံရပြီး ကောင်းကင်နိုင်ငံတော်ထဲ ဝင်ဖို့အတွက်ပါပဲ။ ကျွန်မက ဘုရားသခင်နဲ့ အပေးအယူလုပ်ဖို့ ကြိုးစားနေခဲ့တာ၊ ဘုရားသခင်ကို လှည့်စားပြီး အမြတ်ထုတ်ဖို့ ကြိုးစားနေခဲ့တာပဲ။ ကျေးဇူးတော်ခေတ်က ပေါလုကို စဉ်းစားမိတယ်။ သူက သခင်ယေရှုရဲ့ ဧဝံဂေလိတရားကို ဥရောပတစ်ခွင်လုံး ဖြန့်ဝေဖို့ စွန့်လွှတ်အနစ်နာခံပြီး သူ့ကိုယ်သူ အသုံးခံခဲ့ပေမဲ့ နောက်ဆုံးကျတော့ ဒီလိုပြောခဲ့တယ်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) ပေါလုရဲ့ အသုံးခံမှုတွေနဲ့ စွန့်လွှတ်အနစ်နာခံမှုတွေက ကောင်းချီးမင်္ဂလာနဲ့ သရဖူကို ရရှိဖို့ ရည်ရွယ်ချက်အတွက်ဖြစ်ပြီး ဖန်ဆင်းခံတစ်ဦးရဲ့ နေရာမှာ ရပ်တည်ပြီး သူ့တာဝန်တွေကို ထမ်းဆောင်ခဲ့တာ မဟုတ်ဘူး။ အဲဒီအစား သူက ဘုရားသခင်နဲ့ အပေးအယူလုပ်ဖို့ ကြိုးစားခဲ့တာ၊ ဘုရားသခင်ရဲ့ တောင်းဆိုချက်တွေနဲ့ လုံးဝ ဆန့်ကျင်နေခဲ့တယ်။ ပေါလုက ဘုရားသခင်ကို အတိုက်အခံလုပ်တဲ့ လမ်းကြောင်းကို လျှောက်ခဲ့ပြီး နောက်ဆုံးမှာ ဘုရားသခင်ရဲ့ အပြစ်ဒဏ်ပေးခြင်းကို ခံခဲ့ရတယ်။ ဘုရားသခင်ကို ယုံကြည်ရာမှာ ကျွန်မ လိုက်စားသင့်တဲ့အရာအပေါ်ထားတဲ့ အမြင်နဲ့ ကျွန်မလျှောက်နေတဲ့ လမ်းကြောင်းက ပေါလုနဲ့ အတူတူပဲ မဟုတ်ဘူးလား။ ဘုရားသခင်က ဖြောင့်မတ်ပြီး သန့်ရှင်းတယ်၊ ကျွန်မ ဘုရားသခင်ကို နှစ်တွေအများကြီး ယုံကြည်ခဲ့ပြီးပြီဖြစ်ပေမဲ့ ကောင်းချီးမင်္ဂလာ ရှာဖွေတဲ့ ကျွန်မရဲ့ ရည်ရွယ်ချက်က မပြောင်းလဲခဲ့ဘူး။ ကျွန်မမှာ ဘုရားသခင်အပေါ် စိတ်ရင်းမှန် ဒါမှမဟုတ် ချစ်ခြင်းမေတ္တာ မရှိခဲ့ဘူး၊ ပြီးတော့ ကျွန်မရဲ့ စိတ်သဘောထားက လုံးဝ မပြောင်းလဲခဲ့ဘူး။ ကျွန်မက ဘယ်လိုများ ကောင်းချီးမင်္ဂလာတွေ ရထိုက်လို့လဲ၊ ဒါမှမဟုတ် ဘုရားသခင်ရဲ့ နိုင်ငံတော်ထဲ ဝင်ထိုက်လို့လဲ။ အရာအားလုံးကို စွန့်လွှတ်လိုက်တာက ကျွန်မကို အရင်းအနှီး မရစေသလို ဒုက္ခခံပြီး တာဝန်တွေထမ်းဆောင်ဖို့ ကိုယ့်ကိုယ်ကိုယ် အသုံးခံတာက ဘုရားသခင်နဲ့ အပေးအယူလုပ်ဖို့ ကြိုးစားလို့ရနိုင်တယ်ဆိုတဲ့ သတ်မှတ်ချက်တစ်ခု မဟုတ်ပါဘူး။ ဒါတွေက ဖန်ဆင်းခံတစ်ဦးအနေနဲ့ ကျွန်မ လုပ်သင့်လုပ်ထိုက်တဲ့ အရာတွေပါပဲ။ ကောင်းချီးမင်္ဂလာ ရှာဖွေတဲ့ ကျွန်မရဲ့ ရည်ရွယ်ချက်ကို မစွန့်လွှတ်ရင်၊ သမ္မာတရားကို စိတ်ရင်းမှန်နဲ့ မလိုက်စားရင်၊ ကျွန်မရဲ့ အသက်စိတ်သဘောထား ပြောင်းလဲမှုနဲ့ ဘုရားသခင်ကို စစ်မှန်တဲ့ ကျိုးနွံနာခံမှု ရရှိဖို့ အာရုံမစိုက်ရင်၊ ကျွန်မ ကိုယ့်ကိုယ်ကိုယ် ဘယ်လောက်ပဲ စွန့်လွှတ်အနစ်နာခံပြီး အသုံးခံပါစေ၊ ကိုယ်ကိုယ်ကိုယ် ဘယ်လောက်ပဲ ခြေကုန်လက်ပန်းကျအောင်လုပ်ပါစေ ဘုရားသခင်ရဲ့ အသိအမှတ်ပြုခြင်းကို ရမှာ မဟုတ်ပါဘူး၊ နောက်ဆုံးမှာ ဘုရားသခင်ရဲ့ စက်ဆုပ်ရွံရှာခြင်းနဲ့ အပြစ်ဒဏ်ပေးခြင်းကိုပဲ ခံရမှာပါ။

အဲဒီအချိန်ကစပြီး ကျွန်မရဲ့အနာတွေ ဘယ်လောက်ပဲ နာကျင်ပါစေ၊ ဒီအခြေအနေကို တွေ့ကြုံဖို့အတွက် ကျွန်မ ကျိုးနွံနာခံဖို့ လိုလားလာပြီး ဘုရားသခင်ကို အမှီပြုလာတယ်။ ရောဂါပြန်ဆိုးလာတဲ့အခါ ကျွန်မ စိတ်ထဲကနေ ဆုတောင်းတယ်၊ အရင်ကလို ဘုရားသခင်ကို ယုတ္တိမတန်တဲ့ တောင်းဆိုမှုတွေ မလုပ်တော့ဘူး။ အဲဒီအစား ကိုယ့်ဇာတိပကတိကို ပုန်ကန်ပြီး ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံတယ်။ ဘုရားသခင်ဆီ ဆုတောင်းတာ၊ နှုတ်ကပတ်တော်တွေကို စားသောက်တာ၊ ဓမ္မတေးတွေ သင်ယူတာ၊ ပြီးတော့ အတွေ့အကြုံဆိုင်ရာ သက်သေခံချက် ဗီဒီယိုတွေ ကြည့်တာတွေကိုပဲ ကျွန်မ အချိန်အများစု ပေးပြီး အာရုံစိုက်ခဲ့တယ်။ တစ်လကြာတော့ ကျွန်မခန္ဓာကိုယ်က တဖြည်းဖြည်း ပြန်နာလန်ထူလာတယ်။ ဆေးရုံက ဆင်းတဲ့အခါ ဆရာဝန်က ဓာတ်ကင်ဖို့အကြောင်း လုံးဝ မပြောတော့ဘူး။ သုံးလတစ်ကြိမ် ဆေးလာစစ်ဖို့ လိုမယ်လို့ပဲ သူက ပြောတယ်။

တစ်နေ့ ဝတ်ပြုနေတုန်းမှာ၊ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “ပေတရုပြောသည့်အရာကို သင်တို့ မှတ်မိသလော။ (‘အကယ်၍ ဘုရားသခင်သည် လူသားတို့ကို အရုပ်များသဖွယ် ကစားနေခဲ့လျှင်ပင်၊ လူသားတို့သည် မည်သည့် မကျေနပ်ချက် ရှိမည်နည်း။’) ဤသည်မှာ ကျိုးနွံနာခံခြင်းအကြောင်း ဖြစ်သည်။ သင်သည် အမှုအရာများကို ဤသို့ တွေ့ကြုံလျှင် တဖြည်းဖြည်းချင်းဖြင့် သမ္မာတရားကို သင်ယူပြီး ရလဒ်များကို အလိုအလျောက်ရရှိလိမ့်မည်။ ရှေးဦးစွာ သင်သည် ဘုရားသခင်နှင့် သမ္မာတရားအပေါ် ကျိုးနွံနာခံခြင်းသဘောထားတစ်ခု လိုအပ်သည်။ ဘုရားသခင်သည် သင့်အပေါ် မည်သည့်ပုံစံမျိုးဖြင့် ကြည့်နေသည်ကိုလည်းကောင်း၊ သင့်အပေါ် သူ၏ သဘောထားနှင့် လေသံက မည်သို့ဖြစ်သည်ကိုလည်းကောင်း၊ သူသည် သင့်ကို အလွန်အမင်း မနှစ်မြို့သည်ဖြစ်စေ၊ နှစ်မြို့သည်ဖြစ်စေ၊ သူသည် သင့်ကို ထုတ်ဖော်မည်ဖြစ်စေ၊ မထုတ်ဖော်မည်ဖြစ်စေ မစိုးရိမ်နှင့်။ သင်ကိုယ်တိုင်၏ အခက်အခဲများနှင့် ပြဿနာများကို ဖြေရှင်းခြင်းအားဖြင့် အစပြုလော့။ သာမန်လူများသည် ပေတရု ပြောခဲ့သည့်အရာကို အလွယ်တကူ ရရှိနိုင်သလော။ (အလွယ်တကူ မရရှိနိုင်ပါ။) သူသည် ဤသို့ပြောသည့်အခွင့်ကို ရရှိဖို့ရန်အတွက် သူ့၌ မည်သည့်အတွေ့အကြုံများရှိခဲ့ပြီး မည်သည့်စစ်မှန်မှုများကို ပိုင်ဆိုင်ခဲ့သနည်း။ (ဘုရားသခင်က လူကို မည်သို့ဆက်ဆံသည်ဖြစ်စေ ယင်းမှာ လူကိုကယ်ဖို့ဖြစ်ပြီး ချစ်ခြင်းကလွဲ၍ အခြားမဟုတ်ဟု သူ အပြည့်အဝ ယုံကြည်ခဲ့သည်။ ဤအတွက်ကြောင့် သူသည် ကျိုးနွံနာခံရန် လိုလိုလားလား ဖြစ်ခဲ့ခြင်း ဖြစ်သည်။) ပေတရုက ‘အကယ်၍ ဘုရားသခင်သည် လူသားတို့ကို အရုပ်များသဖွယ် ကစားနေခဲ့လျှင်ပင်၊’ ဟု ပြောခဲ့ပြီး သင်က ‘ဘုရားသခင်က လူကို မည်သို့ ဆက်ဆံသည်ဖြစ်စေ’ ဟု ပြောခဲ့သည်။ သင်သည် သင့်ကိုယ်သင် ဖန်ဆင်းခံအဖြစ်၊ ဘုရားသခင်၏ နောက်လိုက်အဖြစ်၊ ဘုရားအိမ်တော်သားတစ်ဦးအဖြစ် မှတ်ယူနေသည်။ ဤသို့ဆိုလျှင် ဤနှစ်ခု၌ ကွာခြားမှုရှိသလော။ ရှိသည်။ ခြားနားချက်တစ်ခု ရှိသည်။ အရုပ်တစ်ခုနှင့် လူသားတစ်ဦးကြား ခြားနားချက်သည် မည်သည့်နေရာ၌ တည်ရှိသနည်း။ အရုပ်မှာ လုံးဝ မည်သည့်အရာမျှ မဟုတ်။ တန်ဖိုးမရှိဘဲ စိတ်ပျက်ဖွယ်ကောင်းသော သေးနုပ်သိမ်ဖျင်းသောအရာ ဖြစ်သည်။ အရုပ်ဖြစ်စေ၊ သားရဲတိရစ္ဆာန်ဖြစ်စေ ထိုအမျိုးအစားဖြစ်သည်။ သို့သော် လူတစ်ဦးဆိုလျှင် အဘယ်သို့နည်း။ လူတစ်ဦးတွင် အတွေးများနှင့် ဦးနှောက်ရှိသည်။ စကားပြောဆိုနိုင်ပြီး အမှုအရာများကို လုပ်ဆောင်နိုင်သည်။ ပုံမှန်လူသားလှုပ်ရှားမှုများကို ကျင့်ကြံပြုမူနိုင်သည်။ အရုပ်ဖြစ်သူများနှင့် နှိုင်းယှဉ်လျှင် လူသား၏တန်ဖိုးနှင့် အဆင့်အတန်းကြားတွင် ကွာခြားမှုရှိသလော။...သင်သည် လူသားအဖြစ် သတ်မှတ်ခြင်းခံရလျှင် မည်သည့်ဆက်ဆံမှုမျိုးကို သင်တောင်းဆိုမည်နည်း။ သင်သည် လေးစားခြင်းခံရရန်၊ တိုင်ပင်ဆွေးနွေးခြင်းခံရရန်၊ သင်၏ ခံစားချက်များကို အလေးထားခြင်းခံရရန်၊ သင်သည် လုံလောက်သောနေရာနှင့် လွတ်လပ်ခွင့်ပေးခြင်းခံရရန်၊ သင်၏ သိက္ခာနှင့် ဂုဏ်သတင်းကို အလေးထားခြင်းခံရရန် တောင်းဆိုလိမ့်မည်။ ယင်းသည် လူသားများ ဆက်ဆံခံရသည့် ပုံစံဖြစ်သည်။ သို့သော် အရုပ်များဆိုလျှင် အဘယ်သို့နည်း။ (၎င်းတို့သည် မည်သည့်အရာမျှ မဟုတ်။ ခြေဖြင့် ကန်ကျောက်၍ ရသည်။) (၎င်းတို့ကို အသုံးပြုလိုသောအခါ အသုံးပြုနိုင်ပြီး အသုံးမပြုလိုသောအခါ ဘေးသို့လွှင့်ပစ်ထားနိုင်သည်။) ဤသည်မှာ သင့်တင့်လျောက်ပတ်သောစကား ဖြစ်သည်။ ဤသည်မှာ အရုပ်များကို ဆက်ဆံမှုနှင့်ပတ်သက်ပြီး သင်တို့ပြောရမည့်အရာ ဖြစ်သည်။ ဤသို့ဆိုလျှင် လူသားတစ်ဦးကို အရုပ်တစ်ခုအဖြစ် ဆက်ဆံခြင်းကို သင်တို့ မည်သို့ ဖော်ပြမည်နည်း။ (၎င်းတို့ကို သင်လိုအပ်သောအခါ အသုံးပြုပြီး မလိုအပ်သောအခါတွင် လျစ်လျူသာရှုပါ။) သင်သည် ၎င်းတို့ကို ဆက်ဆံသည်မှာ တစ်စက်မျှ လေးစားမှုမရှိ။ ပြီးလျှင် ၎င်းတို့၏ လုပ်ပိုင်ခွင့်များကို ကာကွယ်ဖို့ မလိုပေ။ သင်သည် ၎င်းတို့ကို မည်သည့်လုပ်ပိုင်ခွင့်ဖြစ်စေ၊ မည်သည့်ကိုယ်ပိုင်အုပ်ချုပ်ခွင့်ဖြစ်စေ၊ မည်သည့်လွတ်လပ်စွာ ရွေးချယ်ခွင့်ဖြစ်စေ မပေးပေ။ အကြောင်းအရာများတွင် ၎င်းတို့နှင့် တိုင်ပင်ဆွေးနွေးဖို့၊ သို့မဟုတ် ၎င်းတို့၏ ဂုဏ်ကို ထည့်သွင်းစဉ်းစားဖို့၊ သို့မဟုတ် ထိုသို့သောအရာ တစ်ခုတလေကိုမျှ မလိုအပ်ပေ။ သင်သည် စိတ်ကြည်သောအခါတွင် ၎င်းတို့အပေါ် သဘောထားကောင်း နိုင်သော်လည်း စိတ်မကြည်သောအခါတွင် ၎င်းတို့ကို ခြေဖြင့် ကန်ကျောက်နိုင်သည်။ ယင်းသည် အရုပ်တစ်ခုအပေါ် ထားရှိသည့် သဘောထားဖြစ်သည်။ ဘုရားသခင်က လူတို့အား အရုပ်များကဲ့သို့ ဆက်ဆံခဲ့လျှင် ၎င်းတို့က မည်သို့ ခံစားရမည်နည်း။ ဘုရားသခင်သည် ချစ်ဖွယ်ကောင်းသည်ဟု ၎င်းတို့ ခံစားရဦးမည်လော။ (ခံစားရမည်မဟုတ်ပါ။) သို့သော် ပေတရုက ဘုရားသခင်ကို ချီးမွမ်းနိုင်ခဲ့သည်။ သေသည့်အဆင့်အထိ ကျိုးနွံနာခံခြင်းကို ရရှိဖို့ရန် သူ့ကို အခွင့်ပေးခဲ့သည့် မည်သည့်သမ္မာတရားစစ်မှန်မှုများကို သူ ပိုင်ဆိုင်ခဲ့သနည်း။ ဘုရားသခင်က စင်စစ်အားဖြင့် လူအား အရုပ်တစ်ခုကဲ့သို့ မဆက်ဆံခဲ့ပေ။ သို့သော် ပေတရု၏ နားလည်မှုက ဤအဆင့်သို့ ရောက်သောအခါ သူသည် ‘ဘုရားသခင်က ငါ့ကို ဤနည်းဖြင့် ဆက်ဆံခဲ့လျှင် ငါသည် ကျိုးနွံနာခံသင့်ဆဲ ဖြစ်သည်။ ဘုရားသခင်က ငါ့အား ဆော့ကစားစရာအရုပ်တစ်ခုအဖြစ် ဆက်ဆံလျှင် ငါသည် အဘယ်သို့ အဆင်သင့်မဖြစ်ဘဲ၊ မလိုလားဘဲ ရှိနိုင်မည်နည်း။’ ဟု တွေးခဲ့သည်။ ပေတရုက ဤအဆင်သင့်ဖြစ်ခြင်း၊ လိုလားခြင်းကို ရရှိခဲ့သည်။ ‘အဆင်သင့်ဖြစ်ပြီး လိုလားခြင်း’ သည် မည်သည့်အရာကို ရည်ညွှန်းသနည်း။ (ဘုရားစီစဉ်ညွှန်ကြားခြင်း၏ ပြုသမျှအောက်တွင် သူ့ကိုယ်သူထားရှိပြီး ယင်းတို့ကို အပြည့်အဝ ကျိုးနွံနာခံခြင်း ဖြစ်သည်။) ယင်းသည် ကျိုးနွံနာခံခြင်း သမ္မာတရား ဖြစ်သည်။ သင့်အား စာတန်ထံသို့ လွှဲပြောင်းပေးခြင်းမှာ အရုပ်တစ်ခုကို ဆက်ဆံသည့်ပုံစံ ဖြစ်မည်မဟုတ်လော။ သင့်ကို အလိုမရှိသောအခါ၊ သင့်အား စာတန်က သွေးဆောင်ပြီး အရူးလုပ်နိုင်ရန်အတွက် သင်သည် စာတန်ထံ လွှဲပြောင်းပေးခြင်းခံရသောအခါ သင်သည် စွန့်ပစ်ခြင်းခံရမည်။ ပေတရု၏ သဘောထားမှာ အဘယ်နည်း။ သူ့တွင် ညည်းညူမှုတစ်ခုခုရှိသလော။ သူသည် ဘုရားသခင်ထံ ညည်းညူသလော။ ဘုရားသခင်ကို ကျိန်ဆဲသလော။ စာတန်ဘက်သို့ ဦးလှည့်သလော။ (မလှည့်ပါ။) ဤသည်မှာ ကျိုးနွံနာခံခြင်းဟု ခေါ်သည်။ သူ့တွင် ညည်းညူခြင်းမရှိ။ အပျက်သဘောဆောင်မှု၊ သို့မဟုတ် အာခံမှုကို ပြသခြင်းများမရှိ။ သူ၏ ဖောက်ပြန်ပျက်စီးသော စိတ်သဘောထားသည် ပြေလည်ခဲ့ပြီ မဟုတ်လော။ ဤသည်မှာ ဘုရားသခင်နှင့် ပြည့်စုံစွာ သဟဇာတဖြစ်ခြင်း ဖြစ်သည်။ ဤသည်မှာ သူက ဘုရားသခင်ကို သစ္စာဖောက်သလော၊ မဖောက်သလောဆိုသည်နှင့် မသက်ဆိုင်ပေ။ ဤသည်မှာ ‘ဘုရားသခင်က ငါ့အား မည်သည့်နေရာ၌ ထားသည်ဖြစ်စေ ငါ၏ စိတ်နှလုံးတွင် ဘုရားသခင်ရှိမည်။ ဘုရားသခင်က ငါ့အား မည်သည့်နေရာ၌ ထားသည်ဖြစ်စေ ငါသည် ဘုရားသခင် ပိုင်ဆိုင်သည့်သူ ဖြစ်မည်။ သူသည် ငါ့အား ပြာအဖြစ် ပြောင်းလဲလျှင်ပင် ငါ့ကို ဘုရားသခင်က ပိုင်ဆိုင်ဦးမည်။ ငါသည် မည်သည့်အခါမျှ စာတန်ဘက်သို့ ဦးလှည့်မည်မဟုတ်’ ဆိုသည်နှင့် သက်ဆိုင်သည်။ သူသည် ဤကျိုးနွံနာခံခြင်းအဆင့်သို့ ရောက်ရှိနိုင်ခဲ့သည်။ ဤအရာကို ပြောဆိုခြင်းသည် လွယ်ကူသော်လည်း လုပ်ဆောင်ခြင်းက ခက်ခဲသည်။ သင်သည် ဤအရာအားလုံးကို ပြည့်စုံစွာ၊ ရှင်းလင်းစွာ မြင်သည်အထိ အချိန်ပမာဏတစ်ခုအထိ သမ္မာတရားဖြင့် ပြင်ဆင်ထားရမည် ဖြစ်သည်။ ဤသို့ဆိုလျှင် သမ္မာတရားကို လက်တွေ့လုပ်ဆောင်ခြင်းသည် အလွန်ပို၍ လွယ်ကူလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ကျိုးနွံနာခံခြင်းသည် သမ္မာတရားကို ရရှိခြင်းအတွက် အခြေခံ သင်ခန်းစာတစ်ခုဖြစ်သည်) ဒီဘုရားနှုတ်ကပတ်တော်တွေကို ကျွန်မ အခေါက်ခေါက်အခါခါ စဉ်းစားနေမိတယ်။ ဘုရားသခင်က ပေတရုရဲ့ အတွေ့အကြုံကို ကျွန်မတို့ လိုက်လျှောက်ရမဲ့ ပုံသက်သေအနေနဲ့ ဘာလို့ သုံးခဲ့လဲဆိုတာကို နောက်ဆုံးမှာ ကျွန်မ နားလည်သွားတယ်။ ပေတရုက ပြောခဲ့တယ်၊ “အကယ်၍ ဘုရားသခင်သည် လူသားတို့ကို အရုပ်များသဖွယ် ကစားနေခဲ့လျှင်ပင်၊ လူသားတို့သည် မည်သည့် မကျေနပ်ချက် ရှိမည်နည်း” လို့ပြောခဲ့တယ်။ ပေတရုက ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံနိုင်ခဲ့တယ်၊ စမ်းသပ်မှုတွေနဲ့ စစ်ဆေးခြင်းတွေ ခံရတဲ့အတောအတွင်းမှာတောင် ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်းမှာ ဝမ်းမြောက်နိုင်ခဲ့တယ်၊ ပြီးတော့ သူ့မှာ ဘုရားသခင်ကို ကြောက်ရွံ့တဲ့ စိတ်နှလုံး ရှိခဲ့တယ်။ ဘုရားသခင်က သူ့ကို အရုပ်တစ်ရုပ်လို သဘောထားရင်တောင် သူ့မှာ မကျေနပ်ချက်တွေ မရှိဘူးလို့ ပေတရုက ပြောခဲ့တယ်။ ပေတရုက သူ့ရဲ့ မှန်ကန်တဲ့နေရာမှာ ရပ်တည်ခဲ့တယ်၊ ဘုရားသခင်နဲ့ အပေးအယူလုပ်ဖို့၊ တောင်းဆိုဖို့ ဆန္ဒမရှိခဲ့ဘူး၊ ကျိုးနွံနာခံမှုပဲ ရှိခဲ့တယ်။ ဘုရားသခင် ဘာပဲလုပ်လုပ် အရာအားလုံးကို ဘုရားသခင် စီစဉ်ညွှန်ကြားဖို့ သူ ခွင့်ပြုခဲ့တယ်။ နောက်ဆုံးမှာ ပေတရုက ဘုရားသခင်ရဲ့ စုံလင်အောင် ပြုခြင်းခံရတယ်။ ကျွန်မ ဖျားနာတုန်းက ကိုယ့်နေရာမှာ ကျွန်မ မရပ်တည်ခဲ့တာနဲ့ ကိုယ့်ရဲ့ဇာတိပကတိအတွက် အေးချမ်းမှုကိုပဲ ကျွန်မ ရှာခဲ့ပုံတွေကို စဉ်းစားမိတယ်။ ဘုရားသခင်က ကျွန်မတောင်းဆိုတာတွေကို မဖြည့်ဆည်းပေးတဲ့အခါ၊ ကျွန်မခန္ဓာကိုယ် ဒုက္ခခံစားရပြီး ကောင်းချီးမင်္ဂလာ ရချင်တဲ့ ကျွန်မရဲ့ဆန္ဒ တစ်စစီပြိုကွဲသွားတဲ့အခါ၊ ကျွန်မက ဘုရားသခင်ကို ငြင်းခုံပြီး ပြိုင်ဆိုင်ဖို့ ကြိုးစားခဲ့တယ်၊ အရာအားလုံးကို အဆုံးသတ်ပစ်ဖို့တောင် တွေးခဲ့တယ်။ ပေတရုနဲ့ ယှဉ်လိုက်ရင် ကျွန်မမှာ ဘယ်လိုများ ဘာလူ့သဘာဝ၊ ဘာဆင်ခြင်တုံတရားများ ရှိခဲ့လို့လဲ။ ကျွန်မက ဘုရားသခင်ရှေ့မှောက်မှာ အသက်ရှင်ဖို့ လုံးဝ မထိုက်တန်ပါဘူး။ လူသားတွေကို ဘုရားသခင် ဖန်ဆင်းထားတာဖြစ်ပြီး ဘုရားသခင် ကျွန်မကို ဘာပဲလုပ်လုပ် သင့်လျော်ပါတယ်။ ဘုရားသခင် လုပ်ဆောင်ချက်တွေရဲ့ နောက်ကွယ်က ရည်ရွယ်ချက်တွေက ကျွန်မ နားလည်တာထက် ကျော်လွန်ပါတယ်။ လူ့ရဲ့ ရှုထောင့်အမြင်ကနေ ကြည့်ရင် ကျေးဇူးတော်နဲ့ ခန္ဓာ အေးချမ်းမှုက ကောင်းတဲ့အရာတွေလို့ ထင်ရတယ်။ ဒါပေမဲ့ တကယ်တမ်းကျတော့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့က တရားစီရင်ခြင်း၊ ပြစ်တင်ဆုံးမခြင်း၊ ဒုက္ခခံစားခြင်းနဲ့ စစ်ဆေးခြင်းတွေကို ပိုပြီးတော့တောင် လိုအပ်ပါတယ်။ ကျွန်မ ဒီရောဂါဖြစ်ခဲ့တုန်းကလိုပဲပေါ့၊ ကျွန်မရဲ့ အယူအဆတွေနဲ့ မကိုက်ညီပေမဲ့ တကယ်တမ်းကျတော့ ကျွန်မအသက်တာအတွက် အကျိုးရှိသလို ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ ပိုပြီးတော့တောင် အကျိုးရှိပါတယ်။ ဒါက ကျွန်မအပေါ် ဘုရားသခင်ပေးတဲ့ အထူး ကောင်းချီးမင်္ဂလာပါပဲ။ အဲဒီအချိန် ကျွန်မ စိတ်နှလုံးထဲမှာ လိုက်စားရမဲ့ ပန်းတိုင်တစ်ခုရှိတာကို တွေ့လိုက်ရတယ်။ ပေတရုရဲ့ ပုံသက်သေကို ကျွန်မ လိုက်လျှောက်ချင်ခဲ့ပြီး ကင်ဆာက ဘယ်လိုပဲ ဖြစ်လာပါစေ၊ ကျွန်မ သေသည်ဖြစ်စေ၊ ရှင်သည်ဖြစ်စေ ဖန်ဆင်းခံတစ်ဦးအနေနဲ့ ကိုယ့်ရဲ့ နေရာမှန်မှာ ရပ်တည်ပြီး ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ လိုလားခဲ့တယ်။

နောက်ပိုင်းမှာ ကျွန်မရဲ့ ခန္ဓာကိုယ်က တဖြည်းဖြည်း နာလန်ထူလာတယ်။ တုတ်ကောက်ကို စသုံးပြီး ခြေထောက်တစ်ဖက်တည်းနဲ့ လမ်းလျှောက်တတ်အောင် သင်ယူခဲ့တယ်။ သုံးလကြာတော့ ဆေးရုံမှာ စစ်ဆေးဖို့ သွားတော့ ကျွန်မ တော်တော်လေး ပြန်ကောင်းလာပြီလို့ ဆရာဝန်က ပြောတယ်၊ ကင်ဆာ ပြန်မဖြစ်တဲ့အတွက် ဓာတ်ကင်စရာ မလိုဘူးတဲ့။ ၂၀၂၃ ခုနှစ်၊ မတ်လမှာ ရက်ချိန်းပြဖို့ ကျွန်မ ဇာတိကို ပြန်သွားခဲ့တယ်။ ဆရာဝန်က ဆေးစစ်ချက်အဖြေတွေကို မြင်တော့ အံ့သြသွားပြီး ပြောတယ်၊ “ဒီလို အရိုးကင်ဆာမျိုးက လူနာ ၉၉ ရာခိုင်နှုန်း ဓာတ်ကင်ဖို့ လိုမှာပဲ၊ ဒါပေမဲ့ ခင်ဗျားက ဓာတ်ကင်စရာ မလိုတဲ့အပြင် ကင်ဆာလည်း ပြန်မဖြစ်ဘူး။ ဒါက တကယ့် အံ့ဖွယ်ပဲ” တဲ့။ ဆရာဝန် ဒီလိုပြောတာ ကြားတော့ ကျွန်မစိတ်နှလုံးထဲမှာ ဘုရားသခင်ကို တိတ်တဆိတ် ကျေးဇူးတင်ချီးမွမ်းမိတယ်။ နောက်ပိုင်းမှာ အသင်းတော်မှာ ကျွန်မတာဝန်တွေကို ပြန်ထမ်းဆောင်ခဲ့တယ်။ အကြာကြီး ထိုင်ရင် ခြေထောက် ထုံကျဉ်ပြီး တင်ပါးဆုံရိုး နာတတ်ပေမဲ့ အဲဒီအရာကြောင့် ကျွန်မ ဘောင်ခတ်ခံရတာ၊ ဘုရားသခင်ကို တောင်းဆိုတာတွေ မရှိတော့ဘူး။ အဲဒီအစား ကျွန်မ အရမ်း ကျေးဇူးတင်မိလာပြီး ကျွန်မရဲ့တာဝန်တွေ ထမ်းဆောင်ခွင့်ရတာကို တန်ဖိုးထားမိတယ်။ ကောင်းချီးမင်္ဂလာ ရှာဖွေတဲ့ ရည်ရွယ်ချက်ကို စွန့်လွှတ်၊ ကျိုးနွံနာခံပြီး တာဝန်ထမ်းဆောင်တဲ့အခါ ကျွန်မ စိတ်နှလုံးထဲမှာ အရမ်းကို အေးချမ်းတဲ့ခံစားချက်ကို ခံစားခဲ့ရတယ်။


၃၁။ ကျောင်းအုပ်ဆရာမကြီးတစ်ဦး၏ ရွေးချယ်မှု

ဂျန်ချင်၊ တရုတ်ပြည်

ကျွန်မက သာမန်မိသားစုလေးမှာ မွေးဖွားခဲ့ပြီး မိဘနှစ်ပါးစလုံးက လယ်သမားတွေပါ။ အိမ်က ဆင်းရဲတော့ သူများတွေရဲ့ ခွဲခြားဆက်ဆံတာ၊ အထင်သေးတာကို ခံခဲ့ရလို့ ငယ်ငယ်ကတည်းက ကျွန်မမှာ အားငယ်စိတ်တွေ ရှိခဲ့တယ်။ နောင်တစ်ချိန်ကျရင် သူတို့လိုမျိုး မြေကွက်လေးတစ်ကွက်ကိုပဲ စိုက်ပျိုးရင်း အချိန်ကုန်မနေရအောင်၊ အောင်မြင်မှု ရရှိနိုင်အောင် စာကြိုးစားဖို့ မိဘတွေက ကျွန်မကို ခဏခဏ ဆုံးမတတ်တယ်။ ကိုယ့်ကိုယ်ကိုယ် တန်ဖိုးရှိအောင် ကြိုးစားဖို့၊ ထင်ပေါ်ကျော်ကြားဖို့နဲ့ ပိုပြီး သာလွန်တဲ့ ဘဝနဲ့ ရှင်သန်ဖို့ စိတ်ပိုင်းဖြတ်ခဲ့ပါတယ်။

၂၀၁၂ ဇွန်လမှာ ကျောင်းပြီးတော့ ကျွန်မ ကျောင်းဆရာမ ဖြစ်လာခဲ့ပေမဲ့ ပြင်းပြတဲ့ ပြိုင်ဆိုင်လိုစိတ်ကြောင့် လက်ရှိဘဝပုံစံကို မကျေနပ်နိုင်ခဲ့ဘူး။ အစည်းအဝေးတစ်ခုမှာ ကျောင်းအုပ်ကြီးလျူက စင်မြင့်ပေါ်မှာ နှုတ်စလျှာစကောင်းကောင်းနဲ့ စကားပြောနေတာကို တွေ့လိုက်ရတယ်။ ကျွန်မ ဘေးဘီကို လှည့်လိုက်တော့ ဆရာ၊ ဆရာမတော်တော်များများက ကျောင်းအုပ်ကြီးလျူကို အားကျပြီး လေးစားတဲ့ မျက်လုံးတွေနဲ့ ကြည့်နေကြတာ သတိထားမိလိုက်တယ်။ “စင်မြင့်ပေါ်မှာ စကားပြောနေတဲ့လူက ငါသာဆိုရင် ဘယ်လောက်ပိုကောင်းလိုက်မလဲ။ ဒါပေမဲ့ အခုတော့ ငါက သာမန်ဆရာမတစ်ယောက်၊ လူအများကြီးထဲက တစ်ယောက်ပဲမို့လို့ ငါ ပိုကြိုးစားပြီး စာသင်တဲ့ဘက်မှာ ပိုအားစိုက်ရမယ်။ ဒီလိုဆိုရင် အနှေးနဲ့အမြန် ငါလည်း ကျောင်းအုပ်နေရာကို ရမှာပဲ” လို့ တွေးမိတယ်။ နောက်ပိုင်းရက်တွေမှာ ကျွန်မ မနားမနေ အလုပ်လုပ်ခဲ့တယ်၊ နားချိန်ကိုတောင်သုံးပြီး သင်ခန်းစာအစီအစဉ်တွေ ဆွဲပြီး သင်ရိုးတွေကို လေ့လာခဲ့တယ်။ ကျွန်မအတန်းထဲက ကျောင်းသားတွေ စာမလိုက်နိုင်ရင် သူတို့နားလည်နိုင်တဲ့အထိ နေ့လယ်စာစားချိန်မယူဘဲ၊ ညဉ့်နက်တဲ့အထိတောင် နေပြီး စာပြပေးခဲ့တယ်။ နေ့ရောညပါ အချိန်ပြည့် အလုပ်လုပ်ခဲ့ပြီး နေ့တိုင်း ခါးတွေ၊ ကျောတွေ နာတဲ့အထိ အရမ်း ပင်ပန်းခဲ့တယ်။ အိမ်ရောက်ရင် လုံးဝ ခြေကုန်လက်ပန်းကျပြီး အိပ်ရာပေါ် ပုံကျသွားတာပါပဲ။ အလုပ်တွေရပ်ပြီး တကယ် အနားယူချင်ပေမဲ့ စင်မြင့်ပေါ်မှာ အာဝဇ္ဇန်းရွှင်ရွှင်နဲ့ စကားပြောနေတဲ့ ကျောင်းအုပ်ကြီးလျူနဲ့ ဆရာ၊ ဆရာမတွေရဲ့ အားကျလေးစားတဲ့ အကြည့်တွေကို တွေးလိုက်တဲ့အခါ “နောင်တစ်ချိန် ကောင်းစားဖို့နဲ့ သူများတွေရဲ့ လေးစားအားကျတာကို ခံရဖို့ အခု ဒုက္ခခံနေတာပဲ။ ဒီဒုက္ခတွေက အရာထင်မှာပါ” လို့ တွေးပြီး ကိုယ့်ဘာသာကိုယ် မာန်တင်းခဲ့တယ်။ ဒါနဲ့ပဲ “ပညာရေး စိတ်ပညာ” စာအုပ်ကို ဆွဲယူပြီး လေ့လာခဲ့ပြန်ရော။ ကျွန်မရဲ့ ကြိုးစားမှုတွေကြောင့် စာသင်တဲ့ရလဒ်တွေက ထိပ်ဆုံးမှာ ရှိခဲ့တယ်။ သုံးနှစ်တာကာလ အတွင်းမှာတင် သာမန်ဆရာမဘဝကနေ သင်ကြားရေးသုတေသန အဖွဲ့မှူး၊ နည်းပညာဆိုင်ရာ ဒါရိုက်တာ၊ ဒုကျောင်းအုပ်၊ ပြီးတော့ နောက်ဆုံးမှာ ကျောင်းအုပ် ဖြစ်လာခဲ့တယ်။ ကျွန်မ သိပ်ပျော်တာပေါ့။ အသက် ၃၀ တောင် မပြည့်သေးဘူး၊ ခေါင်းဆောင်နေရာကို ရနေပြီလေ။ တစ်ခဏတာတော့ ဆရာ၊ ဆရာမတွေနဲ့ ကျောင်းသားမိဘတွေက ကျွန်မကို တလေးတစား ဆက်ဆံကြတယ်၊ ဆွေမျိုးတွေ၊ အိမ်နီးချင်းတွေနဲ့ အတန်းဖော်တွေအားလုံးက ကျွန်မကို လေးစားအားကျတဲ့မျက်လုံးတွေနဲ့ ကြည့်ကြပြီး ကျွန်မရဲ့မိဘတွေဆို ကျွန်မကြောင့် မျက်နှာပွင့်ခဲ့ရတယ်။ ကျွန်မ တကယ်ဂုဏ်ယူမိပြီး ကျွန်မရဲ့ မာနက အကြီးအကျယ် ကျေနပ်သွားခဲ့တာပေါ့။ ရာထူးတိုးပြီးနောက်မှာ လစာလည်းတိုးလာတယ်၊ ဥစ္စာပစ္စည်းလည်း ပိုပေါများလာတော့ ငယ်ငယ်တုန်းက လက်လှမ်းမမီခဲ့တဲ့ ဇိမ်ခံပစ္စည်းအတော်များများကို ဝယ်နိုင်ခဲ့တယ်။ နောက်ဆုံးတော့ ငယ်ဘဝဆန္ဒ ပြည့်ဝခဲ့ပြီး သူများလေးစားရတဲ့ ဘဝမျိုးနဲ့ နေခဲ့ရပါတယ်။ ကျွန်မရဲ့ ကြိုးစားအားထုတ်မှုနဲ့ အပင်ပန်းခံမှုတွေ အရာထင်ခဲ့ပြီလို့ ခံစားခဲ့ရတယ်။

ဒါပေမဲ့ နောက်ပိုင်းကျတော့ ဘဝက ကျွန်မ စိတ်ကူးထားသလောက် မသာယာခဲ့ပါဘူး။ ကျောင်းအုပ်ဖြစ်လာပြီးတဲ့နောက်မှာ ဂုဏ်ရှိပြီး သူများလေးစားအားကျတာ ခံရတဲ့ပုံရပေမဲ့ ဒီရာထူးက ကျွန်မကို အမြဲတမ်း စိတ်ဆင်းရဲစေပြီး ပင်ပန်းနွမ်းနယ်စေခဲ့တယ်။ ကျောင်းအုပ်တစ်ယောက်အနေနဲ့ အလုပ်ကိစ္စ ခရီးထွက်ရတာတွေ၊ ဧည့်ခံပွဲတက်ရတာတွေက ပုံမှန်ကိစ္စလို ဖြစ်လာတယ်။ အထက်လူကြီးတွေရဲ့ လေးစားမှုရဖို့နဲ့ ကိုယ့်ရာထူး တည်မြဲဖို့အတွက် ကျွန်မ တဖြည်းဖြည်းနဲ့ အရက်သောက်တတ်လာပြီး သူများကို မျက်နှာလိုမျက်နှာရ လုပ်တတ်လာတယ်။ တစ်ခါတုန်းက ပညာရေးမှူးရုံးက ခေါင်းဆောင်တစ်ယောက်က ကျွန်မကို ပြောဖူးတယ်။ “ကျောင်းအုပ်ရှောက်ကို ကြည့်စမ်း၊ သူက ကိုယ့်အတွက် ပိုအကျိုးရှိဖို့ သူ့အားသာချက်ကို ဘယ်လိုအသုံးချရမလဲဆိုတာ သိတယ်။ ငယ်ရွယ်နုပျိုတာက အရင်းအနှီးတစ်ခုပဲ၊ ဒါပေမဲ့ ခင်ဗျားက အဲဒါကို အကောင်းဆုံး ဘယ်လိုအသုံးချရမလဲဆိုတာကိုတောင် သိရဲ့လား။ အမျိုးသမီးတွေက ပိုပြီး ရှေ့ရောက်ဖို့နဲ့ ပိုပြီး တည်မြဲဖို့ သူတို့ရဲ့ အားသာချက်တွေကို အသုံးချရတယ်” တဲ့။ ကျောင်းအုပ်ရှောက်က အစိုးရအရာရှိတွေရဲ့ မယားငယ်လုပ်ပြီး ပညာရေးမှူးရုံးမှာ ပညာရေးအဖွဲ့မှူး ရာထူးအထိ တက်သွားနိုင်ခဲ့တာကို ကျွန်မ သိနေတာပေါ့။ သူတို့ရဲ့ လုပ်နည်းလုပ်ဟန်တွေကို ကျွန်မ ရွံရှာတယ်။ အထက်လူကြီးတွေရဲ့ ညစ်ညမ်းတဲ့ စကားတွေကို နားထောင်ပြီး အရက်သောက်ရတဲ့ ညစာစားပွဲတွေအကြောင်း တွေးမိတိုင်း ကျွန်မ တော်တော် စက်ဆုပ်မိတယ်။ အကြိမ်ကြိမ် ထွက်ပြေးချင်ပေမဲ့ ကျောင်းအုပ်ရာထူးအတွက် မလွန်ဆန်နိုင်ဘဲ လိုက်လျောခဲ့ရတယ်။ ကျောင်းဥက္ကဋ္ဌကလည်း ခဏခဏဆိုသလို ကျွန်မကို ဧည့်ခံပွဲတွေ ခေါ်သွားတတ်တယ်။ ပညာရေးလောကက ပုဂ္ဂိုလ်ကျော်တွေနဲ့ မိတ်ဆက်ပေးပြီး အပေါ်ယံမှာတော့ အလုပ်သဘောအရ ဖလှယ်ဖို့လို့ ပြောပေမဲ့ တကယ်တမ်းကျတော့ သူတို့ရဲ့ မယားငယ်ဖြစ်လာဖို့၊ ကိုယ့်ခန္ဓာကိုယ်ကို ရောင်းစားဖို့ပါပဲ။ ကျွန်မ လုံးဝ ရွံရှာမိတယ်။ သူတို့ ဆက်သွယ်လာတိုင်း ကျွန်မ နှပ်လွှတ်လိုက်တာပဲ။ ဒါပေမဲ့ သူတို့ဖြစ်စေချင်တာကို ကျွန်မက မလိုက်လျောတော့ ဥက္ကဋ္ဌက ကျွန်မကို သိပ်မကျေနပ်ဘဲ တစ်ခါတလေ အလုပ်ခွင်မှာ ကျွန်မကို ပစ်မှတ်ထားတတ်တယ်။ ကျွန်မရဲ့ အလုပ်တင်ပြချက်တွေက တော်တော်ကောင်းပြီး၊ လုပ်ငန်းစီမံချက်တွေက အစီအစဉ်တကျရှိနေပေမဲ့လည်း သူတို့က အမြဲ အပြစ်ရှာဖို့ ကြိုးစားနေတော့ ကျွန်မမှာ ဘာမှပြန်မပြောနိုင်အောင် ဆွံ့အခဲ့ရတယ်။ တစ်ခါတုန်းက ကျွန်မရဲ့ အထက်လူကြီး ဖုန်းထဲမှာ ကျွန်မဓာတ်ပုံတွေနဲ့ ပြည့်နေတာကို တိုက်တိုက်ဆိုင်ဆိုင် တွေ့လိုက်ရတယ်။ ဖော်ပြလို့မရနိုင်တဲ့ ကြောက်စိတ်တစ်ခု ချက်ချင်း ဝင်လာပြီး “ငါ သူတို့ရဲ့ နောက်ထပ်သားကောင် ဖြစ်တော့မှာလား” လို့ တွေးမိလိုက်တယ်။ ကျွန်မ သိပ်ကြောက်သွားတာပေါ့။ နေ့တိုင်း ဧည့်ခံပွဲတွေ၊ ခရီးထွက်ရတာတွေကြောင့် ကျွန်မ သိပ်ပင်ပန်းနွမ်းနယ်ခဲ့ရတယ်။ အထက်လူကြီးက ကျွန်မကို အခွင့်ကောင်းယူမှာ စိုးရိမ်ပြီး အမြဲတမ်း စိတ်ပူနေခဲ့ရတယ်။ နေ့တိုင်းလိုလို ရေခဲပြင်ပါးပါးလေးပေါ်မှာ လမ်းလျှောက်နေရသလို ခံစားရပြီး၊ ဓားသွားပေါ် လမ်းလျှောက်နေရသလိုမျိုး နာကျင်ခံစားခဲ့ရတယ်။ အထက်လူကြီးရဲ့ တောင်းဆိုချက်တွေကို လုံလုံလောက်လောက် မဖြည့်ဆည်းပေးနိုင်ရင် ကျွန်မရဲ့ ကျောင်းအုပ်ရာထူး ထိခိုက်မှာကိုလည်း ကြောက်ခဲ့တယ်။ ဒါကြောင့် အထက်လူကြီးက ဘာအပြစ်ရှာမရအောင် ကျွန်မရဲ့ အလုပ်ကို ပြည့်စုံအောင် ပိုပြီး ကြိုးစားခဲ့ပါတယ်။ ဒီလိုဖြစ်ဖို့အတွက် နေ့ရောညပါ အလုပ်လုပ်ခဲ့ရပြီး တစ်ခါတလေဆို တစ်နေကုန်လို့ ရေတစ်ခွက်သောက်ဖို့တောင် အချိန်မရခဲ့ဘူး။ ခဏခဏ ခေါင်းမူးပြီး ပင်ပန်းနွမ်းနယ်လာတယ်၊ ကြာလာတော့ လည်ချောင်းတွေ စခြောက်ပြီး ယားလာတယ်။ တစ်ခါတလေဆို သွေးပါတဲ့အထိ ဆိုးဆိုးရွားရွား ချောင်းဆိုးခဲ့တယ်။ ဒါတောင်မှ ကျွန်မရဲ့ စိတ်က ကျောင်းအုပ်ရာထူးကို ဘယ်လိုထိန်းထားရမလဲ ဆိုတာပေါ်မှာပဲ အာရုံရောက်နေတုန်းပဲ။ တစ်ရက်ပြီးတစ်ရက်၊ တစ်နှစ်ပြီးတစ်နှစ် ကျွန်မရဲ့ စိတ်ဖိစီးမှုတွေက နေ့တိုင်း ပိုတိုးလာပြီး အချိန်တစ်ခုအထိ အိပ်မပျော်တဲ့ရောဂါ ခံစားခဲ့ရတယ်။ စိတ်ဓာတ်ကျရောဂါ ဖြစ်လုနီးပါး ဖြစ်နေပြီလို့ ခံစားခဲ့ရတယ်။ ကျွန်မ ယောက္ခမက ကျွန်မအဖြစ်ကို မြင်ပြီး ကျောင်းအုပ်အလုပ်ကထွက်၊ တခြားအလုပ်ရှာဖို့ အကြံပေးတယ်။ ပြီးတော့ ဧဝံဂေလိတရားကိုလည်း သူ ဟောပေးပြီး ကျွန်မ ဖတ်ဖို့ ဘုရားနှုတ်ကပတ်တော်တစ်ပိုဒ် ရှာပေးတယ်။ ဘုရားသခင်က ပြောသည် “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကို ထိန်းချုပ်နိုင်စွမ်း မရှိပေ။ လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။ သင်သည် မိမိ၏ ကိုယ်ပိုင်အလားအလာများကို သိနိုင်လျှင်၊ မိမိ၏ ကံကြမ္မာကို ထိန်းချုပ်နိုင်လျှင် သင့်ကို ဖန်ဆင်းခံတစ်ဦးဟု ခေါ်ဆိုခြင်း ခံရဦးမည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) “ကံကြမ္မာ” ဆိုတဲ့ စကားလုံးကို ဖတ်မိတဲ့အခါ ကျွန်မ ကိုယ့်အကြောင်း ပြန်တွေးမိတယ်။ ကျွန်မ လိုချင်ခဲ့တဲ့ အိမ်ထောင်ဖက်က စိတ်ကူးယဉ်ဆန်ပြီး ခံစားချက်ကို နားလည်တဲ့သူမျိုးဆိုပေမဲ့ ကျွန်မနဲ့ လက်ထပ်ခဲ့တဲ့လူကတော့ အလိုက်ကမ်းဆိုးမသိ၊ စိတ်ကူးယာဉ်အယူအဆတွေကို နားမလည်တဲ့အပြင် စိတ်ကူးစိတ်သန်းနဲ့ တီထွင်ဖန်တီးနိုင်စွမ်း ကင်းမဲ့တဲ့သူ တစ်ယောက် ဖြစ်နေခဲ့ပါတယ်။ ငယ်ငယ်ကတည်းက ကျွန်မ ကြိုးစားအားထုတ်မှုကနေတဆင့် သူများ အားကျတာကို အမြဲ ခံချင်ခဲ့ပြီး ဒါက ပျော်ရွှင်မှုကို ယူဆောင်ပေးမယ်လို့ ယုံကြည်ခဲ့တယ်။ ဒါပေမဲ့ ကျောင်းအုပ်ဖြစ်လာပြီးတဲ့နောက်မှာ မပျော်ရွှင်ရတဲ့အပြင် အရင်ကထက်တောင် ပိုပြီး စိတ်ဆင်းရဲရတာကို တွေ့လိုက်ရတယ်။ တစ်ချိန်တုန်းကဆို စိတ်ဓာတ်ကျရောဂါတောင် ဖြစ်ခဲ့ဖူးတယ်။ အဲဒီအချိန်ကျမှ လူတစ်ယောက်ရဲ့ ကံကြမ္မာဆိုတာ ကိုယ်ထိန်းချုပ်ထားနိုင်တဲ့အရာ မဟုတ်မှန်း ကျွန်မ သဘောပေါက်ခဲ့တယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ရတယ်။ “အနန္တတန်ခိုးရှင်သည် အလွန်အမင်း ဒုက္ခဆင်းရဲကိုခံဖူးသော ဤလူများအပေါ် သနားကရုဏာရှိ၏၊ တစ်ချိန်တည်းတွင် သူသည် လူတို့ထံမှ အဖြေတစ်ခုကို လက်ခံရရှိခြင်း မရှိမီ စောင့်ဆိုင်းနေခဲ့သည်မှာ အလွန်ကြာလှပြီဖြစ်သောကြောင့် အသိစိတ်လုံးဝမရှိသော ဤလူများကိုလည်း အလွန်အမင်း မနှစ်မြို့ခြင်းဖြစ်၏။ သင်နိုးထပြီး ရေငတ်ခြင်းနှင့် ဆာလောင်ခြင်းမရှိတော့ရန်အတွက် သူသည် ရှာဖွေရန်၊ သင့်စိတ်နှလုံးနှင့် သင့်ဝိညာဉ်ကို ရှာဖွေရန်၊ သင့်ထံသို့ ရေနှင့်အစားအစာကို ယူဆောင်ပေးရန် လိုလားလေသည်။ သင် ပင်ပန်းနွမ်းနယ်သောအခါနှင့် ဤလောကကြီး၏ ခြောက်ကပ်ခြင်း တစ်စုံတစ်ရာကို ခံစားရသောအခါ၊ လမ်းပျောက်သည်ဟု မခံစားနှင့်၊ မငိုကြွေးလေနှင့်။ စောင့်ကြည့်တော်မူသောသူ အနန္တတန်ခိုးရှင် ဘုရားသခင်သည် သင်၏ရောက်လာခြင်းကို အချိန်မရွေး လက်ခံ ရင်ဝယ်ပိုက်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အနန္တတန်ခိုးရှင်၏ သက်ပြင်းချတော်မူခြင်း) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်မ တော်တော် တို့ထိမိသွားတယ်။ ဘုရားသခင်က လူတွေကို အရမ်းနားလည်ပေးပြီး လူသားတွေအပေါ်ထားတဲ့ သူ့ရဲ့မေတ္တာကို ကျွန်မ မြင်နိုင်သွားတယ်။ ကျောင်းအုပ်ဖြစ်ဖို့ နေ့ရောညပါ အလုပ်လုပ်ခဲ့ရပုံတွေ၊ ကျောင်းအုပ်ဖြစ်ပြီးတဲ့နောက်မှာ အလုပ်ကိစ္စနဲ့ ခဏခဏ ခရီးထွက်ရတာတွေ၊ ဧည့်ခံပွဲတက်ရတာတွေနဲ့ အထက်လူကြီးတွေကို ဖားဖို့နဲ့ မျက်နှာသာရဖို့အတွက် ကြိုးစားခဲ့ရတာတွေကို တွေးမိတယ်။ နေ့တိုင်းလိုလို ကြီးမားတဲ့ စိတ်ဖိစီးမှုအောက်မှာ ကျွန်မ နေခဲ့ရတယ်။ ရင်ဖွင့်တိုင်ပင်ဖို့ တစ်ယောက်မှ ရှာမတွေ့နိုင်သလို၊ ကျွန်မရဲ့ ပူလောင်နေတဲ့ စိတ်ဝိညာဉ်အတွက် စိတ်ချရတဲ့နားခိုစရာနေရာလည်း မရှိခဲ့ဘူး။ အမေ့ကို ပြောပြတော့လည်း အမေက “သမီး ကြိုးစားဖို့၊ အထက်လူကြီးရှေ့မှာ အမှုအရာတွေကို ကိုင်တွယ်နည်းကို သိဖို့လိုတယ်။ သမီး အလုပ်ပြုတ်သွားရင် အိမ်နီးချင်းတွေက အမေတို့ကို အထင်သေးကြမှာ” လို့ပဲ အကြံပေးတယ်။ ကျွန်မ အမျိုးသားကို ပြောပြတော့ သူက “ကြာရင် အဆင်ပြေသွားမှာပါ” ဆိုပြီးပဲ အကြံပေးတယ်။ ဒါပေမဲ့ အချိန်ကြာလာတာနဲ့အမျှ ကျွန်မ ပြိုလဲလုနီးပါး ဖြစ်လာတာကို တွေ့လိုက်ရတယ်။ ကျွန်မရဲ့ ခံစားချက်ကို ဘယ်သူ နားလည်ပေးနိုင်မှာလဲ။ ဘုရားသခင်ကသာ လူတွေကို တကယ်နားလည်ပေးပြီး ကျွန်မရဲ့ မခံမရပ်နိုင်လောက်အောင် ခါးသီးမှုတွေကို သူ ခံစားနားလည်ပေးနိုင်မှန်း ဘုရားနှုတ်ကပတ်တော်ကနေတစ်ဆင့် ကျွန်မ သဘောပေါက်ခဲ့တယ်။ မငိုဖို့၊ လမ်းမပျောက်ဖို့နဲ့ ကျွန်မ ရောက်လာတာကို ကြိုဆိုမယ်လို့ သူ မိန့်ခဲ့တယ်။ ဘုရားသခင်ကသာ ကျွန်မစိတ်နှလုံးကို တကယ်သိပြီး သူ့ကို အရာအားလုံး ပြောပြလို့ရနိုင်တယ်လို့ ခံစားရတဲ့အတွက် ကျွန်မရဲ့ စိတ်ဝိညာဉ်ဟာ ကြီးမားတဲ့ သက်သာရာရမှုတစ်ခုကို တွေ့ရှိခဲ့တယ်။ ကျွန်မ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လေ့လာစုံစမ်းချင်ပေမဲ့ အလုပ်တွေ ဘယ်လောက်များကြောင်း တွေးမိတော့ ဘယ်တော့အချိန်ဘယ်ရပါ့မလဲလို့ စဉ်းစားမိတယ်။ ဒါကြောင့် ကျွန်မ ဘုရားသခင်ဆီ ဆုတောင်းပြီး ကျွန်မရဲ့ အတွေးတွေကို ရင်ဖွင့်ဖို့ ကြိုးစားခဲ့ပါတယ်။ “အို ဘုရားသခင်၊ သမီး ဒီလိုဘဝမျိုးနဲ့ မနေချင်တော့ပါဘူး၊ ဒါက လုံးဝကို ပင်ပန်းလွန်းပါတယ်။ ကျေးဇူးပြုပြီး သမီးအတွက် လမ်းကြောင်းဖွင့်ပေးပါ” လို့ပေါ့။ အဲဒီအချိန်မှာပဲ ကျွန်မရဲ့ အစ်မက ဖုန်းဆက်ပြီး မူကြိုကျောင်းတစ်ခုမှာ အလုပ်လုပ်ဖို့ ပြောလာတယ်။ အဲဒီကျောင်းက ခရိုင်တစ်ခုလုံးမှာ တစ်ခုတည်းသော အစိုးရ မူကြိုကျောင်းဖြစ်ပြီး ပညာရေး အထောက်အကူပြုပစ္စည်းတွေနဲ့ သင်ကြားရေးအခြေအနေ အကောင်းဆုံးကျောင်းလည်း ဖြစ်တယ်။ ကျွန်မ သွားချင်ပေမဲ့ ကျောင်းအုပ်ရာထူးရဖို့ အများကြီး ပေးဆပ်ခဲ့ရတော့ အခုမှ အဲဒါတွေအားလုံးကို စွန့်လွှတ်ရမှာ နှမြောမိတယ်။ ဒါပေမဲ့ ကျွန်မအပေါ် ကျွန်မရဲ့ အထက်လူကြီးရဲ့ ပုံမှန်မဟုတ်တဲ့ လုပ်ရပ်တွေကို တွေးမိတဲ့အခါ ကျွန်မ ရွံရှာမိတယ်။ ဒါကြောင့် ဒီမူကြိုကျောင်းကို သွားဖို့ စဉ်းစားခဲ့တယ်။ ကျွန်မ ကြိုးစားရင် နောက်ထပ် အထက်လူကြီးအသစ်တွေက အနှေးနဲ့အမြန်ဆိုသလို ကျွန်မကို မူကြိုကျောင်းအုပ်အဖြစ် ရာထူးတိုးပေးမှာပဲ၊ အဲဒီကျရင် ကျွန်မရဲ့ အဆင့်အတန်းကို ပြန်ရမှာပဲလို့ တွေးမိတာပေါ့။ ဒီနည်းနဲ့ဆို ကျွန်မက ဘုရားသခင်ရဲ့ အမှုတော်ကိုလည်း လေ့လာနိုင်မယ်၊ လူတွေရဲ့ လေးစားမှုကိုလည်း ရနိုင်မယ်။ ဒါက တစ်ချက်ခုတ် နှစ်ချက်ပြတ်ပဲလေ။

၂၀၁၉ ဇူလိုင်လမှာ ကျွန်မ ကျောင်းအုပ်ရာထူးကနေထွက်ပြီး မူကြိုကျောင်းကို ရောက်သွားတယ်။ ဒါပေမဲ့ မူကြိုပညာရေးက ကျွန်မ ထင်သလောက် ရိုးရှင်းလွယ်ကူမနေဘဲ အခြေခံ သင်ကြားရေးစွမ်းရည်အတွက် သင်တန်းတွေ၊ ပြိုင်ပွဲတွေ ခဏခဏ လုပ်ရတော့ နေ့တိုင်း အလုပ်ရှုပ်နေခဲ့တယ်။ အထူးသဖြင့် အထက်လူကြီးတွေက ထူးချွန်တဲ့ ဆရာမတွေကို သဘောကျတဲ့အကြည့်နဲ့ ကြည့်တာ မြင်ရတဲ့အခါ ကျွန်မ မနာလိုဖြစ်ပြီး သူများ အထင်ကြီးလေးစားတာကို ခံရဖို့ မသိလိုက်ဘာသာနဲ့ လိုက်စားမိပြန်ရော။ ပီယာနိုတီးတာ၊ အကလေ့ကျင့်တာနဲ့ အစီအစဉ်အမျိုးမျိုးကို စွဲစွဲလမ်းလမ်း စီစဉ်တာကို စလုပ်ရင်း ကိုယ့်အတွက် အားလပ်ချိန် လုံးဝမကျန်တော့သလို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ရှာဖွေချင်တဲ့ ဆန္ဒကလည်း အလုပ်ရှုပ်လွန်းလို့ ဘေးရောက်သွားခဲ့တယ်။ နောက်ပိုင်းမှာ ကျွန်မရဲ့ ကြိုးစားမှုကြောင့် မူကြိုကျောင်းမှာ ခပ်မြန်မြန်ပဲ နေရာရလာခဲ့ပြီး အထက်လူကြီးတွေကလည်း ကျွန်မကို တန်ဖိုးထားလာကြတယ်။ ဒါပေမဲ့ အဲဒီလို တန်ဖိုးထားခံရတာက ကျွန်မကို စိတ်ဒုက္ခ ရောက်စေပြန်တယ်။ တစ်ခါတလေ အထက်လူကြီးတွေက သူတို့အတွက် စကားစစ်ထိုးပွဲ မိန့်ခွန်းတွေ၊ တင်ပြချက် စာမူတွေ ရေးခိုင်းတတ်တယ်။ ဒါပေမဲ့ ကျွန်မက နေ့ဘက်မှာ ကျောင်းသားတွေကို စာသင်ရတော့ ညဘက် အချိန်ပိုဆင်းပြီး စာမူတွေကို အပြီးသတ်ရတာပေါ့။ နေ့တိုင်း ကျွန်မမှာ အချိန်မလောက်မင ဖြစ်နေခဲ့တယ်။ ကျွန်မရဲ့ ဘေးနားက လုပ်ဖော်ကိုင်ဖက်တွေကလည်း အဆင့်အတန်းအတွက် ပြင်းပြင်းထန်ထန် ပြိုင်ဆိုင်နေကြရင်း မျက်နှာကပြုံးပြီး နောက်မှာ ဓားနဲ့ဖြစ်နေတာလည်း မြင်ခဲ့ရတယ်။ ဒီအခြေအနေထဲမှာ ပိတ်မိနေတော့ ကျွန်မ အရင်ဘဝကို ပြန်ရောက်သွားသလို ခံစားရတယ်။ ခန္ဓာကိုယ်ကလည်း အမြဲတမ်း ပင်ပန်းနွမ်းနယ်ပြီး ဖိစီးမှုတွေများနေတော့ နေ့တိုင်း ခေါင်းပေါက်ကွဲမတတ် ခံစားရတယ်။ ရင်သားတွေကလည်း ဆူးနဲ့ထိုးသလို စူးစူးရှရှ နာကျင်လာတယ်။ လုံးဝ ဘာမှ မတတ်နိုင်သလို ခံစားခဲ့ရပြီး ကျွန်မရဲ့ စိတ်နှလုံးက ဗလာဖြစ်နေခဲ့ပါတယ်။ အောက်တိုဘာလရဲ့ တစ်ရက်မှာ ကျောင်းက ကျန်းမာရေးစစ်ဆေးမှု လုပ်ပေးတယ်။ ဆရာဝန်က ကျွန်မကို စစ်ဆေးပြီးတဲ့အခါ လေးနက်တဲ့ မျက်နှာထားနဲ့ “ခင်ဗျား ရင်သားမှာ ပြဿနာတော်တော်များများ ရှိနေတယ်” လို့ ပြောတယ်။ ကျွန်မက “ကင်ဆာလား” လို့ မေးလိုက်တယ်။ ဆရာဝန်က “မသေချာသေးဘူး၊ ဒါပေမဲ့ မြန်မြန် အသားစယူ စစ်ဆေးသင့်တယ်၊ စောစောသိရရင် စောစောကုလို့ရတာပေါ့” လို့ ပြောတယ်။ “တကယ်ပဲ ကင်ဆာဖြစ်နိုင်သလား” လို့ ကိုယ့်ကိုယ်ကိုယ် မေးလိုက်တဲ့အချိန်မှာ ကမ္ဘာကြီး မှောင်မိုက်သွားသလို ခံစားလိုက်ရတယ်။ ဖော်ပြလို့မရတဲ့ ဝမ်းနည်းအားငယ်စိတ်တွေ ဝင်လာပြီး ကြမ်းပြင်ပေါ် အရုပ်ကြိုးပြတ် လဲကျသွားတယ်။ အဲဒီနောက် ရောဂါအတည်ပြုဖို့ ပြည်နယ်ဆေးရုံကြီးကို ကျွန်မ သွားခဲ့တယ်။ ဆရာဝန်က ရင်သားတစ်ရှူး ပွားများတာ၊ အရည်အိတ်တည်တာနဲ့ အကျိတ်တွေ အများကြီး ဖြစ်နေတာလို့ ပြောတယ်။ ပုံမှန် စောင့်ကြည့်ဖို့နဲ့ သုံးလကနေ ခြောက်လတစ်ကြိမ် ပြန်လာစစ်ဖို့ အကြံပေးတယ်။ ဒါပေမဲ့ အကျိတ်တွေ ကြီးလာရင် ခွဲစိတ်ဖို့ လိုနိုင်တယ်လို့ ပြောတယ်။ ဆေးစစ်ချက် အဖြေအရ အခုအချိန်မှာ အကျိတ်တွေက အဆင့် ၃ ရောက်နေပြီ။ အဆင့် ၄ သာ ရောက်သွားရင် ကင်ဆာ ဖြစ်နိုင်တယ်လို့ ဆရာဝန်က ပြောတယ်။ တွေးလေလေ ကျွန်မ ပိုကြောက်မိလာလေလေပါပဲ။ အသက် ၃၀ တောင် မပြည့်သေးတဲ့ ကျွန်မလိုလူက ဘယ်လိုဖြစ်ပြီး ဒီလောက်ပြင်းထန်တဲ့ ရောဂါ ဖြစ်ရတာလဲဆိုတာ နားမလည်နိုင်ခဲ့ဘူး။ မိုးပြိုတော့မလို ခံစားခဲ့ရတယ်။ ကျွန်မ တစ်ကိုယ်လုံး လေးလံနေပြီး အိမ်ကို မနည်းပြန်လာရင်း တံခါးပိတ်ပြီး ကုတင်ပေါ် လှဲချလိုက်တယ်။ မျက်ရည်တွေ စီးကျလာပြီး ကိုယ့်ကိုယ်ကိုယ် မေးခွန်းထုတ်နေမိတယ်။ “ပြီးခဲ့တဲ့ နှစ်တွေမှာ ငါ ဘာအတွက်များ ဒီလောက် ကြိုးစားလုပ်ကိုင်ခဲ့ရတာလဲ။ သူများတွေရဲ့ အားကျတာကို ခံချင်ရုံနဲ့ ငါ့ကျန်းမာရေးကို တကယ်ပဲ စတေးလိုက်ရပြီလား။ သူများ အားကျတာက ငါ့အတွက် တကယ်တမ်း ဘာတွေများ ယူဆောင်ပေးခဲ့လို့လဲ။ လူတွေရဲ့ အားကျမှုကို ရရှိထားရင်တောင်မှ ငါ ဘာလို့ ဒီလောက် နာကျင်မှုတွေကြားမှာ ရှင်သန်နေရသေးတာလဲ။ အဓိပ္ပာယ်ရှိပြီး တန်ဖိုးရှိတဲ့ ဘဝမျိုးနဲ့ ငါ ဘယ်လို နေထိုင်ရမလဲ” လို့ပေါ့။

တစ်နေ့မှာ ကျွန်မရဲ့ နာကျင်မှုနဲ့ ဝေခွဲမရဖြစ်မှုတွေကြားထဲမှာ ညီအစ်ကို မောင်နှမတွေက စုဝေးပွဲတက်ဖို့ လာဖိတ်ကြတယ်၊ ဒါနဲ့ ကျွန်မ အသင်းတော် အသက်တာမှာ စပြီး ပါဝင်ဖြစ်ခဲ့တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော် ရေလောင်း ထောက်ပံ့မှုအောက်မှာ ညီအစ်ကို မောင်နှမတွေက သမ္မာတရားကို လိုက်စားပြီး စိတ်သဘောထား ပြောင်းလဲဖို့ ကြိုးစားနေကြတာကို ကျွန်မ တွေ့ရတယ်။ ပြီးတော့ သူတို့က ဂုဏ်နာမနဲ့ အကျိုးအမြတ်အတွက် မပြိုင်ဆိုင်ဘဲ၊ တစ်ယောက်နဲ့တစ်ယောက် အကောက်ကြံတာတွေ မရှိဘဲ အချင်းချင်း ချစ်ခင်ပြီး ကူညီဖေးမပေးကြတာကိုလည်း တွေ့ရတယ်။ ဒါက ကျွန်မရဲ့ အလုပ်ခွင်နဲ့ ဧည့်ခံပွဲတွေမှာ တွေ့ခဲ့ရတာတွေနဲ့ လုံးဝကို ကွာခြားနေတယ်။ ကျွန်မ ဘုရားနှုတ်ကပတ်တော်တွေကို စိတ်ဝင်စားလာပြီး စုဝေးပွဲတွေမှာ တက်တက်ကြွကြွနဲ့ ကျွန်မ ပါဝင်လာသလို အသင်းတော် အသက်တာကိုလည်း စပြီး နေထိုင်ဖြစ်လာတယ်။ ဝတ်ပြုခြင်းတစ်ခုမှာ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက လိုက်စားသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတစ်လျှောက်လုံးတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။ လူတစ်ယောက်သည် ကျော်ကြားမှုနှင့် အကျိုးအမြတ်တွင် နစ်မြုပ်သွားသည်နှင့်၊ တောက်ပသောအရာ၊ တရားမျှတသောအရာ သို့မဟုတ် လှပ၍ ကောင်းမွန်သော အရာများကို ရှာဖွေခြင်း မရှိတော့ပေ။ ဤသည်မှာ အဘယ်ကြောင့်ဆိုသော် လူများအတွက်မူ ကျော်ကြားမှုနှင့် အကျိုးအမြတ်တို့၏ သွေးဆောင်မှုသည် အလွန်ပင် ကြီးမားလွန်းသောကြောင့် ဖြစ်သည်။ ဤအရာများသည် လူတို့အနေဖြင့် ၎င်းတို့၏ ဘဝတစ်လျှောက်လုံးတွင်လည်းကောင်း၊ ထာဝရကာလအတွက်ပင် အဆုံးမရှိ လိုက်စားနိုင်သောအရာများဖြစ်သည်။ ဤသည်မှာ အမှန်တကယ်ဖြစ်သော အခြေအနေ မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း သို့မဟုတ် သတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ ၎င်း၏ မသိမသာဖြင့် ဒုက္ခပေးသော ရည်ရွယ်ချက်တို့သည် လုံးဝ မုန်းတီးဖွယ်ကောင်းသည် မဟုတ်လော။ သင်တို့သည် ကျော်ကြားမှုနှင့် အမြတ်အစွန်း မပါလျှင် ဘဝသည် အဓိပ္ပာယ်ရှိမည် မဟုတ်ဟုလည်းကောင်း၊ လူတို့သည် ရှေ့ဆက်လမ်းခရီးကို မြင်နိုင်တော့မည် မဟုတ်ဟုလည်းကောင်း၊ မိမိတို့၏ ပန်းတိုင်ကို မြင်နိုင်တော့မည် မဟုတ်ဟုလည်းကောင်း၊ ၎င်းတို့၏ အနာဂတ်သည် မှောင်မိုက်ကာ မှေးမှိန်ပြီး သုန်မှုန်နေမည်ဟုလည်းကောင်း ထင်သည့်အတွက်ကြောင့် စာတန်၏ မသိမသာဖြင့် ဒုက္ခပေးသော ရည်ရွယ်ချက်များကို ယနေ့တွင် ထိုးထွင်းသိမြင်နိုင်ခြင်း မရှိသေးသည်မှာ ဖြစ်ကောင်းဖြစ်နိုင်သည်။ သို့သော် ကျော်ကြားမှုနှင့် အကျိုးအမြတ်တို့သည် စာတန်က လူတို့အပေါ် ထားရှိသည့် ကြီးမားသော အချုပ်အနှောင်များဖြစ်သည်ကို တစ်နေ့တွင် သင်တို့သည် ဖြည်းဖြည်းချင်း သတိပြုမိလာကြလိမ့်မည်။ ထိုနေ့ရက်ရောက်သောအခါတွင် စာတန်၏ ထိန်းချုပ်မှုကို သင် လုံးလုံးလျားလျား အတိုက်အခံလုပ်မည် ဖြစ်ပြီး သင့်ထံသို့ စာတန် ဆောင်ကြဉ်းလာသည့် အချုပ်အနှောင်များကို လုံးလုံးလျားလျား အတိုက်အခံလုပ်လိမ့်မည်။ စာတန်က သင်၌ သွတ်သွင်းထားသော ဤအရာအားလုံးမှ သင့်ကိုယ်သင် ရုန်းထွက်လွတ်မြောက်ရန် ဆန္ဒရှိသည့်အခါတွင် သင်သည် စာတန်နှင့် ပြတ်ပြတ်သားသား လမ်းခွဲလိမ့်မည်ဖြစ်ကာ စာတန်က သင့်ထံသို့ ယူဆောင်လာသော အရာအားလုံးကိုလည်း အမှန်ပင် မုန်းတီးလိမ့်မည် ဖြစ်သည်။ ထိုအချိန်တွင်မှ သင်သည် ဘုရားသခင်အပေါ် စစ်မှန်သည့် ချစ်ခြင်းနှင့် တမ်းတခြင်း ရှိလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်ရဲ့ ဖော်ထုတ်ချက်ကနေတစ်ဆင့် စာတန်ရဲ့ မလိုမုန်းထားတဲ့ ရည်ရွယ်ချက်တွေကို ကျွန်မ သဘောပေါက်ခဲ့တယ်။ စာတန်က ဂုဏ်နာမနဲ့ အကျိုးအမြတ်ကို ငါးစာအဖြစ်သုံးပြီး လူတွေကို ဂုဏ်နာမနဲ့ အကျိုးအမြတ် လိုက်စားခြင်းဆိုတဲ့ ဝဲဂယက်ထဲကို တစ်ဆင့်ပြီးတစ်ဆင့် မျှားခေါ်သွားတယ်။ လူတွေက ဒီအရာတွေအတွက် ဒုက္ခခံပြီး ရုန်းကန်ကြတဲ့အခါ ဆိုးယုတ်လာတယ်၊ လှည့်ဖြားတတ်လာတယ်၊ ကလိမ်ကကျစ်ကျလာပြီး ပုံမှန် လူသားပုံသဏ္ဌာန် ပျောက်ဆုံးသွားတယ်၊ နောက်ဆုံးမှာ ဖောက်ပြန်ပျက်စီးခြင်းဆိုတဲ့ တွင်းနက်ထဲကို ကျရောက်သွားကြတယ်။ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ကြည့်လိုက်တော့ ငယ်ငယ်ကတည်းက “လူတကာထက် ထူးကဲသာလွန်အောင် ကြိုးစားခြင်း”၊ “သင်၏ဘိုးဘေးများအတွက် ဂုဏ်အသရေ ယူဆောင်လာသည်” ဆိုတဲ့ အတွေးအခေါ်တွေနဲ့ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” ဆိုတဲ့ စာတန်ဆန်တဲ့ အဆိပ်အတောက်တွေ ကျွန်မခေါင်းထဲ ရိုက်သွင်းခံခဲ့ရတာကို သဘောပေါက်လိုက်မိတယ်။ လူတစ်ယောက် အသက်ရှင်နေတုန်းမှာ ဂုဏ်နာမနဲ့ အကျိုးအမြတ်ကို လိုက်စားသင့်တယ်၊ အဆင့်အတန်းရပြီး ထင်ရှားကျော်ကြားမှသာ တန်ဖိုးရှိပြီး ဂုဏ်ရှိတဲ့ ဘဝမျိုးနဲ့ နေထိုင်နိုင်မယ်လို့ ကျွန်မ ယုံကြည်ခဲ့တယ်။ ဒီစာတန်ဆန်တဲ့အဆိပ်အတောက်တွေကို အမြော်အမြင်ရှိတဲ့ စကားတွေလို့ သတ်မှတ်ပြီး ဘဝရဲ့ ပန်းတိုင်တွေအဖြစ် သတ်မှတ်ခဲ့တယ်။ ကျောင်းအုပ်ကြီးလျူက စင်မြင့်ပေါ်မှာ အာဝဇ္ဇန်းရွှင်ရွှင်နဲ့ စကားပြောပြီး သူများတွေရဲ့ လေးစားအားကျတာ ခံရတာကို မြင်တုန်းက အထင်ကြီးစရာကောင်းတယ်လို့ ခံစားခဲ့ရပြီး ကျွန်မလည်း ကျောင်းအုပ်ကြီးလျူလို လူမျိုး ဖြစ်ချင်ခဲ့တယ်။ ဒီပန်းတိုင်အတွက် ကျွန်မ မိုးလင်းမိုးချုပ် အလုပ်လုပ်ခဲ့တယ်၊ နေ့ရောညပါ သင်ရိုးတွေကို လေ့လာပြီး ကျောင်းသားတွေကို စာပြဖို့ နားချိန်တွေကို စတေးခဲ့တယ်။ ခန္ဓာကိုယ်က ပင်ပန်းပြီး နားချင်နေရင်တောင် ကျောင်းအုပ်ရာထူးရဖို့၊ ဂုဏ်နာမနဲ့ အကျိုးအမြတ် ရဖို့ဆိုတဲ့ အတွေးနဲ့ ကိုယ့်ကိုယ်ကိုယ် တွန်းအားပေးပြီး အံကြိတ်သည်းခံခဲ့တယ်။ နောက်ဆုံးတော့ ကျွန်မရဲ့ ကြိုးစားမှုကြောင့် ကျောင်းအုပ်ရာထူး ရခဲ့ပြီး သူများတွေရဲ့ အားကျတာကို ခံရတဲ့ ကျေနပ်မှုကို မြည်းစမ်းခဲ့ရတယ်။ ဒါပေမဲ့ တဖြည်းဖြည်းနဲ့ ကျွန်မဟာ လူသားပုံသဏ္ဌာန် လုံးဝကင်းမဲ့တဲ့ ပုံစံမျိုးနဲ့ အသက်ရှင်လာခဲ့တယ်။ ကျောင်းအုပ်ရာထူး တည်မြဲဖို့အတွက် အထက်လူကြီးတွေရဲ့ အမြင်ကို လိုက်လျောတယ်၊ သူတို့ကို မြှောက်ပင့်ပြီး မျက်နှာလိုမျက်နှာရ လုပ်ရင်း ပိုပိုပြီး ကလိမ်ကကျစ်ကျလာတယ်၊ လှည့်ဖြားတတ်လာတယ်။ နောက်ပိုင်း မူကြိုကျောင်းကို ရောက်တော့ ကျွန်မထက် ပိုတော်တဲ့ လုပ်ဖော်ကိုင်ဖက်တွေက အထက်လူကြီးတွေရဲ့ အထင်ကြီးတာ ခံရတာ မြင်တော့ ကျွန်မ မနာလို ဖြစ်ပြန်ရော။ ပီယာနို၊ အကနဲ့ တရုတ်စောင်းတီးတာတွေကို အသေအလဲ စလေ့ကျင့်တော့တာပဲ။ လူတွေကြားထဲမှာ ထင်ပေါ်ချင်ပြီး ဘေးလူတွေရဲ့ အားကျတာကို ခံချင်လို့ လူထုရှေ့ သင်ခန်းစာပို့ချပွဲတွေနဲ့ စံပြသင်ခန်းစာတွေတိုင်းမှာ အကြီးအကျယ် ကြိုးစားအားထုတ်ခဲ့တယ်။ ဂုဏ်နာမနဲ့ အကျိုးအမြတ်အတွက် နေ့ရောညပါ ပင်ပန်းခံလုပ်ကိုင်ရင်း လူတစ်ယောက်ရဲ့ အခြေခံကျင့်ဝတ် သတ်မှတ်ချက်တွေကို မျက်ကွယ်ပြုလာတယ်။ စာတန်ရဲ့ ရှင်သန်ရပ်တည်ရေး နိယာမတွေကို လိုက်နာရင်း ကလိမ်ကကျစ်ကျပြီး လှည့်ဖြားတတ်လာတယ်။ ဂုဏ်နာမ၊ အကျိုးအမြတ်နဲ့ အဆင့်အတန်းတွေက ကျွန်မမျက်လုံးကို လုံးဝ ဖုံးကွယ်ထားပြီး ဒီအရာတွေက ကျွန်မရဲ့ အတွေးတွေကို ထိန်းချုပ်ထားလို့ အဲဒါတွေအတွက် အဖိုးအခပေးရတာကို ပျော်ရွှင်နေခဲ့တယ်။ ဂုဏ်နာမ၊ အကျိုးအမြတ်နဲ့ အဆင့်အတန်းကို တခြားအရာအားလုံးထက် ပိုအရေးကြီးတယ်လို့ ကျွန်မ မြင်ခဲ့တယ်။ ဘုရားသခင်ရဲ့ နောက်ဆုံးသောကာလ အမှုတော်အကြောင်း သိတာတောင်မှ ကျွန်မ လေ့လာစုံစမ်းမှု မလုပ်ခဲ့ဘူး။ ကျွန်မ တကယ်ကို မိုက်မဲပြီး အသိဉာဏ်မဲ့ခဲ့တာပဲ။ အထက်တန်းကျောင်းအုပ် ရွေးကောက်ပွဲ ဝင်ပြိုင်တဲ့ မောင်လေးအကြောင်းနဲ့ ရွေးကောက်ပွဲအတွက် မိန့်ခွန်းပြင်ဆင်ရင်း သူ ဘယ်လောက်တောင် အိပ်မပျော်တဲ့ ညတွေကို ဖြတ်သန်းခဲ့ရသလဲဆိုတာ ကျွန်မ တွေးမိတယ်။ အထက်လူကြီးတွေကို ဘယ်လို လက်ဆောင်တွေ ပေးရမလဲဆိုတာကို စီစဉ်ဖို့ နေ့တိုင်း ဦးနှောက်ခြောက်ခဲ့ရပြီး ညစာစားပွဲတွေနဲ့ ဧည့်ခံပွဲတွေမှာလည်း သူတို့ကို ဘယ်လို ဖားရမလဲဆိုတဲ့ နည်းလမ်းသစ်တွေကို အမြဲတမ်း စဉ်းစားဖို့ ကြိုးစားနေခဲ့ပါတယ်။ တခြားပြိုင်ဘက်တချို့က အထက်လူကြီးတွေကို သိန်းချီတန်တဲ့ လက်ဆောင်တွေ ပေးနေတာ မြင်တော့ သူ တော်တော် အားငယ်သွားတယ်။ သူ့လက်ဆောင်က အထက်လူကြီးတွေကို သဘောကျစေမှာ မဟုတ်ဘူး၊ ကျောင်းအုပ်နေရာရဖို့ အခွင့်အရေး ဆုံးရှုံးသွားမှာကို ကြောက်ပြီး နာကျင်မှုနဲ့ အားငယ်မှုတွေကြားမှာ သူ နေထိုင်ခဲ့ရတယ်။ ကျွန်မရဲ့ အထက်လူကြီးအကြောင်းကိုလည်း စဉ်းစားမိတယ်။ ညစာစားပွဲတွေနဲ့ အရက်သောက်တာတွေ များလွန်းလို့ နောက်ပိုင်းမှာ သူ ဆီးချိုရောဂါ ဆိုးဆိုးရွားရွား ဖြစ်လာတယ်။ နေ့တိုင်း အင်ဆူလင် ထိုးဆေးနဲ့ သူ့ရဲ့ သွေးတွင်းသကြားဓာတ်ကို ထိန်းချုပ်နေရသလို ရင်ပူတာနဲ့ မခံမရပ်နိုင်အောင် ဗိုက်နာတာတွေ ခဏခဏ ခံစားခဲ့ရတယ်။ ဒီလို သက်ရှိထင်ရှား သာဓကတွေက ဂုဏ်နာမ၊ အကျိုးအမြတ်နဲ့ အဆင့်အတန်းဆိုတာ စာတန်က လူတွေကို ဖောက်ပြန်ပျက်စီးစေပြီး ထိခိုက်နစ်နာစေတဲ့ နည်းလမ်းတွေဖြစ်တယ်၊ ဒါတွေဟာ လူတွေ သူတို့ဘဝတစ်ခုလုံး ဂုဏ်နာမ၊ အကျိုးအမြတ်နဲ့ အဆင့်အတန်းကို အသေအလဲ လိုက်စားအောင် ဆွဲဆောင်တဲ့ စာတန်ရဲ့ထောင်ချောက်တွေဖြစ်မှန်း ကျွန်မကို ရှင်းရှင်းလင်းလင်း မြင်စေခဲ့တယ်။ ဒီလမ်းကြောင်း အမှားကြီးပေါ် ကျွန်မ ဆက်လျှောက်ရင် နောက်ဆုံးမှာ ကယ်တင်ခြင်းရဖို့ အခွင့်အရေး ဆုံးရှုံးပြီး ပျက်စီးသွားမှာပဲ။ ဒီအရာကို နားလည်သဘောပေါက်လိုက်တော့ ဘုရားသခင်ကို ကောင်းကောင်း ယုံကြည်ဖို့၊ သူ့ရဲ့ နှုတ်ကပတ်တော်တွေကို စားသောက်ပြီး ဘဝရဲ့ မှန်ကန်တဲ့ လမ်းကြောင်းပေါ် လျှောက်ဖို့ ကျွန်မ ဆုံးဖြတ်လိုက်တယ်။

၂၀၂၂ ခုနှစ်မှာ ကပ်ရောဂါ ဆိုးရွားလာလို့ အပြင်မထွက်နိုင်တော့ဘဲ အိမ်မှာနေရင်း ဘုရားနှုတ်ကပတ်တော်တွေကို စားသောက်ပြီး သမ္မာတရားနဲ့ ကိုယ့်ကိုယ်ကိုယ် ပြင်ဆင်ခဲ့တယ်။ စိတ်နှလုံးထဲမှာ သိပ်အေးချမ်းပြီး ပြည့်စုံတယ်လို့ ခံစားရတယ်။ မသိလိုက်ဘာသာနဲ့ပဲ ကျွန်မရဲ့အိပ်ချိန်က ပုံမှန်ပြန်ဖြစ်လာပြီး ရင်သားနာကျင်တာလည်း သက်သာလာတယ်။ ဘုရားသခင်ကို ကျွန်မ သိပ်ကျေးဇူးတင်မိတယ်။ ကပ်ရောဂါ ကန့်သတ်ချက်တွေ ဖြေလျှော့ပြီးတဲ့နောက် ကျောင်းမှာ အလုပ်ပြန်ဝင်တော့ ရာထူးမြင့်မြင့် မရချင်တော့ဘဲ သာမန်ဆရာမလေးပဲ ဖြစ်ချင်တော့တယ်။ မကြာခင် တစ်နေ့မှာ ခရိုင်ပညာရေးမှူးရုံးက မူကြိုကျောင်း လုပ်ငန်းပိုင်းဆိုင်ရာ ညွှန်ကြားရေးမှူးနေရာအတွက် ပြိုင်ပွဲတစ်ခု စီစဉ်တယ်။ ကျွန်မရဲ့ အထက်လူကြီးက “ခဏနေရင် ခင်ဗျား သွားပြိုင်နော်။ ခင်ဗျားရဲ့ လုပ်ရည်ကိုင်ရည်နဲ့ဆို ဒီနေရာက ခင်ဗျားအတွက်ပဲ” လို့ တိုးတိုးလေး လာပြောတယ်။ ဒါကို ကြားတော့ ကျွန်မ ပါဝင်ချင်စိတ် ဖြစ်လာပြီး တကယ်လို့များ ပြိုင်ပွဲမှာ အောင်မြင်ခဲ့ရင် သူများတွေရဲ့ အားကျတာကို ခံရမယ်၊ အရင်တုန်းကလိုပဲ ဂုဏ်နာမနဲ့ အကျိုးအမြတ် နှစ်ခုစလုံး ခံစားရမယ်လို့ တွေးမိလိုက်တယ်။ “ဘာလို့ ငါ မလုပ်သင့်ရမှာလဲ” လို့ ကိုယ့်ဘာသာကိုယ် တွေးမိတယ်။ ဒါပေမဲ့ အသင်းတော်က ကျွန်မကို အဖွဲ့တချို့ရဲ့ စုဝေးပွဲတွေအတွက် ကြီးကြပ်ဖို့ တာဝန်ပေးထားတာ သတိရလိုက်တယ်။ တကယ်လို့ ကျွန်မ ညွှန်ကြားရေးမှူး ဖြစ်သွားရင် စုဝေးပွဲတွေအတွက်နဲ့ တာဝန်ထမ်းဆောင်ဖို့ ဘယ်အချိန်ရတော့မလဲ။ အဲဒီအချိန်မှာ သခင်ယေရှု ပြောခဲ့တာကို ကျွန်မ ပြန်သတိရတယ်။ “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) ဒီကျမ်းချက်ကို ဆင်ခြင်သုံးသပ်ကြည့်တော့ ကျွန်မ ထိုးထွင်းအမြင်တချို့ ရရှိခဲ့တယ်။ လူတွေက ဒီလောကကြီးထဲကို ရောက်လာပြီး ဂုဏ်နာမနဲ့ အကျိုးအမြတ်အတွက် ပြိုင်ဆိုင်ရင်း တစ်ချိန်လုံး အလုပ်ရှုပ်နေကြတယ်။ အဆင့်အတန်း မြင့်မားပြီး ချမ်းသာကြွယ်ဝရင်တောင်၊ လောကကြီးတစ်ခုလုံးကို ပိုင်ဆိုင်ထားရင်တောင် အဆုံးသတ်ကျတော့ ပင်ပန်းလွန်းလို့ ခန္ဓာကိုယ်အနှံ့ ရောဂါတွေရပြီး အသက်ဆုံးရှုံးကြရတယ်။ အဲဒါတွေအားလုံးက အလကားပဲ ဖြစ်မသွားဘူးလား။ သာမန်ဆရာမဘဝကနေ ကျောင်းအုပ်ဖြစ်လာတဲ့ ခရီးလမ်းကို ပြန်တွေးကြည့်ရင် နာမည်ခံအားဖြင့်တော့ ဆရာ၊ ဆရာမတွေရဲ့ ခေါင်းဆောင်ပေါ့၊ ဒါပေမဲ့ တကယ်တမ်း အဲဒီခေါင်းဆောင်နေရာ ရောက်သွားတော့ အမှုအရာတွေက ကျွန်မ ထင်ထားသလို ပြည့်စုံမနေခဲ့ပါဘူး။ လစာတိုးပြီး လူတွေက ကျွန်မကို အထင်ကြီးလေးစားကြပေမဲ့ ကျွန်မကတော့ ကျန်းမာရေးပြဿနာတွေ ခံစားနေရပြီး စိတ်ဓာတ်ကျရောဂါ ဖြစ်လုနီးပါး အခြေအနေနဲ့ နေ့တိုင်း ခြေကုန်လက်ပန်းကျနေခဲ့တယ်။ ဒီငွေကြေးနဲ့ အဆင့်အတန်းတွေက ကျွန်မရဲ့ ဝေဒနာတွေကို နည်းနည်းလေးတောင် မသက်သာစေနိုင်ခဲ့ဘူး။ အဲဒီအစား ကျွန်မကို ပိုပြီး ဟာတာတာဖြစ်စေရုံ၊ အားငယ်ရုံပဲ ဖြစ်စေခဲ့တယ်။ ကျွန်မရဲ့ လုပ်ဖော်ကိုင်ဖက် ဆရာမလျန်ကို သတိရမိတယ်။ သူက ဘက်စုံတော်တဲ့သူဖြစ်ပြီး နောက်ဆုံးမှာ သင်ကြားရေးသုတေသန အဖွဲ့မှူး ဖြစ်လာခဲ့တယ်။ ဒါပေမဲ့ ကျန်းမာရေးစစ်ဆေးတဲ့အခါ သူ့မှာ အဆင့် ၄ ရှိတဲ့ လည်ပင်းကြီး အကျိတ် တွေ့ရပြီး ကင်ဆာဖြစ်နိုင်တယ်လို့ သံသယရှိခဲ့တယ်။ သူဟာ တစ်သက်လုံး ဆေးသောက်ပြီး ကုသမှုခံယူနေရသလို ရံဖန်ရံခါ အသားစယူ စစ်ဆေးဖို့ ဆေးရုံသွားနေရတယ်။ ပြီးတော့ ငယ်ရွယ်ပြီး ချောမောလှပတဲ့ ကျွန်မသူငယ်ချင်း ဆရာမတူးကိုလည်း သတိရမိတယ်။ သူက ကျောင်းကပွဲတွေ၊ လှုပ်ရှားမှုတွေတိုင်းမှာ မပါမဖြစ် လူတစ်ယောက်ဖြစ်ပြီး အထက်လူကြီးတွေရဲ့ အသည်းကျော်လည်း ဖြစ်တယ်။ သူဟာ အကန့်အသတ်မရှိတဲ့ ဂုဏ်သရေကို ခံစားခဲ့ရတယ်။ ဒါပေမဲ့ နောက်ပိုင်းမှာ သူ သွေးကင်ဆာ ဖြစ်သွားပြီး အသက်အန္တရာယ် စိုးရိမ်ရတဲ့ အခြေအနေ ရောက်ခဲ့တယ်။ တွေးလေလေ၊ ဂုဏ်နာမနဲ့ အကျိုးအမြတ်ဆိုတာ တန်ဖိုးမရှိမှန်း ကျွန်မ ပိုခံစားရလေလေပါပဲ။ လူတစ်ယောက်က ဂုဏ်နာမ၊ အကျိုးအမြတ်နဲ့ အဆင့်အတန်း ရရင်တောင်မှ နောက်ဆုံးမှာ ကျန်းမာရေး ဆုံးရှုံးသွားရင် အဲဒီဂုဏ်နာမ၊ စည်းစိမ်နဲ့ အကျိုးအမြတ်တွေ အားလုံးက အလကားပါပဲ။ ကျွန်မ ကိုယ့်ဘာသာကိုယ် တွေးမိတယ်၊ “ငါသာ ညွှန်ကြားရေးမှူးရာထူးအတွက် ပြိုင်ဆိုင်ပြီး ပိုမြင့်တဲ့နေရာကို ထပ်တက်လှမ်းမယ်ဆိုရင် ဂုဏ်နာမ၊ အကျိုးအမြတ်နဲ့ အဆင့်အတန်း လိုက်စားတဲ့လမ်းပေါ်ကို ပိုပြီးတော့ပဲ ရောက်သွားမှာ မဟုတ်လား။ ရာထူး ဘယ်လောက်မြင့်မြင့်၊ လူတွေ ဘယ်လောက်ပဲ လိုလားတာ ခံရခံရ၊ ငါက ပျက်စီးခြင်းကို ဦးတည်နေတဲ့၊ ပြန်လမ်းမရှိတဲ့ လမ်းကို လျှောက်နေမိမှာပဲ” လို့ပေါ့။ ဒီအတွေးနဲ့ပဲ ပြိုင်ဆိုင်မှုကနေ နုတ်ထွက်ဖို့ ကျွန်မ ဆုံးဖြတ်လိုက်တယ်။ အဲဒီအချိန်မှာ ကျွန်မရဲ့ စိတ်နှလုံးထဲမှာ အရမ်း စိတ်အေးချမ်းပြီး ကြည်လင်သွားခဲ့တယ်၊ အကြာကြီး ဝတ်ထားခဲ့တဲ့ သံခြေကျဉ်းတွေကနေ လွတ်မြောက်သွားသလိုမျိုး တကယ်ပဲ စိတ်သက်သာရာရပြီး လွတ်မြောက်မှုကို ခံစားလိုက်ရပါတယ်။

နောက်ပိုင်းမှာ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “သင့်အသက်တာကို မည်သို့နေထိုင်သင့်သနည်း။ ဘုရားသခင်ကို သင်မည်သို့ ချစ်သင့်ပြီး သူ့ရည်ရွယ်ချက်များကို ဖြည့်ဆည်းရန် ထိုချစ်ခြင်းကို မည်သို့အသုံးပြုသင့်သနည်း။ သင့်အသက်တာတွင် ထို့ထက်ပို၍ ကြီးမြတ်သောအရာ မရှိပါ။ အထူးသဖြင့် သင့်တွင် ထိုကဲ့သို့သော စိတ်ခိုင်မာမှုနှင့် ဇွဲလုံ့လမျိုး ရှိရမည်ဖြစ်ပြီး ထိုကြောက်တတ်သော လူပျော့လူညံ့များကဲ့သို့ မဖြစ်သင့်ပါ။ အဓိပ္ပာယ်ပြည့်ဝသော အသက်တာကို တွေ့ကြုံရန်နှင့် အဓိပ္ပာယ်ပြည့်ဝသော သမ္မာတရားများကို တွေ့ကြုံရန် သင်လေ့လာရမည်ဖြစ်ပြီး ထိုကဲ့သို့ သင့်ကိုယ်သင် ဝတ်ကျေတမ်းကျေ သဘောမထားသင့်ပေ။ သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ ဤအခွင့်အရေးမျိုး ရှိပါဦးမည်လော။ လူသည် သေလွန်ပြီးနောက် ဘုရားသခင်အား ချစ်နိုင်ပါမည်လော။ သင့်တွင် ပေတရုကဲ့သို့ တူညီသည့် စိတ်ခိုင်မာမှုနှင့် အသိစိတ်ဓာတ်ရှိရမည်၊ သင့်အသက်တာသည် အဓိပ္ပာယ်ပြည့်ဝရမည်ဖြစ်ပြီး သင့်ကိုယ်သင် မကစားသင့်ပါ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်ကနေတစ်ဆင့် လူသားတွေအပေါ်ထားတဲ့ သူ့ရဲ့ မျှော်လင့်ချက်တွေကို ကျွန်မ ခံစားခဲ့ရတယ်။ အရင်က ဂုဏ်နာမ၊ အကျိုးအမြတ်နဲ့ အဆင့်အတန်းအတွက် ကျွန်မ အသက်ရှင်ခဲ့ပုံတွေကို ပြန်တွေးမိတယ်။ အဲဒီလိုဘဝမျိုးနဲ့ ကျွန်မ ဆက်မနေချင်တော့ဘူး။ နောက်ဆုံးသောကာလမှာ ဘုရားသခင်ရဲ့ နှုတ်ကပတ်တော်တွေ အများကြီးက လူသားတွေရဲ့ လိုအပ်ချက်အတွက် ဖြစ်တယ်။ ဘုရားနှုတ်ကပတ်တော်အတိုင်း လက်တွေ့လုပ်ဆောင်မှသာ လူတွေက စစ်မှန်တဲ့ လူသားပုံသဏ္ဌာန်နဲ့ အသက်ရှင်နိုင်မှာ။ အသင်းတော်မှာ ကျွန်မ တာဝန်ထမ်းဆောင်ခွင့်ရတာဟာ ဘုရားသခင်ရဲ့ ချီးမြှောက်မှုဖြစ်ပြီး တာဝန်ထမ်းဆောင်တာက ကျွန်မရဲ့ အထူးတာဝန်နဲ့ တာဝန်ဝတ္တရား ဖြစ်တယ်။ ဘုရားသခင်ရဲ့ သတ်မှတ်ချက်တွေနဲ့အညီ ကျွန်မ တာဝန်ကို ကောင်းကောင်း ထမ်းဆောင်သင့်တယ်၊ သမ္မာတရားကို လေးလေးနက်နက် လိုက်စားပြီး လူသားပုံသဏ္ဌာန်နဲ့ အသက်ရှင်သင့်သလို ဘုရားသခင်စကား နားထောင်ပြီး သူ့ကို ကျိုးနွံနာခံတဲ့သူ ဖြစ်သင့်တယ်။

၂၀၂၃ မတ်လမှာ အသင်းတော် ခေါင်းဆောင်အနေနဲ့ ကျွန်မ ရွေးကောက်တင်မြှောက်ခံခဲ့ရတယ်။ ခေါင်းဆောင်ဖြစ်ရတာ တော်တော်အလုပ်ရှုပ်ပြီး ကျွန်မက ကျောင်းဆရာမလည်း ဆက်လုပ်နေရသေးတော့ တစ်နေ့တာ အချိန်မလောက်သလို အမြဲ ခံစားနေခဲ့ရတယ်။ ဒါနဲ့ ကျောင်းဆရာမအလုပ်ကနေ နုတ်ထွက်ဖို့ တွေးမိပေမဲ့ ကျွန်မ အလုပ်ထွက်လိုက်ရင် ဆွေမျိုးတွေနဲ့ အိမ်နီးချင်းတွေက ကျွန်မကို ဘယ်လိုထင်ကြမလဲဆိုတာ ပြန်တွေးမိပြန်ရော။ ဒီလောက်ကောင်းတဲ့အလုပ်ကို စွန့်လွှတ်လိုက်လို့ ကျွန်မကို မိုက်မဲတယ်လို့ ပြောကြမလား။ ကွယ်ရာမှာတောင် ကျွန်မကို အတင်းပြောပြီးတော့တောင် လှောင်ပြောင်ကြမလား။ လူတွေရဲ့ အတင်းပြောစရာ၊ ရယ်စရာပဲ ဖြစ်သွားမှာ မဟုတ်လား။ တွေးလေလေ ကျွန်မ ပိုစိတ်ဆင်းရဲလာလေလေဖြစ်ပြီး အချိန်တစ်ခုအထိ ဘာလုပ်ရမှန်း မသိခဲ့ဘူး။ နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်မိပြီး ရှင်းလင်းသွားတယ်။ အနန္တတန်ခိုးရှင် ဘုရားသခင် ပြောသည်မှာ “တစ်စုံတစ်ဦး၏ လူမှုအဆင့်အတန်းသည် အလွန် နိမ့်ကျပြီး သူတို့၏ မိသားစုသည် အလွန် ဆင်းရဲကာ သူတို့၌ ပညာအရည်အချင်း အဆင့်အတန်း နိမ့်ပါးသည့်တိုင် သူတို့သည် လက်တွေ့ကျသော နည်းလမ်းဖြင့် ဘုရားသခင်ကို ယုံကြည်ကြပြီး သမ္မာတရားနှင့် အပြုသဘောဆောင်သော အမှုအရာများကို ချစ်မြတ်နိုးကြပါက ဘုရားသခင်၏ အမြင်၌ သူတို့၏ တန်ဖိုးသည် မြင့်သလော သို့မဟုတ် နိမ့်သလော၊ ယင်းသည် မြင့်မြတ်သလော သို့မဟုတ် နိမ့်ကျသလော။ သူတို့သည် တန်ဖိုးရှိကြသည်။ ဤရှုထောင့်မှ ကြည့်လျှင် တစ်စုံတစ်ဦး၏ တန်ဖိုးသည် မြင့်သည်ဖြစ်စေ၊ နိမ့်သည်ဖြစ်စေ၊ မြင့်မြတ်သည်ဖြစ်စေ၊ ယုတ်ညံ့သည်ဖြစ်စေ အဘယ်အရာအပေါ် မူတည်သနည်း။ ယင်းမှာ ဘုရားသခင်သည် သင့်ကို ရှုမြင်သည့်ပုံစံအပေါ်၌ မူတည်သည်။ ဘုရားသခင်သည် သင့်ကို သမ္မာတရားကို လိုက်စားသောသူတစ်ဦးအဖြစ် ရှုမြင်ပါက သင်သည် တန်ဖိုး ရှိပြီး အဖိုးတန်သည်။ သင်သည် တန်ဖိုးရှိသော တန်ဆာတစ်ခု ဖြစ်သည်။ ဘုရားသခင်သည် သင် သမ္မာတရားကို မလိုက်စားသည်ကိုလည်းကောင်း၊ သင်သည် သူ့အတွက် စိတ်ရင်းမှန်ဖြင့် အသုံးမခံသည်ကိုလည်းကောင်း ရှုမြင်ပါက သင်သည် တန်ဖိုးမရှိသူဖြစ်ပြီး အဖိုးမတန်ပေ။ သင်သည် နိမ့်ကျသော တန်ဆာတစ်ရပ် ဖြစ်သည်။ သင်သည် မည်မျှပင်အဆင့်မြင့်ပညာတတ်ဖြစ်စေကာမူ သို့မဟုတ် သင်၏ လူ့အဖွဲ့အစည်းအတွင်းမှ အဆင့်အတန်းသည် မည်မျှပင် မြင့်မားစေကာမူ သင်သည် သမ္မာတရားကို မလိုက်စားပါက သို့မဟုတ် နားမလည်ပါက သင်၏ တန်ဖိုးသည် မည်သည့်အခါမျှ မြင့်မားနိုင်မည် မဟုတ်ပေ။ လူများစွာတို့သည် သင့်ကို ထောက်ခံကြလျှင်ပင်၊ သင့်ကို ချီးမြှောက်ကြလျှင်ပင်၊ သင့်ကို ကြည်ညိုကြလျှင်ပင် သင်သည် ယုတ်ညံ့သော သတ္တဝါတစ်ဦးသာ ဖြစ်နေဆဲ ဖြစ်သည်။ သို့ဆိုလျှင် ဘုရားသခင်သည် အဘယ်ကြောင့် လူတို့ကို ဤနည်းလမ်းအတိုင်း ရှုမြင်သနည်း။ ထိုသို့သော ‘မြင့်မြတ်သည့်’ ပုဂ္ဂိုလ်၊ လူ့အဖွဲ့အစည်း၌ ထိုမျှ မြင့်မားသော အဆင့်အတန်း ရှိသောသူ၊ များပြားသော လူတို့ ချီးမြှောက်ခြင်းနှင့် အထင်ကြီးခြင်းတို့ကို ခံရသောသူ၊ အလွန်မြင့်မားသော ဂုဏ်သိက္ခာပင် ရှိသောသူသည် ဘုရားသခင်၏ အမြင်၌ နိမ့်ကျသည်ဟု အဘယ်ကြောင့် ရှုမြင်ခြင်း ခံရသနည်း။ အဘယ်ကြောင့် ဘုရားသခင် လူတို့ကို ရှုမြင်ပုံသည် လူတို့ အခြားသူများကို ထားရှိသော အမြင်များနှင့် လုံးဝ ဆန့်ကျင်ဘက် ဖြစ်ရသနည်း။ ဘုရားသခင်သည် လူတို့အား ရည်ရွယ်ချက်ရှိရှိ ဆန့်ကျင်ဘက်ပြုနေခြင်းလော။ လုံးဝ မဟုတ်ပေ။ အကြောင်းမှာ ဘုရားသခင်သည် သမ္မာတရား ဖြစ်သည်၊ ဘုရားသခင်သည် ဖြောင့်မတ်ခြင်း ဖြစ်သည်၊ လူသားမှာမူ ဖောက်ပြန်ပျက်စီးပြီး မည်သည့်သမ္မာတရား သို့မဟုတ် မည်သည့်ဖြောင့်မတ်ခြင်းမျှ မရှိပေ။ ပြီးလျှင် ဘုရားသခင်သည် လူသားကို သူ၏ ကိုယ်ပိုင် စံနှုန်းဖြင့် တိုင်းတာပြီး သူ၏ တိုင်းတာခြင်း စံနှုန်းမှာ သမ္မာတရား ဖြစ်သည်။ ထိုသို့ ပြောဆိုလျှင် အနည်းငယ် သဘောတရားသက်သက် ဖြစ်သည်ဟု ထင်ရနိုင်သည်။ ထို့ကြောင့် အခြားနည်းလမ်းတစ်ခုဖြင့် ဆိုရလျှင် ဘုရားသခင်၏ တိုင်းတာခြင်း စံနှုန်းသည် ဘုရားသခင်အပေါ် လူတစ်ဦး၏ သဘောထား၊ သမ္မာတရားအပေါ် သူတို့၏ သဘောထားနှင့် အပြုသဘောဆောင်သော အမှုအရာများအပေါ် သူတို့၏ သဘောထားတို့ကို အခြေခံသည်။ ဤသည်မှာ သဘောတရားသက်သက် မဟုတ်တော့ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ကောက်ကျစ်ဆိုးယုတ်ကာ မသိမသာ ဒုက္ခပေးတတ်ပြီး လှည့်စားတတ်သည် (အပိုင်း ၁)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ဒီနေ့ ဘုရားသခင်ရှေ့မှောက်ကို လာရောက်နိုင်တာနဲ့ ဖန်ဆင်းခံတစ်ဦးရဲ့ တာဝန်ကို ထမ်းဆောင်နိုင်တာဟာ အကြီးမားဆုံး ကောင်းချီးဖြစ်မှန်း ကျွန်မ သဘောပေါက်ခဲ့တယ်။ ဘုရားသခင်က လူတွေကို ဒီလောကမှာ သူတို့ရဲ့ အဆင့်အတန်း၊ ဒါမှမဟုတ် ရာထူးက ဘယ်လောက် မြင့်သလဲ၊ ဒါမှမဟုတ် လူဘယ်လောက်များများက သူတို့ကို အထင်ကြီးလေးစားသလဲ၊ ဒါမှမဟုတ် ကိုးကွယ်သလဲ ဆိုတာတွေပေါ်မှာ အခြေခံပြီး မတိုင်းတာပါဘူး။ လူတစ်ယောက်က သူ့ရှေ့မှောက်ကို လာနိုင်မလာနိုင်၊ သူ့အသံတော်ကို ကြားနိုင်မကြားနိုင်နဲ့ သူ့ရဲ့ ကယ်တင်ခြင်းကို လက်ခံမခံဆိုတာရယ်၊ ပြီးတော့ လူတစ်ယောက်က သူ့ယုံကြည်ခြင်းမှာ သမ္မာတရားကို လိုက်စားနိုင်ခြင်း ရှိမရှိနဲ့ အပြုသဘောဆောင်တဲ့ အရာတွေကို ချစ်ခင်မြတ်နိုးမှု ရှိမရှိဆိုတာကိုပဲ ကြည့်တယ်။ လူတစ်ယောက်က ဘုရားသခင်ရှေ့မှောက်ကို လာနိုင်ပြီး သူ့ရဲ့သတ်မှတ်ချက်တွေနဲ့အညီ လုပ်ဆောင်နိုင်ရင် အဲဒီလူဟာ ဘုရားမျက်မှောက်မှာ တန်ဖိုးရှိတဲ့လူ ဖြစ်တယ်။ အဲဒီလိုလူမျိုးကို ဘုရားသခင်က တန်ဖိုးထားတယ်။ ပြောင်းပြန်အားဖြင့် လူတစ်ယောက်က လူမှုအဆင့်အတန်း မြင့်မားပြီး အာဏာရှိပေမဲ့ ဘုရားသခင်ရှေ့မှောက်ကို မလာဘဲ သူ့ရဲ့ ကယ်တင်ခြင်းကို လက်မခံရင် အဲဒီလိုလူမျိုးဟာ ဘုရားသခင်အတွက် စက်ဆုပ်ရွံရှာစရာကောင်းတယ်။ ဘာလို့လဲဆိုတော့ သူတို့ အသက်ရှင်နေထိုင်တဲ့အရာတွေက ဆိုးယုတ်ပြီး အပျက်သဘောဆောင်တဲ့ အရာတွေပဲ ဖြစ်နေလို့ပါပဲ။ ဒီအရာကို သဘောပေါက်လိုက်တော့ ကျွန်မ အကြီးအကျယ် လွတ်မြောက်သွားသလို ခံစားလိုက်ရတယ်။ ဘုရားသခင်အတွက် ကိုယ့်ကိုယ်ကိုယ် စိတ်နှလုံးအကြွင်းမဲ့ အသုံးခံနိုင်တာဟာ ကြီးမားတဲ့ ကောင်းချီးတစ်ခုပါ။ လူတွေနဲ့ အမှုအရာတွေကို ရှုမြင်နိုင်ဖို့၊ ကျင့်ကြံပြုမူဖို့နဲ့ ဘုရားနှုတ်ကပတ်တော်တွေအပေါ် အခြေခံပြီး လုပ်ဆောင်နိုင်ဖို့အတွက် ဘုရားအိမ်တော်မှာ သမ္မာတရား လိုက်စားခြင်း လမ်းကြောင်းပေါ် လျှောက်လှမ်းမှသာ ဒီလို လိုက်စားမှုက အဓိပ္ပာယ်ရှိပြီး တန်ဖိုးရှိမှာ ဖြစ်ပါတယ်။ ဒါကြောင့် ကျွန်မ ဘာမှဆက်ပြီး တွေဝေမနေတော့ဘဲ အထက်လူကြီးဆီ နုတ်ထွက်စာ တင်လိုက်တယ်။ အချိန်ခဏကြာတော့ ကျွန်မရဲ့ နုတ်ထွက်စာ အတည်ပြုခံရပြီး အသင်းတော်မှာ ကိုယ့်တာဝန်တွေကို အချိန်ပြည့် တစိုက်မတ်မတ် ထမ်းဆောင်ခဲ့ပါတယ်။ ဂုဏ်နာမ၊ အကျိုးအမြတ်နဲ့ အဆင့်အတန်းရဲ့ ချည်နှောင်မှုတွေကနေ ကယ်တင်ပေးပြီး ဘဝရဲ့ မှန်ကန်တဲ့ ဦးတည်ချက်ကို ရှာတွေ့အောင် ကူညီပေးတဲ့ ဘုရားသခင်ကို ကျေးဇူးတင်ပါတယ်။


၃၂။ ကိုယ့်ရဲ့ ပြစ်မှားမှုတွေကို ဘယ်လို ကိုင်တွယ်သင့်သလဲ

ကျန်းလိုင်၊ တရုတ်ပြည်

၂၀၂၀ တုန်းက နာမည်ဂုဏ်သတင်းနဲ့ အဆင့်အတန်းကို ကျွန်မ လိုက်စားရင်း၊ တခြားသူတွေကို တိုက်ခိုက်ဖယ်ကြဉ်ရင်း ကိုယ့်တာဝန်ကို ထမ်းဆောင်ခဲ့တယ်။ အဲဒါက အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ခဲ့လို့ ကျွန်မ ဖြုတ်ချခံခဲ့ရတယ်။ ကျွန်မ အရမ်း အပျက်သဘောဆောင်သွားတယ်။ ကြီးမားတဲ့ ဒုစရိုက်မှုကို လုပ်ခဲ့မိလို့ နှင်ထုတ်ခံရနိုင်တယ်၊ နောက်ပြီး ကယ်တင်ခံရဖို့ မျှော်လင့်ချက် မရှိတော့ဘူးလို့ တွေးနေမိခဲ့တယ်။ နောက်ပိုင်းမှာ နောက်ပိုင်းမှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မှုတချို့ လုပ်ခဲ့တာနဲ့ ကျွန်မရဲ့ အပြုအမူနဲ့ ကျွန်မ လျှောက်လှမ်းနေတဲ့ လမ်းကြောင်းကို နားလည်သွားမှန်း ခေါင်းဆောင်တွေမြင်တော့ ကျွန်မ တာဝန်တွေ ပြန်ပြီး ထမ်းဆောင်ဖို့ စီစဉ်ပေးခဲ့ကြပါတယ်။ ကျွန်မ အရမ်းအံ့သြသွားတယ်။ ဘုရားအိမ်တော်က ကျွန်မကို တာဝန်ထမ်းဆောင်ဖို့ အခွင့်အရေးပေးနေသေးတာမြင်တော့ မျက်လုံးထဲ မျက်ရည်ဝဲလာပြီး စိတ်နှလုံးထဲမှာ ဘုရားကို ကျေးဇူးတင်စိတ်နဲ့ ပြည့်သွားတာပေါ့။ စိတ်နှလုံးထဲမှာ ကျွန်မ ဆုံးဖြတ်လိုက်တယ်၊ “ငါ့ရဲ့ အရင်က ပြစ်မှားမှုတွေကို ဖာထေးဖို့ ငါ့တာဝန်တွေကို ကောင်းကောင်းထမ်းဆောင်ရမယ်။ အရင်ကလိုမျိုး နာမည်ဂုဏ်သတင်းနဲ့ အဆင့်အတန်းကို လိုက်စားပြီး လမ်းကြောင်းအမှားကို မလျှောက်တော့ဘူး” လို့ပေါ့။

နောက်တော့ အသင်းတော်နှစ်ခုက ဧဝံဂေလိအလုပ်အတွက် ကျွန်မ တာဝန်ပေးခံရတယ်။ အစတုန်းက ဧဝံဂေလိဟောပြောတဲ့ စည်းမျဉ်းတွေကို ကျွန်မ သဘောမပေါက်ဘူး။ အလုပ်မှာ ပြဿနာတွေ၊ အခက်အခဲတွေ အများကြီးကြုံရပြီး ဘယ်လိုဖြေရှင်းရမှန်း မသိခဲ့ဘူး။ ဒါနဲ့ စိတ်နှလုံးထဲမှာ ဘုရားကို ဆုတောင်းတယ်။ အချိန်ရတိုင်း စဉ်းစားဆင်ခြင်ပြီး စည်းမျဉ်းတွေကို ရှာဖွေဖို့ ကြိုးစားအားထုတ်ခဲ့တယ်။ စုဝေးပွဲတွေမှာ ညီအစ်ကိုမောင်နှမတွေက ဧဝံဂေလိဟောပြောရင်း ရခဲ့တဲ့ အတွေ့အကြုံတွေ၊ အကျိုးကျေးဇူးတွေကို ဝေမျှတာ နားထောင်ခဲ့တယ်။ ကျွန်မ အားကျမိတာပေါ့။ “သူများတွေက တာဝန်တွေ ထမ်းဆောင်ရင်း ဘုရားရဲ့လမ်းပြမှုကို ရနိုင်ပေမဲ့ ငါကတော့ မတူဘူး၊ ကြီးလေးတဲ့ ပြစ်မှားမှုတွေကို ကျူးလွန်ထားတဲ့သူပဲ” လို့ တွေးမိတာကိုး။ ဘုရားက နောင်တရဖို့ အခွင့်အရေးပေးထားတုန်းမို့လို့ ငါက သူများထက် ပိုကြိုးစားရမယ်၊ နောက်ထပ် အမှားလုပ်လို့မဖြစ်ဘူးလို့ ခံစားမိတယ်။ ကျွန်မ နေ့တိုင်း အသင်းတော်တွေကို ကူးချည်သန်းချည် သွားလာခဲ့တယ်။ ခေါင်းမူးတာ ပြန်ထရင်တောင် မနားဘဲ တာဝန်ကို ဇွဲရှိရှိ ထမ်းဆောင်ခဲ့တယ်။ တွေးမိတာက၊ “ငါ့တာဝန်တွေမှာ ပိုအားစိုက်ထုတ်ပြီး ဒုစရိုက်မလုပ်သရွေ့၊ အဖျက်အမှောင့် မလုပ်၊ မနှောင့်ယှက်သရွေ့ ငါ့ရဲ့ အရင်က ပြစ်မှားမှုတွေကို ဖာထေးနိုင်မယ်၊ ကယ်တင်ခံရဖို့ အခွင့်အရေး ရှိဦးမှာပဲ” လို့ပေါ့။ ခဏကြာတော့ ကျွန်မတာဝန်ယူထားတဲ့ ဧဝံဂေလိအလုပ်က ရလဒ်တချို့ စထွက်လာတယ်။ လူသစ်တွေလည်း စုဝေးပွဲတွေကို ပုံမှန်တက်နိုင်လာတယ်။ ဒီအချိန်မှာ ဧဝံဂေလိဟောပြောလို့ ရခဲ့တဲ့အရာတွေကို ပြောပြတော့ ကြီးကြပ်ရေးမှူးက ကျွန်မရဲ့ မိတ်သဟာယကို သဘောတူတယ်။ ကျွန်မ အရမ်းပျော်သွားတယ်၊ တွေးမိတာက၊ “ငါ့တာဝန်တွေမှာ ငါ ကြိုးစားလုပ်ခဲ့လို့ ညီအစ်ကိုမောင်နှမတွေရဲ့ အသိအမှတ်ပြုတာ ခံရပြီ။ စုဝေးပွဲ မိတ်သဟာယပြုတဲ့အချိန်မှာလည်း ဉာဏ်အလင်းရတယ်။ သန့်ရှင်းသော ဝိညာဉ်တော်ရဲ့ လမ်းပြမှုကိုလည်း ခံစားမိနေပြီ။ လက်ရှိအခြေအနေကို ထိန်းထားနိုင်သရွေ့၊ တာဝန်တွေကို ပိုပြီး လုံ့လရှိရှိ ထမ်းဆောင်သရွေ့၊ အဖျက်အမှောင့် မလုပ်၊ မနှောင့်ယှက်သရွေ့၊ ကောင်းမှုတွေကို ပိုပြင်ဆင်သရွေ့တော့ နောက်ဆုံးကျရင် ဘုရားက ငါ့ရဲ့ အရင်က ပြစ်မှားမှုတွေကို ထည့်တွက်မှာ မဟုတ်လောက်ဘူး” လို့ပေါ့။ နောက်ပိုင်းမှာ ခေါင်းဆောင်တွေက ပိုများတဲ့ အသင်းတော်တွေမှာ ဧဝံဂေလိအလုပ်ကို တာဝန်ယူဖို့ စီစဉ်ပေးတယ်။ ဒီအသင်းတော်တချို့က အိမ်နဲ့ အရမ်းဝေးမှန်း သိလိုက်ရတယ်။ ကျန်းမာရေးက မကောင်း၊ ဒီအတိုင်းဆက်သွားရင် သေချာပေါက် ခြေကုန်လက်ပန်းကျတော့မယ်ဆိုတာ တွေးမိပြီး ခေါင်းဆောင်တွေကို ကျွန်မ အခြေအနေ ပြောပြဖို့ စဉ်းစားမိတယ်။ ဒါပေမဲ့ “တာဝန်တွေကို ငြင်းလိုက်ရင် ဘုရားက ငါ့ကို ဘယ်လိုမြင်မလဲ” လို့ တွေးမိပြန်ရော။ ဒါနဲ့ ဘာမှမပြောဘဲ နေလိုက်တယ်။ နောက်တော့ အလုပ်နဲ့ မြန်မြန်အသားကျအောင် မိုးလင်းမိုးချုပ် အလုပ်လုပ်တယ်။ နေမကောင်းဖြစ်ရင်တောင် ကိုယ့်ကိုယ်ကိုယ် အတင်းတွန်းအားပေးပြီး ဆက်လုပ်တယ်။ တစ်ခါတလေ စုဝေးပွဲသွားဖို့ ညီအစ်မတွေရဲ့ ဆိုင်ကယ်ကို လိုက်စီးရတယ်။ ခဏခဏ ညဥ့်နက်တဲ့အထိ နေခဲ့တော့ ကျွန်မ ကျန်းမာရေးက ပိုဆိုးလာတယ်။ တစ်ကိုယ်လုံး အားမရှိသလို ခံစားရပြီး ခြေလက်တွေ မသယ်ချင်လောက်အောင် ဖြစ်သွားတယ်။ အိပ်ရာခေါင်းရင်းကို မှီပြီးတော့ပဲ အတင်းအားတင်းပြီး စုဝေးပွဲတွေ တက်နိုင်ခဲ့တယ်။ တကယ်တမ်းက ကျွန်မ အရမ်းအားနည်းနေလို့ အိမ်ပြန်ပြီး အနားယူချင်ခဲ့တာပါ။ ဒါပေမဲ့ အသင်းတော်အလုပ်က လူတွေရဲ့ ပူးပေါင်းဆောင်ရွက်မှု လိုအပ်နေတာမြင်တော့ စိတ်ပူမိတယ်၊ ကိုယ့်ဘာသာကိုယ် တွေးမိတာက၊ “ဒီလို အရေးကြီးတဲ့အချိန်မှာ ငါသာ အိမ်ပြန်အနားယူပြီး တာဝန်တွေကို လက်လွှတ်လိုက်ရင် ဘုရားက ငါ့ကို ဘယ်လိုမြင်မလဲ။ ငါ့မှာ ကောင်းမွန်တဲ့ ရှေ့ရေး ရှိပါဦးမလား။ ငါ ကယ်တင်ခံရဖို့ ဖြစ်နိုင်ပါဦးမလား” လို့ပေါ့။ ဒါကြောင့် အခြေအနေတွေ ဘယ်လောက်ခက်ခဲလာပါစေ ကျွန်မ တာဝန်တွေကို ဆက်ထမ်းဆောင်ခဲ့တယ်။ နောက်ပိုင်း ဆေးကုသမှု ခံယူပြီးတော့ ကျွန်မအခြေအနေ တဖြည်းဖြည်း သက်သာလာတယ်။

နှစ်လသုံးလကြာတော့ ဧဝံဂေလိအလုပ်ရဲ့ ကြီးကြပ်ရေးမှူးအနေနဲ့ ကျွန်မ ရွေးချယ်ခံရတယ်။ ဒီတာဝန်နဲ့ ရင်ဆိုင်ရတော့ ကျွန်မ ကျန်းမာရေးမကောင်းလို့ အလုပ်တာဝန် မနိုင်မှာကို စိတ်ပူမိတယ်။ ဒါပေမဲ့ နောက်တော့ တွေးမိတယ်၊ “နေမကောင်းဖြစ်နေရင်းနဲ့တောင် ငါ့တာဝန်တွေကို ကောင်းကောင်း ထမ်းဆောင်နိုင်ရင် ဘုရားက ငါ့ရဲ့ အရင်က ပြစ်မှားမှုတွေကို ခွင့်လွှတ်ပေးလောက်မှာပဲ။ အဲဒါဆိုရင် ငါ ကယ်တင်ခံရဖို့ အခွင့်အရေးရမှာပဲ” လို့ပေါ့။ ဒီလိုစိတ်ကူးနဲ့ ဒီတာဝန်ကို တာဝန်ယူဖို့ လိုလားခဲ့တယ်။ တစ်ခါတုန်းက စုဝေးပွဲတစ်ခုတက်ဖို့ ခေါင်းဆောင်တွေက အသိပေးလာတယ်။ ဒါပေမဲ့ စုဝေးပွဲမတိုင်ခင် နေ့လည်ခင်းမှာပဲ ကျွန်မအခြေအနေ ရုတ်တရက် ပိုဆိုးလာတယ်။ ဗိုက်အရမ်းအောင့်ပြီး တစ်ကိုယ်လုံး အားမရှိသလို ခံစားရတယ်၊ ခေါင်းလည်းကိုက်ပြီး လုံးဝကို မလှုပ်နိုင်သလောက် ဖြစ်သွားတယ်။ ဆရာဝန်က ကျွန်မကို ဆေးသွင်းပြီး အိပ်ရာထဲမှာ နားရမယ်လို့ ပြောတယ်။ အဲဒီအချိန်မှာ ကျွန်မ စိတ်တွေရှုပ်ထွေးနေပြီး စဉ်းစားမိတယ်။ “ငါ့ရောဂါက ဘာလို့ ထပ်ပြီး ပိုဆိုးလာတာလဲ။ အခု ငါ့တာဝန်တွေက အရမ်းများနေတာ။ ငါနဲ့ အတူအလုပ်လုပ်တဲ့ ညီအစ်မတွေဆို နေ့တိုင်း ဧဝံဂေလိကို မပြတ်တမ်း ဟောနေရတာ၊ ငါကျမှ ဒီလိုအရေးကြီးတဲ့အချိန်မှာ တာဝန်မထမ်းဆောင်နိုင် ဖြစ်နေတယ်။ ဘုရားက ငါ့ကို ထုတ်ဖော်ပြီး ဖယ်ရှားရှင်းလင်းဖို့ ဒီပတ်ဝန်းကျင်အခြေအနေကို အသုံးပြုနေတာလား။ ငါသာ တာဝန် တကယ် မထမ်းဆောင်နိုင်တော့ရင် ငါ့မှာ ဘယ်လိုလုပ် အနာဂတ် ရှိတော့မှာလဲ” လို့ပေါ့။ ဒါကို တွေးမိလိုက်တာနဲ့တင် ဘုရားရဲ့ စွန့်ပစ်တာ ခံရသလိုမျိုး ကျွန်မ အရမ်းစိတ်ဆင်းရဲမိတယ်။ ဆေးသွင်းထားလို့ ကျွန်မ ထိုင်းမှိုင်းလာပြီး အဲဒီညမှာပဲ နှစ်နှစ်ခြိုက်ခြိုက် အိပ်ပျော်သွားတယ်။ နောက်တစ်နေ့မနက်ကျတော့ ဒီကိစ္စကို စိတ်နှလုံးထဲမှာ တွေးတောဆင်ခြင်ရင်းနဲ့ ဘုရားနှုတ်ကပတ်တော်တွေကို ရုတ်တရက် သတိရလိုက်တယ်။ “လူသားသည် စာတန်၏ လွှမ်းမိုးမူအောက်သို့ အလွယ်ဆုံး ကျရောက်နိုင်သည်မှာ ခါးသီးသော စစ်ဆေးမှု အတောအတွင်းတွင် ဖြစ်သည်၊ ထို့ကြောင့် ထိုသို့စစ်ဆေးခြင်း အတောအတွင်းတွင် သင်သည် ဘုရားသခင်ကို မည်သို့ ချစ်သင့်သနည်း။ သင်သည် သင်၏ စိတ်နှလုံးကို ဘုရားသခင်၏ ရှေ့မှောက်တွင် ချထားရင်းနှင့် သင်၏ နောက်ဆုံးအချိန်ကို သူ့ထံ ဆက်ကပ်ရင်း၊ သင်၏ စိတ်စွမ်းအားကို လှုံ့ဆော်သင့်ပေသည်။ ဘုရားသခင်က သင့်ကို မည်သို့ စစ်ဆေးသည်ဖြစ်စေ၊ သင်သည် ဘုရားသခင်၏ ရည်ရွယ်ချက်များ အထမြောက်အောင် လုပ်ဆောင်ရန် သမ္မာတရားကို လက်တွေ့ လုပ်ဆောင်နိုင်သင့်ပြီး ဘုရားသခင်ကို ရှာဖွေရန်နှင့် မိတ်သဟာယဖွဲ့ခြင်းကို ရှာဖွေရန် သင်ကိုယ်တိုင် လုပ်ဆောင်သင့်သည်။ ဤသို့သောအချိန်များတွင် သင်သည် မတုန်မလှုပ် ဖြစ်လေလေ အပျက်သဘောဆောင်လာလေ ဖြစ်လိမ့်မည်ဖြစ်ပြီး သင့်အတွက် ဆုတ်ယုတ်ဖို့ ပိုလွယ်ကူလေလေ ဖြစ်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စစ်ဆေးခြင်းကိုကြုံတွေ့ခြင်းအားဖြင့်သာ လူသားသည် စစ်မှန်သော ချစ်ခြင်းမေတ္တာကို ပိုင်ဆိုင်နိုင်သည်) ဘုရားနှုတ်ကပတ်တော်တွေကနေ ကျွန်မ နားလည်လိုက်တာက လူတစ်ယောက်ဟာ စစ်ဆေးခြင်း ဝေဒနာကို ပိုခံစားရလေလေ၊ သမ္မာတရားနဲ့ ဘုရားသခင်ရဲ့ ရည်ရွယ်ချက်ကို ပိုရှာဖွေသင့်လေလေ ဆိုတာပါပဲ။ ကျွန်မရဲ့ အနာဂတ်နဲ့ ပန်းတိုင်ကို ထည့်စဉ်းစားလို့မရတော့ဘူး။ ဘုရားကို ပိုဆုတောင်းရမယ်၊ ကျွန်မအတွက် ကောင်းမွန်တဲ့ အနာဂတ်နဲ့ ပန်းတိုင် ရှိသည်ဖြစ်စေ၊ မရှိသည်ဖြစ်စေ၊ ကျွန်မ စိတ်နှလုံးကို ဘုရားရှေ့မှာ ထားဖို့ လိုလားပြီး ဘုရားက ဘယ်လိုပဲ အလုပ်လုပ်ပါစေ ကျွန်မ ကျိုးနွံနာခံလိုစိတ်ရှိခဲ့တယ်။ ဘုရားသခင်က ကျွန်မကို စောင့်ကြည့်နေသလိုမျိုး၊ ကျွန်မ မတ်တပ်ရပ်ပြီး ရှေ့ဆက်ဖို့ စောင့်ဆိုင်းနေသလိုမျိုး ကျွန်မ ခံစားခဲ့ရတယ်။ ကျွန်မ စိတ်နှလုံး တဖြည်းဖြည်း တည်ငြိမ်လာတယ်၊ စိတ်က ပိုအေးချမ်းလာပြီး ဒီလိုပတ်ဝန်းကျင်အခြေအနေမှာ သမ္မာတရားကို ရှာဖွေဖို့ လိုလားခဲ့တယ်။

တစ်နေ့မှာ ဘုရားနှုတ်ကပတ်တော် တစ်ပိုဒ်ကို ဖတ်ပြီး ကျွန်မအခြေအနေနဲ့ပတ်သက်တဲ့ နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ပေါလုသည် မိမိကိုယ်တိုင်၏ ပုန်ကန်ခြင်းကို သိရန် မဆိုထားနှင့်၊ မိမိ ကိုယ်တိုင်၏ အနှစ်သာရ သို့မဟုတ် ဖောက်ပြန်ပျက်စီးခြင်းကို မသိခဲ့ချေ။ သူသည် ခရစ်တော်နှင့် သက်ဆိုင်သည့် သူ၏ စက်ဆုပ်ဖွယ် အာခံမှုကို မဖော်ပြခဲ့သကဲ့သို့၊ သူသည် လွန်ကဲစွာ နောင်တရခြင်းလည်း မရှိခဲ့ပေ။ အကျဉ်းရုံး ရှင်းပြချက်တစ်ခုကိုသာ သူပေးခဲ့ပြီး၊ သူ၏ စိတ်နှလုံးသားထဲတွင် ဘုရားသခင်ကို အပြည့်အဝ အလျှော့ပေးခြင်း မရှိခဲ့ပေ။ သူသည် ဒမာသက်မြို့သို့ သွားရာလမ်းတွင် လဲကျခဲ့သော်လည်း၊ သူသည် မိမိ၏စိတ်တွင်း ကို မဆန်းစစ်ခဲ့ချေ။ သူသည် အလုပ်လုပ်မြဲ လုပ်နေရုံမျှနှင့် ရောင့်ရဲခဲ့ပြီး၊ မိမိကိုယ်ကို သိခြင်းနှင့် သူ၏ စိတ်သဘောထားဟောင်းအား ပြောင်းလဲခြင်းတို့ကို အရေးပါဆုံးသော ကိစ္စရပ်များအဖြစ် သူ မမှတ်ယူခဲ့ချေ။ သမ္မာတရားအား ပြောဆိုခြင်းမျှဖြင့်၊ သူ၏ ကိုယ်ပိုင် အသိစိတ်အတွက် ဖြည့်ဆည်းသည့်အနေဖြင့် အခြားသူများအား ထောက်ပံ့ပေးခြင်းမျှဖြင့်၊ သူ့ကိုယ်သူ ဖြေသိမ့်ရန်နှင့် အတိတ်မှ သူ၏ အပြစ်များကို မိမိဘာသာ ဖြေလွှတ်ရန် ခရစ်တော်၏ နောက်လိုက်များအား နှိပ်စက်ညှဉ်းပန်းမှု မပြုတော့ခြင်းမျှဖြင့် သူသည် ကျေနပ်နေခဲ့သည်။ သူ လိုက်စားခဲ့သော ပန်းတိုင်သည် အနာဂတ် သရဖူနှင့် အချိန်ပိုင်းမျှသာခံသော အလုပ်ထက် ဘာမျှမပိုပေ၊ သူ လိုက်စားခဲ့သော ပန်းတိုင်သည် ကြွယ်ဝသော ကျေးဇူးတော် ဖြစ်သည်။ သူသည် လုံလောက်သော သမ္မာတရားကို မလိုက်စားခဲ့သကဲ့သို့ ယခင်က သူနားမလည်ခဲ့သော သမ္မာတရားထဲသို့လည်း သာ၍ နက်ရှိုင်းစွာ တိုးတက်ရန် မလိုက်စားခဲ့ချေ။ ထို့ကြောင့် မိမိကိုယ်တိုင်နှင့် ပတ်သက်သည့် သူ၏ သိမြင်ခြင်းသည် အတုအယောင် ဖြစ်သည်ဟု ပြော၍ရပြီး၊ သူသည် ပြစ်တင်ဆုံးမခြင်း သို့မဟုတ် တရားစီရင်ခြင်းကို လက်မခံခဲ့ချေ။ သူ အလုပ်လုပ်နိုင်ခဲ့သည်မှာ သူသည် မိမိကိုယ်တိုင်၏ သဘာဝ သို့မဟုတ် အနှစ်သာရနှင့် ပတ်သက်၍ အသိပညာကို ပိုင်ဆိုင်ထားသည်ဟု မဆိုလိုပေ။ သူ၏ အာရုံစိုက်မှုမှာ အပြင်ပန်း အလေ့အထများသာ ဖြစ်ခဲ့သည်။ ထို့အပြင် သူကြိုးပမ်းခဲ့သည့်အရာမှာ ပြောင်းလဲမှု မဟုတ်ဘဲ သိမြင်ခြင်း ဖြစ်ခဲ့သည်။ သူ၏ အလုပ်သည် ဒမာသက်သို့ သွားရာလမ်းပေါ်တွင် ယေရှု၏ ပေါ်ထွန်းခြင်း ရလဒ် လုံးလုံးဖြစ်ခဲ့သည်။ ယင်းမှာ သူသည် မူလက လုပ်ဆောင်ရန် စိတ်ဆုံးဖြတ်ခဲ့သည့်အရာ မဟုတ်သကဲ့သို့၊ ယင်းမှာ သူ၏ စိတ်သဘောထားဟောင်းကို ပြုပြင်ခြင်းအား လက်ခံပြီးသည့်နောက်ပိုင်းတွင် ဖြစ်ပွားခဲ့သော အလုပ်လည်း မဟုတ်ခဲ့ချေ။ သူသည် မည်သို့ အလုပ်လုပ်ခဲ့သည် ဖြစ်စေ၊ သူ၏ ဟောင်းသော စိတ်သဘောထားသည် မပြောင်းလဲခဲ့ချေ၊ ထို့ကြောင့် သူ၏ အလုပ်သည် သူ၏အတိတ်က အပြစ်များကို မဖြေလွှတ်ခဲ့ဘဲ၊ ထိုအချိန်က အသင်းတော်များအလယ် အချို့သော အခန်းကဏ္ဍ၌ အသုံးဝင်ခဲ့ရုံမျှ ဖြစ်ခဲ့သည်။ ဤကဲ့သို့သော မိမိ၏ စိတ်သဘောထားဟောင်းကို ပြောင်းလဲခြင်း မရှိသည့် လူတစ်ယောက်အနေနှင့် ဆိုလိုသည်မှာ၊ ကယ်တင်ခြင်းအား မရရှိခဲ့သကဲ့သို့ သာ၍ပင် သမ္မာတရား မရှိသောသူတစ်ဦးအနေဖြင့် သူသည် သခင်ယေရှုက လက်ခံသော သူများထဲမှ တစ်ဦး ဖြစ်လာနိုင်စွမ်း လုံးဝ မရှိခဲ့ပေ။...သူ အမြဲ ယုံကြည်ခဲ့သည်မှာ- ‘ငါသည် အလုပ်လုပ်နိုင်စွမ်း ရှိသည်၊ ငါသည် လူအများစုထက် သာလွန်သည်။ ကြီးစွာသော အလင်းသည် ငါ့အပေါ် ထွန်းလင်းခဲ့ပြီး၊ ငါသည် ကြီးစွာသော အလင်းကို မြင်ခဲ့ရသည့်အတွက်၊ ငါသည် မည်သူနှင့်မျှမတူပဲ သခင်၏ ဝန်ထုပ်ကို ထောက်ထားညှာတာပြီး၊ မည်သူမျှ ငါ့လောက် နက်ရှိုင်းစွာ နောင်တရခြင်းမရှိပေ၊ ထို့ကြောင့် ငါ၏ နောင်တသည် အခြားမည်သူမဆိုထက် သာ၍ နက်ရှိုင်းသည်။’ ဟူ၍ ဖြစ်သည်။ ထိုအချိန်တွင် ဤသည်မှာ သူ၏ စိတ်နှလုံးအတွင်း တွေးခဲ့သောအရာ ဖြစ်သည်။ သူ့အလုပ်၏ အဆုံးတွင် ပေါလုက ‘တိုက်လှန်ခြင်းကို ငါပြုပြီ၊ ပြေးရသောလမ်းကို အဆုံးတိုင်အောင် ပြေးပြီ၊ ဓမ္မသရဖူသည် ငါ့အဘို့ သိုထားလျက်ရှိ၏။’ ဟု ပြောခဲ့သည်။ သူ၏ တိုက်လှန်ခြင်း၊ အလုပ်နှင့် လမ်းကြောင်းသည် ဓမ္မသရဖူအတွက် လုံးဝ ဖြစ်ခဲ့ပြီး၊ သူသည် တက်ကြွစွာ တစ်ဟုန်ထိုးမလုပ်ဆောင်ခဲ့ချေ။ သူသည် သူ၏အလုပ်တွင် ဝတ်ကျေတမ်းကျေ မဟုတ်ခဲ့သော်ငြားလည်း၊ သူ၏ အလုပ်သည် သူ၏ အမှားများကို ထေမိစေရန်အလို့ငှာ၊ သူ၏ သြတ္တပ္ပစိတ်၏ စွပ်စွဲချက်များကို ထေမိစေရန်အလို့ငှာမျှသာ ဖြစ်ခဲ့သည်။ သူတောင့်တသည့် ဓမ္မသရဖူအား သာ၍ မြန်ဆန်စွာ ရရှိနိုင်ရန်အလို့ငှာ၊ သူသည် သူ၏ အလုပ်ကို ပြည့်စုံစေရန်၊ သူ၏ပြေးရသောလမ်းကို အဆုံးတိုင် ပြေးရန်နှင့် သူ၏ တိုက်လှန်ခြင်းကို ဖြစ်နိုင်သမျှ မြန်မြန် ပြုရန်သာ သူ မျှော်လင့်ခဲ့သည်။ သူတောင့်တခဲ့သည့်အရာမှာ သူ၏ အတွေ့အကြုံများနှင့် စစ်မှန်သော အသိပညာဖြင့် သခင်ယေရှုအား တွေ့ဆုံရန် မဟုတ်ခဲ့ဘဲ၊ သူသည် သခင်ယေရှုနှင့် ဆုံတွေ့သောအခါ သူ၏အလုပ်က ကြိုးပမ်းရရှိခဲ့သော ဆုလာဘ်များကို လက်ခံ ရယူရန်အလို့ငှာ၊ သူ၏ အလုပ်ကို ဖြစ်နိုင်သမျှ မြန်မြန် ပြီးစီးရန်သာ ဖြစ်ခဲ့သည်။ သူသည် မိမိကိုယ်ကိုယ် နှစ်သိမ့်ရန်၊ အနာဂတ်သရဖူနှင့် အလဲအလှယ်လုပ်ရာတွင် ညှိနှိုင်းရန် သူ၏ အလုပ်ကို အသုံးချခဲ့သည်။ သူဖွေရှာခဲ့သောအရာမှာ သမ္မာတရား သို့မဟုတ် ဘုရားသခင် မဟုတ်ခဲ့ဘဲ၊ သရဖူကိုသာ ဖြစ်ခဲ့သည်။ ထိုသို့သော လိုက်စားခြင်းသည် အဘယ်သို့ စံချိန်မီနိုင်မည်နည်း။ သူ၏ ကြံရွယ်ချက်၊ သူ၏ အလုပ်၊ သူပေးဆပ်ခဲ့သော အဖိုးအခနှင့် သူ၏ ကြိုးထုတ်မှု အားလုံး သူ၏ အံ့ဖွယ် စိတ်ကူးယဉ်မှုများသည် အားလုံးကို ပျံ့နှံ့သွားခဲ့ပြီး၊ သူသည် သူကိုယ်တိုင်၏ စိတ်ဆန္ဒများအတိုင်း လုံးလုံးလျားလျား အလုပ်လုပ်ခဲ့လေသည်။ သူ၏ အလုပ်တစ်ခုလုံးတွင်၊ သူပေးဆပ်ခဲ့သော အဖိုးအခ၌ လိုလိုလားလားရှိခြင်း စိုးစဉ်းမျှ မရှိခဲ့ပေ။ သူသည် အပေးအယူလုပ်ခြင်းတွင် ပါဝင်ပတ်သက်ရုံမျှ ပတ်သက်ခဲ့သည်။ အားထုတ်မှုများကို သူ၏ တာဝန်အား ဆောင်ရွက်ရန်အလို့ငှာ လိုလိုလားလား ပြုလုပ်ခဲ့သည် မဟုတ်ဘဲ၊ အပေးအယူ၏ ရည်မှန်းချက်ကို အောင်မြင်ရရှိနိုင်ရန်အလို့ငှာ လိုလိုလားလား ပြုလုပ်ခဲ့ခြင်း ဖြစ်ပေသည်။ ထိုသို့သော ကြိုးထုတ်မှုများသည် ထိုက်တန်ခြင်းတစ်ခုတလေ ရှိပါသလော။ သူ၏ မဖြူစင်သော အားထုတ်မှုများကို မည်သူက ချီးကျူးမည်နည်း။ ထိုသို့သော အားထုတ်မှုများတွင် စိတ်ဝင်စားမှုတစ်ခုတလေ မည်သူ ရှိပါသနည်း။ သူ၏ အလုပ်သည် အနာဂတ်အတွက် အိပ်မက်များနှင့် ပြည့်သည်၊ အံ့ဖွယ်အစီအစဉ်များနှင့် ပြည့်နေပြီး၊ လူသား၏ စိတ်သဘောထားကို ပြောင်းလဲပေးရန် လမ်းကြောင်း မပါရှိခဲ့ချေ။ ထို့ကြောင့် သူ၏ စေတနာအများစုမှာ ဟန်ဆောင်ခြင်းတစ်ခု ဖြစ်ခဲ့သည်။ သူ၏ အလုပ်သည် အသက်ကို ထောက်ပံ့မပေးခဲ့ဘဲ၊ ရည်မွန်မှု အတုအယောင် တစ်ခုသာ ဖြစ်ခဲ့သည်။ ယင်းသည် အပေးအယူ ပြုလုပ်ခြင်း ဖြစ်ခဲ့သည်။ ဤကဲ့သို့သော အလုပ်သည် အဘယ်သို့ လူကို သူ၏ နဂိုမူလ တာဝန်အား ပြန်လည်ရရှိခြင်း လမ်းကြောင်းဆီသို့ ဦးဆောင်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) သခင်ယေရှုကို ညှဉ်းပန်းနှိပ်စက်ပြီး တပည့်တော်တွေကို ဖမ်းဆီးခဲ့တဲ့ သူ့ရဲ့ အတိတ်က ဒုစရိုက်အမှုတွေနဲ့ပတ်သက်ပြီး ပေါလုမှာ စစ်မှန်တဲ့ နားလည်မှုမရှိခဲ့ဘူး၊ ဘုရားကို အတိုက်အခံလုပ်တဲ့ သူ့ရဲ့ အနှစ်သာရကိုလည်း သူ တကယ် နားမလည်ခဲ့ဘူး ဆိုတာကို ဘုရားက ဖော်ထုတ်ထားတယ်။ သူမှားကြောင်း သိရုံ၊ နောင်မှာ ဘုရားကို အတိုက်အံလုပ်တဲ့ အဲဒီလိုအရာတွေ မလုပ်တော့ဘူးလို့ သိရုံနဲ့တင် သူကျေနပ်ခဲ့တာ။ ပြီးတော့ အပေါ်ယံ စွန့်လွှတ်အသုံးခံတာ၊ အပင်ပန်းခံ အလုပ်လုပ်တာတွေကတစ်ဆင့် သူ့အပြစ်တွေအတွက် ဖာထေးဖို့ ကြိုးစားခဲ့တယ်။ အဆုံးမှာတော့ သူ့အတွက် ဖြောင့်မတ်ခြင်း သရဖူတစ်ခု သီးသန့်ရှိတယ်လို့တောင် သူက အခိုင်အမာ ပြောခဲ့တယ်။ ပေါလုရဲ့ စွန့်လွှတ်အသုံးခံတဲ့ လုပ်ရပ်တွေဟာ ဖန်ဆင်းခံတစ်ယောက်ရဲ့ တာဝန်ကို ထမ်းဆောင်တာ မဟုတ်ဘူး၊ စစ်မှန်တဲ့ နောင်တလည်း မဟုတ်ဘူး၊ သူ့အပြစ်တွေအတွက် ဖာထေးဖို့နဲ့ ဖြောင့်မတ်ခြင်းသရဖူ ရဖို့ အလုပ်ကို အသုံးပြုပြီး အလဲအလှယ်လုပ်ဖို့ ကြိုးစားတာပဲ ဆိုတာ ကျွန်မ သဘောပေါက်လိုက်တယ်။ ဒါဟာ အရေခြုံမှုဖြစ်သလို ဘုရားသခင်ကို လှည့်ဖြားပြီး အပေးအယူလုပ်ဖို့ ကြိုးစားတာပါပဲ။ ကျွန်မရဲ့ အတိတ်က တာဝန်တွေကို ဆင်ခြင်သုံးသပ်ကြည့်မိတယ်။ အဲဒီတုန်းက ကျွန်မက နာမည်ဂုဏ်သတင်းနဲ့ အဆင့်အတန်းကို လိုက်စားပြီး အသင်းတော်အလုပ်ကို အဖျက်အမှောင့်လုပ်ကာ နှောင့်ယှက်ခဲ့တယ်။ ပြစ်မှားခဲ့တယ်။ ဒါပေမဲ့ ကျွန်မရဲ့ ပြစ်မှားမှုတွေကို လေးလေးနက်နက် ဆင်ခြင်သုံးသပ်မှု မရှိခဲ့ဘူး၊ မသိခဲ့ဘူး။ အဲဒီအတွက်ကြောင့် ဘုရားအပေါ်၊ ဒါမှမဟုတ် ညီအစ်ကိုမောင်နှမတွေအပေါ် အကြွေးတင်သလိုလည်း မခံစားခဲ့ရဘူး။ အသင်းတော်အလုပ်အပေါ် ထိခိုက်ပျက်စီးသွားတာနဲ့ ညီအစ်ကိုမောင်နှမတွေအပေါ် သက်ရောက်မှုရှိတာကိုပဲ ကျွန်မ မြင်ခဲ့တာ။ ကျွန်မ ဘုရားကို အာခံခဲ့မှန်း၊ ဒီအတိုင်းသာ ဆက်သွားရင် သူ့ရဲ့ အပြစ်ဒဏ်ပေးတာကို ခံရမယ်ဆိုတာကို သဘောပေါက်ပြီး ကြောက်ရွံ့လာတယ်။ ဒါကြောင့် တာဝန်တွေကို ပြန်ထမ်းဆောင်ရတဲ့အခါ ကျွန်မ ကြိုးစားလုပ်ပြီး ကိုယ့်ကိုယ်ကိုယ် အသုံးခံတယ်။ အသင်းတော်က စီစဉ်ပေးတဲ့ ဘယ်တာဝန်ကိုမဆို လက်ခံပြီး ကျိုးနွံနာခံခဲ့တယ်။ မတ်တပ်တောင် မရပ်နိုင်လောက်အောင် နေမကောင်းဖြစ်တဲ့အချိန်မှာတောင် တာဝန်ကို ဇွဲရှိရှိ ဆက်ပြီးထမ်းဆောင်ခဲ့တုန်းပဲ။ ကျွန်မရဲ့ ပေးဆပ်မှုအားလုံးက ကျွန်မအပြစ်တွေအတွက် ဖာထေးဖို့ပဲ။ တစ်နေ့ကျရင် ဘုရားရဲ့ ခွင့်လွှတ်ခြင်းနဲ့ ဆုလာဘ်တွေနဲ့ လဲလှယ်နိုင်မှာပဲဆိုတဲ့ အလကားမျှော်လင့်ချက်နဲ့ပေါ့။ ကျွန်မရဲ့ ပေးဆပ်မှုတွေ၊ အသုံးခံခြင်းတွေနဲ့ ကြိုးစားလုပ်ဆောင်မှုတွေက စစ်မှန်မှုမရှိဘူးဆိုတာ ကျွန်မ သဘောပေါက်လိုက်တယ်။ ဖန်ဆင်းခံတစ်ယောက်ရဲ့ တာဝန်ကို ထမ်းဆောင်တာက ဝေလာဝေးပေါ့။ ပေါလုလိုပဲ ကျွန်မရဲ့ ဒီလုပ်ရပ်တွေက အပြစ်တွေအတွက် ဖာထေးဖို့နဲ့ အတိတ်က ပြစ်မှားမှုတွေကို ပြန်ပေးဆပ်ဖို့ ရည်ရွယ်တာ။ ပြီးတော့ အဲဒါတွေက နောက်ဆုံးမှာ ကောင်းမွန်တဲ့ ရလဒ်နဲ့ ပန်းတိုင်ကို လိုက်စားဖို့ပဲ။ ဘုရားရဲ့ ကျေးဇူးတော်နဲ့ ကောင်းချီးတွေနဲ့၊ ကောင်းမွန်တဲ့ ရလဒ်နဲ့ ပန်းတိုင်ကို ရဖို့ အလကား မျှော်လင့်ရင်း အလဲအလှယ်လုပ်နိုင်ဖို့ အပေါ်ယံ ပေးဆပ်မှုတွေ၊ အသုံးခံခြင်းတွေနဲ့ ကြိုးစားလုပ်ဆောင်မှုတွေကို အသုံးပြုခဲ့တယ်။ အဲဒါက ဘုရားနဲ့ အကျိုးစီးပွားဆက်ဆံရေး သက်သက် ဖြစ်သွားစေတယ်။ ကျွန်မရဲ့ အတိတ်က အဖျက်အမှောင့်လုပ်ခြင်းနဲ့ နှောင့်ယှက်ခြင်းတွေက ကျွန်မကို နှင်ထုတ်ခံရလုနီးပါး ဖြစ်စေခဲ့ပုံကို ကျွန်မ ဆင်ခြင်သုံးသပ်မိတယ်။ ဘာလို့လဲဆိုတော့ ဘုရားကို စယုံကတည်းက ကျွန်မက နာမည်၊ အကျိုးအမြတ်နဲ့ အဆင့်အတန်းကို လိုက်စားခဲ့လို့ပဲ။ ကျွန်မနဲ့ တွဲဖက်လုပ်ရတဲ့ ညီအစ်မ ရှောင်ယွီက ကျွန်မထက် သာနေတာကို မြင်တော့ ကျွန်မ အရောင်မှိန်သွားသလို၊ ကျွန်မရဲ့ အရှိန်အဝါ အလုခံလိုက်ရသလို ခံစားရတယ်။ အဲဒါက သူ့အပေါ် မနာလိုဖြစ်စေတဲ့၊ ငြင်းပယ်တဲ့၊ ဝေဖန်တဲ့ ခံစားချက်တွေ ဖြစ်စေခဲ့တယ်။ ရှောင်ယွီက ခေါင်းဆောင်အသစ်ဖြစ်ပြီး အလုပ်နဲ့ လုံးဝ မရင်းနှီးသေးဘူးဆိုတာ ကျွန်မ သိတယ်။ ဒါကြောင့် အလုပ်ကိစ္စတွေကို ကြည့်ဖို့ စုဝေးပွဲတက်ရမယ်လို့ အထက်ခေါင်းဆောင်ပိုင်းက အသိပေးတဲ့အခါ ကျွန်မက သူ့ကို တမင်သက်သက် တက်ခိုင်းလိုက်တယ်။ အဲဒီအချိန်မှာ သူ ဘာမှမပြောနိုင်ရင် အရှက်ကွဲမှာပဲ၊ ခေါင်းဆောင်တွေကလည်း သူ သိပ်မတော်မှန်း မြင်သွားပြီး သူ မထင်ပေါ်နိုင်တော့ဘူးလို့ တွေးပြီးတော့ပေါ့။ ကျွန်မရဲ့ အလုပ်ပြဿနာတွေကို ရှောင်ယွီ ထောက်ပြတဲ့အခါ ကျွန်မ မျက်နှာပျက်သလို ခံစားရတယ်။ ဒါပေမဲ့ ကိုယ့်ကိုယ်ကိုယ် ဆင်ခြင်သုံးသပ်မဲ့အစား သူ့ရဲ့ ဖောက်ပြန်ပျက်စီးမှုကိုပဲ ဆွဲကိုင်ပြီး နေရာအနှံ့ ဖြန့်ဝေခဲ့တယ်၊ တခြားသူတွေ သူ့ကို ဝိုင်းပယ်အောင် လုပ်ခဲ့တယ်။ နောက်ပိုင်းမှာ လုံခြုံရေး အခြေအနေ စိုးရိမ်ရလို့ ကျွန်မ အိမ်မှာပဲ တာဝန်ထမ်းဆောင်နိုင်ခဲ့တယ်။ ရှောင်ယွီကတော့ အလုပ်အတွက် နေ့တိုင်း အပြင်ထွက်တယ်၊ ညီအစ်ကိုမောင်နှမတွေကလည်း သူနဲ့ မိတ်သဟာယပြုဖို့ လိုလားကြတယ်။ အဲဒီအခါ သူက ကျွန်မရဲ့ အရှိန်အဝါကို လုယူသွားပြီလို့ ပိုပြီးတော့တောင် ပြင်းပြင်းထန်ထန် ခံစားရတယ်။ ဒါနဲ့ ကျွန်မရဲ့ မနာလိုစိတ် ပိုကြီးထွားလာပြီး သူ့အပေါ်ထားတဲ့ အစွဲတွေလည်း ပိုများလာတယ်။ အသင်းတော် နှစ်ပတ်လည် ရွေးကောက်ပွဲလုပ်တဲ့အချိန်ကျတော့ ရှောင်ယွီက ရွေးကောက်ပွဲဝင်ဖို့ မသင့်တော်ဘူးလို့ ပြောပြီး သူ့ပြဿနာတွေကို ဆွဲကိုင်ပြီး ချဲ့ကားပြောခဲ့တယ်။ ဒီလိုနည်းနဲ့ ကျွန်မရဲ့ အဆင့်အတန်းကို ဘယ်သူမှ မခြိမ်းခြောက်ဖို့ မျှော်လင့်ခဲ့တယ်။ ကျွန်မက ရွေးကောက်ပွဲ လုပ်ငန်းစဉ်ကို အဖျက်အမှောင့်လုပ်ခဲ့ပြီး ရှောင်ယွီကို အကြီးအကျယ် ထိခိုက်စေခဲ့တယ်။ ဒီလုပ်ရပ်တွေက ကျွန်မရဲ့ မလိုမုန်းထားတဲ့ စိတ်သဘောထားကို ထုတ်ဖော်လိုက်တာပဲ။ ပြီးတော့ ကျွန်မက အန္တိခရစ်တစ်ယောက်ရဲ့ လမ်းကြောင်းပေါ် ရောက်နေမှန်း သက်သေပြလိုက်တာပဲ။ ဘုရားကို ဆန့်ကျင်တဲ့ ကျွန်မရဲ့ စာတန်ဆန်တဲ့ သဘာဝကို သိမြင်ဖို့ ဒီကိစ္စတွေကို ကျွန်မ ဆင်ခြင်သုံးသပ်မှု မလုပ်ခဲ့ဘူး။ နောင်တမရခဲ့သလို မပြောင်းလဲခဲ့ဘူး။ အဲဒီအစား ကောင်းမွန်တဲ့ ပန်းတိုင်နဲ့ အလဲအလှယ်လုပ်ဖို့ မျှော်လင့်ရင်း အပေါ်ယံ ဒုက္ခခံတာ၊ အသုံးခံတာတွေကတစ်ဆင့် ကျွန်မရဲ့ ပြစ်မှားမှုတွေကို ဖာထေးဖို့ ကြိုးစားခဲ့တယ်။ ကျွန်မက ဘုရားနဲ့ တိတ်တဆိတ် အလဲအလှယ်လုပ်ဖို့ ကြိုးစားနေခဲ့တာ။ အနှစ်သာရအားဖြင့် ဒါက ဘုရားကို လှည့်စားဖို့ ကြိုးစားတာပဲ။ ဒီလမ်းကြောင်းအတိုင်း ဆက်သွားရင် ကျွန်မအပြစ်တွေအတွက် ဖာထေးနိုင်မှာ မဟုတ်ဘဲ ဒုစရိုက်အမှုတွေပဲ စုပုံလာမှာပါ။ နောက်ဆုံးမှာ ဘုရားကို အတိုက်အခံလုပ်တဲ့အတွက် သူ့ရဲ့ အပြစ်ဒဏ်ပေးတာကို ခံရမှာပါပဲ။ နှစ်တွေအများကြီး ဘုရားကို ယုံကြည်သက်ဝင်ပြီး ကျွန်မလျှောက်ခဲ့တဲ့လမ်းကို ပြန်ကြည့်လိုက်တော့ ဒီနှစ်တွေတစ်လျှောက် ကျွန်မရဲ့ လိုက်စားမှုက လုံးဝ အဓိပ္ပာယ်မရှိဘူးလို့ ရုတ်တရက် ခံစားလိုက်ရတယ်။ အဲဒီအချိန်မှာ ကိုယ့်ကိုယ်ကိုယ် ရွံရှာမုန်းတီးမိတယ်။ ကိုယ့်ခေါင်းကိုယ် အားနဲ့ပဲ ရိုက်ပစ်ချင်မိတော့တယ်။ ဘာဖြစ်လို့များ သမ္မာတရားကို မလိုက်စားခဲ့ရတာလဲ။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်ပြီးတော့ ကိုယ့်ရဲ့ သဘာဝ အနှစ်သာရနဲ့ ပတ်သက်တဲ့ နားလည်မှုတချို့ ရခဲ့တယ်။ ဘုရားသခင်က ပြောသည် “ယနေ့ခေတ်တွင်၊ လူအများစုသည် ဤအခြေအနေမျိုးတွင် ရှိကြ၏။ ကောင်းချီးမင်္ဂလာများကို ရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် မိမိကိုယ်ကိုယ် အသုံးတော်ခံရမည်ဖြစ်ပြီး သူ့အတွက် အဖိုးအခပေးရမည်။ ကောင်းချီးမင်္ဂလာများရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် အရာရာ စွန့်လွှတ်ရမည်။ ကျွန်ုပ်ကို ပေးအပ်ထားသည့်အရာကို ကျွန်ုပ် ပြည့်စုံစေရမည်ဖြစ်ပြီး ကျွန်ုပ်၏ တာဝန်ကို ကျွန်ုပ် ကောင်းစွာ ဆောင်ရွက်ရမည်ဟူ၍ ဖြစ်သည်။ ဤအခြေအနေကို ကောင်းချီးမင်္ဂလာများ ရရှိဖို့ ရည်ရွယ်ချက်က စိုးမိုးထားလေသည်။ ယင်းမှာ ဘုရားသခင်ထံမှ ဆုလာဘ်များ ရရှိခြင်းနှင့် သရဖူရရှိခြင်းနှင့်ဆိုင်သော ရည်ရွယ်ချက်အတွက်အလို့ငှာ သူ့အတွက် မိမိကိုယ်ကိုယ် လုံးလုံးလျားလျား အသုံးခံခြင်းနှင့်ဆိုင်သော သာဓကတစ်ခု ဖြစ်သည်။ ထိုသို့သော လူတို့သည် မိမိတို့၏ စိတ်နှလုံးများထဲတွင် သမ္မာတရားမရှိကြသကဲ့သို့၊ ၎င်းတို့၏ သိနားလည်မှုမှာ ၎င်းတို့ သွားသည့် နေရာတကာတွင် ၎င်းတို့ ကြွားဝါကြသည့် အနည်းငယ်သော စကားများနှင့် အယူဝါဒများသာ ပါရှိသည်မှာ သေချာပေ၏။ ၎င်းတို့၏ လမ်းကြောင်းသည် ပေါလု၏ လမ်းကြောင်းဖြစ်သည်။ ထိုသို့သောလူတို့၏ ယုံကြည်ခြင်းသည် အတောမသတ်သော အားသွန်ခွန်စိုက် အလုပ် ဆောင်ရွက်ချက် တစ်ခုဖြစ်ပြီး စိတ်ထဲတွင် ၎င်းတို့ ပိုမိုလုပ်ဆောင်လေ၊ ဘုရားသခင်အပေါ် ၎င်းတို့သစ္စာရှိခြင်းကို ထိုအရာက ပိုမိုသက်သေပြလေဟု ခံစားကြသည်။ ၎င်းတို့ ပိုမိုလုပ်ဆောင်လေ၊ ဘုရားသခင်က သေချာပေါက် ပိုမိုစိတ်ကျေနပ်မှုရှိလေ ဖြစ်လိမ့်မည်ဖြစ်ပြီး ၎င်းတို့ ပိုမိုလုပ်ဆောင်လေ၊ ဘုရားသခင်၏ ရှေ့မှောက်တွင် သရဖူပေးခံရဖို့ ၎င်းတို့ ပိုမိုထိုက်တန်လေ ဖြစ်လိမ့်မည်ဖြစ်ကာ၊ သာ၍ ကြီးမားသော ကောင်းချီးမင်္ဂလာများကို ၎င်းတို့ ရရှိကြလိမ့်မည်ဟု ခံစားကြလေသည်။ ခရစ်တော်အတွက် ၎င်းတို့ ဆင်းရဲဒုက္ခခံနိုင်လျှင်၊ တရားဟောနိုင်ပြီး အသေခံနိုင်လျှင်၊ ၎င်းတို့၏ ကိုယ်ပိုင်ဘဝများကို ၎င်းတို့ စတေးခံနိုင်လျှင်၊ ၎င်းတို့ကို ဘုရားသခင် ပေးအပ်ထားသည့် တာဝန်များအားလုံးကို ပြည့်စုံစေနိုင်လျှင်၊ ၎င်းတို့သည် အကြီးမားဆုံးသော ကောင်းချီးမင်္ဂလာများ ရရှိသူများဖြစ်ပြီး ၎င်းတို့သည် သရဖူများ အပေးခံရဖို့ သေချာလိမ့်မည်ဟု ၎င်းတို့ တွေးကြလေသည်။ ဤသည်မှာ ပေါလု စိတ်ကူးခဲ့သည့် အရာနှင့် သူ ကြိုးစားခဲ့သည့်အရာ အတိအကျ ဖြစ်သည်။ ဤသည်မှာ သူ လျှောက်လှမ်းခဲ့သည့် တိကျသော လမ်းကြောင်း ဖြစ်ပြီး၊ ပေါလုက ဘုရားသခင်ကို အစေခံရန် အလုပ်လုပ်ခဲ့သည်မှာ ထိုသို့သော အတွေးများ၏ လမ်းညွှန်မှုအောက်တွင် ဖြစ်သည်။ ထို အတွေးများနှင့် ရည်ရွယ်ချက်များက ဆိုးယုတ်သော သဘာဝမှ ပေါ်ပေါက်ပေသည် မဟုတ်လော။ ယင်းမှာ ကမ္ဘာမြေပေါ်တွင်ရှိစဉ် အသိပညာကို လိုက်စားရမည်ဖြစ်ပြီး၊ ယင်းကို ရရှိပြီးသည့်နောက်တွင် လူအုပ်မှ ၎င်းတို့ ထင်ပေါ်နိုင်သည်၊ အရာရှိများ ဖြစ်လာနိုင်ပြီး အဆင့်အတန်း ရှိနိုင်သည်ဟု ယုံကြည်ကြသည့် လောကီလူသားများကဲ့သို့သာ ဖြစ်ပေသည်။ ၎င်းတို့သည် အဆင့်အတန်း ရှိသည်နှင့်တစ်ပြိုင်နက် ၎င်းတို့၏ ရည်မှန်းချက်များကို ၎င်းတို့ ပြည့်မြောက်စေနိုင်ပြီး ၎င်းတို့၏ စီးပွားရေးလုပ်ငန်းများနှင့် မိသားစု နေထိုင်မှုစနစ်တို့ကို ကြီးပွားသော အဆင့်တစ်ခုသို့ မီအောင် လုပ်ဆောင်နိုင်သည်ဟု ၎င်းတို့က ထင်ကြသည်။ ဘာသာတရားမရှိသူများအားလုံးသည် ဤလမ်းကြောင်းကို လျှောက်လှမ်းကြသည် မဟုတ်လော။ ဤစာတန်ဆန်သော သဘာဝ၏ ကြီးစိုးခြင်းခံရသူများသည် ၎င်းတို့၏ ယုံကြည်ခြင်းတွင် ပေါလုကဲ့သို့သာ ဖြစ်နိုင်သည်။ ၎င်းတို့က တွေးကြသည်။ ‘ဘုရားသခင်အတွက် မိမိကိုယ်ကိုယ် အသုံးတော်ခံဖို့ အရာရာကို ငါ စွန့်ပစ်ရမည်။ ဘုရားသခင်၏ ရှေ့မှောက်တွင် ငါ သစ္စာစောင့်သိရမည်ဖြစ်ပြီး၊ နောက်ဆုံးတွင် ကြီးမြတ်သော ဆုလာဘ်များနှင့် ကြီးမြတ်သော သရဖူများကို ရရှိလိမ့်မည်။’ ဤသည်မှာ လောကီအရာများကို လိုက်စားကြသည့် လောကီလူတို့၏ သဘောထားအတိုင်း ဖြစ်ပေသည်။ ၎င်းတို့သည် လုံးဝ ကွဲပြားခြင်းမရှိသကဲ့သို့ တူညီသည့် သဘာဝကို ၎င်းတို့ ခံစားရသည်။ လူတို့သည် ဤဆိုးယုတ်သော သဘာဝမျိုး ရှိကြသည့်အခါ၊ အပြင်လောကထဲတွင်၊ ၎င်းတို့သည် အသိပညာ၊ ပညာ၊ ဂုဏ်အဆင့်အတန်းတို့ကို ရရှိရန်နှင့် လူအုပ်မှ ထင်ပေါ်ဖို့ ကြိုးစားကြလိမ့်မည်။ ၎င်းတို့သည် ဘုရားသခင်ကို ယုံကြည်လျှင် ကြီးမားသော သရဖူများ နှင့် ကြီးမားသော ကောင်းချီးမင်္ဂလာများကို ရရှိဖို့ ၎င်းတို့ ကြိုးစားကြလိမ့်မည်။ လူတို့သည် ဘုရားသခင်ကို ယုံကြည်သည့်အခါတွင် သမ္မာတရားကို မလိုက်စားကြလျှင်၊ ဤလမ်းကြောင်းကို ၎င်းတို့ လျှောက်ဖို့ သေချာသည်။ ဤသည်မှာ မပြောင်းလဲသော အမှန်တရား၊ ယင်းသည် သဘာဝ ဥပဒေသတစ်ခုဖြစ်သည်။ သမ္မာတရားကို မလိုက်စားသည့်လူများ လျှောက်သည့်လမ်းကြောင်းသည် ပေတရု၏ လမ်းကြောင်းကို လုံးလုံး ဆန့်ကျင်သည့် လမ်းကြောင်းတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရား ဖော်ထုတ်ထားတဲ့ ကျွန်မရဲ့ အခြေအနေကို ကျွန်မ မြင်သွားတယ်။ ကောင်းချီးရဖို့အတွက် တာဝန်ထမ်းဆောင်ဖို့ အရာအားလုံးကို ကျွန်မ စွန့်လွှတ်ခဲ့တယ်။ ကောင်းချီးရဖို့အတွက် ဒုက္ခခံပြီး အဖိုးအခပေးဆပ်ခဲ့တယ်။ နေမကောင်းဖြစ်နေတာတောင် တာဝန်ကို ဇွဲရှိရှိ ထမ်းဆောင်ခဲ့တယ်၊ ကောင်းချီးရဖို့အတွက် တာဝန်ကို ကောင်းကောင်းထမ်းဆောင်နိုင်ဖို့ တတ်နိုင်သမျှ အကုန်လုပ်ခဲ့တယ်။ ကောင်းချီးရဖို့အတွက် အထူးတလည် နာခံပြီး လိုက်လျောခဲ့တယ်။ ကျွန်မ လုပ်ခဲ့သမျှ အရာတိုင်းက ကောင်းချီးမင်္ဂလာတွေ ရလိုတဲ့ ဆန္ဒက လှုံ့ဆော်ပေးခဲ့တာ။ တာဝန်ထမ်းဆောင်ရင်း အသင်းတော်အလုပ်ကို နှောင့်ယှက်မိတုန်းက ဘုရားရှေ့မှာ အစွန်းအထင်းတွေ ကျန်ရစ်ခဲ့ပြီး ပြစ်မှားမိပြီလို့ ကျွန်မ ယုံကြည်ခဲ့တယ်။ ပြန်မဖာထေးရင် ဘုရားရဲ့ အပြစ်ဒဏ်ပေးတာကို ခံရမယ်လို့ တွေးခဲ့တယ်။ ဒါကြောင့် တာဝန်ကို မပေါ့ဆရဲခဲ့ဘူး။ တာဝန်ထမ်းဆောင်ရင်း ခေါင်းမူးလာတဲ့အခါ ဆေးသောက်ရင်း တာဝန်ထမ်းဆောင်ခဲ့တယ်။ ဒါက ဘုရားအပေါ် သစ္စာစောင့်သိခြင်းပဲလို့ ထင်ခဲ့တာ။ တာဝန်မှာ ရလဒ်တချို့မြင်ရပြီး ဘုရားရဲ့ လမ်းပြမှုကို မြင်ရတဲ့အခါ ကောင်းချီးတွေက လက်တစ်ကမ်းမှာပဲ ရှိတော့တယ်လို့ ခံစားရတယ်။ ဒါနဲ့ တာဝန်အပေါ် စိတ်ထက်သန်မှုက ပိုပြင်းပြလာပြီး နေမကောင်းဖြစ်ရင်တောင် မညည်းညူဘဲ မကြာမကြာ အလုပ်လုပ်ခဲ့တယ်။ ဒီလိုဒုက္ခခံတာက ကျွန်မရဲ့ အရင်းအနှီးဖြစ်လာပြီး ကျွန်မ ပေးဆပ်ခဲ့သမျှပြီးရင် ဘုရားက ကျွန်မကို အသိအမှတ်ပြုပြီး ကျေးဇူးပြုသင့်တယ်လို့ ယုံကြည်ခဲ့တယ်။ ဒါပေမဲ့ နောက်ပိုင်း ရောဂါပိုဆိုးလာတဲ့အခါ ကျွန်မ စိတ်မချမ်းမသာဖြစ်ပြီး စောဒကတက်လာတယ်။ “ငါက တာဝန်ထမ်းဆောင်ချင်ရက်နဲ့ ဘာလို့ ဒီလောက်နေမကောင်းဖြစ်ရတာလဲ။ ငါ တာဝန်မထမ်းဆောင်နိုင်ရင် ဘယ်လိုလုပ် ကယ်တင်ခံရမှာလဲ” လို့ တွေးပြီးတော့ပေါ့။ ကျွန်မရဲ့ အတိတ်က ပြစ်မှားမှုတွေက ဘုရားနဲ့ ကျွန်မကြားမှာ နက်ရှိုင်းတဲ့ ကွာဟချက်တစ်ခုလို ဖြစ်နေတယ်။ ကယ်တင်ခံရဖို့ အခွင့်အရေးက ဝေကွာနေသလို ခံစားရစေတယ်။ ပြန်ဖာထေးဖို့အတွက် အလုပ်ပိုလုပ်မှသာ အဲဒီကွာဟချက်ကို ပေါင်းကူးပေးနိုင်မယ်၊ ဘုရားရဲ့ သနားကရုဏာကို နောက်တစ်ခါပြန်ရပြီး ကယ်တင်ခံရမယ်လို့ ယုံကြည်ခဲ့တာ။ အဲဒီအချိန်မှာ ကျွန်မ သဘောပေါက်လိုက်တယ်။ ကျွန်မက သမ္မာတရားကို လုံးဝ နားမလည်ခဲ့ဘူး၊ ဘုရားနဲ့ပတ်သက်တဲ့ စစ်မှန်တဲ့ နားလည်မှုလည်း မရှိခဲ့ဘူး။ တာဝန်ထမ်းဆောင်ရင်း ဒုက္ခပိုခံလေလေ ဘုရားကို ပိုကျေနပ်စေနိုင်လေလေလို့ ကျွန်မ မှားပြီးယုံကြည်ခဲ့တယ်။ ဒါကြောင့် ခန္ဓာကိုယ်က ခံနိုင်ရည် အကန့်အသတ်ကို ကျော်လွန်နေတာတောင် ကျွန်မ မနားခဲ့ဘူး။ နေမကောင်းဖြစ်ရက်နဲ့ အလုပ်လုပ်ရင် ဘုရားက ကျွန်မရဲ့ ဒုက္ခခံတာကို မြင်ပြီး အသိအမှတ်ပြုမယ်၊ ကောင်းချီးပေးမယ်လို့ ထင်ခဲ့တာ။ အမှန်တရားကတော့ လူတွေအပေါ်ထားတဲ့ ဘုရားရဲ့ သတ်မှတ်ချက်တွေက မမြင့်ပါဘူး။ လူတွေရဲ့ စွမ်းနိုင်ရည်အတွင်းကနေ တာဝန်တွေ ထမ်းဆောင်ဖို့ပဲ သူတောင်းဆိုတာပါ။ ဒါတောင်မှ ကျွန်မရဲ့ အတွေးတွေက ဝေဝါးနေခဲ့သလိုပါပဲ၊ ကိုယ့်ရဲ့ အယူအဆတွေ၊ စိတ်ကူးထင်မြင်ချက်တွေအတိုင်း မနားတမ်း လက်တွေ့လုပ်ဆောင်ခဲ့တယ်။ နောက်ဆုံး ခန္ဓာကိုယ်က ခံနိုင်ရည် အကန့်အသတ်ကို ကျော်လွန်ပြီး ခြေကုန်လမ်းပန်းကျသွားတဲ့အခါကျတော့ ကျွန်မကို မကာကွယ်ဘူးဆိုပြီး ဘုရားကို စောဒကတက်သေးတာပဲ။ အပြစ်အားလုံးကို ဘုရားအပေါ် ပုံချခဲ့တယ်။ ကျွန်မက တကယ်ကို ဆင်ခြင်တုံတရားမရှိဘဲ အခြေအမြစ်မရှိ စွပ်စွဲနေခဲ့တာပဲ။ ကျွန်မ ကြုံတွေ့ရတဲ့ ရောဂါက ဘုရားက ကျွန်မကို ဖယ်ရှားရှင်းလင်းနေတဲ့ နည်းလမ်းမဟုတ်ဘဲ ကျွန်မရဲ့ မှားယွင်းတဲ့ ရည်ရွယ်ချက်တွေနဲ့ လမ်းကြောင်းအမှားအပေါ် ထင်ဟပ်မှုတစ်ခုပဲ ဆိုတာကိုလည်း သဘောပေါက်လိုက်တယ်။ ဘုရားက ကျွန်မရဲ့ ဖောက်ပြန်ပျက်စီးမှုနဲ့ အားနည်းချက်တွေကို ထုတ်ဖော်ဖို့၊ ကျွန်မကို ကိုယ့်ကိုယ်ကိုယ် သိမြင်ပြီး ဆင်ခြင်သုံးသပ်ခွင့်ပေးဖို့ ဒီပတ်ဝန်းကျင်ကို အသုံးပြုနေတာ။ ဘုရားက ကျွန်မကို ကယ်တင်နေတာ။ ဒါပေမဲ့ ကျွန်မက ဘုရားရဲ့ အဓိပ္ပာယ်ကို မရှာဖွေဘဲ သူ့ကို အထင်လွဲပြီး စောဒကတက်ခဲ့တယ်။ ကျွန်မမှာ အသိစိတ်နဲ့ ဆင်ခြင်တုံတရား တကယ်ကို ကင်းမဲ့နေခဲ့တာ။ ကျွန်မ စိတ်နှလုံးထဲမှာ အရမ်းနောင်တရပြီး ဘုရားကို အော်ဟစ်ဆုတောင်းခဲ့တယ်။ “ဘုရားသခင်၊ ဒီလွန်ခဲ့တဲ့တစ်နှစ်အတွင်းမှာ ကိုယ်တော်က သမီးကို သန့်စင်စေဖို့နဲ့ ကယ်တင်ဖို့ အခြေအနေတွေကို စီစဉ်ပေးနေခဲ့ပေမဲ့ သမီးက ကိုယ်တော်ရဲ့ ရည်ရွယ်ချက်ကို လုံးဝ မရှာဖွေခဲ့ပါဘူး။ အဲဒီအစား ကောင်းချီးတွေကိုပဲ အမြဲလိုက်စားပြီး ကိုယ်တော့်ကို အထင်တောင် လွဲခဲ့ပါသေးတယ်။ သမီးက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းပါတယ်။ ကိုယ်တော့်အပေါ် သမီး အများကြီး အကြွေးတင်နေပါတယ်။ သမီး နောင်တရပြီး ပြောင်းလဲဖို့ လိုလားနေပါတယ်” လို့ပေါ့။

နောက်ပိုင်းမှာ ကျွန်မအတွက် တော်တော်အထောက်အကူဖြစ်စေတဲ့ ဘုရားနှုတ်ကပတ်တော် ဓမ္မတေးတစ်ပုဒ်ကို ကြားလိုက်ရတယ်။

အောင်မြင်ခြင်း ကျရှုံးခြင်းဆိုတာ လူသားတို့ကြိုးစားမှုပေါ် မူတည်

၁  ဘုရားသခင်သည် လူ၏ ချစ်ခြင်းနှင့် ထိုက်တန်သည့်အတွက် ဖန်ဆင်းခံတစ်ဦးအနေနှင့် လူသည် ဖန်ဆင်းရှင်ကို သိကျွမ်းရန်နှင့် ဖန်ဆင်းခံတစ်ဦး၏ တာဝန်ကို ကောင်းမွန်စွာ ဖြည့်ဆည်းရန် လိုက်စားသင့်ပြီး အရေးအကြီးဆုံးမှာ အခြားမည်သည့် ရွေးချယ်မှုမျှ မပြုဘဲ ဘုရားသခင်ကို ချစ်ရန် လိုက်စားသင့်ပေသည်။ ဘုရားသခင်အား ချစ်ရန် လိုက်စားသောသူတို့သည် မည်သည့်ပုဂ္ဂိုလ်ရေး အကျိုးအမြတ်များကိုမျှဖြစ်စေ၊ မည်သည့်ပုဂ္ဂိုလ်ရေး မျှော်လင့်ချက်များကိုမျှဖြစ်စေ မလိုက်စားသင့်ပေ။ ဤသည်မှာ အမှန်ကန်ဆုံးသော လိုက်စားခြင်းနည်းလမ်းဖြစ်သည်။ သင် လိုက်စားသော အရာသည် သမ္မာတရားဖြစ်ပါက၊ ပြီးလျှင် သင် လက်တွေ့လုပ်ဆောင်သောအရာသည် သမ္မာတရားဖြစ်ပါက၊ ပြီးလျှင် သင် ရရှိသော အရာသည် သင်၏ စိတ်သဘောထားထဲ ပြောင်းလဲခြင်းတစ်ခု ဖြစ်ပါက သင် နင်းလျှောက်သော လမ်းကြောင်းသည် မှန်ကန်သော လမ်းကြောင်းတစ်ခု ဖြစ်သည်။

၂  သင် လိုက်စားသည့် အရာသည် ဇာတိပကတိ၏ ကောင်းချီးမင်္ဂလာများ ဖြစ်ပြီး သင် လက်တွေ့လုပ်ဆောင်သော အရာသည် သင်၏ ကိုယ်ပိုင် အယူအဆများနှင့်ဆိုင်သော သမ္မာတရားဖြစ်ပါက၊ ပြီးလျှင် သင်၏ စိတ်သဘောထားတွင် ပြောင်းလဲခြင်း မရှိသကဲ့သို့ သင်သည် လူ့ဇာတိ၌ ရှိသည့် ဘုရားသခင်ကို လုံးဝ ကျိုးနွံနာခံခြင်း မရှိဘဲ မရေရာမှု၌ သင် အသက်ရှင်ဆဲ ဖြစ်ပါက သင် လျှောက်လှမ်းသည့် လမ်းကြောင်းသည် ရှုံးနိမ့်မှု လမ်းကြောင်း ဖြစ်သည့်အတွက် သင် လိုက်စားသောအရာသည် သင့်ကို ငရဲသို့ ဧကန်မုချ ခေါ်ဆောင် သွားလိမ့်မည် ဖြစ်သည်။ သင်သည် စုံလင်အောင်ပြုခြင်း ခံရမည် ဟုတ်မဟုတ်၊ ဖယ်ရှားရှင်းလင်းခြင်း ခံရမည် ဟုတ်မဟုတ် ဟူသည်မှာ သင်ကိုယ်တိုင်၏ လိုက်စားခြင်းအပေါ် မူတည်သည်၊ ယင်းမှာ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်လှမ်းသော လမ်းကြောင်းအပေါ်တွင် မူတည်သည်ဟုလည်း ဆိုရမည် ဖြစ်သည်။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်

အဲဒီ ဓမ္မတေးကို ထပ်ခါတလဲလဲ နားထောင်ရင်း ကျွန်မ စိတ်နှလုံးက လင်းလက်သွားသလို ခံစားရတယ်။ ကျွန်မ သဘောပေါက်လိုက်တာက...လူတစ်ယောက် အလုပ်ဘယ်လောက်လုပ်တယ်၊ အပေါ်ယံ ဒုက္ခခံတာရဲ့ အတိုင်းအတာက ဘယ်လောက်ရှိတယ်ဆိုတာကို ဘုရားက ထည့်မစဉ်းစားပါဘူး။ အဲဒီအစား လူတစ်ယောက်ဟာ ဘုရားကို ချစ်ဖို့နဲ့ ကျေနပ်စေဖို့ လိုက်စားသလား၊ သမ္မာတရား စည်းမျဉ်းတွေအတိုင်း တာဝန်ထမ်းဆောင်သလား၊ သူတို့ရဲ့ ဖောက်ပြန်ပျက်စီးတဲ့ စိတ်သဘောထား ပြောင်းလဲသလား ဆိုတာကိုပဲ ဘုရားက စဉ်းစားပါတယ်။ ပေတရုလိုပေါ့။ သူက သမ္မာတရားကို လိုက်စားပြီး နောက်ဆုံးမှာ ဘုရားကို အစွမ်းကုန်ချစ်တဲ့အဆင့်၊ သေတဲ့အထိ ဘုရားကို နာခံတဲ့အဆင့်ကို ရောက်ရှိခဲ့တယ်။ အဲဒီလိုနဲ့ ဖန်ဆင်းခံတစ်ယောက်ရဲ့ သင့်လျော်တဲ့ ပုံသဏ္ဌာန်ကို ရှင်သန်နေထိုင်ပြခဲ့တယ်။ ဒါက ဘုရား အသိအမှတ်ပြုတဲ့အရာပဲ။ ဒါပေမဲ့ လူတစ်ယောက်က ကောင်းချီးတွေကိုပဲ ဆက်တိုက်လိုက်စားပြီး သမ္မာတရားကို မရှာဖွေဘဲ၊ တာဝန်တွေမှာ စည်းမျဉ်းအတိုင်း မလုပ်ဆောင်ဘဲ ဘုရားအတွက် အလုပ်လုပ်တာနဲ့ ဒုက္ခခံတာကိုပဲ အာရုံစိုက်နေမယ်ဆိုရင်၊ ပြီးတော့ ဘုရားကို တောင်းဆိုမှုတွေလုပ်ပြီး သူနဲ့ အလဲအလှယ်လုပ်နိုင်နေသေးရင်၊ သူတို့ရဲ့ ဖောက်ပြန်ပျက်စီးတဲ့ စိတ်သဘောထားမှာ အပြောင်းအလဲမရှိရင် ဒါက ကျရှုံးမှုဆီသွားတဲ့ လမ်းကြောင်းပါပဲ။ ဒီနေ့ ဘုရားရဲ့အမှုတော်က လူသားတွေရဲ့ အသိစိတ်နဲ့ ဆင်ခြင်တုံတရားကို ပြန်လည်ထိန်းသိမ်းဖို့ဖြစ်တယ်၊ ဒါမှ လူတွေက ဘုရားစကားကို နားထောင်နိုင်မယ်၊ ဘုရားကို နာခံပြီး ကိုးကွယ်နိုင်မယ် ဆိုတာကိုလည်း ကျွန်မ နားလည်ခဲ့တယ်။ ဒါက ဖန်ဆင်းခံတစ်ယောက်ရဲ့ သင့်လျော်တဲ့ ပုံသဏ္ဌာန်ပါပဲ။ ဒါကို အသိအမှတ်ပြုလိုက်တော့ ကျွန်မ စိတ်သက်သာရာရသွားပြီး ကျွန်မရဲ့လမ်းကြောင်းမှာ လျှောက်လှမ်းရမဲ့ နောက်ထပ်ခြေလှမ်းတွေကို ဘယ်လိုဆက်လှမ်းသင့်လဲဆိုတာ နားလည်သွားတယ်။ နောက်ပိုင်း တာဝန်ထမ်းဆောင်တဲ့အချိန်မှာ တစ်ခုခုကြုံရတိုင်း ကျွန်မ ကိုယ့်ကိုယ်ကိုယ် သတိရှိရှိ ဆင်ခြင်သုံးသပ်တယ်။ ကျွန်မမှာ ဘယ်လိုမှားယွင်းတဲ့ အမြင်တွေရှိသလဲ၊ ဘယ်လို ဖောက်ပြန်ပျက်စီးတဲ့ စိတ်သဘောထားတွေ ထုတ်ဖော်မိသလဲဆိုတာ စဉ်းစားတယ်။ တွဲဖက်ညီအစ်မတွေကို ကျွန်မအခြေအနေအကြောင်း ဖွင့်ပြောပြီး လက်တွေ့လုပ်ဆောင်ဖို့နဲ့ ဝင်ရောက်ဖို့ ဘုရားနှုတ်ကပတ်တော်တွေကို ရှာဖွေတယ်။ ဒီလို လက်တွေ့လုပ်ဆောင်တာကနေတစ်ဆင့် ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ပတ်သက်ပြီး နားလည်မှုတချို့ ရလာတယ်၊ အလုပ်ရလဒ်တွေလည်း တိုးတက်လာတယ်။

နောက်တော့ ကျွန်မရဲ့ ပြစ်မှားမှုတွေရဲ့ ဘောင်ခတ်မှုကို ဘယ်လိုများ အမြဲခံနေခဲ့ရတာလဲလို့ ကိုယ့်ကိုယ်ကိုယ်မေးမိပြီး၊ ဒီကိစ္စကို ဘယ်လိုကိုင်တွယ်သင့်သလဲလို့ စဉ်းစားမိတယ်။ တစ်နေ့မှာ ဘုရားနှုတ်ကပတ်တော် တစ်ပိုဒ်ကို ဖတ်မိပြီး လက်တွေ့လုပ်ဆောင်ရမဲ့ လမ်းကြောင်းတစ်ခု တွေ့သွားတယ်။ အနန္တတန်ခိုးရှင် ဘုရားသခင် ပြောသည်မှာ “ကြီးမားသည်ဖြစ်စေ၊ သေးငယ်သည်ဖြစ်စေ အချို့သော ပြစ်မှားမှု၊ သို့မဟုတ် အခြားသောအရာကို ကျူးလွန်မိပြီး ဖြစ်သည့် လူများစွာရှိသည်မှာ သေချာသော်လည်း ဆိုးရွားသည့် ပြစ်မှားမှုများ၊ ကိုယ်ကျင့်တရား နယ်ပယ်များကို ကျော်လွန်သည့် ပြစ်မှားမှုမျိုးကို ကျူးလွန်မိသူ အလွန်နည်းပါးနိုင်သည်။ အခြားသော ပြစ်မှားမှု အမျိုးမျိုး ကျူးလွန်သူများအကြောင်းကို ဤနေရာတွင် ငါတို့ ပြောမည်မဟုတ်။ ဆိုးရွားသည့် ပြစ်မှားမှုများ ကျူးလွန်မိသူများနှင့် ကိုယ်ကျင့်တရားနှင့် လူ့ကျင့်ဝတ် နယ်ပယ်များကို ကျော်လွန်သည့် ပြစ်မှားမှုမျိုးကို ကျူးလွန်မိသည့် လူများ မည်သည့်အရာ လုပ်ဆောင်သင့်သည်ဆိုသည်ကိုသာ ငါတို့ ပြောဆိုဆွေးနွေးမည် ဖြစ်သည်။ ဤနေရာတွင် ကိုယ်ကျင့်တရား နယ်ပယ်များကို ကျော်လွန်သည့် ပြစ်မှားမှုများအကြောင်း ငါ ပြောနေခြင်းဖြစ်သဖြင့် ဆိုးရွားသည့် ပြစ်မှားမှုများ ကျုးလွန်မိသည့် လူများအတွက်မူ ဤသည်မှာ ဘုရားသခင်၏ စိတ်သဘောထားကို ပုန်ကန်ပြစ်မှားခြင်းနှင့် သူ၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်နေခြင်းတို့ မပါဝင်ပေ။ သင်တို့ နားလည်ကြသလော။ ဘုရားသခင်၏ စိတ်သဘောထား၊ သူ၏ အနှစ်သာရ၊ သို့မဟုတ် သူ၏ ကိုယ်ပိုင်လက္ခဏာနှင့် အဆင့်အတန်းကို ပုန်ကန်ပြစ်မှားသည့် ပြစ်မှားမှုများအကြောင်းကို ငါ ပြောဆိုနေခြင်း မဟုတ်သကဲ့သို့ ဘုရားသခင်ကို ပြစ်မှားစော်ကားသည့် ပြစ်မှားမှုများအကြောင်း ငါ ပြောနေခြင်း မဟုတ်ပေ။ ငါ ပြောဆိုနေသည်မှာ ကိုယ်ကျင့်တရား နယ်ပယ်များကို ကျော်လွန်သည့် ပြစ်မှားမှုများအကြောင်း ဖြစ်သည်။ ဤကဲ့သို့သော ပြစ်မှားမှုများ ကျူးလွန်မိပြီးဖြစ်သည့် ထိုလူများက မိမိတို့၏ စိတ်မချမ်းမြေ့ခြင်းစိတ်ခံစားချက်ကို မည်သို့ ဖြေရှင်းနိုင်သည်ဆိုသည်နှင့် ပတ်သက်၍ ပြောရမည့်အရာ တစ်စုံတစ်ခုလည်း ရှိပေသည်။ ထိုသို့သော လူများသည် ၎င်းတို့ လျှောက်လှမ်းနိုင်သည့် လမ်းကြောင်းနှစ်ခုရှိပြီး ထိုအရာမှာ ရိုးရှင်းသည့် ကိစ္စရပ်တစ်ခု ဖြစ်သည်။ ပထမဦးစွာ သင်လုပ်ဆောင်ခဲ့သည့်အရာကို သင် လက်လွှတ်နိုင်သည်၊ သို့မဟုတ် သင့်တွင် အခြားလူတစ်ဦးကို သင် တောင်းပန်ပြီး ၎င်းတို့ကို ပြုမှားမိခြင်းအတွက် ကျေလည်အောင် ပေးဆပ်ရန် အခွင့်အရေးရှိသည်ဟု သင့် စိတ်နှလုံးတွင် ခံစားရပါက ၎င်းတို့ကို သင် ပြုမှားမိခြင်းအတွက် ကျေလည်အောင် သွားရောက် ပေးဆပ်ကာ တောင်းပန်နိုင်သည်။ ပြီးလျှင် အေးချမ်းခြင်းနှင့် သောကကင်းဝေးခြင်း ခံစားချက်များ သင့်စိတ်ဝိညာဉ်ထံ ပြန်လည်ရောက်လာလိမ့်မည်။ ဤအရာကို လုပ်ဆောင်ရန် သင် အခွင့်အရေးမရှိပါက၊ ဤသည်မှာ မဖြစ်နိုင်ပါက၊ သင်၏ အတွင်းကျကျ စိတ်နှလုံးတွင် သင်၏ကိုယ်ပိုင် ပြဿနာကို အမှန်တကယ် သိရှိလာခြင်း မရှိပါက၊ သင် လုပ်ဆောင်မိပြီးဖြစ်သည့် ဤအရာ မည်မျှဆိုးရွားလှသည်ကို သင် သဘောပေါက်ပြီး သင် အမှန်တကယ် နောင်တရပါက ဝန်ချပြီး နောင်တရရန် ဘုရားသခင်၏ ရှေ့မှောက်သို့ သင် လာသင့်ပေသည်။ သင်လုပ်ဆောင်မိသည့် အရာကို သင် တွေးပြီး စွပ်စွဲခံရသည်ဟု ခံစားရသည့်အခါတိုင်း ယင်းမှာ ဝန်ချပြီး နောင်တရရန် ဘုရားသခင် ရှေ့မှောက်သို့ သင် လာသင့်သည့် အချိန် အတိအကျဖြစ်သည်။ ဘုရားသခင်၏ အပြစ်ဖြေခြင်းနှင့် ခွင့်လွှတ်ခြင်းတို့ကို ရရှိရန် သင်၏ ရိုးသားစစ်မှန်မှုနှင့် စစ်မှန်သော ခံစားချက်များကို သင် ယူဆောင်လာရမည်။ ပြီးလျှင် ဘုရားသခင်၏ အပြစ်ဖြေခြင်းနှင့် ခွင့်လွှတ်ခြင်းကို သင်မည်သို့ ရရှိနိုင်သနည်း။ ဤသည်မှာ သင်၏ စိတ်နှလုံးအပေါ် မူတည်သည်။ ယင်းမှာ ပြစ်မှားမှုဖြစ်စေ၊ အပြစ်တရားတစ်ခုဖြစ်စေ သင်သည် ရိုးသားစစ်မှန်စွာ ဝန်ခံကာ သင်၏ အမှားနှင့် ပြဿနာတို့ကို အမှန်တကယ် အသိအမှတ်ပြု၍ သင် လုပ်ဆောင်ခဲ့သည့်အရာကို ဝန်ခံလျှင်၊ စစ်မှန်သော ဝန်ခံချက် သဘောထားတစ်ခုကို ခံယူပြီး သင်လုပ်ဆောင်ခဲ့သည့်အရာအတွက် တကယ့်အမုန်းတရားကို ခံစားရကာ သင့်ကိုယ်သင် အမှန်တကယ် ပြောင်းလဲ၍ ထိုမှားယွင်းသည့်အရာကို မည်သည့်အခါမျှ ထပ်မလုပ်လျှင် ဘုရားသခင်၏ အပြစ်ဖြေပေးခြင်းနှင့် ခွင့်လွှတ်ခြင်းတို့ကို သင် လက်ခံရရှိသည့်နေ့တစ်ရက် နောက်ဆုံးတွင် ရောက်လာလိမ့်မည်။ ဆိုလိုသည်မှာ ဘုရားသခင်သည် သင် ယခင်က ပြုခဲ့သော မသိနားမလည်ဘဲ မိုက်မဲပြီး ညစ်ညူးသော အရာများကို အခြေခံ၍ သင်၏ အဆုံးသတ်ကို သတ်မှတ်တော့မည် မဟုတ်ဟူ၍ ဖြစ်သည်။ ဤအဆင့်သို့ သင်ရောက်ရှိသည့်အခါ ထိုကိစ္စကို ဘုရားသခင် လုံးဝ မေ့လျော့လိမ့်မည်။ သင်သည် ကွာခြားမှု အနည်းငယ်မျှမရှိဘဲ အခြားသော ပုံမှန်လူများကဲ့သို့သာ ဖြစ်လိမ့်မည်။ သို့ရာတွင် ဤအရာအတွက် အကြောင်းပြချက်မှာ သင်သည် ရိုးသားစစ်မှန်ရမည်ဖြစ်ပြီး ဒါဝိဒ်ကဲ့သို့ စစ်မှန်သော နောင်တ သဘောထားတစ်ခု ရှိရမည်ဖြစ်သည်။ ဒါဝိဒ်သည် သူကျူးလွန်မိခဲ့သည့် ပြစ်မှားမှုအတွက် မည်မျှ မျက်ရည်ကျခဲ့ပါသနည်း။ မရေမတွက်နိုင်သည့် မျက်ရည်များ ဖြစ်သည်။ သူ အကြိမ်မည်မျှ ငိုကြွေးခဲ့ပါသနည်း။ အကြိမ် မရေမတွက်နိုင်အောင် ဖြစ်သည်။ သူ ငိုကြွေးခဲ့သည့် မျက်ရည်များကို ဤစကားများဖြင့် ဖော်ပြနိုင်သည်။ ‘အကျွန်ုပ်ခုတင်ကို ကိုယ်မျက်ရည်၌ တညဉ့်လုံးမျှောသည်’ဟူ၍ ဖြစ်သည်။ သင်၏ ပြစ်မှားမှု မည်မျှ ဆိုးရွားသည်ကို ငါ မသိ။ အမှန်တကယ် ဆိုးရွားပါက သင်၏ မျက်ရည်များ၌ သင့်ခုတင် မျောပါသည်အထိ ငိုကြွေးရန် သင်လိုကောင်းလိုအပ်နိုင်သည်။ ဘုရားသခင်၏ ခွင့်လွှတ်ခြင်း မရရှိနိုင်မီ ထိုအဆင့်ထိ သင် ဝန်ချပြီး နောင်တရရန် လိုအပ်နိုင်သည်။ ဤအရာကို သင် မလုပ်ဆောင်ပါက သင်၏ ပြစ်မှားမှုသည် ဘုရားသခင်၏ အမြင်တွင် အပြစ်တစ်ခု ဖြစ်လာမည် စိုးရပြီး ထိုအရာအပေါ် သင် အပြစ်ဖြေလွှတ်ခြင်း ခံရလိမ့်မည် မဟုတ်။ ထို့နောက်တွင် သင်ဒုက္ခရောက်လိမ့်မည်ဖြစ်ပြီး ဤအရာနှင့် ပတ်သက်၍ နောက်ထပ် တစ်ခုတလေ ပြောဆိုခြင်းတွင် အဓိပ္ပာယ်ရှိမည် မဟုတ်ပေ။ ထို့ကြောင့် ဘုရားသခင်၏ အပြစ်ဖြေခြင်းနှင့် ခွင့်လွှတ်ခြင်းတို့ကို ရရှိခြင်းအတွက် ပထမခြေလှမ်းမှာ သင်သည် ရိုးသားစစ်မှန်ရမည်ဖြစ်ပြီး အမှန်တကယ် ဝန်ချကာ နောင်တရရန် လက်တွေ့ကျသည့် လုပ်ရပ်ကို လုပ်ဆောင်ရမည် ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်တွေကနေ ကျွန်မ နားလည်လိုက်တာက...ကိုယ့်ရဲ့ ပြစ်မှားမှုတွေကို ကိုင်တွယ်တဲ့အခါ အရင်ဆုံး ဘုရားရှေ့ကို လာရမယ်၊ ဘုရားဆီ ဝန်ခံပြီး ကိုယ့်ကိုယ်ကိုယ် ဆင်ခြင်သုံးသပ်ရမယ်။ ပြီးရင် ကိုယ့်ကိုယ်ကိုယ် စစ်မှန်တဲ့ နားလည်မှုနဲ့ မုန်းတီးမှု ရရှိဖို့အတွက် ကိုယ့်ရဲ့ ပြစ်မှားမှုတွေနဲ့ပတ်သက်ပြီး သမ္မာတရားကို ရှာဖွေရမယ်။ ဒါမှသာ တကယ် နောင်တရနိုင်မယ်။ ဒါဝိဒ်လိုပေါ့။ သူ ပြစ်မှားမိပြီးတဲ့နောက်မှာ သူ့လုပ်ရပ်အတွက် စစ်မှန်တဲ့ နောင်တရခဲ့တယ်။ သူ ဘုရားဆီ နောင်တရပြီး ဘယ်တော့မှ ထပ်မလုပ်တော့ဘူး။ ဒီလို ရိုးသားစစ်မှန်တဲ့ နောင်တရတဲ့ စိတ်နှလုံးက အရမ်းအဖိုးတန်တာပဲ။ ကျွန်မရဲ့ ပြစ်မှားမှုတွေကို ဆက်ပြီး မရှောင်လွှဲနိုင်တော့ဘူး။ ဘုရားဆီ အပြစ်တွေကို ဝန်ခံပြီး နောင်တရမှဖြစ်မယ်။ နောင်မှာ ဒီလိုအပြုအမူမျိုး ထပ်မလုပ်မိအောင် သေချာလုပ်ရမယ်။ နောက်ပိုင်း တာဝန်ထမ်းဆောင်ရင်း နာမည်နဲ့ အဆင့်အတန်းကို ကျွန်မ လိုက်စားနေမိတာ တွေ့တဲ့အခါ ဘုရားကို ကျွန်မ ဆုတောင်းတယ်။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေအတိုင်း ထပ်မလုပ်မိအောင် ကျွန်မကို ကျိန်ဆဲပြီး အပြစ်ဒဏ်ပေးဖို့ တောင်းလျှောက်တယ်။ ဒီလို လက်တွေ့လုပ်ဆောင်တာကနေတစ်ဆင့် ကိုယ့်ဇာတိပကတိကို ပုန်ကန်လိုစိတ် ပိုခိုင်မာလာတယ်။ အရင်တုန်းက သူများတွေ ကျွန်မကို ဘယ်လိုမြင်မလဲဆိုတာ ကျွန်မ အရမ်းဂရုစိုက်ခဲ့တယ်။ သူများတွေရဲ့ စိတ်နှလုံးထဲက ကျွန်မပုံရိပ်ကို အမြဲ ကာကွယ်ချင်ခဲ့တယ်။ ဒါပေမဲ့ အခုတော့ ကျွန်မ သတိရှိရှိ ဖွင့်ပြောပြီး ကျွန်မရဲ့ ဖောက်ပြန်ပျက်စီးမှုကို ဖော်ထုတ်တယ်။ ဒီလို လက်တွေ့လုပ်ဆောင်တာကနေတစ်ဆင့် စိတ်နှလုံးထဲမှာ သက်သာရာရပြီး ငြိမ်သက်အေးချမ်းတယ်လို့ ခံစားရတယ်။ တာဝန်မှာ ပြဿနာတွေကြုံရတဲ့အခါ အခုဆိုရင် ဘုရားနှုတ်ကပတ်တော်နဲ့ စည်းမျဉ်းတွေကို ကျွန်မ သတိရှိရှိ ရှာဖွေနိုင်ပြီ။ အတိတ်က ပြစ်မှားမှုတွေရဲ့ ဘောင်ခတ်တာကို မခံရတော့ဘဲ စိတ်နှလုံးထဲမှာ ပိုပြီး လွတ်မြောက်တယ်လို့ ခံစားရတယ်။

ဒီရောဂါက ကျွန်မရဲ့ မှားယွင်းတဲ့ အမြင်တွေကို ထုတ်ဖော်ပေးခဲ့တယ်။ ယုံကြည်ခြင်းမှာ ကျွန်မလျှောက်ခဲ့တဲ့ လမ်းကြောင်းအမှားကို မြင်အောင် လုပ်ပေးခဲ့တယ်။ ဒီအခြေအနေတွေသာ မရှိခဲ့ရင် ကျွန်မမှာ ကိုယ့်ကိုယ်ကိုယ် သတိပြုမိမှာမဟုတ်ဘဲ ဒီလမ်းကြောင်းအတိုင်း ဆက်လျှောက်မိမှာပဲ။ နောက်ဆုံး ဘာမှမရဘဲ ဖယ်ရှားရှင်းလင်းခံရမှာ။ ရှေ့ဆက်ပြီး ဘုရားနှုတ်ကပတ်တော်တွေအတိုင်း လက်တွေ့လုပ်ဆောင်ဖို့၊ ဘုရားရဲ့ စိတ်နှလုံးကို ကျေနပ်စေဖို့နဲ့ သူ့ချစ်ခြင်းမေတ္တာကို ပြန်ပေးဆပ်ဖို့အတွက် ဖန်ဆင်းခံတစ်ယောက်ရဲ့ တာဝန်ကို ကောင်းကောင်းထမ်းဆောင်ဖို့ ကျွန်မ လိုလားနေပါတယ်။


၃၃။ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းများစွာကို မျက်မြင်ကြုံတွေ့ပြီးနောက်တွင်

၂၀၂၃ ခုနှစ် ဖေဖော်ဝါရီမှာ၊ ယုဒတစ်ယောက်ရဲ့ သစ္စာဖောက်မှုကြောင့်၊ ကျွန်မရဲ့ ဘုရားကို ယုံကြည်ခြင်းနဲ့ပတ်သက်လို့ စုံစမ်းစစ်ဆေးဖို့ အိမ်ကို ရဲတွေရောက်လာကြတယ်။ တင်ပါးဆုံရိုးပျက်စီးတဲ့ရောဂါကြောင့် လမ်းမလျှောက်နိုင်ဘူးဆိုတာ သိလိုက်ရတော့ သူတို့က ကျွန်မကို မခေါ်သွားကြဘူး။ အဲဒီတုန်းက ဘာတာဝန်မှ ကျွန်မ မထမ်းဆောင်နိုင်ခဲ့ဘူး။ ကျွန်မရဲ့ ပတ်ဝန်းကျင်မှာရှိတဲ့ အန္တရာယ်တွေကြောင့်၊ ညီအစ်ကို မောင်နှမတွေက ကျွန်မအိမ်ကို လာလို့မရဘူး။ အစမှာတော့၊ ဒီပတ်ဝန်းကျင်မျိုးကို ဘုရားခွင့်ပြုထားမှန်း ကျွန်မ သိခဲ့တယ်။ ဒါပေမဲ့ ကျွန်မတာဝန်တွေကို မထမ်းဆောင်နိုင်တာ၊ အစေခံမှုကိုတောင် မထမ်းဆောင်နိုင်တာကို စဉ်းစားမိတဲ့အခါ ဒီပတ်ဝန်းကျင်ကတစ်ဆင့် ဘုရားက ကျွန်မကို ထုတ်ဖော်ပြီး ဖယ်ရှားရှင်းလင်းနေတာများလားလို့ တွေးမိတယ်။ အသင်းတော်မှာရှိတဲ့ လူအတော်များများက ပြီးခဲ့တဲ့ နှစ်နှစ်မှာ တစ်ယောက်ပြီး တစ်ယောက် ထုတ်ဖော်ခံရပြီး ဖယ်ရှားရှင်းလင်းခံခဲ့ရတာကိုလည်း တွေးမိတယ်။ ဝမ်းတောက်ကို ဥပမာအနေနဲ့ ကြည့်။ သူက စာနဲ့ပတ်သက်တဲ့ တာဝန်ကို လုပ်ခဲ့တယ်။ ဘုရားကို နှစ်တွေအများကြီး ယုံကြည်ခဲ့တယ်။ ငယ်ရွယ်တဲ့အချိန်နဲ့ အိမ်ထောင်ရေးကို စွန့်လွှတ်ခဲ့ပြီး၊ လေးဆယ်၊ ငါးဆယ်အရွယ်မှာတောင် လုံးဝ အိမ်ထောင်မပြုခဲ့ဘူး။ အိမ်ရဲ့အဝေးမှာ သူ့တာဝန်ကို အမြဲ လုပ်ခဲ့တယ်။ ဒါပေမဲ့ နောက်ပိုင်းမှာ မယုံကြည်သူအနေနဲ့ ထုတ်ဖော်ခံရပြီး ရှင်းလင်းခံခဲ့ရတယ်။ လီလီလည်း ရှိသေးတယ်။ ဘုရားကို အချိန်တိုတို ယုံကြည်ပြီးတဲ့နောက်မှာ သူက သူ့ရဲ့ ယုံကြည်ခြင်းကို အာရုံစိုက်ဖို့ သူ့မိသားစု စီးပွားရေးလုပ်ငန်းကို စွန့်ခွာခဲ့တယ်။ လောကကြီးက သူ့ကို ဘယ်လိုပဲ အသရေဖျက်ပြီး လှောင်ပြောင်ပါစေ ဒါမှမဟုတ် သူ့သားက သူ့ကို ဘယ်လိုပဲ ဆန့်ကျင်ပါစေ၊ သူ့တာဝန်တွေကို သူ လုပ်တုန်းပဲ။ ပြီးတော့ ဧဝံဂေလိ ဖြန့်နေချိန်မှာ ဆင်းရဲဒုက္ခအများကြီး ခံစားပြီး အဖိုးအခပေးခဲ့တဲ့အပြင် လူတချို့ကိုလည်း ရခဲ့တယ်။ နောက်ဆုံးမှာ သူက ဆိုးယုတ်တဲ့လူတစ်ယောက်အနေနဲ့ ထုတ်ဖော်ခံရပြီး ရှင်းလင်းတာခံခဲ့ရတယ်။ ပြီးတော့ ယုဒလုပ်ခဲ့တဲ့အတွက် အမိခံလိုက်ရပြီးတဲ့နောက်မှာ ရှင်းလင်းခံခဲ့ရတဲ့ လူအတော်များများ ရှိတယ်။ ဒီရင်းနှီးတဲ့ လူတွေအားလုံးက တစ်ယောက်ပြီး တစ်ယောက် ထုတ်ဖော်ခံရပြီး ဖယ်ရှားရှင်းလင်းခံရတာကို မြင်တဲ့အခါ၊ ဘုရားအမှုတော်က လူတိုင်း အမျိုးအစားအလိုက် ခွဲခြားခံရတဲ့ အဆင့်ထိ တကယ် ရောက်လာခဲ့ပြီဖြစ်တဲ့အပြင် အသင်းတော်က ကျွန်မကို မရှင်းလင်းခဲ့ပေမဲ့၊ ဒီပတ်ဝန်းကျင်ကတစ်ဆင့် ဘုရားက ကျွန်မကို ဖယ်ရှားရှင်းလင်းတာဟာ ဘုရားက ကျွန်မကို မလိုချင်တော့လို့ပဲလို့ ခံစားခဲ့ရတယ်။ ဒါကို တွေးမိတော့၊ ကျွန်မ အရမ်းအပျက်သဘောဆောင်ပြီး ဝမ်းနည်းမိတဲ့အပြင် တွေးရခက်ခဲ့တယ်။ ဘုရားက ဒီလူတွေအများကြီးကို ကယ်တင်ဖို့ မရွေးချယ်ခဲ့ဘူးလား။ ဘာလို့ သူတို့က နောက်ဆုံးမှာ တစ်ယောက်ပြီးတစ်ယောက် ထုတ်ဖော်ခံရပြီး ဖယ်ရှားရှင်းလင်းခံခဲ့ရတာလဲ။ ဒီလိုနဲ့ ဘုရားအမှုတော်ရဲ့ အဆုံးမှာ အများကြီး ကျန်မှာ မဟုတ်ဘူးလေ။ ဒါက တကယ်ကို ဘုရားရဲ့ ရည်ရွယ်ချက်များ ဖြစ်မလားပေါ့။ အထူးသဖြင့် တာဝန်တွေကို ထမ်းဆောင်တာနဲ့ ပတ်သက်လို့ ဘုရားနှုတ်ကပတ်တော်တွေကို ကျွန်မ ဖတ်တဲ့အခါ၊ “အခု ငါက လမ်းတောင် မလျှောက်နိုင်ဘူး၊ ဘယ်လိုလုပ်ပြီး ကိုယ့်တာဝန်တွေကို ထမ်းဆောင်နိုင်မှာလဲ။ ဘုရားက လူတွေရဲ့ အတွင်းနှလုံးသားတွေကို စိစစ်တယ်။ ကျွန်မ အရမ်းဖောက်ပြန်ပျက်စီးတာကို သူသိတာဖြစ်ရမယ်။ ဒါကြောင့် ငါ့ကို အနာရောဂါကတစ်ဆင့် ဖယ်ရှားရှင်းလင်းတာပဲ။ သမ္မာတရားကို ငါ ဝီရိယရှိရှိ လိုက်စားတာ ဘာအသုံးဝင်လို့လဲ။ အနာဂတ်မှာ ငါ့အတွက် ကယ်တင်ခြင်း ရှိမှာမဟုတ်တဲ့အပြင် ကောင်းမွန်တဲ့ ဘာရလဒ်၊ ခရီးပန်းတိုင်မှ ရှိမှာ မဟုတ်ဘူး”လို့ပေါ့။ ကျွန်မ အရမ်းအပျက်သဘောဆောင်လာပြီး၊ ဘာကိုမှ မလုပ်ချင်ခဲ့ဘူး။ ဘုရားနှုတ်ကပတ်တော်ကို ဖတ်ချင်စိတ်မရှိဘဲ ဘုရားဆီဆုတောင်းတဲ့အခါ ဘာပြောရမှန်း မသိခဲ့ဘူး။ အပျက်သဘောနဲ့ ခဏခဏ ငိုနေမိတယ်။ ကျွန်မ အခြေအနေ မှားနေတာကို သိခဲ့တဲ့အပြင် အရမ်းအပျက်သဘောဆောင်ပြီးတော့ ဆက်မနေချင်ဘူး။ ဒါကြောင့် ဘုရားဆီ ကျွန်မ ဆုတောင်းတယ်။ “ဘုရားသခင်၊ ကျွန်မ အခြေအနေက အရမ်းဆိုးပါတယ်။ ကိုယ်တော် ကျွန်မကို မလိုချင်ဘဲ ဖယ်ရှားရှင်းလင်းခဲ့သလိုမျိုး ခံစားရတယ်။ ဘုရားသခင်၊ ကျေးဇူးပြုပြီး ကိုယ်တော်ရဲ့ ရည်ရွယ်ချက်ကို နားလည်ဖို့နဲ့ ဒီအပျက်သဘော အခြေအနေကနေ ကျွန်မကို လမ်းပြဦးဆောင်ပေးပါ”လို့ပေါ့။ ဘုရားဆီ ကျွန်မ ထပ်တလဲလဲ ဆုတောင်းခဲ့တယ်။

နောက်ပိုင်းမှာ ဘုရားနှုတ်ကပတ်တော်ထဲက ဒီအပိုဒ်ကို အမှတ်တမဲ့ တွေ့ခဲ့တယ်။ “လတ်တလော နှစ်ကာလများတွင် အသင်းတော် အလုပ်သည် အလွန့်အလွန် များနေခဲ့သောကြောင့် အဖွဲ့အသီးသီးရှိ အသင်းသားများကို ပြောင်းရွှေ့ခြင်းနှင့် တာဝန်ပြောင်းခြင်းအပြင် ထုတ်ဖော်ခြင်း၊ ဖယ်ရှားရှင်းလင်းခြင်းနှင့် သန့်စင်ခြင်းတို့သည် အတော်ပင် မကြာခဏ ဖြစ်ပေါ်နေခဲ့သည်။ ဤအလုပ်ကို ဆောင်ရွက်သည့် လုပ်ငန်းစဉ်တွင် အသင်းသားများကို ပြောင်းရွှေ့ခြင်းသည် အထူးသဖြင့် အတိုင်းအတာအားဖြင့် မကြာခဏဖြစ်ကာ များပြားနေခဲ့သည်။ သို့ရာတွင် အပြောင်းအရွှေ့များ မည်မျှ ဖြစ်ပျက်ခဲ့သည်ဖြစ်စေ၊ သို့မဟုတ် အမှုအရာများ မည်မျှ ပြောင်းလဲသည်ဖြစ်စေ ဘုရားသခင်ကို အမှန်တကယ် ယုံကြည်ပြီး တောင့်တသူများရှိ သမ္မာတရား လိုက်စားရန် စိတ်ပိုင်းဖြတ်ချက်သည် ပြောင်းလဲခြင်းမရှိ၊ ၎င်းတို့၏ ကယ်တင်ခြင်း ရရှိလိုစိတ်သည် ပြောင်းလဲခြင်း မရှိ၊ ဘုရားသခင်၌ ၎င်းတို့၏ ယုံကြည်ခြင်းသည် ပြောင်းလဲခြင်း မရှိသကဲ့သို့ ၎င်းတို့သည် ကောင်းမွန်သည့် ဦးတည်ချက်ဖြင့် အမြဲ တိုးတက်နေကြပြီး မိမိတို့တာဝန်ကို ထမ်းဆောင်ရာတွင် ယနေ့ထိ ဆက်လက် အပတ်တကုတ်ကြိုးစားကြပြီး ဖြစ်သည်။ စဉ်ဆက်မပြတ် တာဝန်ပြောင်းခံရခြင်းမှတစ်ဆင့် ၎င်းတို့၏ မှန်ကန်သည့်နေရာကို ရှာတွေ့ပြီး မိမိတို့တာဝန်တွင် စည်းမျဉ်းများကို မည်သို့ ရှာဖွေရမည်ကို သင်ယူကြသည့်သူများထက်ပင် များစွာ ပိုတော်သည့်သူများ ရှိကြသည်။ သို့ရာတွင် သမ္မာတရား မလိုက်စားသူများ၊ အပြုသဘောဆောင်သော အရာများကို မချစ်သူများနှင့် သမ္မာတရားကို အလွန်အမင်း မနှစ်မြို့သောသူများသည် ကောင်းစွာ ထမ်းဆောင်ခြင်း မရှိကြချေ။ လူအချို့သည် အမှန်တွင် ၎င်းတို့၏ အတွင်းပိုင်း အခြေအနေက အလုံးစုံ ကမောက်ကမ ဖြစ်နေနှင့်ပြီး လုံးဝ ဝမ်းနည်းညိုးငယ်ကာ အပျက်သဘောဆောင်နေချိန် လတ်တလောတွင် မိမိတို့တာဝန်များကို ဆက်လက်ထမ်းဆောင်ရန် မိမိတို့ကိုယ်ကို ဖိအားပေးနေကြသည်။ သို့သော် ၎င်းတို့သည် အသင်းတော်ကို မစွန့်ခွာကြသေးသကဲ့သို့ ဘုရားသခင်ကို ၎င်းတို့ ယုံကြည်ကြသည့်အလား ထင်ရပြီး မိမိတို့ တာဝန်များကို ထမ်းဆောင်နေကြဆဲဖြစ်သော်လည်း အမှန်တွင် ၎င်းတို့၏ စိတ်နှလုံးများက ပြောင်းလဲပြီးဖြစ်ကာ ဘုရားသခင်ထံမှ ၎င်းတို့ သွေဖည်ကာ ဘုရားသခင်ကို စွန့်ပစ်ကြပြီးဖြစ်သည်။ လူအချို့သည် အိမ်ထောင်ပြုကာ မိမိတို့၏ ဘဝများကို ရှင်သန်ရန် အိမ်ပြန်သွားကြသည်။… လူအချို့သည် ၎င်းတို့၏ ချမ်းသာကြွယ်ဝလာမည့် အိပ်မက်များကို ဆက်လက်လိုက်စားအားထုတ်ကြသည်။ လူအချိူ့သည် အရာရှိ အလုပ်အကိုင်တစ်ခုကို ဆက်လက် လိုက်စားအားထုတ်ကြပြီး အရာရှိတစ်ဦး၊ သို့မဟုတ် ဗျူရိုကရက်တစ်ဦး ဖြစ်လာမည့် ၎င်းတို့၏ အိပ်မက်ကို အကောင်အထည်ဖော်ကြသည်။ အချို့တို့သည် သားသမီးများထွန်းကားဖို့ကို လိုက်စားကြသဖြင့် သားသမီးများကို မွေးပေးနိုင်သည့် ဇနီးမယားတစ်ဦးကို ယူကြသည်။ လူအချို့မှာ ဘုရားသခင်၌ ၎င်းတို့၏ ယုံကြည်မှုအတွက် လိုက်လံဖမ်းဆီးခြင်းခံရသည်၊ အားနည်းကာ မကျန်းမမာဖြစ်လာသည်အထိ နှစ်ချီ နှိပ်စက်ခံကြရပြီးနောက် ၎င်းတို့၏ ကျန်ရှိသည့် နှစ်ကာလများကို အသက်ရှင်နေထိုင်ရန် ၎င်းတို့၏ တာဝန်များကို စွန့်ပစ်ကာ အိမ်ပြန်သွားကြလေသည်။ လူတိုင်း၏ အခြေအနေသည် မတူပေ။ လူအချို့သည် မိမိတို့ ဆန္ဒအလျောက် စွန့်ခွာကြပြီး မိမိတို့ အမည်များကို စာရင်းမှဖျက်စေကြသည်။ အချို့မှာ ဖယ်ရှားခံရသည့် မယုံကြည်သူများဖြစ်ပြီး အချို့မှာ မကောင်းမှုမျိုးစုံ လုပ်ဆောင်ကာ နှင်ထုတ်ခံရကြသည်။ ဤလူများအားလုံး၏ အရိုးများအတွင်းတွင် မည်သည့်အရာ တည်ရှိသနည်း။ ၎င်းတို့၏ အနှစ်သာရသည် အဘယ်နည်း။ ထိုအရာကို သင်တို့ ရှင်းလင်းစွာ မြင်ကြပြီလော။...ထို့ကြောင့် ဘုရားသခင်ကို ၎င်းတို့ စတင်ယုံကြည်ကြချိန်တွင် ၎င်းတို့သည် စိတ်ထက်သန်မှုဖြင့် ပြည့်ခဲ့ကြသည်၊ မိမိတို့ အိမ်များ၊ မိမိတို့၏ အလုပ်များကို စွန့်ခဲ့ကြပြီး မကြာခဏ ပေးကမ်းလှူဒါန်းမှုများ ပြုခဲ့ကြကာ ဘုရားအိမ်တော်အတွက် ဘေးအန္တရာယ်များသော အလုပ်များကို တာဝန်ယူခဲ့ကြသည်။ သို့ရာတွင် ၎င်းတို့ကို သင်ကြည့်လိုက်ရာတွင် ၎င်းတို့အားလုံးသည် ဘုရားသခင်အတွက် မိမိတို့ကိုယ်ကို စစ်မှန်ရိုးသားစွာ အသုံးခံခဲ့ကြသည်။ ထို့ကြောင့် ယခုတွင် ၎င်းတို့ အဘယ်သို့ဖြစ်ပြီး ပြောင်းလဲသွားပြီး ဖြစ်သနည်း။ ဘုရားသခင်က ၎င်းတို့ကို မနှစ်သက်ခဲ့သကဲ့သို့ အစကတည်းမှ ၎င်းတို့ကို အသုံးပြုခဲ့ကြသောကြောင့်လော။ (မဟုတ်ပါ။) ဘုရားသခင်သည် လူတိုင်းကို မျှတစွာနှင့် တန်းတူ ဆက်ဆံပြီး အားလုံးကို အခွင့်အရေးများ ပေးသည်။ ၎င်းတို့အားလုံးသည် အသင်းတော်အသက်တာကို အသက်ရှင်ခဲ့ကြသည်၊ ဘုရားနှုတ်ကပတ်တော်များကို စားသောက်ခဲ့ကြပြီး ဘုရားသခင်၏ ထောက်ပံ့ပေးခြင်း၊ ရေလောင်းပေးခြင်းနှင့် ထိန်းကျောင်းပေးခြင်းခံရလျက် အသက်ရှင်ခဲ့ကြသည်။ ထို့ကြောင့် ၎င်းတို့သည် အဘယ်သို့ ဖြစ်ပြီး အလွန် ပြောင်းလဲသွားရသနည်း။ ဘုရားသခင်ကို ၎င်းတို့ စတင်ယုံကြည်ခဲ့ချိန်က ၎င်းတို့၏ အပြုအမူနှင့် အသင်းတော်ကို ၎င်းတို့ စွန့်ခွာခဲ့သည့်အချိန်က ၎င်းတို့၏ အပြုအမူမှာ ၎င်းတို့သည် လူနှစ်ဦးကဲ့သို့ ဖြစ်ကြသည်။ ဘုရားသခင်သည် ၎င်းတို့အား မျှော်လင့်ချက် ပျောက်ဆုံးစေပြီလော။ ဘုရားအိမ်တော်နှင့် ဘုရားသခင်၏ လုပ်ဆောင်ချက်များက ၎င်းတို့အား ပြင်းပြင်းထန်ထန် စိတ်ပျက်စေပြီလော။ ဘုရားသခင်၊ ဘုရားသခင် မိန့်မြွက်သည့် စကားများ၊ သို့မဟုတ် ဘုရားသခင် လုပ်ဆောင်သည့် အမှုတော်သည် ၎င်းတို့၏ ဂုဏ်သိက္ခာကို ထိခိုက်စေပြီလော။ (မဟုတ်ပါ။) သို့ဆိုလျှင် အကြောင်းရင်းမှာ အဘယ်နည်း။ ဤအရာကို အဘယ်သူ ရှင်းပြနိုင်သနည်း။...(ဘုရားသခင်၊ ဤလူများသည် ဘုရားသခင်ကို စတင် ယုံကြည်လာခဲ့ကြချိန်တွင် ၎င်းတို့၏ စိတ်ထက်သန်မှုနှင့် ကောင်းမွန်သော ကြံရွယ်ချက်အပေါ် ၎င်းတို့ မှီခိုခဲ့ကြပြီး အချို့သော အရာများကို ၎င်းတို့ လုပ်ဆောင်နိုင်ခဲ့ကြသော်လည်း ယခုတွင် ဘုရားအိမ်တော်သည် ယင်း၏ အလုပ်အားလုံးကို ပိုပိုပြီး လေးနက်စွာ သဘောထားနေသည်။ လူတို့က အမှုအရာများအား သမ္မာတရား စည်းမျဉ်းများနှင့်အညီ လုပ်ဆောင်ရန် ဘုရားအိမ်တော်က တောင်းဆိုသည်။ သို့သော် ဤလူများသည် သမ္မာတရားကို လက်မခံကြပါ။ မိမိတို့ တာဝန်များကို ထမ်းဆောင်နေချိန်တွင် မိမိတို့ နှစ်သက်သည့် မည်သည့်အရာကိုမဆို လုပ်ဆောင်ရင်း ဒေါသတကြီး လျှောက်ရမ်းကြပြီး မကြာခဏ ပြုပြင်ခံရကြသည်။ ထို့ကြောင့် မိမိတို့ နေသည့်အတိုင်း ကြုံရာကျပန်း ဆက်နေ၍မရတော့ကြောင်း သူတို့ တိုး၍ ခံစားရပြီး နောက်ဆုံးတွင် ဘုရားအိမ်တော်ကို သူတို့ စွန့်ခွာကြသည်။ ဤသည်မှာ အကြောင်းအရင်းတစ်ခု ဖြစ်သည်ဟု ကျွန်ုပ် ထင်ပါသည်။) ၎င်းတို့ နေသည့်အတိုင်း ကြုံရာကျပန်း ဆက်နေ၍ မရဟူသည်မှာ ပြောဆိုခြင်းသည် မှန်ကန်သည့် အရာတစ်ခုလော။ (ဟုတ်ပါသည်။) ၎င်းတို့ နေသည့်အတိုင်း ကြုံရာကျပန်း ဆက်နေ၍မရဟူသည်မှာ အမှုအရာများကို ဖြစ်သလိုလုပ်ကြသည့် လူများနှင့် စပ်လျဉ်း၍ ပြောဆိုထားခြင်း ဖြစ်သည်။ ဘုရားသခင်ကို ယုံကြည်လာသည့်၊ အမှုအရာများကို ဖြစ်သလိုမလုပ်ကြသည့်၊ အလွန် စိတ်ထက်သန်ကြသည့်၊ ဤကိစ္စရပ်ကို အလွန် လေးနက်စွာ သဘောထားကြသည့် လူအချို့ ရှိသည်။ ထို့ကြောင့် ၎င်းတို့သည် အဘယ်သို့ဖြစ်ပြီး ဆက်လုပ်ဆောင်နေခဲ့ကြခြင်း မရှိသနည်း။ (အဘယ်ကြောင့်ဆိုသော် သူတို့၏ တကယ့် သဘောသဘာဝအားဖြင့် ဤလူများသည် သမ္မာတရားကို မချစ်ကြပေ။ ၎င်းတို့သည် ကောင်းချီးများ ရရှိရန်အတွက် ဘုရားသခင်ကို ယုံကြည်လာကြခြင်း ဖြစ်သည်။ ဘုရားအိမ်တော်က သမ္မာတရားအကြောင်း အမြဲ ပြောဆိုနေသည်ကို သူတို့ မြင်ကြပြီး သမ္မာတရားကို အလွန်အမင်း မနှစ်မြို့ကာ ထိုသမ္မာတရားအပေါ် အတိုက်အခံလုပ်ကြ၍ စုဝေးပွဲများ တက်ရောက်ပြီး တရားဒေသနာများကို နားထောင်ရန် ဆန္ဒ နည်းသည်ထက် နည်းလာကြကာ ဤသည်မှာ သူတို့ ဖော်ထုတ်ခံရသည့်ပုံစံ ဖြစ်သည်။) ဤသည်မှာ အခြေအနေတစ်မျိုးဖြစ်ပြီး ဤကဲ့သို့သော လူများစွာ ရှိသည်။ မိမိတို့၏ တာဝန်များကို ပေါ့ပေါ့ဆဆ ပုံစံဖြင့် အမြဲ ထမ်းဆောင်ကြသည့်၊ မိမိတို့ တာဝန်ကို မည်သည့်အခါတွင်မျှ ကောင်းစွာ ထမ်းဆောင်ခြင်း မရှိကြသည့်၊ သို့မဟုတ် မည်သည့်တာဝန်ကိုမဆို ၎င်းတို့ လုပ်ဆောင်သည်ဖြစ်စေ ထိုအတွက် တာဝန်ယူခြင်း မရှိသည့် လူအချို့လည်း ရှိသည်။ ၎င်းတို့ မတတ်စွမ်းနိုင်ခြင်း၊ သို့မဟုတ် ၎င်းတို့၏ အစွမ်းအစသည် အလုပ်နှင့် ကိုက်ညီမှုမရှိခြင်း မဟုတ်၊ ၎င်းတို့သည် မနာခံတတ်သကဲ့သို့ ဘုရားအိမ်တော် တောင်းဆိုသည့်အရာအတိုင်း အမှုအရာများကို ၎င်းတို့ မလုပ်ဆောင်ကြခြင်း ဖြစ်သည်။ ၎င်းတို့သည် ဒေါသတကြီး လျှောက်ရမ်းကာ မိမိတို့ နှစ်သက်သည့် မည်သည့်အရာကိုမဆို လုပ်ဆောင်သောကြောင့် နောက်ဆုံးတွင် အနှောင့်အယှက်များနှင့် ဆူပူမှုများ ဖြစ်စေသည်အထိတိုင် မိမိတို့ လုပ်ဆောင်လိုသည့် မည်သည့်ပုံစံဖြင့်မဆို အမှုအရာများကို အမြဲ လုပ်ဆောင်ကြလေသည်။ ၎င်းတို့ မည်သို့ ပြုပြင်ခံရသည်ဖြစ်စေ၊ နောင်တမရကြသောကြောင့် နောက်ဆုံးတွင် မောင်းထုတ်ခြင်း ခံရကြသည်။ မောင်းထုတ်ခံရကြသည့် ဤလူများသည် အလွန် စက်ဆုပ်ဖွယ် စိတ်သဘောထားတစ်ခုနှင့် မာနထောင်လွှားသော လူ့သဘာဝတစ်ခု ရှိကြသည်။ ၎င်းတို့ သွားသည့်နေရာတိုင်းတွင် အဆုံးအဖြတ် ပေးလိုကြသည်။ လူတိုင်းကို အထင်သေးကြပြီး နောက်ဆုံး ဖယ်ရှားခံရသည်အထိတိုင် အာဏာရှင်များကဲ့သို့ ပြုမူကြလေသည်။ အချို့သော လူများသည် အစားထိုးခံရကာ ဖယ်ရှားရှင်းလင်းခြင်းခံရသည့်နောက်၊ ၎င်းတို့ သွားသည့် မည်သည့်နေရာတွင်မဆို မည်သည့်အရာမျှ အဆင်ပြေချောမွေ့ခြင်း မရှိသကဲ့သို့ မည်သူကမျှ ၎င်းတို့ကို တန်ဖိုးထားခြင်း မရှိ၊ သို့မဟုတ် ၎င်းတို့ကို အာရုံစိုက်ခြင်း မရှိကြကြောင်း ခံစားကြရသည်။ မည်သူကမျှ ၎င်းတို့ကို အထင်ကြီးခြင်း မရှိကြတော့ပေ။ ၎င်းတို့သည် အဆုံးအဖြတ် မပေးနိုင်ကြတော့ပေ။ မိမိတို့ အလိုရှိသည့်အရာကို မရနိုင်ကြသကဲ့သို့ ကောင်းချီးမင်္ဂလာများ ရရှိရန် မဆိုထားနှင့်၊ အဆင့်အတန်း တစ်ခုတလေ ရရှိမည့် မျှော်လင့်ချက်လည်း မရှိကြပေ။ ၎င်းတို့သည် အသင်းတော်ထဲတွင် ကြုံရာကျပန်း နေလို့ရမည့် မျှော်လင့်ချက် မရှိတော့၊ ထိုအတွက် ၎င်းတို့ စိတ်ဝင်စားမှုမရှိကြတော့ဟု ခံစားကြရပြီး ထို့ကြောင့် ထွက်ခွာရန် ရွေးချယ်ကြသည်။ ဤကဲ့သို့သော လူများစွာ ရှိ၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၄)) “ဘုရားသခင်အား ယုံကြည်ခြင်းလမ်းသည် ကျောက်ဆောင်ကျောက်ခဲအပြည့်ဖြင့် ညီညာခြင်းမရှိပေ။ ဤအရာကို ဘုရားသခင်က ချမှတ်ထားခြင်းဖြစ်သည်။ မည်သို့ပင်ဖြစ်စေ၊ လူတို့၏ ဆန္ဒအတိုင်းဟုတ်သည်ဖြစ်စေ၊ မဟုတ်သည်ဖြစ်စေ၊ သို့မဟုတ် လူတို့၏ အယူအဆများ၊ စိတ်ကူးများနှင့်ညီသည်ဖြစ်စေ၊ မညီသည်ဖြစ်စေ၊ သို့မဟုတ် လူတို့အဖို့ ကြိုတင်သိမြင်နိုင်သောအရာဖြစ်စေ၊ မသိမြင်နိုင်သောအရာဖြစ်စေ ဤဖြစ်ပျက်ခြင်းသည် ဘုရားသခင်၏ အချုပ်အခြာအာဏာနှင့် သူ၏ စီစဉ်ညွှန်ကြားမှုမှ ခွဲခြား၍ မရနိုင်ပေ။ ဘုရားသခင်က သူလုပ်ဆောင်သောအရာအားလုံးကို လုပ်ဆောင်ခြင်းသည် လူတို့ကို သင်ခန်းစာယူစေပြီး ဘုရားသခင်၏ အချုပ်အခြာအာဏာကို သိစေသဖြင့် ထူးခြားသော အဓိပ္ပာယ်ရှိသည်။ ဘုရားသခင်၏ အချုပ်အခြာအာဏာကို သိခြင်း၏ ပန်းတိုင်သည် ဘုရားသခင်ကို လူတို့ အတိုက်အခံလုပ်သင့်ကြောင်း မဟုတ်သကဲ့သို့ လူတို့သည် ဘုရားသခင်ကို သိနားလည်လျက်ဘုရားသခင်နှင့် ယှဉ်ပြိုင်ရန် စွမ်အားနှင့် အရင်းအနှီးပို၍ ရှိသင့်ကြောင်းလည်း မဟုတ်ပေ။ ထိုထက် လူတို့အပေါ်သို့ အမှုအရာများ ကျရောက်သောအခါ ထိုအရာများကို ဘုရားသခင်ထံမှ လက်ခံပြီး ယင်းကို နားလည်ဖို့အတွက် သမ္မာတရားကို ရှာဖွေရန် သင်ယူသင့်ကာ ထို့နောက်တွင် စစ်မှန်သော ကျိုးနွံနာခံမှုကို ရရှိရန် သမ္မာတရားကို လက်တွေ့လုပ်ဆောင်သင့်ပြီး ဘုရားသခင်၌ စစ်မှန်သည့် ယုံကြည်ခြင်းဖြစ်ပေါ်ရန် လုပ်ဆောင်သင့်ခြင်းဖြစ်သည်။ ဤအရာကို သင်တို့ နားလည်သလော။ (နားလည်ပါသည်။) ထိုသို့ဆိုလျှင် သင်တို့သည် ထိုအရာကို မည်သို့ လက်တွေ့လုပ်ဆောင်ကြသနည်း။ ဤအရာများနှင့်စပ်လျဉ်း၍ သင်တို့၏ လက်တွေ့လုပ်ဆောင်မှုလမ်းကြောင်းသည် မှန်ကန်သလော။ သင်တို့အပေါ်သို့ ကျရောက်သော အမှုအရာတစ်ခုချင်းစီကို ကျိုးနွံနာခံခြင်းနှလုံးသား၊ သမ္မာတရားကို ရှာဖွေခြင်းသဘောထားဖြင့် ဆက်ဆံသလော။ သင်တို့သည် သမ္မာတရားကို လိုက်စားသောသူဖြစ်လျှင် ထိုသို့သော စိတ်နေစိတ်ထားကို ပိုင်ဆိုင်လိမ့်မည်။ သင်တို့အပေါ်သို့ မည်သည့်အရာကျရောက်ပါစေ ယင်းကို ဘုရားသခင်ထံမှ လက်ခံလိမ့်မည်ဖြစ်ပြီး၊ သမ္မာတရားကို ရှာဖွေပြီး ဘုရား၏ ရည်ရွယ်ချက်များကို သဘောပေါက်ဖို့ ဆက်လက်လုပ်ဆောင်ကာ ဘုရားနှုတ်ကပတ်တော်အရ လူများ၊ အမှုအရာများကို ရှုမြင်လိမ့်မည်။ သင်တို့အပေါ်သို့ ကျရောက်သောအရာများအားလုံးတွင် သင်တို့သည် ဘုရားသခင်၏ အမှုတော်ကို ကြုံတွေ့ပြီး သိရှိနိုင်လိမ့်မည်ဖြစ်ကာ ဘုရားသခင်အပေါ် ကျိုးနွံနာခံနိုင်စွမ်းရှိလိမ့်မည်။ သင်သည် သမ္မာတရားကို လိုက်စားသောသူတစ်ယောက် မဟုတ်လျှင် သင့်အပေါ် မည်သည့်အရာ ဖြစ်ပျက်လာသည်ဖြစ်စေ သင်သည် ဘုရားနှုတ်ကပတ်တော်နှင့်အညီ ကိုင်တွယ်ဖြေရှင်းမည် မဟုတ်သကဲ့သို့ သမ္မာတရားကိုလည်း ရှာဖွေမည် မဟုတ်ပေ။ သင်သည် ရလဒ်အနေဖြင့် မည်သည့်သမ္မာတရားကိုမျှ လုံးဝ မရရှိဘဲ ဖြစ်သလိုသာ လုပ်ဆောင်လိမ့်မည်။ ဘုရားသခင်သည် လူတို့အား သမ္မာတရားကို ရှာဖွေစေဖို့ လေ့ကျင့်ပေးရန်၊ သူ၏ လုပ်ဆောင်မှုများကို နားလည်မှုရှိစေရန်၊ သူ၏ အနန္တတန်ခိုးရှိခြင်းနှင့် ဉာဏ်ပညာကို မြင်တွေ့ရန်၊ ဤသို့အားဖြင့် ၎င်းတို့၏ဘဝ တဖြည်းဖြည်းချင်း ကြီးထွားတိုးတက်ရန်အလို့ငှာ ၎င်းတို့၏ အယူအဆများနှင့် မကိုက်ညီသည့် အရာများစွာကို စီစဉ်ပေးခြင်းအားဖြင့် ၎င်းတို့ကို စုံလင်အောင် ပြုလုပ်သည်။ သမ္မာတရားကို လိုက်စားသူများသည် ဘုရားသခင်၏ အမှုတော်ကို ကြုံတွေ့ပြီး သမ္မာတရားကို ရရှိကာ ဘုရားသခင်၏ စုံလင်စေခြင်းကို ခံရသော်လည်း သမ္မာတရားကို မလိုက်စားသူတို့မူကား ဖယ်ရှားရှင်းလင်းခံရသည်မှာ အဘယ်ကြောင့်နည်း။ အဘယ်ကြောင့်ဆိုသော် သမ္မာတရားကို လိုက်စားသူတို့သည် ၎င်းတို့အပေါ် မည်သည့်အရာ ဖြစ်ပျက်လာသည်ဖြစ်စေ သမ္မာတရားကို ရှာဖွေနိုင်သဖြင့် သန့်ရှင်းသော ဝိညာဉ်တော်၏ လုပ်ဆောင်မှုနှင့် ဉာဏ်အလင်းဖွင့်ပြမှုရှိပြီး ထိုအတွက်ကြောင့် သမ္မာတရားကို လက်တွေ့လုပ်ဆောင်နိုင်ကာ ဘုရားနှုတ်ကပတ်တော်များ၏ လက်တွေ့အရှိတရားထဲသို့ ဝင်ရောက်နိုင်၍ ဘုရားသခင်၏ စုံလင်ခြင်းကို ခံရသောကြောင့် ဖြစ်သည်။ သမ္မာတရားကို မချစ်သောသူတို့မှာမူ ဘုရားသခင်၏ အမှုတော်သည် ၎င်းတို့၏ အယူအဆများနှင့် မကိုက်ညီသည်ကို မြင်သော်လည်း သမ္မာတရားကို ရှာဖွေခြင်းအားဖြင့် ဤအရာကို မပြုပြင်ဘဲ အပျက်သဘောပင် ဆောင်ပြီး ညည်းပင် ညည်းညူနိုင်ကြသောကြောင့်ဖြစ်သည်။ အချိန်ကြာလာသည်နှင့်အမျှ ဘုရားသခင်အပေါ် ၎င်းတို့၏ အယူအဆများမှာ တိုးပွားလာပြီး ၎င်းတို့သည် ဘုရားသခင်ကို စတင်သံသယဝင်ကာ ငြင်းဆန်လာကြသည်။ ရလဒ်အနေဖြင့် ၎င်းတို့သည် ဘုရားသခင့် အမှုတော်၏ နှင်ထုတ်ခြင်းနှင့် ဖယ်ရှားရှင်းလင်းခြင်းကို ခံကြရလေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရား လိုက်စားခြင်းဆိုသည်မှာ (၁၁)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဘုရားရဲ့ ရည်ရွယ်ချက်ကို ကျွန်မ နားလည်သွားတယ်။ ဘုရားက ဘယ်ပတ်ဝန်းကျင်မျိုးကို စီစဉ်ညွှန်ကြားပါစေ၊ အဲဒီကနေ လူတွေက သင်ခန်းစာတွေ ယူနိုင်မယ်၊ သမ္မာတရားကို ရှာနိုင်ပြီး၊ လူအမျိုးမျိုး၊ အဖြစ်အပျက်အမျိုးမျိုးနဲ့ အမှုအရာအမျိုးမျိုးကို ပိုင်းခြားသိမြင်နိုင်မယ်၊ အဲဒီလိုနဲ့ ဘုရားကို အစစ်အမှန် ယုံကြည်ပြီး သမ္မာတရား လိုက်စားသူတွေကို စုံလင်စေနိုင်မယ်လို့ သူက မျှော်လင့်တယ်။ ဒါပေမဲ့ သမ္မာတရားကို မလိုက်စားသူတွေကတော့ ဘုရား စီစဉ်ညွှန်ကြားတဲ့ ပတ်ဝန်းကျင်တွေကနေ သမ္မာတရား ရှာဖို့၊ သင်ခန်းစာယူဖို့ မလိုလားဘဲ အဲဒီအစား သူတို့က အပျက်သဘောဆောင်ပြီး ဘုရားကို ညည်းညူကြတယ်။ အဲဒီလိုနဲ့ နောက်ဆုံးမှာ သူ့ရဲ့ ဖယ်ရှားရှင်းလင်းတာကို ခံရလိမ့်မယ်။ အခု၊ အသင်းတော်မှာ လူတွေက တစ်ယောက်ပြီးတစ်ယောက် ထုတ်ဖော်ခံရပြီး ဖယ်ရှားရှင်းလင်းခံရတာကို ကျွန်မ မြင်နေရတဲ့အပြင် ရောဂါကြောင့် ကျွန်မတာဝန်တွေကို ထမ်းဆောင်နိုင်စွမ်းမရှိတာ စဉ်းစားမိတဲ့အခါ၊ ဘုရားက ကျွန်မကို ထုတ်ဖော်ပြီး ဖယ်ရှားရှင်းလင်းနေတယ်လို့ တွေးမိတယ်၊ အဲဒါက ကျွန်မကို အပျက်သဘောဆောင်စေတယ်။ ဒီအရာအားလုံးကို သမ္မာတရား ရှာဖွေပြီးတော့ ဖြေရှင်းဖို့ လိုတယ်။ အပျက်သဘောထဲမှာ ကျွန်မ ဆက်အသက်ရှင်လို့ မဖြစ်ဘူး။ ကျွန်မ ထုတ်ဖော်နေတဲ့အရာနဲ့ပတ်သက်လို့ ကျွန်မ သုံးသပ်ခဲ့တယ်။ လူတွေကို ထုတ်ဖော်ပြီး ဖယ်ရှားရှင်းလင်းဖို့ ဒီပတ်ဝန်းကျင်တွေကို ဘုရားက စီစဉ်ညွှန်ကြားခဲ့တယ်၊ ဘုရားက လူတွေကို သူ့သဘောတစ်ခုတည်းနဲ့ မလိုချင်ဘူးလို့ ခံစားခဲ့ရတယ်။ ဒီရှုထောင့်က မှန်ခဲ့ရဲ့လား။ ဘုရားနှုတ်ကပတ်တော်တွေကို တွေးဆရာကတစ်ဆင့်၊ ကိစ္စတစ်ခုကို ကျွန်မ နားလည်သွားတယ်။ ဘုရားက လူတွေအားလုံးကို ဆက်ဆံပုံမှာ ဖြောင့်မတ်တယ်။ ဘုရားက ကျွန်မတို့ကို ထောက်ပံ့ဖို့ သမ္မာတရားအများကြီး ဖော်ပြပြီးပြီ။ ကဏ္ဍအားလုံးမှာ စည်းမျဉ်းနဲ့ လမ်းကြောင်းတွေကို ရှင်းရှင်းလင်းလင်း ရှင်းပြပြီး၊ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ အသက်ရှင်ပြီး မှားတဲ့ လမ်းကြောင်း လျှောက်တဲ့ အကျိုးဆက်တွေကိုလည်း ပြောပြခဲ့တယ်။ အဲဒီနောက် ဘုရားက လူတွေကို စစ်ဆေးဖို့၊ သမ္မာတရား စည်းမျဉ်းတွေနဲ့အညီ သူ့တို့ ပြုမူနိုင်ပြီး သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်နိုင်မလားဆိုတာ မြင်ရဖို့ ပတ်ဝန်းကျင်တွေကို စီစဉ်ညွှန်ကြားတယ်။ ဒီကာလအတောအတွင်းမှာ၊ ဘုရားက လမ်းခရီးတစ်ခုခု ရွေးဖို့ လူတွေကို အတင်းမလုပ်ဘူး၊ အကျပ်မကိုင်ဘူး။ သူက လူတွေကို လွတ်လပ်ခွင့်ပေးတယ်။ လူတွေက ဘုရား စီစဉ်ညွှန်ကြားတဲ့ ပတ်ဝန်းကျင်မှာ သမ္မာတရားကို ရှာဖွေပြီး ကျိုးနွံနာခံနိုင်ရင်၊ ကိုယ့်ကိုယ်ကိုယ် သုံးသပ်ပြီး သိနိုင်ရင်၊ ပြီးတော့ ဘုရားနှုတ်ကပတ်တော်တွေအတိုင်း လက်တွေ့လုပ်နိုင်ရင်၊ သူတို့ ကြုံရတဲ့ ပတ်ဝန်းကျင်က သူတို့ စုံလင်အောင်ပြုတာခံရမဲ့ နည်းလမ်းတစ်ခုပဲ။ ဒါပေမဲ့ ဘုရားစီစဉ်ညွှန်ကြားတဲ့ ပတ်ဝန်းကျင်ကို သူတို့ အတိုက်အခံလုပ်ပြီး သမ္မာတရားကို မရှာရင်၊ ဒီပတ်ဝန်းကျင်က သူတို့ကို ထုတ်ဖော်ပြီး ဖယ်ရှားရှင်းလင်းတာဖြစ်တယ်။ လူတစ်ယောက်ရဲ့ နောက်ဆုံး အဆုံးသတ်က သူ့ကိုယ်ပိုင် ရွေးချယ်မှုတွေ၊ သူ လျှောက်တဲ့ လမ်းတွေနဲ့ ဆက်စပ်တယ်။ ဘုရားနှုတ်ကပတ်တော်တွေက ပြောတဲ့အတိုင်းပေါ့။ “အောင်မြင်မှု သို့မဟုတ် ရှုံးနိမ့်မှုသည် လူလျှောက်သော လမ်းကြောင်းအပေါ်တွင် မူတည်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်) အသင်းတော်ထဲက ထုတ်ဖော်ခံရပြီး ဖယ်ရှားရှင်းလင်းခံခဲ့ရသူတွေကို စဉ်းစားတဲ့အခါ၊ အဲဒါက သူတို့ရဲ့ တစ်ကိုယ်ရေ ရွေးချယ်မှုတွေနဲ့ သမ္မာတရားလိုက်စားဖို့ သူတို့ရဲ့ပျက်ကွက်မှုတွေနဲ့ အားလုံး ဆက်စပ်တယ်။ ဝမ်းတောက်လိုပေါ့။ အစမှာ သူက သူ့တာဝန်တွေကို လုပ်ဖို့ အရာရာကို စွန့်လွှတ်ခဲ့ပေမဲ့၊ သမ္မာတရားကို လက်ခံဖို့ တစ်စိုက်မတ်မတ် ငြင်းပြီး လူတွေနဲ့ ကိစ္စတွေကို စိစစ်လွန်းခဲ့တယ်။ ခေါင်းဆောင်တွေရဲ့ မိတ်သဟာယကို သူ နားမထောင်ခဲ့ဘဲ သူ့တာဝန်ကိုလည်း လုပ်ဖို့ မလိုလားခဲ့ဘူး။ သူက စိတ်မရှည်ဘဲနဲ့လည်း ပြောခဲ့တယ်။ “သူတို့က ဘုရားအမှုတော် အဆုံးသတ်တော့မယ်လို့ နေ့တိုင်းပြောပေမဲ့ ဘယ်ချိန် အဲဒီလိုဖြစ်မယ်ဆိုတာ ဘယ်သူသိလို့လဲ။ ကျွန်တော် အလုပ်လုပ်ပြီး ငွေရှာချင်တယ်”တဲ့။ ဘုရားကို ယုံကြည်ခြင်းနဲ့ တာဝန်တွေကို ထမ်းဆောင်ခြင်းရဲ့ အရေးပါမှုကို ခေါင်းဆောင်က မိတ်သဟာယပြုခဲ့ပေမဲ့ ဝမ်က ဟန်လုပ်နေတယ်။ “အဲဒါဆိုလည်း ကျွန်တော့်ကို ထုတ်လိုက်။ ကျွန်တော် ဒီတာဝန်ကို မလုပ်နိုင်ဘူး”လို့ ပြောတယ်။ သူအထုတ်ခံရပြီးတဲ့နောက်မှာ ညီအစ်ကို မောင်နှမတချို့က တာဝန်ကို ထမ်းဆောင်တာနဲ့ပတ်သက်လို့ သူ့ကို မိတ်သဟာယပြုခဲ့ပြီး၊ သူက “ခင်ဗျားတို့ ကျွန်တော့်ကို ဘယ်လိုပဲ မိတ်သဟာယပြုပါစေ၊ ကျွန်တော့်တာဝန်ကို ကျွန်တော်ထမ်းဆောင်မှာ မဟုတ်ဘူး။ ခင်ဗျားတို့ဆန္ဒရှိရင် လုပ်ပါ၊ ကျွန်တော့်ကို နှင်ထုတ်လိုက်”တဲ့။ လီလီကတော့၊ ကိစ္စတွေကို သူ စွန့်လွှတ်နိုင်ခဲ့ပေမဲ့၊ သူ့ကိုယ်သူ အသုံးခံပြီး သူ့တာဝန်တွေကို ထမ်းဆောင်နိုင်ခဲ့ပေမဲ့၊ ဘုရားဆီကနေ အမှုအရာတွေကို လက်မခံခဲ့ဘဲ သမ္မာတရားကို လက်ခံဖို့ ပွင့်ပွင့်လင်းလင်း ငြင်းခဲ့တယ်၊ လူတွေနဲ့ ကိစ္စတွေကို စိစစ်လွန်းခဲ့တယ်။ အသင်းတော် အသက်တာကို အဖျက်အမှောင့်လုပ်ပြီး ညီအစ်ကို မောင်နှမတွေကိုတောင် ဝေဖန်ခဲ့တယ်။ သူနဲ့ မိတ်သဟာယပြုဖို့ ညီအစ်ကို မောင်နှမတွေက အကြိမ်အတော်များများ ကြိုးစားခဲ့ပေမဲ့၊ သူက ပြောင်းလဲဖို့ ငြင်းခဲ့တယ်။ နောက်တော့ သူ့ရဲ့ ဧဝံဂေလိ ဖြန့်ဝေတာက ဘာအသီးအပွင့်မှ မဖြစ်ခဲ့ဘူး။ ဧဝံဂေလိ အလုပ်မှာ အဖျက်အမှောင့်တွေ ဖြစ်စေပြီးတော့ အပျက်သဘောတောင် သူ ဖြန့်တယ်။ ခေါင်းဆောင်ပိုင်းရဲ့ ပြုပြင်တာခံရတဲ့အခါ၊ သူက လက်ခံပုံရခဲ့ပေမဲ့၊ နောက်ပိုင်းမှာ ခေါင်းဆောင်နဲ့ပတ်သက်လို့ သူ့ရဲ့ မကျေနပ်ချက်ကို ဖြန့်တယ်။ တခြားလူတွေကို သူ့ဘက်ဆွဲခေါ်ပြီး၊ ခေါင်းဆောင်ပေါ် အာဃာတထားစေခဲ့တယ်။ နောင်တရတာ ဘာဆိုဘာမှ မပြခဲ့ဘူး။ သမ္မာတရားကို လက်ခံဖို့ တစ်စိုက်မတ်မတ် ငြင်းပယ်တာ၊ သူတို့ ကြုံရတဲ့ အခြေအနေတွေကတစ်ဆင့် သူတို့ကိုယ်သူတို့ သူတို့ကိုယ်သူတို့ သုံးသပ်ပြီးသိဖို့ ပျက်ကွက်တာ၊ သူတို့ကိုယ်ပိုင် ဖောက်ပြန်ပျက်စီးတဲ့ စိတ်သဘောထားတွေအတိုင်း ပြုမူတတ်လေ့ရှိတာ၊ အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်တာတွေကြောင့် သူတို့ ထုတ်ဖော်ခံရပြီး ဖယ်ရှားရှင်းလင်းခံရတယ်ဆိုတာကို မြင်ရတယ်။ ဒါပေမဲ့ ဘုရားကလူတွေကို တစ်ဖက်သတ် ဖယ်ရှားရှင်းလင်းချင်တယ်၊ သူက လူတွေကို မလိုချင်တော့ဘူးလို့ ကျွန်မ မမှန်မကန် ယုံကြည်ခဲ့မိတယ်။ ဒါက ဘုရားကို အထင်လွဲတာပဲ။ အဲဒါကို ဘုရားအပေါ် ပြစ်မှားစော်ကားတာလို့တောင် ယူဆလို့ရတယ်။ ကျွန်မတာဝန်ကို ထွက်မထမ်းဆောင်အောင် တားဆီးတဲ့ ရောဂါတစ်ခု ကျွန်မရခဲ့ပုံနဲ့ ကျွန်မ ပတ်ဝန်းကျင်မှာရှိတဲ့ အန္တရာယ်တွေကြောင့် ညီအစ်ကို မောင်နှမတွေက ကျွန်မနဲ့ ဆက်သွယ်လို့မရပုံတွေကိုလည်း တွေးမိတယ်။ ဘုရားက ကျွန်မကို ထုတ်ဖော်ပြီး ဖယ်ရှားရှင်းလင်းခဲ့တယ်လို့ ယုံကြည်ခဲ့ပေမဲ့၊ ဒါကလည်း ဘုရားကို အထင်လွဲတာပါပဲ။ တကယ်တော့၊ ဘုရားက ကျွန်မကို စစ်ဆေးဖို့၊ ကျွန်မ ဘယ်လမ်းကြောင်း ရွေးမယ်ဆိုတာကို မြင်ဖို့ အဲဒီလိုပတ်ဝန်းကျင်တွေကို စီစဉ်ညွှန်ကြားခဲ့တာပဲ။ ကျွန်မ အပျက်သဘောထဲမှာ အသက်ရှင်ရင်းနဲ့ ဘုရားနှုတ်ကပတ်တော်တွေကို မဖတ်၊ ဘုရားဆီ ဆုမတောင်း၊ သူ့ကို တိုးဝင်ချဉ်းကပ်တာ မလုပ်ဘဲ ဒါမှမဟုတ် ဘုရားကို စွန့်ပစ်ဖို့တောင် စဉ်းစားရင်းနဲ့ ဆက်ညည်းညူပြီး အထင်လွဲနေခဲ့ရင်၊ ဒီပတ်ဝန်းကျင်က ကျွန်မကို တကယ် ထုတ်ဖော်ပြီး ဖယ်ရှားရှင်းလင်းမှာပဲ။ ဒါပေမဲ့ ဒီပတ်ဝန်းကျင်မှာ ကျွန်မက ကျိုးနွံနာခံရင်၊ ကျွန်မ ထုတ်ဖော်နေတဲ့ ဖောက်ပြန်ပျက်စီးခြင်းတွေကို သုံးသပ်ပြီး သတိပြုတဲ့အပြင် ဖြေရှင်းဖို့ သမ္မာတရားကို ရှာရင်၊ ဒီပတ်ဝန်းကျင်မျိုးက ကျွန်မကို စုံလင်အောင်ပြုတာ ဖြစ်နေခဲ့မှာ။ ဒီအရာတွေကို နားလည်လိုက်တော့ ကျွန်မရဲ့ စိတ်နှလုံးက အများကြီး အားတက်သွားတယ်။ အခု ဒီပတ်ဝန်းကျင်မှာ ကျွန်မတာဝန်တွေကို ကျွန်မ ထမ်းဆောင်နိုင်ပေမဲ့၊ ကျိုးနွံနာခံဖို့လိုတယ်၊ သမ္မာတရား ရှာပြီး ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ လိုတယ်။

ကျွန်မ တွေးဆနေမိတယ်။ ဒီပတ်ဝန်းကျင်နဲ့ ရင်ဆိုင်ရတဲ့အခါ ဘာလို့ ကျွန်မ အရမ်းအပျက်သဘောဆောင်ရတာလဲပေါ့။ အဲဒီအချိန် ဘုရားနှုတ်ကပတ်တော်မှာ ဒီအပိုဒ်ကို ကျွန်မ ဖတ်ရတယ်။ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံ၊ သို့မဟုတ် အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ဘဝ ကြီးထွားတိုးတက်ခြင်း၏ အညွှန်းခြောက်ခု) ဘုရားနှုတ်ကပတ်တော်တွေ ဖတ်ပြီးတဲ့နောက်မှာ၊ ကျွန်မက ကောင်းချီးတွေ ရဖို့ပဲ ဘုရားကို ယုံကြည်နေခဲ့မိမှန်း သဘောပေါက်လိုက်တယ်။ အရင်တုန်းက၊ ဘယ်အခြေအနေနဲ့မှ ရင်မဆိုင်ရတဲ့အခါ၊ ကျွန်မတာဝန်တွေကို တက်တက်ကြွကြွ ထမ်းဆောင်နိုင်ခဲ့တယ်။ အသင်းတော်က တာဝန်ပေးတဲ့ ဘယ်အလုပ်ကိုမဆို တာဝန်ယူလုပ်နိုင်ခဲ့တယ်။ ရောဂါ ခံစားနေရချိန်မှာတောင်၊ ကျွန်မတာဝန်တွေကို မရမက ထမ်းဆောင်ခဲ့တယ်။ ဒါပေမဲ့ ခုတော့၊ ပြင်းထန်တဲ့ ရောဂါနဲ့ ကျွန်မက ဘာတာဝန်မှ မထမ်းဆောင်နိင်ဘဲ ညီအစ်ကို မောင်နှမတွေက ကျွန်မနဲ့ ဆက်သွယ်လို့မရဘူး။ ဘုရားက ကျွန်မကို ဖယ်ရှားရှင်းလင်းခဲ့ပြီး ကျွန်မမှာ ကောင်းမွန်တဲ့ အဆုံးသတ်၊ ခရီးပန်းတိုင် မရှိတော့ဘူးလို့ ခံစားခဲ့တယ်။ ကျွန်မ ဘာတာဝန်မှ မထမ်းဆောင်ချင်တော့တဲ့အထိ၊ သမ္မာတရားကို မလိုက်စားချင်တော့တဲ့အထိ၊ တိုးတက်ဖို့ မကြိုးစားချင်တော့တဲ့အထိ အပျက်သဘောဆောင်လာခဲ့တယ်။ ဘုရားနှုတ်ကပတ်တော်တွေကိုတောင် ဖတ်ချင်စိတ်မရှိဘဲ အပျက်သဘောအခြေအနေထဲမှာ အသက်ရှင်ခဲ့တယ်။ ကောင်းချီးတွေ ရဖို့အတွက် ကျွန်မက ကျွန်မတာဝန်တွေကို တက်တက်ကြွကြွ ထမ်းဆောင်နေခဲ့တာ ဖြစ်နေခဲ့တယ်။ အပြန်အလှန်အနေနဲ့ ဘုရားဆီကနေ ကောင်းမွန်တဲ့ အဆုံးသတ်နဲ့ ခရီးပန်းတိုင် ရဖို့အတွက်ပဲ။ ကောင်းချီးတွေ ရမဲ့ မျှော်လင့်ချက်တစ်ခုမှ မရှိတော့တာကို မြင်တဲ့အခါ၊ ဘုရားကို ယုံကြည်ဖို့ စိတ်တွန်းအား ပျောက်ဆုံးသွားတယ်။ ကျွန်မရဲ့ ဘုရားကို ယုံကြည်မှုနဲ့ တာဝန်ထမ်းဆောင်မှုမှာ ဘာရိုးသားစစ်မှန်မှုမှ မရှိဘူး။ ကျွန်မရဲ့ ဘုရားကို ယုံကြည်တာက ရိုးသားစစ်မှန်တယ်၊ ကျွန်မက သမ္မာတရား လိုက်စားတဲ့သူတစ်ယောက်ဖြစ်တယ်၊ တစ်ခုခု ဖြစ်တဲ့အခါတိုင်းမှာ၊ ဖြေရှင်းဖို့ သမ္မာတရားကို ချက်ချင်းရှာတယ်လို့ တွေးလေ့ရှိခဲ့တယ်။ ဒီအတွေ့အကြုံက ကျွန်မကို လုံးဝ ထုတ်ဖော်ခဲ့တယ်။ ကောင်းချီးတွေအတွက် ဘာမျှော်လင့်ချက်မှ မရှိတော့တာကို မြင်တဲ့အခါ၊ ကျွန်မ အပျက်သဘောဆောင်လာပြီး သမ္မာတရား မရှာတော့ဘူး။ ကျွန်မက ဘယ်လိုလုပ်ပြီး သမ္မာတရားကို လိုက်စားတဲ့သူတစ်ယောက် ဖြစ်နိုင်မှာလဲ။ ဒီပတ်ဝန်းကျင်မျိုးကို ကျွန်မ မကြုံခဲ့ဘဲ ကျွန်မတာဝန်တွေကို ဆက်ထမ်းဆောင်နိုင်မယ်ဆိုရင်တောင်၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားမပြောင်းလဲရင်၊ ပြီးတော့ ဘုရားကို ယုံကြည်ပြီး ကျွန်မရဲ့တာဝန်တွေကို ထမ်းဆောင်တဲ့အပေါ် ကျွန်မရဲ့ စိတ်လှုံ့ဆော်မှုနဲ့ အမြင်တွေ မမှန်ရင်၊ နောက်ဆုံးမှာ၊ သမ္မာတရား မရတဲ့အတွက် ကျွန်မက ဘုရားရဲ့ ဖယ်ရှားရှင်းလင်းတာခံရမဲ့ ပစ်မှတ်တစ်ခု ဖြစ်မှာ။ ကျွန်မ စိတ်နှလုံးထဲမှာ နောင်တရပြီး အကြွေးတင်သလို ခံစားရလို့၊ “ဘုရားသခင်၊ ကျွန်မ အသိတရား တကယ်ကို ကင်းမဲ့ပါတယ်။ ကိုယ်တော့်ကို စစ်မှန်စွာ ကျွန်မ မယုံခဲ့ပါဘူး။ အားလုံးက ကောင်းချီးတွေအတွက် ဖြစ်ပါတယ်။ ဘုရားသခင်၊ နောင်တရပြီး ပြောင်းလဲဖို့ ကျွန်မ လိုလားနေပါတယ်။ ကျွန်မရဲ့ အနာဂတ် အဆုံးသတ် ဘာပဲဖြစ်ပါစေ၊ ကိုယ်တော့်ကို ကျွန်မ လေးလေးနက်နက် ယုံကြည်ပြီး ကိုယ်တော့်နောက် လိုက်ပါ့မယ်။ သမ္မာတရားကို ဝီရိယရှိရှိ လိုက်စားပါ့မယ်” လို့ ပြောပြီး ဘုရားဆီ ဆုတောင်းခဲ့တယ်။

နောက်ပိုင်းမှာ၊ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ပြီး ကျွန်မရဲ့ အမြင်ရှုထောင့်တွေနဲ့ပတ်သက်လို့ အသိတချို့ကို ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ဘုရားသခင်သည် လူတိုင်းကို ကယ်တင်ခြင်း ခံရစေချင်သည့်အပြင် မည်သူ့ကိုမျှ ထာဝရပြစ်ဒဏ် မခံစားစေချင်ဘူး မဟုတ်သလော။ အကယ်၍ ဘုရားသခင်သည် ပြုမူလုပ်ဆောင်ဖို့ ထိုနည်းလမ်းမျိုးကို အသုံးပြုခဲ့ပါက လူမည်မျှသည် ကယ်တင်ခြင်း ခံရနိုင်မည်နည်း’ ဟု မေးသောသူတို့ ရှိ၏။ တုံ့ပြန်သည့်အနေဖြင့် ဘုရားသခင်က ‘လူမည်မျှသည် ငါ၏ နှုတ်ကပတ်တော်များကို အရေးစိုက်ပြီး ငါ၏နည်းလမ်းကို လိုက်လျှောက်သနည်း’ ဟု မေးမည်ဖြစ်သည်။ ထိုသို့သောသူတို့ များစွာရှိ၏။ ဤသည်မှာ ဘုရားသခင်၏ အမြင်ဖြစ်ပြီး သူ့အလုပ်၏ နည်းစနစ်ဖြစ်သည်။ ဘုရားသခင်က ထပ်၍ ဘာမျှမလုပ်တော့ချေ။ ဤအကြောင်းအရာနှင့် ပတ်သက်၍ လူသား၏ အယူအဆမှာ အဘယ်နည်း။ ‘ဘုရားသခင်သည် ဤလူသားမျိုးနွယ်ကို သနားသည်။ သူသည် ဤလူသားမျိုးနွယ်အတွက် ပူပန်သည်။ ထို့ကြောင့် သူသည် အဆုံးတိုင်အောင် တာဝန်ယူပေးရခြင်း ဖြစ်၏။ အကယ်၍ လူသားက သူ့အား အဆုံးတိုင်အောင် လိုက်လျှောက်ပါက ထိုသူသည် မလွဲမသွေ ကယ်တင်ခံရမည်’ ဟူ၍ဖြစ်သည်။ ဤအယူအဆသည် မှန်သလော၊ မှားသလော။ ယင်းသည် ဘုရားသခင်၏ ရည်ရွယ်ချက်များနှင့် ကိုက်ညီသလော။ ကျေးဇူးတော်ခေတ်တွင် လူတို့အနေဖြင့် ဤအယူအဆများရှိခြင်းက ပုံမှန်ဖြစ်၏။ အဘယ့်ကြောင့်ဆိုသော် ၎င်းတို့သည် ဘုရားသခင်ကို မသိခဲ့ကြပေ။ နောက်ဆုံးသောကာလတွင် ဘုရားသခင်သည် လူတို့အား ဤသမ္မာတရားအားလုံးကို ပြောပြပြီးဖြစ်ကာ လူတို့အား ကယ်တင်သည့် သူ့အလုပ်၏ စည်းမျဉ်းများကိုလည်း ၎င်းတို့ထံ ရှင်းလင်းစေပြီးဖြစ်သည်။ ထို့ကြောင့် လူတို့အနေဖြင့် ၎င်းတို့၏ စိတ်နှလုံးထဲ၌ ဤအယူအဆများ ရှိနေသေးသည်မှာ အလွန် ရယ်ဖွယ်ကောင်းလေသည်။ ဘုရားသခင်က သူ့အား ဤသမ္မာတရားအားလုံးကို ပြောပြခဲ့ပြီးဖြစ်သည်။ ထို့ကြောင့် အဆုံးတွင် သင်သည် ဘုရားသခင်၏ ရည်ရွယ်ချက်များကို နားမလည်သည့်အပြင် မည်ကဲ့သို့ လက်တွေ့လုပ်ဆောင်ရမည်ကို မသိဟု ပြောနေဦးမည်ဖြစ်ကာ ထိုသို့သော ပုန်ကန်ပြီး ဖောက်ပြန်သော စကားများကို ပြောနေသေးသဖြင့် ထိုကဲ့သို့သော လူတစ်ဦးသည် ဘုရားသခင်၏ ကယ်တင်ခြင်းကို ခံရနိုင်သလော။ ‘ဘုရားသခင်သည် ထိုမျှကြီးမားသော အလုပ်ကို လုပ်ဆောင်သည်။ သူသည် ကမ္ဘာပေါ်ရှိ လူတစ်ဝက်ထက် ပို၍ရယူသင့်ပြီး ဘုရားသခင်၏ ဘုန်းတော်ထင်ရှားခြင်းကို သက်သေခံဖို့အတွက် လူအရေအတွက်များစွာ၊ ဩဇာအာဏာကြီးသော အင်အားစုနှင့် အဆင့်အတန်း မြင့်မားသော ထိတ်ထိတ်ကြဲ အများအပြားတို့ကို အသုံးပြုသင့်သည်။ ယင်းမှာ အံ့ဩဖွယ်ပါတကား’ ဟု အမြဲတမ်း စဉ်းစားသောသူ အချို့ရှိလေသည်။ ဤသည်မှာ လူသား၏ အယူအဆဖြစ်၏။ သမ္မာကျမ်းစာထဲတွင်၊ ဓမ္မဟောင်းနှင့် ဓမ္မသစ်ကျမ်းနှစ်ခုလုံးတွင် ကယ်တင်ခံခဲ့ရပြီး စုံလင်အောင်ပြုခြင်းခံခဲ့ရသူ အားလုံးပေါင်း မည်မျှရှိခဲ့သနည်း။ အဆုံးတွင် မည်သူသည် ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်နိုင်ခဲ့သနည်း။ (ယောဘနှင့် ပေတရုတို့ ဖြစ်ပါသည်။) ၎င်းတို့နှစ်ဦးသာ ဖြစ်ခဲ့သည်။ ဘုရားသခင်၏အမြင်တွင် သူ့ကို ကြောက်ရွံ့ပြီး မကောင်းမှုကို ရှောင်ကြဉ်ခြင်းသည် အမှန်တွင် သူ့ကို သိကျွမ်းခြင်း၊ ဖန်ဆင်းရှင်ကို သိကျွမ်းခြင်းနှင့်ဆိုင်သည့် စံနှုန်းများကို ပြည့်မီခြင်း ဖြစ်သည်။ အာဗြဟံနှင့်နောဧကဲ့သို့ လူများသည် ဘုရားသခင်၏အမြင်တွင် ဖြောင့်မတ်ခဲ့ကြသော်လည်း ၎င်းတို့သည် ယောဘနှင့် ပေတရုတို့၏ အောက်အဆင့်တစ်ခုတွင် ရှိနေခဲ့ကြဆဲ ဖြစ်သည်။ ဟုတ်ပေ၏၊ ထိုအချိန်က ဘုရားသခင်သည် များလှစွာသော အမှုကို မလုပ်ဆောင်ခဲ့ပေ။ ယခုလုပ်ဆောင်သည့်အတိုင်း လူတို့ကို သူ မထောက်ပံ့ခဲ့သကဲ့သို့ ဤမျှများပြားသည့် ရှင်းလင်းသော နှုတ်ကပတ်တော်တို့ကို မပြောဆိုသကဲ့သို့ ဤမျှကြီးမားသည့် အတိုင်းအတာတစ်ခုဖြင့် ကယ်တင်ခြင်းအမှုကိုလည်း သူ မလုပ်ဆောင်ခဲ့ပေ။ သူသည် များစွာသော လူတို့ကို ရယူခဲ့ကောင်း ရယူနိုင်ခဲ့မည် မဟုတ်သော်လည်း ဤသည်မှာ သူ၏ ကြိုတင်စီမံမှုအတွင်းတွင် ရှိနေဆဲဖြစ်၏။ ဤတွင် ဖန်ဆင်းရှင်၏ စိတ်သဘောထား၏ မည်သည့် သွင်ပြင်လက္ခဏာကို မြင်၍ရနိုင်သနည်း။ ဘုရားသခင်သည် လူများစွာကို ရယူဖို့ မျှော်လင့်ထားသော်လည်း အမှန်တွင် များစွာသော လူတို့သည် ရယူခြင်းမခံရနိုင်ပါက ဤလူသားမျိုးနွယ်သည် ဘုရားသခင်က သူ၏ ကယ်တင်ခြင်း အမှုတော်ကို လုပ်ဆောင်နေစဉ်တွင် သူ၏ရယူခြင်းကို မခံရနိုင်ပါက ဘုရားသခင်သည် ၎င်းတို့ကို တကယ်တမ်းတွင် သာ၍ ပစ်ပယ်ကာ စွန့်ပစ်ဖို့ကိုသာ လိုလားပေမည်။ ဤသည်မှာ ဖန်ဆင်းရှင်၏ စိတ်အတွင်းကျကျ အသံတော်နှင့် အမြင်ဖြစ်သည်။ ဤအရာနှင့်စပ်လျဉ်း၍ လူသားသည် ဘုရားသခင်အပေါ် မည်သည့် တောင်းဆိုချက်များ သို့မဟုတ် အယူအဆများ ရှိသနည်း။ ‘ကိုယ်တော်သည် ကျွန်ုပ်ကို ကယ်တင်ရန် အလိုတော်ရှိသည့်အတွက် အဆုံးထိ ကိုယ်တော်၌ တာဝန်ရှိပါသည်၊ ပြီးလျှင် ကိုယ်တော်သည် ကျွန်ုပ်ကို ကောင်းချီးမင်္ဂလာများ ကတိပြုခဲ့သည်၊ ထို့ကြောင့် ယင်းတို့ကို ကိုယ်တော် ကျွန်ုပ်အားပေးရမည်ဖြစ်ပြီး ကျွန်ုပ်အား ရယူခွင့်ပေးရမည်ဖြစ်သည်’ ဟူ၍ဖြစ်သည်။ လူသား၏အတွင်းတွင် ‘ရမည်’ ဟူသော အရာများစွာ၊ တောင်းဆိုချက်များစွာ ရှိပြီး ဤသည်မှာ သူ၏ အယူအဆများထဲမှ တစ်ခု ဖြစ်သည်။ အခြားသူတို့က ‘ဘုရားသခင်သည် ထိုသို့သော ကြီးမြတ်သည့်အမှု၊ အနှစ်ခြောက်ထောင် စီမံခန့်ခွဲခြင်း အစီအစဉ်ကို လုပ်ဆောင်ရာတွင် အဆုံး၌ လူနှစ်ဦးကိုသာ သူ ရယူလျှင် ယင်းမှာ ဝမ်းနည်းဖွယ်ကောင်းမည် ဖြစ်သည်။ သူ၏ လုပ်ရပ်များသည် အချည်နှီးဖြစ်မည် မဟုတ်လော’ ဟု ပြောကြသည်။ လူသားက ထိုသို့ မဖြစ်သင့်ဟု ထင်သော်လည်း ဘုရားသခင်သည် လူနှစ်ဦးကိုပင်လျှင် ရယူရန် လိုလိုလားလား ရှိပေသည်။ ဘုရားသခင်၏ ရည်ရွယ်ချက်အစစ်မှာ ထိုနှစ်ဦးကို ရယူဖို့မျှမဟုတ်ဘဲ ထိုထက်ပို၍ ရယူဖို့ဖြစ်သော်လည်း လူတို့သည် အသိတရားမရကြသကဲ့သို့ နားမလည်ကြဘဲ ဘုရားသခင်ကို ၎င်းတို့အားလုံး နားလည်မှုလွဲပြီး ခုခံကြသည့်အပြင် အားလုံးက အလားအလာမရှိသကဲ့သို့ အသုံးမကျပါက ဘုရားသခင်သည် ၎င်းတို့ကို မပိုင်ဆိုင်ခြင်းကို သာ၍လိုလားပေမည်။ ယင်းမှာ ဘုရားသခင်၏ စိတ်သဘောထား ဖြစ်သည်။ လူအချို့က ‘ယင်းသည် ဟန်ကျမည်မဟုတ်။ သို့ဆိုလျှင် စာတန်သည် ရယ်နေမည် မဟုတ်လော’ ဟု ပြောကြသည်။ စာတန် ရယ်ကောင်းရယ်နေနိုင်သည်၊ သို့သော် ယင်းသည် ဘုရားသခင်၏ နှိမ်နင်းပြီးသောရန်သူ ဖြစ်ဆဲပင် မဟုတ်လော။ ဘုရားသခင်သည် လူသားမျိုးနွယ်ထဲမှ စာတန်ကို ပုန်ကန်နိုင်ပြီး ၎င်း၏ ထိန်းချုပ်မှုကို မခံရသည့်သူအချို့ကို ရယူပြီးဖြစ်ဆဲ ဖြစ်သည်။ ဘုရားသခင်သည် စစ်မှန်သော ဖန်ဆင်းခံများကို ရယူပြီး ဖြစ်သည်။ ဘုရားသခင်၏ရယူခြင်း မခံရသေးသူများသည် စာတန်၏ ဖမ်းဆီးခြင်းခံရသည် မဟုတ်လော။ သင်တို့သည် စုံလင်အောင်ပြုခြင်း မခံရကြသေးပေ၊ သင်တို့သည် စာတန်နောက် လိုက်နိုင်စွမ်းရှိကြသလော။ (လိုက်နိုင်စွမ်းမရှိကြပါ။) လူအချို့က ‘ဘုရားသခင်သည် ကျွန်ုပ်ကို မလိုချင်လျှင်ပင် စာတန်နောက် ကျွန်ုပ် လိုက်လိမ့်ဦးမည်မဟုတ်။ ၎င်းက ကျွန်ုပ်ကို ကောင်းချီးမင်္ဂလာများ ပေးရန်ကမ်းလှမ်းလျှင်ပင် ယင်းတို့ကို ကျွန်ုပ် ယူမည်မဟုတ်’ ဟု ပြောကြသည်။ ဘုရားသခင် မရယူရသေးသည့်သူတစ်ဦးမျှ စာတန်နောက် မလိုက်ကြချေ။ ဘုရားသခင်သည် ဘုန်းအသရေကို ဤသို့ဖြင့် ရရှိသည် မဟုတ်လော။ ဘုရားသခင်ရယူသည့် လူအရေအတွက် သို့မဟုတ် ၎င်းတို့ကို သူရယူသည့် အတိုင်းအတာတို့နှင့်ပတ်သက်၍ လူတို့၌ အယူအဆများ ရှိကြသည်။ ဘုရားသခင်က ထိုသူအနည်းငယ်တို့ကိုသာ မရယူသင့်ဟု ၎င်းတို့ ယုံကြည်ကြသည်။ လူသားက ထိုသို့သော အယူအဆတစ်ခု ဖြစ်ပေါ်စေနိုင်သည်မှာ တစ်နည်းအားဖြင့် လူသားသည် ဘုရားသခင်၏ စိတ်ကို နားမလည်နိုင်သကဲ့သို့ သူ မည်သည့်လူစားမျိုးအား ရယူချင်သည်ကို နားမလည်နိုင်သောကြောင့် ဖြစ်သည်၊ လူသားနှင့် ဘုရားသခင်ကြားတွင် အကွာအဝေးတစ်ခု အမြဲရှိ၏။ နောက်တစ်နည်းအားဖြင့် ထိုသို့သော အယူအဆတစ်ခု ရှိဖို့ဆိုသည်မှာ လူသားက မိမိကိုယ်ကို နှစ်သိမ့်ဖို့နှင့် သူကိုယ်တိုင်၏ ကံကြမ္မာ၊ အနာဂတ်တို့နှင့် ပတ်သက်သရွေ့ မိမိကိုယ်ကို လွတ်မြောက်စေဖို့ နည်းလမ်းတစ်ခု ဖြစ်ပေသည်။ လူသားက ‘ဘုရားသခင်သည် အလွန်နည်းပါးသော လူတို့ကို ရယူထားပြီ၊ ကျွန်ုပ်တို့အားလုံးကို ရယူပါက သူ့အတွက် အသရေ တင့်တယ်လိုက်မည် ဖြစ်ခြင်းပါတကား။ ဘုရားသခင်က လူတစ်ဦးကိုမျှ မစွန်ပစ်ခဲ့ဘဲ အယောက်တိုင်းကို သိမ်းပိုက်ခဲ့ပြီး အယောက်တိုင်းသည် အဆုံးတွင် စုံလင်အောင်ပြုခြင်းခံရကာ လူတို့ကို ဘုရားသခင်၏ ရွေးချယ်ခြင်း၊ ကယ်တင်ခြင်းတို့နှင့်ဆိုင်သည့် ပြောဆိုမှုက အချည်းနှီး မဖြစ်သကဲ့သို့ သူ၏ စီမံခန့်ခွဲခြင်းအမှုသည် အချည်းနှီး ဖြစ်မလာခဲ့ပါက စာတန်သည် သာ၍ပင် အရှက်ရမည် မဟုတ်လော။ ဘုရားသခင်သည် သာ၍ကြီးမားသော ဘုန်းအသရေကို ရရှိမည် မဟုတ်လော’ ဟု ယုံကြည်လေသည်။ ဤအရာကို ၎င်းက ပြောနိုင်သည်မှာ တစ်စိတ်တစ်ဒေသအားဖြင့် သူသည် ဖန်ဆင်းရှင်ကို မသိသောကြောင့် ဖြစ်သကဲ့သို့ သူကိုယ်တိုင်၏ တစ်ကိုယ်ကောင်းဆန်သော ရည်ရွယ်ချက် ရှိသောကြောင့် ဖြစ်သည်။ သူသည် သူ၏ အနာဂတ်နှင့်ပတ်သက်၍ စိုးရိမ်ပူပန်သည်၊ ထို့ကြောင့် ယင်းကို ဖန်ဆင်းရှင်၏ ဘုန်းအသရေနှင့် ချိတ်ဆက်ပြီး ထိုသို့ဖြင့် သူသည် ကုသိုလ်လဲရ ဝမ်းလဲရသည်ဟု တွေးထင်လျက် သူ၏စိတ်နှလုံး သက်သာရာရလေသည်။ ထိုမျှမက သူက ‘ဘုရားသခင်အနေဖြင့် လူတို့အား ရရှိပြီး စာတန်အား အရှက်ရစေသည်မှာ စာတန်၏ အရှုံးနှင့်ပတ်သက်၍ ခိုင်မာသော အထောက်အထားဖြစ်၏။ ယင်းမှာ ငှက်သုံးကောင်အား ကျောက်ခဲတစ်လုံးတည်းဖြင့် ပစ်သတ်ခြင်းပါတကား’ ဟုလည်း ခံစားမိသည်။ လူတို့သည် မိမိကိုယ်ကို မည်သို့ အကျိုးရှိအောင် လုပ်ရမည်ကို တွက်ချက်ရာ၌ အမှန်တကယ် တော်ကြသည်။ ဤအယူအဆသည် အတော်ပင် ပါးနပ်သည်မဟုတ်လော။ လူတို့၌ တစ်ကိုယ်ကောင်းဆန်သော စေ့ဆော်မှုများရှိကာ ဤစေ့ဆော်မှုများ၌ ပုန်ကန်မှုနှင့်ဆိုင်သော အရာတစ်ခုရှိသည် မဟုတ်လော။ ဘုရားသခင်အပေါ် ပြုလုပ်သော တောင်းဆိုမှုတစ်ခုရှိသည် မဟုတ်လော။ ထိုအထဲ၌ ဘုရားသခင်အပေါ် ‘ကိုယ်တော်သည် ကျွန်ုပ်တို့အား ရွေးကောက်ခဲ့ပြီ။ ခေါ်ဆောင်ခဲ့ပြီ။ ကျွန်ုပ်တို့အပေါ် များစွာ အလုပ်လုပ်ခဲ့ပြီ။ ကျွန်ုပ်တို့အပေါ် ကိုယ်တော်၏ အသက်နှင့် ကိုယ်တော်၏ အလုံးစုံကို နှင်းအပ်ခဲ့ပြီ။ ကျွန်ုပ်တို့အပေါ် ကိုယ်တော်၏ နှုတ်ကပတ်တော်များနှင့် သမ္မာတရားကို နှင်းအပ်ခဲ့ပြီ။ ထို့ပြင် ဤနှစ်ကာလများတစ်လျှောက် ကျွန်ုပ်တို့အား ကိုယ်တော့်နောက်သို့ လိုက်စေခဲ့ပြီ။ အကယ်၍ ကိုယ်တော်သည် အဆုံး၌ ကျွန်ုပ်တို့အား မရရှိနိုင်ခဲ့လျှင် အဘယ်မျှ ဆုံးရှုံးမှု ကြီးလိမ့်မည်နည်း’ ဟူသည့် မဖွင့်ဟသော ပုန်ကန်မှုရှိ၏။ ထိုကဲ့သို့သော ဆင်ခြေဆင်လက်သည် ဘုရားသခင်အား အကျပ်ကိုင်ဖို့၊ မိမိတို့ကို မလွှဲသာအောင် ရယူစေဖို့ ကြံစည်အားထုတ်ခြင်း ဖြစ်၏။ ယင်းမှာ ဘုရားသခင်အနေဖြင့် ၎င်းတို့ကို မရယူပါက ၎င်းတို့သည် အခွင့်အရေးဆုံးရှုံးသွားမည် မဟုတ်၊ ဆုံးရှုံးမှုကို ခံစားရမည်မှာ ဘုရားသခင်သာ ဖြစ်သည်ဟု ပြောနေခြင်းဖြစ်၏။ ဤပြောဆိုချက်မှာ မှန်ကန်သလော။ ဤအရာထဲတွင် လူသား၏ တောင်းဆိုမှုများရော၊ သူ၏ စိတ်ကူးများနှင့် အယူအဆများပါ ရှိ၏။ ဘုရားသခင်သည် ထိုမျှကြီးမားသော အလုပ်ကိုလုပ်သောကြောင့် လူပေါင်းမည်မျှကိုမဆို မဖြစ်မနေ ရယူရမည် ဟူ၍ဖြစ်သည်။ ဤ ‘မဖြစ်မနေ’ ဟူသည့်အရာက မည်သည့်နေရာမှ လာသနည်း။ ယင်းသည် လူသား၏ စိတ်နှလုံးခိုင်မာပြီး ရက်စက်ကြမ်းကြုတ်သော စိတ်သဘောထား ပေါင်းစပ်မှုအနည်းငယ်နှင့်အတူ သူ၏ အယူအဆများနှင့် စိတ်ကူးများ၊ သူ၏ မတန်တဆ တောင်းဆိုမှုများနှင့် သူ၏ ဝင့်ဝါမှုတို့မှ လာသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၂)) ဘုရားနှုတ်ကပတ်တော်တွေကနေ၊ ကျွန်မကိုယ်ပိုင် အယူအဆနဲ့ဆိုင်တဲ့ ပိုင်းခြားသိမြင်မှုတချို့ ရခဲ့တယ်။ အရင်တုန်းက၊ လူတွေကို ဘုရားက ထုတ်ဖော်တာ၊ ဖယ်ရှားရှင်းလင်းတာ မလုပ်သင့်ဘူး၊ သူ ဘုန်းအသရေ ပိုရနိုင်အောင် လူတွေကို ပိုရသင့်တယ်လို့ ကျွန်မ တွေးခဲ့တယ်။ ဒါကြောင့် အသင်းတော်ထဲမှာ လူတွေ တစ်ယောက်ပြီးတစ်ယောက် ထုတ်ဖော်၊ ဖယ်ရှားရှင်းလင်းခံရတာကို မြင်တော့ ကျွန်မ တွေးရခက်သွားတယ်။ လူတွေအများကြီး ထုတ်ဖော်ခံရပြီး ဖယ်ရှားရှင်းလင်းခံရတော့၊ နောက်ဆုံးမှာ လူဘယ်လောက် ကယ်တင်ခံရမှာလဲပေါ့။ အထူးသဖြင့် ရောဂါကြောင့် ကျွန်မတာဝန်တွေကို မထမ်းဆောင်နိုင်တဲ့အချိန်မှာ၊ ဘုရားက ကျွန်မကိုလည်း ထုတ်ဖော်ပြီး ဖယ်ရှားရှင်းလင်းနေတယ်လို့ ခံစားရတယ်။ ဘုရားကို အထင်လွဲပြီး၊ ကျွန်မ စိတ်နှလုံးထဲမှာ သူ့ကို ငြင်းတောင်ငြင်းခုံခဲ့တယ်။ “လူတွေကို ကယ်တာက ဘုရားရဲ့ အလုပ်မဟုတ်လား။ ဘာလို့ ကျွန်မတို့က နောက်ဆုံးမှာ အားလုံး ဖယ်ရှားရှင်းလင်းခံနေကြရတာလဲ”လို့ပေါ့။ ဒါက ဘုရားရဲ့ အမှုတော်နဲ့ပတ်သက်လို့ ကျွန်ရဲ့ အသိကင်းမဲ့တာကို ပြခဲ့တယ်။ တကယ်တော့၊ လူတွေကို ကယ်တင်ဖို့ ဘုရားရဲ့ ရည်ရွယ်ချက်က မပြောင်းမလဲ ရှိနေပါတယ်။ သူက ပိုများတဲ့ လူတွေကို ရဖို့ မျှော်လင့်နေတယ်။ လူတွေက ဘုရားအတွက် သစ္စာစောင့်သိမှုနဲ့ အလုပ်လုပ်ဖို့ လိုလားသရွေ့၊ သူက သူတို့ကို အလွယ်တကူ ဖယ်ရှားရှင်းလင်းမှာ မဟုတ်ဘူး။ ဒါပေမဲ့ လူတွေက ဘုရားရဲ့ ကယ်တင်ခြင်းကို တန်ဖိုးမထားရင်၊ အခြေအနေတွေနဲ့ ရင်ဆိုင်ရတဲ့အခါ သမ္မာတရားကို မရှာရင်၊ ဘုရားရဲ့ သတ်မှတ်ချက်တွေအတိုင်း သူတို့တာဝန်တွေကို မထမ်းဆောင်ရင်၊ သူတို့ရဲ့ အလုပ်နဲ့ ကောင်းကျိုးထက် ဆိုးကျိုးကို ပိုလုပ်မိသွားခဲ့ရင်၊ ဘုရားက အဲဒီလိုလူတွေကို လက်လျှော့လိုက်ချင်မှာပဲ။ ဘုရားရဲ့ စိတ်သဘောထားက ဖြောင့်မတ်ပြီး သန့်ရှင်းတယ်။ သူက လူတွေရဲ့ အရေအတွက်ကို မရှာဘဲ အရည်အချင်းကို ရှာတယ်။ သူ ရယူဖို့ အလိုရှိတာက သူ့ကို အစစ်အမှန် ကိုးကွယ်ပြီး သူနဲ့ သဟဇာတဖြစ်နိုင်တဲ့ စစ်မှန်တဲ့ ဖန်ဆင်းခံတွေပဲ။ အဲဒီလိုလူတွေ နည်းနေရင်တောင်မှပေါ့။ ပြီးတော့ ဘုရားက ထုတ်ဖော်၊ ဖယ်ရှားရှင်းလင်းတာထက် ပိုများတဲ့ လူတွေကို ကယ်မယ်ဆိုတဲ့ ကျွန်မရဲ့ မျှော်လင့်ချက်က ကျွန်မကိုယ်ပိုင် တစ်ကိုယ်ကောင်းစိတ်ပါနေတယ်။ ဘာလို့လဲဆိုရင် အဲဒီအခြေအနေမှာ၊ကျွန်မက ဖယ်ရှားရှင်းလင်းခံရမှာ မဟုတ်ဘဲ ကျွန်မရဲ့ ရှေ့ရေးနဲ့ ခရီးပန်းတိုင်က သေချာမှာဖြစ်လို့ပဲ။ ဒါကြောင့် ဘုရားရဲ့ ထုတ်ဖော်၊ ဖယ်ရှားရှင်းလင်းခံရသလိုမျိုး ခံစားရတဲ့အခါ ကျွန်မ အပျက်သဘောဆောင်လာပြီး သမ္မာတရားကို မလိုက်စားချင်တော့ဘူး။ ကျွန်မ စိတ်နှလုံးထဲမှာ ဘုရားကို ကျိုးကြောင်းပြပြောဆိုခဲ့တယ်။ ကျွန်မတို့ကို ကယ်တင်ဖို့ ဘုရားက မရွေးချယ်ခဲ့ဘူးလား။ ကျွန်မတို့ အများကြီးက တစ်ယောက်ပြီးတစ်ယောက် ဘာလို့ ထုတ်ဖော်ခံရပြီး ဖယ်ရှားရှင်းလင်းခံနေခဲ့ရတာလဲပေါ့။ ကျွန်မရဲ့ ဆိုလိုချက်က ဘုရားက ကျွန်မတို့ မဖယ်ရှားမရှင်းလင်းသင့်ဘူး။ သူက အဆုံးထိ ကယ်တင်သင့်တယ်ပေါ့။ ဒါက ပေါလုစကားတွေနဲ့ သဘာဝ အတူတူပဲ မဟုတ်လား။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေသြဝါဒစာဒုတိယစောင် ၄:၇-၈) ဒါက ဘုရားကို ကန့်ကွက်တာပဲ။ အဲဒါက အဲဒီလို ဆိုးယုတ်တဲ့ စိတ်သဘောထားပဲ။ တကယ်တော့၊ ဘုရားက ဘယ်ပတ်ဝန်းကျင်ကို စီစဉ်ညွှန်ကြားပါစေ၊ အဲဒါက အဲဒီထဲက သမ္မာတရားကို ကျွန်မတို့ကို ရှာစေဖို့နဲ့ သမ္မာတရားကို ရစေဖို့ပဲ။ ဒါမှ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားပြီး ကယ်တင်ခံရနိုင်ဖို့ပဲ။ ဒီပတ်ဝန်းကျင်လိုမျိုးပဲပေါ့။ ကျွန်မရဲ့ အယူအဆတွေနဲ့ မကိုက်ညီတဲ့အပြင် ကျွန်မကို နာကျင်မှုတချို့ ဖြစ်စေခဲ့ပေမဲ့၊ ကျွန်မထဲမှာရှိတဲ့ ကောင်းချီးရဖို့ စိတ်လှုံ့ဆော်မှုကို ထုတ်ဖော်တယ်၊ ကျွန်မရဲ့ ဘုရားကို ယုံကြည်မှုနဲ့ တာဝန်ထမ်းဆောင်မှု နောက်ကွယ်က ရောထွေးတဲ့ ရည်ရွယ်ချက်တွေကို သတိပြုမိစေတဲ့အပြင် လှည့်ပြန်စေပြီး ပြောင်းလဲနိုင်စေခဲ့တယ်။ ဒီပတ်ဝန်းကျင်က ကျွန်မအတွက် ကယ်တင်ခြင်းဖြစ်မှန်း မြင်ခဲ့ရတယ်။ ဘုရားက ကျွန်မတို့ကို ကယ်တင်ဖို့ အပင်ပန်းခံအားထုတ်မှုတွေ လုပ်ပြီးပြီ။ ကျွန်မတို့ကို ထောက်ပံ့ပေးဖို့ သမ္မာတရားကို ဖော်ပြရုံမက၊ ကျွန်မတို့ကို သန့်စင်ပြီး စုံလင်အောင်ပြုဖို့ ကျွန်မတို့အတွက် တွေ့ကြုံဖို့ ပတ်ဝန်းကျင်အမျိုးမျိုးကိုလည်း စီစဉ်ညွှန်ကြားပေးတယ်။ ဒါတောင်၊ ကျွန်မက ဘုရားစီစဉ်ညွှန်ကြားတဲ့ ပတ်ဝန်းကျင်တွေနဲ့ပတ်သက်လို့ အတိုက်အခံလုပ်၊ ညည်းညူခဲ့တယ်။ အဲဒါကို တကယ် တန်ဖိုးမထားခဲ့ဘူး။ သူ့ရဲ့ နောက်ဆုံးသောကာလ အမှုတော်ကို လက်ခံဖို့ ဘုရားက ကျွန်မကို ရွေးချယ်တာဟာ သူ့ရဲ့ ကျေးဇူးတော် ဖြစ်နှင့်နေပြီ။ သူ့ကို ကျွန်မ ကျေးဇူးတင်သင့်တယ်။ နောက်ဆုံးမှာ ကျွန်မ ကောင်းချီးတွေ မရရင်တောင်၊ ကောင်းမွန်တဲ့ အဆုံးသတ် မရှိရင်တောင်၊ ဘုရားကို ကျွန်မ ကျိုးနွံနာခံသင့်တုန်းပဲဖြစ်ပြီး သူနဲ့ မငြင်းခုံသင့်ဘူး။

နောက်ပိုင်းမှာ နောက်ထပ် ဘုရားနှုတ်ကပတ်တော်တွေကို အမှတ်တမဲ့ ကျွန်မတွေ့တယ်။ “ယခုအချိန်မှစ၍ ထိုသမ္မာတရားကို လေးနက်စွာ စတင်လိုက်စားပါ၊ သို့သော် သင် မည်သို့ လိုက်စားသင့်သနည်း။ ဘုရားသခင်ကို သင် မကြာခဏ ပုန်ကန်မိသည့် ကိစ္စရပ်များအပေါ် သင် သုံးသပ်ရန် လိုအပ်သည်။ ဘုရားသခင်သည် သင့်ကို သင်ခန်းစာတစ်ခု သွန်သင်ရန်၊ ဤကိစ္စရပ်များမှတစ်ဆင့် သင့်ကို ပြောင်းလဲစေရန်၊ သူ၏ နှုတ်ကပတ်တော်များကို သင့်အထဲတွင် ပုံသွင်းရန်၊ သမ္မာတရား စစ်မှန်မှု၏ သွင်ပြင်လက္ခဏာတစ်ခုထဲသို့ သင့်ကို ဝင်ရောက်စေရန်နှင့် ထိုကိစ္စရပ်များတွင် စာတန်၏ ဖောက်ပြန်ပျက်စီးသော စိတ်သဘောထားများအတိုင်း အသက်ရှင်ခြင်းမှ သင့်ကို တားဆီးရန်၊ ပြီးလျှင် ထိုအစား ဘုရားနှုတ်ကပတ်တော်များအတိုင်း သင် အသက်ရှင်ရန်အတွက်၊ သူ၏ နှုတ်ကပတ်တော်များ သင့်အထဲတွင် ဖြစ်ပေါ်စေပြီး သင်၏ အသက်ဖြစ်လာစေရန်အတွက် ဘုရားသခင်သည် သင့်အတွက် အခြေအနေများကို အကြိမ်ကြိမ် စီစဉ်ထားပြီးဖြစ်သည်။ သို့ရာတွင်၊ သင်သည် ဘုရားသခင်ကို ကျိုးနွံနာခံခြင်း မရှိသကဲ့သို့ သမ္မာတရားကို လက်ခံခြင်းမရှိ၊ သူ၏ နှုတ်ကပတ်တော်များကို သင် လိုက်လျှောက်သင့်သည့် စည်းမျဉ်းများအဖြစ် သဘောထားခြင်း မရှိသကဲ့သို့ သူ၏ နှုတ်ကပတ်တော်များကို အသက်ရှင်နေထိုင်ခြင်းမရှိဘဲ၊ ဤကိစ္စရပ်များတွင် ဘုရားသခင်ကို သင် မကြာခဏ ပုန်ကန်မိလေသည်။ ဤအရာက ဘုရားသခင်ကို ထိခိုက်နာကျင်စေပြီး၊ အကြိမ်ကြိမ် သင်သည် ကယ်တင်ခြင်းအတွက် သင်၏ အခွင့်အရေးကို ဆုံးရှုံးလေသည်။ ထို့ကြောင့် သင်သည် မိမိကိုယ်ကို မည်သို့ ပြောင်းလဲစေသင့်သနည်း။ ယနေ့တွင် အစပြုလျက်၊ သုံးသပ်ဆင်ခြင်ခြင်းမှတစ်ဆင့် သင် သတိပြုမိနိုင်ပြီး ရှင်းလင်းစွာ သိနိုင်သည့် ကိစ္စရပ်များတွင်၊ ဘုရားသခင်၏ စီစဉ်ညွှန်ကြားချက်ကို သင် ကျိုးနွံနာခံသင့်သည်၊ သူ၏ နှုတ်ကပတ်တော်များကို သမ္မာတရား စစ်မှန်မှုအဖြစ် လက်ခံသင့်ပြီး၊ သင် အသက်ရှင်သည့်ပုံစံကို ပြောင်းလဲသင့်ပေသည်။ ဤကဲ့သို့သော အခြေအနေများကို သင် ကြုံရသည့်အခါ၊ သင်၏ ဇာတိပကတိနှင့် သင်၏ နှစ်သက်မှုများကို သင် ပုန်ကန်သင့်ပြီး သမ္မာတရား စည်းမျဉ်းများအတိုင်း ပြုမူဆောင်ရွက်သင့်သည်။ ဤသည်မှာ လက်တွေ့လုပ်ဆောင်ခြင်း လမ်းကြောင်း ဖြစ်သည် မဟုတ်လော။ (ဟုတ်ပါသည်။)...သို့ရာတွင်၊ ကယ်တင်ခြင်းကို ရရှိရန် သင် ဆန္ဒရှိပါက၊ ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံကာ သမ္မာတရားနှင့် အသက်ကို ရရှိရန် သင် ဆန္ဒရှိပါက၊ ဘုရားနှုတ်ကပတ်တော်များကို သာ၍ ဖတ်ရှုရမည်၊ သမ္မာတရားအား နားလည်ခြင်းကို ကြိုးပမ်းရရှိရမည်။ သူ၏ နှုတ်ကပတ်တော်များကို လက်တွေ့လုပ်ဆောင်ကာ ကျိုးနွံနာခံနိုင်ရမည်ဖြစ်ပြီး၊ သမ္မာတရားကို လက်တွေ့လုပ်ဆောင်ခြင်းနှင့် သမ္မာတရား စည်းမျဉ်းများကို ထိန်းသိမ်းခြင်းဖြင့် အစပြုနိုင်ရမည်။ ဤသည်တို့မှာ စာကြောင်းအနည်းငယ်သာဖြစ်သော်လည်း၊ ယင်းတို့ကို မည်သို့ လက်တွေ့လုပ်ဆောင်ရမည်၊ တွေ့ကြုံရမည်ကို လူတို့ မသိကြပေ။ မည်သို့ဆိုစေ၊ သင်၏ အစွမ်းအစ သို့မဟုတ် ပညာရေးကို ပဓာနမထားဘဲ၊ ပြီးလျှင် သင်၏ အသက်အရွယ် သို့မဟုတ် ယုံကြည်ခြင်း နှစ်ကာလများကို ပဓာနမထားဘဲ၊ မည်သို့ပင်ဖြစ်စေ သင်သည် မှန်ကန်သည့် ရည်မှန်းချက်များနှင့် ဦးတည်ချက်တို့ဖြင့် သမ္မာတရားကို လက်တွေ့လုပ်ဆောင်ခြင်း လမ်းကြောင်းမှန်ပေါ်တွင် ရှိပါက၊ ပြီးလျှင် သင် လိုက်စားအားထုတ်ပြီး၊ အသုံးပြုသည့်အရာမှာ သမ္မာတရား လိုက်စားခြင်းအတွက်သာ ဖြစ်ပါက၊ နောက်ဆုံးတွင် သင် ရရှိမည့်အရာမှာ ဧကန်မုချ သမ္မာတရား စစ်မှန်မှုနှင့် ဘုရားနှုတ်ကပတ်တော်များ သင်၏ အသက်ဖြစ်လာခြင်း ဖြစ်လိမ့်မည်။ ပထမဦးစွာ သင်၏ ရည်မှန်းချက်ပန်းတိုင်ကို သတ်မှတ်လော့၊ ထို့နောက် ဤလမ်းကြောင်းအတိုင်း တဖြည်းဖြည်း လက်တွေ့လုပ်ဆောင်လော့။ အဆုံးတွင် တစ်စုံတစ်ရာကို သင် မုချ ရရှိလိမ့်မည်။ ဤအရာကို သင်တို့ ယုံကြည်ကြပါသလော။ (ယုံကြည်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂၀)) ဘုရားနှုတ်ကပတ်တော်တွေက လက်တွေ့လုပ်ဆောင်မှု လမ်းကြောင်းကို ပြခဲ့တယ်။ ကျွန်မ သမ္မာတရားကို ရှာဖွေပြီး ကယ်တင်ခံရချင်ရင်၊ ဘုရားစီစဉ်ညွှန်ကြားတဲ့ ပတ်ဝန်းကျင်တွေကို ကျိုးနွံနာခံရမယ်၊ သမ္မာတရားကို ရှာပြီး ဘုရားနှုတ်ကပတ်တော်တွေအတိုင်း လက်တွေ့လုပ်ရမယ်။ အခု ကျွန်မ ဘာတာဝန်မှ မထမ်းဆောင်နိုင်ပေမဲ့၊ ညီအစ်ကို မောင်နှမတွေနဲ့ ဆက်သွယ်လို့ မရပေမဲ့၊ ဒီအခြေအနေမှာ ဘုရားရဲ့ ကွယ်ကာမှုကို ကျွန်မ မြင်ရပြီးပြီ။ ကျွန်မရဲ့ ပြင်းထန်တဲ့ ရောဂါရှိပေမဲ့၊ ဘုရားက ကျွန်မကို ထွက်သက်တစ်ခုစီတိုင်း ပေးခဲ့ပြီး ကျွန်မ အသက်ရှင်နေတုန်းပဲ။ အိမ်မှာ ဘုရားနှုတ်ကပတ်တော်တွေကို ဖတ်နိုင်တုန်းပဲလေ။ ကျွန်မကို ဘုရားက သူ့နှုတ်ကပတ်တော်တွေကို ဖတ်ခွင့် မပိတ်ပင်ခဲ့ဘူး။ ဒါပေမဲ့ ကျေးဇူးတင်ရမှန်း ကျွန်မ မသိခဲ့ဘူး။ ဘုရားရဲ့ ကွယ်ကာမှုကို တန်ဖိုးထားမဲ့အစား၊ အပျက်သဘောဆောင်ပြီး သူ့ကို အထင်လွဲခဲ့တယ်။ ကျွန်မ တကယ်ကို ကျိုးကြောင်းမသင့်တာပဲ။ ကျွန်မရဲ့ကိုယ်ပိုင် ဖောက်ပြန်ပျက်စီးခြင်းကို ကိုင်တွယ်ဖို့ ဆီလျော်တဲ့ ဘုရားနှုတ်ကပတ်တော်တွေကို ရှာပြီးတော့ ကိုယ့်ကိုယ်ကိုယ် ပိုသုံးသပ်ပြီး သိဖို့လိုတယ်။ အဲဒါက သမ္မာတရား လိုက်စားခြင်းရဲ့ သရုပ်သကန် ဖြစ်မှာပဲ။

အချိန်တစ်ခုကြာပြီးတဲ့နောက်မှာ၊ ဧဝံဂေလိ တရားဒေသနာတွေကို ရွေးရင်းနဲ့ ကျွန်မရဲ့တာဝန်တွေကို ကျွန်မ ထပ်ထမ်းဆောင်နိုင်ခဲ့တယ်။ ကျွန်မရဲ့တာဝန်ကို ထမ်းဆောင်ဖို့ ကျွန်မကို နောက်ထပ် အခွင့်အရေးပေးတဲ့အတွက် ဘုရားကို အရမ်း ကျေးဇူးတင်မိတယ်။ ကျွန်မတာဝန်ကို ထမ်းဆောင်နေချိန်မှာ၊ ကျွန်မ ထုတ်ဖော်ခဲ့တဲ့ ဖောက်ပြန်ပျက်စီးတဲ့ စိတ်သဘောထားကို ဆန်းစစ်တာ ကျွန်မ အာရုံစိုက်ခဲ့တယ်။ တစ်ခါတလေ၊ ကျွန်မတာဝန်မှာ ရလဒ်တချို့ ရခဲ့ရင်၊ ကျွန်မ သိပ်တော်တာပဲလို့တွေးပြီး ကိုယ့်ကိုယ်ကိုယ် မကျေနပ်ဘဲမနေနိုင်ခဲ့ဘူး။ ဒါပေမဲ့ ကျွန်မရဲ့ တာဝန်ထမ်းဆောင်မှုက သိပ်အကျိုးမဖြစ်တဲ့အခါ၊ ဒါမှမဟုတ် လမ်းကြောင်းလွဲသွားတဲ့အခါ၊ ကျွန်မ အပျက်သဘောဆောင်လာတယ်၊ တခြားလူတွေ ကိုယ့်ကို ဘယ်လိုမြင်မယ်ဆိုတာ ပူပန်ခဲ့တယ်။ ကိုယ်တိုင်နဲ့ပတ်သက်လို့ ဒီလို ထုတ်ဖော်မှုတွေကို တုံ့ပြန်တဲ့အနေနဲ့ ကျွန်မက ဖြေရှင်းချက်အတွက် ဘုရားနှုတ်ကပတ်တော်တွေကို ရှာဖွေခဲ့တယ်။ ဒီလို အတန်ကြာ လက်တွေ့လုပ်ပြီးတဲ့နောက်မှာ ကျွန်မစိတ်နှလုံးထဲမှာ အရမ်းအားရပ်ကျေနပ်ခဲ့တယ်။ ဘုရားသခင်ကို သူ့ရဲ့ လမ်းပြမှုအတွက် ကျေးဇူးတင်ပါတယ်။


၃၄။ မိမိကိုယ်မိမိ ကိုယ်ရည်သွေးခြင်းမှ ကျွန်မ သင်ယူခဲ့ရသည့် သင်ခန်းစာများ

ဒင်းနျန်၊ တရုတ်ပြည်

၂၀၁၆ ခုနှစ်၊ အောက်တိုဘာလတုန်းက ကျွန်မ တရားဟောဆရာမ တာဝန်ကို ထမ်းဆောင်နေခဲ့တယ်။ အဲဒီအချိန်မှာ အန္တိခရစ်တွေ နှောင့်ယှက်တာ၊ အဖျက်အမှောင့်လုပ်တာတွေကြောင့် ကျွန်မတာဝန်ယူထားတဲ့ အသင်းတော်တချို့ရဲ့ အလုပ်တွေက ရပ်တန့်သွားခဲ့တယ်။ ကျွန်မနဲ့အတူ ပူးပေါင်းဆောင်ရွက်တဲ့ ညီအစ်မနှစ်ယောက်နဲ့ ကျွန်မက ဒီတာဝန်ကို ထမ်းဆောင်ကာစပဲ ရှိသေးပြီး အဲဒီအသင်းတော်တွေက လူတွေနဲ့လည်း မရင်းနှီးကြသေးဘူး၊ ပြီးတော့ ကျွန်မတာဝန်ယူထားရတဲ့ အတိုင်းအတာကလည်း အရမ်းကျယ်ပြန့်နေတော့ ဘာလုပ်ရမှန်းမသိဘဲ ဖြစ်ခဲ့ရသလို ဒီတာဝန်တွေအားလုံးကို ကျွန်မ ပခုံးပြောင်းမထမ်းနိုင်ဘူးလို့ ခံစားရပြီး နောက်ဆုတ်ချင်ခဲ့တယ်။ ဒါပေမဲ့ နောက်တော့ ကိုယ့်ဘာသာကိုယ် တွေးလိုက်တယ်၊ “ငါက ဘုရားနှုတ်ကပတ်တော်တွေကို အများကြီး စားသောက်ထားတာလေ၊ အရေးကြီးဆုံး အချိန်ကျမှ ကိုယ့်နေရာကို စွန့်ခွာချင်နေတာပဲ။ ဒါက ရှက်စရာ မဟုတ်ဘူးလား” လို့ပေါ့။ ဒါကြောင့် ကျွန်မရဲ့ စိတ်အခြေအနေကို ပြုပြင်ပြောင်းလဲလိုက်ပြီး ကျွန်မတို့ ပူးပေါင်းဆောင်ရွက်တဲ့ ညီအစ်မတွေ အချင်းချင်း ဖေးမကူညီကြ၊ မိတ်သဟာယပြုကြရင်း အခြေအနေကို ပိုရင်းနှီးတဲ့ ညီအစ်ကိုမောင်နှမတွေကို အကူအညီတောင်းခဲ့ကြတယ်။ အချိန်တစ်ခုအထိ ပူးပေါင်းဆောင်ရွက်ပြီးတဲ့နောက်မှာ အန္တိခရစ်ဂိုဏ်းကို ကျွန်မတို့ ဖြေရှင်းလိုက်နိုင်ပြီး အလုပ်တွေက တိုးတက်တဲ့ လက္ခဏာတွေ စပြလာတယ်။ ဒီအတွေ့အကြုံကို ဖြတ်သန်းပြီးတဲ့နောက်မှာ ဒါက ကျွန်မတစ်ယောက်တည်း စွမ်းဆောင်နိုင်တဲ့အရာ မဟုတ်ဘဲ ဒါတွေအားလုံးက သန့်ရှင်းသော ဝိညာဉ်တော်ရဲ့ အလုပ်ကြောင့်ရတဲ့ ရလဒ်တွေဆိုတာကို ကျွန်မ မြင်လာခဲ့တယ်။ မကြာခင်မှာပဲ စီစီပီရဲ့ သဲကြီးမဲကြီး ဖမ်းဆီးညှဉ်းပန်းနှိပ်စက်တာကို အသင်းတော်က ခံခဲ့ရတယ်။ တာဝန်ထမ်းဆောင်နေတဲ့ ညီအစ်ကိုမောင်နှမတွေ တည်းခိုနေတဲ့ အိမ်တွေက မလုံခြုံတော့တဲ့အတွက် ဒီလူတွေကို အရေးတကြီး နေရာရွှေ့ပြောင်းပေးဖို့ လိုလာတယ်။ ဒီသတင်းကို ကြားတော့ ကျွန်မ စိတ်ထိခိုက်သွားပြီး အခုချိန်မှာ ဒီလူတွေကို ရွှေ့ပေးဖို့ဆိုတာ မဖြစ်နိုင်ဘူးလို့ ခံစားလိုက်ရတယ်။ တာဝန်ထမ်းဆောင်နေတဲ့ ညီအစ်ကိုမောင်နှမတွေ အများကြီးကို နေရာရွှေ့ပေးဖို့ လိုပေမဲ့ သူတို့အားလုံးအတွက် ဧည့်ခံတဲ့အိမ်တွေအများကြီးကို တစ်ခါတည်းနဲ့ ကျွန်မ ဘယ်မှာ သွားရှာရမလဲ။ ကျွန်မ အကြပ်ရိုက်သွားပြီး ဘာလုပ်ရမှန်း တကယ်ကို မသိတော့ဘူး။ ဒါပေမဲ့ “ဒါက ညီအစ်ကိုမောင်နှမတွေရဲ့ လုံခြုံရေးနဲ့ အသင်းတော်ရဲ့ အကျိုးစီးပွားတွေနဲ့ သက်ဆိုင်တဲ့ ကိစ္စပဲ။ သူတို့ကို မရွှေ့ပေးဘဲ နေလို့မှ မရတာ” လို့ ကိုယ့်ဘာသာကိုယ် တွေးမိတယ်။ နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်လိုက်ရတယ်။ “အရာရာသည် ဘုရားသခင်၏ လက်တွင်ရှိကြောင်းနှင့် လူတို့သည် ပူးပေါင်းဆောင်ရွက်ကြခြင်းသာ ဖြစ်ကြောင်း သင်ယုံကြည်ရမည်။ သင် ရိုးသားစစ်မှန်ပါက ဘုရားသခင်က ဤအရာကို မြင်လိမ့်မည်ဖြစ်သည်၊ သင့်အတွက် အခြေအနေတိုင်းတွင် ထွက်ပေါက်တစ်ခု ဖွင့်ပေးလိမ့်မည်ဖြစ်ပြီး မည်သည့် အခက်အခဲမျှ မကျော်လွှားနိုင်စရာ ရှိမည်မဟုတ်ပေ။ သင်သည် ဤယုံကြည်ခြင်း ရှိရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ယုံကြည်ခြင်း၌ အရေးအကြီးဆုံးသောအရာမှာ လက်တွေ့လုပ်ဆောင်ခြင်းနှင့် သူ၏နှုတ်ကပတ်တော်များကို တွေ့ကြုံခြင်းဖြစ်သည်) အဲဒါကို ဖတ်ပြီးတဲ့အခါ အမှောင်ထုထဲမှာ အလင်းတန်းတစ်ခုကို မြင်လိုက်ရသလို ခံစားလိုက်ရပြီး ကျွန်မစိတ်နှလုံးက ချက်ချင်း လင်းလက်သွားသလို ယုံကြည်ခြင်းတွေ ပိုခိုင်မာလာတယ်။ ဧည့်ခံတဲ့အိမ်တွေ ရှာတဲ့ကိစ္စကို ပူးပေါင်းလုပ်ဆောင်တဲ့ ညီအစ်မတွေနဲ့ ကျွန်မ တိုင်ပင်ဆွေးနွေးခဲ့တယ်။ သုံးရက်ကြာတော့ အသင်းတော်တစ်ခုက ညီအစ်မတစ်ယောက် စာရေးလာတယ်။ ဧည့်ခံအိမ်တချို့ ရှာတွေ့ထားပြီဖြစ်ကြောင်းနဲ့ ညီအစ်ကိုမောင်နှမတွေကလည်း သူတို့အိမ်တွေကို တက်တက်ကြွကြွ ပေးသုံးနေကြောင်း ပြောလာတယ်။ ကျွန်မ အရမ်းတို့ထိမိသွားပြီး မျက်ရည်တွေ ပါးပေါ် စီးကျလာတယ်။ ဒီအသင်းတော်ကနေ ဧည့်ခံတဲ့အိမ်တွေ ဒီလောက်အများကြီး တစ်ခါတည်းနဲ့ ထောက်ပံ့ပေးနိုင်မယ်လို့ ကျွန်မ မထင်ထားခဲ့မိဘူး။ ဘုရားသခင်က ကျွန်မတို့ဘေးနားမှာရှိပြီး လမ်းပြနေတယ်၊ ကျွန်မတို့ကသာ စစ်မှန်တဲ့စိတ်နဲ့ ပူးပေါင်းဆောင်ရွက်မယ်ဆိုရင် ဘုရားသခင်ရဲ့ ကောင်းမှုတော်တွေကို မြင်တွေ့ရမယ်ဆိုတာ ကျွန်မ တကယ် ခံစားခဲ့ရတယ်။ ဒီနောက်မှာတော့ ကျွန်မတို့ရဲ့ ယုံကြည်ခြင်းတွေ ပိုခိုင်မာလာပြီး နေရာရွှေ့ပြောင်းတဲ့ တာဝန်ကို ချောချောမွေ့မွေ့ ပြီးမြောက်အောင် လုပ်ဆောင်နိုင်ခဲ့ကြတယ်။ အခက်အခဲတွေ ထပ်ခါတလဲလဲ ကြုံရပေမဲ့ အလုပ်တွေက ချောချောမွေ့မွေ့ တိုးတက်နေတာကို မြင်တော့ ကျွန်မ အရမ်းပျော်ခဲ့တယ်။ ဘုရားသခင်ကို ကျေးဇူးတင်မိနေရင်းနဲ့ ကိုယ့်ရဲ့ ပေးဆပ်အနစ်နာခံမှုတွေကိုလည်း ကျွန်မ စပြီး ရေတွက်လာမိတယ်။ ဒီရလဒ်က ဘုရားသခင်ရဲ့ အမှုတော်ကြောင့် ရခဲ့တယ်ဆိုတာ မှန်ပေမဲ့ ကျွန်မရဲ့ ကြိုးစားအားထုတ်မှုနဲ့ ပူးပေါင်းဆောင်ရွက်မှုသာ မပါရင် ဒီလိုပြီးမြောက်နိုင်မှာ မဟုတ်ဘူးလို့ ကျွန်မ ယုံကြည်ခဲ့တယ်။ ကျွန်မ ဘုရားသခင်ကို ယုံကြည်တာ မကြာသေးပေမဲ့ ဒီအလုပ်မှာ ဒီလိုရလဒ်တွေ ထွက်လာတယ်ဆိုတဲ့ အချက်က ကျွန်မမှာ သမ္မာတရား လက်တွေ့ကျမှု တချို့ ရှိနေတယ်ဆိုတာ သက်သေပြနေတာပဲ။ မဟုတ်ရင် ဒီလောက်ခက်ခဲတဲ့ တာဝန်ကို ဘယ်လိုလုပ် ဒီလောက် အောင်မြင်အောင် လုပ်နိုင်မှာလဲပေါ့။ အဲဒီလို တွေးမိလေလေ၊ ကျွန်မရဲ့ ပေးဆပ်အနစ်နာခံမှုတွေက ကြီးမားတယ်၊ ကျွန်မက ရှားပါးတဲ့ ပင်ကိုစွမ်းရည်ရှိသူ တစ်ယောက်ပဲလို့ ပိုထင်လာလေလေ ဖြစ်လာတယ်။ အထူးသဖြင့် ခေါင်းဆောင်က ကျွန်မတို့ရဲ့ အလုပ်လုပ်နိုင်စွမ်းကို ချီးမွမ်းတဲ့အခါ ကျွန်မမှာ သမ္မာတရား လက်တွေ့ကျမှု ရှိတယ်၊ အသင်းတော်မှာ ကျွန်မလောက် တော်တဲ့လူ ဘယ်သူမှမရှိဘူးလို့တောင် ပိုပြီး ယုံကြည်လာတော့တယ်။ အဲဒီနောက်ပိုင်းမှာ ကျွန်မ မောက်မောက်မာမာဖြစ်လာတယ်။ အခွင့်အရေးရတိုင်း ကျွန်မရဲ့ တွေ့ကြုံမှုတွေကို ပြန်ပြောပြပြီး လူတိုင်းကို အဲဒါတွေအကြောင်း အသေးစိတ် ကွက်ကွက်ကွင်းကွင်း ပြောပြတော့တာပဲ။ ကျွန်မမှာ သမ္မာတရား လက်တွေ့ကျမှု ရှိတယ်ဆိုတာနဲ့ ကျွန်မကြုံတွေ့ရတဲ့ အမှုအရာတွေကို ဘယ်လို တွေ့ကြုံရမလဲဆိုတာ ကျွန်မ သိတယ်ဆိုတာကို ညီအစ်ကိုမောင်နှမတွေကို သိစေချင်ခဲ့တာလေ။

တစ်ခါတုန်းက အသင်းတော်တချို့က ခေါင်းဆောင်တွေနဲ့ ကျွန်မ စုဝေးပွဲလုပ်နေတုန်း အလုပ်အကောင်အထည်ဖော်ဆောင်နေတုန်း ခေါင်းဆောင်တစ်ယောက်က “ကျွန်မတို့ အသင်းတော်အခြေအနေကို အစ်မ မသိပါဘူး၊ သင်းထောက်တစ်ယောက် ရွေးဖို့တောင် ခက်နေတာ။ ဒီအလုပ်က အရမ်းခက်တာပဲ” လို့ ဘာမှမတတ်နိုင်တဲ့ပုံစံနဲ့ ပြောတယ်။ ကျွန်မ ကိုယ့်ဘာသာကိုယ်တွေးလိုက်တယ်။ “နင်တို့က အဲဒါကို အခက်အခဲလို့ ခေါ်တာလား။ ငါ ကြုံခဲ့ရတဲ့ အခက်အခဲတွေက နင်တို့ဟာထက် အများကြီး ပိုကြီးတယ်။ အခက်အခဲတွေကို ငါ ဘယ်လို ကျော်ဖြတ်ခဲ့တယ်ဆိုတာ နင်တို့ကို ငါ မိတ်သဟာယပြုပေးမှ ဖြစ်မယ်။ ဒါမှ ငါ့မှာ သမ္မာတရား လက်တွေ့ကျမှု ရှိတယ်၊ ပြီးတော့ ကြုံတွေ့ရတဲ့ အမှုအရာတွေကို ဘယ်လို တွေ့ကြုံရမလဲဆိုတာ ငါ သိတယ်ဆိုတာကို နင်တို့ မြင်ကြမှာပေါ့” လို့လေ။ ဒါကြောင့် ကျွန်မ တာဝန်စယူတုန်းက အခက်အခဲတွေ ကြုံခဲ့ရပုံ၊ ဘုရားသခင်ကို ဘယ်လို မျှော်ကြည့်ပြီး အားကိုးခဲ့ပုံ၊ ကိုယ်တော်က ကျွန်မကို ဘယ်လို လမ်းပြခဲ့ပုံတွေကို အစကနေ အဆုံးထိ အသေးစိတ် တစ်ခုမှ မကျန်အောင် ရှင်းပြခဲ့ပါတယ်။ အဲဒီအကြောင်းတွေ ပြောတဲ့အချိန်မှာ အဲဒီခက်ခဲတဲ့အချိန်တွေတုန်းက ကျွန်မရဲ့ အပျက်သဘောဆောင်တာတွေနဲ့ အားနည်းချက်တွေကိုတော့ ဖော့ပြောခဲ့တယ်။ ကျွန်မမှာ အားနည်းချက်တွေရှိတယ်ဆိုတာ ညီအစ်ကိုမောင်နှမတွေကို မမြင်စေချင်ဘူးလေ။ ပြောပြီးသွားတဲ့အခါ ညီအစ်မတွေအားလုံးက ကျွန်မကို လေးစားအားကျတဲ့ အကြည့်တွေနဲ့ ကြည့်ကြတယ်။ ညီအစ်မတစ်ယောက်ဆိုရင် အားကျတဲ့လေသံနဲ့ “အစ်မက ဘုရားသခင်ကို အားကိုးတတ်ပြီး ကြုံတွေ့ရတဲ့ အမှုအရာတွေကို တွေ့ကြုံတတ်တာပဲနော်။ ကျွန်မကတော့ တုံးလွန်းလို့ ကိုယ့်ကိုယ်ကိုယ်မုန်းမိတယ်။ အခက်အခဲတွေနဲ့ ရင်ဆိုင်ရတဲ့အခါ ဘုရားသခင်ကို ဘယ်လိုအားကိုးရမလဲ၊ အဲဒါတွေကို ဘယ်လို တွေ့ကြုံရမလဲဆိုတာ မသိဘူး” လို့ ပြောတယ်။ တခြားညီအစ်မတွေကလည်း ထောက်ခံတဲ့အနေနဲ့ ခေါင်းငြိမ့်ကြတယ်။ ကျွန်မ တော်တော်ပျော်သွားပြီး တွေးလိုက်တယ်။ “ငါက နင်တို့အားလုံးထက် သာတာပေါ့။ ဒီအခက်အခဲတွေကို ကျော်ဖြတ်နိုင်ခဲ့တာက ငါ ဦးဆောင်တာကောင်းလို့သက်သက်ပဲလေ၊ မဟုတ်ရင် ငါက ဘယ်လိုလုပ် တရားဟောဆရာမ ဖြစ်နိုင်မှာလဲ” လို့ တွေးမိတယ်။ ဒါပေမဲ့ ကျွန်မက တည်ငြိမ်ချင်ယောင်ဆောင်ပြီး အဲဒီညီအစ်မကို မိတ်သဟာယပြုလိုက်တယ်၊ “ဘုရားသခင်က ဘယ်သူ့ကိုမှ မျက်နှာမလိုက်ပါဘူး၊ သူ့ကို ရှာဖွေနေသရွေ့ သူ လမ်းပြမှာပါ။ ကျွန်မတို့က လက်တွေ့မလုပ်ဆောင်ဘဲ ကြွေးကြော်သံတွေချည်း အော်နေလို့ မရဘူးလေ” လို့ပေါ့။ ကျွန်မက ကိုယ့်ဂုဏ်ကိုယ်ဖော်ဖို့ကို အာရုံစိုက်နေပြီး ညီအစ်ကိုမောင်နှမတွေ ရင်ဆိုင်နေရတဲ့ အခက်အခဲတွေနဲ့ပတ်သက်ပြီး ဘုရားသခင်ရဲ့ ရည်ရွယ်ချက်၊ ဒါမှမဟုတ် လက်တွေ့လုပ်ဆောင်ရမဲ့ လမ်းကြောင်းကို မိတ်သဟာယ မပြုပေးခဲ့တဲ့အတွက် စုဝေးပွဲပြီးတဲ့နောက်မှာတောင် သူတို့ ဘယ်လို လက်တွေ့လုပ်ဆောင်ရမလဲဆိုတာ မသိကြသေးဘူး။

အဲဒီကာလအတွင်းမှာ ကျွန်မတို့ကို ဧည့်ခံပေးနေတဲ့ ညီအစ်မက ခဏခဏ ကြွားလုံးထုတ်တတ်တာကို သတိထားမိတယ်။ ပြီးတော့ ကျွန်မတို့က ဘုရားသခင်ကို ယုံကြည်တာ မကြာသေးလို့ အတွေ့အကြုံ မရှိဘူးဆိုပြီး တစ်ခါတလေ ကျွန်မတို့ကို နှိမ်ပြီး ပြောတတ်တာကို သတိထားမိတယ်။ တစ်ခါတုန်းကဆို ကိစ္စအသေးအဖွဲလေးတစ်ခုနဲ့ သူ ကျွန်မတို့ကို တော်တော် ဒေါသထွက်သွားတယ်။ ကျွန်မနဲ့ ပူးပေါင်းဆောင်ရွက်တဲ့ ညီအစ်မတွေက သူ့ကို မိတ်သဟာယပြုပေးပေမဲ့ ပိုပြောလေ သူက ပိုဒေါသထွက်လေပဲ။ သူက “ငါ ဒီတာဝန်ကို ဆက်မထမ်းဆောင်နိုင်တော့ဘူး။ နင်တို့ တခြားလူ ရှာကြတော့” လို့တောင် ပြောလာတယ်။ နောက်ပိုင်းမှာ အဲဒီ ဧည့်ခံတဲ့ ညီအစ်မက ဟိုတစ်နေ့က ဒေါသပေါက်ကွဲမိတဲ့အပေါ် ကျွန်မကို လာတောင်းပန်တယ်။ သူ့ဒေါသက ဒီကိစ္စတစ်ခုတည်းကြောင့်ပဲ မဟုတ်ဘူးဆိုတာ ကျွန်မ ခံစားမိပေမဲ့ ပြဿနာအကြောင်းရင်းမှန်က ဘာလဲဆိုတာကိုတော့ သေချာ မမြင်နိုင်ခဲ့ဘူး။ သူနဲ့ စကားပြောကြည့်တော့မှ သူက အဖွဲ့ခေါင်းဆောင် မဖြစ်ဘဲ ဧည့်ခံဝတ်ပြုတဲ့တာဝန်မှာ ခန့်အပ်ခံရတဲ့အပေါ် မကျေနပ်လို့ ဖြစ်ရတာဆိုတာကို သိလိုက်ရတယ်။ ဒါနဲ့ သူ ကြွားလုံးထုတ်တာတွေ၊ ကျွန်မတို့ကို နှိမ်ပြီး ဘောင်ခတ်တာတွေကို ကျွန်မ ထောက်ပြလိုက်တယ်။ ကျွန်မနဲ့ ပူးပေါင်းဆောင်ရွက်တဲ့ ညီအစ်မတွေ ပြန်ရောက်လာတဲ့အခါ ဧည့်ခံတဲ့ ညီအစ်မကို ကျွန်မ ဘယ်လို ပိုင်းခြားသိမြင်ခဲ့လဲ၊ သူ့ကို ဘယ်လို ဖော်ထုတ်လိုက်လဲဆိုတာ သူတို့ကို ပြုံးပြီး ကြွားပြောလိုက်တယ်။ ပြီးတော့ ကျွန်မနဲ့ ပူးပေါင်းလုပ်ဆောင်တဲ့ ညီအစ်မတွေကိုလည်း အပြစ်တင်လိုက်တယ်၊ “ရှင်တို့ သူ့ကို မိတ်သဟာယပြုတုန်းက သူ လုံးဝ နားမထောင်တာကို သတိမထားမိဘူးလား။ ဒါပေမဲ့ ရှင်တို့က ဆက်ပြီးမိတ်သဟာယပြုနေတာပဲ” လို့ပေါ့။ သူတို့က ကျွန်မကို အရမ်းလေးစားသွားပြီး ကိစ္စတွေကို ကျွန်မ တကယ် ထိုးထွင်းမြင်တတ်တယ်လို့ ပြောကြတယ်။ ကျွန်မ တော်တော်လေး ကျေနပ်သွားပြီး သမ္မာတရားကို နားလည်သဘောပေါက်ပြီး ပိုင်းခြားသိမြင်မှု ရှိတယ်လို့ ကိုယ့်ကိုယ်ကိုယ် ထင်မှတ်ခဲ့တယ်။ နောက်တစ်ခါကျတော့ စာနဲ့ပတ်သက်တဲ့အလုပ် ကြီးကြပ်ရေးမှူးနဲ့ ကျွန်မ စုဝေးပွဲတစ်ခု တက်တယ်။ ကျွန်မ ကိုယ့်ဘာသာကိုယ် တွေးလိုက်မိတယ်၊ “ငါ ဒီကြီးကြပ်ရေးမှူးကို တကယ်ပဲ ကောင်းကောင်း မသိသေးသလို သူကလည်း ငါ့ရဲ့ အလုပ်လုပ်နိုင်စွမ်းကို မသိသေးဘူး။ လူတွေကို ငါ ဘယ်လို ပိုင်းခြားသိမြင်နိုင်တယ်ဆိုတာကို ပြောပြခွင့်ရမဲ့ အကောင်းအရာတစ်ခု ရှာရမယ်၊ ဒါမှ သူ ငါ့ကို အထင်ကြီးမှာ” လို့လေ။ အဲဒီအချိန်မှာပဲ သူက ဧည့်ခံတဲ့ ညီအစ်မအကြောင်း စပြောလာတော့ ကျွန်မလည်း ဒီအကြောင်းအရာကို အခွင့်ကောင်းယူပြီး “သူက အဆင့်အတန်းကို လိုက်စားတယ်ဆိုတဲ့ အနှစ်သာရကို ကျွန်မ အကဲခတ်မိထားတာ ကြာပြီ၊ ဒါပေမဲ့ ကျွန်မနဲ့ ပူးပေါင်းဆောင်ရွက်တဲ့ ညီအစ်မတွေကတော့ သူ့ကို ဆက်ပြီးတော့ပဲ မိတ်သဟာယ ပြုနေကြသေးတယ်” လို့ ပြောလိုက်တယ်။ ကြီးကြပ်ရေးမှူးက သဘောတူတဲ့အနေနဲ့ ခေါင်းငြိမ့်တယ်။ နောက်ပိုင်းကျတော့ ကိစ္စတစ်ခုခု ပေါ်လာတိုင်း ကြီးကြပ်ရေးမှူးက ကျွန်မနဲ့ပဲ တိုက်ရိုက်ဆွေးနွေးတော့တာပဲ။ ကျွန်မနဲ့ ပူးပေါင်းဆောင်ရွက်တဲ့ ညီအစ်မတွေနဲ့ ဆွေးနွေးပြီးရင်တောင်မှ သူက ကျွန်မရဲ့ သဘောထားကိုပဲ ပေးသေးတာပဲ။ သဘာဝကျကျပဲ ကျွန်မက ဦးဆောင်တဲ့ အခန်းကဏ္ဍကို ယူလိုက်ပြီး အလုပ်အများစုကို ကျွန်မပဲ စီစဉ်ဖြစ်သွားတယ်။ တစ်ခါတုန်းက ညီအစ်မတစ်ယောက်က ကျွန်မကို “ရှင်တို့သုံးယောက် ပူးပေါင်းဆောင်ရွက်နေတာဆိုပေမဲ့ ဘာလို့ ရှင်ကပဲ ဆရာကြီးလုပ်နေသလို ခံစားရတာလဲ” လို့ ပြောတယ်။ အဲဒါကို ကြားတော့ ကျွန်မ တုန်လှုပ်သွားပြီး “သူ ဘယ်လိုလုပ် ဒီလိုပြောနိုင်ရတာလဲ။ ငါတို့သုံးယောက်က ပူးပေါင်းဆောင်ရွက်နေရတာလေ၊ ငါက ဆရာကြီးလုပ်နေတယ်လို့ သူ ဘယ်လိုလုပ် ပြောနိုင်တာလဲ။ ငါက အရမ်း မာနထောင်လွှားပြီး အမြဲတမ်း ငါ့ကိုယ်ငါ ဂုဏ်ဖော်မိနေလို့များလား။ ဘုရားသခင်က ဒီညီအစ်မကို သုံးပြီး ငါ့ကို သတိပေးနေတာလား” ပေါ့။ ကျွန်မ နည်းနည်း ကြောက်သွားပေမဲ့ ကိုယ့်ကိုယ်ကိုယ် ဆင်ခြင်သုံးသပ်တာမျိုး မလုပ်ခဲ့ဘူး။ အဲဒီနောက်ပိုင်းမှာလည်း အရင်အတိုင်းပဲ ဆက်ပြုမူပြီး ရောက်လေရာမှာ ကိုယ့်ဂုဏ်ကိုယ်ဖော်ခဲ့တယ်။

ဒီလိုအခြေအနေမျိုးနဲ့ အသက်ရှင်နေရတာကြောင့် ဘုရားသခင်က သူ့မျက်နှာတော်ကို ကျွန်မ မမြင်ရအောင် ကွယ်ဝှက်ထားတယ်လို့ ခံစားရတယ်။ စုဝေးပွဲတွေမှာ မိတ်သဟာယပြုတဲ့အခါ ကျွန်မရဲ့ ဝိညာဉ်က ခြောက်သွေ့နေတယ်လို့ ခံစားရပြီး ဘာပြဿနာကိုမှ ပိုင်းခြားမမြင်နိုင်တော့ဘူး။ ကျွန်မရဲ့ အလုပ်မှာလည်း အမှားတွေနဲ့ ပြည့်နေတယ်။ အထက်ခေါင်းဆောင်တွေက ကျွန်မ တောက်လျှောက် ကိုယ့်ကိုယ်ကိုယ် ချီးမြှောက်ပြီး ဂုဏ်ဖော်တာတွေ၊ ပူးပေါင်းဆောင်ရွက်တဲ့ ညီအစ်မနှစ်ယောက်ကို ရုပ်ပြလောက်ပဲထားပြီး အလုပ်ကိစ္စ ဆုံးဖြတ်ချက်တွေအားလုံးကို ကိုယ့်သဘောနဲ့ကိုယ် လုပ်နေတာတွေကို ဖော်ထုတ်ခဲ့တယ်။ ကျွန်မက အန္တိခရစ် လမ်းကြောင်းကို လျှောက်နေတယ်လို့ ပြောပြီး သူတို့ ကျွန်မကို ဖြုတ်ချလိုက်တယ်။ တာဝန် ဆုံးရှုံးသွားပြီးနောက်မှာ မျှော်လင့်ချက်မဲ့သွားသလို ခံစားရပြီး တော်တော်လေး နာကျင်ရတယ်။ တခဏအတွင်းမှာပဲ ကောင်းကင်ကနေ မြေကြီးပေါ် ပြုတ်ကျသွားသလို ခံစားလိုက်ရပြီး ကျွန်မ လုံးဝ လက်မခံနိုင်ခဲ့ဘူး။ ဘယ်လိုပဲ စဉ်းစားစဉ်းစား ကျွန်မလို ဝန်တာထားတဲ့စိတ်နဲ့ သမ္မာတရား လက်တွေ့ကျမှု ရှိတဲ့လူတစ်ယောက်က ဘာကြောင့် ဖြုတ်ချခံရတာလဲဆိုတာကို နားမလည်နိုင်ခဲ့ဘူး။ အသင်းတော်ရဲ့ အလုပ်တွေမှာ ကျွန်မက အမြဲတမ်း ရှေ့တန်းကနေ ပါဝင်ခဲ့တာကို တွေးမိပေမဲ့ ဒီလိုအဆုံးသတ်သွားရပြီ။ အရမ်းကို မတရားသလို ခံစားရပြီး မကျေမနပ် ဖြစ်ခဲ့ရတဲ့အတွက် ညဘက်တွေမှာ အိပ်မပျော်ခဲ့ဘူး။ ကျွန်မရဲ့ နာကျင်မှုတွေကြားကနေ ဘုရားသခင်ရှေ့မှောက်လာပြီး ကျွန်မ တစိုက်မတ်မတ် ဆုတောင်းခဲ့တယ်၊ သင်ခန်းစာယူနိုင်ဖို့အတွက် ကိုယ်တော်ရဲ့ ရည်ရွယ်ချက်ကို နားလည်အောင် လမ်းပြပေးဖို့နဲ့ ဉာဏ်အလင်းပေးဖို့ တောင်းလျှောက်ခဲ့တယ်။

တစ်နေ့မှာ ဝတ်ပြုနေတုန်း ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၊ မိမိတို့ကိုယ်ကို ဝါကြွားခြင်း၊ လူအများ အထင်ကြီးပြီး ကိုးကွယ်အောင် ကြိုးစားခြင်းဟူသည့် ဤအရာတို့ကို ဖောက်ပြန်ပျက်စီးသော လူသားမျိုးနွယ်က လုပ်ဆောင်နိုင်စွမ်းရှိကြသည်။ ဤသည်မှာ လူများသည် ၎င်းတို့၏ စာတန်ဆန်သော သဘာဝများ၏အုပ်စိုးခြင်းကို ခံရသောအခါ အလိုအလျောက် တုံ့ပြန်ကြသည့် ပုံစံဖြစ်ပြီး ယင်းက ဖောက်ပြန်ပျက်စီးသည့် လူသားမျိုးနွယ် တစ်ရပ်လုံးအဖို့ ဖြစ်လေ့ရှိသည်။ လူများသည် ပုံမှန်အားဖြင့် မည်သို့ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသနည်း။ ၎င်းတို့သည် လူအများအား ၎င်းတို့ကို အထင်ကြီးပြီး ကိုးကွယ်စေရန် လုပ်ဆောင်ဖို့ဖြစ်သည့် ထိုရည်မှန်းချက်ကို မည်သို့စွမ်းဆောင်ရရှိသနည်း။ ၎င်းတို့သည် အလုပ်မည်မျှ လုပ်ဆောင်ပြီးဖြစ်ကြောင်း၊ ၎င်းတို့ မည်မျှဒုက္ခခံစားပြီး ဖြစ်ကြောင်း၊ ၎င်းတို့သည် မိမိတို့ကိုယ်ကို မည်မျှ အသုံးခံပြီး ဖြစ်ကြောင်းနှင့်၊ အဖိုးအခမည်မျှကို ပေးဆပ်ပြီး ဖြစ်ကြောင်းတို့ကို သက်သေခံကြသည်။ သူတို့သည် လူတို့၏ စိတ်နှလုံးများတွင် ပို၍ မြင့်မားပြီး ခိုင်မာကာ လုံခြုံသော နေရာတစ်ခုကို ရရှိရန်အလို့ငှာ မိမိတို့၏ အရင်းအနှီးကို ထုတ်ဖော်ပြောဆိုခြင်းဖြင့် မိမိကိုယ်ကို ချီးမြှောက်ကြပြီး ထိုသို့ဖြင့် လူအများက သူတို့ကို တန်ဖိုးထား၊ အထင်ကြီး၊ မနာလိုဖြစ်စေရန်၊ ထို့ပြင် ကိုးကွယ်သည်အထိ ကိုးစားကာ သူတို့နောက်သို့ လိုက်လာစေရန် ဖြစ်ပေသည်။ လူတို့သည် ဤဦးတည်ချက်ကို ရရှိရန် လူတို့သည် အပေါ်ယံတွင် ဘုရားသခင်ကို သက်သေခံသည့်အရာများစွာကို လုပ်ဆောင်ကြသော်လည်း အခြေခံအားဖြင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ ထိုနည်းအားဖြင့် ပြုမူဆောင်ရွက်ခြင်းဖြင့် ၎င်းတို့သည် ဆင်ခြင်တုံတရားကို ပိုင်ဆိုင်သလော။ ၎င်းတို့သည် ဆင်ခြင်တုံတရားနယ်ပယ်ကို ကျော်လွန်သွားကြပြီး အရှက်မရှိကြ။ ၎င်းတို့သည် ဘုရားသခင်အတွက် ၎င်းတို့ လုပ်ဆောင်သည့်အရာနှင့် သူ့အတွက် ၎င်းတို့မည်မျှ ဒုက္ခခံစားပြီး ဖြစ်သည်တို့ကို မရှက်မကြောက် သက်သေခံကြသည်။ ၎င်းတို့သည် ၎င်းတို့၏ဆုကျေးဇူးများ၊ ပင်ကိုစွမ်းရည်၊ အတွေ့အကြုံ အထူးကျွမ်းကျင်မှုများ၊ လောကီဆိုင်ရာ ဆက်ဆံမှုများအတွက် ၎င်းတို့၏ပါးနပ်သော နည်းစနစ်များ၊ လူများကို လှည့်စားဖို့ ၎င်းတို့အသုံးပြုသည့် နည်းလမ်းများ စသည်တို့ကိုပင် ကြွားလုံးထုတ်သည်။ ၎င်းတို့၏ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန် သူတို့၏ နည်းလမ်းများအနက် တစ်ခုမှာ မိမိကိုယ်ကို ထုတ်ဖော်ကြွားဝါကာ အခြားသူများကို နှိမ့်ချခြင်း ဖြစ်သည်။ ထို့ပြင် သူတို့သည် မိမိတို့၏ အားနည်းချက်များ၊ ချို့ယွင်းချက်များနှင့် လိုအပ်နေမှုများကို လူတို့ထံမှ ဖုံးကွယ်ထားပြီး မိမိတို့၏ ထူးချွန်ပြောင်မြောက်မှုများကိုသာ အစဉ်ပြသခြင်းဖြင့် မိမိကိုယ်ကို အယောင်ဆောင်၍ အလှဆင်ကြသည်။ သူတို့သည် အပျက်သဘောဆောင်သော ခံစားချက်များ ဖြစ်ပေါ်လာသည့်အခါတွင်ပင် အခြားသူများကို ပြောပြရန် မဝံ့ကြသည့်အပြင် သူတို့နှင့် ပွင့်ပွင့်လင်းလင်း ဖွင့်ဟ၍ မိတ်သဟာယဖွဲ့ရန်လည်း သတ္တိမရှိကြချေ။ ၎င်းတို့ တစ်စုံတစ်ခု အမှားပြုလုပ်သည့်အခါ၊ ယင်းကို ဖုံးထားဖို့နှင့် ထိမ်ချန်ကွယ်ဝှက်ထားဖို့ အစွမ်းကုန် ကြိုးစားကြသည်။ ၎င်းတို့၏တာဝန်ကို ထမ်းဆောင်သည့် ကာလတွင် ၎င်းတို့ကြောင့် အသင်းတော်၏ အလုပ်အပေါ် ဖြစ်ပေါ်စေခဲ့သည့် ထိခိုက်နစ်နာမှုကို ၎င်းတို့ မည်သည့်အခါမျှ မပြောပြပေ။ ၎င်းတို့က အသေးစား ဖြည့်ဆည်းမှုအချို့ကို ပြုလုပ်ပြီးသည့်အခါ သို့မဟုတ် အောင်မြင်မှုလေးအချို့ စွမ်းဆောင်ရရှိပြီးသည့်အခါ ယင်းကို အလျင်အမြန် ကြွားဝါကြသည်။ ၎င်းတို့သည် မည်မျှစွမ်းဆောင်နိုင်သည်၊ ၎င်းတို့၏အစွမ်းအစ မည်မျှမြင့်မားသည်၊ ၎င်းတို့သည် မည်မျှထူးခြားသည်၊ ပြီးလျှင် ၎င်းတို့သည် သာမန်လူများထက် မည်မျှတော်သည်တို့ကို တစ်ကမ္ဘာလုံးကို အသိပေးဖို့ အသည်းအသန်ဖြစ်ကြသည်။ ဤသည်တို့မှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း နည်းလမ်းများ မဟုတ်သလော။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အသိစိတ်နှင့် ဆင်ခြင်တုံတရားရှိသောလူတစ်ယောက်က လုပ်ဆောင်သော အရာတစ်ခုဟုတ်သလော။ မဟုတ်ပေ။ ထို့ကြောင့် လူများက ဤသည်ကို လုပ်ဆောင်သည့်အခါ မည်သည့်စိတ်သဘောထားကို ပုံမှန်အားဖြင့် ထုတ်ဖော်ပြသနည်း။ မာနထောင်လွှားခြင်း ဖြစ်သည်။ ဤသည်မှာ ဖွင့်ပြသော အဓိက စိတ်သဘောထားများထဲမှ တစ်ခုဖြစ်သည်၊ ထို့နောက်တွင် လှည့်စားတတ်ခြင်းပါရှိကာ၊ ယင်းနောက်တွင် အခြားလူများက ၎င်းတို့ကို အလွန်တန်ဖိုးထားစေဖို့ ဖြစ်နိုင်သည့်အရာမှန်သမျှကို အစွမ်းကုန် လုပ်ဆောင်ခြင်း ပါဝင်ပေသည်။ ၎င်းတို့၏ စကားများသည် စဉ်းလဲသော ကြံရွယ်ချက်များနှင့် အကြံအစည်များ ပါဝင်နေပြီး မိမိတို့ကိုယ်ကို ကြွားဝါနေသည့်တိုင် ၎င်းတို့သည် ဤအချက်ကို ဖုံးကွယ်ချင်ကြသည်။ ၎င်းတို့ ပြောသည့်အရာ၏ ရလဒ်မှာ ၎င်းတို့သည် အခြားသူများထက် သာလွန်ပြီး မည်သူမျှ ၎င်းတို့နှင့် တန်းတူမဟုတ်ကြောင်း၊ အခြားလူတိုင်းသည် ၎င်းတို့ထက် နိမ့်ပါးကြောင်းကို လူများအား ခံစားစေမြဲ ဖြစ်သည်။ ပြီးလျှင် ဤရလဒ်ကို မသမာသော နည်းလမ်းများမှတစ်ဆင့် စွမ်းဆောင်ရရှိထားခြင်းဖြစ်သည် မဟုတ်သလော။ ထိုသို့သော နည်းလမ်းများ၏ နောက်ကွယ်တွင်မည်သည့် စိတ်သဘောထား ရှိသနည်း။ ကောက်ကျစ်စဉ်းလဲခြင်း၏ အရိပ်အယောင် တစ်ခုတလေ ရှိသလော။ (ရှိပါသည်။) ဤသည်မှာ ကောက်ကျစ်သော စိတ်သဘောထား အမျိုးအစားတစ်ခု ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားသခင်ရဲ့ နှုတ်ကပတ်တော်တွေက ကျွန်မရဲ့ အခြေအနေအတိအကျကို ဖော်ထုတ်ထားတယ်။ အသင်းတော် ခေါင်းဆောင်တွေနဲ့ စုဝေးပွဲတွေ တက်တုန်းက သူတို့မှာ အခက်အခဲတွေ ရှိနေတာကို မြင်တဲ့အခါ အဖြေရှာဖို့ မိတ်သဟာယပြုပေးတာကို အခွင့်ကောင်းယူပြီး ကိုယ့်ကိုယ်ကိုယ် ချီးမြှောက်ဖို့နဲ့ ဂုဏ်ဖော်ဖို့ လုပ်ခဲ့တာတွေကို ကျွန်မ ဆင်ခြင်သုံးသပ်မိတယ်။ သမ္မာတရားကို ဘယ်လိုရှာဖွေပြီး ဘုရားသခင်ဆီ ဘယ်လိုဆုတောင်းခဲ့တယ်ဆိုတဲ့ အသေးစိတ်အချက်အလက်တွေကိုပဲ ကျွန်မက အလေးပေးပြောပြခဲ့ပြီး အခက်အခဲတွေနဲ့ ရင်ဆိုင်ရချိန်မှာ ခံစားခဲ့ရတဲ့ အပျက်သဘောဆောင်မှုတွေနဲ့ အားနည်းချက်တွေကိုတော့ လုံးဝ ထည့်မပြောဘဲ ဖုံးကွယ်ထားခဲ့တာလေ။ ဧည့်ခံတဲ့ ညီအစ်မကို ပိုင်းခြားသိမြင်တဲ့ကိစ္စမှာဆိုရင် ပူးပေါင်းဆောင်ရွက်တဲ့ ညီအစ်မတွေ ကျွန်မကို အားကျလာအောင်လို့ ကျွန်မက ကိစ္စကို သေချာ ပိုင်းခြားသိမြင်မှု မရှိခဲ့တာကို တမင်တကာ ဖော့ပြောပြီး ကျွန်မ ဘယ်လို ပိုင်းခြားသိမြင်ခဲ့တယ်ဆိုတာကိုပဲ ပြောခဲ့တယ်။ ကျွန်မက သမ္မာတရား နားလည်သဘောပေါက်ပြီး ကိစ္စတွေကို ပိုင်းခြားသိမြင်နိုင်တယ်၊ သူတို့ထက် ပိုတော်တယ်လို့ ပူးပေါင်းဆောင်ရွက်တဲ့ ညီအစ်မတွေ ထင်အောင်လို့ ကျွန်မ ဒီလိုလုပ်ခဲ့တာပါ။ စာနဲ့ပတ်သက်တဲ့အလုပ် ကြီးကြပ်ရေးမှူးနဲ့ တွေ့တုန်းကဆိုရင် ကျွန်မက ပိုတောင် ဉာဏ်များသေးတယ်။ ကိုယ့်ကိုယ်ကိုယ်ကို ဂုဏ်ဖော်ဖို့ အခွင့်အရေးတွေချည်း ရှာခဲ့တာ။ ကျွန်မ ပြောတဲ့စကားတွေထဲမှာ ကိုယ့်ကိုယ်ကိုယ် အမွှမ်းတင်ဖို့အတွက် ပူးပေါင်းဆောင်ရွက်တဲ့ ညီအစ်မနှစ်ယောက်ကို ကျွန်မထက် နိမ့်ကျသလိုဖြစ်အောင် တမင်တကာ နှိမ်ပြီး ပြောခဲ့တာလေ။ ညီအစ်ကိုမောင်နှမတွေရှေ့မှာ ကျွန်မက အမြဲတမ်း ကိုယ့်ကိုယ်ကိုယ်ကို ဂုဏ်ဖော်နေခဲ့လို့ သူတို့ ပြဿနာတွေ ကြုံရတဲ့အခါ ဘုရားသခင်ကို မမျှော်ကိုးတော့ဘဲ၊ သမ္မာတရား စည်းမျဉ်းတွေကို မရှာဖွေတော့ဘဲ အဲဒီအစား မိတ်သဟာယပြုဖို့နဲ့ အဖြေရှာဖို့အတွက် ကျွန်မကိုပဲ အားကိုးလာကြတယ်။ ဒါက ကျွန်မနဲ့ ပူးပေါင်းဆောင်ရွက်တဲ့ညီအစ်မတွေကို ရုပ်ပြသက်သက် ဖြစ်သွားစေခဲ့တယ်။ သူတပါးရဲ့ အထင်ကြီးလေးစားမှုကို ရဖို့အတွက် ကျွန်မက ကိုယ့်ကိုယ်ကိုယ် ဂုဏ်ဖော်ဖို့ အခွင့်အရေး တစ်ခုလေးတောင် လက်လွတ်မခံခဲ့ဘဲ ကျွန်မရဲ့ လုပ်ရပ်တိုင်းနဲ့ စကားတိုင်းဟာ ကျွန်မရဲ့ မရိုးသားတဲ့ ရည်ရွယ်ချက်တွေကြောင့် ဖြစ်ခဲ့တာပါ။ ကျွန်မက တကယ်ကို စက်ဆုပ်စရာကောင်းပြီး ဆိုးညစ်လိုက်တာ။ လူရဲ့ စိတ်နှလုံးဟာ ဘုရားသခင်ရဲ့ ဗိမာန်တော်ဖြစ်ပြီး လူတွေက ဘုရားသခင်ကို ကိုးကွယ်သင့်တယ်လေ။ ဒါပေမဲ့ ကျွန်မကကျတော့ လူတွေ ကျွန်မကို ကိုးကွယ်လာအောင် ကြိုးစားခဲ့တယ်။ ကျွန်မက ဓားပြတစ်ယောက်လို ပြုမူနေတာ မဟုတ်ဘူးလား။ ကျွန်မရဲ့ လုပ်ရပ်တွေ၊ အပြုအမူတွေအရဆိုရင် ကျွန်မဟာ ကျိန်ခြင်းခံရပြီး အပြစ်ဒဏ်ပေးခံရဖို့ ထိုက်တန်ပါတယ်။ ဒါပေမဲ့ ဘုရားသခင်က ကျွန်မရဲ့ လုပ်ရပ်တွေအတိုင်း အပြစ်ဒဏ်မပေးဘဲ အဲဒီအစား နောင်တရဖို့ အခွင့်အရေး ပေးခဲ့တယ်။ ကျွန်မရဲ့ စိတ်နှလုံးထဲမှာ နောင်တတွေ၊ အပြစ်ရှိစိတ်တွေနဲ့ ပြည့်နေခဲ့တယ်။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “အလုပ်နှင့်ပတ်သက်၍ လူသားသည် အလုပ်ဆိုသည်မှာ ဘုရားသခင်အတွက် ဟိုဟိုသည်သည် ပြေးခြင်း၊ နေရာတိုင်း၌ တရားဟောခြင်းနှင့် သူ့အတွက် အသုံးခံခြင်းဖြစ်သည်ဟု ယုံကြည်သည်။ ထိုသို့ ယုံကြည်ခြင်းသည် မှန်သော်လည်း တစ်ဖက်သတ် ဆန်လွန်းလှသည်။ ဘုရားသခင်က လူကို တောင်းဆိုသည့်အရာမှာ သူ့အတွက် ဟိုပြေးသည်ပြေးလုပ်ရန်သာ မဟုတ်ပေ၊ ထိုထက် ကျော်လွန်၍ ဤအမှုသည် ဝိညာဉ်တော်အတွင်း၌ အမှုတော်ဆောင်ဖို့နှင့် ထောက်ပံ့မှုတို့နှင့်ပါ သက်ဆိုင်သည်။...ဘုရားသခင်အတွက် ဟိုဟိုသည်သည် ပြေးလွှားပြီး နေရာအားလုံး၌ တရားဟောခြင်းတို့ကိုသာ အာရုံစိုက်ပြီး ၎င်းတို့၏ ကိုယ်ပိုင် အတွေ့အကြုံကို သတိမထားမိသူများ၊ ၎င်းတို့၏ ဝိညာဉ်အသက်တာသို့ ဝင်ရောက်ခြင်းကို လျစ်လျူရှုထားသောသူ များစွာ ရှိသည်။ ယင်းသည် ဘုရားသခင်ကို အစေခံသူများအား ဘုရားသခင်ကို ခုခံသူများ ဖြစ်လာစေသည့် အကြောင်းအရင်း ဖြစ်သည်။ နှစ်ပေါင်းများစွာကြာအောင် ဘုရားသခင်ကို အစေခံနေခဲ့သူများနှင့် လူသားတို့အပေါ် အမှုတော်ဆောင်နေခဲ့ သူများသည် အလုပ်လုပ်ခြင်းနှင့် တရားဟောခြင်းကို ဝင်ရောက်မှု အဖြစ်သာ သတ်မှတ်ခဲ့ကြပြီး၊ မည်သူကမျှ ၎င်းတို့၏ ဝိညာဉ်ရေးရာ နှင့်ဆိုင်သော ကိုယ်ပိုင်အတွေ့အကြုံကို အရေးကြီးသော ဝင်ရောက်မှုအဖြစ် မသတ်မှတ်ခဲ့ကြပေ။ ထိုသို့ သတ်မှတ်မည့်အစား၊ သူတို့သည် သန့်ရှင်းသော ဝိညာဉ်တော်၏အလုပ်ကရသည့် ဉာဏ်အလင်းပေးခြင်းကို အခြားသူများကို သင်ကြားပေးရန်အတွက် အရင်းအနှီးအဖြစ် သတ်မှတ်ခဲ့ကြသည်။ တရားဟောသောအခါ၌ သူတို့သည် အလွန်အမင်း ဝန်ပိနေကြလျက် သန့်ရှင်းသော ဝိညာဉ်တော်၏ အလုပ်ကို လက်ခံကြပြီး၊ ဤနည်းအားဖြင့် သူတို့သည်သန့်ရှင်းသော ဝိညာဉ်တော်၏အသံကို ထွက်လာ စေသည်။ ဤအချိန်၌၊ အလုပ်လုပ်သော သူတို့သည် သန့်ရှင်းသော ဝိညာဉ်တော်၏ လုပ်ဆောင်မှုကို ၎င်းတို့၏ ကိုယ်ပိုင်ဝိညာဉ်ရေးရာ အတွေ့အကြုံကဲ့သို့ ခံစားရပြီး ကိုယ့်ကိုယ်ကို အလွန်အမင်း အားရ ကျေနပ်နေကြသည်။ သူတို့ ပြောနေသည့် စကားများအားလုံးသည် သူတို့၏ ကိုယ်ပိုင်အဖြစ် သူတို့ ခံစားရသော်လည်း သူတို့၏ ကိုယ်ပိုင်အတွေ့အကြုံသည် သူတို့ ပြောပြသလောက် မရှင်း သလိုလည်း ခံစားရသည်။ ထို့အပြင် စကားမပြောမီတွင် သူတို့ မည်သည့်အရာ ပြောမည်ကို အရိပ်အမြွက်ပင် မသိကြ။ သို့သော် သန့်ရှင်းသော ဝိညာဉ်တော်က သူတို့အတွင်း၌ အလုပ်လုပ် သောအခါ သူတို့၏စကားများသည် သူတို့ထံမှ အဆက်မပြတ် တရစပ် ထွက်လာတတ်သည်။ သင်သည် ထိုသို့ တစ်ကြိမ် တရားဟောဖူးပြီးချိန်တွင် သင်၏ ဝိညာဉ်အသက်တာအစစ်သည် အရင်က သင်ထင်ထားသလောက် မသေးငယ်ဟု ခံစားရပြီး၊ ထို့နောက်တွင် သန့်ရှင်းသော ဝိညာဉ်တော်က သင်၌ အကြိမ်ကြိမ် အလုပ်လုပ် ပြီးသောအခြေအနေတွင်ကဲ့သို့ သင့်မှာ ဝိညာဉ်အသက်တာ ရှိပြီးဖြစ်သည်ဟု ဆုံးဖြတ်ပြီး၊ သန့်ရှင်းသော ဝိညာဉ်တော်၏ အလုပ်သည် သင်၏ ကိုယ်ပိုင် ဝင်ရောက်မှုနှင့် သင်၏ဖြစ်တည်မှုဖြစ်သည်ဟု လွဲမှားစွာ ယုံကြည်တတ်သည်။ သင်သည် ထိုသို့ အစဉ်အမြဲ တွေ့ကြုံခံစားရသောအခါ သင်၏ ကိုယ်ပိုင် ဝင်ရောက်မှုနှင့် ပတ်သက်ပြီး လျော့တိလျော့ရဲ ဖြစ်လာတတ်သည်၊ သင်သည် သတိမထားမိဘဲ ပျင်းရိလာတတ်ပြီး၊ သင်ကိုယ်တိုင်၏ဝင်ရောက်မှုကို အရေးကြီးသည်ဟု လုံးဝ သဘောမထားဘဲ နေလာတတ်သည်။ ဤအကြောင်းကြောင့် သင်သည် အခြားသူတို့အပေါ် အမှုတော်ဆောင်သောအခါ၌ သင်၏ ဝိညာဉ်အသက်တာနှင့် သန့်ရှင်းသော ဝိညာဉ်တော်၏ အလုပ်ကို ရှင်းရှင်းလင်းလင်း ခွဲခြားသိမြင်ရမည်။ ထိုသို့ သိမြင်ခြင်းက သင်၏ ဝင်ရောက်မှုကို သာ၍ လွယ်ကူချောမောစေလိမ့်မည် ဖြစ်ပြီး သင်၏ အတွေ့အကြုံကို သာ၍ အကျိုးရှိစေလိမ့်မည်။ လူသားသည် သန့်ရှင်းသော ဝိညာဉ်တော်၏ အလုပ်ကို မိမိတို့ကိုယ်တိုင်၏ အတွေ့အကြုံအဖြစ် သတ်မှတ်သောအခါ ယင်းသည် ဆုတ်ယုတ်မှု၏ အစဖြစ်သွားသည်။ ထို့ကြောင့် သင်တို့သည် မည်သည့်တာဝန်ကို ထမ်းဆောင်သည်ဖြစ်စေ သင်တို့၏ ဝင်ရောက်မှုကို အရေးကြီးသော သင်ခန်းစာတစ်ခုအဖြစ် သင်တို့ မှတ်ယူသင့်သည်ဟု ငါပြောခြင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၂)) ဘုရားသခင်ရဲ့ နှုတ်ကပတ်တော်ကနေ ကျွန်မ နားလည်လိုက်တာက ကျွန်မ အလုပ်လုပ်နိုင်တာ၊ တရားဟောနိုင်တာ၊ ပိုင်းခြားသိမြင်မှု တချို့ရှိတာ၊ ပြဿနာတချို့ကို ဖြေရှင်းနိုင်တာတွေ ရှိပေမဲ့ ဒါတွေအားလုံးဟာ သန့်ရှင်းသော ဝိညာဉ်တော်ရဲ့ အလုပ်ကြောင့် ဖြစ်ရတာတွေပါ၊ ပြီးတော့ ဒီအရာတွေက ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုကို ကိုယ်စားမပြုပါဘူး။ ကျွန်မ တရားဟောဆရာမ စဖြစ်လာခါစအချိန်ကို ပြန်တွေးကြည့်မိတယ်။ အသင်းတော်တချို့ရဲ့ အလုပ်တွေ ရပ်တန့်သွားခဲ့ပြီး အဲဒီတုန်းက ကျွန်မ ဘာလုပ်ရမှန်း မသိခဲ့ပါဘူး။ စိတ်နှလုံးအကြွင်းမဲ့ ဆုတောင်းပြီး ဘုရားသခင်ကို ဟစ်ခေါ်မှသာ ဘုရားသခင်က ညီအစ်ကိုမောင်နှမတွေကတစ်ဆင့် ကျွန်မတို့ကို ကူညီပေးခဲ့တာပါ။ ပြီးတော့ လူတိုင်းရဲ့ ပူးပေါင်းဆောင်ရွက်မှုနဲ့အတူ ကျွန်မတို့ဟာ အန္တိခရစ်ဂိုဏ်းကို အောင်အောင်မြင်မြင်နဲ့ ရှင်းလင်းပစ်နိုင်ခဲ့ကြတာပါ။ နောက်ပိုင်းမှာ စီစီပီရဲ့ ဖမ်းဆီးမှုတွေကြောင့် ညီအစ်ကိုမောင်နှမတွေကို နေရာရွှေ့ပြောင်းဖို့ ကျွန်မတို့ စီစဉ်ခဲ့ရတယ်။ ကျွန်မတို့ အခက်အခဲတွေကြားမှာ နေထိုင်ခဲ့ရပေမဲ့ ကျွန်မတို့ကို ယုံကြည်ခြင်း ပေးခဲ့တာက ဘုရားသခင်ရဲ့ နှုတ်ကပတ်တော် လမ်းပြမှုပါ၊ ပြီးတော့ ဧည့်ခံတဲ့အိမ်တွေကို တက်တက်ကြွကြွ ပံ့ပိုးပေးခဲ့တာက ညီအစ်ကိုမောင်နှမတွေပါ။ ဒါဟာ ဘုရားသခင်က သူ့ရဲ့ ကိုယ်ပိုင်အမှုတော်ကို ကာကွယ်နေတာပါ။ ပိုင်းခြားသိမြင်မှုအပိုင်းမှာဆိုရင် ကျွန်မက ပိုတောင် အားနည်းချက်တွေ ရှိနေပါသေးတယ်။ နောက်ပိုင်းမှာ ဘုရားသခင်က အခြေအနေတွေ စီစဉ်ပေးပြီး ကျွန်မကို အရာရာ ဖော်ပြပေးလို့၊ နှုတ်ကပတ်တော်တွေနဲ့ လမ်းပြပေးလို့သာ ဧည့်ခံတဲ့ ညီအစ်မကို ကျွန်မ ပိုင်းခြားသိမြင်နိုင်ခဲ့တာပါ။ ဒါတွေအားလုံးက ဘုရားသခင်ရဲ့ အမှုတော်ကြောင့် ရတဲ့ရလဒ်တွေပါ၊ ဒါပေမဲ့ ကျွန်မက အရာရာကို ကိုယ့်စွမ်းဆောင်ချက်လို့ သတ်မှတ်ပြီး ရောက်လေရာမှာ ကိုယ့်ကိုယ်ကိုယ် ဂုဏ်ဖော်ပြီး ကြွားလုံးထုတ်ခဲ့တယ်။ ကျွန်မကို ဘုရားသခင် ရွံမုန်းအောင် တကယ် လုပ်မိခဲ့တာပဲ။ အခုတော့ သန့်ရှင်းသော ဝိညာဉ်တော်ရဲ့ အလုပ်ကို ကျွန်မ ဆုံးရှုံးလိုက်ရပြီ။ ကျွန်မ အမှောင်ထဲ ရောက်နေပြီး ဘာကိုမှ ရှင်းရှင်းလင်းလင်း မမြင်နိုင်တော့ဘူး။ အလုပ်အမျိုးမျိုးရဲ့ ထိရောက်မှုကလည်း သိသိသာသာ ကျဆင်းသွားတယ်။ ပြဿနာတွေကို ဖြေရှင်းဖို့ ကျွန်မ အရင်ကထက် ပိုကြိုးစားပြီး လုပ်ပေမဲ့ အမှားတွေပဲ ဆက်တိုက်လုပ်မိနေပြီး အလုပ်မှာ ဟာကွက်တွေနဲ့ ပြည့်နှက်နေခဲ့တယ်။ ဒီအသင်းတော်တွေမှာ ကျွန်မ ကြီးကြပ်ပြီး လေ့ကျင့်ပေးနေတာ တစ်နှစ်ရှိပြီဆိုပေမဲ့ ကျွန်မအလုပ်ရဲ့ အဆုံးသတ်က ဒီလိုဖြစ်သွားတယ်။ ကျွန်မမှာ သမ္မာတရား လက်တွေ့ကျမှု လုံးဝမရှိဘူးဆိုတာ ကျွန်မ မြင်လိုက်ရတယ်။ ကျွန်မဟာ မိုက်မဲပြီး ကန်းနေခဲ့လို့ သန့်ရှင်းသော ဝိညာဉ်တော်ရဲ့ အလုပ်ကို အသိအမှတ်မပြုနိုင်ခဲ့ဘူး။ သန့်ရှင်းသော ဝိညာဉ်တော်ရဲ့ အလုပ်ကြောင့်ရတဲ့ ရလဒ်တွေကို ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုလို့ အထင်မှားခဲ့ပြီး ကျွန်မမှာ သမ္မာတရား လက်တွေ့ကျမှု ရှိတယ်လို့ ထင်ခဲ့မိတယ်။ ဒါကြောင့် ဒီအရာတွေကို အရင်းအနှီးပြုပြီး သူများရှေ့မှာ ကိုယ့်ကိုယ်ကိုယ် ဂုဏ်ဖော်ခဲ့တယ်။ ကျွန်မ တကယ်ကို အရှက်မရှိခဲ့တာပဲ။ အလုပ်ကို ကျွန်မ ဘယ်လောက်တောင် ထိခိုက်ပျက်စီးစေခဲ့တယ်ဆိုတာကို မြင်ပြီး ကျွန်မ အရမ်းနောင်တရပြီး အပြစ်ရှိစိတ် ခံစားရတယ်။ ဒါနဲ့ ကျွန်မ ဘုရားသခင်ဆီ အမြန်ဆုံး ဆုတောင်းလိုက်တယ်။ “ဘုရားသခင်၊ သမီး သတိမထားမိဘဲ မကောင်းမှုတွေ အများကြီး လုပ်မိခဲ့ပါတယ်။ ကိုယ်တော့်ရဲ့ ရိုက်နှက်ဆုံးမခြင်းနဲ့ ဆုံးမပဲ့ပြင်ခြင်းသာ သမီးအပေါ် မကျရောက်ခဲ့ရင် သမီး ကိုယ့်ကိုယ်ကိုယ် ဆင်ခြင်သုံးသပ်မိမှာ မမဟုတ်ပါဘူး။ ဖြုတ်ချခံရတာက သမီးကို တကယ် ကယ်တင်လိုက်တာပါ။ ဘုရားသခင်၊ သမီး ကိုယ့်ကိုယ်ကိုယ် ဆင်ခြင်သုံးသပ်ပြီး ကိုယ်တော့်ရှေ့မှာ နောင်တရပါ့မယ်” လို့ပေါ့။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “လူသားမျိုးနွယ်သည် စာတန်၏ ဖောက်ပြန်ပျက်စီးစေခြင်း ခံရသည့်အတွက်၊ လူများ၏သဘာဝသည် တဖြည်းဖြည်း ပိုဆိုးရွားလာပြီး ပုံမှန်လူတို့ ပိုင်ဆိုင်သည့် အသိစိတ်ကို ၎င်းတို့ တဖြည်းဖြည်း ဆုံးရှုံးခဲ့ကြသည်။ ယခုတွင် ၎င်းတို့သည် လူသား၏နေရာတွင် လူသားများကဲ့သို့ ကျင့်ကြံပြုမူခြင်း မရှိကြတော့ဘဲ၊ ပြင်းပြသောဆန္ဒများဖြင့် ပြည့်လျက်ရှိသည်။ ၎င်းတို့သည် လူ၏ အဆင့်အတန်းကို ကျော်လွန်ပြီးကြသော်လည်း သာ၍မြင့်မားဖို့ တမ်းတနေကြဆဲ ဖြစ်သည်။ ဤ ‘ပို၍မြင့်မားသော’ အရာက အဘယ်အရာကို ရည်ညွှန်းသနည်း။ သူတို့သည် ဘုရားသခင်ကို ကျော်လွန်ရန်၊ ကောင်းကင်ကို ကျော်လွန်ရန်နှင့် အခြားအရာခပ်သိမ်းကို ကျော်လွန်ရန် ဆန္ဒရှိကြသည်။ လူတို့သည် ဤသို့သော စိတ်သဘောထားများကို အဘယ်ကြောင့် ထုတ်ဖော်ရသည်ဆိုသည့် အရင်းခံအကြောင်းရင်းတွင် မည်သည့်အရာရှိသနည်း။ အရာရာကို ခြုံငုံသုံးသပ်ရလျှင်၊ လူသား၏ သဘာဝမှာ လွန်ကဲစွာ မာနထောင်လွှားသည်။ ‘မာနထောင်လွှားခြင်း’ ဟူသော စကား၏ အဓိပ္ပာယ်ကို လူအများစုက နားလည်ကြသည်။ ယင်းသည် ရှုတ်ချချိုးနှိမ်သော ဝေါဟာရတစ်ခုဖြစ်သည်။ လူတစ်ယောက်က မာနထောင်လွှားခြင်းကို ထုတ်ဖော်ပြလျှင် အခြားလူများက ထိုသူသည် လူကောင်းတစ်ယောက်မဟုတ်ဟု ထင်ကြသည်။ လူတစ်ယောက်က အလွန်အမင်း မာနထောင်လွှားသည့် အချိန်တိုင်းတွင် အခြားလူများက ထိုသူသည် ဆိုးယုတ်သောသူတစ်ဦးဖြစ်သည်ဟု အစဉ် ယူဆကြသည်။ မည်သူကမျှ ဤဝေါဟာရကို ၎င်းတို့နှင့် တွဲဖက်မထားလိုကြပေ။ သို့သော် အမှန်တွင် လူတိုင်းက မာနထောင်လွှားကြပြီး ဖောက်ပြန်ပျက်စီးသော လူသားများအားလုံး၌ ဤအနှစ်သာရ ရှိကြသည်။ လူအချို့က ‘ကျွန်ုပ်သည် စိုးစဉ်းမျှ မာနထောင်လွှားခြင်း မရှိပေ။ ကျွန်ုပ်သည် ကောင်းကင်တမန်မင်း မည်သည့်အခါကမျှ မဖြစ်လိုသကဲ့သို့ ဘုရားသခင်ကိုလည်း သာလွန်လိုခြင်း မရှိဖူးပေ သို့မဟုတ် အခြားအရာအားလုံးကိုလည်း သာလွန်လိုခြင်း မရှိဖူးပေ။ ကျွန်ုပ်သည် အထူးသဖြင့် လိမ္မာပြီး တာဝန်သိတတ်သည့် သူတစ်ယောက် အမြဲဖြစ်နေခဲ့ပါသည်။’ ဟု ပြောကြသည်။ သေချာပေါက် မဟုတ်ပေ။ ဤစကားများက မမှန်ကန်ပေ။ လူတို့သည် သဘာဝနှင့် အနှစ်သာရတွင် တိုး၍ မာနထောင်လွှားလာသည်နှင့်တစ်ပြိုင်နက်၊ သူတို့သည် ဘုရားသခင်အား မကြာခဏ ပုန်ကန်ပြီး အာခံနိုင်ကြသည်၊ သူ၏ နှုတ်ကပတ်တော်များကို အရေးမစိုက်ဘဲ၊ သူ့အကြောင်း အယူအဆများကို ထားရှိကြသည်၊ သူ့ကို သစ္စာဖောက်သည့်အရာများ လုပ်ဆောင်ကြပြီး မိမိတို့ကိုယ်ကို ချီးမြှောက်ပြီး သက်သေခံသည့် အရာများကို ပြုလုပ်နိုင်ကြသည်။ သင်သည် မာနထောင်လွှားခြင်းမရှိဟု ပြောသော်လည်း အသင်းတော်တစ်ပါးကို သင့်အား ပေးပြီး ဦးဆောင်ခွင့်ပြုသည် ဆိုကြပါစို့၊ ငါသည် သင့်ကို ပြုပြင်ခြင်း မရှိခဲ့သကဲ့သို့၊ ဘုရားသခင်၏ မိသားစုထဲမှ မည်သူမျှ သင့်ကို ဝေဖန်ခြင်း၊ ကူညီခြင်းမရှိခဲ့ဟု ဆိုကြပါစို့။ ထိုအသင်းတော်ကို ခဏကြာ ဦးဆောင်ပြီးသည့်နောက်တွင် သင်သည် သင့်အား လူတို့လေးစားပြီး ကြောက်ရွံ့သည့် အဆင့်အထိပင် ၎င်းတို့ကို သင့်ခြေသို့ ဆောင်ကြဉ်းမည်ဖြစ်ပြီး၊ သင်၏ ရှေ့တွင် နာခံစေမည် ဖြစ်သည်။ အဘယ်ကြောင့် သင်ထိုသို့ပြုမိမည်နည်း။ ဤသည်ကို သင်၏သဘာဝက သတ်မှတ်ပေမည်။ ယင်းမှာ သဘာဝအလျောက် ထုတ်ဖော်ခြင်းမှတစ်ပါး အခြားအရာဖြစ်မည် မဟုတ်ပေ။ သင်သည် ဤအရာကို အခြားသူများထံမှ မလိုအပ်ပေ၊ သို့မဟုတ် ၎င်းတို့က သင့်အား သင်ပေးဖို့ လိုအပ်မှုတစ်စုံတစ်ရာ မရှိပေ။ သင်သည် ဤအရာတစ်ခုကို လုပ်ဆောင်ဖို့ အခြားသူများက သင့်အား ညွှန်ကြားဖို့၊ သို့မဟုတ် အတင်းအကျပ်ခိုင်းဖို့ မလိုအပ်ပေ။ ဤသို့သော အခြေအနေမျိုးသည် အလိုအလျောက် ဖြစ်လာပေသည်။ သင်လုပ်သမျှသည် လူတို့ကို သင့်အား ချီးမြှောက်စေခြင်း၊ သင့်အား ချီးမွမ်းစေခြင်း၊ သင့်အား ကိုးကွယ်စေခြင်း၊ သင့်အား နာခံစေခြင်းနှင့် အရာခပ်သိမ်းတွင် သင်ပြောသည့်အရာကို နားထောင်စေခြင်းတို့ဖြစ်သည်။ သင့်အား ခေါင်းဆောင်ဖြစ်ခွင့်ပေးခြင်းသည် ဤအခြေအနေကို အလိုအလျောက် ဖြစ်စေသည်။ ယင်းကို ပြောင်းလဲ၍ မရနိုင်ချေ။ ဤအခြေအနေများမှာ အဘယ်သို့ဖြစ်လာသနည်း။ ယင်းတို့ကို လူသား၏ မာနထောင်လွှားသော သဘာဝက ချမှတ်ထားခြင်း ဖြစ်သည်။ မာနထောင်လွှားမှု၏သရုပ်သကန်မှာ ဘုရားသခင်ကို ပုန်ကန်ခြင်းနှင့် ဆန့်ကျင်ခြင်းဖြစ်၏။ လူတို့မာနထောင်လွှား၍ စိတ်ကြီးဝင်ကာ မိမိဘာသာ ဖြောင့်မတ်သည်ဟု ထင်နေသောအခါ ၎င်းတို့သည် ၎င်းတို့ကိုယ်တိုင်၏ သီးခြား နိုင်ငံတော်များကို တည်ထောင်ကာ ၎င်းတို့လိုချင်သည့်အတိုင်း လုပ်ဆောင်လေ့ရှိကြ၏။ အခြားသူများကိုလည်း ၎င်းတို့၏ လက်ထဲသို့ဆွဲသွင်းကာ ၎င်းတို့၏ ပိုက်ထွေးမှုအတွင်း ဆွဲသွင်းကြ၏။ လူတို့သည် ဤကဲ့သို့ မာနထောင်လွှားသောအရာများကို လုပ်ကိုင်နိုင်သောကြောင့်၊ ယင်းမှာ ၎င်းတို့၏ မာနထောင်လွှားသော သဘာဝ၏ အနှစ်သာရမှာ စာတန်၏ အနှစ်သာရဖြစ်သည်ကိုသာ သက်သေပြသည်။ ယင်းမှာ ကောင်းကင်တမန်မင်း၏အနှစ်သာရဖြစ်သည်။ ၎င်းတို့၏ မာနထောင်လွှားမှုနှင့် စိတ်ကြီးဝင်မှုသည် အဆင့်တစ်ရပ်သို့ ရောက်သည့်အခါ၊ ၎င်းတို့၏ စိတ်နှလုံးတွင် ဘုရားသခင်အတွက် နေရာတစ်နေရာမရှိတော့ဘဲ ဘုရားသခင်ကို ဘေးဖယ်ထားသည်။ ထို့နောက်တွင် ၎င်းတို့သည် ဘုရားဖြစ်လိုသည်။ လူတို့ကို ၎င်းတို့အား နာခံစေချင်သည်။ ၎င်းတို့သည် ကောင်းကင်တမန်မင်းဖြစ်လာသည်။ သင်၌ ဤသို့ ဆိုးယုတ်သည့် မာနထောင်လွှားသော သဘာဝရှိပါက သင်၏စိတ်နှလုံးထဲတွင် ဘုရားသခင်အတွက် နေရာရှိမည် မဟုတ်ပေ။ သင်သည် ဘုရားသခင်ကို ယုံကြည်လျှင်ပင် ဘုရားသခင်သည် သင့်အား အသိအမှတ်ပြုတော့မည်မဟုတ်ဘဲ သင့်အား ဆိုးယုတ်သောသူတစ်ဦးအဖြစ် ရှုမြင်ပြီး ဖယ်ရှားရှင်းလင်းလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ၏ မာနထောင်လွှားသော သဘာဝတစ်ခုသည် ဘုရားသခင်အပေါ် သူ၏ခုခံခြင်း၏ အရင်းအမြစ်ဖြစ်၏) ဘုရားသခင်ရဲ့ နှုတ်ကပတ်တော်ကနေ ကျွန်မ မြင်လိုက်ရတာက လူတွေဟာ စာတန်ရဲ့ ဖောက်ပြန်ပျက်စီးစေခြင်းကို ခံရပြီးတဲ့နောက်မှာ သူတို့ဆီမှာ စာတန်ဆန်တဲ့ သဘာဝ ဖြစ်လာတယ်။ ပြီးတော့ အဲဒီ မာနထောင်လွှားမှုက သူတို့ကို ဆင်ခြင်တုံတရား ကင်းမဲ့စေပြီး ဘုရားသခင်ကို ကိုးကွယ်ဖို့ ဖန်ဆင်းခံတစ်ဦးရဲ့ နေရာမှာ ရပ်တည်ဖို့ မလိုမလားဖြစ်စေပါတယ်။ ကျွန်မရဲ့ မာနထောင်လွှားတဲ့ သဘာဝက လွှမ်းမိုးထားလို့ ကျွန်မက သူများ ချီးမွမ်းတာ၊ အထင်ကြီးလေးစားတာတွေကို နှစ်သက်ခဲ့တယ်။ အသင်းတော်နှစ်ခုသုံးခုမှာ ပြဿနာတချို့ကို ဖြေရှင်းပေးပြီးတဲ့နောက်မှာ ကျွန်မမှာ သမ္မာတရား လက်တွေ့ကျမှု ရှိတယ်လို့ စထင်လာပြီး မာနထောင်လွှားလာတယ်။ ဘယ်သူနဲ့ပဲ ဆက်ဆံရပါစေ ကိုယ့်ကိုယ်ကိုယ် ဂုဏ်ဖော်ဖို့နဲ့ ကြွားလုံးထုတ်ဖို့ အခွင့်အရေးကိုပဲ အမြဲရှာခဲ့တယ်။ ဒါက ကျွန်မနဲ့ ပူးပေါင်းဆောင်ရွက်နေတဲ့ ညီအစ်မတွေကို ကျွန်မအပေါ် အားကျလာစေခဲ့ပြီး ပြဿနာတစ်ခုခု ပေါ်လာတိုင်း အဖြေရှာဖို့အတွက် ကျွန်မကိုပဲ အားကိုးလာကြတယ်။ သူတို့ရဲ့ ဒီလိုအခြေအနေက မှားနေမှန်း ကျွန်မ သိပေမဲ့ သူတို့ကို မကူညီခဲ့သလို မိတ်သဟာယလည်း မပြုပေးခဲ့ဘူး၊ ဆန့်ကျင်ဘက်အနေနဲ့ လူတွေရဲ့ အားကိုးတာကို ခံရတဲ့အပေါ် ကျွန်မ တကယ် သာယာနေခဲ့တယ်။ ညီအစ်ကိုမောင်နှမတွေ ပြဿနာတွေ၊ အခက်အခဲတွေ ကြုံရတဲ့အခါ ဖြေရှင်းဖို့အတွက် ကျွန်မက သမ္မာတရားကို ရှာဖွေပေးတာ၊ မိတ်သဟာယပြုပေးတာ မလုပ်ဘဲ အဲဒီအစား ကိုယ့်ရဲ့ ဆုကျေးဇူးတွေနဲ့ အစွမ်းကိုပဲ ထုတ်ကြွားခဲ့တယ်။ ကျွန်မရဲ့ အောင်မြင်မှုတွေနဲ့ ကောင်းကွက်တွေကိုပဲ ဂုဏ်ဖော်ပြီး ကျွန်မရဲ့ အပျက်သဘောဆောင်တာတွေ၊ အားနည်းချက်တွေနဲ့ ပတ်သက်ပြီး ဘာမှ ထုတ်မပြောခဲ့ဘူး။ လူတိုင်းက ကျွန်မကို သူတို့ထက် သာတယ်လို့ထင်ပြီး အားကိုးလာအောင်လို့ ညီအစ်ကိုမောင်နှမတွေရှေ့မှာ ပူးပေါင်းဆောင်ရွက်တဲ့ ညီအစ်မနှစ်ယောက်ကို နှိမ့်ချပြီး ကိုယ့်ကိုယ်ကိုယ် အမွှန်းတင်ခဲ့တယ်။ ကိစ္စတွေ ပေါ်လာတိုင်း သူတို့က အဆုံးအဖြတ်ပေးဖို့ ကျွန်မဆီပဲ လှည့်လာကြတော့ နောက်ဆုံးမှာ ပူးပေါင်းဆောင်ရွက်တဲ့ ညီအစ်မတွေကို ရုပ်ပြသက်သက် ဖြစ်သွားအောင် လုပ်ခဲ့မိတယ်။ အဲဒီတုန်းကတောင် ကျွန်မ မကြောက်ခဲ့ဘူး။ ဆန့်ကျင်ဘက်အနေနဲ့ ညီအစ်ကိုမောင်နှမတွေ ကျွန်မကို အားကိုးတာက မှန်ကန်တယ်လို့ ထင်ပြီး ဒီအရာတွေအားလုံးကို ကျွန်မ သာယာနေခဲ့တယ်။ ညီအစ်မတစ်ယောက်က ကျွန်မကို သတိပေးတုန်းကတောင် ကိုယ့်ကိုယ်ကိုယ် ဆင်ခြင်သုံးသပ်တာမျိုး မလုပ်ခဲ့ဘူး။ ကျွန်မဟာ နိမ့်ကျပြီး အရေးမပါတဲ့ ဖန်ဆင်းခံတစ်ယောက်သာ ဖြစ်ပေမဲ့ ကိုယ့်ရဲ့ ပင်ကိုလက္ခဏာနဲ့ အဆင့်အတန်းကို အသိအမှတ်မပြုခဲ့ဘူး။ ဖန်ဆင်းခံတစ်ယောက်ရဲ့ နေရာမှာရပ်ပြီး ဘုရားသခင်ကို ကိုးကွယ်မဲ့အစား ကိုယ့်ဂုဏ်ကိုယ်ဖော်ပြီး လူတွေကို ကျွန်မရှေ့မှောက် ရောက်လာအောင် ကြိုးစားခဲ့တယ်။ ကျွန်မ ဆင်ခြင်တုံတရား ပျောက်ဆုံးလောက်တဲ့အထိ အရမ်း မာနထောင်လွှားခဲ့တာပဲ။ ဒီလောက်ကြီးမားတဲ့ မကောင်းမှုကြီးကို ကျူးလွန်ပြီးတာတောင်မှ ကိုယ့်ကိုယ်ကိုယ် အထင်ကြီးနေတုန်းပဲ။ ကျွန်မ တကယ်ကို အရှက်မရှိဘူး၊ ယုတ်ညံ့ပြီး စက်ဆုပ်စရာကောင်းလိုက်တာ။ မြေကြီးထဲသာ တိုးဝင်ပြီး ပုန်းနေချင်စိတ် ပေါက်မိတယ်။ ဘုရားသခင်ကို ရင်ဆိုင်ဖို့ရော၊ ညီအစ်ကိုမောင်နှမတွေကို ရင်ဆိုင်ဖို့ရော အရမ်းရှက်မိတယ်။ ဒီအချိန်ကျမှ ဖြုတ်ချခံရတာက ကျွန်မကို ကာကွယ်ပေးလိုက်တာပဲဆိုတာ ကျွန်မ သဘောပေါက်သွားတယ်။ အကယ်၍သာ ကျွန်မ ဖြုတ်ချမခံရဘဲ ဒုစရိုက်မှုတွေကို ဆက်လုပ်နေမယ်ဆိုရင် ကျွန်မရဲ့ မာနထောင်လွှားတဲ့ စိတ်သဘောထားအတိုင်း ဆက်အသက်ရှင်ပြီး အဆင့်အတန်းကို လိုက်စားတဲ့ လမ်းကြောင်းအမှားပေါ် ဆက်လျှောက်နေမိမှာ။ နောက်ဆုံးမှာ ဘုရားသခင်ရဲ့ စိတ်သဘောထားကို ပုန်ကန်ပြစ်မှားမိပြီး အပြစ်ပေးခံရဖို့ ငရဲထဲ ပစ်ချခံရမှာ။ ဒီလို ဖြုတ်ချခံရတာက တကယ်တော့ ကယ်တင်ခြင်း တစ်မျိုးပဲဆိုတာ ကျွန်မ မြင်လိုက်ရပြီး ကျွန်မစိတ်နှလုံးထဲမှာ ဘုရားသခင်ကို ကျေးဇူးတင်တဲ့စိတ်တွေနဲ့ ပြည့်သွားတယ်။

နောက်ပိုင်းမှာ ဘုရားသခင်ကို ဘယ်လို ချီးမြှောက်ပြီး သက်သေခံလို့ ရနိုင်မလဲဆိုတာကို ကျွန်မ ရှာဖွေခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “ဘုရားသခင်အတွက် သက်သေခံသောအခါတွင် ဘုရားသခင် လူတို့ကို တရားစီရင်ပြီး ပြစ်တင်ဆုံးမပုံ၊ လူတို့ကို စစ်ဆေးရန်နှင့် သူတို့၏ စိတ်သဘောထားများကို ပြောင်းလဲရန် မည်သည့်စမ်းသပ်မှုများအား သူအသုံးပြုသည့် အကြောင်းတို့ကို အဓိက ပြောသင့်သည်။ သင်တို့၏ အတွေ့အကြုံထဲတွင် ဖောက်ပြန်ပျက်စီးခြင်း မည်မျှ ထုတ်ဖော်ထားကြောင်း၊ သင်တို့ အဘယ်မျှ ဒုက္ခခံခဲ့ပြီးဖြစ်ကြောင်း၊ ဘုရားသခင်ကို ခုခံဖို့ သင်တို့ အမှုကိစ္စမည်မျှ ပြုလုပ်ပြီးကြောင်းကိုလည်းကောင်း ပြောသင့်သည်၊ သင်တို့၌ ဘုရားသခင်၏အမှုအပေါ် စစ်မှန်သောသိခြင်း အဘယ်မျှ ရှိကြောင်းနှင့် ဘုရားသခင်အတွက် အဘယ်သို့ သက်သေခံပြီး သူ၏ချစ်ခြင်းမေတ္တာကို အဘယ်သို့ ပြန်ပေးဆပ်သင့်ကြောင်းတို့ကိုလည်း ပြောသင့်သည်။ သင်တို့သည် ရိုးရှင်းသောပုံစံဖြင့် ပြောလျက် ပို၍ အနှစ်သာရရှိရှိ ပြောသင့်သည်။ အနှစ်သာရမဲ့သော သီအိုရီများအကြောင်းကို မပြောလေနှင့်။ ပိုမို၍ လက်တွေ့ကျအောင် ပြောလော့။ နှလုံးသားထဲမှ စကားပြောလော့။ ဤသည်မှာ အမှုကိစ္စများကို သင်တွေ့ကြုံသင့်ပုံ ဖြစ်သည်။ ဝါကြွားရန် အားထုတ်သည့်အနေဖြင့် လေးနက်ဟန်ရှိသော၊ အနှစ်သာရမဲ့သော သီအိုရီများနှင့် မိမိကိုယ်ကို မပြင်ဆင်လေနှင့်။ ဤသို့ပြုခြင်းက သင်တို့ကို အတော်ပင် စိတ်ကြီးဝင်ပြီး အသိတရားမဲ့ဟန် ပေါ်စေမည်။ သင်သည် သင်၏ တကယ့် အတွေ့အကြုံမှ စစ်မှန်သောအရာများအကြောင်းကို ပို၍ပြောသင့်ပြီး စိတ်နှလုံးထဲမှ ပို၍ စကားပြောသင့်သည်။ ဤသည်မှာ အခြားသူများအတွက် အကျိုးပြုဆုံးဖြစ်ပြီး သူတို့တွေ့မြင်ရန် အသင့်လျော်ဆုံးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) ဘုရားသခင်ကို ဘယ်လို ချီးမြှောက်ပြီး သက်သေခံရမလဲဆိုတဲ့ လမ်းကြောင်းကို ဘုရားသခင်ရဲ့ နှုတ်ကပတ်တော်တွေက ညွှန်ပြပေးခဲ့တယ်။ အဲဒါကတော့ ကိစ္စတွေ ကြုံရတဲ့အခါ ကျွန်မ ထုတ်ဖော်မိတဲ့ ဖောက်ပြန်ပျက်စီးခြင်းတွေအကြောင်း၊ ဘုရားသခင်ကို ကျွန်မ ဘယ်လို အတိုက်အခံလုပ်ပြီး ပုန်ကန်ခဲ့သလဲဆိုတဲ့အကြောင်း၊ ကိုယ့်ကိုယ်ကိုယ် နားလည်ဖို့ သမ္မာတရားကို ဘယ်လို ရှာဖွေခဲ့သလဲဆိုတဲ့အကြောင်း၊ ကိုယ့်ရဲ့ ဖောက်ပြန်ပျက်စီးခြင်းနဲ့ သဘာဝ အနှစ်သာရကို ဖွင့်ဟဝန်ခံပြီး ဖော်ထုတ်ဖို့၊ ပြီးတော့ ကျွန်မကို သန့်စင်ပြီး ပြောင်းလဲစေဖို့ ဘုရားသခင်က သူ့ရဲ့ နှုတ်ကပတ်တော်တွေကို ဘယ်လိုအသုံးပြုခဲ့တယ်ဆိုတာကို သက်သေခံဖို့ပါပဲ။ ဒီလိုမျိုး မိတ်သဟာယပြုခြင်းက ဘုရားသခင်ကို ချီးမြှောက်ရာ၊ သက်သေခံရာ ရောက်ပါတယ်။ ကိုယ့်ရဲ့ အတွေ့အကြုံတွေကို ပြောပြတဲ့အခါ ကျွန်မ စိတ်နှလုံးထဲက အပျက်သဘောဆောင်တာတွေနဲ့ အားနည်းချက်တွေအကြောင်း ပြောပြသင့်တယ်။ ပြီးတော့ ဘုရားသခင်က ကျွန်မကို ဘယ်လို ဉာဏ်အလင်းပေးပြီး လမ်းပြပေးခဲ့တယ်၊ ကိုယ့်ကိုယ်ကိုယ်နဲ့ ပတ်သက်ပြီး ဘာတွေ နားလည်လာခဲ့တယ်၊ ဘယ်လို လက်တွေ့လုပ်ဆောင်ရမဲ့ လမ်းကြောင်းတွေ တွေ့ခဲ့ရတယ် ဆိုတာတွေကို ပြောပြသင့်တယ်။ ဒါက ဘုရားသခင်ရဲ့ လမ်းပြမှုသာမရှိရင် လူက ဘာကိုမှ ပြီးမြောက်အောင် မလုပ်ဆောင်နိုင်ဘူးဆိုတာရယ်၊ ဘုရားသခင်က အရာခပ်သိမ်းအပေါ် အချုပ်အခြာအာဏာရှိပြီး ဘုရားသခင်ကို လူတွေ သိကျွမ်းလာစေနိုင်တာက ဘုရားသခင်ပဲ ဖြစ်တယ်ဆိုတာရယ်ကို ညီအစ်ကိုမောင်နှမတွေ မြင်လာစေမှာပါ။ ဒီလိုလုပ်မှသာ ဘုရားသခင်ကို တကယ် ချီးမြှောက်ရာ၊ သက်သေခံရာ ရောက်မှာပါ။ ကိုယ့်ရဲ့ အတွေ့အကြုံတွေကို ပြောပြခဲ့ပုံကို ဆင်ခြင်သုံးသပ်မိတဲ့အခါ ကျွန်မရဲ့ ရည်ရွယ်ချက်တွေက သူများ ကျွန်မကို အထင်ကြီးလေးစားလာအောင် လုပ်ဖို့ဖြစ်ပြီး ကျွန်မရဲ့ အပျက်သဘောဆောင်တာတွေ၊ အားနည်းချက်တွေကိုတော့ တမင်တကာ ဖော့ပြောခဲ့မှန်း သဘောပေါက်လိုက်တယ်။ အခက်အခဲကြုံရချိန်မှာ ဘုရားသခင်ကို ဘယ်လို မျှော်ကြည့်ပြီး အားကိုးခဲ့တယ်၊ ဘုရားသခင်က ကျွန်မကို ဘယ်လို လမ်းပြခဲ့တယ်ဆိုတာတွေကိုပဲ အကျယ်တဝင့် ပြောခဲ့တာလေ။ ရလဒ်အနေနဲ့ ညီအစ်ကိုမောင်နှမတွေက ကျွန်မဟာ ကြုံတွေ့ရတဲ့အရာတွေကို ဘယ်လို တွေ့ကြုံရမလဲဆိုတာ သိတယ်လို့မြင်ပြီး ကျွန်မကို အထင်ကြီးလေးစားခဲ့ကြပေမဲ့ ဘုရားသခင်နဲ့ပတ်သက်ပြီး ဘာအသိပညာကိုမှ သူတို့ မရရှိခဲ့ကြဘူး။ ကျွန်မက အမြဲတမ်း ကိုယ့်ကိုယ်ကိုယ် ချီးမြှောက်ပြီး ကိုယ့်ဂုဏ်ကိုယ်ဖော်နေခဲ့လို့ ဘုရားသခင် ကျွန်မကို ရွံရှာသွားခဲ့တာပါ။ ကျွန်မ အရမ်းနောင်တရပြီး ဘုရားသခင်ဆီ ဆုတောင်းခဲ့တယ်။ “ဘုရားသခင်၊ ကိုယ်တော့်ရဲ့ ဒဏ်ခတ်ခြင်းနဲ့ ဆုံးမပဲ့ပြင်ခြင်းကြောင့် ထုံထိုင်းနေတဲ့ သမီးရဲ့ စိတ်နှလုံးက နိုးထလာခဲ့ပါတယ်၊ ပြီးတော့ သမီးက တောက်လျှောက်ဆိုသလို ကိုယ်တော့်ကို အတိုက်အခံလုပ်ပြီး ပုန်ကန်နေခဲ့မှန်း နောက်ဆုံးမှာ မြင်လာခဲ့ရတယ်။ နောင်မှာ တာဝန်တွေ ထမ်းဆောင်ဖို့ အခွင့်အရေး ထပ်ရမယ်ဆိုရင် သမီးရဲ့ မှားယွင်းတဲ့ လိုက်စားမှုကို သေချာပေါက် ပြောင်းလဲပါ့မယ်၊ ကိုယ့်ရဲ့ မှန်ကန်တဲ့နေရာမှာ ရပ်တည်ပြီး ဖန်ဆင်းခံတစ်ယောက်အနေနဲ့ နာခံမှုရှိရှိ ပြုမူပါ့မယ်” လို့ပေါ့။

၂၀၂၁ ခုနှစ်၊ မေလမှာ ခေါင်းဆောင်တွေက ပြဿနာတစ်ခုကို ဖြေရှင်းဖို့အတွက် ကျွန်မကို အသင်းတော်တစ်ခုဆီ သွားဖို့ စီစဉ်ပေးခဲ့ပါတယ်။ အဲဒီအသင်းတော်မှာ မာလီလို့ခေါ်တဲ့ ဆိုးယုတ်တဲ့သူတစ်ယောက် ရှိနေပြီး သူက ရွေးကောက်ခံ ခေါင်းဆောင်အသစ်တစ်ယောက်ကို တိုက်ခိုက်နေပြီး အဲဒီခေါင်းဆောင်ကို အပျက်သဘောဆောင်အောင် လုပ်နေတဲ့သူပေါ့။ ကျွန်မ ရောက်သွားပြီးတဲ့နောက်မှာ မာလီက ခေါင်းဆောင်တစ်ယောက်ကို တိုက်ခိုက်ခဲ့လို့ ၂၀၁၈ ခုနှစ်တုန်းက ဆင်ခြင်သုံးသပ်ဖို့ သီးခြားခွဲထားတာကို ခံခဲ့ရဖူးပေမဲ့ သူက အရင်အတိုင်းပဲဆိုတာကို သိလိုက်ရတယ်။ သူဟာ ဆိုးယုတ်တဲ့သူတစ်ယောက်လို့ ကျွန်မ ခံစားရပေမဲ့ အမှားလုပ်မိမှာ ကြောက်လို့ သူ့ရဲ့ တစိုက်မတ်မတ်အပြုအမူတွေကို အထက်ခေါင်းဆောင်တွေဆီ တင်ပြခဲ့တယ်။ စည်းမျဉ်းတွေအရ မာလီက ဆိုးယုတ်တဲ့သူတစ်ယောက်ဖြစ်လို့ သူ့အကြောင်း အချက်အလက်တွေကို စုစည်းသင့်ပြီး သူ့ကို ရှင်းလင်းပစ်သင့်တယ်လို့ ခေါင်းဆောင်တွေက မိတ်သဟာယပြုပြီး စာပြန်ခဲ့တယ်။ ဒါနဲ့ ကျွန်မလည်း လူတိုင်းနဲ့ ပိုင်းခြားသိမြင်မှုအကြောင်း မိတ်သဟာယပြုပြီး ဒီ ဆိုးယုတ်တဲ့သူကို ရှင်းလင်းပစ်လိုက်တယ်။ ဒီနောက်မှာတော့ ညီအစ်ကိုမောင်နှမတွေရဲ့ အသင်းတော် အသက်တာက ပုံမှန်ပြန်ဖြစ်သွားပြီး အသင်းတော် အလုပ်လည်း ပုံမှန်လည်ပတ်လာတယ်။ စုဝေးပွဲတစ်ခုမှာ ညီအစ်မ ဖန်ရှင်းက ကျွန်မကို “အစ်မမှာ သမ္မာတရား လက်တွေ့ကျမှု တကယ်ရှိတာပဲ။ မာလီက ဆိုးယုတ်တဲ့လူတစ်ယောက်ဆိုတာကို အစ်မ ရောက်ရောက်ချင်း ပိုင်းခြားသိမြင်နိုင်ပြီး ဒီကိစ္စကို အချိန်မီ ကိုင်တွယ်ဖြေရှင်းနိုင်ခဲ့တယ်။ အစ်မသာ မလာရင် ကျွန်မ တကယ်ပဲ ဒီအလုပ်ကို လုပ်နိုင်မှာ မဟုတ်ဘူး” လို့ ပြောတယ်။ သူ ဒီလိုပြောတာကို ကြားပြီးတဲ့နောက် ကျွန်မဘာသာကျွန်မ တွေးလိုက်မိတယ်။ “ငါသာ မလာရင် သူတို့ တကယ်ပဲ ဒီ ဆိုးယုတ်တဲ့သူကို ကိုင်တွယ်နိုင်မှာ မဟုတ်ဘူး၊ ပြီးတော့ အသင်းတော် အသက်တာလည်း ပုံမှန်ပြန်ဖြစ်နိုင်မှာ မဟုတ်ဘူး” လို့ပေါ့။ ဒါပေမဲ့ ဒီလိုတွေးမိလိုက်တာနဲ့ ဒီရလဒ်ကို ဖြစ်ပေါ်စေခဲ့တာက သန့်ရှင်းသော ဝိညာဉ်တော်ရဲ့ အလုပ် ဖြစ်ပြီး ကျွန်မကတော့ ကိုယ့်ကိုယ်ကိုယ် အထင်ကြီးနေတာ၊ ဘုရားသခင်ရဲ့ ဘုန်းတော်ကို ခိုးယူနေတာဖြစ်မှန်း ချက်ချင်း သဘောပေါက်လိုက်တယ်။ ဒါဟာ အရင်တုန်းက ကျွန်မ ကျရှုံးခဲ့တဲ့ပုံစံပဲ၊ ဒါကြောင့် ကိုယ့်ဂုဏ်ကိုယ်ဖော်တာမျိုး ထပ်လုပ်ခွင့်ပြုလို့မဖြစ်တော့ဘူး။ ဒါနဲ့ ကျွန်မက မာလီနဲ့ပတ်သက်တဲ့ ဒီကိစ္စကို အစတုန်းက ကျွန်မလည်း ထိုးထွင်းမမြင်နိုင်ခဲ့လို့ လမ်းပြမှုပေးဖို့ အထက်ခေါင်းဆောင်တွေဆီ စာရေးခဲ့ရကြောင်း၊ ခေါင်းဆောင်တွေက စည်းမျဉ်းတွေကို အခြေခံပြီး မိတ်သဟာယပြုပေးမှသာ မာလီဟာ ဆိုးယုတ်တဲ့လူတစ်ယောက်ဆိုတာကို ကျွန်မ ရှင်းရှင်းလင်းလင်း မြင်နိုင်ခဲ့ကြောင်း ပြောပြလိုက်တယ်။ မိတ်သဟာယပြုပြီးတဲ့နောက်မှာ ဖန်ရှင်း နားလည်သွားတယ်။ ပြီးတော့ သူက လူတွေကို ကိုးကွယ်တတ်တဲ့ အကျင့်ရှိကြောင်းနဲ့ ဒါကို ပြုပြင်ပြောင်းလဲရမှာဖြစ်ကြောင်း ပြောတယ်။

ဒီအတွေ့အကြုံကို ဖြတ်သန်းပြီးတဲ့နောက်မှာ ကျွန်မမှာ ဘုရားသခင်ကို ကျေးဇူးတင်တဲ့စိတ်တွေနဲ့ ပြည့်နေခဲ့တယ်။ ဒီလို ကျရှုံးပြီး လဲပြိုမှုသာမရှိရင်၊ နောက်ပြီး ဘုရားနှုတ်ကပတ်တော်တွေရဲ့ ဖော်ထုတ်တာတွေသာ မရှိခဲ့ရင် ကျွန်မ လျှောက်နေတဲ့ လမ်းကြောင်း အမှားကို သတိပြုမိမှာမဟုတ်သလို ကျွန်မရဲ့ မာနထောင်လွှားပြီး ဘုရားသခင်ကို အတိုက်အခံလုပ်တဲ့ သဘာဝကိုလည်း စစ်မှန်တဲ့ နားလည်မှု ရရှိမှာ မဟုတ်ပါဘူး။ ဒီအတွေ့အကြုံက ကျွန်မရဲ့ အသက် ဝင်ရောက်မှုမှာ အဖိုးတန်တဲ့ ရတနာတစ်ခု ဖြစ်လာခဲ့ပြီး ကျွန်မရဲ့ ယုံကြည်ခြင်း ခရီးလမ်းမှာ အလှည့်အပြောင်း တစ်ခုဖြစ်လာခဲ့တယ်၊ ကျွန်မရဲ့ မှားယွင်းတဲ့ လိုက်စားမှုကို ပြုပြင်ပေးခဲ့ပါတယ်။ တစ်ချိန်တည်းမှာပဲ ဒါက ဘုရားသခင်ကို ချီးမြှောက်ပြီး သက်သေခံတာနဲ့ပတ်သက်တဲ့ သမ္မာတရားကို နည်းနည်းပိုနားလည်ဖို့ ကူညီပေးခဲ့ပြီး ဒီအရာနဲ့ပတ်သက်တဲ့ လက်တွေ့လုပ်ဆောင်ရမဲ့ လမ်းကြောင်းကို ကျွန်မ ရရှိခဲ့ပါတယ်။


၃၅။ ဉာဏ်များပြီး စိတ်မချရခြင်းက ကိုယ့်တာဝန်ကို ကောင်းစွာမထမ်းဆောင်နိုင်စေရန် တားဆီးသည်

လင်ဒါ၊ အီတလီ

၂၀၂၀ ပြည့်နှစ်မှာ အနုပညာနဲ့ ဒီဇိုင်းပိုင်းက အလုပ်ကို ခေါင်းဆောင်တွေက ကျွန်မကို တာဝန်ယူခိုင်းခဲ့တယ်။ အစပိုင်းမှာ ခေါင်းဆောင်တွေက ကျွန်မအလုပ်ရဲ့ တိုးတက်မှုကို ခဏခဏ လိုက်စစ်ကြည့်ပြီး အလုပ်မှာ ဘာတွေဖြစ်နေလဲဆိုတာကို သူတို့သိခဲ့ကြတယ်။ ကျွန်မအလုပ်မှာ ဟာကွက်တွေတွေ့ပြီး ခေါင်းဆောင်တွေက ကျွန်မကို ပြုပြင်မှာ၊ ဒါမှမဟုတ် ဖြုတ်ချလိုက်မှာကို ကျွန်မ စိုးရိမ်ခဲ့တယ်။ ဒါကြောင့် ပုံတွေ ဘယ်လိုဖန်တီးရမလဲဆိုတာ လေ့လာဖို့နဲ့ ကိုယ့်ရဲ့ ကျွမ်းကျင်မှုအဆင့်ကို မြှင့်တင်ဖို့ ကျွန်မ အချိန်ပိုဆင်းပြီး အလုပ်လုပ်ခဲ့တယ်။ အဖွဲ့တွေအားလုံး သူတို့ရဲ့ လေ့လာမှုတွေမှာ ဘယ်လိုတိုးတက်မှုရှိလဲဆိုတာနဲ့ ပုံဖန်တီးတဲ့အပိုင်းမှာ ဘယ်လိုအခြေအနေရှိနေလဲ ဆိုတာကိုလည်း ကျွန်မ ခဏခဏ လိုက်စစ်ကြည့်ခဲ့တယ်။ လမ်းလွဲတာတွေ တွေ့တဲ့အခါ ညီအစ်ကို မောင်နှမတွေကို ကျွန်မ ချက်ချင်း ကူညီပြီး လမ်းပြပေးခဲ့တယ်။ ၂၀၂၁ ခုနှစ်ရောက်တော့ ဧဝံဂေလိအလုပ်က ပိုပိုပြီး အလုပ်များလာတယ်။ ကျွန်မကလည်း အလုပ်ကိစ္စ အသီးသီးနဲ့ ရင်းနှီးကျွမ်းဝင်နေပြီဆိုတော့ ခေါင်းဆောင်တွေက ကျွန်မကို အစတုန်းကလိုမျိုး သိပ်ပြီး နီးနီးကပ်ကပ် လိုက်မစစ်တော့ဘူး။ အစောပိုင်းတုန်းကတော့ တစ်ယောက်ယောက်က ကိုယ့်အလုပ်ကို လိုက်စစ်နေတာ၊ စောင့်ကြည့်နေတာ ရှိသည်ဖြစ်စေ၊ မရှိသည်ဖြစ်စေ ကိုယ့်တာဝန်ကို ကောင်းကောင်း ထမ်းဆောင်ရမယ်လို့ ကိုယ့်ကိုယ်ကိုယ် ခဏခဏ သတိပေးခဲ့တယ်။ ဉာဏ်မများရဘူး၊ စိတ်မချရတာမျိုးမဖြစ်ရဘူး၊ ဝတ်ကျေတမ်းကျေ မလုပ်ရဘူးပေါ့။ ဒါပေမဲ့ အချိန်နည်းနည်းကြာလာတော့ လုပ်စရာအလုပ်တွေ အများကြီးရှိတာကို ကျွန်မ တွေ့ရတယ်။ အလုပ်တစ်ခုစီမှာ ပြဿနာတွေ ပေါ်လာတဲ့အခါ ဖြေရှင်းဖို့ ဒါတွေအားလုံးက အချိန်နဲ့ အားထုတ်မှုတွေ လိုအပ်တာပေါ့။ ကျွန်မ နည်းနည်း ပင်ပန်းတယ်လို့ ခံစားလာရတယ်။ ကျွန်မ ကိုယ့်ဘာသာကိုယ် တွေးမိတယ်။ “အခုဆို ခေါင်းဆောင်တွေက ငါ့အလုပ်ကို အရင်ကလောက် နီးနီးကပ်ကပ် စောင့်ကြည့်တာ၊ လိုက်စစ်ကြည့်တာတွေ မလုပ်တော့ဘူး။ ငါ အလုပ်ကို ကောင်းကောင်းလုပ်ရင်လည်း လူအများကြီးက သတိပြုမိမှာ မဟုတ်ဘူး။ ငါ ကောင်းကောင်း မလုပ်ရင်လည်း ဘယ်သူမှ ငါ့ကို ပြစ်တင်ဝေဖန်မှာ မဟုတ်ဘူး။ ငါ့ကိုယ်ငါ အရမ်းအပင်ပန်း မခံသင့်ပါဘူးလေ။ ဘာပဲဖြစ်ဖြစ် ငါ နည်းနည်းလောက် ပျင်းလိုက်ရင်တောင် ဘယ်သူမှ သိမှာမဟုတ်ပါဘူး။ ဒီလောက်အများကြီး ဒုက္ခခံနေဖို့ ဘာလိုလို့လဲ” ပေါ့။ နောက်ပိုင်းကျတော့ အလုပ်ကို လိုက်စစ်ကြည့်တဲ့နေရာမှာ ကျွန်မ တော်တော်လေး လျော့ရဲလာတယ်။ တစ်ပတ်တစ်ခါ မေးမြန်းရာကနေ နှစ်ပတ်၊ သုံးပတ်နေမှ တစ်ခါလောက်ပဲ မေးတဲ့အထိ ဖြစ်လာခဲ့တယ်။ နောက်တော့ အဖွဲ့တစ်ဖွဲ့က သူတို့ရဲ့ ပညာရပ်ပိုင်း လေ့လာမှုတွေမှာ ရလဒ်ကောင်းကောင်း ရမနေတာကို ကျွန်မ တွေ့လိုက်ရတယ်။ တစ်ခါတလေကျတော့ သတ်မှတ်ထားတဲ့ လေ့လာမှု ဦးတည်ချက်နဲ့ အနှစ်ချုပ်ထားတဲ့ လမ်းလွဲချက်တွေက အများစုရဲ့ လိုအပ်ချက်တွေကို မဖြည့်ဆည်းပေးနိုင်ဘူး။ ပြီးတော့ အချိန်တစ်ခုကြာ လေ့လာပြီးတဲ့နောက်မှာ ဘယ်သူမှ သိသိသာသာ တိုးတက်မှု မရှိကြဘူး။ ဒါပေမဲ့ အဲဒီကိစ္စကို ဖြေရှင်းဖို့ ကျွန်မ အချိန်မပေးချင်ခဲ့ဘူး။ ပြဿနာကို အဖွဲ့ခေါင်းဆောင်ဆီ ပုံချပြီးတော့ သူ့ကိုပဲ ဆက်လိုက်စစ်ခိုင်းပြီး ဖြေရှင်းခိုင်းလိုက်တယ်။ အဖွဲ့ခေါင်းဆောင်က “အစ်မက ကျွမ်းကျင်မှုဆိုင်ရာ လေ့လာမှုတွေ ဘယ်လိုနေလဲဆိုတာ မေးတာ ဒီတလော သိပ်မရှိဘူး။ ကျွန်မမှာလည်း ဝန်တာထားတဲ့စိတ် မရှိခဲ့ဘူး။ ဒါကြောင့် အဖွဲ့ရဲ့ လေ့လာမှုတွေက ရလဒ်ကောင်း မထွက်ဘဲ ညီအစ်ကို မောင်နှမတွေလည်း သိပ်မတိုးတက်ကြတာ” လို့ ပြောလာလိမ့်မယ်လို့ ကျွန်မ မထင်ထားခဲ့ဘူး။ ကျွန်မ စိတ်ထဲကနေ ကိုယ့်အတွက်ကိုယ် ချေပပြောလိုက်တယ်။ “အခု ငါ လိုက်စစ်နေတာ မဟုတ်ဘူးလား။ နင့်အဖွဲ့က လေ့လာမှုကနေ ရလဒ်ကောင်းမရဘူးဆိုရင် အဲဒါက အဖွဲ့ခေါင်းဆောင်ဖြစ်တဲ့ နင့်ရဲ့ အဓိက တာဝန်ပဲလေ” လို့ပေါ့။ ပြီးတော့ ကျွန်မက “ဒါဆိုလည်း အခြေအနေကို ပြောင်းလဲပြီး အတူတူ ဝင်ရောက်ကြတာပေါ့” လို့ ခပ်ပေါ့ပေါ့ ပြောလိုက်ပြီး ဝတ်ကျေတမ်းကျေပုံစံနဲ့ ရှင်းခဲ့ပါတယ်။ နောက်ပိုင်းမှာ အလုပ်ထဲက ဆက်တိုက်ဖြစ်နေတဲ့ ပြဿနာတွေကို ကျွန်မ တွေ့လာရပြီး အလုပ်အနှစ်ချုပ်တစ်ခု လုပ်ဖို့ စီစဉ်ချင်ခဲ့တယ်။ ဒါပေမဲ့ နောက်တော့ ကျွန်မ တွေးမိတယ်။ “အလုပ်အနှစ်ချုပ်လုပ်မယ်ဆိုရင် ညီအစ်ကို မောင်နှမတွေ သူတို့ရဲ့ ကျွမ်းကျင်မှုဆိုင်ရာ အလုပ်မှာ ကြုံခဲ့ရတဲ့ အခက်အခဲတွေနဲ့ လမ်းလွဲတာတွေကို နားလည်ထားဖို့ လိုတယ်။ တိုးတက်ဖို့အတွက် ဦးတည်ချက်နဲ့ လမ်းကြောင်း ရလာအောင် စဉ်းစားဖို့လည်း လိုတယ်။ ဒါက တကယ်ကို စိတ်ပင်ပန်းစရာကြီး။ ငါ အနှစ်ချုပ် မလုပ်တော့တာ ပိုကောင်းမယ်။ ဘာပဲဖြစ်ဖြစ် ဒီကိစ္စတွေနဲ့ပတ်သက်ပြီး ဘယ်သူမှ မမေးကြပါဘူး၊ ငါ အနှစ်ချုပ် လုပ်မလုပ်ဆိုတာ ဘယ်သူမှ သိမှာမဟုတ်ဘူးလေ။” ဒီလိုနဲ့ ကျွန်မ အချိန်နည်းနည်း ထပ်ဆွဲထားလိုက်တယ်။ ညီအစ်ကို မောင်နှမတွေ ပုံတွေဖန်တီးတဲ့အခါ ပေါ်လာတဲ့ ပြဿနာတွေက ဘာတိုးတက်မှုမှ မရှိတာကို ကျွန်မ ဒီအတိုင်း ကြည့်နေခဲ့တယ်။ ကျွန်မ စိတ်နှလုံးထဲမှာ ကိုယ့်ကိုယ်ကိုယ် အပြစ်တင်စိတ် နည်းနည်း ခံစားရတယ်။ ပြဿနာတွေကို ကျွန်မ တွေ့ပြီးသားဖြစ်ပေမဲ့ စိတ်အနှောင့်အယှက်မဖြစ်ချင်တာနဲ့ မဖြေရှင်းဘဲ နေခဲ့တာလေ။ ဒါက ဝတ်ကျေတမ်းကျေလုပ်တာဖြစ်ပြီး တကယ့်အလုပ် မလုပ်တာပဲ။ ဒီကာလတစ်လျှောက်လုံး ကျွန်မရဲ့ အခြေအနေ မမှန်ကန်ခဲ့ဘူးဆိုတာကို သဘောပေါက်လိုက်ပြီး ဆီလျော်တဲ့ဘုရားနှုတ်ကပတ်တော်တချို့ကို ရှာဖတ်လိုက်တယ်။

အနန္တတန်ခိုးရှင် ဘုရားသခင် ပြောသည်မှာ “သင်၏ တာဝန်ကို ထမ်း‌ဆောင်သည့်အခါ ဟန်ဆောင်လုပ်ပြရုံလုပ်ပြခြင်းသည် အဓိက တားမြစ်ထားသောအရာ ဖြစ်သည်။ သင်၏ တာဝန်ကို ထမ်းဆောင်စဉ် သင်သည် အမြဲ ဟန်ဆောင်လုပ်ပြနေပါက သင်သည် သင်၏ တာဝန်ကို လက်ခံနိုင်ဖွယ် စံနှုန်းတစ်ခုအထိ ထမ်းဆောင်ရန် ဖြစ်နိုင်မည်မဟုတ်။ သင်သည် သင်၏ တာဝန်ကို သစ္စာစောင့်သိမှုဖြင့် ထမ်းဆောင်ချင်ပါက ပထမဦးစွာ သင်၏ ဟန်ဆောင်လုပ်ပြခြင်း ပြဿနာကို ဖြေရှင်းရမည်။ အခြေအနေကို သတိထားမိသည်နှင့် ပြုပြင်ရန် ခြေလှမ်းများ သင် လှမ်းသင့်သည်။ သင်သည် နားဝေတိမ်တောင်ဖြစ်ပါက၊ ပြဿနာများကို မည်သည့်အခါတွင်မျှ သတိမထားမိနိုင်ပါက၊ အမြဲ ဟန်ဆောင်လုပ်ပြပြီး ဝတ်ကျေတမ်းကျေပုံစံဖြင့် အမှုအရာများကို လုပ်ဆောင်ပါက သင်၏ တာဝန်ကို ကောင်းစွာ သင် ထမ်းဆောင်ရန် ဖြစ်နိုင်လိမ့်မည် မဟုတ်ချေ။ ထို့ကြောင့် သင်၏ တာဝန်ကို သင် အမြဲ စိတ်နှစ်ထားရမည်။ လူတို့အတွက် ဤအခွင့်အရေးသည် ရောက်လာရန် အလွန်ခက်၏။ ဘုရားသခင်က ၎င်းတို့ကို အခွင့်အရေးတစ်ခု ပေးသော်လည်း ၎င်းတို့က အမိအရ မယူသည့်အခါ ထိုအခွင့်အရေးသည် ပျောက်ဆုံးသွား၏။ နောက်ပိုင်း၌ ၎င်းတို့က ထိုသို့သော အခွင့်အရေးတစ်ခုကို ရှာတွေ့လိုလျှင်ပင် ထိုအခွင့်အရေးမျိုးမှာ တစ်ဖန် ပေါ်လာချင်မှ ပေါ်လာပေတော့မည်။ ဘုရားသခင်၏ အမှုတော်က မည်သူကိုမျှ မစောင့်ဆိုင်းသကဲ့သို့ မိမိတာဝန်ကို ထမ်းဆောင်ရန် အခွင့်အရေးလည်း ထိုသို့ပင် ဖြစ်သည်။...လက်ရှိတွင် တာဝန်တစ်ခုကို ထမ်းဆောင်ရန် အခွင့်အရေးများစွာ မရှိပေ။ ထို့ကြောင့် သင်တတ်နိုင်သောအချိန်တွင် အခွင့်အလမ်းများကို အမိအရယူရမည်။ တာဝန်တစ်ခုကို ရင်ဆိုင်ရသောအခါတွင် အတိအကျပင် သင့်ကိုယ်သင် အသုံးပြုရမည်။ ဆိုလိုသည်မှာ သင့်ကိုယ်သင် ပေးဆပ်ရမည့်အချိန်၊ ဘုရားအတွက် သင့်ကိုယ်သင် အသုံးခံရမည့်အချိန်၊ အဖိုးအခပေးဆပ်ရန် လိုသည့်အချိန် ဖြစ်သည်။ မည်သည့်အရာကိုမျှ ချုပ်တည်းမထားနှင့်၊ မည်သည့်အကြံအစည်မျှ သိမ်းမထားနှင့်။ လူးသာလွန့်သာ အခြေအနေကို ချန်မထားနှင့်။ သို့မဟုတ် သင့်ကိုယ်သင် ထွက်လမ်း မပေးနှင့်။ သင်သည် လူးသာလွန့်သာ တစ်စုံတရာ ချန်ထားပါက၊ ချင့်တွက်နေပါက သို့မဟုတ် သင်သည် ဉာဏ်များကာ သစ္စာဖောက်ဖျက်တတ်ပါက သင်သည် ညံ့ဖျင်းသော အလုပ်တစ်ခုကို လုပ်ဆောင်ဖို့ သေချာပေသည်။ သင်က ‘ပါးနပ်သည့် နည်းလမ်းဖြင့် ငါလုပ်ဆောင်နေသည်ကို မည်သူမျှ မမြင်ပါ။ အပြတ်မိုက်လိုက်လေခြင်း’ ဟု ပြောသည်ဆိုပါစို့။ ဤသည်မှာ မည်သို့သော အတွေးမျိုးနည်း။ သင်သည် လူများနှင့် ဘုရားသခင်ကိုလည်း နှစ်ပေါက်တစ်ပေါက် ရိုက်လိုက်ပြီဟု တွေးထင်သလော။ သို့သော် တကယ့်အမှန်တွင် သင်လုပ်ဆောင်လိုက်သည့်အရာကို ဘုရားသခင် သိသလော၊ မသိသလော။ သူ သိပါသည်။ အမှန်တွင် သင်နှင့် အတန်ကြာ အပြန်အလှန်ဆက်ဆံသည့် မည်သူမဆိုက သင်၏ ဖောက်ပြန်ပျက်စီးခြင်းနှင့် ဆိုးယုတ်မှုကို သိရှိလိမ့်မည်ဖြစ်ပြီး၊ ၎င်းတို့က ဘွင်းဘွင်းရှင်းရှင်း ထိုသို့ ပြောကောင်း မပြောနိုင်သော်လည်း သူတို့၏စိတ်နှလုံးထဲ၌ သင့်အပေါ် မိမိတို့၏ အကဲဖြတ်ချက်များ ရှိကြလိမ့်မည်ဖြစ်သည်။ အခြားသောသူများစွာက ၎င်းတို့ကို နားလည်လာကြသောကြောင့် ထုတ်ဖော်ခံရပြီး ဖယ်ရှားရှင်းလင်းခြင်း ခံရသူ များစွာ ရှိပြီးဖြစ်သည်။ သူတို့၏ အနှစ်သာရကို လူတိုင်း ရိပ်စားမိသည်နှင့် ထိုလူများကို အရှိအတိုင်း ၎င်းတို့ ဖော်ထုတ်ကြပြီး မောင်းထုတ်ကြသည်။ ထို့ကြောင့် သမ္မာတရားကို ၎င်းတို့ လိုက်စားသည်ဖြစ်စေ၊ မလိုက်စားသည်ဖြစ်စေ၊ လူတို့သည် မိမိတို့တာဝန်ကို ကောင်းစွာ အစွမ်းကုန် လုပ်သင့်သည်။ လက်တွေ့ကျသည့်အရာများကို လုပ်ဆောင်ရာတွင် မိမိတို့ အသိစိတ်ကို အသုံးပြုသင့်သည်။ သင့်ထံတွင် အပြစ်အနာအဆာများ ရှိနိုင်သော်လည်း သင်၏ တာဝန်ကို ထမ်းဆောင်ရာတွင် ထိရောက်မှုရှိနိုင်ပါက ဤသည်မှာ သင် ဖယ်ရှားရှင်းလင်းခြင်း ခံရလိမ့်မည်မဟုတ်ပေ။ သင်အဆင်ပြေသည်၊ ဖယ်ရှားရှင်းလင်းခြင်းမခံရဖို့ သေချာသည်ဟု အမြဲ သင်တွေးထင်နေပါက မိမိကိုယ်ကို မသုံးသပ်၊ သိရှိဖို့ မကြိုးစားသေးသကဲ့သို့ သင်၏ သင့်တော်သည့် အလုပ်တာဝန်များကို လျစ်လျူရှုပါက သင်သည် အမြဲ ဝတ်ကျေတမ်းကျေဖြစ်ပါက ဘုရားရွေးချယ်ထားသူများက သင်နှင့်ပတ်သက်၍ မိမိတို့၏ သည်းခံစိတ် ပျောက်ဆုံးသွားသည့်အခါ သင့်ကို အဖြစ်အတိုင်း ဖော်ထုတ်လိမ့်မည်ဖြစ်ပြီး ဖြစ်နိုင်ခြေအားလုံးမှာ သင်သည် ဖယ်ရှားရှင်းလင်းခြင်းခံရလိမ့်မည် ဖြစ်သည်။ ယင်းမှာ လူတိုင်းက သင့်ကို ရိပ်စားမိပြီးဖြစ်ကာ သင်၏ သိက္ခာနှင့် သမာဓိကို သင်ဆုံးရှုံးပြီးဖြစ်သောကြောင့် ဖြစ်သည်။ မည်သူမျှ သင့်ကို မယုံကြည်ပါက ဘုရားသခင်က သင့်ကို ယုံကြည်နိုင်မည်လော။ လူတို့၏ အတွင်းကျကျ စိတ်နှလုံးကို ဘုရားသခင်က စေ့စေ့စပ်စပ် ကြည့်ရှုစစ်ဆေးသည်။ ထိုသို့သောလူကို သူ လုံးဝ ယုံကြည်နိုင်မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်) ဘုရားသခင် မိန့်တော်မူခဲ့တာတွေက ကျွန်မရဲ့ အခြေအနေနဲ့ အတိအကျပါပဲ။ ကျွန်မက ကိုယ့်တာဝန်ကို ဒီအတိုင်းပဲ အတိအကျ သဘောထားခဲ့တာ။ တစ်ယောက်ယောက် ကြည့်နေတဲ့အချိန်မှာ ကျွန်မ ပိုကြိုးစားပြတယ်၊ ဒါပေမဲ့ ဘယ်သူမှ ကျွန်မကို မကြီးကြပ်တဲ့အခါကျတော့ ကျွန်မက ဉာဏ်များပြီး စိတ်မချရဖြစ်လာတယ်၊ ပြီးတော့ ဝတ်ကျေတမ်းကျေပုံစံနဲ့ လုပ်ခဲ့တယ်။ ခေါင်းဆောင်တွေ ကျွန်မအလုပ်ကို ခဏခဏ လိုက်စစ်ကြည့်ခဲ့တဲ့ အချိန်တုန်းကအကြောင်းကို ကျွန်မ ပြန်တွေးမိတယ်။ အဲဒီတုန်းက ကျွန်မ တကယ့်အလုပ် မလုပ်ရင် ခေါင်းဆောင်တွေသိသွားပြီး ကျွန်မကို ဖြုတ်ချလိုက်မှာ ကြောက်ခဲ့တယ်။ အကျိုးဆက်အနေနဲ့ ကိုယ့်တာဝန်ကို ထမ်းဆောင်ရာမှာ ကျွန်မ တော်တော် တက်တက်ကြွကြွ ရှိခဲ့တယ်။ အဖွဲ့အသီးသီးရဲ့ အလုပ်ကို ကျွန်မ ခဏခဏ လိုက်စစ်ကြည့်ခဲ့ပြီး ညီအစ်ကို မောင်နှမတွေ ဖန်တီးတဲ့ ပုံတွေရဲ့ အထူးလုပ်ဆောင်ချက်တွေ တိုးတက်လာအောင် သူတို့ကို ခဏခဏ လမ်းပြပြီး ကူညီပေးခဲ့တယ်။ ဒါပေမဲ့ ခေါင်းဆောင်တွေက ကျွန်မအလုပ်ကို ပုံမှန် လိုက်မစစ်ကြည့်တော့တဲ့အခါ ကျွန်မက ဝတ်ကျေတမ်းကျေနည်းလမ်းနဲ့ စလုပ်လာတယ်။ ကျွန်မ နည်းနည်းလောက် ပျင်းလိုက်ရင်တောင် ဘယ်သူမှ သိမှာမဟုတ်ဘူး၊ ပြီးတော့ ကျွန်မသိက္ခာနဲ့ အဆင့်အတန်း ထိခိုက်မှာမဟုတ်ဘူးလို့ ကျွန်မ တွေးခဲ့တယ်။ ဒါကြောင့် အလုပ်ကို လိုက်စစ်ကြည့်ဖို့၊ စောင့်ကြည့်ဖို့ ကျွန်မ အာရုံမစိုက်တော့ဘဲ တကယ့် ပြဿနာတွေကို ဖြေရှင်းဖို့လည်း အာရုံမစိုက်ခဲ့ဘူး။ ဆိုလိုတာက ညီအစ်ကို မောင်နှမတွေဟာ သူတို့တာဝန်တွေ ထမ်းဆောင်ရာမှာ လျော့ရဲပြီး လေးကန်လာကြတယ်၊ ပြီးတော့ ပြဿနာတွေကလည်း အမြဲတမ်း ပေါ်လာတယ်။ အဲဒီပြဿနာတွေက ကျွန်မ အလုပ်အကြောင်း မမေးမြန်းတာနဲ့ ဆက်စပ်နေတယ်လို့ အဖွဲ့ခေါင်းဆောင်က ကျွန်မကို သတိပေးပေမဲ့ ကျွန်မက ကိုယ့်ကိုယ်ကိုယ် ဆင်ခြင်သုံးသပ်ဖို့ နေနေသာသာ ပြဿနာကို သူ့ဆီတောင် ပုံချလိုက်သေးတယ်၊ ပြီးတော့ သူက သူ့တာဝန်ထမ်းဆောင်ရာမှာ ဝတ်ကျေတမ်းကျေ လုပ်နေတယ်လို့တောင် ညည်းညူလိုက်သေးတယ်။ ကျွန်မမှာ ဆင်ခြင်တုံတရား တကယ် ကင်းမဲ့ခဲ့တာပဲ။ ကိုယ့်တာဝန်ကို ထမ်းဆောင်တဲ့အခါ ကျွန်မက ကလိမ်ကကျစ်ကျပြီး ဉာဏ်များခဲ့တယ်။ ကျွန်မ အားထုတ်မှုလျှော့နိုင်သမျှ နေရာတိုင်းမှာ အားထုတ်မှုကို လျှော့ချခဲ့ပြီး အခွင့်ရတိုင်းမှာ ပျင်းခဲ့တယ်။ အသင်းတော်ရဲ့ အလုပ်ကို လေးနက်တဲ့ အရာတစ်ခုအနေနဲ့ ကျွန်မ သဘောမထားခဲ့ဘူး။ ဘုရားသခင်က အရာရာကို စေ့စေ့စပ်စပ် ကြည့်ရှုစစ်ဆေးနေတာဖြစ်လို့ ကိုယ်တော့်ကိုတော့ ကျွန်မ မလှည့်ဖြားနိုင်ပါဘူး။ ဘုရားသခင်က အရာအားလုံးကို စေ့စေ့စပ်စပ် ကြည့်ရှုစစ်ဆေးနေတာလေ၊ ပြီးတော့ ကိုယ်တော့်ကို ကျွန်မ လှည့်ဖြားလို့ မရနိုင်ဘူး။ ကျွန်မသာ ဒီလို ဝတ်ကျေတမ်းကျေ ဆက်လုပ်နေမယ်ဆိုရင် ကျွန်မရဲ့ တည်ကြည်မှုနဲ့ ဂုဏ်သိက္ခာကို ဖြုန်းတီးပစ်ရုံတင်မကဘူး၊ တကယ့်အလုပ် မလုပ်တဲ့အတွက် အနှေးနဲ့အမြန် ကျွန်မ ထုတ်ဖော်ခံရပြီး ဖြုတ်ချခံရမှာပဲ။ အဲဒီအချိန်ကျမှ ကိုယ့်တာဝန်ကို ဝတ်ကျေတမ်းကျေ ထမ်းဆောင်တာရဲ့ အကျိုးဆက်တွေ ဘယ်လောက်ပြင်းထန်လဲဆိုတာကို ကျွန်မ နောက်ဆုံးမှာ သဘောပေါက်သွားတယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်တယ်။ “‘လူတစ်ဦး၏ တာဝန်ကို စောင့်ထိန်း’ ခြင်း ဆိုသည်မှာ မည်သည်ကို ဆိုလိုသနည်း။ ဆိုလိုသည်မှာ လူများသည် မည်သည့်အခက်အခဲပင်ကြုံရပါစေ လက်မလျှော့ခြင်း၊ မိမိတို့၏ တာဝန်ကို စွန့်ပစ်ထွက်ပြေးသူများ ဖြစ်မလာခြင်း သို့မဟုတ် ခေါင်းမရှောင်ခြင်းတို့ဖြစ်သည်။ သူတို့တတ်နိုင်သမျှအားလုံးကို သူတို့ လုပ်ဆောင်သည်။ ယင်းသည် လူတစ်ဦး၏ တာဝန်ကို စောင့်ထိန်းခြင်းကို ဆိုလိုခြင်း ဖြစ်သည်။ ဥပမာအနေဖြင့် တစ်စုံတစ်ခုကို လုပ်ဖို့ သင့်အတွက် စီမံထားပြီး သင့်ကို စောင့်ကြည့်ရန်၊ သင့်ကို ကြီးကြပ်ပေးရန် သို့မဟုတ် တိုက်တွန်းအားပေးရန် လူတစ်ဦးတစ်ယောက်မျှ ရှိမနေဟု ဆိုကြပါစို့။ သင်၏တာဝန်ကို စောင့်ထိန်းခြင်းဆိုသည်မှာ မည်သည့်အရာနှင့်တူသနည်း။ (ဘုရားသခင်၏ စိစစ်ခြင်းကို လက်ခံခြင်းနှင့် သူ့မျက်မှောက်တော်တွင် နေထိုင်ခြင်းတို့ ဖြစ်ပါသည်။) ဘုရားသခင်၏ စိစစ်ခြင်းကို လက်ခံခြင်းသည် ပထမခြေလှမ်းဖြစ်သည်။ ယင်းသည် ၎င်း၏အစိတ်အပိုင်းတစ်ခု ဖြစ်သည်။ အခြားအပိုင်းမှာ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် လုပ်ဆောင်ရန်ဖြစ်သည်။ ယင်းကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် လုပ်ဆောင်နိုင်ရန်အလို့ငှာ သင်မည်သည့်အရာကို လုပ်ဆောင်ရမည်နည်း။ သင်သည် သမ္မာတရားကို လက်ခံပြီး ယင်းကို လက်တွေ့လုပ်ဆောင်ရမည်။ ဆိုလိုသည်မှာ ဘုရားသခင် တောင်းဆိုသမျှကို သင်သည် လက်ခံပြီး ကျိုးနွံနာခံရမည်။ သင့်ကို စောင့်ကြည့်ရန်၊ သင့်ကို ကြီးကြပ်ရန်၊ သင် မှန်မှန်ကန်ကန် လုပ်ဆောင်နေကြောင်း သေချာစေဖို့ စစ်ဆေးရန်၊ သင့်ကို စိစစ်ရန်၊ သင်လုပ်ဆောင်နေသည့်အရာကို ကွပ်ကဲရန် သို့မဟုတ် သင့်ကို ပြုပြင်ရန်ပင် အခြားမည်သူကိုမျှ မလိုအပ်ဘဲ သင့်ကိုယ်ပိုင် ကိုယ်ရေးကိုယ်တာကိစ္စများကို ကိုင်တွယ်မည့်အတိုင်း သင့်တာဝန်ကို သင်ကိုင်တွယ်ရမည်။ ‘ဤတာဝန်ကို ထမ်းဆောင်ခြင်းသည် ငါ၏ဝတ္တရား ဖြစ်သည်။ ဤသည်မှာ ငါ၏အပိုင်းဖြစ်သည်။ ပြီးလျှင် ထိုတာဝန်ကို လုပ်ဆောင်ဖို့ ငါ့ကို ပေးလိုက်ပြီး စည်းမျဉ်းများကို ငါ့ကို ပြောပြသဖြင့် ထိုစည်းမျဉ်းများကို ငါနားလည်သဘောပေါက်ပြီး ဖြစ်သည့်အတွက် ဤအရာကိုသာ ဇောက်ချပြီး ဆက်လုပ်တော့မည်။ ဤတာဝန် ကောင်းကောင်း ပြီးမြောက်သွားသည်ကို မြင်ရဖို့ ငါတတ်နိုင်သမျှအားလုံးကို လုပ်ဆောင်တော့မည်’ ဟု သင့်ကိုယ်သင် တွေးရမည်။ ဤတာဝန်ကို ထမ်းဆောင်ရာတွင် သင်သည် အပတ်တကုတ် ကြိုးစားရမည်။ ထို့ပြင် မည်သည့် လူပုဂ္ဂိုလ်၊ ဖြစ်ရပ်၊ သို့မဟုတ် အမှုအရာ၏ ဘောင်ခတ်ခြင်းကိုမျှ မခံရ။ ဤသည်မှာ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် စောင့်ထိန်းခြင်းကို ဆိုလိုခြင်းဖြစ်ပြီး ဤသည်မှာ လူများရှိသင့်သည့် ပုံသဏ္ဌာန်ဖြစ်သည်။ ထို့ကြောင့် လူတို့သည် မိမိတို့၏တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် စောင့်ထိန်းရန်အလို့ငှာ ၎င်းတို့သည် မည်သည့်အရာဖြင့် ပြင်ဆင်ထားရမည်နည်း။ ပထမဦးစွာ သူတို့တွင် ဖန်ဆင်းခံများရှိသင့်သည့် အသိစိတ်ရှိရမည်။ ယင်းသည် အနည်းဆုံးဖြစ်သည်။ ထိုထက်ပိုပြီးလျှင် သူတို့သည် သစ္စာစောင့်သိရမည်။ လူသားတစ်ဦးအနေဖြင့် ဘုရားသခင်၏ တာဝန်ပေးစေခိုင်းချက်ကို လက်ခံရန် သစ္စာစောင့်သိရမည်ဖြစ်သည်။ လူတစ်ဦးသည် ဘုရားသခင်ကိုသာ အပြည့်အဝ သစ္စာစောင့်သိရမည်ဖြစ်ပြီး စိတ်မပါ့တပါလုပ်ခြင်း သို့မဟုတ် တာဝန်ယူရန် ပျက်ကွက်ခြင်းတို့ မလုပ်ရပေ။ လူတစ်ဦး၏ ကိုယ်ပိုင် စိတ်ဝင်စားမှုများ သို့မဟုတ် စိတ်ထားများအပေါ် မူတည်၍ ပြုမူခြင်းသည် မှားယွင်းနေသည်၊ ၎င်းသည် သစ္စာစောင့်သိခြင်းမဟုတ်ပေ။ သစ္စာစောင့်သိခြင်းဟူသည်မှာ အဘယ်အရာကို ဆိုလိုသနည်း။ ဆိုလိုသည်မှာ သင်၏ စိတ်ထား၊ ပတ်ဝန်းကျင်၊ သို့မဟုတ် အခြားလူများ၊ ဖြစ်ရပ်များနှင့် အမှုအရာများ၏ လွှမ်းမိုးမှုကိုဖြစ်စေ၊ ဘောင်ခတ်မှုကိုဖြစ်စေ မခံရဘဲ သင့်တာဝန်များကို ထမ်းဆောင်ခြင်း ဖြစ်သည်။ ‘ဘုရားသခင်ထံမှ ဤတာဝန်ပေးစေခိုင်းချက်ကို ငါလက်ခံပြီးပြီဖြစ်သည်။ သူက ငါ့ကို တာဝန်ပေးလိုက်ပြီ ဖြစ်သည်။ ဤသည်မှာ ငါလုပ်ရမည့်အရာပင်ဖြစ်၏။ ထို့ကြောင့် ရလဒ်ကောင်းများ ထွက်မည့် မည်သည့်နည်းဖြင့်မဆို ဘုရားသခင်ကို စိတ်ကျေနပ်အောင် လုပ်ဖို့ကို အရေးထားပြီး ကိုယ့်ကိုယ်ပိုင်ကိစ္စများကို လုပ်ဆောင်သကဲ့သို့ ယင်းကို ငါလုပ်ဆောင်မည်’ ဟု သင့်ကိုယ်သင်တွေးရမည်။ ဤအခြေအနေသို့ သင်ရောက်သောအခါ သင်၏ အသိစိတ်သည် ထိန်းချုပ်မှုအောက်တွင် ရှိနေရုံသာမက သစ္စာစောင့်သိမှုလည်း သင့်ထဲတွင် တည်ရှိနေသည်။ အကယ်၍ သင်သည် လုပ်ငန်းတာဝန်ပြီးမြောက်ရုံဖြင့်သာ ကျေနပ်နေပြီး အကျိုးများရန် သို့မဟုတ် ရလဒ်ကောင်းများ ရရန် ဆန္ဒပြင်းပြခြင်း မရှိဘဲ တာဝန်အတွက် သင်အစွမ်းကုန် အင်အားစိုက်ထုတ်ရုံမျှဖြင့် လုံလောက်ပြီဟု ခံစားရပါက ဤသည်မှာ လူများ၏ အသိစိတ်နှင့်ပတ်သက်သော စံနှုန်းကို ပြည့်မီစေရုံမျှသာဖြစ်ပြီး သစ္စာစောင့်သိခြင်းအဖြစ် ထည့်တွက်၍ မရနိုင်ပေ။ ဘုရားသခင်ထံတွင် သစ္စာစောင့်သိခြင်းသည် အသိစိတ်နှင့်ပတ်သက်သော စံနှုန်းထက် ပို၍ မြင့်မားသော သတ်မှတ်ချက်နှင့် စံနှုန်းဖြစ်လေသည်။ ယင်းသည် သင်အစွမ်းကုန် အင်အားစိုက်ထုတ်ရသည့် ကိစ္စရပ်သာ မဟုတ်ပေ။ သင်သည် သင့်စိတ်နှလုံးတစ်ခုလုံးကိုလည်း ထည့်ထားရမည်။ သင့်စိတ်နှလုံးထဲတွင် အမြဲတမ်း သင့်တာဝန်ကို သင်လုပ်ဆောင်ရမည့်အလုပ်ကဲ့သို့ သတ်မှတ်ထားရမည်၊ ဤလုပ်ငန်းတာဝန်အတွက် ဝန်ထုပ်ဝန်ပိုးများကို ထမ်းရမည်၊ အမှား အနည်းငယ်မျှ သင်လုပ်မိပါက သို့မဟုတ် သင်သည် ဖြစ်ကတတ်ဆန်းနိုင်တတ်သော အခြေအနေတစ်ခုအတွင်း ရောက်နေပါက အပြစ်တင်ခြင်းခံရမည်၊ ပြီးလျှင် ဘုရားသခင်ကို သင်များစွာအကြွေးတင်သလို ဖြစ်စေသောကြောင့် ဤနည်းအတိုင်း ကျင့်ကြံပြုမူ၍ မဖြစ်နိုင်ဟု သင်ခံစားရမည်။ အမှန်တကယ်ပင် အသိတရားနှင့် အသိစိတ် ရှိသည့်လူများသည် လူတစ်ယောက်က သူတို့ကို စောင့်ကြည့်နေသည်ဖြစ်စေ၊ ကြီးကြပ်ပေးနေသည်ဖြစ်စေ သူတို့ လုပ်ဆောင်ရမည့် ကိုယ်ပိုင်အလုပ်ဖြစ်ဘိသကဲ့သို့ သူတို့၏တာဝန်ကို ထမ်းဆောင်ကြသည်။ ဘုရားသခင်သည် သူတို့နှင့်ပတ်သက်၍ ကျေနပ်အားရခြင်း ရှိသည်ဖြစ်စေ၊ မရှိသည်ဖြစ်စေ၊ ပြီးလျှင် ဘုရားသခင်က သူတို့ကို မည်သို့ဆက်ဆံသည်ဖြစ်စေ သူတို့သည် သူတို့၏ တာဝန်များကို ကောင်းစွာ ထမ်းဆောင်ရန်နှင့် ဘုရားသခင်က သူတို့ကို အပ်နှင်းလိုက်သည့် တာဝန်ပေးစေခိုင်းချက်ကို ပြီးမြောက်ရန် သူတို့ကိုယ်သူတို့ အမြဲတမ်း အတိအကျ တောင်းဆိုသည်။ ဤသည်ကို သစ္စာစောင့်သိခြင်းဟု ခေါ်သည်။ ဤသည်မှာ အသိစိတ်နှင့် ပတ်သက်သော စံနှုန်းထက် ပိုမြင့်မားသောစံတစ်ခုဖြစ်သည် မဟုတ်လော။ အသိစိတ်နှင့် ပတ်သက်သော စံနှုန်းအတိုင်း ပြုမူသောအခါ လူများသည် ပြင်ပအရာများ၏ လွှမ်းမိုးမှုကို မကြာခဏ ခံရတတ်သည်၊ သို့မဟုတ် သူတို့၏တာဝန်ကို အစွမ်းကုန် အင်အားစိုက်ထုတ်၍ လုပ်ဆောင်ရုံဖြင့် လုံလောက်သည်ဟု လူများက ထင်ကြသည်။ သန့်စင်မှုအဆင့်သည် သိပ်မမြင့်မားလှပေ။ သို့သော် သစ္စာစောင့်သိခြင်းနှင့် လူတစ်ဦး၏တာဝန်ကို သစ္စာစောင့်သိစွာ စောင့်ထိန်းနိုင်ခြင်းတို့အကြောင်း ပြောသည့်အခါတွင် သန့်စင်မှုအဆင့်သည် ပို၍မြင့်မားသည်။ ယင်းသည် အားထုတ်၍ ကြိုးပမ်းရုံမျှသက်သက်ချည်းသာ မဟုတ်ပေ၊ သင်သည် သင့်တာဝန်တွင် သင့်စိတ်နှလုံးတစ်ခုလုံးရော စိတ်ရောကိုယ်ပါ စိုက်ထုတ်ရန်လိုအပ်သည်။ သင့်တာဝန်ကို ကောင်းစွာ ထမ်းဆောင်ရန် ရုပ်ပိုင်းဆိုင်ရာ ပင်ပန်းဆင်းရဲမှု အနည်းငယ်ကို တစ်ခါတစ်ရံ ခါးစည်းခံနိုင်ရမည်။ သင်သည် အဖိုးအခ ပေးဆပ်ရမည်ဖြစ်ပြီး သင့်တာဝန်ကို ထမ်းဆောင်ရာတွင် သင့်အတွေးများအားလုံးကို ဆက်ကပ်ထားရမည်။ သင်မည်သည့်အခြေအနေမျိုးကို ရင်ဆိုင်ကြုံတွေ့ရပါစေ ၎င်းတို့သည် သင့်တာဝန်ကို မထိခိုက်စေပေ သို့မဟုတ် သင့်တာဝန်ကို ထမ်းဆောင်ခြင်းတွင် မနှောင့်နှေးစေပေ၊ ထို့ပြင် သင်သည် ဘုရားသခင်ကို ကျေနပ်စေနိုင်သည်။ ဤသည်ကို လုပ်ဆောင်ရန် သင်သည် အဖိုးအခ ပေးဆပ်နိုင်ရမည်။ သင့်ဇာတိပကတိမှ မိသားစု၊ ကိုယ်ရေးကိုယ်တာကိစ္စများနှင့် ကိုယ်ကျိုးစီးပွားတို့ကို သင်စွန့်ပစ်ရမည်။ သင်၏ပကာသန၊ မာန၊ ခံစားချက်များ၊ ရုပ်ပိုင်းဆိုင်ရာ သာယာမှုများအပြင် သင့်ပျိုရွယ်ချိန်၏ အကောင်းဆုံးနှစ်များ၊ သင်၏ အိမ်ထောင်၊ သင်၏အနာဂတ်နှင့် သင်၏ကံကြမ္မာတို့ကဲ့သို့ အရာများအားလုံးကို လက်လွှတ်ပြီး စွန့်ပစ်ရမည်။ ထို့ပြင် သင်သည် သင့်တာဝန်ကို ကောင်းစွာ စိတ်လိုလက်ရ ထမ်းဆောင်ရမည်။ ထိုအခါ သင်သည် သစ္စာစောင့်သိခြင်းကို စွမ်းဆောင်ရရှိလိမ့်မည်ဖြစ်ပြီး ဤသို့နေထိုင်ခြင်းဖြင့် လူသားပုံသဏ္ဌာန်ကို ရရှိလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို တွေးဆမိရင်း ကျွန်မ တော်တော် ရှက်မိတယ်။ အရင်တုန်းက ကိုယ့်တာဝန် ထမ်းဆောင်ရာမှာ ဒုက္ခခံနိုင်ပြီး အဖိုးအခပေးနိုင်တယ်လို့ ကျွန်မ အမြဲထင်ခဲ့တာ။ အခုတော့ အခြေအနေဝန်းကျင်က ကျွန်မကို ထုတ်ဖော်လိုက်ပြီ။ ပြီးတော့ အတိတ်က ကျွန်မပြခဲ့တဲ့ သစ္စာစောင့်သိခြင်းဆိုတာ အားလုံးက အယောင်ဆောင်မှုသက်သက်ပဲဆိုတာကို ကျွန်မ နောက်ဆုံးမှာ မြင်သွားတယ်။ တစ်ယောက်ယောက်က ကျွန်မကို လိုက်စစ်ကြည့်ပြီး ကျွန်မအလုပ်ကို စောင့်ကြည့်နေလို့သာ၊ ပြီးတော့ ကိုယ့်တာဝန်ကို ကောင်းကောင်း မထမ်းဆောင်ရင် ကျွန်မ ပြုပြင်ခံရမယ်၊ ဒါမှမဟုတ် ဖြုတ်ချတာတောင် ခံရမှာကို ကျွန်မ ကြောက်ခဲ့လို့သာ ကိုယ့်ကိုယ်ကိုယ် ကာကွယ်ဖို့အတွက် သစ္စာစောင့်သိမှုကို စိတ်မပါလက်မပါနဲ့ နည်းနည်းလေး ပြခဲ့တာ။ ကျွန်မအလုပ်ကို စစ်ဆေးတာ၊ လိုက်စစ်တာလုပ်တဲ့သူ မရှိဘူးဆိုတာနဲ့ ကျွန်မ ဝတ်ကျေတမ်းကျေလုပ်ပြီး ဉာဏ်များလာတယ်၊ စိတ်မချရဖြစ်လာတယ်။ ကိုယ့်တာဝန်အပေါ် တကယ် သစ္စာစောင့်သိတဲ့သူတွေက သူတို့တာဝန်ကို ကိုယ်ပိုင်ဝတ္တရားအနေနဲ့ သဘောထားကြတယ်၊ ပြီးတော့ သူတို့တာဝန် ထမ်းဆောင်တဲ့အခါ ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်ခံနိုင်ကြတယ်။ ဒါမှမဟုတ် သူတို့အလုပ်ကို စောင့်ကြည့်တာ၊ လိုက်စစ်ကြည့်တာ လုပ်တဲ့လူတွေ ရှိရှိ၊ မရှိရှိ ဒါမှမဟုတ် သူတို့အလုပ်ကို စောင့်ကြည့်တာ၊ မျက်ခြေမပြတ်ကြည့်တာ လုပ်တဲ့လူတွေ ရှိရှိ၊ မရှိရှိ အလုပ်ကို ကောင်းကောင်းလုပ်ဖို့ သူတို့က အမြဲတမ်း စိတ်ရောကိုယ်ပါ နှစ်မြှုပ်ထားနိုင်တယ်။ အခု ခေါင်းဆောင်တွေက ကျွန်မအလုပ်ကို ခဏခဏ လိုက်စစ်တာမလုပ်ပေမဲ့ ဒီအခြေအနေက ကျွန်မအတွက် စမ်းသပ်မှုတစ်ခုပဲ။ ကျွန်မ ဆက်ပြီး ဝတ်ကျေတမ်းကျေ လုပ်လို့မရတော့ဘူး။ ကျွန်မ ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်ခံရမယ်၊ ကိုယ့်တာဝန်တွေကို ကောင်းကောင်း ဖြည့်ဆည်းပြီး ဒီအလုပ်ကို အမှန်တကယ် တာဝန်ယူရမယ်။ အဖွဲ့တွေအားလုံးမှာ ပြဿနာတချို့ ရှိနေပြီး ညီအစ်ကို မောင်နှမတွေက သိသာတဲ့ တိုးတက်မှု မရှိကြဘူးဆိုတာကို ကျွန်မ တွေးမိတယ်။ လမ်းလွဲတာတွေကို အနှစ်ချုပ်ဖို့နဲ့ လက်တွေ့လုပ်ဆောင်ဖို့ ကောင်းမွန်တဲ့ လမ်းကြောင်းတွေကို ဆွေးနွေးဖို့ လူတိုင်းအတွက် ကျွန်မ မြန်မြန် စီစဉ်ပေးရမယ်။ ဒီလိုနည်းနဲ့ ကျွန်မရဲ့ ညီအစ်ကို မောင်နှမတွေရဲ့ ကျွမ်းကျင်မှုအဆင့် မြင့်တက်လာမှာဖြစ်ပြီး အဲဒီကျမှသာ သူတို့တာဝန်တွေ ထမ်းဆောင်ရာကနေ ပိုကောင်းတဲ့ ရလဒ်တွေ ရရှိမှာ။ နောက်ပိုင်းမှာ အဖွဲ့ခေါင်းဆောင်တွေရဲ့ တကယ့်အခက်အခဲတွေကို ကျွန်မ နားလည်လာပြီး ကျွန်မမြင်ရတဲ့ ပြဿနာတွေကို အနှစ်ချုပ်လိုက်တယ်။ အနှစ်ချုပ်တာမှာ ပါဝင်ဖို့နဲ့ ပြဿနာဖြေရှင်းဖို့ လမ်းကြောင်းတွေကို ဆွေးနွေးဖို့ အတွေ့အကြုံရှိတဲ့ ညီအစ်ကို မောင်နှမတချို့ကိုလည်း ကျွန်မ ရှာခဲ့တယ်။ ဒီလိုအနှစ်ချုပ်တာက အရမ်းကောင်းပြီး အဲဒီကနေ သူတို့ အများကြီး အကျိုးရတယ်လို့ လူတိုင်းက ပြောကြတယ်။ နောက်ပိုင်းမှာ အဖွဲ့တစ်ဖွဲ့ချင်းစီရဲ့ အလုပ်ကို ကျွန်မ ချက်ချင်း လိုက်စစ်ကြည့်ပြီး အခြေအနေကို နားစွင့်ထားခဲ့တယ်။ လမ်းလွဲတာတွေ တွေ့တဲ့အခါ အချိန်မီ ပြုပြင်ပေးခဲ့တယ်။ အလုပ်ရလဒ်တွေက အရင်ကထက် နည်းနည်း ပိုကောင်းလာတယ်။

ကိုယ့်တာဝန်အပေါ်ထားတဲ့ ကျွန်မသဘောထား နည်းနည်း ပြောင်းလဲသွားပြီလို့ အစက ထင်ခဲ့ပေမဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက အရမ်း အမြစ်တွယ်နေတော့ အချိန်တစ်ခုကြာပြီးနောက်မှာ ကျွန်မ ဝတ်ကျေတမ်းကျေအခြေအနေမှာ ပြန်နေထိုင်လာမိတယ်။ ၂၀၂၁ ခုနှစ်၊ စက်တင်ဘာလမှာ ရေလောင်းခြင်းအလုပ်ရဲ့ ကြီးကြပ်ရေးမှူးအနေနဲ့ တာဝန်ယူဖို့ အသင်းတော်က ကျွန်မကို စီစဉ်ပေးတယ်။ အဲဒီအချိန်တုန်းက ဒီတာဝန်ကို ကောင်းကောင်းထမ်းဆောင်မယ်လို့ ကျွန်မ ဆုံးဖြတ်လိုက်တယ်။ ဒါကြောင့် အလုပ်အသေးစိတ်ကို ရင်းနှီးကျွမ်းဝင်ပြီး နားလည်ဖို့၊ သက်ဆိုင်ရာ စည်းမျဉ်းတွေကို လေ့လာဖို့ ကျွန်မ ကြိုးစားလုပ်ခဲ့တယ်။ ကျွန်မ ခဏခဏ နောက်ကျမှ အိပ်ရာဝင်ခဲ့တယ်။ အရင်က ဒီအလုပ်ကို တစ်ခါမှ တာဝန်မယူဖူးတော့ ရက်နည်းနည်းလောက် ရင်းနှီးအောင်လုပ်ပြီးတာတောင်မှ ကျွန်မ သဘောမပေါက်နိုင်သေးတဲ့ အလုပ်တချို့ ရှိနေသေးတယ်။ ဖိအားတော်တော်များတယ်လို့ ခံစားရတယ်။ ခေါင်းဆောင်လာပြီး အလုပ်အခြေအနေကို စစ်ဆေးတဲ့အခါ ကျွန်မ ဘာမှမဖြေနိုင်မှာကို စိုးရိမ်မိတယ်။ သူ ငါ့ကို ဘယ်လိုထင်မလဲ။ ငါ ဒီအလုပ်ကို ကောင်းကောင်းလုပ်နိုင်စွမ်းမရှိဘူးလို့ သူ ထင်သွားမလား။ ဒီလိုတွေးမိတော့ အလုပ်နဲ့ ရင်းနှီးကျွမ်းဝင်ဖို့၊ စည်းမျဉ်းတွေနဲ့ ကိုယ့်ကိုယ်ကိုယ် ပြင်ဆင်ဖို့ ကျွန်မ ပိုတောင် ကြိုးစားလုပ်ခဲ့တယ်။ ခေါင်းဆောင်က အလုပ်အခြေအနေ လာမေးတဲ့အခါ ကျွန်မ ဒီအလုပ်ကို စလုပ်တာမကြာသေးမှန်း သူသိတော့ အလုပ်ကိစ္စ အသီးသီးနဲ့ အမြန်ဆုံး ရင်းနှီးကျွမ်းဝင်အောင်လုပ်ဖို့ပဲ တိုက်တွန်းခဲ့ပြီး ကျွန်မကို လုံးဝ အပြစ်မတင်ခဲ့ဘူး။ နှလုံးသားထဲက ဝန်ထုပ်ကြီးတစ်ခု ကျသွားသလိုပဲ ကျွန်မ တော်တော်လေး စိတ်သက်သာရာရသွားတယ်။ ခေါင်းဆောင်က ငါ့အပေါ် သိပ်မြင့်မားတဲ့ တောင်းဆိုမှုတွေ မရှိပါဘူး၊ ဒါကြောင့် အလုပ်နဲ့ ရင်းနှီးကျွမ်းဝင်ဖို့ ငါ သိပ်စိတ်ပူစရာ မလိုပါဘူးလို့ တွေးမိတယ်။ အဲဒီအချိန်တုန်းက ငါ တော်တော် ပင်ပန်းခဲ့တာ၊ အခုတော့ နည်းနည်းလောက် အနားယူလို့ရပြီပေါ့။ နောက်ပိုင်းကျတော့ အဖွဲ့တစ်ဖွဲ့ချင်းစီရဲ့ အလုပ်ကို နားလည်ဖို့ ကျွန်မ စိတ်မပူတော့သလို စည်းမျဉ်းတွေနဲ့ ကိုယ့်ကိုယ်ကိုယ် ပြင်ဆင်ဖို့လည်း အာရုံမစိုက်တော့ဘူး။ အလုပ်ထဲ ဝင်လုပ်ရင်းနဲ့ တဖြည်းဖြည်း သင်ယူလေ့လာသွားလို့ရပါတယ်၊ အဲဒါဆို အဆင်ပြေမှာပါလို့ပဲ ကျွန်မ တွေးလိုက်တယ်။ ကျွန်မ အားတဲ့အခါ ဓမ္မတေးတွေ နားထောင်တယ်၊ ကိုယ့်ကိုယ်ကိုယ် အပန်းဖြေဖို့ ကြည့်လို့ကောင်းတဲ့ လောကီ ဗီဒီယိုတိုလေးတွေတောင် ရှာကြည့်ခဲ့တယ်။ နောက်ပိုင်းကျတော့ ကျွန်မ တာဝန်ယူထားတဲ့ အဖွဲ့ခေါင်းဆောင်တချို့က တကယ့်အလုပ် မလုပ်ကြဘူး၊ ပြီးတော့ ဒါက ဒီအသင်းတော်ရဲ့ အလုပ်ကို နှောင့်နှေးစေတယ်ဆိုတာကို ခေါင်းဆောင်က တစ်ခုပြီးတစ်ခု သိသွားတယ်။ အံ့သြစရာကောင်းတာက ဒီပြဿနာတွေကို ကျွန်မ သတိတောင် မထားမိခဲ့ဘူး။ အဲဒီကာလအတွင်း အလုပ်ရလဒ်တွေက မကောင်းခဲ့ပေမဲ့ ဘယ်နေရာမှာ ပြဿနာတွေ ပေါ်နေလဲဆိုတာကို ကျွန်မ သေသေချာချာ မစဉ်းစားခဲ့သလို တခြား ညီအစ်ကိုမောင်နှမတွေနဲ့လည်း မရှာဖွေခဲ့ပါဘူး။ ဆိုလိုတာက ပြဿနာတွေ အချိန်အကြာကြီးအထိ မပြေလည်ဘဲ ရှိနေခဲ့တာပေါ့။

မကြာခင်မှာပဲ ကျွန်မက ကြီးကြပ်ရေးမှူးအလုပ်ကို လုပ်ဖို့ အစကနေ အဆုံးထိ လုံးဝ အရည်အချင်းမမီခဲ့တဲ့အတွက် တာဝန် ပြန်ပြောင်းပေးတာ ခံရပါတယ်။ အဲဒီအချိန်မှာ ရင်ထဲ ဟာသွားသလို ခခံစားလိုက်ရတယ်။ ကျွန်မ စိုးရိမ်ပူပန်ပြီး နေမထိထိုင်မသာ ဖြစ်ခဲ့တယ်။ ဒီအလုပ်အတွက် အရည်အချင်းမမီလို့သာ ကျွန်မ ဖြုတ်ချခံရတာပါလို့ ခေါင်းဆောင်က ပြောပေမဲ့ လွန်ခဲ့တဲ့ လပိုင်းအတွင်းမှာ ကျွန်မ တာဝန်ထမ်းဆောင်ရင်း ဝတ်ကျေတမ်းကျေ လုပ်ခဲ့တာ၊ တကယ့်အလုပ် ဘာမှမလုပ်သလောက် ဖြစ်ခဲ့တာတွေကို ကျွန်မ စိတ်နှလုံးထဲမှာ သိနေတယ်။ ကျွန်မ ဖြုတ်ချခံရတာ တကယ် ထိုက်တန်ပါတယ်။ ဒီလိုတွေးမိတော့ ရင်ထဲမှာ မဖော်ပြနိုင်လောက်အောင် စိတ်ဆင်းရဲသွားတယ်။ ဒီဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “ဘုရားသခင်၏ တာဝန်ပေးစေခိုင်းချက်များကို သင် မည်သို့ သဘောထားပြုမူသင့်သည်မှာ အလွန်အရေးကြီးပေသည်။ ဤသည်မှာ အလွန်ကြီးလေးသော ကိစ္စရပ်တစ်ခု ဖြစ်သည်။ ဘုရားသခင်က သင့်ကို အပ်နှံသည့်အရာကို သင် မပြီးမြောက်နိုင်ပါက သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်။ လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။ လူတို့သည် ဘုရားသခင်၏ တာဝန်ပေးစေခိုင်းချက်များကို မည်သို့ သဘောထားပြုမူရမည်ကို နှံ့စပ်သေချာသော နားလည်သဘောပေါက်မှု ရှိရမည်ဖြစ်ပြီး အနည်းဆုံးအနေဖြင့် ဘုရားသခင်က လူကို တာဝန်ပေးစေခိုင်းချက်များ အပ်နှံခြင်းသည် လူကို သူ၏ ချီးမြှောက်ခြင်းဖြစ်ကာ လူကို သူ အထူးကျေးဇူးပြုခြင်းဖြစ်ပြီး ယင်းမှာ ဘုန်းအသရေအရှိဆုံးသော အမှုအရာလည်း ဖြစ်ကြောင်းကို ၎င်းတို့သည် နားလည်ရမည်။ ပြီးလျှင် မိမိ၏ အသက်ပင် အပါအဝင် အခြားအရာအားလုံးကို စွန့်လွှတ်နိုင်သော်လည်း ဘုရားသခင်၏ တာဝန်ပေးစေခိုင်းချက်များကိုမူ ပြီးမြောက်အောင် လုပ်ဆောင်ရမည် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်တွေကို တွေးဆမိတော့ ဘုရားသခင်က ကျွန်မကို မျက်နှာချင်းဆိုင်ပြီး ဖော်ထုတ်နေသလို ခံစားရတယ်။ အထူးသဖြင့် “သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်၊” “ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်၊” နှင့် “ကျိန်ခြင်းခံရထိုက်ပေသည်၊” ဆိုပြီးတော့ ဘုရားသခင် မိန့်ထားတာတွေကို ဖတ်ရတဲ့အခါ ဒီစကားလုံးတွေက ဓားမြှောင်ထက်ထက်တစ်လက်လို ကျွန်မ နှလုံးသားကို ထိုးစိုက်သွားတယ်။ ကျွန်မ အရမ်း စိတ်ဆင်းရဲပြီး ကိုယ့်ကိုယ်ကိုယ် အပြစ်တင်စိတ်တွေ ပြည့်နှက်နေခဲ့တယ်။ အသင်းတော်က ကျွန်မကို ကြီးကြပ်ရေးမှူးလုပ်ဖို့ စီစဉ်ပေးခဲ့တာဟာ ကျွန်မကို လေ့ကျင့်ဖို့ အခွင့်အရေးတစ်ခု ပေးဖို့ဖြစ်မှန်း ကျွန်မ သဘောပေါက်လိုက်တယ်။ ဒါက ကျွန်မရဲ့ ဝတ္တရားလည်း ဖြစ်တယ်။ ဘုရားသခင်ရဲ့ ရည်ရွယ်ချက်ကို ကျွန်မ အလေးထားခဲ့သင့်တယ်၊ ကျွန်မရဲ့ အင်အားရှိသမျှ မြှုပ်နှံပြီး ဒီတာဝန်ကို ကောင်းကောင်းလုပ်ဖို့ ဘယ်လိုအဖိုးအခမဆို ပေးဆပ်ခဲ့သင့်တယ်။ ဒါပေမဲ့ ကျွန်မက ကိုယ့်တာဝန်ကို အရမ်း မလေးမခန့်ပုံစံနဲ့ သဘောထားခဲ့တယ်။ ခေါင်းဆောင်က အလုပ်အခြေအနေ လာမေးတဲ့အခါ မဖြေနိုင်မှာကို ရှောင်ရှားဖို့၊ ပြီးတော့ ရလဒ်အနေနဲ့ ပြုပြင်ခံရတာ၊ ဒါမှမဟုတ် ဖြုတ်ချခံရတာကို ရှောင်ရှားဖို့အတွက် အလုပ်ကိစ္စ အသီးသီးနဲ့ ရင်းနှီးကျွမ်းဝင်အောင် ကျွန်မ အပို အားစိုက်ပြီး ဂရုစိုက်ခဲ့တယ်။ ဒါပေမဲ့ နောက်ပိုင်းကျတော့ ခေါင်းဆောင်က အသေးစိတ် သိပ်မမေးတာကို တွေ့ရတဲ့အခါ ကျွန်မက အခြေအနေကို အခွင့်ကောင်းယူပြီး ဉာဏ်များလာတယ်၊ စိတ်မချရဖြစ်လာတယ်။ အလုပ်နဲ့ ရင်းနှီးကျွမ်းဝင်ဖို့ ကျွန်မ စိတ်မပူတော့ဘူး၊ တကယ့်ပြဿနာတွေကို ဖြေရှင်းဖို့ဆိုရင် ပိုလို့တောင် အာရုံမစိုက်တော့ဘူး။ ကိုယ့်တာဝန်ကို ထမ်းဆောင်တဲ့အခါ ကျွန်မက လေးကန်ပြီး မလုပ်ချင်မကိုင်ချင်ဖြစ်တယ်၊ ပေါ့ပေါ့တန်တန်နဲ့ အေးဆေးဆေးဖြစ်နေတယ်၊ ပြီးတော့ ဇာတိပကတိ သက်သာမှုတွေထဲမှာ လုံးဝ မွေ့လျော်နေခဲ့တယ်။ ရေလောင်းခြင်းအလုပ်ကို တာဝန်ယူနေတဲ့ ညီမ လီယူရှင်းကို ကျွန်မ တွေးမိတယ်။ အရင်က သူလည်း ဒီအလုပ်ကို တစ်ခါမှ တာဝန်မယူဖူးပါဘူး။ ဒါပေမဲ့ သူက သူ့တာဝန်ကို သဘောထားတဲ့ပုံစံမှာ အမြဲတမ်း လေးနက်ပြီး တာဝန်ယူစိတ်ရှိတယ်။ သူက တကယ့်ပြဿနာတွေကို နားလည်ပြီး ဖြေရှင်းဖို့ အာရုံစိုက်ခဲ့တယ်၊ ပြီးတော့ နှစ်လလောက်ကြာတဲ့အခါ သူက တကယ့်အလုပ်တချို့ကို လုပ်နိုင်ခဲ့တယ်။ ဒါပေမဲ့ ကျွန်မက ဒီတာဝန်ကို သုံးလလောက် ထမ်းဆောင်နေခဲ့တာတောင် အလုပ်နဲ့ ရင်းနှီးကျွမ်းဝင်မှု မရှိသေးဘူး။ အဖွဲ့ခေါင်းဆောင်တွေက တကယ့်အလုပ်တွေကို မလုပ်တာနဲ့ ရေလောင်းခြင်းအလုပ်ကို နှောင့်နှေးစေတာလိုမျိုး ကြီးလေးတဲ့ ပြဿနာတစ်ခုကိုတောင် ကျွန်မ မတွေ့နိုင်ခဲ့ဘူး။ ဒါက ကျွန်မတာဝန်တွေအပေါ် လေးနက်တဲ့ ပျက်ကွက်မှုတစ်ခုပဲ။ ဘုရားနှုတ်ကပတ်တော်တွေကို ကျွန်မ အများကြီး စားသောက်ခဲ့ပြီးပြီ၊ ပြီးတော့ ကျွန်မကို ကြီးကြပ်ရေးမှူးအနေနဲ့ မြှောက်စားတဲ့ ဘုရားသခင်ရဲ့ ကျေးဇူးတော်ကိုလည်း ကျွန်မ ရရှိခဲ့တယ်။ ဒါပေမဲ့ ကျွန်မက ဉာဏ်များပြီး စိတ်မချရတာမျိုးဖြစ်ဖို့၊ တကယ့်အလုပ်လုပ်တာကို ရှောင်လွှဲဖို့ ဘယ်လိုအခွင့်အရေးမဆို အရယူခဲ့တယ်။ ဒါက အသင်းတော်အလုပ်ကို နှောင့်နှေးပြီး အတားအဆီးဖြစ်စေခဲ့တယ်။ အရင်က ကျွန်မ ကြီးကြပ်ရေးမှူးဖြစ်တုန်းက ဉာဏ်များပြီး စိတ်မချရဖြစ်ခဲ့တယ်၊ ဝတ်ကျေတမ်းကျေ လုပ်ခဲ့တယ်။ အခုလည်း ကျွန်မ အဲဒီအတိုင်း ထပ်လုပ်နေပြန်ပြီ။ တွေးလေလေ၊ ကိုယ့်ကိုယ်ကိုယ် အပြစ်တင်စိတ်နဲ့ အပြစ်ရှိတယ်လို့ ခံစားရလေလေပဲ။ ဒါနဲ့ ကျွန်မ ဘုရားသခင်ဆီ ဆုတောင်းလိုက်တယ်။ “ချစ်ရတဲ့ ဘုရားသခင်၊ သမီး ကိုယ့်တာဝန်ကို ကောင်းကောင်း မထမ်းဆောင်ခဲ့ဘဲ အသင်းတော်အလုပ်ကို နှောင့်နှေးစေခဲ့မိပါတယ်။ သမီး နောင်တတွေနဲ့ ပြည့်နေပြီး ဒီလိုမျိုး ဆက်မဖြစ်ချင်တော့ပါဘူး။ ချစ်ရတဲ့ ဘုရားသခင်၊ ဒီကျရှုံးမှုကနေ သင်ခန်းစာယူဖို့ သမီးကို လမ်းပြတော်မူပါ။ သမီး နောင်တရဖို့ လိုလားပါတယ်” လို့ပေါ့။

နောက်ပိုင်းမှာ ဒီမေးခွန်းကို ကျွန်မ စိတ်ထဲမှာ ထပ်ခါတလဲလဲ တွေးနေမိတယ်။ ငါ ဘာလို့ ဘုရားသခင်ကို အမြဲတမ်း မရည်ရွယ်ဘဲ အရူးလုပ်ပြီး လှည့်ဖြားနေမိတာလဲ။ ငါ့ကို ဘယ်လိုစိတ်သဘောထားက ချုပ်ကိုင်ထားတာလဲပေါ့။ တစ်ခါတုန်းက ဝတ်ပြုနေတုန်း ဒီဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “သင်သည် သင်၏တာဝန်ကို တစ်သမတ်တည်း ဝတ်ကျေတမ်းကျေ လုပ်နေပါက ဤသည်မှာ မည်သည့်ပြဿနာမျိုး ဖြစ်သနည်း။ ဤသည်မှာ သင်၏ လူ့သဘာဝနှင့် ပတ်သက်နေသည့် ပြဿနာတစ်ခု ဖြစ်သည်။ အသိစိတ်၊ သို့မဟုတ် လူ့သဘာဝမရှိသည့် လူတို့သာ တစ်သမတ်တည်း ဝတ်ကျေတမ်းကျေ လုပ်ကြခြင်း ဖြစ်သည်။ အမြဲ ဝတ်ကျေတမ်းကျေ လုပ်သော လူတို့ကို ယုံကြည်အားထား၍ ရသည်ဟု သင်တို့ထင်သလော။ (မထင်ပါ။) ၎င်းတို့သည် အင်မတန်မှပင် ယုံကြည်အားထား၍ မရပေ။ မိမိတာဝန်ကို ဝတ်ကျေတမ်းကျေ လုပ်ဆောင်သည့် တစ်စုံတစ်ဦးသည် တာဝန်မဲ့သော လူတစ်ဦးဖြစ်ပြီး မိမိလုပ်ရပ်များတွင် တာဝန်မဲ့သော တစ်စုံတစ်ဦးသည် ရိုးသားသော လူတစ်ဦး မဟုတ်။ မယုံကြည်ရသော လူတစ်ဦး ဖြစ်သည်။ မည်သည့်တာဝန်ကို ၎င်းတို့ လုပ်ဆောင်သည်ဖြစ်စေ မယုံကြည်ရသော လူတစ်ဦးသည် ဝတ်ကျေတမ်းကျေသာ လုပ်၏။ သူ၏ အကျင့်စရိုက်က လက်ခံနိုင်ဖွယ်ဖြစ်သော စံနှုန်းတစ်ခုကို မမီသောကြောင့် သူသည် သမ္မာတရားကို မချစ်သကဲ့သို့ ရိုးသားသော လူတစ်ဦးလည်း မုချ မဟုတ်ပေ။ မယုံကြည်ရသော လူတို့ကို ဘုရားသခင်က တစ်ခုတလေ အပ်နှံနိုင်သလော။ လုံးဝ မအပ်နှံနိုင်ပေ။ ဘုရားသခင်သည် လူတို့စိတ်နှလုံး၏ နက်ရှိုင်းသော နေရာများကို စိစစ်သောကြောင့် လှည့်ဖြားတတ်သော လူတို့ကို တာဝန်များ လုပ်ဆောင်ရန် လုံးဝ အသုံးမပြုပေ။ ရိုးသားသူကိုသာ ဘုရားသခင် ကောင်းချီးပေးပြီး ရိုးသား၍ သမ္မာတရားကို ချစ်သောသူတို့အပေါ်သာ သူအမှုပြုသည်။ လှည့်ဖြားတတ်သော လူတစ်ဦးက တာဝန်တစ်ခုကို ထမ်းဆောင်သည့်အခါတိုင်းတွင် ယင်းသည် လူက ပြုလုပ်သည့် အစီအစဉ်တစ်ခုဖြစ်ပြီး လူ၏ အမှားဖြစ်သည်။ ဝတ်ကျေတမ်းကျေ လုပ်လိုသော လူတို့တွင် အသိစိတ် သို့မဟုတ် ဆင်ခြင်တုံတရား မရှိ။ ၎င်းတို့၏ လူ့သဘာဝသည် ညံ့ဖျင်း၏။ ၎င်းတို့သည် ယုံကြည်၍ မရသကဲ့သို့ အင်မတန်မှပင် အားကိုးအားထားပြု၍လည်း မရနိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူသည် ဘုရားသခင်၏ စီမံခန့်ခွဲမှုအစီအစဉ်၏ အကြီးမားဆုံးသော အကျိုးခံစားရသူဖြစ်သည်) “လူအားလုံးတို့သည် သူတို့၏ တာဝန်ကို ထမ်းဆောင်ရာတွင် ထုတ်ဖော်ခြင်းခံရသည်။ လူတစ်ယောက်ကို တာဝန်တစ်ခုသာ ချပေးလော့။ မကြာခင်တွင် ထိုသူသည် ရိုးသားသူ၊ သို့မဟုတ် လိမ်လည်လှည့်ဖြားသော လူတစ်ဦး ဟုတ်မဟုတ်၊ သမ္မာတရားကို ချစ်သောသူဖြစ်မဖြစ်ကို ထုတ်ဖော်ပြခြင်း ခံရလိမ့်မည်။ သမ္မာတရားကို ချစ်သောသူတို့သည် တာဝန်များကို ရိုးသားစစ်မှန်စွာ ထမ်းဆောင်နိုင်ပြီး ဘုရားအိမ်တော်၏ အလုပ်ကို ထိန်းသိမ်းနိုင်သည်။ သမ္မာတရားကို မချစ်သောသူတို့သည် ဘုရားအိမ်တော်၏အလုပ်ကို အနည်းငယ်မျှပင် မထိန်းသိမ်းကြပေ။ ၎င်းတို့သည် မိမိတို့တာဝန်များကို ထမ်းဆောင်ရာတွင် တာဝန်မသိတတ်ကြပေ။ ဤသည်မှာ အမြင်မှန်ရှိသောသူတို့အတွက် ချက်ချင်းဆိုသလို ရှင်းလင်း၏။ မိမိ၏တာဝန်ကို အားရလောက်စရာ မရှိအောင် ထမ်းဆောင်သောသူ တစ်ဦးမျှ သမ္မာတရားအား ချစ်မြတ်နိုးသူ သို့မဟုတ် ရိုးသားသောသူ မဟုတ်ပေ။ ထိုသို့သော လူတို့အားလုံးသည် ထုတ်ဖော်ခြင်းနှင့် ဖယ်ရှားရှင်းလင်းခြင်းခံရမည်။ မိမိတို့၏တာဝန်များကို ကောင်းမွန်စွာ ထမ်းဆောင်ရန်အတွက် လူတို့၌ တာဝန်သိစိတ်နှင့် ဝန်တာစိတ် ရှိရမည်။ ဤနည်းအားဖြင့် အလုပ်ကို သင့်တင့်လျောက်ပတ်စွာ ပြီးစီးမည်မှာ အသေအချာ ဖြစ်သည်။ ယင်းမှာ လူတစ်ဦး၌ ဝန်တာစိတ် သို့မဟုတ် တာဝန်သိစိတ် မရှိသောအခါ၊ သူသည် အရာရာကိုလုပ်ဆောင်ဖို့ နှိုးဆော်ပေးရန် လိုအပ်သောအခါ၊ သူသည် အမြဲတမ်း ဝတ်ကျေတမ်းကျေ ဖြစ်နေသောအခါ၊ ထို့ပြင် ပြဿနာများ ပေါ်လာသောအချိန်တွင် အပြစ်ကိုလွှဲချဖို့ ကြိုးစားလျက် ပြေလည်အောင်ဖြေရှင်းရာ၌ ကြန့်ကြာမှုများကို ဖြစ်ပွားစေသောအခါ ပူပန်စရာပင် ဖြစ်၏။ သို့ဆိုလျှင် အလုပ်ကို ကောင်းမွန်စွာ လုပ်ဆောင်နိုင်ဦးမည်လော။ သူ၏ တာဝန်ထမ်းဆောင်မှုသည် ရလဒ်တစ်ခုခု ထွက်ပေါ်နိုင်သလော။ သူသည် သူ့အတွက် စီစဉ်ပေးသော မည်သည့်အလုပ်ကိုမျှ မလုပ်ဆောင်လိုပေ။ အလုပ်တွင် အကူအညီလိုအပ်နေသော အခြားလူများအား သူမြင်သည့်အခါ ထိုသူတို့ကို သူ မသိကျိုးကျွန်ပြုသည်။ အမိန့်ပေးသည့်အခါမှသာ မဖြစ်မနေ လုပ်ဆောင်ရမည့် အချိန်ရောက်ပြီး ရွေးချယ်စရာ မရှိတော့သည့် အခါမှသာ သူက အနည်းငယ်သာ လုပ်ဆောင်သည်။ ဤသည်မှာ တာဝန်ထမ်းဆောင်ခြင်းမဟုတ်၊ ငှားရမ်းထားသော အလုပ်သမားပင် ဖြစ်သည်။ ငှားရမ်းထားသော အလုပ်သမားတစ်ဦးသည် တစ်ရက်စာလုပ်ခအတွက် တစ်ရက်စာ၊ တစ်နာရီလုပ်ခအတွက် တစ်နာရီစာ လုပ်ကိုင်ရင်း အလုပ်ရှင်တစ်ယောက်အတွက် အလုပ်လုပ်ပေးသည်။ သူသည် လုပ်ခရရှိရန် စောင့်မျှော်လျက် ရှိသည်။ သူသည် သူ၏သူဌေးက မမြင်သည့် မည်သည့်အလုပ်ကိုမဆို လုပ်ရန် ကြောက်ရွံ့သည်။ သူသည် သူလုပ်ဆောင်သည့် မည်သည့်အရာမဆိုအတွက် ဆုချီးမြှင့်ခြင်း မခံရမည်ကို ကြောက်ရွံ့သည်။ သူသည် အယောင်ပြအတွက်သာ အစဉ် အလုပ်လုပ်သည်။ ဤသည်မှာ သူသည် သစ္စာမရှိဟု ဆိုလိုသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောသူလူတစ်ဦးဖြစ်ခြင်းကသာ စစ်မှန်သော လူသားပုံသဏ္ဌာန်အတိုင်း အသက်ရှင်နေထိုင်နိုင်သည်) ဘုရားနှုတ်ကပတ်တော်တွေက ကျွန်မနှလုံးသားကို လှုပ်ရှားစေခဲ့တယ်။ ကိုယ့်တာဝန် ထမ်းဆောင်ရာမှာ ကျွန်မ အမြဲတမ်း ကလိမ်ကကျစ်ကျပြီး ဉာဏ်များခဲ့တယ်ဆိုတာကို နားလည်လိုက်တယ်။ အဲဒီလိုဖြစ်ရတဲ့ အရင်းအမြစ်က ကျွန်မရဲ့ စိတ်သဘောထားက အရမ်း လှည့်ဖြားလွန်းလို့ပါပဲ။ ကျွန်မမြင်တာကတော့ ခေါင်းငုံ့ပြီး ကြိုးစားလုပ်ဖို့ပဲ သိတဲ့လူတွေ၊ ကိုယ့်အတွက်ကိုယ် စဉ်းစားဖို့ မသိတဲ့လူတွေက အရမ်း နုံအပြီး ရိုးလွန်းတယ်ပေါ့။ တစ်ဖက်မှာကျတော့ အလုပ်ရှုပ်နေတဲ့ကြားက ခိုကပ်နိုင်တဲ့လူတွေ၊ သူများကို လှည့်ဖြားဖို့ ဉာဏ်ဆင်ပြီး လှည့်ကွက်သုံးနိုင်တဲ့လူတွေက တကယ် တော်တဲ့လူတွေလို့ ထင်ခဲ့တာ။ ဒါကြောင့် ကျွန်မ တာဝန်ကို ဒီလိုနည်းနဲ့ ထမ်းဆောင်ခဲ့တယ်။ ခေါင်းဆောင်တွေက ကျွန်မကို အနီးကပ် လိုက်စစ်ကြည့်နေတဲ့အခါ ကျွန်မ တာဝန်ကို အားကြိုးမာန်တက် ထမ်းဆောင်တယ်။ ဒါပေမဲ့ ဘယ်သူမှ ကျွန်မကို လိုက်မကြည့်တော့တာနဲ့ ကျွန်မက ဇာတိပကတိထဲမှာ စပြီး မွေ့လျော်တော့တာပဲ၊ ပြီးတော့ လုပ်သင့်တဲ့အလုပ်ကို မလုပ်တော့ဘူး။ လူတွေ ကြည့်နေတဲ့အခါ တစ်မျိုးလုပ်ပြီး ကွယ်ရာကျတော့ နောက်တစ်မျိုး လုပ်တယ်။ ကျွန်မက ညီအစ်ကို မောင်နှမတွေ အားလုံးကို လှည့်ဖြားခဲ့ပြီး ကျွန်မမှာ ဝန်တာ အကြီးကြီးရှိတယ်လို့ သူတို့ ထင်အောင် လုပ်ခဲ့တယ်။ တကယ်တော့ သူတို့ကွယ်ရာမှာ ဇာတိပကတိ သက်သာမှုတွေထဲ ကျွန်မ လုံးဝ မွေ့လျော်နေခဲ့ပြီး တကယ့်အလုပ် ဘာမှ သိပ်မလုပ်ခဲ့ပါဘူး။ ကျွန်မ တကယ်ကို စဉ်းလဲပြီး လှည့်ဖြားတတ်ခဲ့တာပါ။ သူဌေးရှေ့မှာတော့ ဒုက္ခခံနိုင်သယောင် ဟန်ဆောင်ပြီး အစွမ်းကုန် အလုပ်လုပ်ပြပေမဲ့ သူဌေးမရှိတာနဲ့ ကလိမ်ကကျစ်ကျပြီး ဉာဏ်များတဲ့ လောကီလူသားတွေကို ကျွန်မ တွေးမိတယ်။ သူတို့က လှည့်ဖြားဖို့ ဉာဏ်ဆင်ကြတယ်၊ ပြီးတော့ အသိစိတ်နဲ့ လူ့သဘာဝ မရှိကြဘူး။ သူတို့အတွက်က အကျိုးအမြတ်က ပထမပဲ။ ကျွန်မ တာဝန်ကို ဒီလိုနည်းနဲ့ သဘောထားခဲ့တာ။ ဘုရားသခင် ကျေနပ်ဖို့အတွက် ကိုယ့်တာဝန်ကို ကောင်းကောင်း ဘယ်လိုထမ်းဆောင်ရမလဲဆိုတာ ကျွန်မ မစဉ်းစားဘဲ ကိုယ့်အကျိုးစီးပွားကိုပဲ အမြဲတမ်း စဉ်းစားခဲ့တယ်။ ကျွန်မက ဉာဏ်များပြီး စိတ်မချရဖြစ်ခဲ့တယ်၊ ပြီးတော့ ကြည့်ကောင်းရုံသက်သက် အလုပ်လုပ်ခဲ့ပြီး သူများကို လှည့်စားခဲ့တယ်၊ အရူးလုပ်ခဲ့တယ်။ အရေးကြီးတဲ့ အလုပ်တွေမှာ ကျွန်မက ကိုယ့်တာဝန်တွေကို လစ်လျူရှုခဲ့တယ်။ ရလဒ်အနေနဲ့ ကျွန်မက အသင်းတော်အလုပ်ကို အတားအဆီးဖြစ်စေပြီး နှောင့်နှေးစေခဲ့တယ်။ ကျွန်မက ကိုယ့်တာဝန်ကို ထမ်းဆောင်နေတာ မဟုတ်ဘူး။ ကျွန်မက အငှားလုပ်သားတစ်ယောက်၊ အလုပ်သမားတစ်ယောက် ဖြစ်နေခဲ့တာ။ လူတွေကွယ်ရာမှာ ကလိမ်ကကျစ်ကျပြီး ဉာဏ်များတာက တော်တော် ပါးနပ်တယ်လို့ အရင်က ကျွန်မ ထင်ခဲ့ဖူးပေမဲ့ လှည့်ဖြားတတ်တဲ့လူတွေက မပါးနပ်ဘူးဆိုတာကို အခု ကျွန်မ နောက်ဆုံးမှာ မြင်သွားပြီ။ သူတို့က စက်ဆုပ်စရာကောင်းပြီး မိုက်မဲကြတယ်။ ကိုယ့်တာဝန်ထမ်းဆောင်ဖို့ လှည့်ဖြားတတ်တဲ့ စိတ်သဘောထားကို အားကိုးတာက ကျွန်မကို ပိုပိုပြီး စဉ်းလဲတတ်စေရုံပဲ ရှိမယ်။ အဲဒါက ကျွန်မကို ဘုရားသခင်ကို ပိုပုန်ကန်ပြီး အတိုက်အခံလုပ်မိစေရုံပဲဖြစ်ပြီး ပုံမှန် လူ့သဘာဝကို ဆုံးရှုံးစေမှာပါ။ ဒီလိုပုံစံနဲ့ အသက်ရှင်တာ ကျွန်မမှာ သိက္ခာနဲ့ ဂုဏ်သိက္ခာ တစ်စက်ကလေးမှ မရှိခဲ့ဘူး။ အခု ဖြုတ်ချခံရတာက ကျွန်မကိုယ်တိုင်ပဲ ကိုယ့်ဒုက္ခကိုယ်ရှာခဲ့တာ။ ကျွန်မသာ နောင်တမရသေးရင် အဆုံးမှာ ဘယ်တာဝန်ကိုမှ ကောင်းကောင်း ထမ်းဆောင်နိုင်မှာ မဟုတ်သလို ဘယ်သမ္မာတရားကိုမှ ရနိုင်မှာ မဟုတ်ဘူး။ ဘုရားသခင်က ထုတ်ဖော်ပြီး ဖယ်ရှားရှင်းလင်းတာကိုပဲ ကျွန်မ ခံရမှာ။

နောက်ပိုင်းမှာ ကျွန်မရဲ့ ပြဿနာတွေနဲ့ပတ်သက်ပြီး လက်တွေ့လုပ်ဆောင်ခြင်း လမ်းကြောင်းတစ်ခု ရှာဖွေဖို့ ဘုရားနှုတ်ကပတ်တော်တွေကို စားသောက်ခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “လူများက ၎င်းတို့၏တာဝန်ကို ထမ်းဆောင်သည့်အခါတွင် အမှန်တကယ်ပင် ၎င်းတို့သည် ၎င်းတို့လုပ်ဆောင်သင့်သည့်အရာကို လုပ်ဆောင်နေကြသည်။ သို့သော် သင်သည် ဘုရားသခင် ရှေ့မှောက်တွင် ယင်းကို လုပ်ဆောင်ပါက၊ သင်သည် ရိုးသားသည့် သဘောထားနှင့် စိတ်နှလုံးပါလျက် တာဝန် ထမ်းဆောင်ပြီး ဘုရားကိုနာခံပါက ဤသဘောထားသည် သာ၍ မှန်ကန်လိမ့်မည် မဟုတ်လော။ ထို့ကြောင့် သင်သည် သင်၏နေ့စဉ်အသက်တာတွင် ဤသဘောထားကို မည်သို့ လက်တွေ့ကျင့်သုံးသင့်သနည်း။ သင်သည် ‘ဘုရားသခင်ကို စိတ်နှလုံးပါလျက် ရိုးသားမှုဖြင့် ဝတ်ပြုကိုးကွယ်ခြင်း’ ကို သင်၏စစ်မှန်မှု ဖြစ်စေရမည်။ သင်သည် ဝတ်ကျေတမ်းကျေ လုပ်ချင်သည့်အခါတိုင်း၊ ကလိမ်ကျချင်ပြီး ပျင်းရိချင်သည့်အခါတိုင်း၊ အာရုံပျံ့လွင့်သည့်အချိန်တိုင်း သို့မဟုတ် ပျော်ပါးချင်သည့် အချိန်တိုင်းတွင် ဤသို့ သင်စဉ်းစားဆင်ခြင်သင့်၏။ ‘ဤသို့ပြုမူခြင်းဖြင့် ငါသည် ယုံကြည်စိတ်ချ၍မရသူ ဖြစ်နေသလော။ ဤသည်မှာ ငါ၏တာဝန်ကို ထမ်းဆောင်ရာတွင် ငါ၏ စိတ်ကိုနှစ်ထားခြင်းလော။ ဤသို့လုပ်ဆောင်ခြင်းဖြင့် ငါသည် သစ္စာစောင့်သိရန် ပျက်ကွက်နေခြင်းလော။ ငါ့ကို ဘုရားသခင် အပ်နှံထားသည့် တာဝန်ပေးစေခိုင်းချက်နှင့် လျော်ညီအောင် အသက်ရှင်ဖို့ ငါ ပျက်ကွက်နေခြင်းလော’ ဟူ၍ ဖြစ်သည်။ ဤသည်မှာ သင့်ကိုယ်သင် ဆင်ခြင်သုံးသပ်သင့်သည့်ပုံ ဖြစ်သည်။ သင်သည် သင်၏တာဝန်တွင် အစဉ် ဝတ်ကျေတမ်းကျေပြုကြောင်း၊ သစ္စာစောင့်သိခြင်း မရှိကြောင်းနှင့် သင်သည် ဘုရားသခင်ကို နာကျင်စေခဲ့ကြောင်း သိလာလျှင် မည်သည့်အရာကို ပြုလုပ်သင့်သနည်း။ သင်က ‘ထိုအခိုက်အတန့်တွင် တစ်ခုခုမှားနေသည်ကို ငါခံစားရသည်။ သို့သော် ယင်းကို ပြဿနာအဖြစ် ငါ သဘောမထားခဲ့ပေ။ ပေါ့ဆစွာဖြင့် ဖော့ပြောလိုက်သည်။ ယခုမှသာ ငါသည် တကယ်ကို ပေါ့ဆပြီး ဝတ်ကျေတမ်းကျေပြုသည်၊ ငါ၏ တာဝန်ကို စံမီအောင် မထမ်းဆောင်ခဲ့သည်ကို သဘောပေါက်ခဲ့သည်။ ငါသည် အမှန်ပင် အသိတရားနှင့် ဆင်ခြင်တုံတရားကင်းမဲ့သည်’ ဟု ပြောဆိုသင့်သည်။ သင်သည် ပြဿနာကို တွေ့ရှိပြီး သင့်ကိုယ်သင် အနည်းငယ်သိလာသည်။ ထို့ကြောင့် ယခုအခါတွင် သင့်ကိုယ်သင် ပြန်လှည့်လာရမည်။ သင့်တာဝန်ကို ထမ်းဆောင်ခြင်းအပေါ် သင်၏ သဘောထားက မှားယွင်းသည်။ သင်သည် ယင်းကို အပိုအလုပ်တစ်ခုကဲ့သို့ သဘောထားပြုမူပြီး ဖြစ်ကတတ်ဆန်း အားထုတ်မှုတစ်ခုကိုသာ ပြုလုပ်ခဲ့ကာ ယင်းကို စိတ်မနှစ်ထားပေ။ သင်သည် ဤသို့ ထပ်မံ၍ ဝတ်ကျေတမ်းကျေပြုလျှင် ဘုရားကို ဆုတောင်းရမည်ဖြစ်ပြီး ဘုရားသခင်ကို သင့်အား ပဲ့ပြင်ဆုံးမကာ ရိုက်နှက်ဆုံးမခွင့် ပေးရမည်။ သင်၏တာဝန်ကို ထမ်းဆောင်ရာတွင် ဤသို့သော စိတ်ပိုင်းဖြတ်ချက် သင်၌ ရှိမှသာလျှင် သင်သည် အမှန်တကယ် နောင်တရနိုင်သည်။ သင်၏ အသိစိတ်က ရှင်းလင်းပြီး တာဝန်ကို ထမ်းဆောင်ခြင်းအပေါ် သင့်သဘောထားက ပြောင်းလဲသွားမှသာ သင့်ကိုယ်သင် အမှန်တကယ် ပြောင်းလဲပြီးဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) ဘုရားနှုတ်ကပတ်တော်တွေကနေ ကျွန်မ နားလည်လိုက်တာက လူတွေဟာ သူတို့တာဝန် ထမ်းဆောင်တဲ့အခါ ရိုးသားတဲ့ သဘောထားတစ်ခု ရှိသင့်တယ်ဆိုတာပါပဲ။ ရိုးသားတဲ့လူတွေကသာ ဘုရားသခင်အပေါ် သစ္စာစောင့်သိနိုင်ပြီး ယုံကြည်အားထားထိုက်သူတွေ ဖြစ်ကြတယ်။ နောဧလိုပဲပေါ့၊ ဘုရားသခင်ရဲ့ တာဝန်ပေးစေခိုင်းချက်ကို ဘုရားသခင်ကို ကြောက်ရွံ့တဲ့ စိတ်နှလုံး၊ ရိုးသားတဲ့ စိတ်နှလုံးနဲ့ သူ သဘောထားခဲ့တယ်။ သင်္ဘောဆောက်တုန်းက အခက်အခဲတွေ အများကြီး သူ ကြုံခဲ့ရပြီး အရမ်းပင်ပန်းခဲ့ပေမဲ့ သူ့ရဲ့ ကိုယ်ပိုင်အကျိုးစီးပွားကို ဘယ်တုန်းကမှ မစဉ်းစားခဲ့သလို သူ့ရဲ့ အကျိုးအမြတ်နဲ့ ဆုံးရှုံးမှုတွေကိုလည်း ဘယ်တုန်းကမှ မတွက်ချက်ခဲ့ဘူး။ အဲဒီအစား ဘုရားသခင်ရဲ့ တာဝန်ပေးစေခိုင်းချက်ကို သူ့စိတ်နှလုံးအကြွင်းမဲ့နဲ့ အမြန်ဆုံး ပြီးမြောက်အောင် ဘယ်လိုလုပ်ရမလဲဆိုတာကိုပဲ သူ တွေးခဲ့တယ်။ ဘယ်သူမှ သူ့ကို စောင့်ကြည့်မနေပေမဲ့ သူက ဘုရားသခင်ရဲ့ ရည်ရွယ်ချက်ကို အလေးထားပြီး နှစ်ပေါင်း တစ်ရာ့နှစ်ဆယ်တိုင်အောင် သူ့တာဝန်ကို ခိုင်ခိုင်မြဲမြဲ ဆုပ်ကိုင်ထားနိုင်တုန်းပါပဲ။ နောဧက စစ်မှန်တဲ့ လူ့သဘာဝရှိတဲ့ လူတစ်ယောက်ပဲ။ ကျွန်မ ကိုယ့်ကိုယ်ကိုယ် နောဧနဲ့ မယှဉ်နိုင်ပေမဲ့ ဘုရားနှုတ်ကပတ်တော်တွေနဲ့ နောဧရဲ့ အတွေ့အကြုံကနေ လက်တွေ့လုပ်ဆောင်ခြင်း လမ်းကြောင်းတစ်ခုကို ကျွန်မ နားလည်လိုက်တယ်။ အဲဒီအချိန်ကစပြီး ကိုယ့်တာဝန်ကို ရိုးသားတဲ့ စိတ်နှလုံးနဲ့ ထမ်းဆောင်ရမယ်၊ ပြီးတော့ တာဝန်ထမ်းဆောင်တဲ့အခါ ကိုယ့်ကိုယ်ကိုယ် ပုံမှန် ဆန်းစစ်ရမယ်။ ကျွန်မ ဝတ်ကျေတမ်းကျေ ဖြစ်နေမှန်း သဘောပေါက်မိတဲ့အခါ ဘုရားသခင်ဆီ ဆုတောင်းပြီး ကိုယ့်ကိုယ်ကိုယ် အသိစိတ်ရှိရှိ ပုန်ကန်ရမယ်။ တစ်ယောက်ယောက်က ကျွန်မအလုပ်ကို စောင့်ကြည့်တာ၊ လိုက်စစ်တာ လုပ်သည်ဖြစ်စေ၊ မလုပ်သည်ဖြစ်စေ ကျွန်မက ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို အမြဲ လက်ခံရမယ်၊ ပြီးတော့ ကိုယ့်တာဝန်ကို ကောင်းကောင်း ထမ်းဆောင်ရမယ်။ ကျွန်မသာ ဝတ်ကျေတမ်းကျေ လုပ်မိရင်၊ ဒါမှမဟုတ် ထပ်ပြီး လိမ်ညာမိရင် ကျွန်မကို ရိုက်နှက်ဆုံးမပြီး ပဲ့ပြင်ဖို့အတွက်လည်း ဘုရားသခင်ဆီ ကျွန်မ တောင်းလျှောက်ပြီး ဆုတောင်းခဲ့တယ်။

နောက်ပိုင်းမှာ အသင်းတော်က လူသစ်တွေကို ကျွန်မ ရေလောင်းပေးနေခဲ့တယ်။ တစ်ခါတလေ အဖွဲ့ခေါင်းဆောင်က နည်းနည်း အလုပ်ရှုပ်ပြီး ကျွန်မအလုပ်ကို လိုက်မစစ်နိုင်တဲ့အခါ ကျွန်မမှာ ဝတ်ကျေတမ်းကျေ လုပ်ချင်တဲ့ ဆန္ဒ ရှိနေသေးတယ်။ ကျွန်မ တွေးမိတယ်။ “လူသစ်တွေကို ရေလောင်းရတာ ပင်ပန်းလိုက်တာ။ ပြဿနာတိုင်းကို စကားလုံးနည်းနည်းလောက်နဲ့ ဖြေရှင်းလို့ရပြီး ပြီးသွားတာမျိုးမှ မဟုတ်တာ။ ငါ အတော်လေး အဖိုးအခပေးရတယ်။ အဖွဲ့ခေါင်းဆောင်က ငါ့အလုပ်ကို လိုက်မစစ်ကြည့်တော့ ငါ နည်းနည်းလောက် ပျင်းတာကို သူ သိမှာမဟုတ်ဘူး။ ငါ နားဖို့ အချိန်နည်းနည်းလောက်ပဲ ရှာလိုက်မယ်၊ လူသစ်တွေရဲ့ ပြဿနာတွေကို ရက်နည်းနည်းလောက် နောက်ကျပြီးမှ ဖြေရှင်းလိုက်ရင်လည်း ကိစ္စမရှိပါဘူးလေ” လို့ပေါ့။ ဒီလိုတွေးမိတဲ့အခါ ဒီသဘောထားက မမှန်ကန်ဘူးဆိုတာ ကျွန်မ ချက်ချင်း သဘောပေါက်လိုက်တယ်။ အဖွဲ့ခေါင်းဆောင်က ကျွန်မအလုပ်ကို လိုက်မစစ်ကြည့်ပေမဲ့ ဘုရားသခင်က အရာအားလုံးကို စေ့စေ့စပ်စပ် ကြည့်ရှုစစ်ဆေးနေတာလေ။ ကျွန်မ ကလိမ်ကကျစ်ကျပြီး ဉာဏ်များလို့၊ ဒါမှမဟုတ် လိမ်ညာလို့ မရတော့ဘူး။ ကိုယ့်တာဝန်ကို ရိုးသားတဲ့ စိတ်နှလုံးနဲ့ သဘောထားပြီး အဲဒီအပေါ်မှာ ကျွန်မရဲ့ အင်အားရှိသမျှ မြှုပ်နှံရမယ်။ ဒါကြောင့် ပုံမှန် မစုဝေးနိုင်တဲ့ လူသစ်တွေကို ကျွန်မ မြန်မြန်ဆန်ဆန် ထောက်ပံ့ပြီး ကူညီပေးခဲ့တယ်။ လူသစ်တချို့က ကျွန်မ မက်ဆေ့ခ်ျတွေကို ပြန်မဖြေတဲ့အခါ သူတို့ကို ဆက်သွယ်ဖို့ နည်းလမ်းအမျိုးမျိုး သုံးပြီး ကျွန်မ ကြိုးစားတယ်။ သူတို့ကို ထောက်ပံ့ပြီး ကူညီပေးရင်းနဲ့ ဖြည်းဖြည်းနဲ့ နှေးနှေးချင်းပဲ လူသစ်အများကြီးက ပုံမှန် စုဝေးပွဲ ပြန်တက်လာကြတယ်။ ပြီးတော့ ဒီလိုနည်းနဲ့ လက်တွေ့လုပ်ဆောင်ရတာ ကျွန်မ တကယ် စိတ်အေးချမ်းမိတယ်။ အခုကစပြီး ကိုယ့်တာဝန် ထမ်းဆောင်ရင်း ကိုယ့်ကိုယ်ကိုယ် ခဏခဏ ဆန်းစစ်ဖို့၊ ပြီးတော့ တာဝန်ကို ကောင်းကောင်းထမ်းဆောင်ဖို့ ကျွန်မရဲ့ စိတ်နှလုံးနဲ့ ရိုးသားတဲ့ သဘောထားကို အသုံးပြုဖို့ ကျွန်မ လိုလားနေပါတယ်။ ဘုရားသခင်ကို ကျေးဇူးတင်ပါတယ်။ ဘုရားသခင် ကျေးဇူးတော်ကို ချီးမွမ်းပါတယ်ရှင်။


၃၇။ အသက် ၈၀ ကျော် အမျိုးသမီးတစ်ဦး၏ နားလေးပြီးနောက် အတွေ့အကြုံ

လျန်ရှင်း၊ တရုတ်ပြည်

၂၀၀၅ ခုနှစ်မှာ ကျွန်မ အသက် ၆၈ နှစ် ပြည့်ခဲ့ပါတယ်၊ အဲဒီနှစ် အောက်တိုဘာလ အစောပိုင်းရက်တစ်ရက်မှာ မိတ်ဆွေတစ်ယောက်က အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို ကျွန်မဆီ လာဟောခဲ့တယ်။ ဘုရားနှုတ်ကပတ်တော်တွေကို စားသောက်ပြီးတဲ့နောက်မှာ အနန္တတန်ခိုးရှင် ဘုရားသခင်ဟာ လူသားမျိုးနွယ်ကို ကယ်တင်တဲ့ စစ်မှန်တဲ့ တစ်ပါးတည်းသော ဘုရားသခင် ဖြစ်မှန်း ကျွန်မ သေချာသွားခဲ့ပြီး ဘုရားသခင်ရဲ့ နောက်ဆုံးသော ကာလ အမှုတော်ကို ကျွန်မ လက်ခံခဲ့တယ်။ ဘုရားသခင်ကို စယုံကြည်ပြီး တစ်နှစ်မပြည့်ခင်မှာပဲ ခေါင်းဆောင်က အသင်းတော်ရဲ့ ဘုရားနှုတ်ကပတ်တော် စာအုပ်တွေကို စီမံခန့်ခွဲဖို့ ကျွန်မကို စီစဉ်ပေးခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ဒီတာဝန်ကို ငါ လက်ခံပြီးပြီဆိုတော့ လုံ့လဝီရိယရှိရမယ်၊ တာဝန်ကျေရမယ်။ ဘာအမှားမှလုပ်မိလို့ မဖြစ်ဘူး။ ကိုယ့်တာဝန်ကို ကောင်းကောင်းထမ်းဆောင်မှပဲ ဘုရားသခင်ရဲ့ ကယ်တင်ခြင်းကို ငါ ရနိုင်မှာ” လို့ပေါ့။ အဲဒီနောက်မှာတော့ ကျွန်မဟာ ကိုယ့်တာဝန်ကို တက်တက်ကြွကြွ ထမ်းဆောင်ခဲ့တယ်၊ စာအုပ်တွေအကုန်လုံးကို စီစီရီရီထားတယ်၊ နံပါတ်စဉ်တပ်တယ်၊ ပြီးတော့ အကုန်လုံးကို ရှင်းရှင်းလင်းလင်း မှတ်တမ်းတင်ခဲ့တယ်။ ကျွန်မ တွေးမိတာက “ကိုယ့်တာဝန်အတွက် ငါ အပြည့်အဝ ဆက်ကပ်သရွေ့ ခေါင်းဆောင်နဲ့ ညီအစ်ကိုမောင်နှမတွေ ကျေနပ်ရုံတင်မကဘူး၊ ဘုရားသခင်လည်း သေချာပေါက် ကျေနပ်ပြီး ငါ့ကို ကောင်းချီးပေးမှာပဲ” ပေါ့။ အနာဂတ်မှာ ကောင်းချီးပေးခံရမယ်၊ ကယ်တင်ခြင်းခံရမယ်ဆိုတဲ့ အတွေးနဲ့ ကျွန်မ အရမ်းပျော်ခဲ့တာပေါ့။ နှစ်နှစ်ကြာတော့ အနီးအနားက အသင်းတော်နှစ်ခုကို စာအုပ်တွေနဲ့ စာတွေ ပို့ပေးဖို့ ခေါင်းဆောင်က ကျွန်မကို စီစဉ်ပေးခဲ့တယ်။ ဒီတာဝန်က ကျွန်မအရွယ်နဲ့ လူတစ်ယောက်အတွက် နည်းနည်း ပင်ပန်းပေမဲ့၊ ဒီတာဝန်ထမ်းဆောင်တာက ဘုရားသခင်ကို ကျေနပ်စေပြီး ကိုယ်တော်ရဲ့ ကောင်းချီးတွေကို ရစေမယ်လို့ တွေးမိလိုက်တာနဲ့၊ အထူးသဖြင့် အနာဂတ် နိုင်ငံတော်ရဲ့ အလှတရားကို တွေးမိလိုက်တာနဲ့ ကျွန်မ အရမ်းကို ပျော်ရွှင်ခဲ့ရတယ်။ ဒါကြောင့် ပင်ပန်းရင်တောင် ကျွန်မ မညည်းညူခဲ့ဘူး။

နှစ်တွေကုန်လွန်သွားလိုက်တာ ၂၀၂၄ ခုနှစ်ကို ရောက်လာတော့ အခုဆိုရင် ကျွန်မက ၈၇ နှစ်ဆိုတဲ့ ကြီးရင့်တဲ့အရွယ်ကို ရောက်ခဲ့ပြီပေါ့။ ကျွန်မ ကျန်းမာရေးက တစ်နှစ်ထက်တစ်နှစ် ယိုယွင်းလာပြီး ရောဂါဝေဒနာသုံးလေးမျိုး ခံစားခဲ့ရတယ်။ နှလုံးခုန် မမှန်တာ၊ သွေးထဲအဆီများတာ၊ သွေးတိုးနဲ့ ဆီးချိုလို ရောဂါတွေပေါ့။ ပြီးတော့ လွန်ခဲ့တဲ့ သုံးနှစ်လောက်က ခါးရိုးဆွေးတဲ့ရောဂါ ဖြစ်လာလိုက်တာ ရောဂါထဖောက်ပြီဆိုရင် ခါးအောက်ပိုင်းက အရမ်းနာလွန်းလို့ မတ်တပ်တောင် မရပ်နိုင်ဘူး၊ လှုပ်လိုက်တာနဲ့ နာကျင်မှုက ဆိုးဆိုးရွားရွားကို ခံစားရတာ။ ဒါပေမဲ့ ရိုးရိုးသားသား ပြောရရင် ဒီရောဂါတွေက ကျွန်မရဲ့ စိတ်အခြေအနေကို သိပ်မထိခိုက်ပါဘူး၊ ဘာလို့လဲဆိုတော့ အဲဒါတွေက တာဝန်ထမ်းဆောင်တာကို အနှောင့်အယှက် မဖြစ်စေလို့လေ၊ ပြီးတော့ ဘုရားသခင်ကို ယုံကြည်မှုကနေတစ်ဆင့် ကယ်တင်ခြင်းရဖို့ ကျွန်မရဲ့ လိုက်စားမှုကို အဲဒါတွေက မထိခိုက်ဘူး။ ကျွန်မကို အနာကျင်ရဆုံးဖြစ်စေတာကတော့ နားနှစ်ဖက်စလုံး လေးသွားတာပါပဲ။ မိသားစုတွေ ပုံမှန်စကားပြောနေတာကို ကျွန်မ လုံးဝ မကြားရတော့ဘူး၊ နည်းနည်းလောက် ကြားရဖို့အတွက်တောင် သူတို့က ကျွန်မနားနားကပ်ပြီး အော်ပြောရတယ်။ မိသားစုက ကျွန်မအတွက် နားကြားကိရိယာ အမျိုးမျိုး ဝယ်ပေးပေမဲ့ ဘယ်အရာကမှ ကြာကြာ အဆင်မပြေခဲ့ဘူး။ ဆေးရုံသွားပြတော့ အသက်ကြီးလို့ နားလေးတာ၊ ကုလို့မရဘူးလို့ အဖြေထွက်တယ်။ အဲဒီနောက်မှာတော့ ကျွန်မဟာ တိတ်ဆိတ်နေတဲ့ ကမ္ဘာကြီးထဲမှာ နေထိုင်နေရသလို ခံစားခဲ့ရတယ်။ ဘုရားသခင်ရဲ့ တရားဟောကြားချက်တွေ၊ မိတ်သဟာယဖွဲ့တာတွေကို ကျွန်မ မကြားရတော့ဘူး၊ ဘုရားနှုတ်ကပတ်တော် ဓမ္မတေးတွေကိုလည်း ရှင်းရှင်းလင်းလင်း မကြားရတော့ဘူးလေ။ စုဝေးပွဲတွေမှာ သူတို့ရဲ့ အတွေ့အကြုံတွေ၊ ဒါမှမဟုတ် ဘုရားနှုတ်ကပတ်တော်ရဲ့ သမ္မာတရားနဲ့ ပတ်သက်ပြီး သူတို့ရဲ့ နားလည်သဘောပေါက်မှုတွေကို တခြားလူတွေ မိတ်သဟာယဖွဲ့တဲ့အခါ ကျွန်မ လိုက်နားမထောင်နိုင်တော့ဘူး။ သူတို့ရဲ့ ပါးစပ်လှုပ်တာကို ကြည့်ပြီး နားလည်အောင် ကြိုးစားရင်လည်း သူတို့ ဘာပြောနေမှန်း ကျွန်မ မသဲကွဲဘူး။ ကျွန်မရဲ့ ကိုယ်ခန္ဓာအခြေအနေကြောင့် အသင်းတော်က ကျွန်မကို တာဝန်တွေ မပေးတော့ပါဘူး။ ကျွန်မ တော်တော်လေး ဝမ်းနည်းကြေကွဲမိပြီး တစ်ယောက်တည်းရှိတဲ့အချိန်တွေမှာ မရေမတွက်နိုင်အောင် ငိုခဲ့မိတယ်။ ကျွန်မ တွေးမိတယ်၊ “တကယ်ပဲ အရာရာ ပြီးဆုံးသွားပြီ။ ဘာတာဝန်မှ မထမ်းဆောင်ဘဲနဲ့ ကောင်းချီးမင်္ဂလာ၊ ဒါမှမဟုတ် ကောင်းမွန်တဲ့ ပန်းတိုင်တစ်ခုကို မျှော်လင့်လို့ ရနိုင်ပါဦးမလား။ အကုန်လုံးက စိတ်ကူးယဉ်သက်သက်ပဲ ဖြစ်သွားပြီလား။ ဘုရားသခင်က ငါ့ကို ပစ်ပယ်လိုက်ပြီလား။ အခု ငါ နားလေးနေပြီဆိုတော့ ငါက အလှပြထားတဲ့အရာ၊ အသုံးမကျတဲ့လူ ဖြစ်သွားပြီ မဟုတ်လား။ ငါ ဘာတာဝန်များ ထမ်းဆောင်နိုင်ဦးမှာလဲ။ ဘာသာတရား မရှိသူတွေထဲက တချို့ သက်ကြီးရွယ်အိုတွေဆိုရင် အသက်တစ်ရာကျော်အထိ ရှင်ကြပေမဲ့ သူတို့က အကြားအာရုံနဲ့ အမြင်အာရုံတွေ ကောင်းနေကြသေးတာ။ ငါ ဘုရားနောက်လိုက်တာ ၁၈ နှစ် ရှိခဲ့ပြီ၊ ဒီနှစ်တွေတစ်လျှောက်လုံး ငါ အားကြိုးမာန်တက် အသုံးခံခဲ့သလို တက်တက်ကြွကြွနဲ့ ကိုယ့်တာဝန်တွေကို ထမ်းဆောင်ခဲ့တယ်။ အသင်းတော်က ငါ့ကို ဘာတာဝန်ပဲ ပေးပေး၊ အမြဲတမ်း ဇွဲရှိရှိ၊ တာဝန်ကျေကျေ ထမ်းဆောင်ခဲ့တယ်၊ ငါ့ရဲ့ အသက်အရွယ်ကြောင့် တာဝန်တွေကို အဟန့်အတားမဖြစ်စေခဲ့ဘူး။ ဒါကြောင့် ဘုရားသခင်က ငါ့ကို ကောင်းချီးပေးပြီး စောင့်ရှောက်သင့်တာပေါ့၊ နားမလေးအောင် ကာကွယ်ပေးသင့်တာပေါ့။ ငါ ဘယ်လိုလုပ်ပြီး နားလေးသွားနိုင်ခဲ့ရတာလဲ။ အခုဆို ငါ ဘုရားသခင်ရဲ့ အသံတော်ကို မကြားရတော့သလို ကိုယ့်တာဝန်တွေကိုလည်း မထမ်းဆောင်နိုင်တော့ဘူး။ ဒီလိုပုံစံနဲ့ သမ္မာတရားကို ငါ ဘယ်လိုလုပ် လိုက်စားနိုင်မှာလဲ။ ကယ်တင်ခြင်းရဖို့ ငါ့မှာ မျှော်လင့်ချက် မရှိတော့ဘူး၊ နိုင်ငံတော်ရဲ့ အလှတရားကို လက်လှမ်းမမီတော့ပါဘူး။ အရာရာ ပြီးဆုံးသွားပြီ။ ဘုရားသခင်က ငါ့ကို မလိုချင်တော့ဘူး ထင်ပါရဲ့။ ထားလိုက်ပါတော့၊ ငါ့အသက်က ကိုးဆယ်နီးပါး ရှိနေပြီ၊ နေရဖို့ ဘယ်နှစ်ရက် ကျန်သေးမှန်းလည်း မသိဘူး။ တစ်ရက်ပြီးတစ်ရက်ပဲ ကျော်ဖြတ်လိုက်တော့မယ်” ပေါ့။ ကျွန်မဟာ ဘုရားသခင်အပေါ် ညည်းညူမှုတွေ၊ အထင်လွဲမှားမှုတွေနဲ့ နေထိုင်ခဲ့တယ်၊ တကယ်ကို အပျက်သဘောဆောင်ပြီး ဂနာမငြိမ်ဖြစ်ခဲ့ရတယ်။ အချိန်ကုန်အောင်ဆိုပြီး ဖုန်းသုံးပြီး အချိန်ဖြုန်းလာတယ်၊ ဆုတောင်းတာ၊ ဘုရားနှုတ်ကပတ်တော် ဖတ်တာတွေ မလုပ်ချင်တော့ဘူး။ ကျွန်မရဲ့သမီးက ကျွန်မရဲ့ အခြေအနေဆိုးတာကို မြင်တော့ ကျွန်မနားနားကပ်ပြီး ခဏခဏ အော်ပြောတယ်၊ “အမေက ဘုရားသခင်ကို ယုံကြည်သူ ဖြစ်နေတုန်းပဲမဟုတ်ဘူးလား။ ဘုရားသခင်ဆီကနေ ရောက်လာတဲ့ အခြေအနေတွေကို သမီးတို့ လက်ခံသင့်တယ် မဟုတ်လား။ ဘုရားသခင်ရဲ့ ကယ်တင်ခြင်းကို သမီးတို့ ရနိုင်မရနိုင်ဆိုတာက သမ္မာတရားကို လိုက်စားခြင်း ရှိမရှိဆိုတဲ့အပေါ်မှာ မူတည်တာလေ။ ဘုရားသခင်က နှုတ်ကပတ်တော်တွေ အများကြီး ပြောထားပြီးပြီ၊ သမ္မာတရားတွေ အများကြီး ဖော်ပြထားပြီးပြီ၊ ပြဿနာတိုင်းအတွက် ဘုရားနှုတ်ကပတ်တော်ထဲမှာ ဖြေရှင်းဖို့လမ်းကြောင်း ရှိပါတယ်။ အမေ့မျက်လုံးတွေက ကောင်းနေသေးတာပဲ၊ ဘုရားနှုတ်ကပတ်တော်တွေကို ပိုဖတ်လို့ရတာပဲ။ သက်ကြီးရွယ်အိုတွေအပေါ် ဘုရားသခင်က ဘာတောင်းဆိုထားသလဲ၊ သမီးတို့ဆီ ရောဂါဝေဒနာ ရောက်လာတဲ့အခါ ကိုယ်တော်ရဲ့ ရည်ရွယ်ချက်က ဘာလဲဆိုတာတွေကို ဖတ်ကြည့်လေ။ သမ္မာတရားနဲ့ ကိုယ့်ကိုယ်ကိုယ် ပိုပြီး အဆင်သင့်ပြင်ဆင်မှသာ သမီးတို့ရဲ့ ပြဿနာတွေ ပြေလည်သွားမှာ။ အပျက်သဘောဆောင်ပြီး ဂနာမငြိမ်ဖြစ်နေရုံနဲ့ ဘာအကျိုးထူးမှာလဲ” လို့ပေါ့။ သမီးရဲ့စကားတွေကြောင့် ကျွန်မ နိုးထသွားတယ်။ ကျွန်မစိတ်နှလုံးက ဘုရားသခင်နဲ့ ဝေးကွာနေခဲ့တယ်၊ ဆုတောင်းတာ နည်းခဲ့တယ်၊ ဘုရားနှုတ်ကပတ်တော် ဖတ်တဲ့အခါ အာရုံမစိုက်ခဲ့ဘူး၊ အချိန်ကုန်အောင်ဆိုပြီး ဖုန်းပဲ သုံးပြီး အချိန်ဖြုန်းနေခဲ့မိတယ်။ ကျွန်မဟာ အပျက်သဘောဆောင်တဲ့အထဲမှာ ပိတ်မိနေပြီး ရုန်းမထွက်နိုင်ခဲ့ဘူး။ ကျွန်မရဲ့ ရောဂါဝေဒနာက ဘုရားသခင်ရဲ့ အချုပ်အခြာအာဏာအောက်မှာ ရှိမှန်း ကျွန်မ သိပေမဲ့၊ လုံးဝ ကျိုးနွံနာခံလို့ မရနိုင်ခဲ့ဘူး။ အဲဒီနောက် ဘုရားနှုတ်ကပတ်တော်တစ်ကြောင်းကို ကျွန်မ သတိရလိုက်တယ်။ “သမ္မာတရားကို လိုက်စားခြင်း၏ အရိုးရှင်းဆုံးသော လက်တွေ့လုပ်ဆောင်ခြင်းမှာ သင်သည် ဘုရားသခင်ထံမှ အရာခပ်သိမ်းကို ခံယူရမည်ဖြစ်ပြီး အရာရာ၌ ကျိုးနွံနာခံရမည်ဟူ၍ ဖြစ်သည်။ ယင်းမှာ ကဏ္ဍတစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ လူတို့သည် အဘယ်ကြောင့် သမ္မာတရားကို လိုက်စားရမည်နည်း) ဘုရားသခင်ရဲ့ ရည်ရွယ်ချက်က ကိုယ်တော့်ဆီကနေ ဖြစ်ပျက်သမျှ အရာအားလုံးကို ကျွန်မတို့ လက်ခံဖို့နဲ့၊ လုံးဝ ကျိုးနွံနာခံမှုရှိရမယ်ဆိုတာကို ကျွန်မ နားလည်ခဲ့တယ်။ ကျွန်မဟာ ဘုရားသခင်ကို ကျိုးနွံနာခံမှု မရှိဘူးဆိုတာရယ်၊ သမ္မာတရားကို လိုက်စားတဲ့သူတစ်ယောက် မဟုတ်ဘူးဆိုတာရယ်ကို အဖြစ်မှန်တွေက ထုတ်ဖော်လိုက်တာပါပဲ။ ကျွန်မ ဘုရားသခင်ရှေ့မှာ ဝပ်တွားပြီး ဆုတောင်းလိုက်တယ်၊ “အို ဘုရားသခင်၊ သမီး အကြားအာရုံ ဆုံးရှုံးသွားကတည်းက သမီးရဲ့အခြေအနေက တော်တော်ဆိုးခဲ့ပါတယ်။ နားလေးသွားလို့ ကယ်တင်ခြင်း၊ ဒါမှမဟုတ် ကောင်းချီးမင်္ဂလာတွေကို မရနိုင်တော့ဘူးလို့ ခံစားရပြီး နာကျင်မှုတွေနဲ့ နေထိုင်ခဲ့မိပါတယ်။ သမီးက ကိုယ်တော့်ကို ဆင်ခြင်တုံတရားမရှိတဲ့ တောင်းဆိုမှုတွေလုပ်ပြီး ညည်းညူခဲ့မိပါတယ်။ သမီးမှာ တကယ်ကို အသိစိတ်နဲ့ ဆင်ခြင်တုံတရား ကင်းမဲ့ခဲ့တယ်။ အို ဘုရားသခင်၊ ဒီမှားယွင်းတဲ့ အခြေအနေထဲကနေ ထွက်နိုင်ဖို့ သမီးကို ဉာဏ်အလင်းပေးပြီး လမ်းပြပေးတော်မူပါ” လို့ပေါ့။

နောက်ပိုင်းမှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ကြည့်တယ်၊ “နားလေးတာက ငါ့ကို ဘာလို့ ဒီလောက် နာကျင်စေရတာလဲ။ ဘုရားသခင်ကို ကျိုးနွံနာခံတဲ့ စိတ်နှလုံး ငါ့မှာ ဘာလို့ မရှိနိုင်ရတာလဲ” ဆိုပြီးတော့ပေါ့။ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ “ဘုရားသခင်၌ သူတို့၏ ယုံကြည်ခြင်းတွင် လူတို့ ရှာဖွေကြသည့်အရာမှာ အနာဂတ်အတွက် ကောင်းချီးမင်္ဂလာများကို ရရှိရန်ဖြစ်သည်၊ ဤသည်မှာ သူတို့၏ ယုံကြည်ခြင်းထဲက သူတို့၏ ရည်ရွယ်ချက်ဖြစ်သည်။ လူအပေါင်း၌ ဤရည်ရွယ်ချက်နှင့် မျှော်လင့်ချက် ရှိကြသည်။ သို့သော်လည်း သူတို့၏သဘာဝဗီဇအတွင်းမှ ဖောက်ပြန်ပျက်စီးခြင်းကို စမ်းသပ်မှုများနှင့် စစ်ဆေးခြင်းတို့အားဖြင့် ဖြေရှင်းရမည်ဖြစ်သည်။ သင်တို့အနေဖြင့် သန့်စင်စေခြင်း မခံရသေးသော၊ ဖောက်ပြန်ပျက်စီးခြင်းကို ဖွင့်ပြသော မည်သည့်ကဏ္ဍများတွင်မဆို ယင်းကဏ္ဍများ၌ စစ်ဆေးခြင်းကို သင်ခံရမည်၊ ဤသည်မှာ ဘုရားသခင်၏ အစီအစဉ်ဖြစ်သည်။ ဘုရားသခင်သည် သင့်အတွက် ပတ်ဝန်းကျင်တစ်ခုကို ဖန်တီးပေးသည်၊ သင်၏ဖောက်ပြန်ပျက်စီးခြင်းကို သင်သိနိုင်ရန် ထိုနေရာတွင် သင့်ကို မဖြစ်မနေ အစစ်ဆေးခံစေသည်။ အဆုံးတွင် သင်သည် သင်၏ ရည်ရွယ်ချက်များနှင့် အလိုဆန္ဒများကို စွန့်လွှတ်ရန်၊ ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံရန် သေသာသေလိုသည့် အနေအထားသို့ ရောက်သည်။ ထို့ကြောင့် အကယ်၍ လူတို့သည် နှစ်အနည်းငယ် စစ်ဆေးခံရခြင်း မရှိပါက၊ အကယ်၍ ၎င်းတို့သည် အတိုင်းအတာတစ်ခုအထိ ဒုက္ခဆင်းရဲခြင်းကို မခံရပါက ၎င်းတို့သည် ၎င်းတို့၏အတွေးများနှင့် စိတ်နှလုံးများထဲမှ ဇာတိပကတိဖောက်ပြန်ပျက်စီးခြင်း၏ ဘောင်ခတ်မှုများကို ဖယ်ရှားနိုင်မည် မဟုတ်ပေ။ လူတို့သည် မိမိတို့၏ စာတန်ဆန်သော သဘာဝ၏ ဘောင်ခတ်မှုများကို ခံနေရသေးသော မည်သည့်ကဏ္ဍများတွင်မဆို၊ ၎င်းတို့၏ ကိုယ်ပိုင် လိုအင်ဆန္ဒများ၊ ၎င်းတို့၏ တောင်းဆိုမှုများ ရှိနေသေးသော မည်သည့်ကဏ္ဍများတွင်မဆို ၎င်းတို့ ဒုက္ခဆင်းရဲခံသင့်သည့် ကဏ္ဍများမှာ ဤသည်တို့ဖြစ်သည်။ ဒုက္ခဆင်းရဲမှတစ်ဆင့်သာ လူတို့သည် သင်ခန်းစာများကို သင်ယူနိုင်ပြီး ယင်းမှာ ၎င်းတို့သည် သမ္မာတရားကို ရနိုင်ကာ ဘုရားသခင်၏ ရည်ရွယ်ချက်များအား နားလည်နိုင်သည်ဟု ဆိုလိုသည်။ အမှန်အားဖြင့် သမ္မာတရားများစွာကို ဆင်းရဲဒုက္ခနှင့် စမ်းသပ်မှုများအား တွေ့ကြုံခြင်းဖြင့် နားလည်ကြခြင်း ဖြစ်သည်။ သက်သောင့်သက်သာရှိပြီး လွယ်ကူသော ပတ်ဝန်းကျင်တစ်ခု၌ ရှိသောအခါ၊ သို့မဟုတ် အခြေအနေများ ကောင်းမွန်နေသောအခါ၌ မည်သူမျှ ဘုရားသခင်၏ ရည်ရွယ်ချက်များကို နားလည်နိုင်ခြင်း၊ ဘုရားသခင်၏ အနန္တတန်ခိုးနှင့် ဉာဏ်ပညာကို အသိအမှတ်ပြုနိုင်ခြင်း၊ သို့မဟုတ် ဘုရားသခင်၏ ဖြောင့်မတ်သော စိတ်သဘောထားကို နားလည်သဘောပေါက်ခြင်း ရှိနိုင်မည် မဟုတ်ပေ။ ထိုအရာမှာ ဖြစ်နိုင်လိမ့်မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ရဲ့ ဉာဏ်အလင်းပေးခြင်းနဲ့ လမ်းပြမှုကနေတစ်ဆင့် ကျွန်မ သဘောပေါက်ခဲ့တာက ကျွန်မဟာ ကောင်းချီးမင်္ဂလာရဖို့အတွက်ပဲ ဘုရားသခင်ကို အမြဲ ယုံကြည်ခဲ့တာပါ။ ကိုယ့်တာဝန်ကို သေချာထမ်းဆောင်သရွေ့ ကယ်တင်ခြင်းရဖို့ မျှော်လင့်ချက်ရှိမယ်လို့ ယုံကြည်ခဲ့တယ်။ ကောင်းမွန်တဲ့ ပန်းတိုင်တစ်ခုနဲ့ ကောင်းချီးမင်္ဂလာတွေ ရရှိဖို့အတွက် အသင်းတော်က ကျွန်မကို ဘာတာဝန်ပဲ စီစဉ်ပေးပါစေ ကျွန်မ လက်ခံနာခံပြီး လုံ့လဝီရိယရှိရှိလည်း လုပ်ဆောင်ခဲ့တယ်။ ကျွန်မ အသက်ကြီးပြီး စာအုပ်တွေကို စီမံခန့်ခွဲရတာ ခက်ခဲပေမဲ့၊ ပင်ပန်းခက်ခဲတာကို ဘယ်တုန်းကမှ မညည်းညူခဲ့သလို၊ အသက်အရွယ်ကြောင့် ကိုယ့်တာဝန်ကို ထိခိုက်အောင် မလုပ်ခဲ့ဘူး။ ဒါပေမဲ့ နားလေးသွားပြီးတဲ့နောက်မှာ ဘုရားသခင်ရဲ့ တရားဟောကြားချက်တွေ၊ မိတ်သဟာယဖွဲ့တာတွေကို ကျွန်မ မကြားရတော့ဘူး၊ ဘုရားနှုတ်ကပတ်တော် ဓမ္မတေးတွေကိုလည်း မသင်ယူနိုင်တော့ဘူး။ ပြီးတော့ ညီအစ်ကိုမောင်နှမတွေနဲ့ စုဝေးတဲ့အခါ ဘုရားနှုတ်ကပတ်တော်နဲ့ပတ်သက်တဲ့ သူတို့ရဲ့ နားလည်သဘောပေါက်မှုတွေကို သူတို့ မိတ်သဟာယဖွဲ့တာ ကျွန်မ မကြားနိုင်တော့ဘူး။ ဒါကြောင့် ဒီအဆင့်အမှုတော်ကို လက်ခံတုန်းကလည်း ကျွန်မ အသက်ကြီးနေပြီ၊ အခုလို ဘာမှ မကြားနိုင်တော့တဲ့အခါကျတော့ သမ္မာတရား ရရှိဖို့ ပိုတောင် နည်းသွားပြီလို့ ခံစားခဲ့ရတယ်။ အထူးသဖြင့် အသင်းတော်က ကျွန်မကို တာဝန်တွေ စီစဉ်မပေးတော့တဲ့အခါ ကောင်းချီးမင်္ဂလာတွေ မရတော့မှာကို စိုးရိမ်လာပြီး တကယ်ကို နာကျင်ခံစားခဲ့ရတယ်။ ဆုတောင်းတာ၊ သမ္မာတရား ရှာဖွေတာတွေကို ရပ်လိုက်ပြီး ဖုန်းပဲသုံးပြီး အချိန်ဖြုန်းနေခဲ့တယ်။ အပျက်သဘောဆောင်ပြီး အတိုက်အခံလုပ်တဲ့ သဘောထားကို လက်ကိုင်ထားလိုက်တယ်၊ တစ်ရက်ပြီးတစ်ရက်ပဲ စခန်းသွားလိုက်တော့တယ်။ ဒီကိစ္စကသာ ကျွန်မကို ထုတ်ဖော်မပေးခဲ့ရင် ကိုယ့်ကိုယ်ကိုယ် ဆင်ခြင်သုံးသပ်ပြီး သိနားလည်မိမှာ မဟုတ်ဘူး၊ ပြီးတော့ ကိုယ့်တာဝန်တွေကို ကောင်းကောင်းထမ်းဆောင်နေတယ်လို့ပဲ ထင်နေဦးမှာ။ ကျွန်မ လုပ်သမျှ အရာအားလုံးက ကိုယ့်ရဲ့ ကောင်းချီးမင်္ဂလာနဲ့ ကောင်းမွန်တဲ့ ပန်းတိုင်အတွက်ဖြစ်ပြီး ဘုရားသခင်ကို ကျေနပ်စေဖို့ လုံးဝ မဟုတ်မှန်း အခု ကျွန်မ မြင်သွားပြီ။ ဒီလို ဆင်ခြင်သုံးသပ်မှုကနေတစ်ဆင့် ကျွန်မရဲ့ သဘာဝက ဘယ်လောက်တောင် အရုပ်ဆိုးပြီး စက်ဆုပ်စရာကောင်းမှန်း နားလည်ခဲ့တယ်။ ကျွန်မက လူသားတစ်ယောက်ပါလို့ ဘယ်လိုလုပ် ပြောနိုင်မှာလဲ။ “ငါ ဘုရားသခင်ကို ယုံကြည်လာတာ ၁၈ နှစ် ရှိပြီ၊ ဒါကြောင့် ကိုယ်တော်က ငါ့ကို ကောင်းချီးပေးပြီး စောင့်ရှောက်သင့်တယ်” လို့ ဘယ်လိုလုပ်ပြီး ပြောနိုင်ခဲ့ရတာလဲ။ ကျွန်မ တော်တော်ကို ရှက်မိပါတယ်။ ကျွန်မ တကယ်ကို အရှက်မရှိခဲ့တာပါ။ ကျွန်မရဲ့ စိတ်သဘောထားက လုံးဝ မပြောင်းလဲခဲ့ပါဘူး။ ၁၈ နှစ်တာ ယုံကြည်မှုကို ထားဦး၊ ၂၈ နှစ်၊ ၃၈ နှစ် ယုံခဲ့တယ်ဆိုရင်တောင် အသုံးမဝင်ဘဲ ဖြစ်နေဦးမှာပါပဲ။

ဝတ်ပြုနေတုန်းမှာ ဒီဘုရားနှုတ်ကပတ်တော်အပိုဒ်ကို ကျွန်မ ဖတ်ခဲ့တယ်။ “မည်သည့်အကြောင်းရင်းအရ သင်သည် ဖန်ဆင်းခံတစ်ဦး ဘုရားသခင်ကို တောင်းဆိုမှုများပြုသနည်း။ လူများသည် ဘုရားသခင်ကို တောင်းဆိုမှုများ ပြုဖို့ အရည်အချင်းမပြည့်မီပေ။ ဘုရားသခင်ကို တောင်းဆိုမှုများပြုခြင်းထက် သာ၍မလျော်ကန်သည့်အရာ မည်သည့်အရာမျှမရှိပေ။ ဘုရားသခင်၏အလိုတော်သည် သူပြုသင့်သည့်အမှုကို ပြုမည်ဖြစ်ပြီး ကိုယ်တော်၏စိတ်သဘောထားသည် ဖြောင့်မတ်ပေသည်။ ဖြောင့်မတ်ခြင်းတရားသည် တရားမျှတခြင်း သို့မဟုတ် ကျိုးကြောင်းဆီလျော်ခြင်း မည်သို့မျှ မဟုတ်ပေ၊ ယင်းသည် သာတူညီမျှရေးဝါဒ မဟုတ်၊ သို့မဟုတ် သင်လုပ်ဆောင် ပြီးစီးသည့် အလုပ်နှင့်အညီ သင်ရသင့်ရထိုက်သောအရာကို ခွဲဝေသတ်မှတ်ပေးခြင်း မဟုတ်ပေ၊ သို့မဟုတ် သင် လုပ်ဆောင်ပြီးစီးသည့် မည်သည့်အလုပ်မဆိုအတွက် ပေးချေခြင်း သို့မဟုတ် သင်၏ အားစိုက်ထုတ်ခြင်းအရ ပေးထိုက်သောအရာကို ပေးခြင်း မဟုတ်ပေ။ ဤအရာသည် ဖြောင့်မတ်ခြင်း မဟုတ်ပေ။ သမာသမတ်ကျပြီး သင့်မြတ်လျော်ကန်ခြင်းမျှသာ ဖြစ်သည်။ လူနည်းစုကသာလျှင် ဘုရားသခင်၏ ဖြောင့်မတ်သော စိတ်သဘောထားကို သိကျွမ်းနိုင်စွမ်း ရှိသည်။ ယောဘက ဘုရားသခင် အကြောင်းသက်သေခံပြီးနောက်တွင် ကိုယ်တော်က သူ့ကို သုတ်သင်ရှင်းလင်းလိုက်သည် ဆိုပါစို့။ ဤသည်မှာ ဖြောင့်မတ်ပါမည်လော။ စင်စစ်အားဖြင့် ဖြောင့်မတ်ပေလိမ့်မည်။ ဤအရာကို ဖြောင့်မတ်ခြင်းဟု အဘယ်ကြောင့် ခေါ်သနည်း။ ဖြောင့်မတ်ခြင်းကို လူတို့က မည်သို့ရှုမြင်ကြသနည်း။ တစ်စုံတစ်ခုသည် လူတို့၏ အယူအဆများနှင့်ကိုက်ညီလျှင် ဘုရားသခင်သည် ဖြောင့်မတ်သည်ဟု ၎င်းတို့ပြောရန် အလွန်လွယ်ကူသည်။ သို့ရာတွင် ထိုအရာသည် ၎င်းတို့၏အယူအဆများနှင့် ကိုက်ညီသည်ဟု မမြင်ပါက၊ ယင်းသည် ၎င်းတို့ နားလည်နိုင်သည့် တစ်စုံတစ်ရာ မဟုတ်ပါက ၎င်းတို့အနေဖြင့် ဘုရားသခင်သည် ဖြောင့်မတ်သည်ဟု ပြောရန် ခက်ခဲပေလိမ့်မည်။ ဘုရားသခင်သည် ယောဘကို ထိုအချိန်က ဖျက်ဆီးခဲ့ပါက၊ လူများက သူသည် ဖြောင့်မတ်သည်ဟု ပြောပြီးဖြစ်လိမ့်မည် မဟုတ်ပေ။ အမှန်တွင် လူများသည် ဖောက်ပြန်ပျက်စီးပြီးဖြစ်စေ မပျက်စီးပြီးဖြစ်စေ၊ ၎င်းတို့သည် အလွန့်အလွန် ဖောက်ပြန်ပျက်စီးပြီးဖြစ်စေ၊ မပျက်စီးပြီးဖြစ်စေ ဘုရားသခင် ၎င်းတို့ကို ဖျက်ဆီးသည့် အချိန်တွင် သူ၏လုပ်ရပ်အတွက် အကျိုးသင့်အကြောင်းသင့် ရှင်းပြဖို့ လိုသလော။ သူသည် မည်သည့်အကြောင်းရင်းအရ ထိုသို့လုပ်ဆောင်သည်ကို လူများကို ရှင်းပြဖို့ လိုအပ်သင့်သလော။ ဘုရားသခင်က သူပြဋ္ဌာန်းထားသည့် စည်းကမ်းများကို လူတို့အား ပြောပြရမည်လော။ မလိုအပ်ပေ။ ဘုရားသခင်၏အမြင်တွင် တစ်စုံတစ်ဦးသည် ဖောက်ပြန်ပျက်စီးပြီး ဘုရားကို ဆန့်ကျင်နိုင်ခြေ ရှိသည့်အပြင် အဘယ်တန်ဖိုးမျှ မရှိလျှင် ထိုသူကို ဘုရားက မည်သို့ကိုင်တွယ်သည်ဖြစ်စေ သင့်တော်နေပေလိမ့်မည်၊ ပြီးလျှင် အားလုံးသည် ဘုရားသခင်၏ အစီအစဉ်များဖြစ်သည်။ သင်သည် ဘုရားသခင်၏အမြင်တွင် သဘောမကျဖြစ်စေပါက၊ ပြီးလျှင် သင်၏သက်သေခံချက်ပြီးသည့်နောက် သူ့အတွက် သင်သည် အသုံးမတည့်တော့သောကြောင့် သင့်ကို ဖျက်ဆီးခဲ့သည် ဟု သူပြောခဲ့ပါက၊ ဤသည်မှာရော သူ၏ဖြောင့်မတ်ခြင်း ဖြစ်မည်လော။ ဖြောင့်မတ်ခြင်း ဖြစ်ပေမည်။ ယခုအခါတွင် အချက်အလက်များမှ သင်သည် သတိပြုနိုင်စွမ်း မရှိနိုင်သော်လည်း၊ အယူအဆအရ သင်နားလည်ရမည်။...ဘုရားသခင် ပြုသောအမှုအားလုံးသည် ဖြောင့်မတ်သည်။ ယင်းသည် လူတို့သည် ဘုရားသခင်၏ ဖြောင့်မတ်ခြင်းတရားကို သိမှတ်နားလည်ခြင်း မရှိနိုင်သော်လည်း ၎င်းတို့သည် မိမိတို့သဘောရှိ ဝေဖန်တိက မပြုသင့်ပေ။ ဘုရားပြုသော အမှုတစ်စုံတစ်ရာသည် လူတို့အတွက် ကျိုးကြောင်းမဆီလျော်သကဲ့သို့ ထင်ရလျှင်၊ သို့မဟုတ် ၎င်းတို့၌ ထိုအရာနှင့်ပတ်သက်၍ အယူအဆများရှိပြီး ယင်းကြောင့် ဘုရားသခင်သည် မဖြောင့်မတ်ဟု ၎င်းတို့ပြောလျှင် သင်သည် အကျိုးသင့် အကြောင်းသင့် မရှိဆုံးဖြစ်သည်။ ပေတရုသည် အချို့သော အမှုအရာများကို နားမလည်နိုင်ကြောင်း တွေ့ရှိသော်လည်း ထိုအမှုအရာများထဲတွင် ဘုရားသခင်၏ဉာဏ်ပညာ ပါရှိပြီး ကိုယ်တော်၏စိတ်စေတနာ ပါဝင်ကြောင်း သူသေချာသည်ကို သင်တွေ့ရမည်။ လူတို့သည် အရာခပ်သိမ်းကို နားလည်သဘောပေါက်နိုင်စွမ်း မရှိပေ။ ၎င်းတို့ နားလည်သဘောမပေါက်နိုင်သော အရာများစွာ ရှိသည်။ ထို့ကြောင့် ဘုရားသခင်၏စိတ်သဘောထားကို သိရန်မှာ လွယ်ကူသောအရာ မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဆင်ခြင်တွေးတောရင်း ကျွန်မဟာ ဘုရားသခင်ရဲ့ ဖြောင့်မတ်တဲ့ စိတ်သဘောထားကို နားမလည်မှန်း သဘောပေါက်ခဲ့တယ်။ ဘုရားသခင်ရဲ့ လုပ်ဆောင်မှုတွေက ကျွန်မရဲ့ အယူအဆတွေနဲ့ ကိုက်ညီတဲ့အခါ ကျွန်မ လက်ခံနိုင်ပြီး ဘုရားသခင်က ဖြောင့်မတ်တယ်လို့ ပြောနိုင်ပေမဲ့၊ မကိုက်ညီတဲ့အခါကျတော့ ဘုရားသခင်က ဖြောင့်မတ်တယ်ဆိုတာကို ကျွန်မ လက်မခံနိုင်ခဲ့ဘူး။ ဘုရားသခင်ကို စတွေ့ပြီးနောက်မှာ အသင်းတော်က ဘာတာဝန်ပဲ စီစဉ်ပေးပါစေ ကျွန်မ ကျိုးနွံနာခံနိုင်တယ်၊ ကိုယ့်တာဝန်တွေကို လုံ့လဝီရိယရှိရှိ ထမ်းဆောင်ခဲ့ပြီး အသက်ကြီးတာကြောင့် ဘယ်တော့မှ မနှောင့်နှေးစေခဲ့ဘူးလို့ အမြဲယုံကြည်ခဲ့တယ်။ ဒါကြောင့် ဘုရားသခင်က ကျွန်မကို ကောင်းချီးပေးသင့်တယ်၊ ကျွန်မ နားလေးတာကို ခွင့်မပြုခဲ့သင့်ဘူး။ ဒီလိုလုပ်ပေးမှပဲ ကိုယ်တော်က ဖြောင့်မတ်မယ်လို့ ကျွန်မ ထင်ခဲ့တယ်။ အခု နားလေးလို့ တာဝန်တွေ မထမ်းဆောင်နိုင်တော့တဲ့အခါ၊ ကောင်းချီးမင်္ဂလာရဖို့ ကျွန်မရဲ့ ပန်းတိုင် မပြည့်မြောက်တော့တဲ့အခါ ဘုရားသခင်က မဖြောင့်မတ်ဘူးလို့ ကျွန်မ ခံစားခဲ့ရတယ်။ ဒါပေမဲ့ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ ယုံကြည်ခဲ့တာတွေက ကျွန်မရဲ့ အယူအဆတွေနဲ့ စိတ်ကူးယဉ်မှုတွေသာ ဖြစ်ပြီး သမ္မာတရားနဲ့ မကိုက်ညီမှန်း သဘောပေါက်ခဲ့တယ်။ “အလုပ်များများလုပ်လေ များများရလေ၊ အလုပ်နည်းနည်းလုပ်လေ နည်းနည်းရလေ၊ အလုပ်မလုပ်ရင် အခကြေးငွေမရဘူး” ဆိုတဲ့ လောကီအမြင်ကိုသုံးပြီး ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကျွန်မ တိုင်းတာနေခဲ့တာကိုး။ ကျွန်မရဲ့အမြင်က မှားနေခဲ့ပါတယ်။ ဘုရားသခင်ရဲ့ လုပ်ဆောင်မှုတွေက လူ့အယူအဆတွေနဲ့ ကိုက်ညီသည်ဖြစ်စေ၊ မကိုက်ညီသည်ဖြစ်စေ ကိုယ်တော်ရဲ့ ကောင်းမွန်တဲ့ ရည်ရွယ်ချက်တွေက အဲဒီအထဲမှာ အမြဲရှိပါတယ်။ ဖန်ဆင်းခံတစ်ဦးအပေါ် ဘုရားသခင် ဘာပဲလုပ်လုပ် ဖြောင့်မတ်ပါတယ်။ ဘာလို့လဲဆိုတော့ ဘုရားသခင်ရဲ့ အနှစ်သာရက ဖြောင့်မတ်ခြင်း ဖြစ်လို့ပါပဲ။ ကျွန်မရဲ့ အယူအဆတွေနဲ့ အဲဒါကို မတိုင်းတာသင့်ပါဘူး။ ဘုရားသခင်က ပြောသည် “ဘုရားသခင်၏အမြင်တွင် တစ်စုံတစ်ဦးသည် ဖောက်ပြန်ပျက်စီးပြီး ဘုရားကို ဆန့်ကျင်နိုင်ခြေ ရှိသည့်အပြင် အဘယ်တန်ဖိုးမျှ မရှိလျှင် ထိုသူကို ဘုရားက မည်သို့ကိုင်တွယ်သည်ဖြစ်စေ သင့်တော်နေပေလိမ့်မည်၊ ပြီးလျှင် အားလုံးသည် ဘုရားသခင်၏ အစီအစဉ်များဖြစ်သည်။” ကျွန်မက သာမန် ဖန်ဆင်းခံလေးတစ်ယောက်ပါပဲ၊ ဘုရားသခင်ကို တောင်းဆိုမှုတွေလုပ်ဖို့ ကျွန်မမှာ ဘာအခွင့်အရေး ရှိလို့လဲ။ ဘုရားသခင်အပေါ် ကျွန်မရဲ့ ဆင်ခြင်တုံတရားမဲ့တဲ့ တောင်းဆိုမှုတွေကို တွေးမိတဲ့အခါ ကျွန်မ အကြီးအကျယ် ဝမ်းနည်းနောင်တရပြီး မျက်ရည်တွေ စီးကျလာပါတယ်။ ကျွန်မအသက် ၈၇ နှစ် ရှိနေပြီ၊ ဘုရားနှုတ်ကပတ်တော်တွေကို ဖတ်နိုင်သေးတယ်၊ ဒါကိုက ဘုရားသခင်ရဲ့ စောင့်ရှောက်မှုနဲ့ ကျေးဇူးတော်ပဲလေ။ အဲဒီအချိန်ကစပြီး ဘုရားသခင်ကို ကျွန်မ ဘာမှ တောင်းဆိုလို့မဖြစ်တော့ဘူး၊ ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မ ကျိုးနွံနာခံရပါမယ်။

ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “ငါသည် လူတစ်ဦးစီ၏ ပန်းတိုင်ကို ၎င်းတို့ မည်မျှ သနားစရာကောင်းသည်ကိုမဆိုထားနှင့်၊ အသက်၊ ဝါ၊ သို့မဟုတ် ဒုက္ခခံစားရမှု ပမာဏကို အခြေခံ၍ ဆုံးဖြတ်ခြင်း မဟုတ်ဘဲ ၎င်းတို့၌ သမ္မာတရား ပိုင်ဆိုင်ခြင်း ရှိမရှိဟူသည်နှင့်အညီသာ ဆုံးဖြတ်ပေသည်။ ဤအရာမှတစ်ပါး တခြားရွေးချယ်စရာ မရှိ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားနှုတ်ကပတ်တော်ကနေတစ်ဆင့် ကျွန်မ နားလည်ခဲ့တာက လူတစ်ယောက်ရဲ့ ပန်းတိုင်ကို ဘုရားသခင် ဆုံးဖြတ်တဲ့အခါ သူတို့ အပေါ်ယံမှာ ဆင်းရဲဒုက္ခ ဘယ်လောက်ခံစားခဲ့ရတယ်၊ ဒါမှမဟုတ် အလုပ်ဘယ်လောက်လုပ်ခဲ့တယ် ဆိုတဲ့အပေါ်မှာ အခြေမခံပါဘူး၊ သူတို့ရဲ့ စိတ်သဘောထား ပြောင်းလဲခြင်း ရှိမရှိဆိုတဲ့အပေါ်မှာပဲ အခြေခံပါတယ်။ ဒီနှစ်တွေတစ်လျှောက်လုံး ကျွန်မ ကိုယ့်တာဝန်ကို အမြဲထမ်းဆောင်ခဲ့ပြီး ဆင်းရဲဒုက္ခတချို့ ခံခဲ့ရပေမဲ့၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားအကြောင်း သိပ်မသိခဲ့ပါဘူး။ ပြီးတော့ ဘုရားသခင်ရဲ့ အမှုတော်က ကျွန်မရဲ့ အယူအဆတွေနဲ့ မကိုက်ညီတဲ့အခါ ကိုယ်တော့်ကို ညည်းညူပြီး အတိုက်အခံလုပ်နိုင်တုန်းပါပဲ။ ဒီနှစ်တွေအများကြီး ဘုရားသခင်ကို ယုံကြည်ပြီးတာတောင် ကျွန်မရဲ့ စိတ်သဘောထားက မပြောင်းလဲသေးဘဲနဲ့ ကယ်တင်ခြင်းနဲ့ ကောင်းမွန်တဲ့ ပန်းတိုင်တစ်ခုကို မျှော်လင့်နေတာဟာ စိတ်ကူးယဉ်သက်သက်ပဲ ဖြစ်မှန်း ကျွန်မ မြင်သွားတယ်။ နားလေးသွားပေမဲ့ ကျွန်မမျက်လုံးတွေက ကောင်းနေတုန်းပဲ၊ ဘုရားနှုတ်ကပတ်တော်တွေကို ဖတ်နိုင်တုန်းပဲ၊ ဒါကြောင့် နောင်ကျရင် ဘုရားနှုတ်ကပတ်တော်တွေအပေါ် ကျွန်မ ပိုအာရုံစိုက်ရမယ်၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို နားလည်ပြီး ဖြေရှင်းဖို့ သမ္မာတရားကို ပိုရှာဖွေရမယ်၊ ပြီးတော့ စိတ်သဘောထား ပြောင်းလဲမှုကို ရရှိအောင် လုပ်ရမယ်။

နောက်ပိုင်းမှာ ညီအစ်မတစ်ယောက်က ကျွန်မရဲ့ အတွေ့အကြုံကို နားထောင်ပြီးတော့ တာဝန်ထမ်းဆောင်တာနဲ့ ကောင်းချီးမင်္ဂလာရတာ၊ ဘေးဒုက္ခရောက်တာတို့ရဲ့ ဆက်စပ်မှုကို ကျွန်မ နားမလည်သေးဘူးလို့ ထောက်ပြတယ်။ ပြီးတော့ ကျွန်မဖတ်ဖို့ ဘုရားနှုတ်ကပတ်တော်တစ်ပိုဒ်ကို ဝေမျှပေးတယ်။ အနန္တတန်ခိုးရှင် ဘုရားသခင် ပြောသည်မှာ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။ ဤအရာတစ်ခုကို သင်တို့အား ငါပြောပါရစေ။ သူ၏တာဝန်နှင့်သက်ဆိုင်သည့် လူ၏ စွမ်းဆောင်မှုသည် သူလုပ်ဆောင်သင့်သည့်အရာ ဖြစ်ပြီး သူသည် သူ၏တာဝန်ကို ဆောင်ရွက်နိုင်စွမ်း မရှိပါက ဤသည်မှာ သူ၏ ပုန်ကန်မှုဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဖတ်ရှုပြီး ဆင်ခြင်တွေးတောလိုက်တော့ လူတစ်ယောက်ရဲ့ တာဝန်ဆိုတာ ဘုရားသခင် ပေးအပ်ထားတဲ့ တာဝန်ပေးစေခိုင်းချက် ဖြစ်မှန်း၊ ဒါဟာ ကောင်းချီးမင်္ဂလာရတာ၊ ဘေးဒုက္ခရောက်တာတွေနဲ့ မသက်ဆိုင်ဘဲ လူသားရဲ့ မရှောင်လွှဲအပ်တဲ့ တာဝန်ဝတ္တရား ဖြစ်မှန်း ကျွန်မ သဘောပေါက်လိုက်တယ်။ ယုံကြည်သူတစ်ယောက်အနေနဲ့ ကိုယ့်တာဝန်ကို ထမ်းဆောင်နိုင်တာဟာ ကောင်းချီးမင်္ဂလာနဲ့ ဂုဏ်ကျက်သရေတစ်ခုပါပဲ။ တာဝန်ထမ်းဆောင်ရင်းနဲ့ သမ္မာတရားကို လိုက်စားပြီး စိတ်သဘောထား ပြောင်းလဲမှုကို ရရှိမှသာ ဘုရားသခင်ရဲ့ အသိအမှတ်ပြုခြင်းကို ကျွန်မ ရနိုင်မှာပါ။ ကျွန်မရဲ့ စိတ်သဘောထားသာ မပြောင်းလဲရင် တာဝန်တွေ ဘယ်လောက်ပဲ ထမ်းဆောင်ခဲ့ပါစေ၊ ခရီးတွေ ဘယ်လောက်ပဲ သွားခဲ့ပါစေ၊ သမ္မာတရားကို မလိုက်စားရင် အားလုံးက အချည်းနှီးဖြစ်ပြီး ကျွန်မ ကယ်တင်ခြင်း ရနိုင်မှာ မဟုတ်ပါဘူး။ ပေါလုဆိုရင် ဘယ်သူ့ထက်မဆို အလုပ်ပိုလုပ်ခဲ့ပေမဲ့ သူ့ရဲ့ စိတ်သဘောထားက မပြောင်းလဲခဲ့ဘူး။ သူ့အလုပ်မှာ ပေးဆပ်မှုတွေနဲ့ ကြိုးစားအားထုတ်မှုတွေက ဘုရားသခင်ကို ကျေနပ်စေဖို့ မဟုတ်ဘဲ သရဖူတွေနဲ့ ဆုလာဘ်တွေ ရဖို့အတွက် ဖြစ်နေတယ်။ ဒါက ဘုရားသခင်ရဲ့ သတ်မှတ်ချက်တွေနဲ့ ဆန့်ကျင်နေပြီး သူက ဘုရားသခင်ကို အတိုက်အခံလုပ်တဲ့ လမ်းကြောင်းကို လျှောက်ခဲ့တယ်။ ရလဒ်အနေနဲ့ သူ အပြစ်ဒဏ်ပေးခံရပြီး ငရဲရောက်သွားခဲ့တယ်။ ကောင်းချီးမင်္ဂလာ လိုက်စားချင်တဲ့ ကျွန်မရဲ့ ရည်ရွယ်ချက်ကို စွန့်လွှတ်ရမယ်၊ ပြီးတော့ ကောင်းမွန်တဲ့ ပန်းတိုင်တစ်ခု ရသည်ဖြစ်စေ၊ မရသည်ဖြစ်စေ သမ္မာတရားကို ကျွန်မ လိုက်စားရမယ်။ ကျွန်မ နားလေးသွားပြီး ယာယီ တာဝန်မထမ်းဆောင်နိုင်တော့ပေမဲ့ ဘုရားသခင်အတွက် သက်သေခံဖို့ အတွေ့အကြုံဆိုင်ရာ သက်သေခံချက်တွေ ရေးတာကို လက်တွေ့လုပ်ဆောင်နိုင်ပါသေးတယ်။ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ကောင်းချီးခံစားရခြင်းသည် လူတို့လိုက်စားရန်အတွက် သင့်တင့်လျောက်ပတ်သည့် ရည်မှန်းချက်တစ်ခု မဟုတ်သောကြောင့် အဘယ်အရာက သင့်တင့်လျောက်ပတ်သည့် ရည်မှန်းချက်တစ်ခု ဖြစ်သနည်း။ သမ္မာတရားကို လိုက်စားခြင်း၊ စိတ်သဘောထားပြောင်းလဲမှုများကို လိုက်စားခြင်း၊ ဘုရားသခင်၏ စီစဉ်ညွှန်ကြားမှုများဖြင့် အစီအစဉ်များအားလုံးကို ကျိုးနွံနာခံနိုင်ခြင်း၊ ဤအရာတို့သည် လူတို့ လိုက်စားသင့်သည့် ရည်မှန်းချက်များဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်းသည် အသက်ဝင်ရောက်မှု ရရှိရန် တစ်ခုတည်းသော နည်းလမ်းဖြစ်၏) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဆုတောင်းဖို့ ဘုရားသခင်ရှေ့မှောက်ကို ကျွန်မ ရောက်လာခဲ့တယ်၊ “အို ဘုရားသခင်၊ သမီးက ကောင်းချီးမင်္ဂလာတွေ ရဖို့အတွက်ပဲ နှစ်တွေအများကြီး တာဝန်ထမ်းဆောင်ခဲ့ပြီး ကိုယ်တော့်ကို အတိုက်အခံလုပ်တဲ့ လမ်းကြောင်းကို လျှောက်ခဲ့မိပါတယ်။ ကိုယ်တော့်ဆီမှာ သမီး နောင်တရဖို့ လိုလားပါတယ်၊ ကောင်းချီးမင်္ဂလာလိုချင်တဲ့ လိုအင်ဆန္ဒကို စွန့်လွှတ်ပြီး သမ္မာတရား လိုက်စားဖို့ အာရုံစိုက်ပါတော့မယ်။ စိတ်သဘောထား ပြောင်းလဲမှုကို လိုက်စားပြီး ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံပါမယ်” လို့ပေါ့။ အဲဒီနောက်ပိုင်းမှာ နေ့တိုင်း ဘုရားနှုတ်ကပတ်တော်တွေကို ကျွန်မ စားသောက်ခဲ့တယ်၊ ပြီးတော့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားနဲ့ပတ်သက်ပြီး နားလည်လာတာတွေကို ချရေးခဲ့တယ်။ ညီအစ်ကိုမောင်နှမတွေက ဘုရားသခင်ရဲ့ အမှုတော်ကို ဘယ်လိုကြုံတွေ့သလဲဆိုတာ ကြည့်ဖို့ အတွေ့အကြုံဆိုင်ရာ သက်သေခံချက် ဗီဒီယိုတွေကိုလည်း ကြည့်ခဲ့တယ်။ တစ်ခါတလေ သမီးနဲ့ မိတ်သဟာယဖွဲ့တယ်၊ နေ့ရက်တိုင်းက ပြည့်စုံပြီး အဓိပ္ပာယ်ရှိတယ်လို့ ကျွန်မ ခံစားရတယ်။ အခုဆိုရင် ကျွန်မရဲ့ အခြေအနေနဲ့ အနေအထားက အရမ်းကောင်းမွန်နေပါပြီ၊ နားလေးတာကြောင့် နာကျင်မှုတွေနဲ့ မနေထိုင်တော့ပါဘူး။ ဘုရားသခင်ကို ကျေးဇူးတင်ပါတယ်။


၃၈။ ကိုယ့်ပြစ်မှားခြင်းကို ဘယ်လိုကိုင်တွယ်ရမှန်း ကျွန်မ အခု သိသွားပြီ

လူပင်း၊ တရုတ်ပြည်

၂၀၁၂ ခုနှစ်က ကျွန်မ အသင်းတော် ခေါင်းဆောင်တစ်ယောက် ဖြစ်နေတုန်းမှာ ယုဒတစ်ယောက်ရဲ့ သစ္စာဖောက်မှုကြောင့် ဒေသခံရဲတွေရဲ့ ဖမ်းဆီးတာကို ခံခဲ့ရတယ်။ ရဲတွေက လေးရက်နဲ့ သုံးည ဆက်တိုက် ကျွန်မကို နှိပ်စက်ကြတယ်၊ အလှည့်ကျပြီး ကျွန်မကို စောင့်ကြည့်ကြတာပေါ့။ ကျွန်မ ငိုက်မြည်းလာတိုင်း ကြွေဇလုံနဲ့ ကျွန်မခေါင်းကို ရိုက်တယ်၊ ပြီးတော့ ကျွန်မကို အော်ဟစ်ဆဲဆိုကြတယ်။ အထက်ခေါင်းဆောင်တွေက ဘယ်သူတွေလဲဆိုတာ ထုတ်ဖော်ဖို့ ကျွန်မကို ဖိအားပေးကြတယ်၊ ကျွန်မ မပြောတာကို မြင်တော့ ကျွန်မရဲ့ လက်ထိပ်ကို နောက်ပြန် အားကုန်ဆွဲကြတယ်၊ ပြီးတော့ ကျွန်မ မပြောရင် ကလေးနှစ်ယောက်ကို တက္ကသိုလ်ကနေ ကျောင်းထုတ်ပစ်မယ်ဆိုပြီး ခြိမ်းခြောက်ကြတယ်။ ကျွန်မ သူတို့ရဲ့ လှည့်ကွက်တွေထဲ မသက်ဆင်းဘဲ ဘာမှမပြောခဲ့ဘူး။ နောက်ပိုင်းကျတော့ ကျွန်မ အရမ်းပင်ပန်းလွန်းလို့ လုံးဝ ဆက်မခံနိုင်တော့ဘူး။ နားတွေထဲမှာ အူနေပြီး ခေါင်းကလည်း တဝီဝီမြည်နေခဲ့တယ်။ ရဲတစ်ယောက်ပြောတာကို ကျွန်မ ကြားလိုက်တယ်၊ “မင်း နောက်ထပ်တစ်ပတ်လောက် ခံနိုင်မလား ကြည့်ရသေးတာပေါ့။ ငါတို့မှာ အချိန်တွေ အများကြီးရှိတယ်။ မင်း ဦးနှောက်ပျက်ပြီး ငါတို့လိုချင်တာ ပြောတဲ့အထိ မင်းကို ဒီအတိုင်းထားထားမှာ” တဲ့။ လူက အရမ်းမူးနောက်နေပြီး စိတ်ကို နည်းနည်းရှင်းအောင် တော်တော်ကြိုးစားလိုက်ရတယ်။ ရဲအရာရှိ တစ်ယောက်က ကြမ်းကြမ်းတမ်းတမ်း ပြောတယ်၊ “မင်း ဝန်မခံရင် တခြားနယ်ကို တိတ်တိတ်လေး ပို့ပစ်လိုက်မယ်၊ မင်းမိသားစုက မင်းကို ရှာတွေ့မှာ မဟုတ်ဘူး” တဲ့။ ဒါကိုကြားတော့ ကျွန်မ တော်တော်ကြောက်သွားတယ်။ တခြားနယ်ကို ပို့လိုက်ရင် သူတို့ ဆက်နှိပ်စက်မှာ သေချာတယ်၊ နှိပ်စက်လို့ သေသွားရင် ကယ်တင်ခြင်းခံရဖို့ အခွင့်အရေးရမှာ မဟုတ်တော့ဘူးလို့ ကျွန်မ တွေးမိတယ်။ အဲဒီအချိန်မှာ ရဲတွေက အနည်းဆုံး လူခုနစ်ယောက်ရဲ့ နာမည်ပေးခိုင်းတယ်။ ကျွန်မက ကောင်းကောင်း မတ်တပ်မရပ်နိုင်လောက်အောင် ညှဉ်းပန်းခံနေရတာ၊ ဦးနှောက်ပျက်ပြီး အသင်းတော်ရဲ့ အရေးကြီးတဲ့ သတင်းအချက်အလက်တွေကို ထုတ်ဖော်မိရင် ဘုရားသခင်ကို သစ္စာဖောက်တဲ့ ယုဒဖြစ်သွားမှာ၊ အဲဒါက ပိုကြီးလေးတဲ့ အပြစ်ဒဏ် ဖြစ်မှာကို ကြောက်မိတယ်။ ကျွန်မ တွေးလိုက်တယ်၊ “လွန်ခဲ့တဲ့ရက်ပိုင်းက အဖမ်းခံရတဲ့ ညီအစ်ကိုမောင်နှမ လေးယောက်က ဒဏ်ငွေဆောင်ပြီး ပြန်လွတ်လာပြီးပြီ။ သူတို့နာမည်တွေ ပေးလိုက်ရင် ရဲတွေက သူတို့ကို ခဏလောက် လိုက်ဖမ်းမှာ မဟုတ်ဘူး။ ပြီးတော့ အရင်က အဖမ်းခံရပြီး ကျွန်မကို သစ္စာဖောက်ခဲ့တဲ့၊ အသင်းတော်ကနေ ရှင်းလင်းပစ်တာခံရပြီးသား လူတစ်ယောက်လည်း ရှိသေးတယ်။ သူ့ကို ရဲတွေဖမ်းမိရင်တောင် အသင်းတော်သတင်းအချက်အလက် ဘာမှမသိတဲ့အတွက် အသင်းတော်က ဘာမှနစ်နာမှာ မဟုတ်ဘူး” လို့ပေါ့။ ဒါနဲ့ အဲဒီလူငါးယောက်ရဲ့ နာမည်ကို ပြောလိုက်တယ်။ မထင်မှတ်ဘဲ ရဲအရာရှိတစ်ယောက်က မှတ်စုစာအုပ်ကို ကျွန်မရှေ့မှာ အားနဲ့ ပစ်ချပြီး ကျွန်မကို လက်ညှိုးထိုးကာ အော်ပြောပါလေရော၊ “ငါ့ကို လာမပတ်နဲ့။ ဒီလူတွေအကုန်လုံးက ‘ပညာပေး’ ခံရပြီးသားကွ” တဲ့။ သူတို့အရာရှိ ဒေါသထွက်တာကို လက်အောက်ငယ်သားတချို့ မြင်တော့ ကျွန်မခေါင်းကို လျှပ်စစ်စောင်နဲ့ ပတ်ပြီး ဒူးခေါင်းတွေကို တက်နင်းကြတယ်၊ ဖိနပ်တွေ၊ ခြေအိတ်တွေ ဆွဲချွတ်ပြီး သားရေခါးပတ်နဲ့ ခြေဖဝါးတွေကို ရိုက်ကြတယ်။ သူတို့ထဲက တစ်ယောက်က ပြောတယ်၊ “မပြောရင် မင်းရဲ့ လက်သည်းခွံတွေအောက်ကို ဝါးသွားကြားထိုးတံတွေနဲ့ ထိုးထည့်မယ်” တဲ့။ ပြောပြောဆိုဆိုနဲ့ သူက ကားပေါ်ကနေ အဲဒါတွေကို သွားယူတယ်။ ကျွန်မ လန့်သွားပြီး တွေးမိတယ်၊ “လက်သည်းခွံအောက်ကို သွားကြားထိုးတံတွေ တကယ်ထိုးထည့်ရင် ငါ ဘယ်လိုလုပ် ခံနိုင်မှာလဲ။ ငါ့ကို သေတဲ့အထိ နှိပ်စက်ဖို့ ဆုံးဖြတ်ထားပုံပဲ” လို့ပေါ့။ ကျွန်မ အရမ်း အားနည်းသလို ခံစားခဲ့ရတယ်။ ကျွန်မကို ခဏခဏ ဧည့်ခံခဲ့တဲ့ ညီအစ်ကိုတစ်ယောက်ကို သတိရလိုက်တယ်။ သူက အသက်ကြီးပြီ၊ သူ့အိမ်မှာ စုဝေးပွဲတွေပဲ ဧည့်ခံနိုင်တာ၊ သူ့ကို သစ္စာဖောက်လိုက်ရင် အသင်းတော်အတွက် အကြီးအကျယ် နစ်နာမှာ မဟုတ်ဘူးလို့ ခံစားမိတယ်။ ဒါနဲ့ သူ့နာမည်ရင်းနဲ့ လိပ်စာကို ရေးပေးလိုက်တယ်။ ကျွန်မက လူအများကြီးနာမည် မပေးသေးတာကို သူတို့မြင်တော့ ဆက်ပြီး စစ်မေးကြတယ်။ အဲဒီအချိန်မှာ ကျွန်မ ခေါင်းကြည်သွားပြီး ရုတ်တရက် ရင်ထဲမှာ ဟာသွားတယ်၊ ဝိညာဉ်ပျောက်ဆုံးသွားသလိုမျိုးပေါ့။ ကျွန်မ တကယ် ကြောက်သွားတယ်။ ယုဒလိုမျိုး ညီအစ်ကိုမောင်နှမတွေကို ကျွန်မ ရောင်းစားလိုက်မိပြီ၊ ဘုရားသခင်က ကျွန်မကို ခွင့်လွှတ်မှာ မဟုတ်တော့ဘူး၊ ဘုရားသခင်ကို ယုံကြည်တဲ့ ကျွန်မအသက်တာက အဆုံးသတ်တော့မယ်လို့ ခံစားလိုက်ရတယ်။ ဒီနတ်ဆိုးတွေကို ကျွန်မ မုန်းတယ်၊ သူတို့လှည့်ကွက်ထဲ သက်ဆင်းမိတဲ့ ကိုယ့်ကိုယ်ကိုယ်လည်း မုန်းတယ်။ အဲဒီနောက်ပိုင်း သူတို့ ကျွန်မကို ထပ်ပြောခိုင်းဖို့ ကြိုးစားတော့ ကျွန်မ ပြတ်ပြတ်သားသား ငြင်းလိုက်တယ်၊ နောက်ဆုံးတော့ သူတို့ ကျွန်မကို လွှတ်ပေးလိုက်တယ်။

အိမ်ပြန်ရောက်တော့ ကျွန်မတစ်ကိုယ်လုံးမှာ အားမရှိတော့ဘူး။ အရင်က ဖတ်ခဲ့ဖူးတဲ့ ဘုရားနှုတ်ကပတ်တော်တစ်ပိုဒ်ကို ပြန်သတိရလိုက်တယ်။ “သို့ရာတွင် ဆင်းရဲဒုက္ခကြီးစွာ ခံစားရချိန်များတွင် ငါ့အပေါ် စိုးစဉ်းမျှ သစ္စာစောင့်သိမှု မပြသခဲ့သူများအား ငါသည် နောက်ထပ် သနားကြင်နာတော့မည် မဟုတ်ဘဲ ငါ၏ကရုဏာသည် အကန့်အသတ်ရှိသည်။ ထို့ပြင် တစ်ချိန်က ငါ့ကို သစ္စာဖောက်ခဲ့သူ မည်သူ့ကိုမျှ ငါနှစ်သက်ခြင်းမရှိ၊ ၎င်းတို့၏မိတ်ဆွေများ၏ အကျိုးအပေါ် သစ္စာဖောက်သူများနှင့် ငါသည် သာ၍ပင် ပတ်သက်ဆက်နွှယ်လိုခြင်း မရှိ။ ထိုသူသည် မည်သူပင်ဖြစ်စေ ဤသည်မှာ ငါ၏စိတ်သဘောထား ဖြစ်သည်။ ငါ၏နှလုံးကို ကြေကွဲစေသူ မည်သူမဆို ငါ့ထံမှ ဒုတိယအကြိမ် သက်ညှာမှု ရလိမ့်မည် မဟုတ်ကြောင်းနှင့် ငါ့အပေါ်သစ္စာရှိနေခဲ့သောသူ မည်သူမဆို ငါ၏နှလုံးသားတွင် ထာဝရ တည်ရှိနေမည် ဖြစ်ကြောင်း သင်တို့ကို ငါပြောကြားရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားသခင်က ဖြောင့်မတ်ပြီး သန့်ရှင်းတယ်။ ကျွန်မက ယုဒလိုမျိုး ညီအစ်ကိုမောင်နှမတွေကို သစ္စာဖောက်ခဲ့တယ်၊ ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့တယ်။ ဘုရားသခင်က ကျွန်မလိုလူမျိုးကို သေချာပေါက် လိုချင်မှာ မဟုတ်ဘူးလို့ ခံစားခဲ့ရတယ်။ ညီအစ်ကိုမောင်နှမတွေကို သစ္စာဖောက်ခဲ့တာ တွေးမိတိုင်း ရင်ထဲမှာ လှိုင်းတံပိုး ရိုက်ခတ်သလို နာကျင်ရတယ်။ အသက်ကြီးတဲ့ ညီအစ်ကိုက ကျွန်မကို ဧည့်ခံခဲ့တာ၊ ဒါပေမဲ့ ကျွန်မက သူ့ကို သစ္စာဖောက်ခဲ့တယ်။ ကျေးဇူးကို ရန်လိုမှုနဲ့တုံ့ပြန်ပြီး တိရစ္ဆာန်ထက်တောင် ဆိုးခဲ့တဲ့ ကိုယ့်ကိုယ်ကိုယ် မုန်းတယ်၊ ဘုရားသခင်ကို သစ္စာဖောက်ခဲ့တာကို ပိုလို့တောင် နောင်တရမိတယ်။ အဲဒီရက်တွေတုန်းက ကျွန်မ နေ့တိုင်းနီးပါး ငိုခဲ့ရတယ်။ ညီအစ်ကိုမောင်နှမတွေနဲ့ အတူတူ စုဝေးပြီး တာဝန်ထမ်းဆောင်တုန်းက ဘယ်လောက်ပျော်ခဲ့လဲဆိုတာ ပြန်တွေးမိတယ်၊ ဒါပေမဲ့ အဲဒီနေ့ရက်တွေက အပြီးအပိုင် ကုန်ဆုံးသွားပြီ။ ကျွန်မက ဘုရားသခင် ပစ်ပယ်တာ ခံရတဲ့ ယုဒဖြစ်သွားပြီလေ။ ခွင့်လွှတ်လို့မရတဲ့ အပြစ်ကို ကျွန်မ ကျူးလွန်ခဲ့တယ်၊ ကျွန်မ ဆက်ပြီး ယုံကြည်ဦးမယ်ဆိုရင်တောင် ဘုရားသခင်က ကျွန်မလိုလူမျိုးကို ကယ်တင်မှာ မဟုတ်ဘူးလို့ ခံစားမိတယ်။ ဘုရားနှုတ်ကပတ်တော် စာအုပ်တွေကို ဖတ်ဖို့၊ ဆုတောင်းဖို့တောင် ကျွန်မ စိတ်မပါတော့ဘူး။ ဘုရားသခင်ကို ယုံကြည်တဲ့ ကျွန်မအသက်တာ အဆုံးသတ်တော့မယ်ဆိုတာ တွေးမိတိုင်း ကျွန်မ အရမ်းစိတ်ဆင်းရဲပြီး စိတ်မချမ်းမသာဖြစ်ရတယ်။ နောက်ဆုံးမှာ ကျွန်မ သေဆုံးသွားတာကပဲ ကျွန်မအတွက် စိတ်သက်သာရာ ရမှာလို့ တွေးခဲ့မိတယ်။ အဲဒီလောက်အထိ အခြေအနေဆိုးသွားတဲ့အချိန်မှာ နူးညံ့တဲ့ အသံတစ်သံက “မင်းမှာ မျှော်လင့်ချက် နည်းနည်းလေး ရှိနေသရွေ့ ဘုရားသခင်က ကယ်တင်ခြင်း ပေးသနားမှာပဲ” ဆိုပြီး တိုးတိုးလေး ပြောသံကို ကြားလိုက်ရပါတယ်။ ကျွန်မ ချက်ချင်းပဲ ဘုရားနှုတ်ကပတ်တော်တွေကို ရှာဖတ်တယ်။ ဘုရားသခင်က ပြောသည် “ယခု သင်တို့တွင် မျှော်လင့်ချက်ရေးရေးမျှ ရှိနေသေးသရွေ့ သင်၏အတိတ်မှပြစ်မှားခြင်းများကို ဘုရားသခင်က အောက်မေ့သည်ဖြစ်စေ၊ မအောက်မေ့သည်ဖြစ်စေ သင်သည် မည်သည့်စိတ်နေစိတ်ထားမျိုးကို ထိန်းသိမ်းသင့်သနည်း။ ‘ကျွန်ုပ်၏စိတ်သဘောထားထဲတွင် အပြောင်းအလဲတစ်ခုကို ကျွန်ုပ် လိုက်စားရမည်၊ ဘုရားသခင်ကို သိကျွမ်းခြင်းကို လိုက်စားရမည်၊ စာတန်က အရူးလုပ်ခြင်းကို မည်သည့်အခါမျှ မခံတော့ပေ၊ ပြီးလျှင် ဘုရားသခင်၏နာမတော်ကို အရှက်ရစေမည့်တစ်ခုခုကို မည်သည့်အခါမျှ မလုပ်တော့ပြီ’ ဟူ၍ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်ရဲ့ အားပေးတဲ့ နှုတ်ကပတ်တော်တွေကို ဖတ်ပြီး ကျွန်မ အရမ်းထိတွေ့ခံစားရလို့ ငိုချလိုက်မိတယ်။ ကျွန်မ တော်တော်ရှက်မိတယ်။ ဘုရားသခင်က ကျွန်မရဲ့ ပြစ်မှားခြင်းအတိုင်း ကျွန်မကို မဆက်ဆံဘဲ နောင်တရဖို့ အခွင့်အရေး ပေးနေတာကိုး။ ကျွန်မ ဆက်ပြီး လိုက်စားရမယ်။ တာဝန်တွေ မထမ်းဆောင်နိုင်ရင်တောင် အိမ်မှာ ဘုရားနှုတ်ကပတ်တော်တွေကို ဖတ်လို့ရတာပဲ၊ စိတ်ပျက်အားငယ်မှုထဲမှာပဲ ဆက်ပြီး နစ်မွန်းနေလို့ မဖြစ်ဘူးလေ။ နောက်ပိုင်းမှာ ကျွန်မ သစ္စာဖောက်လိုက်တဲ့ တခြားလူတွေကို ရဲတွေက မလိုက်ဖမ်းဘူးဆိုတာ ညီအစ်ကိုမောင်နှမတွေဆီကနေ ကြားလိုက်ရတယ်။ ကျွန်မကို ဧည့်ခံခဲ့တဲ့ အဲဒီညီအစ်ကိုကျတော့ ရဲတွေ သူ့ကိုဖမ်းဖို့ အိမ်ရောက်သွားချိန်မှာ သူက လာတဲ့အသံကြားပြီး ပုန်းနေလိုက်လို့ အဖမ်းမခံလိုက်ရဘူး။ အသင်းတော်ကို ကြီးကြီးမားမား မနစ်နာစေခဲ့တဲ့အတွက် ကျွန်မ အသင်းတော်ကနေ နှင်ထုတ်မခံရဘူး။ ဒါက ကျွန်မအပေါ်ထားတဲ့ ဘုရားသခင်ရဲ့ သနားကရုဏာနဲ့ သည်းခံခြင်းဖြစ်မှန်း ကျွန်မ သိလိုက်တယ်၊ ဘုရားသခင်ကို အရမ်းကျေးဇူးတင်ပြီး အကြွေးတင်သလို ခံစားရတယ်။ ကိုယ့်မှာ နောင်တတွေ၊ အပြစ်ရှိစိတ်တွေကတော့ အပြည့်ပါပဲ။ ရဲတွေ စစ်မေးတုန်းက သူတို့လှည့်ကွက်တွေကိုသာ ကျွန်မ ရိပ်စားမိပြီး ဘုရားသခင်ကို အမှီပြုခဲ့မယ်၊ နည်းနည်းလေး ပိုတောင့်ခံနိုင်ခဲ့မယ်ဆိုရင် ကျွန်မအခြေအနေက အများကြီး ပိုကောင်းပြီး ယုဒဖြစ်လာမှာ မဟုတ်ဘူး၊ ကျွန်မရဲ့ နောက်မှာ ဒီလောက်ကြီးမားတဲ့ အမည်းစက်ကြီး ထင်ကျန်ခဲ့မှာ မဟုတ်ဘူး။ နောင်မှာ ရဲတွေ ကျွန်မကို ထပ်ဖမ်းရင် ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်မယ်၊ ရိုက်လို့ သေသွားရင်တောင် စာတန်ကို အရှုံးမပေးဘူး၊ ညီအစ်ကိုမောင်နှမတွေကို မရောင်းစားတော့ပါဘူး။

၂၀၁၃ ခုနှစ်၊ ဆောင်းဦးနှောင်းပိုင်းမှာ ခရိုင် အမျိုးသားလုံခြုံရေးတပ်ဖွဲ့က ကျွန်မကို ပြည်သူ့လုံခြုံရေးဗျူရိုဆီ အတင်းအကျပ် ခေါ်သွားဖို့ ဒေသခံရဲတွေကို ညွှန်ကြားခဲ့ပါတယ်။ လမ်းမှာ ကျွန်မ တွေးတယ်၊ “ဒီတစ်ခါ ရဲတွေ ဘယ်လိုလှည့်ကွက်တွေပဲ သုံးပါစေ၊ ငါ့ကို သေတဲ့အထိ နှိပ်စက်ရင်တောင် ညီအစ်ကိုမောင်နှမတွေနဲ့ အသင်းတော် သတင်းအချက်အလက်တွေကို ငါ ထုတ်မပြောဘူး” လို့ပေါ့။ ပြည်သူ့လုံခြုံရေးရုံး ရောက်တော့ အမျိုးသားလုံခြုံရေးတပ်ဖွဲ့ ခေါင်းဆောင်က အသင်းတော်အလှူငွေတွေ ဘယ်မှာလဲဆိုတာ စစ်မေးတယ်၊ မဖြေရင် မြို့တော် အမျိုးသမီး အချုပ်ခန်းကို ပို့မယ်လို့ ပြောတယ်။ သူတို့က အသင်းတော်ပိုက်ဆံကို လိုချင်နေတာကို ကျွန်မ မြင်လိုက်တယ်။ သူတို့က တကယ့်ကို စက်ဆုပ်စရာကောင်းပြီး အရှက်မရှိတဲ့ကောင်တွေ၊ သူတို့ ဘယ်လိုပဲ ခြိမ်းခြောက်ပါစေ ကျွန်မ ဘာမှမပြောဘဲ နေလိုက်တယ်။ နောက်ဆုံးတော့ သူတို့ ကျွန်မကို လွှတ်ပေးလိုက်တယ်။ အိမ်ပြန်ရောက်ပြီးနောက်ပိုင်း သူတို့က ကျွန်မကို အမြဲတမ်း စောင့်ကြည့်နေတယ်၊ ကျွန်မမိသားစုကိုလည်း ကျွန်မကို စောင့်ကြည့်ခိုင်းထားတယ်။ နှစ်နှစ်နီးပါးလောက် ကျွန်မ စုဝေးပွဲတွေ မတက်နိုင်ဘူး၊ တာဝန်တွေ ပုံမှန် မထမ်းဆောင်နိုင်ဘူး။ ကျွန်မ စိတ်နည်းနည်း အားငယ်မိတယ်။ ဘုရားသခင်ကို တစ်ချိန်က သစ္စာဖောက်ပြီး ယုဒအဖြစ် ပြုမူခဲ့တာတွေ၊ တာဝန်တွေ ဘာမှမထမ်းဆောင်နိုင်တော့တာတွေ၊ လုပ်ခဲ့တဲ့အရာတွေအတွက် အပြစ်ဖြေဖို့ အခွင့်အရေးမရှိတော့တာတွေ၊ နောက်ဆုံးမှာ ဖယ်ရှားရှင်းလင်းခံရမဲ့သူတွေထဲ ပါသွားမှာတွေ တွေးမိတိုင်း ရင်ထဲမှာ ဓားနဲ့ အထိုးခံရသလို နာကျင်တယ်။ လမ်းပြပေးဖို့ တောင်းလျှောက်ရင်း ကျွန်မ ငိုပြီး ဘုရားသခင်ဆီ ဆုတောင်းတယ်။ နောက်ပိုင်းမှာ “စုံစမ်းခြင်းများ၌ ယုံကြည်ခြင်း လိုအပ်” ဆိုတဲ့ အရင်က ခဏခဏဆိုခဲ့တဲ့ ဘုရားနှုတ်ကပတ်တော် ဓမ္မတေးကို သတိရလိုက်တယ်။ “စမ်းသပ်မှုများကို ကြုံရစဉ်တွင် လူတို့အနေဖြင့် အားနည်းခြင်း သို့မဟုတ် ယင်းတို့အထဲတွင် အပျက်သဘောရှိတတ်ခြင်း၊ သို့မဟုတ် ဘုရားသခင်၏ ရည်ရွယ်ချက်များ သို့မဟုတ် လက်တွေ့လုပ်ဆောင်ခြင်း လမ်းကြောင်းအပေါ် ရှင်းလင်းမှုကင်းမဲ့ခြင်းမှာ ပုံမှန်ဖြစ်ပါသည်။ သို့သော် ခြုံငုံကြည့်လျှင် သင်သည် ဘုရားသခင်၏ အမှုတော်၌ ယုံကြည်ခြင်းရှိရမည်ဖြစ်ပြီး ယောဘကဲ့သို့ပင် ဘုရားသခင်ကို မငြင်းဆန်ရပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ဘုရားသခင်ရဲ့ ရည်ရွယ်ချက်ကို ကျွန်မ နားလည်လာတယ်။ ဆင်းရဲဒုက္ခနဲ့ စစ်ဆေးခြင်းကနေတစ်ဆင့် ပိုင်ဆိုင်သင့်တာက ဘုရားသခင်အပေါ် စစ်မှန်တဲ့ ယုံကြည်ခြင်းပဲ။ ကျွန်မ ကျိုးနွံနာခံရမယ်၊ ဘုရားသခင်အပေါ် ယုံကြည်ခြင်း မပျောက်စေရဘူး။ အပြင်ထွက်ပြီး တာဝန်မထမ်းဆောင်နိုင်ရင်တောင် အိမ်မှာ အတွေ့အကြုံဆိုင်ရာ သက်သေခံချက် ဆောင်းပါးတွေ ရေးလို့ရတာပဲ။ ဒါကို တွေးမိတော့ ကျွန်မရဲ့ နာကျင်မှု နည်းနည်း သက်သာသွားတယ်။

၂၀၁၅ ခုနှစ်မှာ အသင်းတော်က ကျွန်မကို စာနဲ့ပတ်သက်တဲ့ တာဝန်တွေ ထမ်းဆောင်ဖို့ စီစဉ်ပေးတယ်။ တစ်ခါတော့ ညီအစ်ကိုကျန်းမင်က ယုံကြည်ခြင်းကြောင့် အဖမ်းခံရတဲ့ အတွေ့အကြုံကို ပြောပြတာ ကြားလိုက်ရတယ်။ သူက ပြောတယ်၊ “ကျွန်တော် သစ္စာဖောက်ခံရပြီး ထောင်ကျရင်တောင် သူများတွေကို ပြန်ပြီးသစ္စာမဖောက်ဘူး။ သစ္စာဖောက်လိုက်ရင် ကျွန်တော့်မှာ လူ့သဘာဝ လုံးဝကင်းမဲ့ရာကျသွားမှာပေါ့” တဲ့။ ညီအစ်ကို အဲဒီလိုပြောတာကြားတော့ ကျွန်မ ခေါင်းတောင် မဖော်ရဲဘူး။ ဓားနဲ့ အထိုးခံရသလို ရင်ထဲမှာ နာကျင်သွားတယ်။ ဒီညီအစ်ကိုက သက်သေခံချက်မှာ ခိုင်ခိုင်မာမာ မရပ်တည်ဘဲ နေရတာထက် ထောင်ကျတာပဲ ခံမှာ၊ ကျွန်မကျတော့ ကိုယ့်အသက်အန္တရာယ်ကို ကြောက်လို့ ညီအစ်ကိုမောင်နှမတွေကို သစ္စာဖောက်ခဲ့တယ်။ ဒါဟာ ခွင့်လွှတ်လို့မရတဲ့ ပြစ်မှားခြင်းပဲ။ ဘုရားသခင်က ကျွန်မလိုလူမျိုးကို ကယ်တင်မှာ မဟုတ်ဘူးလို့ တွေးမိပြီး ကျွန်မ စိတ်မချမ်းမသာ ဖြစ်ရတယ်။ နောက်ပိုင်းမှာ ညီအစ်ကိုမောင်နှမတွေရဲ့ အတွေ့အကြုံဆိုင်ရာ သက်သေခံချက် ဆောင်းပါးတွေကို ကျွန်မ ဖတ်ရတယ်။ သူတို့က ဘုရားသခင်အတွက် သက်သေခံချက်မှာ ခိုင်ခိုင်မာမာရပ်တည်ဖို့ အသက်နဲ့လဲပြီး ကတိသစ္စာပြုကြတယ်၊ ယုဒတွေမဖြစ်ရအောင် ငြင်းဆန်ကြတယ်။ သူတို့က ရိုက်နှက်နှိပ်စက်ခံခဲ့ရပေမဲ့လည်း ခေါင်းကိုမော့ပြီး သက်သေခံချက်တွေ ပေးခဲ့ကြတာနဲ့ ဘုရားသခင်ကို ဂုဏ်တင်ခဲ့ကြတဲ့ သူတို့ရဲ့ ခွန်အားတွေဟာ တကယ်ကို အံ့မခန်းပါပဲ။ အဲဒီနောက် ကိုယ့်ကိုယ်ကိုယ် ပြန်ကြည့်မိတယ်။ ကျွန်မက ခန္ဓာကိုယ် သက်သာဖို့အတွက် ရှက်စရာကောင်းတဲ့ ယုဒတစ်ယောက် ဖြစ်ခဲ့ပါတယ်။ ညီအစ်ကိုမောင်နှမတွေကို သစ္စာဖောက်ပြီး ဘုရားသခင်ရဲ့ နာမတော်ကို အရှက်ရစေခဲ့တယ်။ ကျွန်မက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ၊ တိရစ္ဆာန်ထက်တောင် ဆိုးတယ်၊ အသက်ရှင်ဖို့တောင် မထိုက်တန်ဘူး။ ကျွန်မ အရမ်းနာကျင်ရတယ်၊ တစ်နေ့ သေသွားရင် လွတ်မြောက်သွားပြီး ဝိညာဉ်ထဲက ညှဉ်းပန်းမှုတွေကို ခံစားရတော့မှာ မဟုတ်ဘူးလို့ တွေးမိတယ်။ မကြာခင်မှာပဲ ကျွန်မရဲ့ နာတာရှည် အစာအိမ်ရောဂါက ပိုဆိုးလာတယ်၊ ခြေထောက်က အဆစ်အမြစ်ရောင်တာလည်း ပြန်ထလာတယ်။ နာလွန်းလို့ ညဘက်မှာ အိပ်လို့မရခဲ့ဘူး။ အဲဒီအချိန်မှာ ကျွန်မနဲ့ ပူးပေါင်းဆောင်ရွက်နေတဲ့ ညီအစ်မတွေက သမ္မာတရားရှာဖွေဖို့နဲ့ ကိုယ့်ကိုယ်ကိုယ် ဆင်ခြင်သုံးသပ်ဖို့ သတိပေးကြတယ်။ ကျွန်မ ကိုယ့်ဘာသာကိုယ်တွေးမိတယ်၊ “ဘာဆင်ခြင်သုံးသပ်စရာ ရှိလို့လဲ။ ဒီဝေဒနာက ဘုရားသခင်ရဲ့ အပြစ်ဒဏ်ပေးတာ၊ ကျွန်မ ခံရထိုက်တဲ့ အကျိုးဆက်ပဲ။ အဲဒီတုန်းက သေမှာကြောက်ပြီး ယုဒလုပ်ဖို့ ဘယ်သူက ခိုင်းလို့လဲ။ ဒီအမည်းစက်က ဘယ်တော့မှ ပျောက်မှာ မဟုတ်ဘူး။ ကျွန်မ ဘယ်လောက်ပဲ လိုက်စားပါစေ၊ တခြား ညီအစ်ကိုမောင်နှမတွေလို ကယ်တင်ခြင်းခံရဖို့ အခွင့်အရေး ရှိမှာ မဟုတ်ဘူး။ အသင်းတော်က ခိုင်းတာပဲ လုပ်တော့မယ်။ အစေခံနိုင်ရင် အစေခံမယ်၊ အစေခံတာ ပြီးသွားရင် သေလိုက်မယ်” လို့ပေါ့။ သမ္မာတရားကို မရှာဖွေခဲ့တဲ့အတွက် ကျွန်မက ပြစ်မှားခြင်းထဲမှာ နှစ်နဲ့ချီ နစ်မွန်းပြီး လွတ်မြောက်မှု မရခဲ့ဘူး။ ဒီကိစ္စက ရင်ထဲမှာ ဆူးတစ်ချောင်း စိုက်နေသလိုပဲ၊ ပြောလိုက်ရင်ကို အရမ်းနာကျင်ရတယ်။

၂၀၂၃ ခုနှစ် ဒီဇင်ဘာလမှာ အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကျွန်မ ကြည့်ဖြစ်တယ်။ ဗီဒီယိုထဲမှာပါတဲ့ ဘုရားနှုတ်ကပတ်တော်တစ်ပိုဒ်က ကျွန်မအခြေအနေနဲ့ အရမ်းကိုက်ညီနေတယ်။ အနန္တတန်ခိုးရှင် ဘုရားသခင် ပြောသည်မှာ “စိတ်မချမ်းမြေ့ခြင်းနှင့်ဆိုင်သည့် စိတ်ခံစားမှုထဲသို့ လူတို့ ကျဆင်းကြခြင်းအတွက် အခြားသော အကြောင်းတရားတစ်ခုလည်း ရှိ၏။ ယင်းမှာ ၎င်းတို့ အသက်အရွယ် ရမလာမီ၊ သို့မဟုတ် လူကြီးများအဖြစ်သို့ ၎င်းတို့ အရွယ်ရောက်ပြီးနောက်တွင် လူတို့အပေါ် ဖြစ်ပျက်သည့် အချို့သော အမှုကိစ္စတစ်စုံတစ်ရာဖြစ်သည့် ပြစ်မှားမှုအချို့ကို ကျူးလွန်မိကြခြင်း၊ သို့မဟုတ် ရူးနှမ်းသော အရာများ၊ မိုက်မဲသော အရာများနှင့် မသိနားမလည်သော အရာများ အချို့ကို လုပ်ဆောင်မိကြခြင်း ဖြစ်သည်။ ၎င်းတို့ လုပ်ဆောင်မိပြီးဖြစ်သည့် ဤပြစ်မှားမှုများကြောင့်၊ ဤရူးနှမ်းပြီး မသိနားမလည်သော အရာများကြောင့် စိတ်မချမ်းမြေ့ခြင်းထဲသို့ ၎င်းတို့ ကျဆင်းကြသည်။ ဤစိတ်မချမ်းမြေ့ခြင်းမျိုးသည် မိမိကိုယ်ကို ရှုတ်ချခြင်းတစ်ခုဖြစ်ပြီး ၎င်းတို့ မည်သည့် လူစားမျိုးဖြစ်သည်ကို စိစစ်သတ်မှတ်ခြင်းမျိုးလည်း ဖြစ်သည်။...ဤအရာများကို လုပ်ဆောင်မိသည့် လူတို့သည် သီးခြားအရာအချို့ ဖြစ်ပျက်သည့်အခါ၊ သို့မဟုတ် အချို့သော ပတ်ဝန်းကျင်နှင့် အခြေအနေများ တစ်ခုခုတွင် စိုးရိမ်ပူပန်မှုကို မကြာခဏ အမှုမဲ့အမှတ်မဲ့ ခံစားကြရသည်။ ဤစိတ်မသက်သာသည့် ခံစားချက်က ၎င်းတို့ကို နက်ရှိုင်းသည့် စိတ်မချမ်းမြေ့ခြင်းထဲသို့ အမှုမဲ့အမှတ်မဲ့ ကျဆင်းစေပြီး မိမိတို့၏ စိတ်မချမ်းမြေ့ခြင်းဖြင့် ၎င်းတို့ ချည်နှောင်ခြင်းနှင့် ကန့်သတ်ခြင်း ခံလာရကြသည်။ သမ္မာတရားနှင့် ပတ်သက်သည့် တရားဒေသနာ၊ သို့မဟုတ် မိတ်သဟာယတစ်ခုကို ၎င်းတို့ နားထောင်သည့်အခါတိုင်းတွင် ဤစိတ်မချမ်းမြေ့ခြင်းက ၎င်းတို့၏ စိတ်ထဲနှင့် ၎င်းတို့၏ အတွင်းကျကျ စိတ်နှလုံးထဲ တဖြည်းဖြည်း ဖြစ်ပေါ်လာပြီး ၎င်းတို့က ‘ငါ ဤအရာကို လုပ်ဆောင်နိုင်ပါသလား။ သမ္မာတရားကို ငါလိုက်စားနိုင်ပါသလား။ ကယ်တင်ခြင်းကို ငါ ရရှိနိုင်ပါသလား။ ငါသည် မည်သည့် လူစားမျိုးဖြစ်ပါသနည်း။ ထိုအရာကို ယခင်က ငါ လုပ်ခဲ့သည်၊ ထိုလူစားမျိုး ငါ ဖြစ်လေ့ရှိခဲ့သည်။ ငါသည် ကယ်တင်မခံရနိုင်တော့ပြီလား။ ဘုရားသခင်က ငါ့ကို ကယ်တင်ဦးမည်လား’ဟု မေးလျက် မိမိတို့ကိုယ်ကို ဖိ၍ စစ်ဆေးနေမိကြသည်။ လူအချို့သည် တစ်ခါတစ်ရံ ၎င်းတို့၏ စိတ်မချမ်းမြေ့သည် စိတ်ခံစားချက်ကို လက်လွှတ်နိုင်ကြပြီး နောက်ချန်ထားရစ်နိုင်ကြသည်။ ၎င်းတို့သည် မိမိတို့၏ ရိုးသားစစ်မှန်မှုနှင့် မိမိတို့ စုစည်းနိုင်သည့် အားအင်ရှိသမျှကို ယူပြီး မိမိတို့အလုပ်၊ မိမိတို့၏ ဝတ္တရားများနှင့် တာဝန်များကို ထမ်းဆောင်ရာတွင် အသုံးပြုကြပြီး သမ္မာတရားကို လိုက်စားခြင်းနှင့် ဘုရားနှုတ်ကပတ်တော်များ ချင့်ချိန်စဉ်းစားရာတွင် စိတ်နှင့်နှလုံးကိုပင် အကြွင်းမဲ့ ထားရှိနိုင်ကြကာ ဘုရားနှုတ်ကပတ်တော်များထဲသို့ မိမိတို့ အားထုတ်မှုများကို စိုက်ထုတ်ကြသည်။ သို့သော် ထူးခြားသည့် အနေအထား၊ သို့မဟုတ် အခြေအနေ အစပြုလာသည့်အခိုက်တွင် စိတ်မချမ်းမြေ့သည် စိတ်ခံစားမှုက ၎င်းတို့ကို တစ်ဖန် ထိန်းချုပ်ပြီး မိမိတို့ စိတ်နှလုံးနက်နက်တွင် စွပ်စွဲခြင်း တစ်ဖန်ခံစားရစေသည်။ ၎င်းတို့က ‘ယခင်က ထိုအရာကို သင် လုပ်ဆောင်ခဲ့ပြီး သင်သည် ထိုလူစားမျိုး ဖြစ်သည်။ ကယ်တင်ခြင်းကို သင် ရရှိနိုင်ပါသလား။ သမ္မာတရားကို လက်တွေ့လုပ်ဆောင်ရာတွင် အဓိပ္ပာယ်တစ်ခုတလေ ရှိပါသလား။ သင် လုပ်ဆောင်မိပြီး ဖြစ်သည့်အရာအပေါ် ဘုရားသခင် မည်သည့်အရာကို တွေးပါသနည်း။ သင် လုပ်ဆောင်မိသည့်အတွက် ဘုရားသခင်က သင့်ကို ခွင့်လွှတ်လိမ့်မည်လား။ ယခုတွင် ဤသို့ အဖိုးအခပေးဆပ်ခြင်းသည် ထိုပြစ်မှားမှုအတွက် ထေမိစေနိုင်ပါသလား’ဟု မိမိတို့ဘာသာ တွေးကြသည်။ ၎င်းတို့သည် မိမိတို့ကိုယ်ကို မကြာခဏ အပြစ်ဖော်ဆုံးမကြပြီး စိတ်ထဲတွင် စွပ်စွဲခြင်းခံစားရကြသကဲ့သို့ မေးခွန်းများဖြင့် မိမိတို့ကိုယ်ကို အမြဲ သံသယထားနေကြသည်၊ အမြဲ ဖိစစ်နေကြလေသည်။ ၎င်းတို့သည် ဤစိတ်မချမ်းမြေ့သည့် ခံစားချက်များကို လုံးဝ နောက်ချန်မထားနိုင်၊ သို့မဟုတ် မစွန့်ပယ်နိုင်ကြသကဲ့သို့ ၎င်းတို့ လုပ်ဆောင်မိပြီးဖြစ်သည့် ရှက်ဖွယ်သော အရာနှင့်ပတ်သက်၍ မစဲသော စိုးရိမ်ပူပန်မှု ခံစားချက်တစ်ခု ခံစားကြရသည်။ ထို့ကြောင့် ဘုရားသခင်ကို နှစ်များစွာ ယုံကြည်ပြီးဖြစ်လင့်ကစား ဘုရားသခင် ပြောဆိုပြီးသည့် အရာတစ်ခုတလေကို ၎င်းတို့ လုံးဝ နားမထောင်ဖူးသကဲ့သို့ နားမလည်ခဲ့သည့်အလား ဖြစ်လေသည်။ ထိုအရာမှာ ၎င်းတို့အနေဖြင့် ကယ်တင်ခြင်း ရရှိခြင်းသည် ၎င်းတို့နှင့် ပတ်သက်မှုတစ်ခုတလေ ရှိမရှိ၊ ၎င်းတို့ လွတ်ငြိမ်းခွင့်ပေးခံရပြီး ရွေးနုတ်ခံရနိုင်ခြင်း ရှိမရှိ၊ သို့မဟုတ် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်းနှင့် ကယ်တင်ခြင်းတို့ကို ရရှိရန် ၎င်းတို့ အရည်အချင်း ပြည့်မီခြင်းရှိမရှိဆိုသည်ကို ၎င်းတို့ မသိကြသည့်အလား ဖြစ်သည်။ ဤအရာအားလုံးကို ၎င်းတို့ မသိကြချေ။ မည်သည့် အဖြေကိုမျှ ၎င်းတို့ မရရှိသောကြောင့်၊ ပြီးလျှင် တိကျမှန်ကန်သည့် မည်သည့် ထင်မြင်ချက်တစ်ခုမျှ ၎င်းတို့ မရရှိကြသောကြောင့် စိတ်ထဲတွင် စဉ်ဆက်မပြတ် ၎င်းတို့ စိတ်မချမ်းမြေ့ဖြစ်ကြသည်။ ၎င်းတို့၏ အတွင်းကျကျ စိတ်နှလုံးတွင် ၎င်းတို့ လုပ်ဆောင်ခဲ့သည့်အရာကို အဖန်ဖန် ၎င်းတို့ အမှတ်ရကြသည်။ အားလုံး အစပြုခဲ့ပုံနှင့် အဆုံးသတ်ခဲ့ပုံကို သတိရလျက်၊ အစမှအဆုံးထိ အားလုံးကို သတိရလျက် မိမိတို့ စိတ်တွင် ထိုအရာကို အဖန်အဖန် ပြန်တွေးမိကြသည်။ ထိုအရာကို ၎င်းတို့ မည်သို့ပင် ပြန်လည်သတိရသည်ဖြစ်စေ ၎င်းတို့ အပြစ်ရှိသည်ဟု အမြဲ ခံစားရသောကြောင့် နှစ်ချီကြာ ဤကိစ္စနှင့်ပတ်သက်၍ ၎င်းတို့ စဉ်ဆက်မပြတ် စိတ်မချမ်းမြေ့ခြင်းခံစားကြရသည်။ မိမိတို့တာဝန်ကို ၎င်းတို့ ထမ်းဆောင်သည့် အချိန်တွင်ပင်၊ အလုပ်တစ်ခုခုကို ၎င်းတို့ ကြီးကြပ်သည့်အချိန်တွင်ပင် ကယ်တင်ခံရမည့် မျှော်လင့်ချက် မရှိသကဲ့သို့ ၎င်းတို့ ခံစားကြရဆဲ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မ တို့ထိမိသွားတယ်။ ညီအစ်ကိုမောင်နှမတွေကို သစ္စာဖောက်ပြီးခဲ့ကတည်းက ရင်ထဲမှာ အပြစ်ရှိတယ်လို့ ခံစားခဲ့ရတာ။ ယုဒဖြစ်ခဲ့တဲ့ ဒီအမည်းစက်က ရင်ထဲမှာ ဆူးလို စိုက်နေတယ်၊ ဘုရားသခင်က ကျွန်မရဲ့ ပြစ်မှားခြင်းကို ခွင့်လွှတ်မှာ မဟုတ်ဘူး၊ ကျွန်မလိုလူမျိုးကို ကယ်တင်မှာ မဟုတ်ဘူးလို့ ခံစားခဲ့ရတယ်။ ကျွန်မ တော်တော်စိတ်ဆင်းရဲခဲ့ရတယ်။ ကျွန်မရဲ့ ပြစ်မှားခြင်းအတွက် အသင်းတော်က မနှင်ထုတ်ဘဲ တာဝန်ထမ်းဆောင်ဖို့ အခွင့်အရေး ပေးထားတုန်းဆိုပေမဲ့ ကိုယ့်ပြစ်မှားခြင်းအကြောင်း တွေးမိတိုင်း ကျွန်မ စိတ်မချမ်းမသာနဲ့ အသက်ရှင်ပြီး ကယ်တင်ခြင်းအတွက် မျှော်လင့်ချက် မရှိဘူးလို့ တထစ်ချ မှတ်ယူထားခဲ့တယ်။ ဖမ်းဆီးခံရပြီးတဲ့နောက်မှာ သေခြင်းရှင်ခြင်းအပေါ် သူတို့ရဲ့ စိုးရိမ်မှုတွေကို ဘေးဖယ်ထားနိုင်ခဲ့ကြတဲ့ ညီအစ်ကိုမောင်နှမအများကြီးကို ကျွန်မ မြင်ခဲ့ရတယ်၊ သူတို့က နှိပ်စက်မှုမျိုးစုံကို ခံနိုင်ရည်ရှိပြီး ဘုရားသခင်ကို သစ္စာမဖောက်ဘဲ စစ်မှန်တဲ့ မြင့်မြတ်မှုနဲ့ အသက်ရှင်ကြတာကို ကျွန်မ မြင်တော့ ရှက်ပြီး မျက်နှာပူမိတယ်။ သားရဲထက်တောင် ဆိုးတဲ့ ကိုယ့်ကိုယ်ကိုယ် မုန်းတယ်၊ ခံယူချက်မရှိဘဲ ရှက်စရာကောင်းတဲ့ ယုဒအနေနဲ့ ပြုမူခဲ့တဲ့ ကိုယ့်ကိုယ်ကိုယ် မုန်းတယ်။ ကျွန်မက တာဝန်တွေ ထမ်းဆောင်နေပုံ ပေါက်ပေမဲ့ ကိုယ့်ဘာသာကိုယ် ခဏခဏ တွေးမိတယ်၊ “ငါက ဘုရားသခင်ကို သစ္စာဖောက်ခဲ့တဲ့ ယုဒပဲ။ ဘုရားသခင်က ငါလိုလူမျိုးကို ကယ်တင်ပါ့မလား။ ဘုရားသခင်က ငါ့ရဲ့ ပြစ်မှားခြင်းတွေကို ခွင့်လွှတ်နိုင်ပါ့မလား။ တာဝန်တွေကို လုံ့လရှိရှိ ထမ်းဆောင်ပြီး ငါ့ရဲ့ ပြစ်မှားခြင်းကို ပြန်ပေးဆပ်နိုင်ပါ့မလား” လို့ပေါ့။ ဘုရားသခင်က ကျွန်မလိုလူမျိုးကို သေချာပေါက် ရွံရှာမှာပဲလို့ ခံစားရတယ်။ ညီအစ်ကိုမောင်နှမတွေက အသက်ဝင်ရောက်မှုနဲ့ စိတ်သဘောထား ပြောင်းလဲဖို့ လိုက်စားခြင်းအကြောင်း ပြောကြတဲ့အခါ ကျွန်မ တကယ် မထိုက်တန်ဘူးလို့ ခံစားရတယ်။ ကျွန်မရဲ့ ပြစ်မှားခြင်းကြောင့် အကြာကြီး စိတ်ဒုက္ခရောက်ခဲ့ရတယ်၊ သမ္မာတရားလိုက်စားဖို့ စိတ်ပိုင်းဖြတ်မှု မရှိဘဲ စိတ်မချမ်းမသာ ဖြစ်တဲ့အခြေအနေမှာ အသက်ရှင်ခဲ့တယ်။ ပြစ်မှားခြင်းအတွက် ပြန်ပေးဆပ်ဖို့ နည်းနည်းပါးပါး အစေခံရုံနဲ့တင် ကျွန်မ ကျေနပ်နေခဲ့တာ။ ဘုရားသခင်ရဲ့ ရည်ရွယ်ချက်က လူတစ်ယောက် ဘယ်လိုအခြေအနေမျိုးပဲ ကြုံရပါစေ၊ ဘယ်လို ပြစ်မှားခြင်းမျိုးပဲ ကျူးလွန်မိပါစေ၊ သူတို့ရဲ့ စိတ်သဘောထား ပြောင်းလဲဖို့ ရှာဖွေနိုင်ဖို့ပါ။ ဒါပေမဲ့ ကျွန်မက ဘုရားသခင်ကို နားလည်မှုလွဲပြီး ဒီလိုမျိုး ဘုရားသခင်နဲ့ ဝေးကွာသွားခဲ့တယ်။ ကျွန်မမှာ ဘယ်လိုများ လူ့သဘာဝ ရှိခဲ့လို့လဲ။

နောက်ပိုင်းမှာ ကျွန်မ ဆင်ခြင်သုံးသပ်မိတယ်၊ “ငါ ဘာလို့ ဒီလောက် စိတ်မချမ်းမသာ ဖြစ်နေရတာလဲ။ ငါ့ပြစ်မှားခြင်းရဲ့ အရင်းအမြစ်က တကယ်တမ်း ဘာလဲ” လို့ပေါ့။ ရှာဖွေနေတုန်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ရတယ်။ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) ဘုရားသခင်ကို ယုံကြည်ရာမှာ လူတွေရဲ့ ရည်ရွယ်ချက်တွေကို ဘုရားသခင်က ဖော်ထုတ်ထားတယ်။ လူတွေက ကောင်းချီးတွေ၊ အနာဂတ်နဲ့ ကံကြမ္မာအတွက် တာဝန်တွေမှာ ဒုက္ခခံပြီး ကိုယ့်ကိုယ်ကိုယ် အသုံးခံကြတယ်။ ကောင်းချီးမရနိုင်တော့ဘူး၊ ကောင်းတဲ့ အနာဂတ်နဲ့ ပန်းတိုင် မရှိတော့ဘူးဆိုတာနဲ့ သူတို့ စိတ်မချမ်းမသာ ဖြစ်လာကြတယ်၊ သမ္မာတရားကို ဆက်မလိုက်စားတော့ဘူး၊ သမ္မာတရားကို လက်တွေ့လုပ်ဆောင်ဖို့ မကြိုးစားတော့ဘူး၊ ဘုရားသခင်ကို ယုံကြည်တာက ဘာအဓိပ္ပာယ်မှ မရှိတော့ဘူးလို့တောင် ခံစားကြတယ်။ ဘုရားသခင်ကို စယုံကြည်တုန်းက အချိန်ကို ကျွန်မ ဆင်ခြင်သုံးသပ်မိတယ်။ ကျွန်မ ပေးဆပ်မှုတွေ လုပ်ခဲ့တယ်၊ ကိုယ့်ကိုယ်ကိုယ် အသုံးခံခဲ့တယ်၊ ဧဝံဂေလိကို တက်တက်ကြွကြွ ဟောပြောခဲ့တယ်။ မိသားစုရဲ့ ဖိနှိပ်တာ၊ ဘာသာရေးလောကရဲ့ နှောင့်ယှက်တာ၊ လောကလူသားတွေရဲ့ စွပ်စွဲပုတ်ခတ်တာ ခံရရင်တောင် ကျွန်မ တာဝန်ကို ဇွဲရှိရှိ ထမ်းဆောင်ခဲ့တယ်။ ဒီလိုလုပ်ရင် နောင်အနာဂတ်မှာ ကောင်းချီးတွေ၊ ကောင်းတဲ့ ခရီးပန်းတိုင် ရမယ်လို့ ကျွန်မ ယုံကြည်ခဲ့တာကိုး။ အဖမ်းခံရပြီးတဲ့နောက်မှာ သေမှာကြောက်လို့ ညီအစ်ကိုမောင်နှမတွေကို သစ္စာဖောက်ပြီး ယုဒဖြစ်သွားတယ်၊ ကြီးလေးတဲ့ ပြစ်မှားခြင်းကို ကျူးလွန်မိတော့ ဘုရားသခင်က ကျွန်မကို ကယ်တင်တော့မှာ မဟုတ်ဘူးလို့ ခံစားခဲ့ရတယ်။ ကောင်းချီးတွေ မရနိုင်တော့တာ မြင်လိုက်ရတော့ ကျွန်မ ပိုကောင်းအောင် မကြိုးစားချင်တော့ဘဲ နေ့ရက်တိုင်းကို လမ်းလျှောက်နေတဲ့ အလောင်းကောင်လို ကုန်ဆုံးခဲ့တယ်။ နောက်ပိုင်းမှာ ကျွန်မ တာဝန်ပြန်ထမ်းဆောင်ပေမဲ့ ဘုရားသခင် ကျေနပ်ဖို့ လုပ်တာ မဟုတ်ဘူး။ တာဝန်မှာ ကျွန်မပေးဆပ်တဲ့ အဖိုးအခကို ဘုရားသခင်မြင်ပြီး ကျွန်မရဲ့ ပြစ်မှားခြင်းကို ခွင့်လွှတ်ဖို့၊ အပြစ်ကို ဖြေလွှတ်ပေးဖို့၊ နောင်မှာ ကောင်းချီးရမဲ့ မျှော်လင့်ချက် ရှိလာနိုင်ဖို့ မျှော်လင့်ပြီး လုပ်ခဲ့တာ။ အဖမ်းခံရတဲ့ ညီအစ်ကိုမောင်နှမတချို့က နှိပ်စက်တာကို ခံနိုင်ရည်ရှိပြီး ဘုရားသခင်ကို သစ္စာမဖောက်ဘူးလို့ အသက်နဲ့လဲပြီး ကျိန်ဆိုကြတာ၊ သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်ကြတာကို ကျွန်မ တွေ့ခဲ့တယ်။ ကျွန်မကျတော့ ယုဒအဖြစ်နဲ့ ဘုရားသခင်ကို သစ္စာဖောက်ခဲ့တယ်။ ကျွန်မရဲ့ ပြစ်မှားခြင်းက ဘုရားသခင် ရွံရှာစရာ ဖြစ်နေတာ၊ ကောင်းချီး မရနိုင်တော့တာကို တွေးမိပြီး သမ္မာတရား လိုက်စားတာ၊ ပိုကောင်းအောင် ကြိုးစားတာတွေ ရပ်တန့်လိုက်တယ်၊ စိတ်ပျက်အားငယ်တဲ့ အခြေအနေထဲမှာပဲ နစ်မွန်းနေခဲ့တယ်။ ပေါလုအကြောင်း ကျွန်မ တွေးမိတယ်။ သူက ဘုရားသခင်ရဲ့ ဒဏ်ခတ်တာကို ခံရပြီးနောက်မှာ ဘုရားသခင်ကို အာခံတဲ့ အပြစ်သားခေါင်းဆောင် ဖြစ်ကြောင်း ဝန်ခံခဲ့ပေမဲ့ သခင်ယေရှုကို အာခံတဲ့ သူ့ရဲ့ သဘာဝအနှစ်သာရကို နားမလည်ခဲ့ဘူး။ ပြီးတော့ ဘုရားသခင်ဆီကနေ သရဖူနဲ့ ဆုလာဘ်တွေ တောင်းဖို့ သူ ဒုက္ခခံရတာ၊ ထောင်ချခံရတာ၊ အလုပ်များခဲ့ရတာ၊ အသုံးခံတာတွေကို အရင်းအနှီးအဖြစ် အသုံးပြုခဲ့တယ်။ ဒုက္ခခံပြီး အသုံးခံတဲ့ ပေါလုရဲ့ ရည်ရွယ်ချက်တွေက ကောင်းချီးရဖို့နဲ့ ဘုရားသခင်နဲ့ အပေးအယူလုပ်ဖို့ပဲ။ ဒါက စစ်မှန်တဲ့ နောင်တ မဟုတ်ဘူး။ ကျွန်မက ညီအစ်ကိုမောင်နှမတွေကို သစ္စာဖောက်ပြီး ဒီလောက်ကြီးမားတဲ့ မကောင်းမှုကို ကျူးလွန်ခဲ့တာတောင် တာဝန်ထမ်းဆောင်တာကနေတစ်ဆင့် အပြစ်လွှတ်ခံရဖို့နဲ့ ကောင်းချီးတွေရဖို့ မျှော်လင့်နေတုန်းပဲ။ ကျွန်မ တကယ်ကို အသိစိတ် မရှိလိုက်တာ။ ဘုရားသခင်က ကျွန်မကို သည်းခံပြီး တာဝန်ထမ်းဆောင်ဖို့ အခွင့်အရေး ပေးထားမှတော့ ကျွန်မမှာ အသိစိတ်နဲ့ ဆင်ခြင်တုံတရား ရှိရမယ်၊ တာဝန်ကို လုံ့လရှိရှိ ထမ်းဆောင်ရမယ်။ နောင်မှာ ကောင်းချီး ရသည်ဖြစ်စေ၊ မရသည်ဖြစ်စေ ကျွန်မ ကျိုးနွံနာခံရမယ်။ ဒါနဲ့ ကျွန်မ ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ သမီးက ကောင်းချီးတွေရဖို့အတွက် ကိုယ်တော်နဲ့ အပေးအယူလုပ်ဖို့ အမြဲ ကြိုးစားခဲ့ပါတယ်၊ သမီး တကယ်ကို ပုန်ကန်တတ်ပြီး လူ့သဘာဝ ကင်းမဲ့ခဲ့ပါတယ်။ အစေခံတာ ပြီးသွားလို့ ကိုယ်တော် သမီးကို ဖျက်ဆီးလိုက်ရင်တောင် ကိုယ်တော်ရဲ့ ဖြောင့်မတ်ခြင်းကို သမီး ချီးမွမ်းရဦးမှာပါ။ ဘုရားသခင်၊ သမီး စစ်မှန်တဲ့ နောင်တရဖို့ လိုလားပါတယ်။ သမီးရဲ့ ရလဒ်က ဘယ်လိုပဲ ဖြစ်ပါစေ ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း ထမ်းဆောင်ဖို့ လိုလားနေပါတယ်။ ကောင်းချီးတွေကို ဆက်ပြီး မလိုက်စားတော့ပါဘူး” လို့ပေါ့။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ပြီး ဘုရားသခင်ရဲ့ ဖြောင့်မတ်တဲ့ စိတ်သဘောထားကို နည်းနည်း နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် အနည်းငယ်ပြစ်မှားမိသောအခါ ‘ဘုရားသခင် ငါ့ကို ထုတ်ဖော်ပြပြီး ဖယ်ရှားရှင်းလင်းလိုက်ပြီလော။ သူ ငါ့ကို ရိုက်နှက်မည်လော’ ဟု ထင်ကြေးပေးကြသည်။ ဘုရားသခင်သည် ဤတစ်ကြိမ်တွင် လူတို့ကို ရိုက်နှက်ရန် မဟုတ်ဘဲ လူတို့ကို တတ်နိုင်သမျှ အကြီးမားဆုံး အတိုင်းအတာအထိ ကယ်တင်ရန် ကြွလာခဲ့ပြီးဖြစ်သည်။ မည်သူမျှ အမှားနှင့် မကင်းပေ။ အကယ်၍ အယောက်တိုင်း ရိုက်နှက်ခြင်းကို ခံရပါက ယင်းသည် ကယ်တင်ခြင်း ဖြစ်မည်လော။ ပြစ်မှားခြင်းအချို့မှာ တမင်တကာပြုခြင်း ဖြစ်သော်ငြားလည်း အခြားသောပြစ်မှားခြင်းများမှာ တမင်တကာ မဟုတ်ပေ။ သင် တမင်တကာမလုပ်သော အရာများကို သင်သည် သတိပြုမိပြီးနောက် ပြောင်းလဲနိုင်ပါက ဘုရားသခင်သည် သင် ထိုသို့မပြုလုပ်မီ သင့်ကို ရိုက်နှက်မည်လော။ ဘုရားသခင်က လူတို့ကို ထိုပုံစံအတိုင်း ကယ်တင်မည်လော။ ယင်းမှာ သူအလုပ်လုပ်သည့်ပုံစံ မဟုတ်ပေ။ သင်၌ ပုန်ကန်သော စိတ်သဘောထား ရှိသည်ဖြစ်စေ၊ မရှိသည်ဖြစ်စေ၊ မရည်ရွယ်ဘဲ လုပ်ဆောင်ခဲ့သည်ဖြစ်စေ၊ မလုပ်ဆောင်ခဲ့သည်ဖြစ်စေ ဤအရာကို သတိရလော့။ သင်သည် သင့်ကိုယ်သင် ဆင်ခြင်သုံးသပ်ပြီး သိမြင်သင့်သည်။ သင့်ကိုယ်သင် ချက်ချင်း ပြောင်းလဲပြီး သမ္မာတရားအတွက် သင်၏ ခွန်အားရှိသမျှဖြင့် ကြိုးပမ်းလော့။ ပြီးလျှင် အခြေအနေများက မည်သို့ဖြစ်ပေါ်လာပါစေ သင့်ကိုယ်သင် စိတ်ပျက်အားငယ်ခြင်း၏ လွှမ်းမိုးမှုကို မခံနှင့်။ ဘုရားသခင် ပြုလုပ်နေသော အလုပ်သည် လူသားအား ကယ်တင်ခြင်း အလုပ်ဖြစ်ပြီး သူသည် သူကယ်တင်လိုသည့် လူတို့ကို ထင်ရာမြင်ရာ ဒဏ်ခတ်မည် မဟုတ်ပါ။ ဤသည်မှာ သေချာပေသည်။ အဆုံးတွင် ဘုရားသခင် ရိုက်နှက်ခဲ့သည့် ယုံကြည်သူတစ်ဦး အမှန်တကယ် ရှိခဲ့လျှင်ပင် ဘုရားသခင် လုပ်ဆောင်သည့်အရာသည် ဖြောင့်မတ်ကြောင်း အာမခံနိုင်ဆဲ ဖြစ်ပေမည်။ အချိန်ကြာလာသည်နှင့်အမျှ ထိုလူကို ရိုက်နှက်ခဲ့သည့်အကြောင်းအရင်းကို သင်လုံးလုံးလျားလျား ယုံကြည်လက်ခံစေဖို့အလို့ငှာ သင့်အား သူသိစေမည်ဖြစ်သည်။ ယခုတွင် သမ္မာတရားအတွက်သာ ကြိုးပမ်းလော့၊ အသက်ဝင်ရောက်ခြင်းကို အာရုံစိုက်လော့၊ ပြီးလျှင် သင်၏ တာဝန်အား ကောင်းသောထမ်းဆောင်ခြင်းကို လိုက်စားလော့။ ဤအရာတွင် အမှားအယွင်း မရှိပေ။ အဆုံးတွင် ဘုရားသခင်က သင့်ကို မည်သို့ကိုင်တွယ်ပါစေ ယင်းသည် ဖြောင့်မတ်ကြောင်း အာမခံသည်။ ဤအရာကို သင် သံသယမထားသင့်သကဲ့သို့ စိုးရိမ်စရာ မလိုပေ။ ဘုရားသခင်၏ ဖြောင့်မတ်ခြင်းကို ယခု သင် နားမလည်သော်လည်း သင် ယုံကြည်လက်ခံမည့် နေ့တစ်နေ့ ရောက်လာလိမ့်မည်။ ဘုရားသခင်သည် တရားမျှတစွာနှင့် သိက္ခာရှိစွာ အလုပ်လုပ်သည်။ သူသည် အရာခပ်သိမ်းကို ပွင့်လင်းစွာ ထုတ်ဖော်သည်။ သင်တို့သည် ဤအကြောင်းအရာကို အသေအချာ အချိန်ယူစဉ်းစားကြည့်ပါက ဘုရားသခင်၏ အမှုသည် လူများကို ကယ်တင်ခြင်းနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို ပြောင်းလဲခြင်းနှင့်ဆိုင်သော အလုပ်ဖြစ်ကြောင်း အားပါးတရ ကောက်ချက်ချမိမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လူတွေ ပြစ်မှားခြင်း ကျူးလွန်ပြီးပြီးချင်း ဘုရားသခင်က ချက်ချင်း အပြစ်ပေးတာ မဟုတ်ဘူးဆိုတာကို ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ ဘုရားသခင်က လူတွေကို နောက်ခံအခြေအနေ၊ သူတို့ရဲ့ ရည်ရွယ်ချက်နဲ့ အနှစ်သာရအပေါ် မူတည်ပြီး ဆက်ဆံတာပါ။ လူသားတွေကို ကယ်တင်နေတဲ့ ကာလအတွင်းမှာ လူတွေ ပြစ်မှားမိမယ်၊ ချက်ချင်း နောင်တရပြီး ပြောင်းလဲနိုင်ရင်၊ ပြစ်မှားခြင်းတွေကို ဖြေရှင်းဖို့ သမ္မာတရားကို ရှာဖွေပြီး ဘုရားသခင်ရဲ့ သတ်မှတ်ချက်တွေ ပြည့်မီအောင် တက်တက်ကြွကြွ ကြိုးစားနိုင်ရင် ဘုရားသခင်က နောက်ထပ် အခွင့်အရေး ပေးနေဦးမှာပါ။ ဒါက လူတွေကို ဘုရားသခင် ဆက်ဆံတဲ့ စည်းမျဉ်းပါပဲ။ ရဲတွေက သတိလစ်မတတ် ဖြစ်တဲ့အထိ ကျွန်မကို နှိပ်စက်ခဲ့ကြတယ်၊ ဒီအခြေအနေမှာ ကျွန်မ အားနည်းသွားပြီး ညီအစ်ကိုမောင်နှမတွေကို သစ္စာဖောက်မိတယ်။ ဒါက အသင်းတော်နဲ့ ညီအစ်ကိုမောင်နှမတွေကို ကြီးကြီးမားမား မနစ်နာစေခဲ့ဘူး၊ ပြီးတော့ ကျွန်မ အရမ်းနောင်တရပြီး ကိုယ့်ကိုယ်ကိုယ် မုန်းခဲ့တယ်။ အသင်းတော်က ကျွန်မကို နှင်မထုတ်ဘဲ တာဝန်တွေ ထမ်းဆောင်ဖို့ စီစဉ်ပေးခဲ့တုန်းပဲ။ ဒါက ကျွန်မအပေါ်ထားတဲ့ ဘုရားသခင်ရဲ့ သနားကရုဏာနဲ့ သည်းခံခြင်းပါပဲ။ ဒါပေမဲ့ ကျွန်မတို့ အသင်းတော်မှာ ခေါင်းဆောင်လုပ်လာတာ နှစ်အကြာကြီးရှိပြီဖြစ်တဲ့ လူနှစ်ယောက်ကတော့ အဖမ်းခံရပြီးနောက်မှာ ယုဒတွေ ဖြစ်သွားပြီး ညီအစ်ကိုမောင်နှမတွေကို သစ္စာဖောက်ခဲ့ကြတယ်။ သူတို့က နောင်တမရတဲ့အပြင် “ကတိခံဝန်ချက်သုံးမျိုး” ကို လက်မှတ်ထိုးတယ်၊ ညီအစ်ကိုမောင်နှမတွေကို ဖမ်းဖို့ ရဲတွေကို လမ်းပြပေးတယ်၊ အဆင်းနီတဲ့ နဂါးကြီးရဲ့ ကြံရာပါနဲ့ လက်ပါးစေတွေအနေနဲ့ ပြုမူခဲ့ကြတယ်။ သူတို့က အနှစ်သာရအားဖြင့် နတ်ဆိုးတွေဖြစ်လို့ နောက်ဆုံးမှာ အသင်းတော်ကနေ နှင်ထုတ်ခံရတယ်။ ဒီအချက်တွေကနေ ဘုရားသခင်က လူတွေကို ဆက်ဆံတဲ့နေရာမှာ စည်းမျဉ်းတွေရှိတယ်ဆိုတာ ထင်ရှားပါတယ်။ လူတစ်ယောက်က အားနည်းသွားတဲ့အချိန်မှာ အရေးမကြီးတဲ့ သတင်းအချက်အလက်တချို့ကို ပေးလိုက်မိပြီး နောက်ပိုင်းမှာ နောင်တရမယ်၊ ရိုးရိုးသားသား ပြောင်းလဲနိုင်မယ်ဆိုရင် ဘုရားသခင်က ဒီလူတွေကို အခွင့်အရေး ပေးပါသေးတယ်။ ဒါပေမဲ့ ဘုရားသခင်ကို သစ္စာဖောက်ပြီး ယုဒရဲ့ အနှစ်သာရရှိတဲ့သူတွေကျတော့ ဝင်လာတဲ့ ပေါင်းပင်တွေဖြစ်လို့ နှင်ထုတ်ခံရပြီး နောက်ဆုံးမှာ ဘုရားသခင်ရဲ့ အပြစ်ဒဏ်ပေးတာကို ရင်ဆိုင်ရမှာပါ။ ကျွန်မက ဘုရားသခင်ရဲ့ ရည်ရွယ်ချက်ကို နားမလည်ဘဲ ကိုယ်ပိုင်အယူအဆတွေ၊ စိတ်ကူးယဉ်မှုတွေနဲ့ နေခဲ့တယ်၊ ဘုရားသခင်ကို နားလည်မှုလွဲပြီး ကိုယ့်ကိုယ်ကိုယ်တောင် လက်လျှော့ခဲ့တယ်။ ကျွန်မ တကယ်ကို နားဝေတိမ်တောင်ဖြစ်ပြီး အမှားအမှန် မခွဲခြားနိုင်၊ အကောင်းအဆိုး မသိခဲ့ဘူး။

တစ်ခါတော့ ကျွန်မကို တကယ်တို့ထိခဲ့တဲ့ အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကြည့်လိုက်ရတယ်။ ဗီဒီယိုထဲမှာ အဲဒီညီအစ်ကိုက အဖမ်းခံရပြီးနောက် ဧည့်ခံတဲ့ ညီအစ်မကို သစ္စာဖောက်လိုက်တယ်၊ ပြီးတော့ ရင်ထဲက နာကျင်မှုကို စကားလုံးနဲ့တောင် မပြောပြနိုင်ဘဲ ဘာလို့ ဘုရားသခင်ကို သစ္စာဖောက်ပြီး ယုဒဖြစ်သွားလဲဆိုတာကို ဆင်ခြင်သုံးသပ်ခဲ့တယ်။ သေမှာကြောက်လို့ ဒီလိုလုပ်မိမှန်း သူ တွေ့ရှိသွားတယ်။ ဆင်ခြင်သုံးသပ်ကြည့်တော့ ကျွန်မကျရှုံးရတဲ့ အရင်းအမြစ်ကလည်း သေမှာကြောက်တာ၊ ဘုရားသခင်အပေါ် စစ်မှန်တဲ့ ယုံကြည်ခြင်း မရှိတာ၊ ဘုရားသခင်ရဲ့ အချုပ်အခြာအာဏာကို မယုံကြည်တာတွေကြောင့်ပဲဆိုတာ တွေ့လိုက်ရတယ်။ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “လူသားမျိုးနွယ်တစ်ရပ်လုံးထဲမှ အနန္တတန်ခိုးရှင်၏ မျက်လုံးထဲ၌ ဂရုစိုက်မခံရသူဟူ၍ မည်သူရှိသနည်း။ အနန္တတန်ခိုးရှင်၏ ကြိုတင်ပြဋ္ဌာန်းထားခြင်း အလယ်၌ မနေထိုင်သူ မည်သူရှိသနည်း။ လူသား၏ အသက်ရှင်ခြင်းနှင့် သေခြင်းသည် သူကိုယ်တိုင်၏ ရွေးချယ်ချက်ဖြင့် ဖြစ်ပျက်သလော။ လူသားသည် သူကိုယ်တိုင်၏ ကံကြမ္မာကို ထိန်းချုပ်ထားသလော။ များစွာသောလူတို့သည် သေခြင်းတရားကို အော်ခေါ်ကြ သော်လည်း၊ ၎င်းသည် သူတို့ထံမှ ဝေးကွာနေ၏။ များစွာသောလူတို့သည် ဘဝတွင် ကြံ့ခိုင်၍ သေခြင်းတရားကို ကြောက်ရွံ့သောသူများ ဖြစ်လိုကြသော်လည်း၊ ၎င်းတို့အား သေခြင်းတရား၏ အသူတစ်ရာ နက်သောချောက်ထဲသို့ ထိုးဆင်းနေရင်း ၎င်းတို့၏သေဆုံးခြင်း နေ့ရက်သည် ၎င်းတို့သတိမထားမိခင် ချဉ်းကပ်လာနေ၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၁)) ရှင်ခြင်းသေခြင်းက ဘုရားသခင်ရဲ့ လက်ထဲမှာ ရှိတယ်ဆိုတာ ကျွန်မ နားလည်လာတယ်။ ရဲတွေ ရိုက်လို့ သေမသေဆိုတာက ဘုရားသခင်အပေါ်ပဲ မူတည်တယ်။ ကျွန်မ သေတဲ့အထိ နှိပ်စက်ခံရရင်တောင် သက်သေခံချက်မှာ ခိုင်ခိုင်မာမာ ရပ်တည်ပြီး ဘုရားသခင်ရဲ့ ဘုန်းတော်ကို ထင်ရှားအောင်လုပ်မယ်ဆိုရင် ကျွန်မရဲ့ သေခြင်းက တန်ဖိုးရှိပြီး အဓိပ္ပာယ်ရှိမှာပါ။ သခင်ယေရှု ပြောခဲ့သည်မှာ “ကိုယ်ခန္ဓာကိုသာ သတ်၍ စိတ်ဝိညာဉ်ကို မသတ်နိုင်သော သူတို့ကို မကြောက်ကြနှင့်။ ကိုယ်ခန္ဓာနှင့်စိတ်ဝိညာဉ်ကို ငရဲ၌ ဖျက်ဆီးနိုင်သောသူကို သာ၍ ကြောက်ကြလော့။” (ရှင်မဿဲခရစ်ဝင် ၁၀:၂၈) လူတစ်ယောက်ရဲ့ ရုပ်ခန္ဓာက ဖိနှိပ်ခံရလို့ သေသွားနိုင်ပေမဲ့ သူ့အသက်ကို စွန့်ပြီး သက်သေခံချက်မှာ ခိုင်ခိုင်မာမာ ရပ်တည်နိုင်ရင် ဒါက ဘုရားသခင်ရဲ့အသိအမှတ်ပြုကို ရရှိမှာဖြစ်ပါတယ်။ သခင်ယေရှုနောက်လိုက်တဲ့ တပည့်တော်တွေလိုပဲပေါ့။ သူတို့အားလုံး သခင့်ရဲ့ ဧဝံဂေလိကို ဖြန့်ဝေလို့ ဖိနှိပ်ခံခဲ့ရတယ်။ တချို့က မြင်းဆွဲပြီး အသတ်ခံရတယ်၊ တချို့က ခေါင်းဖြတ်ခံရတယ်၊ တချို့က ခဲနဲ့ပေါက်သတ်ခံရတယ်၊ ပေတရုဆိုရင် ဘုရားသခင်အတွက် ပြောင်းပြန် ကားစင်တင်ခံခဲ့ရတယ်။ ဘုရားသခင်အတွက် အကျယ်လောင်ဆုံး သက်သေခံဖို့ သူတို့ရဲ့ တန်ဖိုးရှိတဲ့ အသက်တွေကို အသုံးပြုခဲ့ကြတယ်၊ သူတို့ခန္ဓာကိုယ်တွေ သေသွားပုံရပေမဲ့ သူတို့ဝိညာဉ်တွေက ဘုရားသခင်ဆီ ပြန်ရောက်သွားပြီး တခြားပုံစံတစ်မျိုးနဲ့ ဆက်အသက်ရှင်နေကြတာပါ။ သူတို့က အသက်နဲ့လဲပြီး စာတန်ကို အရှက်ရစေခဲ့တယ်။ ရဲတွေ ကျွန်မကို သေတဲ့အထိ နှိပ်စက်မှာကြောက်လို့ ညီအစ်ကိုမောင်နှမတွေနဲ့ အသင်းတော် သတင်းအချက်အလက်တွေကို ဖွင့်ချပြီး ဘုရားသခင်ကို သစ္စာဖောက်မယ်၊ ယုဒဖြစ်သွားမယ်ဆိုရင် ကိုယ့်အသက်ကိုတော့ ကာကွယ်နိုင်မှာပါ၊ ဒါပေမဲ့ သမ္မာတရား လက်တွေ့လုပ်ဆောင်တာနဲ့ ဘုရားသခင်ကို ကျိုးနွံနာခံတာတွေအတွက် ဘာသက်သေခံချက်မှ ရှိမှာ မဟုတ်ဘူး။ စာတန်ရဲ့ လှောင်ပြောင်သရော်စရာလည်း ဖြစ်သွားမှာပဲ။ ကျွန်မခန္ဓာကိုယ်က ဆက်အသက်ရှင်နေပေမဲ့ ဘုရားသခင်ရဲ့ မျက်မှောက်မှာတော့ သေသူတွေထဲ ပါသွားပြီး နောက်ဆုံးမှာ ကျွန်မက ငရဲမှာ အပြစ်ဒဏ်ပေးခံရဦးမှာပဲ။ ကျွန်မက သေခြင်းရဲ့ အဓိပ္ပာယ်ကို မမြင်ဘဲ စာတန်နဲ့ အပေးအယူလုပ်ပြီး စိတ်ဆင်းရဲစရာကောင်းတဲ့ ဘဝကို ဆွဲဆန့်ခဲ့တာ။ ထာဝရ ရှုတ်ချခံရလို့ ဝိညာဉ်က ခံစားရတဲ့ ညှဉ်းပန်းမှုက ရုပ်ပိုင်းဆိုင်ရာ ဒုက္ခထက် အများကြီး ပိုနာကျင်တယ်။ ကျွန်မသာ အသက်စွန့်ပြီး သက်သေခံချက်မှာ ခိုင်ခိုင်မာမာ ရပ်တည်ကာ ဘုရားသခင်ရဲ့ ဘုန်းတော်ကို ထင်ရှားအောင်လုပ်နိုင်ရင် အဲဒီအခါကျ လူသားပီပီ တကယ် အသက်ရှင်တာ ဖြစ်မှာပါ။ ဆင်ခြင်သုံးသပ်ကြည့်တော့ ကျွန်မ ကျရှုံးရတဲ့ နောက်ထပ်အကြောင်းအရင်းတစ်ခု ရှိသေးတာကို တွေ့ရတယ်။ အရေးမကြီးတဲ့ တာဝန်တွေ ထမ်းဆောင်တဲ့ ညီအစ်ကိုမောင်နှမတွေ၊ ဒါမှမဟုတ် အဖမ်းခံရပြီး ပြန်လွတ်လာစပဲရှိသေးတဲ့ ညီအစ်ကိုမောင်နှမတွေကို သစ္စာဖောက်လိုက်ရင် အသင်းတော်ရဲ့ အကျိုးစီးပွားအတွက် ကြီးကြီးမားမား နစ်နာမှာ မဟုတ်ဘူးလို့ ကျွန်မ ထင်ခဲ့တာ၊ ဒါပေမဲ့ ဒီအမြင်က မှားယွင်းပြီး အဓိပ္ပာယ်မဲ့ပါတယ်။ ကျွန်မရဲ့ သစ္စာဖောက်မှုကြောင့် ညီအစ်ကိုမောင်နှမတွေ အဖမ်းခံရပြီး နှိပ်စက်တာကို မခံနိုင်ရင် သူတို့က တခြားလူတွေကို သစ္စာဖောက်မိနိုင်တယ်၊ အဲဒီအခါ ညီအစ်ကိုမောင်နှမတွေ ပိုပြီး အဖမ်းခံရနိုင်တယ်။ ဒါက စာတန် လိုချင်တဲ့အရာ အတိအကျပဲ။ စာတန်က ခြိမ်းခြောက်တာတွေ၊ စုံစမ်းသွေးဆောင်တာတွေ သုံးပြီး ညီအစ်ကိုမောင်နှမတွေ အချင်းချင်း သစ္စာဖောက်အောင်၊ လူတွေ ပိုများများ ဘုရားသခင်ကို ငြင်းပယ်အောင် ရည်ရွယ်တာလေ။ နောက်ဆုံးကျတော့ လူတွေက ဘုရားသခင်ကို အတိုက်အခံလုပ်တဲ့အတွက် ဘုရားသခင်ရဲ့ ဖျက်ဆီးတာကို ခံရပြီး ကယ်တင်ခြင်းခံရမဲ့ အခွင့်အရေးကို လုံးဝ ဆုံးရှုံးသွားအောင်ပေါ့။ တကယ်တမ်းမှာ ဘယ်ညီအစ်ကိုမောင်နှမကိုပဲ သစ္စာဖောက်တာပဲဖြစ်ဖြစ် ဒီလုပ်ရပ်က သဘောသဘာဝအရကို ယုဒဖြစ်လာတာပဲ၊ ဒါက ဘုရားသခင်ရဲ့ စိတ်သဘောထားကို ပုန်ကန်ပြစ်မှားတာပဲ၊ နောက်ပြီး ဒါက ဘုရားသခင်ရဲ့ မျက်မှောက်မှာ ဖျောက်ဖျက်လို့မရတဲ့ အမည်းစက်ပါပဲ။ ဒါကို သဘောပေါက်လိုက်တော့ စီစီပီကို ကျွန်မ ပိုမုန်းမိလာတယ်၊ သမ္မာတရားကို နားမလည်ဘဲ အရမ်း သနားစရာကောင်းလွန်းတဲ့ ကိုယ့်ကိုယ်ကိုယ်လည်း မုန်းမိတယ်။

နောက်ပိုင်းမှာ ကျွန်မရဲ့ ပြစ်မှားခြင်းတွေကို ဘယ်လိုကိုင်တွယ်ရမလဲ၊ ဘုရားသခင်ရဲ့ သည်းခံခြင်းကို ရနိုင်ဖို့ ဘယ်လို လက်တွေ့လုပ်ဆောင်ရမလဲဆိုတာ ကျွန်မ ရှာဖွေခဲ့တယ်။ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “ဘုရားသခင်၏ အပြစ်ဖြေခြင်းနှင့် ခွင့်လွှတ်ခြင်းကို သင်မည်သို့ ရရှိနိုင်သနည်း။ ဤသည်မှာ သင်၏ စိတ်နှလုံးအပေါ် မူတည်သည်။ ယင်းမှာ ပြစ်မှားမှုဖြစ်စေ၊ အပြစ်တရားတစ်ခုဖြစ်စေ သင်သည် ရိုးသားစစ်မှန်စွာ ဝန်ခံကာ သင်၏ အမှားနှင့် ပြဿနာတို့ကို အမှန်တကယ် အသိအမှတ်ပြု၍ သင် လုပ်ဆောင်ခဲ့သည့်အရာကို ဝန်ခံလျှင်၊ စစ်မှန်သော ဝန်ခံချက် သဘောထားတစ်ခုကို ခံယူပြီး သင်လုပ်ဆောင်ခဲ့သည့်အရာအတွက် တကယ့်အမုန်းတရားကို ခံစားရကာ သင့်ကိုယ်သင် အမှန်တကယ် ပြောင်းလဲ၍ ထိုမှားယွင်းသည့်အရာကို မည်သည့်အခါမျှ ထပ်မလုပ်လျှင် ဘုရားသခင်၏ အပြစ်ဖြေပေးခြင်းနှင့် ခွင့်လွှတ်ခြင်းတို့ကို သင် လက်ခံရရှိသည့်နေ့တစ်ရက် နောက်ဆုံးတွင် ရောက်လာလိမ့်မည်။ ဆိုလိုသည်မှာ ဘုရားသခင်သည် သင် ယခင်က ပြုခဲ့သော မသိနားမလည်ဘဲ မိုက်မဲပြီး ညစ်ညူးသော အရာများကို အခြေခံ၍ သင်၏ အဆုံးသတ်ကို သတ်မှတ်တော့မည် မဟုတ်ဟူ၍ ဖြစ်သည်။ ဤအဆင့်သို့ သင်ရောက်ရှိသည့်အခါ ထိုကိစ္စကို ဘုရားသခင် လုံးဝ မေ့လျော့လိမ့်မည်။ သင်သည် ကွာခြားမှု အနည်းငယ်မျှမရှိဘဲ အခြားသော ပုံမှန်လူများကဲ့သို့သာ ဖြစ်လိမ့်မည်။ သို့ရာတွင် ဤအရာအတွက် အကြောင်းပြချက်မှာ သင်သည် ရိုးသားစစ်မှန်ရမည်ဖြစ်ပြီး ဒါဝိဒ်ကဲ့သို့ စစ်မှန်သော နောင်တ သဘောထားတစ်ခု ရှိရမည်ဖြစ်သည်။ ဒါဝိဒ်သည် သူကျူးလွန်မိခဲ့သည့် ပြစ်မှားမှုအတွက် မည်မျှ မျက်ရည်ကျခဲ့ပါသနည်း။ မရေမတွက်နိုင်သည့် မျက်ရည်များ ဖြစ်သည်။ သူ အကြိမ်မည်မျှ ငိုကြွေးခဲ့ပါသနည်း။ အကြိမ် မရေမတွက်နိုင်အောင် ဖြစ်သည်။ သူ ငိုကြွေးခဲ့သည့် မျက်ရည်များကို ဤစကားများဖြင့် ဖော်ပြနိုင်သည်။ ‘အကျွန်ုပ်ခုတင်ကို ကိုယ်မျက်ရည်၌ တညဉ့်လုံးမျှောသည်’ဟူ၍ ဖြစ်သည်။ သင်၏ ပြစ်မှားမှု မည်မျှ ဆိုးရွားသည်ကို ငါ မသိ။ အမှန်တကယ် ဆိုးရွားပါက သင်၏ မျက်ရည်များ၌ သင့်ခုတင် မျောပါသည်အထိ ငိုကြွေးရန် သင်လိုကောင်းလိုအပ်နိုင်သည်။ ဘုရားသခင်၏ ခွင့်လွှတ်ခြင်း မရရှိနိုင်မီ ထိုအဆင့်ထိ သင် ဝန်ချပြီး နောင်တရရန် လိုအပ်နိုင်သည်။ ဤအရာကို သင် မလုပ်ဆောင်ပါက သင်၏ ပြစ်မှားမှုသည် ဘုရားသခင်၏ အမြင်တွင် အပြစ်တစ်ခု ဖြစ်လာမည် စိုးရပြီး ထိုအရာအပေါ် သင် အပြစ်ဖြေလွှတ်ခြင်း ခံရလိမ့်မည် မဟုတ်။ ထို့နောက်တွင် သင်ဒုက္ခရောက်လိမ့်မည်ဖြစ်ပြီး ဤအရာနှင့် ပတ်သက်၍ နောက်ထပ် တစ်ခုတလေ ပြောဆိုခြင်းတွင် အဓိပ္ပာယ်ရှိမည် မဟုတ်ပေ။...ဘုရားသခင်၏ အပြစ်ဖြေလွှတ်ခြင်းကို သင် ရရှိရန် ဆန္ဒရှိပါက ပထမဦးစွာ သင် ရိုးသားစစ်မှန်ရမည်။ တစ်နည်းအားဖြင့် သင်သည် လေးနက်သည့် ဝန်ချခြင်း သဘောထားတစ်ခု ရှိရမည်ဖြစ်ပြီး သင်၏ ရိုးသားစစ်မှန်မှုကိုလည်း ယူဆောင်လာကာ သင်၏ တာဝန်ကို ကောင်းစွာ ထမ်းဆောင်ရမည်။ သို့မဟုတ်ပါက ပြောစရာ မည်သည့်အရာမျှ မရှိပေ။ ဤအရာနှစ်ခုကို သင်လုပ်ဆောင်နိုင်ပါက၊ ဘုရားသခင်က သင်၏ အပြစ်များမှ သင့်ကို ဖြေလွှတ်ပေးအောင် သင်၏ စစ်မှန်ရိုးသားမှုနှင့် ကောင်းမွန်သည့် ယုံကြည်ခြင်းဖြင့် ဘုရားသခင်ကို သင်တို့ထိနိုင်ပါက သင်သည် အခြားလူများကဲ့သို့ပင် ဖြစ်လိမ့်မည်။ အခြားလူများကို ဘုရားသခင် ကြည့်ရှုသကဲ့သို့ သင့်ကိုလည်း ကြည့်ရှုလိမ့်မည်။ အခြားလူများကို သူ ဆက်ဆံသကဲ့သို့ သင့်ကိုလည်း ဆက်ဆံလိမ့်မည်ဖြစ်ပြီး အခြားလူများကို သူလုပ်ဆောင်သကဲ့သို့ သင့်ကို သူ တရားစီရင်ပြီး ပြစ်တင်ဆုံးမလိမ့်မည်၊ သင့်ကို စစ်ကြောပြီး သန့်စင်စေလိမ့်မည်။ သင်သည် မည်သို့မျှ ခြားနားစွာ ဆက်ဆံခြင်းခံရလိမ့်မည် မဟုတ်။ ဤသို့ဖြင့် သင်သည် သမ္မာတရား လိုက်စားရန် စိတ်ပိုင်းဖြတ်ချက်နှင့် စိတ်ဆန္ဒ ရှိလိမ့်မည်ဖြစ်ရုံသာမက သင်၏ သမ္မာတရား လိုက်စားမှုတွင်လည်း အလားတူစွာ ဘုရားသခင်က သင့်ကို ဉာဏ်အလင်း ပေးလိမ့်မည်၊ လမ်းပြလိမ့်မည်ဖြစ်ပြီး သင့်ကို ထောက်ပံ့ပေးလိမ့်မည်။ ယခုတွင် သင်သည် ရိုးသားစစ်မှန်သည့် စိတ်ဆန္ဒတစ်ခုနှင့် လေးနက်သည့် သဘောထားတစ်ခု ရှိသောကြောင့် ဘုရားသခင်သည် သင့်ကို အခြား မည်သူနှင့်မျှ မည်သည့် ကွဲပြားခြားနားမှုမျှမရှိဘဲ ဆက်ဆံလိမ့်မည်၊ အခြားလူများကဲ့သို့ပင် ကယ်တင်ခြင်း ရရှိရန် အခွင့်အရေး သင်ရှိလိမ့်မည်မှာ အမှန်ဖြစ်၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်တွေကို ဖတ်ပြီးတဲ့နောက် လူတွေရဲ့ ပြစ်မှားခြင်းတွေကို ဘုရားသခင် ဘယ်လိုကိုင်တွယ်တယ်ဆိုတာ နားလည်လာတယ်။ လူတွေက သူတို့ကျူးလွန်ခဲ့တဲ့ အပြစ်တွေကို တကယ်မုန်းမမုန်း၊ ဘုရားသခင်ဆီမှာ စိတ်နှလုံးထဲကနေ တကယ်နောင်တရမရ၊ တာဝန်ကို ကောင်းကောင်းထမ်းဆောင်ဖို့ သမ္မာတရား စည်းမျဉ်းတွေကို ရှာဖွေခြင်း ရှိမရှိဆိုတာကို ဘုရားသခင် ကြည့်ပါတယ်။ လူတွေရဲ့ ဒုစရိုက်အမှုတွေကို ဘုရားသခင် ရွံရှာတယ်၊ ဒါပေမဲ့ သူတို့ရဲ့ နောင်တရတဲ့ စိတ်နှလုံးကိုလည်း မြတ်နိုးပါတယ်။ ပေတရုလိုပဲပေါ့။ သခင်ယေရှု ဒုက္ခခံရတဲ့အချိန်မှာ သူ သခင့်ကို သုံးကြိမ်ငြင်းပယ်ခဲ့တယ်၊ နောက်ပိုင်းမှာ သခင်ယေရှုရဲ့ စကားတွေကို သတိရပြီး သူ့လုပ်ရပ်တွေကို နောင်တရသွားတယ်၊ ပြီးတော့ သူ ခါးခါးသီးသီး ငိုကြွေးပြီး သခင်ယေရှုဆီမှာ ဝန်ခံပြီး နောင်တရခဲ့တယ်။ အဲဒီနောက်မှာ အသင်းတော်ကို ထိန်းကျောင်းဖို့ သခင်ယေရှုရဲ့ ကြီးမားတဲ့ တာဝန်ပေးစေခိုင်းချက်ကို သူ လက်ခံခဲ့တယ်၊ အဆုံးမှာတော့ ဘုရားသခင်အတွက် လက်ဝါးကပ်တိုင်မှာ ဇောက်ထိုး ကားစင်တင်ခံပြီး ဘုရားသခင်အပေါ် သူ့ရဲ့ မေတ္တာ သက်သေခံချက်ကို ပေးခဲ့ပါတယ်။ ပေတရုက ဘုရားသခင်ရှေ့မှာ တကယ်နောင်တရခဲ့ပြီး ဘုရားသခင်ရဲ့ စုံလင်အောင် ပြုလုပ်ပေးတာကို ခံခဲ့ရတယ်။ ဒါဝိဒ် မတရားသော အိမ်ထောင်ရေးဖောက်ပြန်မှု ကျူးလွန်ခဲ့တဲ့ ဖြစ်ရပ်လည်း ရှိပါသေးတယ်။ ဘုရားသခင်ရဲ့ ဖြောင့်မတ်တဲ့ စိတ်သဘောထားက သူ့အပေါ် သက်ရောက်လာပြီး သူ့မိသားစုမှာ ဘေးဒုက္ခတွေ ဆက်တိုက်ကြုံခဲ့ရတယ်။ သူက ဘုရားသခင်ကို မညည်းညူဘဲ အဲဒီအစား ဘုရားသခင်ကို ပြစ်မှားမိတဲ့ သူ့လုပ်ရပ်တွေကို နောင်တရခဲ့တယ်၊ မျက်ရည်တွေနဲ့ အိပ်ရာမျောပါသွားလောက်တဲ့အထိ ငိုကြွေးခဲ့တယ်။ သူ အသက်ကြီးလာတဲ့အခါမှာ မိန်းကလေးငယ်လေး တစ်ယောက်က သူ့အိပ်ရာကို နွေးထွေးအောင် လုပ်ပေးခဲ့ပေမဲ့ သူက အဲဒီမိန်းကလေးကို ထိတောင် မထိခဲ့ပါဘူး။ ဒါဝိဒ်က ဘုရားသခင်ရှေ့မှာ တကယ်နောင်တရခဲ့တာပါ။ ပေတရုနဲ့ ဒါဝိဒ်ရဲ့ နမူနာတွေကို လိုက်ပြီး ဘုရားသခင်ရှေ့မှာ ရိုးရိုးသားသား ဝန်ခံဖို့၊ နောင်တရဖို့ ကျွန်မ ဆန္ဒရှိခဲ့တယ်။ နောင်တရဖို့ ဘုရားသခင်ဆီ ကျွန်မ ဆုတောင်းလိုက်တယ်၊ “အို ဘုရားသခင်၊ စိတ်မချမ်းမသာဖြစ်မှုက သမီးကို ချည်နှောင်ထားတာ နှစ်အတော်ကြာပါပြီ၊ ဒါက သမ္မာတရားကို မလိုက်စားခဲ့လို့၊ ကိုယ်တော့်ကို အကြီးအကျယ် နားလည်မှုလွဲခဲ့လို့လည်းဖြစ်သလို သမ္မာတရားကို မရှာဖွေဘဲ ထုံထိုင်းနေခဲ့လို့လည်း ဖြစ်ပါတယ်။ အခု ကိုယ်တော်ရဲ့ နှုတ်ကပတ်တော်တွေကို ဖတ်ပြီး ကိုယ်တော်ရဲ့ ရည်ရွယ်ချက်ကို သမီး နားလည်ပါပြီ။ ကိုယ်တော်ရဲ့ သတ်မှတ်ချက်တွေအတိုင်း သမီး လုပ်ဆောင်ချင်ပါတယ်၊ ကိုယ်တော့်ကို နားလည်မှု မလွဲတော့ဘဲ ကိုယ်တော့်ရှေ့မှာ စစ်မှန်တဲ့ နောင်တ ရချင်ပါတယ်” လို့ပေါ့။ အဲဒီနောက်မှာ ညီအစ်ကိုမောင်နှမတွေနဲ့ ကျွန်မရဲ့ ပြစ်မှားခြင်းအကြောင်း ပွင့်ပွင့်လင်းလင်း မိတ်သဟာယပြုပြီး ကျွန်မ ကျရှုံးရတဲ့ အရင်းအမြစ်ကို စိစစ်ခဲ့တယ်။ အသင်းတော်က ကျွန်မကို လူသစ်တွေ ရေလောင်းဖို့ စီစဉ်ပေးတယ်၊ ကျွန်မလည်း သမ္မာတရားနဲ့ ကိုယ့်ကိုယ်ကိုယ် လုံ့လရှိရှိ ပြင်ဆင်ခဲ့တယ်။ လူသစ်တွေကို ရေလောင်းရာမှာ အခက်အခဲတွေ ကြုံရတဲ့အခါ ဘုရားသခင်ဆီ ဆုတောင်းတယ်၊ ကိုယ်တော့်ကို အမှီပြုပြီး သမ္မာတရား စည်းမျဉ်းတွေကို ရှာဖွေတယ်။ ဘုရားသခင်ရဲ့ လမ်းပြမှုကို ခဏခဏ မြင်တွေ့ရတယ်။ ကျွန်မ တော်တော်တို့ထိခံခဲ့ရတယ်။ ကျွန်မက ကြီးလေးတဲ့ ပြစ်မှားခြင်း ကျူးလွန်ခဲ့ပေမဲ့ အခက်အခဲတွေထဲမှာ ဘုရားသခင်ကို အမှီပြုတဲ့အခါ ကိုယ်တော်က လမ်းပြပြီး ဉာဏ်အလင်းပေးတုန်းဖြစ်လို့ သန့်ရှင်းသော ဝိညာဉ်တော်ရဲ့ အလုပ်နဲ့ လမ်းပြမှုကို တွေ့ကြုံခွင့်ရခဲ့တာပေါ့။ ကျွန်မ တကယ်နောင်တရသရွေ့ ဘုရားသခင်က တကယ့်အကူအညီ ပေးမယ်ဆိုတာ ကျွန်မ မြင်ခဲ့ရတယ်။ ကျွန်မရင်ထဲမှာ ဘုရားသခင်ကို အမြဲကျေးဇူးတင်မှုတွေနဲ့ ပြည့်နေတယ်။ သမ္မာတရားရှာဖွေပြီး ဘုရားနှုတ်ကပတ်တော်တွေကို ဖတ်ရှုခဲ့လို့ စိတ်မချမ်းမသာဖြစ်မှုကနေ ကျွန်မ တဖြည်းဖြည်း လွတ်မြောက်လာပြီး ကိုယ့်ရဲ့ ပြစ်မှားခြင်းကို မှန်မှန်ကန်ကန် သဘောထားလာနိုင်လာတယ်။

ဒါကို ဖြတ်သန်းပြီးနောက်မှာ လူတွေကို ဘုရားသခင် ဆက်ဆံတာက မိဘတွေက သားသမီးတွေကို ဆက်ဆံတာနဲ့ တူမှန်း ကျွန်မ သဘောပေါက်လိုက်တယ်။ သားသမီးတွေ ပုန်ကန်တဲ့အခါ၊ အမှားတွေ လုပ်တဲ့အခါ မိဘတွေက အမြဲတမ်း ပြစ်တင်ဆူပူနေတာ မဟုတ်ဘဲ လမ်းကြောင်းအမှန်လျှောက်နိုင်အောင် စိတ်ရှည်လက်ရှည် လမ်းပြပေးကြတယ်လေ။ လူတွေမှာ ပြစ်မှားခြင်း ရှိတာကို ဘုရားသခင် မြင်တဲ့အခါ ကိုယ်တော်ရဲ့ ပြင်းထန်တဲ့ နှုတ်ကပတ်တော်တွေမှာ တရားစီရင်ခြင်း၊ ဖော်ထုတ်ခြင်း၊ ရှုတ်ချခြင်းနဲ့ ပြစ်တင်ဆုံးမခြင်းတွေ ပါဝင်ပေမဲ့ လူတွေ သမ္မာတရား လိုက်စားပြီး ကယ်တင်ခြင်း ရနိုင်ဖို့ မျှော်လင့်ချက်နဲ့ စစ်မှန်တဲ့ နောင်တရအောင် ပြစ်မှားခြင်းတွေကို ဘယ်လိုဖြေရှင်းရမလဲ ဆိုတာကိုလည်း ညွှန်ပြပေးပါတယ်။ လူသားတွေအပေါ်ထားတဲ့ ဘုရားသခင်ရဲ့ ချစ်ခြင်းမေတ္တာက အရမ်းကြီးမားပါတယ်။ ဘုရားသခင်ကို ကျေးဇူးတင်ပါတယ်။ ဒီသိနားလည်မှုတွေ ရရှိလာနိုင်တာဟာ ဘုရားသခင်ရဲ့ လမ်းပြမှုကြောင့်သာ ဖြစ်ပါတယ်။


၄၀။ ရုတ်တရက်ဖြစ်သော မျက်စိရောဂါက ရိုက်ခတ်သောအခါ

၂၀၀၂ ခုနှစ် အစောပိုင်းမှာ၊ ဘုရားရဲ့ နောက်ဆုံးသောကာလ အမှုတော်ကို ကျွန်မလက်ခံခဲ့တယ်။ သိပ်မကြာခင်မှာပဲ၊ ဧဝံဂေလိကို ကျွန်မ စဖြန့်ပြီး လူသစ်တွေကို ရေလောင်းတယ်။ ဘုရားကို ယုံကြည်ခြင်းနဲ့ ပြည့်ခဲ့သလို၊ ကျွန်မတာဝန်တွေကို တစ်နေ့ပြီးတစ်နေ့ ဆက်တိုက်လုပ်ခဲ့တယ်။ နေပူသည်ဖြစ်စေ၊ မိုးရွားသည်ဖြစ်စေ၊ လေတိုက်သည်ဖြစ်စေ၊ နှင်းကျသည်ဖြစ်စေ၊ ဘယ်အရာကမှ ကျွန်မတာဝန်တွေကို မလုပ်အောင် တားလို့မရဘူး။ တစ်ခါ ကျွန်မ ဧဝံဂေလိ ဖြန့်နေတုန်းမှာ၊ ဧဝံဂေလိ လက်ခံဖို့ အလားအလာရှိတဲ့သူက ကျွန်မကို ငြင်းရုံမက ကျွန်မကို လက်ညိုးထိုး ဆဲဆိုပြီး ရဲခေါ်မယ်လို့ ခြိမ်းခြောက်ခဲ့တာကိုလည်း သတိရမိသေးတယ်။ ကျွန်မ အဲဒီအချိန်မှာ အရမ်းအရှက်ရပြီး၊ အပျက်သဘောဆောင်ခဲ့တယ်။ ဒါပေမဲ့ ကျွန်မကိုယ့်ဘာသာ တွေးမိတယ်။ “ဧဝံဂေလိ ဖြန့်တဲ့အတွက် လှောင်ပြောင်၊ စော်ကားတာတွေကို ငါ သည်းညည်းခံနိုင်ရင်၊ ဘုရားက ငါ့ကို ကောင်းချီးပေးမှာ သေချာတယ်”လို့ပေါ့။ ဒီအတွေးနဲ့ ကျွန်မ စိတ်သက်သာရာရပြီး ကျွန်မတာဝန်တွေကို ဆက်လုပ်ခဲ့တယ်။ နှစ်တွေကုန်သွားပြီး၊ ကျွန်မတာဝန်ကို လုပ်တဲ့ ဒီအချိန်တစ်လျှောက်မှာ၊ ကျွန်မရဲ့ဇာတိခန္ဓာက ဒုက္ခခံစားရပြီး ကျွန်မရဲ့ ကိုယ့်ကိုယ်ကိုယ် တန်ဖိုးထားစိတ် ထိခိုက်ခဲ့ပေမဲ့၊ ဘုရားဆီကနေ ကောင်းချီးအများကြီးနဲ့ ကျေးဇူးတော်ကိုလည်း မွေ့လျော်ခံစားခဲ့ရတယ်။ ဘုရားကို ယုံကြည်ခဲ့တဲ့ ဒီနှစ်တွေမှာ၊ ကျွန်မရဲ့ မိသားစုက ငြိမ်သက်ခြင်းကို တွေ့ကြုံခံစားခဲ့ရပြီး၊ ကပ်ဘေး ဒါမှမဟုတ် အခက်အခဲတွေကနေ လွတ်ခဲ့တယ်။ ကျွန်မ ကိုယ့်ဘာသာ တွေးမိတယ်။ “ဘုရားအပေါ် ငါ့ရဲ့ ယုံကြည်ခြင်းက စစ်မှန်တာ သေချာပါတယ်” ပေါ့။ ကျွန်မ ဝမ်းသာနေတုန်းမှာပဲ၊ မမျှော်လင့်တဲ့အရာတစ်ခု ဖြစ်ခဲ့တယ်။

၂၀၀၈ ခုနှစ် ဇွန်လမှာပေါ့။ ကျွန်မမျက်စိက ရုတ်တရက် နည်းနည်း မှုန်သွားတယ်။ တစ်ခုခုက ကာထားသလိုမျိုးပဲ။ မျက်လုံးယားတာလောက်ပဲ ဖြစ်မှာပါလို့ တွေးမိတယ်။ အဲဒါနဲ့ ကျွန်မ အာရုံ သိပ်မစိုက်ခဲ့ဘဲ ကိုယ့်တာဝန်တွေကို ပုံမှန်အတိုင်း ဆက်လုပ်နေခဲ့တယ်။ ဘုရားကို ကျွန်မ ယုံကြည်တာကြောင့်၊ ဘုရားက ကျွန်မကို ကာကွယ်ပေးမှာဖြစ်ပြီး နေမကောင်းဖြစ်ရင်တောင်၊ ကျွန်မတာဝန်တွေကို လုပ်တာ မရပ်သင့်ဘူးလို့ ကျွန်မ ယုံကြည်ခဲ့တယ်။ ကျွန်မမျက်စိတွေက သူ့ဘာသာ သက်သာသွားမှာပါပေါ့။ ဒါပေမဲ့ မမျှော်လင့်ဘဲ၊ ကျွန်မရဲ့ အခြေအနေက ပိုကောင်းမဲ့အစား ပိုဆိုးသွားခဲ့တယ်။ ကျွန်မရဲ့ အမြင်အာရုံက ပိုပိုပြီး ဝေဝါးလာခဲ့သလို၊ အဝေးကို ကြည့်ရင် ကျွန်မ မျက်လုံးတွေက အာရုံစိုက်လို့ မရတော့ဘဲ ခေါင်းမူးတယ်။ ဒီအချိန်မှာ၊ ကျွန်မ စိုးရိမ်လာတယ်။ ချက်ချင်း ကုသဖို့ မကြိုးစားရင်၊ ကုသဖို့ အကောင်းဆုံးအချိန်နဲ့လွဲပြီး ကျွန်မမျက်လုံး ကန်းသွားရင် ဘယ်လိုလုပ်မလဲပေါ့။ ဆေးစစ်ဖို့အတွက် ကောင်တီဆေးရုံကို ကျွန်မ အမြန်သွားလိုက်တယ်။ ဆရာဝန်က အကြီးစားပြဿနာ မရှိဘူး၊ နှစ်ရက်သုံးရက်လောက် ဆေးထိုးလိုက်ရင် အဆင်ပြေသွားမယ်လို့ ပြောတယ်။ ဒါကိုကြားပြီးတော့ ကျွန်မ စိတ်သက်သာရာရသွားတယ်။ ဒါပေမဲ့ သက်သာတာမရှိဘဲ နှစ်ရက်သုံးရက် ဆေးထိုးပြီးတဲ့နောက်မှာ၊ ကျွန်မရဲ့ စိုးရိမ်စိတ်တွေ ပြန်ဖြစ်လာတယ်။ ငါ့မျက်လုံးတွေ ကန်းသွားရင် ဘယ်လိုလုပ်မလဲပေါ့။ ဒါပေမဲ့ ကျွန်မ ပြန်တွေးမိတယ်။ “ဘုရားကို ယုံကြည်တဲ့ နှစ်တွေတစ်လျှောက်မှာ၊ ငါ ဧဝံဂေလိ ဖြန့်ပြီး လူသစ်တွေကို ရေလောင်းနေခဲ့တာလေ။ ဥစ္စာပစ္စည်းတွေကို ငါ စွန့်လွှတ်ပြီး ကိုယ့်ကိုယ်ကိုယ် အသုံးခံခဲ့တာကို ထောက်ပြီး ဘုရားက ငါ့ကို သေချာပေါက် ကာကွယ်ပေးမှာပါ။ ငါ့မျက်လုံးတွေ ကန်းမှာ မဟုတ်ဘူး။ င့ါကိုယ်ငါ လန့်အောင်မလုပ်သင့်ဘူး။ နောက်ပြီး ဒီနေ့ခေတ် အဆင့်မြင့် ဆေးပညာနဲ့ဆိုရင်၊ ငါ့ မျက်စိရောဂါက သေချာပေါက် ကုလို့ရမှာပါ” ပေါ့။

နောက်တော့၊ ကျွန်မယောက်ျားက မျက်စီအထူးကုနဲ့ပြပြီး မျက်စိ စီတီစကင်ဖတ်ခိုင်းဖို့ ကျွန်မကို မြို့ဆေးရုံကြီးဆီ ခေါ်သွားတယ်။ ဆရာဝန်က ကျွန်မမှာ မျက်စိအာရုံခံလွှာပျက်စီးတဲ့ရောဂါရှိတာကို တွေ့ခဲ့တယ်။ အစမှာတော့၊ ဆေးရည်ကုထုံးကို နှစ်ရက်သုံးရက်လောက်လုပ်တာက နည်းနည်း တိုးတက်မှုပြပေမဲ့၊ ကြာကြာမခံခဲ့ဘူး။ အဲဒီအစား ကျွန်မရဲ့ အခြေအနေက ဆေးရည်ကုထုံးလုပ်လေ ပိုဆိုးလေ ဖြစ်ခဲ့တယ်။ ပြီးတော့ ဆရာဝန်က ဟိုမုန်းနဲ့ဆိုင်တဲ့ ဆေးကို ညွှန်းပေးလိုက်လို့ ကျွန်မရဲ့ တစ်ကိုယ်လုံး ရောင်ကိုင်းလာခဲ့တယ်။ ကျွန်မအမြင်အာရုံက ဆိုးသွားပြီး အမြင်အားက အရမ်းမှုန်လာတော့ ဘယ်သူ့ကိုမဆို ကျွန်မ မမှတ်မိနိုင်လောက်အောင် ဖြစ်ခဲ့တယ်။ မြို့ဆေးရုံကြီးဆီ ကျွန်မ ငါးကြိမ် သွားခဲ့ပြီး၊ သွားတဲ့အကြိမ်တိုင်း ကျွန်မမျက်လုံးအခြေအနေ ပိုဆိုးခဲ့တယ်။ ဆရာဝန်က ဘာမှမတတ်နိုင်သလိုဖြစ််ပြီး ကျွန်မကို အရမ်းပဲ လေးလေးနက်နက်နဲ့ ပြောတယ်။ “အစ်မရဲ့ မျက်စိရောဂါက ကုရခက်တယ်။ တစ်နှစ်မှာ အကြိမ်တော်တော်များများ ရောဂါ ပြန်ထနိုင်တယ်။ ပြီးတော့ ခဏခဏ ရောဂါထလို့ မျက်လုံးနှစ်ဖက်လုံး ကန်းသွားနိုင်တယ်။ နောက်ပြီး အစ်မရဲ့ ဆံပင်တွေအကုန် ကျွတ်ပြီး နားလေးတာလည်း ခံစားရနိုင်တယ်။ ပြီးတော့ ဟိုမုန်းဆေးတွေကို ရေရှည်အသုံးပြုတာက အစ်မရဲ့ အရိုးတွေကို အားနည်းစေနိုင်တယ်။ အစ်မ လဲကျရင်၊ အစ်မရဲ့ ခန္ဓာကိုယ်တစ်လျှောက်လုံးမှာ အရိုးတွေ အက်သွားနိုင်တယ်”တဲ့။ ဆရာဝန်ရဲ့ စကားတွေက ကျွန်မကို ရုတ်တရက် မိုးကြိုးပစ်ချလိုက်သလိုပါပဲ။ ကျွန်မ တစ်ကိုယ်လုံး ချည့်နှဲ့သွားပြီး၊ ဆရာဝန်ပြောတာ အမှန်လို့ မယုံနိုင်အောင် ဖြစ်ခဲ့တယ်။ ဆရာဝန်ကို ကျွန်မ ထပ်မေးပြီး အဲဒီအတိုင်းကို အမှန်ဖြစ်နေခဲ့တယ်။ အဲဒီအချိန်မှာပဲ၊ ကျွန်မရဲ့ တစ်ကိုယ်လုံး ထိန်းချုပ်လို့မရအောင် တုန်တုန်ယင်ယင် ဖြစ်လာခဲ့တယ်။ အဲဒါပါပဲ။ ကျွန်မရောဂါက ကုလို့မရဘူး။ အိမ်ကို ပြန်ရောက်တော့၊ ကျွန်မ အရမ်းစိတ်ဓာတ်ကျပြီး ဂနာမငြိမ်ဖြစ်တယ်။ ဘုရားက ကျွန်မကို ကာကွယ်ပေးမနေခဲ့ဘူးလို့ စတွေးပြီး ဘုရားဆီ ဆုမတောင်းချင်ခဲ့ဘူး။ ကျွန်မရဲ့ မျက်စိတွေက ရှင်းရှင်းလင်းလင်း မြင်ဖို့ခက်အောင်ကို ဆက်မှုန်ဝါးနေခဲ့တယ်။ တစ်ကြိမ်မှာ ကျွန်မရဲ့ဝမ်းကွဲက ကျွန်မဆီ လာလည်တယ်။ သူ စကားမပြောရင်၊ ဘယ်သူမှန်း ကျွန်မ သိမှာမဟုတ်ဘူး။ ကျွန်မရှေ့မှာ အရိပ်မဲတစ်ခုကိုပဲ မြင်တယ်။ ကျွန်မ ကိုယ့်ဘာသာ တွေးမိတယ်။ “ငါ အရမ်းငယ်သေးတာ။ ငါ့မျက်လုံးတွေ တကယ်ကန်းသွားရင်၊ ငါက အသုံးမဝင်ဘဲ ဖြစ်လာမှာ မဟုတ်လား။ ခုကစပြီး ငါ့ဘဝကို ဘယ်လို အသက်ရှင်ရမှာလဲ”လို့ပေါ့။ တဖြည်းဖြည်းနဲ့ ကျွန်မ ဘယ်သူနဲ့မှ မဆက်ဆံချင်တော့ဘူး၊ အိမ်မှာ ကိုယ့်ကိုယ်ကိုယ် လှောင်ပိတ်ပြီး လူတွေကို ရှောင်တတ်လာတယ်။ ကျွန်မ မကြာမကြာ ငိုမိတယ်။ နေ့တိုင်းက အဆုံးမရှိသလို ခံစားရတယ်။ စိုက်ခင်းတွေမှာရော အိမ်မှာပါ အလုပ်များရတဲ့ ကျွန်မယောက်ျားက စိတ်မရှည်ဖြစ်လာတယ်။ သူက ကျွန်မကို အကြိမ်အတော်များများ ပြောတယ်။ “မင်းက မြင်တောင်မမြင်ရဘူး၊ ဘာအလုပ်မှ မလုပ်နိုင်ဘူး။ ဘာအသုံးဝင်တာရှိလဲ။ မင်းကို ငါ ဒီအတိုင်း စွန့်ပစ်လိုက်သင့်တယ် ထင်တာပဲ”တဲ့။ ဒါက ကျွန်မကို ပိုလို့တောင် စိတ်ဖိစီးပြီး နာကြည်းဝမ်းနည်းစေတယ်။ ကျွန်မရဲ့ ဝေဒနာနဲ့ အကူအညီမဲ့ချိန်မှာ ဘုရားဆီ ကျွန်မ ဆုတောင်းခဲ့တယ်။ “ဘုရားသခင်၊ ဘာလို့ ကျွန်မ ဒီရောဂါကို ရတာပါလဲ။ အခု ကျွန်မ မမြင်နိုင်ဘူးဆိုတော့ ဘယ်လို ကိုယ်တော့်ကို ဆက်ယုံကြည်ပြီး ကျွန်မတာဝန်ကို လုပ်ရမှာလဲ။ ကျွန်မမျက်လုံးတွေ တကယ် ကန်းသွားရင်၊ ကျွန်မ အလုပ်တစ်ခုခု လုပ်ဖို့မပြောနဲ့ ကိုယ့်ကိုယ်ကိုယ်တောင် ဂရုစိုက်နိုင်မှာ မဟုတ်ပါဘူး။ အရာရာအတွက် ကျွန်မယောက်ျားကို အားကိုးရင်၊ သူက ကျွန်မကို သေချာပေါက် တမင်အဖက်လုပ်မှာ မဟုတ်ဘူး။ ကျွန်မ အမြဲ ကိုယ့်ကိုယ်ကိုယ် အရမ်းတန်ဖိုးထားခဲ့ပြီး တခြားလူတွေ အထင်သေးတာကို မလိုချင်ခဲ့ဘူး။ ခုကစပြီး ကျွန်မ ဘယ်လို အသက်ရှင်ရမှာလဲ။ ဘုရားသခင်၊ ကျွန်မရဲ့ လက်မောင်းတွေ၊ ခြေထောက်တွေ သုံးမရအောင် ဖြစ်လာရင်တောင်၊ မမြင်ရတာထက် ပိုကောင်းပါတယ်။ ဘုရားသခင်၊ ကျွန်မ အရမ်းစိတ်ဆင်းရဲရပါတယ်။ ကျေးဇူးပြုပြီး ဒီရောဂါကို ဖယ်ရှားပေးပါ။ ကျွန်မ နာလန်ထူရင်၊ ကိုယ်တော်ခိုင်းတဲ့ ဘယ်တာဝန်ကိုမဆို လုပ်ပါ့မယ်”လို့ပေါ့။ နောက်ပိုင်းမှာ တိုးတက်မှုမရှိဘဲနဲ့ အချိန်ခဏလောက်ထိ ဘုရားကို ဆုတောင်းပြီးတဲ့နောက် ကျွန်မ ယုံကြည်ချက်ပျောက်ဆုံးပြီး ဆုမတောင်းတော့ဘူး။ ဘုရားက ကျွန်မကို မကာကွယ်၊ မကယ်တင်သလို၊ ကျွန်မယောက်ျားက ကျွန်မကို မလိုချင်မှတော့၊ အသက်ရှင်ရတာ ဘာအဓိပ္ပာယ်ရှိလို့လဲလို့ ယုံကြည်ခဲ့တယ်။ သေဖို့ ကျွန်မ စစဉ်းစားလာတယ်။ ဒါပေမဲ့ နောက်တော့ ကျွန်မတွေးမိတယ်။ “ငါသေရင်၊ ငါ့ရဲ့ ငယ်ရွယ်တဲ့ သားလေးကို ဘာတွေဖြစ်မလဲ” လို့ပေါ့။ နောက်တော့၊ မျက်စိရောဂါတွေ ကုသဖို့အတွက် နာမည်ကြီးတဲ့ နောက်ထပ် ဆေးရုံတစ်ရုံအကြောင်းကို ကျွန်မ ကြားရတယ်။ အဲဒါနဲ့ ကျွန်မယောက်ျားနဲ့ ကျွန်မက အဲဒီကို ကားနဲ့အမြန် သွားလိုက်တယ်။ ဆေးကုဖို့အတွက် ဆေးရုံမှာ ကျွန်မတို့ ဆယ်ရက်ကျော် နေခဲ့ရပေမဲ့ နောက်ဆုံးမှာ ရောဂါမပျောက်ခဲ့ဘူး။ ခြောက်လကုန်သွားပြီး၊ ကျွန်မတို့ရဲ့ စုငွေတွေကို အကုန် ကျွန်မတို့ သုံးပြီးသွားပြီ။ ကျွန်မရဲ့ မျက်စိအခြေအနေက မသက်သာခဲ့ဘူး။ အမှန်တော့ ပိုဆိုးသွားခဲ့တယ်။ ကျွန်မရဲ့ မျက်စိရောဂါ ကုဖို့မျှော်လင့်ချက် ကျွန်မမှာ လုံးဝ မရှိတော့ဘူး။

ကျွန်မ စိတ်ဆင်းရဲပြီး မျှော်လင့်ချက်မဲ့နေတုန်းမှာပဲ၊ ညီအစ်မတစ်ယောက်ကို ကျွန်မ မမျှော်လင့်ဘဲ တွေ့ခဲ့ရတယ်။ သူက ကျွန်မကို အသိပေးတယ်။ “အစ်မရဲ့ ရောဂါထဲမှာပဲ ဆက်အသက်ရှင်နေလို့ မရဘူး။ ဘုရားရဲ့ ရည်ရွယ်ချက်ကို အစ်မ ရှာဖို့လိုတယ်။ အစ်မကိုယ်အစ်မ သုံးသပ်ပြီး ဒီရောဂါကနေ သင်ခန်းစာယူသင့်တယ်”တဲ့။ အဲဒီစကားနဲ့ ကျွန်မကို သူ လှုပ်နိုးခဲ့ပြီး ကျွန်မ တွေးမိတယ်။ “အမှန်ပဲ။ ငါ နေမကောင်းဖြစ်လာကတည်းက၊ ကိုယ့်ကိုယ်ကိုယ် လုံးဝ မသုံးသပ်ခဲ့သလို၊ ဘုရားက ငါ့နှလုံးသားမှာ နေရာမရှိခဲ့ဘူး။ ဆရာဝန်တွေကို ရှာတာတစ်ခုတည်းကိုပဲ ငါ အာရုံစိုက်ခဲ့တယ်။ ဆရာဝန်တွေနဲ့ အဆင့်အမြင့် ဆေးပညာတွေကပဲ ငါ့မျက်စိတွေကို ကုနိုင်မယ်လို့ တွေးပြီးတော့ပေါ့။ ဘုရားကို ငါ ဘာလို့ မေ့ရက်နိုင်ခဲ့တာလဲ”လို့ပေါ့။ ဒါပေမဲ့၊ ဘုရားနှုတ်ကပတ်တော်တွေကို ကျွန်မ ဖတ်ချင်ခဲ့ပြီး၊ ဘယ်လိုပဲ ကျွန်မမျက်လုံးတွေကို ကြိုးစားအားစိုက်ခဲ့ပေမဲ့၊ မမြင်နိုင်ခဲ့ဘူး။ အဲဒါ ကျွန်မကို စိုးရိမ်သောကရောက်စေတယ်။ ကျွန်မ ဘုရားဆီ ဆုတောင်းပြီး ကျွန်မကို လမ်းပြဖို့ တောင်းလျှောက်ခဲ့ရတယ်။ နောက်ပိုင်းမှာ၊ ဒီဘုရားနှုတ်ကပတ်တော်တွေကို ကျွန်မ သတိရခဲ့တယ်။ “နာမကျန်းမှု ပေါ်ပေါက်သည့်အခါတွင်၊ ဤသည်မှာ ဘုရားသခင်၏ ချစ်ခြင်းမေတ္တာဖြစ်ပြီး၊ အတွင်းတွင် သူ၏ စေတနာကောင်း မုချ ရှိပေ၏။ သင်၏ ခန္ဓာကိုယ်သည် ဆင်းရဲဒုက္ခ အနည်းငယ် ခံစားရသော်လည်း၊ စာတန်ထံမှ မည်သည့်စိတ်ကူးမျှ လက်သင့်မခံနှင့်။ ဖျားနာခြင်းအလယ်တွင် ဘုရားသခင်ကို ချီးမွမ်းကာ၊ သင်၏ ချီးမွမ်းခြင်း အလယ်တွင် ဘုရားသခင်၌ မွေ့လျော်လော့။ နာမကျန်းဖြစ်ခြင်းကို ရင်ဆိုင်ရာတွင် စိတ်ပျက်ခြင်း မရှိနှင့်၊ အဖန်ဖန် ကြိုးစားမြဲကြိုးစားကာ လက်မလျှော့နှင့်၊ ပြီးလျှင် ဘုရားသခင်သည် သင့်ကို သူ၏ အလင်းပေးပြီး ဉာဏ်အလင်းဖွင့်ပြလိမ့်မည်။ ယောဘ၏ ယုံကြည်ခြင်းသည် အဘယ်သို့ဖြစ်ခဲ့သနည်း။ အနန္တတန်ခိုးရှင် ဘုရားသခင်သည် အရာခပ်သိမ်း တတ်စွမ်းနိုင်သော သမားတော်တစ်ဦး ပေတကား။ နာမကျန်းမှု၌ တည်ခြင်းသည် မကျန်းမာဖို့ ဖြစ်သော်လည်း၊ စိတ်ဝိညာဉ်၌ တည်ခြင်းသည် ကျန်းမာဖို့ ဖြစ်၏။ သင်သည် ထွက်သက်ဝင်သက်တစ်ခု ရှိသေးသရွေ့၊ ဘုရားသခင်သည် သင့်အား သေစေလိမ့်မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) ဟုတ်တယ်၊ အနန္တတန်ခိုးရှင် ဘုရားသခင်က အရာခပ်သိမ်းတတ်နိုင်တဲ့ သမားတော်ပဲ။ ဒီအချိန်အတောအတွင်းမှာ၊ ကျွန်မက မကျန်းမာခြင်းနဲ့ အသက်ရှင်ပြီး ဘုရားကို ယုံကြည်ခြင်း ပျောက်ဆုံးခဲ့တယ်။ ကျွန်မရဲ့ မကျန်းမာခြင်းထဲမှာ ဘုရားရဲ့ ရည်ရွယ်ချက်ကို ကျွန်မ မရှာခဲ့သလို၊ ကိုယ့်ကိုယ်ကိုယ် သုံးသပ်ပြီး ကျွန်မရဲ့ ရောဂါကနေ သင်ခန်းစာ မယူခဲ့ဘူး။ ကျွန်မ တကယ်ကို နုံအခဲ့တာပဲ။ ကျွန်မရဲ့ ရောဂါက ဘုရားလက်ထဲမှာရှိတယ်။ ဘုရားအပေါ် ကျွန်မရဲ့ ယုံကြည်ခြင်း ပျောက်ဆုံးလို့မဖြစ်ဘူး။ ဘုရားရဲ့ ရည်ရွယ်ချက်ကို ကျွန်မ နားမလည်သေးပေမဲ့၊ ကိုယ့်ကိုယ်ကိုယ် စေ့စေ့စပ်စပ် ဆင်ခြင်သုံးသပ်ပြီး သိဖို့အတွက် ကျွန်မကို ဉာဏ်အလင်းပေးပြီး လမ်းပြဖို့ ဘုရားဆီကို ကျွန်မ ပိုဆုတောင်းပြီး တောင်းလျှောက်လိုစိတ်ရှိခဲ့တယ်။ ဒီအချိန်တစ်လျှောက်မှာ၊ ဘုရားနှုတ်ကပတ်တော် ဖတ်ရွတ်တာတချို့ပဲ ကျွန်မ နားထောင်နိုင်ခဲ့တယ်။ တစ်ခါတလေ၊ ရောဂါဖြစ်တဲ့အချိန်မှာ ဘုရားဆီ ဘယ်လိုဆုတောင်းရမယ်ဆိုတာနဲ့ပတ်သက်တဲ့ ဘုရားနှုတ်ကပတ်တော်တချို့ကို ကြားရတဲ့အခါ၊ ဘုရားနှုတ်ကပတ်တော်တွေမှာရှိတဲ့ လက်တွေ့လုပ်ဆောင်မှု လမ်းကြောင်းအတိုင်း ဆုတောင်းတာကို လက်တွေ့လုပ်ခဲ့တယ်။ ကျွန်မက၊ “ဘုရားသခင်၊ ကျွန်မရဲ့ အရင်က ဆုတောင်းချက်တွေမှာ အသိစိတ်မရှိခဲ့ပါဘူး။ ကျွန်မ အမြင်အာရုံထက် ကျွန်မရဲ့ လက်နဲ့ ခြေထောက်တွေ သုံးတာကို ဆုံးရှုံးခွင့်ပေးဖို့တောင် ကိုယ်တော့်ကို ကျွန်မ တောင်းလျှောက်ခဲ့တယ်။ ကျွန်မရဲ့ ဒီရောဂါကို ယူသွားဖို့လည်း ကိုယ်တော့်ကို ကျွန်မ တောင်းလျှောက်ပြီး ကျွန်မ နာလန်ထူရင်၊ ဘယ်တာဝန်ကိုမဆို လုပ်ဖို့ ကတိပေးခဲ့ပါတယ်။ ဘုရားသခင်၊ ကျွန်မရဲ့ အရင်ဆုတောင်းချက်တွေက တကယ်ကို ကျိုးကြောင်းမသင့်ပါဘူး”လို့ ဆုတောင်းခဲ့တယ်။

နောက်ပိုင်းမှာ၊ ဘုရားနှုတ်ကပတ်တော်တစ်ပိုဒ်ကို ကြားခဲ့ရတယ်။ “ယေရှု၏ ဆုတောင်းချက်များကို စဉ်းစားလော့။ ဂေသရှေမန်ဥယျာဉ်ထဲ၌ သူသည် ‘လွန်သွားနိုင်လျှင်...’ ဟု ဆုတောင်းခဲ့သည်။ တစ်နည်းအားဖြင့် ‘ဤသို့လုပ်ဆောင်နိုင်လျှင်’ ဟူ၍ ဖြစ်သည်။ ဤအရာကို ဆွေးနွေးချက်တစ်ခု၏ တစ်စိတ်တစ်ပိုင်းအနေဖြင့် ပြောခဲ့ခြင်းဖြစ်သည်၊ သူက ‘ကိုယ်တော့်ကို ကျွန်ုပ် အနူးအညွတ် ပန်ကြားပါသည်’ ဟု မဆိုခဲ့ပါ။ ကျိုးနွံနာခံသော နှလုံးသားနှင့် ကျိုးနွံနာခံသော အခြေအနေ၌ သူသည် ‘အကျွန်ုပ်အဘ၊ ဤခွက်သည် အကျွန်ုပ်ကို လွန်သွားနိုင်လျှင် လွန်သွားပါစေသော။ သို့သော်လည်း အကျွန်ုပ်အလိုရှိသည်အတိုင်း မဖြစ်ပါစေနှင့်။ ကိုယ်တော်အလိုရှိသည်အတိုင်း ဖြစ်ပါစေသော’ ဟု ဆုတောင်းခဲ့ပါသည်။ သူသည် ဒုတိယကြိမ်တွင် ဤသို့ပင် ဆက်လက် ဆုတောင်းခဲ့ပြီး၊ တတိယကြိမ်တွင် ‘ကိုယ်တော်၏ အလိုတော် ပြည့်စုံပါစေသော’ ဟု သူဆုတောင်းခဲ့သေးသည်။ ခမည်းတော်ဘုရားသခင်၏ လိုအင်ဆန္ဒများကို နားလည်သဘောပေါက်ထားသဖြင့် သူက ‘ကိုယ်တော်၏ အလိုတော် ပြည့်စုံပါစေသော’ ဟု ဆုတောင်းခြင်းဖြစ်သည်။ သူသည် မိမိ၏ ကိုယ်ပိုင်ရွေးချယ်မှုမျှမရှိဘဲ အပြည့်အဝ ကျိုးနွံနာခံနိုင်ခဲ့သည်။...သို့သော်ငြားလည်း လူတို့မှာမူ ထိုကဲ့သို့ လုံးဝ ဆုမတောင်းကြပေ။ လူတို့သည် သူတို့၏ ဆုတောင်းချက်များတွင် ‘ဘုရားသခင်၊ ဤသို့ထိုသို့ ပြုပါရန် ကိုယ်တော့်ကို ကျွန်ုပ်တောင်းဆိုပါ၏၊ ကျွန်ုပ်ကို ဤအရာ၌ ထိုအရာ၌ လမ်းပြပေးပါရန် ကိုယ်တော့်ကို တောင်းဆိုပါ၏၊ ထို့ပြင် ကျွန်ုပ်အတွက် အခြေအနေများအဆင်သင့် ပြုလုပ်ပေးရန် ကိုယ်တော့်ကို တောင်းဆိုပါ၏...’ ဟု အမြဲ ပြောတတ်ကြသည်။ သူသည် သင့်အတွက် သင့်လျော်သော အခြေအနေများကို ပြင်ဆင်မပေးဘဲ ဤဆင်းရဲဒုက္ခကို သင့်အား ခံစေပြီး သင်ခန်းစာ ပေးလိမ့်မည်။ လူတို့က ‘ဘုရားသခင်၊ ကျွန်ုပ်အတွက် ပြင်ဆင်မှုများ ပြုလုပ်ပေးဖို့နဲ့ ကျွန်ုပ်ကို ခွန်အားပေးဖို့ တောင်းဆိုပါတယ်’ ဟု အမြဲဆုတောင်းနေမည်ဆိုလျှင်မူ ထိုသို့ ဆုတောင်းခြင်းမှာ အလွန့်အလွန် ကျိုးကြောင်းဆီလျော်မှု ကင်းမဲ့ပေသည်။ ဘုရားသခင်ထံ သင်ဆုတောင်းသည့်အခါ ကျိုးကြောင်းဆီလျော်မှု ရှိရမည်ဖြစ်ပြီး ကျိုးနွံနာခံမှုရှိသည့် စိတ်နှလုံးဖြင့် သူ့ထံ သင် ဆုတောင်းသင့်သည်။ သင် မည်သည့်အရာ လုပ်မည်ဆိုသည်ကို သတ်မှတ်ရန် မကြိုးစားနှင့်။ မည်သည့်အရာ လုပ်ဆောင်ရမည်ဆိုသည်ကို သင် ဆုမတောင်းမီတွင် သတ်မှတ်ရန် ကြိုးစားပါက ဤသည်မှာ ဘုရားသခင်ကို ကျိုးနွံနာခံခြင်း မဟုတ်ပေ။ ဆုတောင်းခြင်းတွင် သင်၏ စိတ်နှလုံးသည် ကျိုးနွံနာခံမှုရှိရမည်ဖြစ်ပြီး ပထမဦးစွာ ဘုရားသခင်နှင့်အတူ သင် ရှာဖွေရမည်။ ဤသို့ဖြင့် သင်၏ စိတ်နှလုံးသည် ဆုတောင်းခြင်းအတောအတွင်းတွင် အလိုအလျောက် အားတက်သွားလိမ့်မည်ဖြစ်ပြီး လုပ်ဆောင်ရန် သင့်လျော်သည့်အရာကို သင် သိလိမ့်မည်။ ဆုမတောင်းမီ သင်၏ အစီအစဉ်မှ ဆုတောင်းပြီးနောက် သင်၏ စိတ်နှလုံးတွင် ဖြစ်ပေါ်သည့် ပြောင်းလဲမှုဆီသို့ ရောက်ရှိခြင်းသည် သန့်ရှင်းသော ဝိညာဉ်တော် အလုပ်၏ ရလဒ်ဖြစ်သည်။ သင်သည် မိမိကိုယ်ပိုင် ဆုံးဖြတ်ချက်ကို ပြုလုပ်နှင့်ပြီး မည်သည့်အရာ လုပ်ဆောင်ရမည်ကို သတ်မှတ်ပြီးဖြစ်ကာ ထို့နောက်တွင် ဘုရားသခင်ထံ ခွင့်ပြုချက် တောင်းခံရန် သို့မဟုတ် သင် ဆန္ဒရှိသည့်အရာကို လုပ်ဆောင်ရန် ဘုရားသခင်ကို စေခိုင်းဖို့ ဆုတောင်းပါက ဤဆုတောင်းချက်မျိုးသည် ယုတ္တိမတန်ပေ။ ကြိမ်ဖန်များစွာ လူတို့သည် အတိအကျအားဖြင့် မည်သည့်အရာ လုပ်ဆောင်မည်ကို ဆုံးဖြတ်နှင့်ပြီးဖြစ်ကာ ဘုရားသခင်ကို ခွင့်ပြုချက် တောင်းခံရုံမျှသာဖြစ်သောကြောင့် လူတို့၏ ဆုတောင်းချက်များကို ဘုရားသခင်က မဖြည့်ဆည်းပေးပေ။ ဘုရားသခင်က ‘မည်သည့်အရာကို လုပ်ဆောင်ရန် သင်တို့ ဆုံးဖြတ်ပြီးဖြစ်သည့်အတွက် အဘယ်ကြောင့် ငါ့ကို မေးသနည်းဟု ပြော၏’ ဤဆုတောင်းချက်မျိုးသည် ဘုရားသခင်ကို လိမ်လည်လှည့်စားသကဲ့သို့ အနည်းခံစားရပြီး ထို့ကြောင့် ၎င်းတို့၏ ဆုတောင်းချက်များ ခြောက်ကပ်သွားရပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ဆုတောင်းခြင်းနှင့် ယင်း၏အလေ့အထတို့၏ အရေးပါမှု) ဘုရားနှုတ်ကပတ်တော်တွေကနေ ကျွန်မ သဘောပေါက်လိုက်တယ်။ ဘုရားဆီ ကျွန်မရဲ့ ဆုတောင်းချက်တွေက ကျွန်မရဲ့ ရောဂါကို ဖယ်ရှားပေးဖို့ သူ့ကို တောင်းလျှောက်တဲ့အပေါ် အဓိက အာရုံစိုက်ခဲ့တယ်။ ကျွန်မ အသိစိတ်မဲ့ခဲ့တယ်။ ဖန်ဆင်းခံသက်သက်ဖြစ်တဲ့ ကျွန်မက ကျွန်မကို အနာငြိမ်းစေဖို့အတွက် ဘုရားဆီ တောင်းဆိုဖို့ ဘယ်လို အရည်အချင်းပြည့်မီနိုင်မှာလဲ။ ဘုရားကို ကျွန်မရဲ့ ကိုယ်ပိုင် အလိုဆန္ဒအတိုင်း ကျွန်မရဲ့ ကိုယ်ရေးကိုယ်တာ အကျိုးစီးပွားတွေကိုတောင် ဖြည့်ဆည်းစေချင်ခဲ့တယ်။ ဘုရားကို ကြောက်တဲ့စိတ်နှလုံး ကျွန်မ တကယ်ကင်းမဲ့ခဲ့တယ်။ အဲဒီအချိန်မှာ၊ သခင်ယေရှုရဲ့ ဆုတောင်းချက်ကို တွေးမိတယ်။ ကားတိုင်မှာ သံမှိုရိုက်နှက်ခံရတာက အရမ်းကို နာကျင်စရာဖြစ်မယ်ဆိုတာကို သူ သိခဲ့ပေမဲ့၊ သူ့ရဲ့ ဆုတောင်းချက်မှာ ဘုရားအပေါ် တောင်းဆိုတာတွေလုပ်ဖို့ မကြိုးစားခဲ့ဘူး။ ဆင်းရဲဒုက္ခခံစားရမဲ့သဘောဖြစ်ရင်တောင်၊ ဖခမည်းတော်ရဲ့ အလိုတော်ကို ကျိုးနွံနာခံဖို့ လိုလားနေခဲ့တယ်။ ဘုရားရဲ့ ရည်ရွယ်ချက်ကို ကျွန်မ ရှာဖွေပြီး ကျွန်မရဲ့ နာမကျန်းမှုမှာ သူ့ကို ကျိုးနွံနာခံသင့်တယ်။ အဲဒီနောက် ဘုရားဆီ ကျွန်မ ဆုတောင်းခဲ့တယ်။ “ဘုရားသခင်၊ ကျိုးနွံနာခံတဲ့ စိတ်နှလုံးနဲ့ ကျွန်မ ဆုတောင်းပြီး ကိုယ်တော်ရဲ့ ရည်ရွယ်ချက်ကို ရှာဖွေဖို့ လိုလားနေပါတယ်။ ဒီရောဂါက အမှတ်တမဲ့ ဖြစ်ခဲ့တာ မဟုတ်ပေမဲ့ ကိုယ်တော်ရဲ့ ရည်ရွယ်ချက်ကို ကျွန်မ နားမလည်သေးပါဘူး။ ဒီနာမကျန်းမှုကနေ ဘာသင်ခန်းစာတွေ ယူသင့်လဲဆိုတာ ကျွန်မ မသိပါဘူး။ ဘုရားသခင်၊ ကျေးဇူးပြုပြီး ကျွန်မကို ဉာဏ်အလင်းပေး၊ လမ်းပြတော်မူပါ”လို့ပေါ့။ ဒီတော့ ဘုရားဆီကို ဒီပုံစံနဲ့ အချိန်အတော်ကြာ ကျွန်မ ဆက်ဆုတောင်းခဲ့ပြီး၊ မမျှော်လင့်ဘဲ၊ ကျွန်မရဲ့ မျက်လုံးတွေက တဖြည်းဖြည်း တိုးတက်လာတယ်။ ဘုရားနှုတ်ကပတ်တော်တွေကိုု ကျွန်မ ပြန်ကြည့်တဲ့အခါ၊ ကိစ္စတွေကို ပိုပြီး ရှင်းရှင်းလင်းလင်း မြင်နိုင်ခဲ့တယ်။

နောက်ပိုင်းမှာ၊ ဘုရားနှုတ်ကပတ်တော်တစ်ပိုဒ်ကို ဖတ်ပြီး၊ ကျွန်မရှိနေတဲ့ အခြေအနေအပေါ် ပိုနားလည်သွားတယ်။ ဘုရားသခင်က ပြောသည် “လူများအားလုံးအတွက်၊ စစ်ဆေးခြင်းသည် ဝေဒနာပြင်းထန်ပြီး၊ လက်ခံရန် အင်မတန် ခက်ခဲသည်။ သို့သော်လည်း ဘုရားသခင်သည် လူသားထံ သူ၏ဖြောင့်မတ်သည့် စိတ်သဘောထားကို ပေါ်လွင်စေပြီး၊ လူသားအတွက် သူ၏သတ်မှတ်ချက်များကို လူသိရှင်ကြား ဖြစ်စေကာ၊ သာ၍ ဉာဏ်အလင်းပွင့်ခြင်းကို ပေးပြီး၊ သာ၍ လက်တွေ့ကျသော ပြုပြင်ခြင်းကို ပေးသည်မှာ စစ်ဆေးခြင်း အတောအတွင်းတွင် ဖြစ်သည်။ အမှန်တရားများနှင့် သမ္မာတရားကြား နှိုင်းယှဉ်ခြင်းမှတစ်ဆင့်၊ လူသည် သူကိုယ်တိုင်နှင့်ဆိုင်သည့် သာ၍ ကြီးမားသော အသိပညာနှင့် သမ္မာတရားကို ရရှိပြီး ဘုရားသခင်၏ ရည်ရွယ်ချက်များနှင့်သက်ဆိုင်သော သာ၍ကြီးမားသည့် သိနားလည်ခြင်းကို ရရှိ၏။ ထိုသို့ဖြင့် ဘုရားသခင်အပေါ် သာ၍စစ်မှန်ပြီး သာ၍ဖြူစင်သော ချစ်ခြင်းမေတ္တာရှိစေရန် လူသားကို အခွင့်ပေးလေသည်။ ယင်းမှာ စစ်ဆေးခြင်းအလုပ်ကို ဆောင်ရွက်ရာတွင် ဘုရားသခင်၏ ရည်မှန်းချက်များ ဖြစ်သည်။ လူသား၌ ဘုရားသခင် လုပ်ဆောင်သည့် အမှုအားလုံးသည် ကိုယ်ပိုင်ရည်ရွယ်ချက်များနှင့် အရေးပါမှုတို့ရှိသည်။ ဘုရားသခင်သည် အဓိပ္ပာယ်မရှိသောအမှုကို မလုပ်ဆောင်သကဲ့သို့၊ လူသားအဖို့ အကျိုးမရှိသည့် အမှုကိုလည်း မလုပ်ဆောင်ပေ။ စစ်ဆေးခြင်းဟူသည်မှာ ဘုရားသခင် ရှေ့မှောက်မှ လူတို့အား ဖယ်ရှားခြင်းကို မဆိုလိုသကဲ့သို့၊ ၎င်းတို့ကို ငရဲတွင် ဖျက်ဆီးခြင်းကိုလည်း မဆိုလိုပေ။ ယင်းထက်၊ စစ်ဆေးခြင်း အတောအတွင်းတွင် လူသား၏ စိတ်သဘောထားကို ပြောင်းလဲခြင်း၊ သူ၏ ရည်ရွယ်ချက်များ၊ သူ၏ အမြင်ဟောင်းများကို ပြောင်းလဲခြင်း၊ ဘုရားသခင် အတွက် သူ၏ချစ်ခြင်းကို ပြောင်းလဲပေးခြင်းနှင့် သူ၏ဘဝတစ်ခုလုံး ပြောင်းလဲပေးခြင်းတို့ကို ဆိုလိုသည်။ စစ်ဆေးခြင်းသည် လူသားအား လက်တွေ့ကျသော စစ်ဆေးမှုတစ်ခု ဖြစ်ပြီး၊ လက်တွေ့ကျသော လေ့ကျင့်မှုပုံစံတစ်ခု ဖြစ်ကာ၊ စစ်ဆေးခြင်း အတောအတွင်းတွင်သာ သူ၏ချစ်ခြင်းမေတ္တာသည် ၎င်း၏ ပင်ကိုလုပ်ငန်းတာဝန်ကို ထမ်းဆောင်နိုင်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စစ်ဆေးခြင်းကိုကြုံတွေ့ခြင်းအားဖြင့်သာ လူသားသည် စစ်မှန်သော ချစ်ခြင်းမေတ္တာကို ပိုင်ဆိုင်နိုင်သည်) ဘုရားနှုတ်ကပတ်တော်တွေကနေ ကျွန်မ နားလည်သွားတယ်။ ဘုရားအပေါ် ကျွန်မရဲ့ ယုံကြည်ခြင်းနဲ့ပတ်သက်ပြီး ရည်ရွယ်ချက်တွေ၊ မသန့်စင်မှုတွေကို ထုတ်ဖော်ဖို့အတွက် ဘုရားက ဒီရောဂါကို အသုံးပြုခဲ့တာပဲ။ အဓိကကတော့ ကျွန်မကို သန့်ရှင်းစေပြီး ပြောင်းလဲစေဖို့ပဲ။ ဒါက ဘုရားရဲ့ ရည်ရွယ်ချက်ဖြစ်တယ်။ ဘုရားကို ယုံကြည်ခဲ့တဲ့ ဒီနှစ်တွေမှာ၊ ဆင်းရဲဒုက္ခကို ကျွန်မ သည်းခံပြီး အဖိုးအခပေးသရွေ့၊ ဘုရားက ကျွန်မကို အောက်မေ့ပြီး သူ့ရဲ့ ကောင်းချီးတွေကို ရမယ်လို့ ကျွန်မ အမြဲ တွေးခဲ့တာ။ ဒီနှစ်တွေတစ်လျှောက်မှာ ဘာကပ်ဘေး၊ အခက်အခဲမှမရှိတဲ့ ကျွန်မတို့ရဲ့ အေးချမ်းတဲ့ မိသားစုဘဝက ဘုရားရဲ့ ကွယ်ကာမှုကို ရစေတဲ့ ကျွန်မရဲ့ ကောင်းမွန်တဲ့ ယုံကြည်ချက်ကြောင့်ဆိုတာ သေချာတယ်လို့တောင် ကျွန်မ ယုံကြည်ခဲ့တယ်။ အဲဒီနောက် ရုတ်တရက်၊ ကျွန်မရဲ့ မျက်စိက ရှင်းရှင်းလင်းလင်း မမြင်နိုင်တော့ဘူး။ အနာငြိမ်းဖို့အတွက် ဘုရားဆီ ကျွန်မ ဆုတောင်းခဲ့တယ်။ ကျွန်မရဲ့ တောင်းဆိုချက်တွေအတိုင်း ဘုရားက မလုပ်တဲ့အခါ၊ ဘုရားအပေါ် ယုံကြည်ခြင်း ပျောက်သွားတယ်။ အဆင့်မြင့် ဆေးပညာက ကျွန်မရဲ့ မျက်စိတွေကို ကုပေးနိုင်မယ်လို့ ယုံကြည်ရင်းနဲ့ ဆရာဝန်တွေပေါ် စအားကိုးခဲ့တယ်။ ဒါပေမဲ့ ဆရာဝန်တွေ အစွမ်းမဲ့တဲ့အခါ၊ မျှော်လင့်ချက်ပျက်သုဉ်းခြင်းထဲကို ထိုးစိုက်ကျပြီး သေဖို့တောင် စဉ်းစားခဲ့တယ်။ ဒီအချိန်တစ်လျှောက်လုံးမှာ၊ ကိုယ့်ကိုယ်ကိုယ် သုံးသပ်ဖို့ မပြောနဲ့ ဘုရားရဲ့ ရည်ရွယ်ချက်ကို ကျွန်မ လုံးဝ မရှာခဲ့ဘူး။ အခု၊ ဘုရားကို ကျွန်မ ယုံကြည်ပြီး ကျွန်မတာဝန်ကို လုပ်နေတယ်လို့ တွေးတဲ့အချိန်မှာ၊ ကျွန်မရဲ့ ရည်ရွယ်ချက်တွေ မသန့်စင်မှန်းကို တွေ့ခဲ့ရတယ်။ ကျွန်မက ဘုရားကို အသုံးပြုပြီး လှည့်စားနေခဲ့တယ်။ ဘုရားနဲ့ အပေးအယူလုပ်ဖို့ ကြိုးစားနေခဲ့တယ်။ ဘုရားကျေးဇူးတော်ပဲ။ ဒီရောဂါကတစ်ဆင့် ထုတ်ဖော်ပြတာကြောင့်မဟုတ်ရင်၊ ကိုယ့်ဘာသာ ဒါတွေကို ကျွန်မ သတိပြုမိခဲ့မှာ မဟုတ်ဘူး။

နောက်ပိုင်းမှာ နောက်ထပ် ဘုရားနှုတ်ကပတ်တော် နည်းနည်းကို ကျွန်မ ဖတ်ခဲ့ပြီး၊ ကျွန်မရဲ့ ပြဿနာတွေအပေါ် ပိုရှင်းတဲ့ သိနားလည်မှု ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်၏သားသမီးများ နာမကျန်းဖြစ်ခြင်း ကင်းရန်အတွက်၊ သင်၏ခင်ပွန်းက အလုပ်ကောင်း ရှိရန်အတွက်၊ သင်၏သားက ဇနီးကောင်း တစ်ဦးကို ရရန်အတွက်၊ သင့်သမီးက ရည်မွန်သော ခင်ပွန်းတစ်ဦးကို ရရန်အတွက်၊ သင့် နွားများနှင့် မြင်းများက မြေကိုကောင်းစွာ ထွန်ယက်ရန်အတွက်၊ သင်၏ ကောက်ပဲသီးနှံများ အတွက် တစ်နှစ်ပတ်လုံး ရာသီဥတု ကောင်းမွန်ရန်အတွက်၊ သင် လိုက်စားသည့်အရာမှာ ဘုရားသခင်ကို ယုံကြည်ပြီးနောက် ငြိမ်သက်ခြင်း ရရှိနိုင်ရန်ဖြစ်သည်။ ဤသည်မှာ သင် ရှာဖွေသောအရာ ဖြစ်သည်။ သင်၏ လိုက်စားခြင်းမှာ သက်သောင့်သက်သာဖြင့် အသက်ရှင်ရန်၊ သင့်မိသားစုပေါ်သို့ မတော်တဆမှုများ မကျရောက်ရန်အတွက်၊ သင့်အနား လေပြည်ဖြတ်သွားရန်အတွက်၊ သင့်မျက်နှာကို မြေမှုန် မထိစေရန်အတွက်၊ သင့်မိသားစု၏ ကောက်ပဲသီးနှံများ ရေလွှမ်းမိုးခြင်း မခံရစေရန်အတွက်၊ မည်သည့် သဘာဝဘေးအန္တရာယ်ကမျှ သင့်ကို မထိခိုက်စေရန်အတွက်၊ ဘုရားသခင်၏ ထွေးပိုက်မှုထဲတွင် အသက်ရှင်ရန်၊ ဇိမ်ရှိသော အသိုက်အမြုံထဲတွင် နေထိုင်ရန် ဖြစ်သည်။ ဇာတိပကတိကို အမြဲလိုက်စားသည့် သတ္တိကြောင်သူ သင်ကဲ့သို့သောသူတစ်ဦးသည် စိတ်နှလုံးတစ်ခု ရှိပါသလော၊ သင်သည် စိတ်ဝိညာဉ် ရှိပါသလော။ သင်သည် သားရဲတစ်ကောင် မဟုတ်လော။ အပြန်အလှန်အနေဖြင့် မည်သည့်အရာကိုမျှ မတောင်းဆိုဘဲ၊ စစ်မှန်သော လမ်းခရီးကို သင့်အား ငါပေးခဲ့သည်၊ သို့သော် သင်သည် မလိုက်စားပေ။ သင်သည် ဘုရားသခင်ကို ယုံကြည်သော သူများထဲမှ တစ်ဦးလော။ ငါသည် သင့်အပေါ် စစ်မှန်သော လူ့အသက်ကို အပ်နှင်းသော်လည်း၊ သင်သည် မလိုက်စားပေ။ သင်သည် ဝက်များ၊ ခွေးများနှင့် မည်သည့် ကွာခြားမှုမျှမရှိသလော။ ဝက်များသည် လူ့အသက်ကို မလိုက်စားကြပေ၊ ၎င်းတို့သည် သန့်ရှင်းစေခြင်းကို မလိုက်စားသကဲ့သို့၊ အသက်က မည်သည့်အရာဖြစ်သည်ကို ၎င်းတို့နားမလည်ကြပေ။ နေ့စဉ်တွင် ၎င်းတို့ ဝသည်ထိစားပြီးနောက်၊ ၎င်းတို့ အိပ်ရုံသာပြုကြသည်။ ငါသည် သင့်အား မှန်သော လမ်းခရီးကို ပေးပြီးဖြစ်သော်လည်း၊ သင်သည် ယင်းကို မရယူသေးပေ။ သင်သည် လက်ချည်းသက်သက် ဖြစ်ပေသည်။ သင်သည် ဤဘဝ၊ ဝက်တစ်ကောင်၏ဘဝတွင် ဆက်လက် အသက်ရှင်ရန် လိုလားနေပါသလော။ ထိုသို့သောလူများ အသက်ရှင်ခြင်း၏ အရေးပါမှုမှာ အဘယ်နည်း။ သင်၏ အသက်တာသည် အထင်သေးဖွယ် ဖြစ်သကဲ့သို့ ရှက်ဖွယ်ဖြစ်သည်၊ သင်သည် ညစ်ညမ်းမှုနှင့် ကိုယ်ကျင့်သိက္ခာ ကင်းမဲ့မှုအလယ်တွင် အသက်ရှင်ပြီး၊ သင်သည် မည်သည့် ရည်မှန်းချက်များကိုမျှ မလိုက်စားပေ။ သင့်ဘဝသည် အားလုံးထဲတွင် ရှက်ဖွယ်အကောင်းဆုံး ဖြစ်သည်မဟုတ်လော။ ဘုရားသခင်ကို သင်ကြည့်ရှုဝံ့သလော။ ဤနည်းဖြင့် သင် ဆက်လက် တွေ့ကြုံပါက၊ သင်သည် မည်သည့်အရာကိုမျှ မရရှိဘဲ ဖြစ်လိမ့်မည် မဟုတ်လော။ သင့်ထံ မှန်ကန်သောလမ်းခရီးကို ပေးထားပြီး ဖြစ်သော်လည်း၊ နောက်ဆုံးတွင် သင်သည် ယင်းကို ရရှိနိုင်ခြင်း ရှိမရှိဆိုသည်မှာ သင်၏ ကိုယ်ရေးကိုယ်တာ လိုက်စားမှုအပေါ် မူတည်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိပညာ) “ဖောက်ပြန်ပျက်စီးသော လူသားအားလုံး ၎င်းတို့ကိုယ်တိုင်အတွက် အသက်ရှင်နေထိုင်ကြ၏။ မိမိကိုယ်သာ ကိုးကွယ်ရာ၊ ဤသည်မှာ လူ့သဘာဝ၏ အနှစ်ချုပ်ဖြစ်သည်။ လူတို့သည် ဘုရားသခင်ကို ယုံကြည်ခြင်းမှာ မိမိတို့အတွက် လုပ်ဆောင်ခြင်းဖြစ်ပြီး ၎င်းတို့သည် ဘုရားသခင်အတွက် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံကြသည့်အခါ ယင်းသည် ကောင်းချီးခံစားရရန်ဖြစ်သည်။ ၎င်းတို့သည် ဘုရားသခင်အပေါ် သစ္စာစောင့်သိသောအခါ ယင်းသည် ဆုချီးမြှင့်ခြင်းခံရရန်သာဖြစ်နေဆဲဖြစ်သည်။ အနှစ်ချုပ်လျှင် အားလုံးက ကောင်းချီးရဖို့၊ ဆုချီးမြှင့်ခြင်းခံရဖို့၊ ကောင်းကင်နိုင်ငံတော်ထဲသို့ ဝင်ရဖို့ ရည်ရွယ်ချက်ဖြင့် လုပ်ဆောင်ခြင်းဖြစ်သည်။ လူ့အဖွဲ့အစည်းတွင် လူတို့သည် ၎င်းတို့၏ ကိုယ်ပိုင်အကျိုးအမြတ်အတွက် အလုပ်လုပ်သည်။ ဘုရားသခင်၏ အိမ်တော်တွင် ၎င်းတို့က ကောင်းချီးရရန် တာဝန်ထမ်းဆောင်ကြသည်။ ကောင်းချီးမင်္ဂလာများ ရရှိရန်အတွက် လူတို့သည် အရာခပ်သိမ်းကို စွန့်ပယ်ခြင်းဖြစ်ကာ များစွာသော ဒုက္ခကို ခါးစီးခံနိုင်ခြင်း ဖြစ်သည်။ လူသား၏ ဆိုးယုတ်သော သဘာဝနှင့်ပတ်သက်ပြီး ပိုကောင်းသော အထောက်အထားမရှိပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ အပိုင်း သုံး) ဘုရားသခင် ထုတ်ဖော်သမျှက အဖြစ်မှန်ပဲ။ ဘုရားကို ကျွန်မ ယုံကြည်တာက ကျွန်မရဲ့ မိသားစုအတွက် အေးချမ်းမှုနဲ့ လုံခြုံမှုကို လိုက်စားတာသက်သက်ပါပဲ။ ဒါက ဘုရားကို ယုံကြည်ခြင်းဆိုတဲ့ သဘောဖြစ်တယ်လို့ ယုံကြည်နေမိခဲ့တယ်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”ဆိုတာနဲ့ “ဆုလာဘ်မရှိဘဲ လုံးဝ မလုပ်နှင့်”ဆိုတဲ့ စာတန်ဆန်တဲ့ အဆိပ်တွေနဲ့ ကျွန်မ အသက်ရှင်ခဲ့တယ်။ ဒါကြောင့် ကိုယ့်အတွက် ကောင်းချီးတွေနဲ့ ငြိမ်သက်ခြင်းကို ရှာဖို့ပဲ ဘုရားကို ကျွန်မ ယုံကြည်ခဲ့တာဖြစ်ပြီး၊ ကောင်းကင်နိုင်ငံမှာ ဆုလာဘ်တွေရဖို့ ကျွန်မတာဝန်တွေကို ထမ်းဆောင်ခဲ့တာ၊ အမှုအရာတွေကို စွန့်ပြီး ကိုယ့်ကိုယ်ကိုယ် အသုံးခံခဲ့တာပဲ။ အရာရာကို ကိုယ်ကျိုးအတွက် လုပ်နေခဲ့တာ။ ဘုရားကို ကျွန်မ ယုံကြည်ပြီး သူ့ရဲ့ ကောင်းချီးနဲ့ ကျွန်မ မိသားစုရဲ့ အေးချမ်းမှုကို မြင်ရတဲ့အခါ၊ ဘုရားအတွက် အမှုအရာတွေကို စွန့်ပြီး ကိုယ့်ကိုယ်ကိုယ် အသုံးခံနိုင်ခဲ့တယ်။ ကျွန်မက ဘုရားကို သစ္စာစောင့်သိပြီး သူ့ကို စစ်မှန်စွာ ယုံကြည်ခဲ့တယ်၊ သမ္မာတရားကို ချစ်တဲ့သူတစ်ယောက်ဖြစ်ခဲ့တယ်လို့ တွေးရင်းနဲ့ပေါ့။ ဒါပေမဲ့ ကျွန်မ နေမကောင်းဖြစ်ပြီး အနာငြိမ်းဖို့အတွက် ကျွန်မရဲ့ ဆုတောင်းချက်တွေ မပြည့်တော့ ဘုရားနဲ့ ခပ်ကင်းကင်းနေခဲ့သလို၊ ဘုရားကို ဆုတောင်းတာ၊ အားကိုးတာတွေကို ရပ်လိုက်တယ်။ ကျွန်မမျက်လုံးတွေနဲ့ မမြင်ရပေမဲ့၊ ဘုရားနှုတ်ကပတ်တော် ဖတ်ရွတ်ခြင်းတွေကို နားထောင်လို့ရသေးတယ်လေ။ ဒါပေမဲ့ ဘာမှမလုပ်ဘဲနဲ့ တစ်မှေးအိပ်နေတုန်းမှာတောင် ဘုရားနှုတ်ကပတ်တော်တွေကို ကျွန်မ မကြားချင်ခဲ့ဘူး။ ကျွန်မရဲ့ စိတ်နှလုံးက ဘုရားအတွက် လုံးဝ ပိတ်ထားခဲ့တယ်၊ ဘုရားဆီကို တိုးဝင်ချဉ်းကပ်ချင်စိတ် မရှိခဲ့ဘူး။ ဘုရားကို ကျွန်မ ယုံကြည်တာနဲ့ ဝမ်းပြည့်ဖို့ကိုပဲ ရှာတဲ့ ဘာသာတရားထဲမှာရှိသူတွေကြားမှာ ဘာကွာခြားတာရှိလဲ။ သူတို့က ရုပ်ဝတ္ထု အကျိုးအမြတ်တွေနဲ့ ငြိမ်သက်ခြင်းကိုရှာဖို့ပဲ ဘုရားကို ယုံကြည်ခဲ့ကြတယ်။ တစ်နှစ်ပတ်လုံး သူတို့မိသားစုတွေအတွက် ကောင်းမွန်တဲ့ ရာသီဥတုနဲ့ ကျန်းမာရေးကို လိုချင်ကြတယ်။ သူတို့လိုချင်တာ မရဘဲ တစ်ခါတလေ ကပ်ဘေးနဲ့ တွေ့တဲ့အခါ၊ ဘုရားနဲ့ ခပ်ကင်းကင်းနေပြီး သူ့ကို သစ္စာဖောက်ကြတယ်။ ကျွန်မလည်း သူတို့လိုပဲ အသိတရား၊ ဒါမှမဟုတ် အသိစိတ်တစ်ခုမှ မရှိဘဲ တစ်ကိုယ်ကောင်းဆန်ပြီး ဆိုးယုတ်တယ်ဆိုတာကို သဘောပေါက်ခဲ့တယ်။ ဘုရားက သမ္မာတရားတွေ အများကြီးဖော်ပြပြီးတာတောင် ကျွန်မက မလိုက်စားခဲ့ရုံတင်မက သန့်စင်ခြင်း၊ ဒါမှမဟုတ် ပြောင်းလဲခြင်းကိုလည်း မလိုက်စားခဲ့ဘူး။ အဲဒါဆိုရင် ကျွန်မနဲ့ ဝက်တွေ၊ ခွေးတွေလိုမျိုး တိရစ္ဆာန်တွေကြားမှာ ခြားနားတာ ဘာရှိလို့လဲ။

နောက်ပိုင်းမှာ၊ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ပြီး၊ ဘုရားသခင်အပေါ် စစ်မှန်တဲ့ ယုံကြည်ခြင်းက ဘာလဲ၊ ဘုရားကို ယုံကြည်ခြင်းရဲ့ အရေးပါမှုတို့နဲ့ပတ်သက်တဲ့ နားလည်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ဘုရားသခင်ကို ယုံကြည်ခြင်း’ ဆိုသည်မှာ ဘုရားသခင်တစ်ပါး ရှိသည်ကို ယုံကြည်ခြင်းဖြစ်သည်။ ဤသည်မှာ ဘုရားသခင်ကို ယုံကြည်ခြင်းနှင့်ပတ်သက်၍ အရိုးရှင်းဆုံး အယူအဆ ဖြစ်၏။ ထို့အပြင် ဘုရားသခင်တစ်ပါးရှိသည်ကို ယုံကြည်ခြင်းသည် ဘုရားသခင်ကို အမှန်တကယ် ယုံကြည်ခြင်းနှင့် မတူပေ။ ယင်းထက်၊ ထိုအရာသည် ခိုင်မာသည့် ဘာသာရေး အငွေ့အသက်ပါရှိသည့် ရိုးရှင်းသော ယုံကြည်မှုတစ်မျိုး ဖြစ်သည်။ ဘုရားသခင်ကို စစ်မှန်စွာ ယုံကြည်ခြင်း ဆိုသည်မှာ အောက်ပါအတိုင်း ဆိုလိုပေသည်- ဘုရားသခင်သည် အရာအားလုံးအပေါ် အချုပ်အခြာအာဏာ ကိုင်စွဲသည်ဟု ယုံကြည်မှုအရ၊ သူ၏ နှုတ်ကပတ်တော်များနှင့် အမှုတို့ကို လူတစ်ဦးက တွေ့ကြုံခံစားသည်၊ မိမိ၏ ဖောက်ပြန်ပျက်စီးသော စိတ်သဘောထားကို သန့်စင်သည်၊ ဘုရားသခင်၏ရည်ရွယ်ချက်များကို ဖြည့်ဆည်းပြီး၊ ဘုရားသခင်ကို သိကျွမ်းလာပေသည်။ ဤခရီးလမ်းမျိုးကိုသာ ‘ဘုရားသခင်ကို ယုံကြည်ခြင်း’ ဟု ခေါ်ဆိုနိုင်ပေသည်။ သို့သော် လူများက ဘုရားသခင်ကို ယုံကြည်မှုသည် ရိုးရှင်းပြီး ပေါ့ပေါ့ပြက်ပြက် ကိစ္စတစ်ခုကဲ့သို့ ယေဘုယျအားဖြင့် မြင်တတ်ကြသည်။ ဤနည်းဖြင့် ဘုရားသခင်ကို ယုံကြည်သောလူများသည် ဘုရားသခင်အား ယုံကြည်ဖို့ဆိုသည်မှာ အဘယ်အရာဆိုလိုသည်ကို မျက်ခြည်ပြတ်သွားခဲ့ကြကာ၊ ၎င်းတို့သည် တကယ့်အဆုံးအထိ ဆက်လက် ယုံကြည်ကောင်း ယုံကြည်နိုင်သော်လည်း၊ ဘုရားသခင်၏ လက်ခံခြင်းကို မည်သည့်အခါတွင်မျှ ရရှိမည်မဟုတ်၊ အဘယ့်ကြောင့်ဆိုသော် ၎င်းတို့သည် မှားယွင်းသောလမ်းကြောင်းပေါ် နင်းလျှောက်ကြသောကြောင့် ဖြစ်သည်။ ယနေ့တွင် စကားများနှင့် အနှစ်မဲ့သည့် အယူဝါဒများအတိုင်း ဘုရားသခင်ကို ယုံကြည်သူများ ရှိနေသေးပေသည်။ ၎င်းတို့အနေဖြင့် ဘုရားသခင်ကို ယုံကြည်မှု၏ အနှစ်သာရ ကင်းမဲ့သည်ကို ၎င်းတို့ မသိကြသကဲ့သို့၊ ဘုရားသခင်၏ လက်ခံခြင်းကို ၎င်းတို့ မရရှိနိုင်ပေ။ ၎င်းတို့သည် ဘေးကင်းလုံခြုံခြင်း ကောင်းချီးမင်္ဂလာများနှင့် လုံလောက်သော ကျေးဇူးတော်ကို ဘုရားသခင်ထံ တောင်းလျှောက်ကြဆဲ ဖြစ်သည်။ ငါတို့ ရပ်တန့်ကြစို့၊ ငါတို့၏ စိတ်နှလုံးများကို ငြိမ်သက်စေပြီး မိမိတို့ကိုယ်ကိုယ် မေးကြစို့- ဘုရားသခင်ကို ယုံကြည်ခြင်းသည် ကမ္ဘာပေါ်တွင် အမှန်တကယ် အလွယ်ကူဆုံးသောအရာ ဖြစ်နိုင်သလော။ ဘုရားသခင်ကို ယုံကြည်ခြင်းသည် ဘုရားသခင်ထံမှ များစွာသော ကျေးဇူးတော် ရရှိခြင်းထက် ဘာမျှမပိုဟု ဆိုလိုသလော။ ဘုရားသခင်ကို မသိဘဲလျက် ဘုရားသခင်ကို ယုံကြည်သူ၊ သို့မဟုတ် ဘုရားသခင်ကို ယုံကြည်သော်လည်း သူ့ကို ဆန့်ကျင်သူတို့သည် ဘုရားသခင်၏ရည်ရွယ်ချက်များကို အမှန်တကယ် ဖြည့်ဆည်းနိုင်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ကျမ်းဦးစကား) ဘုရားနှုတ်ကပတ်တော်တွေကို ဖတ်တာကတစ်ဆင့်၊ ဘုရားကို ယုံကြည်တာက တကယ်တမ်း ဘာကိုဆိုလိုတယ်ဆိုတာကို နားလည်ခဲ့တယ်။ ဒီနှစ်တွေတစ်လျှောက်မှာ ကျွန်မက ဘုရားကို အယူအဆတွေနဲ့ မရေမရာ ယုံကြည်နေခဲ့တာပဲ။ ဘုရားကိုယုံကြည်တာက ဒီဘဝ အဆတစ်ရာသောအကျိုးနဲ့ နောင်ဘဝမှာ ထာဝရအသက်ကို ရဖို့သက်သက်ပဲဖြစ်တယ်လို့ ထင်နေမိခဲ့တယ်။ ဘုရားကို ယုံကြည်ခြင်းနဲ့ပတ်သက်လို့ ကျွန်မရဲ့ ရှုထောင့်က မှားပြီး မှားယွင်းတဲ့ လမ်းကြောင်းကို ကျွန်မ လိုက်လျှောက်ခဲ့မိတယ်။ ဒီလိုပုံစံနဲ့ဆိုရင် ဘုရားကို ကျွန်မ ဘယ်လောက်ကြာအောင် ယုံကြည်ခဲ့ပါစေ ဘုရားကို သိလာမှာမဟုတ်ဘူး။ ဘုရားကို တကယ် ယုံကြည်တဲ့သူတစ်ယောက်က ဘုရားနှုတ်ကပတ်တော်တွေနဲ့ သူ့ အမှုတော်ကို တွေ့ကြုံတယ်၊ ဘုရားကို သိလာတယ်၊ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားပြီး ဘုရားနဲ့ သဟဇာတဖြစ်လာတယ်။ အားလုံးက အရာခပ်သိမ်းအပေါ် ဘုရားက အချုပ်အခြာအာဏာရှိတယ်လို့ အသိအမှတ်ပြုတဲ့အပေါ် အခြေခံတယ်။ ကျေးဇူးတော်ခေတ်အတွင်းက ပေတရုရဲ့ ယုံကြည်ခြင်းကို ကျွန်မ သုံးသပ်ခဲ့တယ်။ သူ့ရဲ့ လိုက်စားမှု လမ်းကြောင်းက ဘုရားရဲ့ ရည်ရွယ်ချက်နဲ့ ကိုက်ညီခဲ့တယ်။ သူက သမ္မာတရား လိုက်စားတာကို အလေးထားခဲ့ပြီး၊ နေ့စဉ်ဘဝရဲ့ အသေးဆုံး အချက်တွေမှာတောင် ဘုရားရဲ့ ရည်ရွယ်ချက်တွေကို သဘောပေါက်ဖို့ ကြိုးစားခဲ့တယ်။ ဒါ့အပြင် ပေတရုက ဖန်ဆင်းခံရဲ့ နေရာမှာ ရပ်ပြီး သူ့တာဝန်တွေကို ထမ်းဆောင်ခဲ့တယ်။ ဘုရားအပေါ် ချစ်ခြင်းနဲ့ ကျိုးနွံနာခံခြင်းတွေကို သူ လိုက်စားခဲ့တယ်။ နောက်ဆုံးမှာ ဘုရားအတွက် ဇောက်ထိုးကားစင်တင်ခံခဲ့ရပြီး နှစ်သက်စရာကောင်းတဲ့၊ ထူးကဲတဲ့ သက်သေကို ခံခဲ့တယ်။ ပေတရုနဲ့ ယှဉ်ကြည့်တဲ့အခါ၊ ကျွန်မ တကယ် ရှက်ပြီး စိတ်ကသိကအောက်ဖြစ်မိတယ်။ နောက်တနဲ့ ဘုရားဆီ ကျွန်မ ဆုတောင်းခဲ့တယ်။ “ဘုရားသခင်၊ ကိုယ်တော်ရှေ့မှာ နောင်တရဖို့ ကျွန်မ လိုလားနေပါတယ်။ ကျွန်မမှာရှိတဲ့ ကျန်တဲ့အချိန်မှာ၊ သမ္မာတရားကို လေးလေးနက်နက် လိုက်စားချင်ပါတယ်။ ကျွန်မတာဝန်ကို ထမ်းဆောင်ရာမှာ ကိုယ်တော်ရဲ့ ရည်ရွယ်ချက်တွေကို ရှာချင်တယ်၊ ကိုယ့်ကိုယ်ကိုယ် သုံးသပ်ပြီး၊ ကျွန်မရဲ့ အသက်ဝင်ရောက်မှုကို အာရုံစိုက်ချင်ပါတယ်”လို့ပေါ့။ ဒီမျက်စိရောဂါဝေဒနာ ပြင်းပြင်းထန်ထန် ခံစားရတဲ့အချိန်ကနေ ဘုရားကို ကျွန်မယုံကြည်ခြင်းမှာရှိတဲ့ ကျွန်မရဲ့ ရှုထောင့်တွေနဲ့ ကျွန်မ လျှောက်ခဲ့တဲ့ လမ်းကြောင်းတွေကို သုံးသပ်ပြီး သိလာခဲ့တာပါ။ သင်ခန်းစာတချို့ ရလာတဲ့အချိန်မှာ ကျွန်မ မျက်လုံးတွေက တဖြည်းဖြည်းကောင်းလာတယ်။

ဆယ်နှစ်ကျော်ကြာသွားပြီး ကျွန်မရဲ့ မျက်စိရောဂါက ထပ်မဖြစ်သေးဘူး။ ကျွန်မရဲ့ အမြင်အာရုံ ဆုံးရှုံးလုနီးပါးဖြစ်ပြီး ရောဂါကနေ ကျွန်မ ဆင်းရဲဒုက္ခကို သည်းခံခဲ့ရပေမဲ့၊ ဒါကို ဖြတ်သန်းပြီးတဲ့နောက်မှာ၊ ဘုရားရဲ့ ကောင်းမြတ်တဲ့ ရည်ရွယ်ချက်တွေကို ကျွန်မ တွေ့ကြုံပြီး၊ စာတန်ရဲ့ ဖျက်ဆီးခြင်းကို ကျွန်မ ဘယ်လိုခံခဲ့ရတယ်ဆိုတဲ့ အမှန်တရားကိုလည်း ရှင်းရှင်းလင်းလင်း မြင်ခဲ့တယ်။ လူတွေကို ကယ်တင်တဲ့နေရာမှာ ဘုရားရဲ့ လုပ်ဆောင်မှုနည်းလမ်းနဲ့ ထောက်ထားမှုရှိတဲ့ ရည်ရွယ်ချက်တွေနဲ့ပတ်သက်ပြီး လက်တွေ့ကျတဲ့ အသိတချို့ကိုလည်း ရခဲ့တယ်။ ဒါက သက်သောင့်သက်သာဖြစ်တဲ့ ပတ်ဝန်းကျင်ကနေ ကျွန်မ လုံးဝ မရနိုင်တဲ့ အရာပဲ။ ဘုရားသခင်ရဲ့ ကယ်တင်ခြင်းအတွက် ဘုရားသခင်ကို ကျေးဇူးတင်ပါတယ်။


၄၁။ အသေးအမွှားကိစ္စတစ်ခုမှတစ်ဆင့် ကျွန်မ၏ လှည့်ဖြားတတ်မှု ထုတ်ဖော်ခံလိုက်ရခြင်း

ကျန်းဒီ၊ တရုတ်ပြည်

၂၀၂၃၊ နိုဝင်ဘာလကုန်မှာ အသင်းတော်အချို့ရဲ့ ရေလောင်းခြင်းအလုပ်ကို ကြီးကြပ်ဖို့ ညီအစ်မနှစ်ယောက်နဲ့ ကျွန်မ ပူးပေါင်းဆောင်ရွက်ခဲ့တယ်။ ကျွန်မတို့အလုပ်ထဲက လမ်းလွဲခြင်းတွေနဲ့ ပြဿနာတွေကို အနှစ်ချုပ်လိုက်တိုင်း ကျွန်မမှာ ဖိအားတွေ အများကြီး ခံစားခဲ့ရတယ်။ ကျွန်မရဲ့ အလုပ်လုပ်နိုင်စွမ်းက သိပ်မကောင်းဘူး၊ ပြဿနာတွေကို သတိပြုမိတာလည်း နှေးတယ်၊ ပြီးတော့ ကျွန်မနဲ့ ပူးပေါင်းဆောင်ရွက်တဲ့ ညီအစ်မနှစ်ယောက်လောက်လည်း ဉာဏ်မသွက်ဘူး၊ အစွမ်းအစ မကောင်းဘူးလေ။ ဥပမာ၊ တစ်ခါတလေ လူသစ်တွေ ပုံမှန် မစုဝေးကြရင် ရေလောင်းသူတွေက လက်တွေ့အခြေအနေတွေနဲ့ဆိုင်တဲ့ အကြောင်းပြချက်တချို့ကို ပေးပြီး လူသစ်တွေရဲ့ ပြဿနာကိုပဲ ထောက်ပြကြတယ်၊ သူတို့တာဝန်တွေမှာ ဘယ်လိုလမ်းလွဲခြင်းတွေ ရှိမရှိဆိုတာကို ဆင်ခြင်သုံးသပ်မှုမရှိကြဘူး။ ကျွန်မမှာက ပိုင်းခြားသိမြင်မှု အားနည်းတော့ ရေလောင်းသူတွေ ပြောတဲ့အတိုင်းလိုက်ပြီး လူသစ်တွေကိုပဲ အာရုံစိုက်မိတာပေါ့။ ဒါပေမဲ့ ကျွန်မနဲ့ တွဲဖက်ညီအစ်မတွေကျတော့ ရေလောင်းသူတွေ ပြောတဲ့ ပြဿနာရဲ့ အသေးစိတ်ကို ခွဲခြမ်းစိတ်ဖြာနိုင်ပြီး ပြဿနာတွေရဲ့ အရင်းအမြစ်ကို ရှာနိုင်တယ်။ ဒီတော့ ပြဿနာဖြေရှင်းရာမှာ ပိုပြီး ထိရောက်တာပေါ့။ ညီအစ်မတွေနဲ့ ယှဉ်လိုက်တိုင်း ကျွန်မ အရည်အချင်းမမီသလို ခံစားရပြီး သူတို့ ဘာမှ မပြောပေမဲ့ ကျွန်မ ရှက်တယ်။ ကျွန်မ အမြဲ စိုးရိမ်ပူပန်နေမိတယ်။ “သူတို့ ငါ့ကို ဘယ်လိုထင်မလဲ။ လေ့ကျင့်တာ ကြာပြီ၊ တိုးတက်မှု မရှိဘူးလို့ ပြောကြမလား။ ငါ့မှာ အစွမ်းအစ မရှိဘူးလို့ ထင်မလား” ဆိုပြီး အလုပ်အနှစ်ချုပ်တိုင်း ကျွန်မ အရမ်း မွန်းကျပ်သလို ခံစားရပြီး ဒီအခြေအနေတွေကို ရင်ဆိုင်ဖို့ အရမ်း မလိုမလားဖြစ်ခဲ့တယ်။

၂၀၂၄ ဇန်နဝါရီလ တစ်နေ့မှာ အလုပ်အနှစ်ချုပ်ဖို့ ကျွန်မတို့ စုဝေးကြတယ်။ ကျွန်မ ကိုယ့်ဘာသာကိုယ် တွေးလိုက်တယ်၊ “ဒီတစ်ခါတော့ အရင်ဆုံး မိတ်သဟာယဖွဲ့တဲ့သူက ငါဖြစ်လို့မရဘူး။ ညီအစ်မတွေ အနှစ်ချုပ်တာကို စောင့်ပြီးမှ ငါ နောက်ဆုံးမှ ပြောမယ်။ သူတို့ အချက်အများစုကို အနှစ်ချုပ်ပြီးလို့ တူညီတဲ့ ပြဿနာတွေ ရှိရင် ငါက နောက်ဆုံးမှ အကျဉ်းချုပ်လောက်ပဲ ပြောလိုက်မယ်။ အဲဒီလိုဆိုရင် ငါ့ရဲ့ပုံစံအမှန်ကို သူတို့ မြင်မှာ မဟုတ်ဘူး” လို့ပေါ့။ ဒါကြောင့် ဘယ်သူ အရင် အနှစ်ချုပ်မလဲလို့ ညီအစ်မ အန်းရန်က မေးတဲ့အခါ ကျွန်မ တိတ်တိတ်လေးနေလိုက်တယ်။ အဲဒီနောက် အန်းရန်က အသင်းတော်တစ်ခုစီ၊ ပြဿနာတစ်ခုစီကို အသေးစိတ် စပြီး အနှစ်ချုပ်ပါလေရော။ သူ အသေးစိတ် အနှစ်ချုပ်လေလေ ကျွန်မ ပိုစိုးရိမ်လာလေလေပဲ၊ တွေးမိတာက “အန်းရန်က ဒီလောက်အထိ စေ့စေ့စပ်စပ် အနှစ်ချုပ်ပြီးသွားရင် ငါ့ရဲ့ ရိုးရိုးရှင်းရှင်း မိတ်သဟာယကြောင့် ငါကအရည်အချင်းမမီတဲ့ပုံ ပေါက်သွားမှာမဟုတ်လား။ ငါ့မှာ ထိုးထွင်းသိမြင်မှုမရှိဘူး၊ အစွမ်းအစ ညံ့တယ်လို့ ပြောမလား” ဆိုပြီးတော့ပေါ့။ စိတ်မငြိမ်တော့ အန်းရန် အနှစ်ချုပ်နေတဲ့ ပြဿနာတွေကို ကျွန်မ အာရုံမစိုက်နိုင်တော့ဘူး။ ခဏကြာတော့ အန်းရန် ပြောလို့ပြီးသွားပြီး ယန်ရှီး က ဆက်ပြောတယ်။ ယန်ရှီးရဲ့ အနှစ်ချုပ်က အန်းရန်လောက် မစေ့စပ်ပေမဲ့ ရေလောင်းခြင်းအလုပ်ထဲက အဓိကအချက်တချို့ကို သူ ထောက်ပြနိုင်တယ်။ ဒီအချိန်မှာ ကျွန်မ တော်တော်လေး ပူပန်လာပြီး အချိန်ကုန်တာ မြန်တယ်လို့ ခံစားရတယ်။ မကြာခင်မှာပဲ ယန်ရှီးလည်း ပြောလို့ပြီးသွားပြီး သူက ပြောတယ်၊ “ဒီအသင်းတော်တွေမှာ ရှိတဲ့ ပြဿနာတွေက တော်တော်လေး တူတယ်” တဲ့။ အန်းရန်ကလည်း “ဟုတ်တယ်” လို့ ထောက်ခံတယ်။ ညီအစ်မတွေ ဒီလိုပြောတာကို ကြားတော့ ကျွန်မ အခွင့်ကောင်းယူလိုက်ပြီး တွေးလိုက်တာက “ပြဿနာတွေ တူတယ်လို့ သူတို့အားလုံး ပြောကြတော့ ငါ အနှစ်ချုပ်စရာ မလိုတော့ဘူးဆိုတဲ့သဘောလား။ ဒီနည်းနဲ့ဆိုရင် ငါ့မိတ်သဟာယ ရိုးရှင်းလို့ အရှက်ကွဲမှာကို ငါ ရှောင်နိုင်ပြီ” လို့ပေါ့။ ကျွန်မ အခွင့်ကောင်းယူပြီး မြန်မြန် ပြောလိုက်တာက “ကျွန်မ အနှစ်ချုပ်တာလည်း ညီအစ်မတို့ရဲ့ ပြဿနာတွေနဲ့ အတူတူပါပဲ” လို့ပေါ့။ နာရီကြည့်လိုက်တော့ ညသန်းခေါင်ကျော်နေပြီ၊ ပြီးတော့ လူတိုင်း နည်းနည်း ပင်ပန်းနေပုံရတယ်။ ဒါနဲ့ ကျွန်မ တွေးလိုက်တယ်၊ “အခု အားလုံး အိပ်ချင်နေကြပြီဆိုတော့ ငါ့အနှစ်ချုပ် ရိုးရှင်းတာကို သူတို့ သတိထားမိရင်တောင် ငါ ခေါင်းမကြည်လို့ နေမှာပါလို့ ထင်ကောင်းထင်ကြမှာ။ ဒီလိုဆိုရင် ငါ ဒီအတိုင်း ပြီးပြီးရောပြောလိုက်လို့ရတယ်” ပေါ့။ ဒါနဲ့ ကျွန်မက ပြောလိုက်တယ်၊ “အခု အရမ်း နောက်ကျနေပြီ၊ ကျွန်မ ခေါင်းလည်း နည်းနည်း နောက်နေပြီ။ ကျွန်မ အနှစ်ချုပ်တာက ညီအစ်မတို့နဲ့ တူတူပါပဲ၊ ဒါကြောင့် အကြမ်းဖျင်းပဲ ပြောလိုက်ပါ့မယ်” လို့ပေါ့။ ဒါပေမဲ့ မထင်မှတ်ဘဲ အန်းရန်က ပြောပါလေရော၊ “အခု အနှစ်ချုပ်ရင် ရလဒ်ကောင်းမှာ မဟုတ်ဘူး၊ မနက်ဖြန် မနက်မှ လုပ်ကြရအောင်” လို့။ အဲဒီတော့ ကျွန်မ တွေးလိုက်တယ်၊ “မနက်ဖြန်မနက် လူတိုင်း အားအင်ပြည့်နေတဲ့အချိန်ကျရင် ငါ့အနှစ်ချုပ် ရိုးရှင်းတာကို သူတို့ကြားရင် ချက်ချင်း သိသွားကြမှာ။ အဲဒီကျရင် သူတို့ ငါ့ကို ဘယ်လိုထင်မလဲ။ အခုပဲ အနှစ်ချုပ်လိုက်တာ ငါ့အတွက် ပိုကောင်းတယ်၊ ဒါမှ ငါ့အနှစ်ချုပ် ရိုးရှင်းရင်တောင် သူတို့ သတိထားမိချင်မှ သတိထားမိမှာ။ ဒါဆိုရင် ငါ နည်းနည်း သိက္ခာဆည်လို့ရပြီလို့ပေါ့” လို့ပေါ့။ ကျွန်မ အမြန်ပဲ ပြောလိုက်တယ်၊ “ဒီညပဲ အနှစ်ချုပ်တာ အပြီးသတ်လိုက်ကြရအောင်၊ မနက်ဖြန်မနက်ကျရင် တခြားအလုပ်တွေ ရှိသေးတယ်လေ” လို့ပေါ့။ ပြောပြီးသွားတော့မှပဲ နောက်ဆုံးမှာ ကျွန်မ စိတ်သက်သာရာရသွားတော့တယ်။ ပြောပြီးသွားတော့မှပဲ ကျွန်မ စိတ်သက်သာရာရသွားတော့တယ်။

နောက်ပိုင်း စုဝေးပွဲတစ်ခုမှာ ကျွန်မရဲ့အခြေအနေကို ဆွေးနွေးရင်းနဲ့ ဒီအတွေ့အကြုံကို ဝေမျှခဲ့တယ်။ ပြောနေရင်းနဲ့မှ အလုပ်အနှစ်ချုပ်တာလေး တစ်ခုတည်းနဲ့တင် ကျွန်မ ကိုယ့်ကိုယ်ကိုယ် တော်တော်လေး ဗျာများအောင် လုပ်မိမှန်း သဘောပေါက်လိုက်တယ်။ ကျွန်မရဲ့ တွဲဖက်ညီအစ်မတွေကလည်း ဒါကို ထောက်ပြပြီး ပြောကြတယ်၊ “ညီမ အတွေးတွေလွန်ပြီး ဘယ်လောက်တောင် စိတ်ရှုပ်ထွေးသွားလဲဆိုတာ ကြည့်ပါဦး။ ပြဿနာတွေကို ဘာလို့ မဖော်ထုတ်နိုင်လဲဆိုတာ သိလား။ ကိုယ့်ပုံရိပ်ကို ကာကွယ်ဖို့ပဲ အာရုံစိုက်နေပြီး စိတ်က လုပ်သင့်လုပ်ထိုက်တဲ့အလုပ်ပေါ်မှာ မရှိလို့ပဲလေ” တဲ့။ ညီအစ်မတွေ ပြောတာ တကယ် မှန်ပါတယ်။ အခုတလော ကျွန်မတို့ အလုပ်ရဲ့ ရလဒ်တွေက မကောင်းဘူး၊ ပြဿနာတွေနဲ့ လမ်းလွဲခြင်းတွေကို ရှင်းရှင်းလင်းလင်း အနှစ်ချုပ်ပြီး ထိရောက်တဲ့ ဖြေရှင်းနည်းတွေ ရဖို့ ကျွန်မ မစဉ်းစားခဲ့ဘူး၊ ပြီးတော့ တွဲဖက်ညီအစ်မတွေက ပြဿနာတွေကို ဘယ်လို ရှာဖွေတွေ့ရှိပြီး အနှစ်ချုပ်သလဲဆိုတာကိုလည်း ကျွန်မ မစဉ်းစားသလို သူတို့ဆီကနေလည်း သင်ယူလေ့လာတာ မရှိခဲ့ဘူး။ အဲဒီအစား ကျွန်မရဲ့ အတွေးတွေအားလုံးကို ကိုယ့်ပုံရိပ်နဲ့ အဆင့်အတန်းကို ဘယ်လိုကာကွယ်ရမလဲ ဆိုတာပေါ်မှာပဲ အာရုံစိုက်နေခဲ့တာ။ ဒီအချိန်မှာ လွန်ခဲ့တဲ့ ရက်ပိုင်းကမှ ကျွန်မဖတ်ခဲ့တဲ့ အတွေ့အကြုံဆိုင်ရာ သက်သေခံချက် ဆောင်းပါးတစ်ပုဒ်ကို ပြန်သတိရမိတယ်၊ အဲဒီအထဲမှာ ကျွန်မနဲ့ သိပ်တူတဲ့ အခြေအနေတစ်ခုကို စိတ်ဖြာလေ့လာထားတဲ့ ဘုရားနှုတ်ကပတ်တော်တစ်ပိုဒ်ကို ကိုးကားထားတယ်။ ကျွန်မ အဲဒါကို အမြန်ရှာပြီး ဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “အန္တိခရစ်၏ လူ့သဘာဝသည် မရိုးသားပေ။ ယင်းမှာ ၎င်းတို့သည် အနည်းငယ်မျှပင် ရိုးသားဖြောင့်မတ်ခြင်းမရှိဟု ဆိုလိုသည်။ ၎င်းတို့ပြောဆိုသမျှ၊ လုပ်ဆောင်သမျှတိုင်းသည် မသန့်စင်ဘဲ ၎င်းတို့၏ ကိုယ်ပိုင်ရည်ရွယ်ချက်များ၊ ပန်းတိုင်များ ပါဝင်ပြီး ယင်း၌ ဖုံးကွယ်ထားသမျှမှာ ပြောမကောင်းသော၊ ပြောမထွက်နိုင်အောင် ဆိုးရွားသော လှည့်ကွက်များနှင့် အကြံအစည်များတို့ ဖြစ်လေသည်။ ထို့ကြောင့် အန္တိခရစ်တို့၏ စကားများနှင့် လုပ်ရပ်များသည် ညစ်ညမ်းနေပြီး လိမ်ညာမှုများဖြင့် ပြည့်လွန်းနေသည်။ ၎င်းတို့ မည်မျှစကားပြောပါစေ ၎င်းတို့၏ မည်သည့်စကားက မှန်ပြီး မည်သည့်စကားကမှားသည်၊ မည်သည့်အရာက ဟုတ်သည်၊ မဟုတ်သည်ကိုသိရန် မဖြစ်နိုင်ပေ။ ဤသည်မှာ အဘယ့်ကြောင့်ဆိုသော် ၎င်းတို့သည် မရိုးသားသည့်အပြင် ၎င်းတို့စိတ်များက အလွန်အမင်း ရှုပ်ထွေးသောကြောင့်ဖြစ်သည်။ သစ္စာဖောက်သော အကြံအစည်များ၊ လှည့်ကွက်များဖြင့် ပြည့်နှက်နေသည်။ ၎င်းတို့ပြောသည့် မည်သည့်အရာကမျှ တည်ကြည်ခြင်း မရှိပေ။ ၎င်းတို့က တစ်သည် တစ်ဖြစ်သည်၊ နှစ်သည် နှစ်ဖြစ်သည်၊ ဟုတ်လျှင်ဟုတ်သည်။ မဟုတ်လျှင်မဟုတ်ဟု မပြောပေ။ ယင်းအစား အမှုကိစ္စအားလုံးတွင် အကျိုးဆက်တို့ကို တွက်ချက်လျက်၊ ရှုထောင့်တိုင်းမှနေ၍ ကောင်းသည့်အချက်များနှင့် ချွတ်ယွင်းချက်များကို ချိန်ဆလျက် ၎င်းတို့သည် ဝေ့ဝိုက်နေပြီး ၎င်းတို့စိတ်ထဲတွင် အမှုကိစ္စများကို အကြိမ်ရေအနည်းငယ် စဥ်းစားသည်။ ထို့နောက်တွင် ၎င်းတို့သည် အသုံးအနှုန်းများကို ပြုပြင်ပြောဆိုသဖြင့် ပြောသည့်အရာတိုင်းက အတော်လေး ကိုးရိုးကားယားဖြစ်ပုံပေါ်စေသည်။ ရိုးသားသောသူတို့သည် ၎င်းတို့ပြောသည့်အရာကို မည်သည့်အခါမျှ နားမလည်သကဲ့သို့၊ ၎င်းတို့ လိမ်လည်လှည့်စားသည်ကို အလွယ်တကူခံရသည်။ ပြီးလျှင် ဤသို့သောလူများနှင့်စကားပြောဆက်ဆံသော မည်သူမဆိုသည် အလွန်ပင် ပင်ပန်းမောပန်းသည့် အတွေ့အကြုံကိုရကြသည်။ ၎င်းတို့က တစ်သည် တစ်ဖြစ်သည်။ နှစ်သည် နှစ်ဖြစ်သည်ဟု မည်သည့်အခါမျှ မပြောဆိုကြပေ။ ၎င်းတို့စဉ်းစားနေသည့်အရာကို မည်သည့်အခါမျှမပြောပေ။ အမှုအရာများကို မည်သည့်အခါမျှ အရှိအတိုင်း မဖော်ပြပေ။ ၎င်းတို့ပြောသမျှတိုင်းသည် နားလည်၍မရနိုင်သကဲ့သို့၊ ၎င်းတို့လုပ်ရပ်များ၏ ပန်းတိုင်နှင့် ရည်ရွယ်ချက်များသည် အလွန်ပင် ရှုပ်ထွေးသည်။ အမှန်တရားက ပေါက်ကြားသွားလျှင်၊ အခြားလူတို့က ၎င်းတို့ကို ရိပ်စားမိပြီး နားလည်လျှင် ဖြေရှင်းဖို့ရန်အတွက် အခြားမုသားတစ်ခုကို အမြန် လုပ်ကြံဖန်တီးကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၄- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၁)) ဘုရားသခင်က အန္တိခရစ် စိတ်သဘောထားရှိတဲ့ လူတစ်မျိုးကို ဖော်ထုတ်ထားတယ်။ သူတို့ရဲ့ စကားတွေနဲ့ လုပ်ရပ်တွေမှာ ရိုးသားမှု တစ်စက်မှမရှိဘူး၊ သူတို့က အမြဲတမ်း ကိုယ်ပိုင် ရည်ရွယ်ချက်တွေ၊ ပန်းတိုင်တွေနဲ့ ပြုမူကြပြီး သူတို့ရဲ့ အတွေးတွေက ရှုပ်ထွေးပွေလီနေတယ်။ ရိုးရှင်းတဲ့ ကိစ္စလေးတစ်ခုကတောင် သူတို့နဲ့ကျရင် ရှုပ်ထွေးသွားတတ်တယ်။ သူတို့ရဲ့ စိတ်သဘောထားက အရမ်း လှည့်ဖြားတတ်တယ်။ ကျွန်မက ဘုရားသခင် ဖော်ထုတ်တဲ့ လူစားမျိုးအတိအကျပါပဲ။ အလုပ်အနှစ်ချုပ်တဲ့အချိန်မှာ ပြဿနာ သိပ်မတွေ့ရလို့ ကျွန်မရဲ့ မိတ်သဟာယ ရိုးရှင်းတာကြောင့် တခြားညီအစ်မတွေ အထင်သေးမှာကို စိုးရိမ်ပြီး ကျွန်မ ခေါင်းထဲမှာ အကြံတွေ၊ ဉာဏ်နီဉာဏ်နက်တွေနဲ့ ပြည့်လာခဲ့တယ်၊ ညီအစ်မတွေ မိတ်သဟာယပြုပြီးတဲ့အထိ စောင့်ပြီးမှ နောက်ဆုံးကျမှ အကြမ်းဖျင်း မိတ်သဟာယပြုမယ်လို့ တွေးခဲ့တာလေ။ ညီအစ်မတွေက အလုပ်ထဲက လမ်းလွဲခြင်းတွေနဲ့ အဓိကပြဿနာတွေကို ဖော်ထုတ်လိုက်တာ မြင်လိုက်ရတဲ့အခါ ကိစ္စရပ်အပေါ် ကျွန်မရဲ့ နားလည်မှုက ရိုးရှင်းတာကို သူတို့ မသိအောင်၊ ပြီးတော့ ကိုယ့်အရှက်ကိုယ် မခွဲမိအောင်လို့ ကျွန်မ သတိမထားမိတဲ့ ပြဿနာတွေ ရှိနေရင်တောင် ညီအစ်မတွေရဲ့မှတ်ချက်တွေအတိုင်းလိုက်ပြီး ကျွန်မရဲ့ အနှစ်ချုပ်က သူတို့နဲ့ အတူတူပဲလို့ ပြောခဲ့တယ်။ ကျွန်မရဲ့ အနှစ်ချုပ် ရိုးရှင်းတာက ကျွန်မအပြစ် မဟုတ်ဘဲ အချိန်နောက်ကျပြီး ခေါင်းမကြည်လို့ ဖြစ်ရတာပါလို့ သူတို့ ထင်သွားအောင် ကြိုးစားတဲ့အနေနဲ့ လူတိုင်း အိပ်ချင်နေတဲ့အချိန်မှာ အနှစ်ချုပ်ဖို့တောင် ကျွန်မ ရွေးချယ်ခဲ့တယ်။ နောက်နေ့ကျမှ အနှစ်ချုပ်ရင် ရလဒ် ပိုကောင်းမယ်လို့ အန်းရန် အကြံပြုတဲ့အခါ ဒီအခွင့်အရေးကို လက်လွတ်ခံလိုက်ရင် ကျွန်မ ဖြီးလို့မရတော့မှာကို ကြောက်ပြီး အချိန်ရွှေ့လိုက်ရင် နောက်နေ့အလုပ် ကြန့်ကြာမယ်လို့ အကြောင်းပြပြီး အဲဒီညမှာပဲ အနှစ်ချုပ်ဖို့ ကျွန်မ ဇွတ်အတင်း လုပ်ခဲ့တယ်။ ကျွန်မရဲ့ အတွေးတွေ၊ စကားတွေနဲ့ လုပ်ရပ်တွေမှာ ရိုးသားခြင်း အစအနတောင် မရှိဘဲ၊ ကျွန်မစိတ်တွေက ရှုပ်ထွေးလာမှန်း သဘောပေါက်လိုက်တယ်။ တကယ်တော့ ကျွန်မ ပြဿနာ ဘယ်လောက်များများ ဖော်ထုတ်နိုင်ခဲ့ပါစေ၊ ရိုးရိုးသားသားပဲ ပြောသင့်ခဲ့တာပါ၊ ကျွန်မ မဖော်ထုတ်နိုင်တဲ့ ကိစ္စတွေ ရှိခဲ့ရင်တောင် ကိုယ့်ရဲ့ လမ်းလွဲခြင်းတွေကို ပြန်ရှာပြီး နောက်မှ ပြန်လည်ကုစားလို့ ရတာပဲလေ။ ဒါပေမဲ့ ဒီကိစ္စကို ကျွန်မက အရမ်း ရှုပ်ထွေးအောင် လုပ်ခဲ့မိတယ်။ ကျွန်မ မပြောခင် အကြာကြီးကတည်းက ပြောမယ့် စကားလုံးတိုင်းကို ချင့်ချိန်ဖို့ လိုတယ်လို့ ခံစားခဲ့ရပြီး ကျွန်မရဲ့ အတွေးတွေအားလုံးက မျက်နှာမပျက်အောင် ဘယ်လိုလုပ်ရမလဲ ဆိုတဲ့အပေါ်မှာပဲ ဗဟိုပြုနေခဲ့တာ။ ကျွန်မ ခေါင်းထဲမှာ ကောက်ကျစ်တဲ့ အကြံအစည်တွေနဲ့ ပြည့်နှက်နေပြီး ကျွန်မ အရမ်း လှည့်ဖြားတတ်ခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို စားသောက်ရင်းနဲ့ ကျွန်မ ဘာလို့ လှည့်ဖြားတတ်တာလဲ၊ လှည့်ဖြားတတ်တဲ့ သဘာဝနဲ့ အကျိုးဆက်တွေက ဘာတွေလဲ ဆိုတာကို နားလည်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်တို့ အဘယ်သို့ ထင်သနည်း။ ဘဝသည် လှည့်စားသောသူများအတွက် ပင်ပန်းနွမ်းနယ်ဖွယ်ဖြစ်သည် မဟုတ်သလော။ ၎င်းတို့သည် မုသားများပြောလျက်၊ ထိုမုသားများကို ဖုံးဖိရန် မုသားများကို ထပ်၍ပြောလျက်၊ လှည့်စားမှုများကို လုပ်ဆောင်လျက်ဖြင့် ၎င်းတို့၏ အချိန်အားလုံးကို ကုန်ဆုံးကြသည်။ ဤပင်ပန်းမှုကို ၎င်းတို့အပေါ်သို့ ၎င်းတို့ ကိုယ်တိုင် ယူဆောင်လာကြခြင်းဖြစ်သည်။ ဤသို့အသက်ရှင်ခြင်းသည် ပင်ပန်းဖွယ်ရာဖြစ်သည်ကို ၎င်းတို့သိသည်။ ဤသို့ဆိုလျှင် ၎င်းတို့သည် အဘယ်ကြောင့် လှည့်စားလိုဆဲဖြစ်ပြီး ရိုးသားရန် ဆန္ဒမရှိသနည်း။ ဤမေးခွန်းကို သင်တို့ စဉ်းစားကြည့်ဖူးသလော။ ဤသည်မှာ လူတို့သည် ၎င်းတို့၏ စာတန်ဆန်သော သဘာဝများ၏ လှည့်စားခြင်းကို ခံရခြင်း၏ အကျိုးဆက်ဖြစ်သည်။ ထိုအရာက ၎င်းတို့ကို ဤအသက်တာမျိုး၊ ဤစိတ်သဘောထားမျိုးကို ဖယ်ရှားခြင်းအား ပိတ်ပင်တားဆီးထားသည်။ လူတို့သည် ဤသို့ လှည့်စားခံရခြင်းကို လက်ခံရန်၊ ဤသို့ အသက်ရှင်ရန် လိုလားကြသည်။ သမ္မာတရားကို လက်တွေ့လုပ်ဆောင်ပြီး အလင်းလမ်းကြောင်းကို မလျှောက်လိုကြပေ။ ဤသို့ အသက်ရှင်ခြင်းသည် ပင်ပန်းဖွယ်ရာဖြစ်ပြီး ဤသို့ ပြုမူခြင်းသည် မလိုအပ်ဟု သင်ထင်သည်။ သို့သော် လှည့်စားသောသူများက လုံးဝ လိုအပ်သည်ဟု ထင်ကြသည်။ ထိုသို့မလုပ်ဆောင်ခြင်းက ၎င်းတို့ကို အရှက်ရစေမည်၊ ၎င်းတို့၏ ပုံရိပ်၊ ၎င်းတို့၏ ဂုဏ်၊ ၎င်းတို့၏ အကျိုးစီးပွားကိုလည်း ထိခိုက်စေမည်၊ များစွာ ဆုံးရှုံးရစေမည်ဟု ၎င်းတို့ ထင်ကြသည်။ ဤအရာများကို ၎င်းတို့ တန်ဖိုးထားကြသည်။ ၎င်းတို့၏ ကိုယ်ပိုင်ပုံရိပ်၊ ၎င်းတို့၏ ကိုယ်ပိုင်ဂုဏ်နှင့် အဆင့်အတန်းကို တန်ဖိုးထားကြသည်။ ဤသည်မှာ သမ္မာတရားကို မချစ်သောသူများ၏ သရုပ်မှန်ဖြစ်သည်။ အတိုချုပ်အားဖြင့် ဆိုရလျှင် လူတို့သည် ရိုးသားလိုစိတ်၊ သို့မဟုတ် သမ္မာတရားအား လက်တွေ့လုပ်ဆောင်လိုစိတ်မရှိသည့်အခါ၊ ဤသည်မှာ သမ္မာတရားကို ၎င်းတို့ မချစ်သောကြောင့်ဖြစ်သည်။ ၎င်းတို့၏ စိတ်နှလုံးတွင် ၎င်းတို့သည် ဂုဏ်နှင့် အဆင့်အတန်းကဲ့သို့သော အရာများကို မြတ်နိုးတန်ဖိုးထားသည်။ လောကီရေပန်းစားသောအရာများနောက်သို့ လိုက်လိုပြီး စာတန်၏ တန်ခိုးအာဏာအောက်တွင် အသက်ရှင်လိုကြသည်။ ဤသည်မှာ ၎င်းတို့ သဘာဝ၏ ပြဿနာဖြစ်သည်။ ယခုတွင် ဘုရားသခင်ကို နှစ်များစွာ ယုံကြည်ခဲ့သောလူများ၊ တရားဒေသနာများစွာကို ကြားနာခဲ့သောလူများ၊ ဘုရားသခင်အား ယုံကြည်ခြင်းသည် မည်သည့်အရာကိုဆိုလိုသည်ကို သိသောလူများရှိကြသည်။ သို့သော် ၎င်းတို့သည် သမ္မာတရားကို လက်တွေ့မလုပ်ဆောင်သေးသကဲ့သို့ အနည်းငယ်မျှပင် မပြောင်းလဲကြသေးပေ။ ဤသည်မှာ အဘယ်ကြောင့်နည်း။ သမ္မာတရားကို ၎င်းတို့ မချစ်သောကြောင့်ဖြစ်သည်။ သမ္မာတရားအနည်းငယ်ကို နားလည်လျှင်ပင် ၎င်းတို့သည် ထိုသမ္မာတရားကို လက်တွေ့မလုပ်ဆောင်နိုင်သေးပေ။ ထိုသို့သော လူများအတွက် ဘုရားသခင်အား နှစ်မည်မျှ ယုံကြည်သည်ဖြစ်စေ အချည်းနှီးဖြစ်လိမ့်မည်။ သမ္မာတရားအား မချစ်သောသူများသည် ကယ်တင်ခြင်းခံရနိုင်သလော။ လုံးဝ မဖြစ်နိုင်ပေ။ သမ္မာတရားအား မချစ်ခြင်းသည် မိမိ၏ စိတ်နှလုံးတွင်ရှိသော၊ မိမိ၏ သဘာဝတွင်ရှိသော ပြဿနာတစ်ခုဖြစ်သည်။ ယင်းကို ဖြေရှင်း၍ မရနိုင်ပေ။ လူတစ်ယောက်သည် သူ၏ ယုံကြည်ခြင်းတွင် ကယ်တင်ခြင်းခံရနိုင်ခြင်းရှိမရှိဟူသည်မှာ အဓိကအားဖြင့် သူသည် သမ္မာတရားအား ချစ်မချစ်ဟူသည့်အပေါ်တွင် မူတည်သည်။ သမ္မာတရားကို ချစ်သောသူတို့သာ သမ္မာတရားကို လက်ခံနိုင်သည်။ ၎င်းတို့သာ သမ္မာတရားအတွက် ဆင်းရဲဒုက္ခကို ဖြတ်သန်းနိုင်ပြီး အဖိုးအခပေး ပေးဆပ်နိုင်သည်။ ၎င်းတို့သာ ဘုရားသခင်ကို ဆုတောင်းပြီး သူ့ကို အမှီပြုနိုင်သည်။ ၎င်းတို့သည်သာ ၎င်းတို့၏ အတွေ့အကြုံများမှတစ်ဆင့် သမ္မာတရားကို ရှာနိုင်ပြီး မိမိကိုယ်ကို ပြန်သုံးသပ်ကာ သိမြင်နိုင်သည်။ ဇာတိပကတိကို ပုန်ကန်ရန်အတွက် သတ္တိရှိနိုင်သည်။ ပြီးလျှင် သမ္မာတရားအား လက်တွေ့လုပ်ဆောင်မှုနှင့် ဘုရားသခင်အား ကျိုးနွံနာခံခြင်းကို ရရှိနိုင်သည်။ သမ္မာတရားကို ချစ်သောသူတို့သာ ဤနည်းလမ်းဖြင့် သမ္မာတရားကို လိုက်စားနိုင်သည်။ ကယ်တင်ခြင်းလမ်းကြောင်းကို လျှောက်နိုင်ပြီး ဘုရားသခင်၏ အသိအမှတ်ပြုခြင်းကို ရရှိနိုင်သည်။ ဤအရာမှလွဲ၍ အခြားလမ်းကြောင်းမရှိပေ။ သမ္မာတရားကို မချစ်သောသူတို့အတွက် သမ္မာတရားကို လက်ခံရန် အလွန်ခက်ခဲသည်။ ဤသည်မှာ ၎င်းတို့၏ သဘောသဘာဝအရ သမ္မာတရားကို အလွန်အမင်း မနှစ်မြို့ခြင်းသကဲ့သို့ မုန်းတီးသောကြောင့်ဖြစ်သည်။ ၎င်းတို့သည် ဘုရားသခင်အား အာခံခြင်း၊ မကောင်းမှုလုပ်ဆောင်ခြင်းကို ရပ်တန့်လိုလျှင် ထိုသို့လုပ်ဆောင်ရန် ၎င်းတို့အတွက် အလွန်ခက်ခဲလိမ့်မည်။ အဘယ်ကြောင့်ဆိုသော် ၎င်းတို့သည် စာတန်နှင့် သက်ဆိုင်ပြီး နတ်ဆိုးများ၊ ဘုရားသခင်၏ ရန်သူများ ဖြစ်နေပြီဖြစ်သောကြောင့်ပင်။ ဘုရားသခင်က လူသားမျိုးနွယ်ကို ကယ်တင်သည်။ နတ်ဆိုးများ၊ သို့မဟုတ် စာတန်ကို မကယ်တင်ပေ။ လူအချို့က ‘ကျွန်ုပ်သည် သမ္မာတရားကို အမှန်ပင် နားလည်သည်။ လက်တွေ့မလုပ်ဆောင်နိုင်ခြင်းသာ ဖြစ်သည်။ အဘယ်သို့ ကျွန်ုပ် လုပ်ဆောင်သင့်သနည်း’ ဟူသကဲ့သို့သော မေးခွန်းများကို မေးသည်။ ဤသည်မှာ သမ္မာတရားကို မချစ်သောသူတစ်ယောက်ဖြစ်သည်။ လူတစ်ယောက်သည် သမ္မာတရားကို မချစ်လျှင် သမ္မာတရားကို နားလည်လျှင်ပင် လက်တွေ့မလုပ်ဆောင်နိုင်ပေ။ အဘယ်ကြောင့်ဆိုသော် ၎င်းတို့သည် စိတ်နှလုံးတွင် ထိုသို့လုပ်ဆောင်လိုစိတ်မရှိဘဲ သမ္မာတရားကို မနှစ်သက်သောကြောင့်ဖြစ်သည်။ ဤသို့သောသူသည် ကယ်တင်ခြင်းခံရဖို့ မဖြစ်နိုင်ပေ။ လူအချို့က ‘ကျွန်ုပ်အတွက် ရိုးသားသူတစ်ယောက်ဖြစ်ခြင်းအားဖြင့် များစွာ ဆုံးရှုံးသည်ဟု ထင်ရသည်။ ထို့ကြောင့် ရိုးသားသူတစ်ယောက် ကျွန်ုပ် မဖြစ်ချင်ပါ။ လှည့်စားသောသူများသည် မည်သည့်အခါမျှ ဆုံးရှုံးခြင်းမရှိ။ အခြားလူများထံမှ အခွင့်အကောင်းယူခြင်းအားဖြင့် အကျိုးအမြတ်ပင် ရရှိသည်။ ထို့ကြောင့် ကျွန်ုပ်သည် လှည့်စားသူသာ ဖြစ်လိုသည်။ ကျွန်ုပ်သည် ကျွန်ုပ်၏ အတွင်းရေးကိစ္စကို အခြားလူများအား သိစေဖို့၊ အခြားလူများအား ကျွန်ုပ်ကို သဘောပေါက်စေဖို့၊ နားလည်စေဖို့ မလိုလားပေ။ ကျွန်ုပ်၏ ကံကြမ္မာသည် ကျွန်ုပ်၏ ကိုယ်ပိုင်လက်ထဲတွင် ရှိသင့်သည်’ ဟူ၍ ပြောကြသည်။ ရသည်။ ဤသို့ဆိုလျှင် စမ်းကြည့်လော့။ အဆုံးတွင် မည်သို့သော အဆုံးသတ်မျိုးကို သင်ရောက်ရှိသည်ကို ကြည့်လော့။ အဆုံးတွင် မည်သူက ငရဲကျပြီး မည်သူက အပြစ်ဒဏ်ခံရသည်ကို ကြည့်လော့။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ လှည့်ဖြားတတ်တဲ့လူတွေက ပင်ကိုသဘာဝအရ သမ္မာတရားကို မချစ်ကြဘူး၊ ပြီးတော့ ရိုးသားတဲ့သူတစ်ယောက်ဖြစ်အောင် လက်တွေ့လုပ်ဆောင်ဖို့ မလိုလားကြဘူးဆိုတာ ကျွန်မ သဘောပေါက်သွားတယ်။ သူတို့နေရက်တွေကို ကိုယ့်ပုံရိပ်နဲ့ အဆင့်အတန်းကို ကာကွယ်ဖို့အတွက် တွက်ချက်ပြီး လှည့်စားရင်း အချိန်ကုန်နေကြတော့ ပင်ပန်းပြီး ဆင်းရဲတဲ့ ဘဝမျိုးမှာ အသက်ရှင်နေကြရတာပေါ့။ ဒါတွေအားလုံးက သူတို့ရဲ့ စာတန်ဆန်တဲ့ သဘာဝရဲ့ ညှဉ်းပန်းမှုနဲ့ လှည့်ကွက်တွေကြောင့် ဖြစ်ရတာလေ။ ပြဿနာတွေနဲ့ လမ်းလွဲခြင်းတွေကို ဖော်ထုတ်ဖို့ အလုပ်အနှစ်ချုပ်တာက ရှေ့ဆက်မယ့် ရေလောင်းခြင်းအလုပ်ကို တိုးတက်ဖို့ ရည်ရွယ်တာပါ၊ ဒါပေမဲ့ ကျွန်မကကျတော့ အနှစ်ချုပ် ရိုးရှင်းတာကြောင့် ညီအစ်မတွေ အထင်သေးမှာကို အမြဲ စိုးရိမ်နေခဲ့တော့ တစိုက်မတ်မတ် တွက်ချက်ပြီး အကွက်ချနေခဲ့မိတယ်။ ပြဿနာ တစ်ခုမှ မဖော်ထုတ်ခဲ့တာ ရှင်းနေတာတောင်မှ အမှန်အတိုင်း ပွင့်ပွင့်လင်းလင်း မပြောရဲခဲ့ဘူး။ ကျွန်မနဲ့ ပူးပေါင်းဆောင်ရွက်နေတဲ့ ညီအစ်မတွေက အနှစ်ချုပ်တာ ရလဒ်ထွက်ဖို့ဆိုရင် အားအင်ပြည့်နေတဲ့အချိန်မှာ လုပ်သင့်တယ်လို့ အကြံပြုကြတယ်။ ညီအစ်မရဲ့ အကြံပြုချက်က အလုပ်အတွက် အကျိုးရှိမယ်ဆိုတာ ကျွန်မ သိပေမဲ့ သိက္ခာဆည်ဖို့အတွက် လှည့်ကွက်သုံးဖို့ ရွေးချယ်ခဲ့တုန်းပဲ။ ကျွန်မ တော်တော် လှည့်ဖြားတတ်တာပဲ။ အပေါ်ယံမှာတော့ ကျွန်မက တခြားလူတွေကို ဉာဏ်ဆင်နေသလို ထင်ရပေမဲ့ အနှစ်သာရမှာတော့ ဘုရားသခင်ကို လှည့်စားဖို့ ကြိုးစားနေခဲ့တာ။ တွဲဖက်ညီအစ်မတွေ ပြောသလိုပါပဲ၊ အလုပ်အနှစ်ချုပ်တဲ့အချိန်မှာ ကျွန်မက လက်ရှိ လုပ်သင့်လုပ်ထိုက်တဲ့ အလုပ်ပေါ် အာရုံမစိုက်ခဲ့ဘူး၊ ပြီးတော့ ရှေ့ဆက် အလုပ်တိုးတက်ဖို့အတွက် ပြဿနာတွေနဲ့ လမ်းလွဲခြင်းတွေကို ဖော်ထုတ်ဖို့ အနှစ်ချုပ်တာကို အသုံးမချခဲ့ဘူး။ အဲဒီအစား ကျွန်မရဲ့ ကိုယ်ပိုင် ပုံရိပ်နဲ့ အဆင့်အတန်းကိုပဲ တွေးပြီး ကိုယ့်အားနည်းချက်တွေကို ဖုံးကွယ်ဖို့ အသေအချာ အကွက်ချ စီစဉ်နေခဲ့တာ။ ကျွန်မ အသက်ရှင်နေတဲ့ ပုံစံက ပင်ပန်းရုံသာမကဘူး၊ ဘုရားသခင်ရဲ့ ဉာဏ်ပွင့်စေခြင်းနဲ့ လမ်းပြမှုကိုလည်း ကျွန်မ မရနိုင်ခဲ့ဘူး။ တကယ်တော့ ကျွန်မက ဒီအနှစ်ချုပ်တဲ့ အပိုင်းမှာတင် လှည့်ဖြားပြီး ကောက်ကျစ်ခဲ့တာ မဟုတ်ပါဘူး။ ပုံမှန် ဆွေးနွေးတဲ့အချိန်တွေမှာတောင် ကိုယ့်အားနည်းချက်တွေ မပေါ်အောင်လို့ ကျွန်မက ခဏခဏ လှည့်ဖြားတတ်ခဲ့တယ်။ ကျွန်မ မဖော်ထုတ်လိုက်တဲ့ ကိစ္စတွေဆိုရင် ညီအစ်မတွေ ပြောတာကိုပဲ သံယောင်လိုက်တာ၊ ဒါမှမဟုတ် ကိုယ့်ကိုယ်ကိုယ် ဆင်ခြေပေးဖို့ နားထောင်ကောင်းမယ့် အကြောင်းပြချက် တစ်ခုခု ရှာတာမျိုး လုပ်တတ်တယ်။ သမ္မာတရားကို လိုက်စားဖို့၊ ရိုးသားဖို့နဲ့ စစ်မှန်တဲ့ လူသားပုံသဏ္ဌာန်နဲ့ အသက်ရှင်ဖို့ ကျွန်မတို့ကို လမ်းပြပေးထားတဲ့ သမ္မာတရားတွေ အများကြီးကို ဘုရားသခင် ဖော်ပြထားတယ်ဆိုတာကို ကျွန်မ တွေးမိတယ်၊ ဒါပေမဲ့ ကျွန်မက ဘုရားသခင်ရဲ့ တောင်းဆိုချက်တွေကို အမြဲတမ်း ဆန့်ကျင်ပြီး စာတန်ဆန်တဲ့ စိတ်သဘောထားအတိုင်း အသက်ရှင်နေခဲ့မိတယ်လေ။ အပေါ်ယံမှာတော့ တွဲဖက်ညီအစ်မတွေ ကျွန်မရဲ့ အားနည်းချက်ကို မမြင်အောင်၊ ပြီးတော့ ပုံရိပ်နဲ့ အဆင့်အတန်းကို ခဏတာ ထိန်းထားနိုင်အောင်လို့ ကျွန်မက အပီအပြင် ဟန်ဆောင်ထားခဲ့တာ။ ဒါပေမဲ့ ဘုရားသခင်က အရာရာတိုင်းကို စစ်ဆေးတော်မူတယ်။ ကျွန်မ ထုတ်ဖော်ထားတဲ့ လှည့်ဖြားတတ်တဲ့ စိတ်သဘောထားနဲ့ ကိုယ့်အကျိုးစီးပွားတွေကို ကာကွယ်ချင်တဲ့ ယုတ်ညံ့တဲ့ ရည်ရွယ်ချက်တွေကြောင့် ဘုရားသခင် ကျွန်မကို ရွံရှာပြီး စက်ဆုပ်စေခဲ့တယ်။ သခင်ယေရှု ပြောခဲ့တာကို ကျွန်မ သတိရမိတယ်- “ငါအမှန်ဆိုသည်ကား၊ သင်တို့သည် ပြောင်းလဲ၍ သူငယ်ကဲ့သို့မဖြစ်လျှင် ကောင်းကင်နိုင်ငံတော်သို့ မရောက်ရကြ။” (ရှင်မဿဲခရစ်ဝင် ၁၈:၃) ဘုရားသခင်ရဲ့ စိတ်သဘောထားက ဖြောင့်မတ်ပြီး သန့်ရှင်းတယ်၊ ပြီးတော့ ရိုးဖြောင့်ပြီး ရိုးသားတဲ့သူတွေကို သူ အသိအမှတ်ပြုတယ်။ ကျွန်မသာ လှည့်ဖြားတတ်တဲ့ စိတ်သဘောထားအတိုင်း ဆက်အသက်ရှင်ပြီး ရိုးသားဖို့ လက်တွေ့မလုပ်ဆောင်ဘဲ လူတွေနဲ့ ဘုရားသခင်ကို ဆက်ပြီး လှည့်စားဖို့ ကြိုးစားနေခဲ့ရင် ဘုရားသခင်က စွန့်ပစ်ပြီး ဖယ်ရှားရှင်းလင်းခံရပြီး အဆုံးသတ်သွားမှာပဲ။

နောက်ပိုင်းမှာ ဘုရားနှုတ်ကပတ်တော်တွေကနေတစ်ဆင့် လက်တွေ့လုပ်ဆောင်ခြင်းနဲ့ ဝင်ရောက်ခြင်း လမ်းကြောင်းတစ်ခုကို ကျွန်မ တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့အား ရိုးသားကြရန် ဘုရားသခင် တောင်းဆိုခြင်းမှာ သူသည် လှည့်ဖြားတတ်သောသူများကို အမှန်တကယ် စက်ဆုပ်ရွံရှာကြောင်းနှင့်၊ ၎င်းတို့ကို မနှစ်သက်ကြောင်း သက်သေပြခြင်းဖြစ်သည်။ လှည့်ဖြားတတ်သောသူများကို ဘုရားသခင်၏ မနှစ်သက်ခြင်းသည် အမှုအရာများကို သူတို့၏ ပြုမူပုံများ၊ သူတို့၏ စိတ်သဘောထားများ၊ ပြီးလျှင် သူတို့၏ ရည်ရွယ်ချက်များနှင့် လှည့်ဖြားခြင်းနည်းလမ်းများကိုလည်း မနှစ်သက်ခြင်းပင် ဖြစ်၏။ ဘုရားသခင်သည် ဤအရာအားလုံးကို နှစ်သက်ခြင်း မရှိချေ။ လှည့်ဖြားတတ်သောသူများသည် သမ္မာတရားကို လက်ခံနိုင်၍ မိမိတို့၏ လှည့်ဖြားတတ်သော စိတ်သဘောထားကို ဝန်ခံပြီး ဘုရားသခင်၏ ကယ်တင်ခြင်းကို လက်ခံရန် လိုလားပါက ထိုသူတို့၌လည်း ကယ်တင်ခြင်းခံရရန် မျှော်လင့်ချက် ရှိကြ၏။ အကြောင်းမူကား ဘုရားသခင်သည် မည်သူ့ကိုမျှ ဘက်မလိုက်သကဲ့သို့ သမ္မာတရားသည်လည်း ဘက်လိုက်ခြင်း မရှိသောကြောင့် ဖြစ်၏။ သို့ဖြစ်၍ ငါတို့သည် ဘုရားသခင်ကို ကျေနပ်စေသောသူများ ဖြစ်လိုသည်ရှိသော် ရှေးဦးစွာ မိမိတို့၏ ကျင့်ကြံပြုမူခြင်းဆိုင်ရာ စည်းမျဉ်းများကို ပြောင်းလဲရမည်၊ စာတန်၏ အတွေးအခေါ်များအတိုင်း အသက်ရှင်နေထိုင်ခြင်းကို ရပ်တန့်ရမည်၊ မိမိတို့၏ ဘဝများကို အသက်ရှင်နေထိုင်ရန် လိမ်လည်ခြင်းနှင့် လှည့်ဖြားခြင်းကို အမှီပြုခြင်းအား ရပ်တန့်ပြီး မိမိတို့၏ လိမ်လည်မှုအားလုံးကို စွန့်ပယ်ကာ ရိုးသားသောသူများ ဖြစ်လာရန် ကြိုးစားရမည်။ ထိုအခါ ကျွန်ုပ်တို့အပေါ် ဘုရားသခင်၏ အမြင်သည် ပြောင်းလဲလိမ့်မည်။ ယခင်က လူတို့သည် အခြားလူများကြား၌ နေထိုင်စဉ်တွင် မုသားများ၊ ဟန်ဆောင်မှု၊ လှည့်ဖြားခြင်းတို့ကို အစဉ် အားကိုးပြီး စာတန်ဆန်သော အတွေးအခေါ်များကို ၎င်းတို့၏ ဖြစ်တည်မှု အခြေခံအဖြစ်၊ ၎င်းတို့၏ အသက်အဖြစ်၊ ၎င်းတို့၏ ကျင့်ကြံပြုမူခြင်းအတွက် အခြေခံအုတ်မြစ်အဖြစ် မှတ်ယူခဲ့ကြသည်။ ဤသည်မှာ ဘုရားသခင် စက်ဆုပ်သောအရာတစ်ခု ဖြစ်သည်။ ဘာသာတရားမရှိသောသူများကြားတွင် သင်က အမှန်တရားကို ပြောလျှင်၊ ရိုးသားသော သူတစ်ယောက်ဖြစ်ရန် ကြိုးစားလျှင် သင်သည် အသရေဖျက်ခံရမည်၊ ဝေဖန်အပြစ်တင်ခံရပြီး ငြင်းပယ်ခြင်းခံရမည်။ ထို့ကြောင့် သင်က လောကီရေပန်းစားမှုများနောက်သို့ လိုက်သည်။ စာတန်ဆန်သော အတွေးအခေါ်များဖြင့် အသက်ရှင်သည်။ လိမ်ညာခြင်းတွင် ပိုပို၍ ကျွမ်းကျင်လာသည်။ ပိုပို၍ လှည့်စားလာသည်။ သင်၏ ပန်းတိုင်များကို ရရှိပြီး ထိုသို့ဖြင့် မိမိကိုယ်ကို ကာကွယ်ရန်အတွက် ကောက်ကျစ်စဉ်းလဲသော နည်းများကိုလည်း အသုံးပြုသည်။ စာတန်၏ ကမ္ဘာတွင် သင်သည် ပိုပို၍ ကြီးပွားချမ်းသာလာသည်။ ရလဒ်အနေဖြင့် သင်သည် အပြစ်ထဲသို့ ပို၍ပို၍ ကျဆင်းကာ မိမိကိုယ်မိမိ ကယ်မထုတ်နိုင်တော့ပေ။ ဘုရားသခင်၏ အိမ်တော်၌မူ အခြေအနေများသည် လုံးဝ ဆန့်ကျင်ဘက် ဖြစ်၏။ သင်တို့သည် လိမ်လည်ခြင်းနှင့် လှည့်ဖြားခြင်း၌ ပို၍ ကျွမ်းကျင်လေလေ၊ ဘုရားသခင် ရွေးချယ်ထားသောလူများက သင်တို့ကို ပို၍ အလွန်အမင်း မနှစ်မြို့ဘဲ ပစ်ပယ်ကြလေလေ ဖြစ်လိမ့်မည်။ သင်တို့သည် နောင်တရရန် ငြင်းဆန်ပြီး စာတန်ဆန်သော အတွေးအခေါ်များနှင့် ကျိုးကြောင်းဆင်ခြင်မှုများကို ဆက်လက်ဖက်တွယ်ထားကာ မိမိကိုယ်ကို ဖုံးကွယ်ရန်နှင့် ဟန်ဆောင်ရန်အလို့ငှာ အကြံအစည်များ၊ ပရိယာယ်များနှင့် ပါးနပ်သော နည်းဗျူဟာများကိုလည်း အသုံးပြုပါက သင်တို့သည် ဖော်ထုတ်ခံရပြီး ဖယ်ရှားရှင်းလင်းခြင်း ခံရနိုင်ချေ အလွန်ရှိ၏။ ဤသည်မှာ အဘယ့်ကြောင့်ဆိုသော် ဘုရားသခင်က လှည့်ဖြားတတ်သောသူများကို စက်ဆုပ်သောကြောင့် ဖြစ်သည်။ ဘုရားသခင်၏ အိမ်တော်တွင် ရိုးသားသောသူတို့သာ ကြီးပွားနိုင်ပြီး လှည့်ဖြားသောသူအားလုံးတို့သည် နောက်ဆုံးတွင် ငြင်းပယ်ခံရပြီး ဖယ်ရှားရှင်းလင်းခံရလိမ့်မည်။ ဤအရာကို ဘုရားသခင်က ကြိုတင်ပြဋ္ဌာန်းထားသည်မှာ ကြာပြီဖြစ်၏။ ရိုးသားသောသူတို့သည်သာ ကောင်းကင်နိုင်ငံတော်တွင် ဝေစုကို ရရှိနိုင်သည်။ သင်သည် ရိုးသားသောသူတစ်ယောက်ဖြစ်ဖို့ မကြိုးစားလျှင်၊ သမ္မာတရားကို လိုက်စားသည့် ဦးတည်ချက်ဖြင့် တွေ့ကြုံပြီး လက်တွေ့လုပ်ဆောင်ခြင်းမရှိလျှင်၊ သင်၏ ကိုယ်ပိုင် အကျည်းတန်မှုကို ဖော်ထုတ်ပြီး မိမိကိုယ်ကို အရှိအရှိအတိုင်း မဖွင့်ချလျှင် သင်သည် မည်သည့်အခါမျှ သန့်ရှင်းသောဝိညာဉ်တော်၏ အလုပ်ကို လက်ခံရရှိပြီး ဘုရားသခင်၏ အသိအမှတ်ပြုခြင်းကို ရရှိနိုင်လိမ့်မည်မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ သမ္မာတရားကို လက်တွေ့လုပ်ဆောင်ပြီး ရိုးသားသူတွေ ဖြစ်ဖို့ ဘုရားသခင်က ကျွန်မတို့ကို သတ်မှတ်ထားတယ်ဆိုတာ ကျွန်မ သဘောပေါက်သွားတယ်။ အခြေအနေတွေ ပေါ်လာတဲ့အခါ ဘုရားသခင်ရဲ့ စိစစ်ခြင်းကို ကျွန်မတို့ လက်ခံနိုင်ရမယ်၊ ပြောဆိုပြုမူတဲ့အခါ ကျွန်မတို့ရဲ့ ရည်ရွယ်ချက်တွေကို အမြစ်ကနေ စပြီး ပြောင်းလဲဖို့ လိုတယ်၊ ပြီးတော့ ကိုယ်ပိုင် ဇာတိပကတိ အကျိုးစီးပွား၊ ပုံရိပ်၊ ဒါမှမဟုတ် အဆင့်အတန်းကို ကာကွယ်ဖို့အတွက် တခြားသူတွေနဲ့ ဘုရားသခင်ကို မလှည့်စားသင့်ဘူး။ အဲဒီအစား သမ္မာတရားကို လက်တွေ့လုပ်ဆောင်ပြီး ရိုးသားသူတွေဖြစ်ဖို့ လေ့ကျင့်သင့်တယ်။ ကျွန်မတို့ ပြောဆိုပြုမူတဲ့အခါ ဖုံးကွယ်တာ၊ ဟန်ဆောင်တာတွေ မရှိဘဲ ဖြောင့်မတ်ပြီး ရိုးသားရမယ်။ အဲဒီလို လူမျိုးမှသာ ဘုရားသခင်ရဲ့ အသိအမှတ်ပြုခြင်းကို ရနိုင်မှာလေ။ ရှေ့ဆက်ပြီးတော့ ကျွန်မ ရိုးသားသူတစ်ယောက်ဖြစ်ဖို့ လက်တွေ့လုပ်ဆောင်ရမယ်၊ ကျွန်မရဲ့ အားနည်းချက်တွေကို ဖုံးကွယ်တာ၊ ဟန်ဆောင်တာတွေ လုပ်လို့မဖြစ်တော့ဘူး၊ ကျွန်မ သိသလောက် ပြောရမယ်၊ ကျွန်မရဲ့ အားနည်းချက်တွေနဲ့ လိုအပ်ချက်တွေ ဖော်ထုတ်ခံရတဲ့အခါ ကျွန်မရဲ့ လမ်းလွဲခြင်းတွေကို အနှစ်ချုပ်ပြီး တခြားသူတွေရဲ့ အားသာချက်တွေကနေ သင်ယူရမယ် လို့ပေါ့။ နောက်ပိုင်းမှာ ညီအစ်မတွေနဲ့ အလုပ်အနှစ်ချုပ်ရင်း ထင်မြင်ချက်တွေ ဝေမျှတဲ့အချိန်ကျတော့ ကျွန်မ သိပ်ပြီးဘောင်ခတ်မခံရတော့ဘူး။ ကျွန်မ နားမလည်တာရှိရင် ပြောပြတယ်၊ ပွင့်ပွင့်လင်းလင်းနဲ့ ညီအစ်မတွေဆီကနေ အကူအညီ တောင်းခံတယ်။ ညီအစ်မတွေက ကျွန်မကို အထင်မသေးတဲ့အပြင် လမ်းပြပြီး ကူညီပေးကြတယ်။ သူတို့ရဲ့ အကူအညီနဲ့ ပြဿနာတချို့ရဲ့ အမြစ်ကို ကျွန်မ ပိုရှင်းရှင်းလင်းလင်း နားလည်လာရတယ်၊ ပြီးတော့ အလုပ်အနှစ်ချုပ်ဖို့နဲ့ ပြဿနာဖြေရှင်းဖို့ လမ်းကြောင်းတချို့ကိုလည်း စတွေ့လာရတယ်။

နောက်ပိုင်းမှာ ဒီပြဿနာနဲ့ ပတ်သက်ပြီး ဘယ်လို လက်တွေ့လုပ်ဆောင်ပြီး ဝင်ရောက်ရမလဲဆိုတာကို ကျွန်မ ရှာဖွေခဲ့တယ်၊ ကျွန်မရဲ့ အစွမ်းအစက တွဲဖက်ညီအစ်မတွေလောက် မကောင်းဘူးလို့ ကျွန်မ အမြဲ တွေးခဲ့တယ်၊ အထူးသဖြင့် ပြဿနာတွေ အနှစ်ချုပ်တဲ့အခါ ညီအစ်မတွေလို ပြဿနာ မဖော်ထုတ်နိုင်ခဲ့ဘူး၊ ဒါကြောင့် သူတို့နဲ့ ပူးပေါင်းဆောင်ရွက်တဲ့အခါ ကျွန်မ အမြဲတမ်း ဘောင်ခတ်ခံရသလို ခံစားခဲ့ရတာလေ။ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်လိုက်တယ်။ “သီချင်းထဲမှ နောက်စာကြောင်းက ‘ငါ့အစွမ်းအစက နည်းသော်လည်း ငါ့ထံတွင် ရိုးသားသည့် နှလုံးသားတစ်ခု ရှိသည်’ ဟု ဆိုသည်။ ဤစကားလုံးများသည် အလွန်စစ်မှန်သည်ဟု ထင်ရပြီး ဘုရားသခင်က လူများကို လုပ်ဆောင်ခိုင်းသည့် သတ်မှတ်ချက်တစ်ခုအကြောင်းကို ပြောသည်။ မည်သည့်လိုအပ်ချက်နည်း။ လူများသည် အစွမ်းအစနည်းပါက ယင်းသည် ကမ္ဘာပျက်သောကိစ္စ မဟုတ်ပေ၊ သို့သော် သူတို့တွင် ရိုးသားသောနှလုံးသားတစ်ခု ပိုင်ဆိုင်ရမည်၊ ထိုသို့ပိုင်ဆိုင်လျှင် သူတို့သည် ဘုရားသခင်၏ အသိအမှတ်ပြုခြင်းကို ရနိုင်လိမ့်မည်။ သင့်အခြေအနေ သို့မဟုတ် နောက်ကြောင်းရာဇဝင်က မည်သို့ပင်ရှိစေ သင်သည် ရိုးသားသောလူတစ်ဦး ဖြစ်ရမည်၊ ရိုးရိုးသားသား ပြောဆိုရမည်၊ ရိုးရိုးသားသား ပြုမူရမည်၊ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ထမ်းဆောင်နိုင်ရမည်၊ သင့်တာဝန်ကို သစ္စာစောင့်သိရမည်၊ ဖြတ်လမ်းမလိုက်ရ၊ စိတ်မချရသော သို့မဟုတ် လိမ်လည်လှည့်ဖြားတတ်သောသူတစ်ဦး မဖြစ်ရ၊ မုသားမပြောရ သို့မဟုတ် မလှည့်စားရ၊ စကားကို ဝေ့လည်ကြောင်ပတ် မပြောရ။ သင်သည် သမ္မာတရားအတိုင်း ပြုမူရမည်ဖြစ်ပြီး သမ္မာတရားလိုက်စားသော သူတစ်ဦးဖြစ်ရမည်။ လူများစွာက သူတို့သည် အစွမ်းအစညံ့ပြီး သူတို့၏ တာဝန်ကို မည်သည့်အခါမျှ ကောင်းစွာ မထမ်းဆောင်ဟုဖြစ်စေ၊ စံနှုန်းပြည့်မီအောင် မလုပ်ဆောင်ဟုဖြစ်စေ ထင်ကြသည်။ သူတို့ လုပ်ဆောင်သည့်အရာတွင် အစွမ်းကုန် လုပ်ဆောင်ကြသော်လည်း စည်းမျဉ်းများကို သူတို့ မည်သည့်အခါမျှ နားလည်သဘောမပေါက်နိုင်ကြချေ။ ပြီးလျှင် အလွန်ကောင်းမွန်သော ရလဒ်များရအောင် မလုပ်နိုင်ကြသေးပေ။ နောက်ဆုံးတွင် သူတို့လုပ်နိုင်သမျှအားလုံးမှာ သူတို့သည် အစွမ်းအစ ညံ့လွန်းသည်ဟု မကျေမနပ်ပြောကြပြီး အပျက်သဘောဆောင်လာကြခြင်းသာ ဖြစ်သည်။ သို့ဖြစ်၍ လူတစ်ယောက်သည် အစွမ်းအစညံ့နေသည့်အခါတွင် ရှေ့ဆက်ရန်လမ်း မရှိတော့သလော။ အစွမ်းအစ ညံ့ခြင်းသည် သေစေနိုင်သောရောဂါတစ်ခု မဟုတ်ပေ၊ သည့်ပြင် ဘုရားသခင်က အစွမ်းအစညံ့သောလူများကို သူမကယ်တင်ပါဟု မည်သည့်အခါကမှ မပြောခဲ့ပေ။ ဘုရားသခင်သည် ရိုးသားသော်လည်း မသိနားမလည်သော သူများကြောင့် သူဝမ်းနည်းကြေကွဲရသည်ဟု ယခင်က ပြောခဲ့သည်။ မသိနားမလည်ခြင်း ဆိုသည်မှာ အဘယ်နည်း။ ကိစ္စအတော်များများတွင် မသိနားမလည်ခြင်းသည် အစွမ်းအစညံ့ခြင်းမှ လာသည်။ လူများ အစွမ်းအစညံ့သောအခါ သူတို့ သမ္မာတရားအကြောင်း နားလည်ခြင်းသည် ပေါ့တန်လေသည်။ တိကျမှု သို့မဟုတ် လက်တွေ့ကျမှု လုံလုံလောက်လောက် မရှိချေ။ ပြီးလျှင် မကြာခဏ အပေါ်ယံအဆင့် သို့မဟုတ် တိုက်ရိုက်အဓိပ္ပာယ်သာ နားလည်ခြင်းဖြင့် အကန့်အသတ်ရှိနေသည်၊ အယူဝါဒနှင့် စည်းမျဉ်းစည်းကမ်းများမျှသာ နားလည်ခြင်းဖြင့် အကန့်အသတ် ရှိနေသည်။ ထို့ကြောင့်သာ သူတို့သည် ပြဿနာများစွာကို ရှင်းရှင်းလင်းလင်း မမြင်နိုင်ကြဘဲ သူတို့၏တာဝန်ကို ထမ်းဆောင်နေစဉ်အတွင်း စည်းမျဉ်းများကို မည်သည့်အခါမျှ နားလည်သဘောမပေါက်နိုင်ခြင်း သို့မဟုတ် သူတို့၏တာဝန်ကို ကောင်းစွာ မလုပ်ဆောင်နိုင်ခြင်း ဖြစ်သည်။ ထိုသို့ဆိုလျှင် ဘုရားသခင်သည် အစွမ်းအစ ညံ့သောလူများကို အလိုမရှိသလော။ (သူအလိုရှိပါသည်။) ဘုရားသခင်က မည်သည့်လမ်းကြောင်းနှင့် ဦးတည်ရာတို့ဆီသို့ လူများကို ညွှန်ပြသနည်း။ (ရိုးသားသောလူတစ်ယောက်ဖြစ်ခြင်းဆီသို့ ညွှန်ပြပါသည်။) ထိုသို့ပြောရုံမျှဖြင့် သင်သည် ရိုးသားသော လူတစ်ယောက် ဖြစ်နိုင်သလော။ (မဖြစ်နိုင်ပါ၊ သင့်တွင် ရိုးသားသော လူတစ်ယောက်၏ သရုပ်သကန်များ ရှိရမည်။) ရိုးသားသောလူတစ်ယောက်၏ သရုပ်သကန်များက မည်သည်တို့နည်း။ ပထမအချက်မှာ ဘုရားသခင်၏နှုတ်ကပတ်တော်များအကြောင်း သံသယမရှိခြင်းဖြစ်သည်။ ၎င်းသည် ရိုးသားသော လူတစ်ယောက်၏ သရုပ်သကန်များအနက်မှ တစ်ခုဖြစ်သည်။ ဤသည်မှလွဲ၍ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က ‘ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်’ ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဟုတ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို ကျိုးနွံနာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါတပါ မဖြစ်ခြင်းနှင့် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ ဘုရားအိမ်တော်မှ သင့်အား အပ်နှံထားသော လုပ်ငန်းဆောင်တာများကို ကောင်းမွန်စွာ လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြှုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေက ကျွန်မ စိတ်နှလုံးကို နှစ်သိမ့်ပေးတဲ့ နွေးထွေးတဲ့ ရေစီးကြောင်းတစ်ခုလိုပဲ၊ ပြီးတော့ ဒီနှုတ်ကပတ်တော်တွေက လက်တွေ့လုပ်ဆောင်ဖို့ လမ်းကြောင်းတစ်ခုကို ပြပေးတယ်။ အစွမ်းအစ ညံ့တာက အဓိကပြဿနာ မဟုတ်ဘူး၊ လူတစ်ယောက်က သူ့တာဝန်မှာ ရိုးသားတဲ့ စိတ်နှလုံး ရှိမရှိ၊ သူ့တာဝန်ကို သစ္စာစောင့်သိမှုနဲ့ ထမ်းဆောင်နိုင်တာမျိုး ရှိမရှိ၊ ပြီးတော့ အစွမ်းကုန် ပူးပေါင်းဆောင်ရွက်တာမျိုး ရှိမရှိ ဆိုတာကိုပဲ အဓိက ကြည့်တယ်လို့ ဘုရားသခင်က မိန့်ထားတယ်။ ကျွန်မတို့ နားမလည်တာ၊ ဒါမှမဟုတ် မလုပ်တတ်တဲ့ အရာတစ်ခုခု ကြုံရရင်တောင်မှ ဘုရားသခင်ဆီ များများ ဆုတောင်းပြီး ကိုယ်တော့်ရဲ့လမ်းပြမှု ရှာဖွေသင့်တယ်၊ အရာရာတိုင်းမှာ သမ္မာတရား စည်းမျဉ်းတွေကို ရှာဖွေဖို့ အာရုံစိုက်ပြီး အလုပ်အတူလုပ်တဲ့ ညီအစ်မတွေနဲ့ မိတ်သဟာယပြုသင့်တယ်။ နားလည်သဘောပေါက်ပြီဆိုတာနဲ့ သမ္မာတရား စည်းမျဉ်းတွေအတိုင်း လက်တွေ့လုပ်ဆောင်သင့်တယ်၊ ကိုယ်ပိုင် အကျိုးစီးပွား၊ ပုံရိပ်၊ ဒါမှမဟုတ် အဆင့်အတန်းကို မကာကွယ်ဘဲ အဲဒီအစား ကျွန်မတို့ တတ်နိုင်တဲ့ဘက်ကနေ အကောင်းဆုံး ပူးပေါင်းဆောင်ရွက်သင့်တယ်။ ဒါက ကျွန်မတို့ကို အသက်ရှင်နေထိုင်နိုင်ဖို့ ဘုရားသခင် မျှော်လင့်တဲ့ ရိုးသားတဲ့ လူသားပုံသဏ္ဌာန်ပဲ၊ ပြီးတော့ ဒါက ကျွန်မတို့ တာဝန်တွေကို ကောင်းကောင်းထမ်းဆောင်ဖို့ ဘုရားသခင် ပြပေးထားတဲ့ လက်တွေ့လုပ်ဆောင်ခြင်း လမ်းကြောင်းလည်း ဖြစ်တယ်။ တကယ်တော့ ကျွန်မနဲ့ ပူးပေါင်းဆောင်ရွက်တဲ့ ညီအစ်မတွေက ပြဿနာတွေနဲ့ လမ်းလွဲခြင်း အသေးစိတ်ကို ရှာဖွေနိုင်တာက သူတို့မှာ အစွမ်းအစ ပိုကောင်းလို့တင် မဟုတ်ပါဘူး၊ သူတို့က အားစိုက်ထုတ်ပြီး ကိစ္စရပ်တွေကို တကယ် သေသေချာချာလည်း စဉ်းစားလို့ပါ။ ကျွန်မရဲ့ အစွမ်းအစက ပုံမှန်ပါပဲ၊ ဒါပေမဲ့ အလုပ်အနှစ်ချုပ်တဲ့အချိန်မှာ ကျွန်မ စိတ်နှလုံး မငြိမ်သက်ခဲ့ဘူး၊ အလုပ်ကို အာရုံစိုက်မယ့်အစား ကိုယ့်ဂုဏ်သတင်းနဲ့ အဆင့်အတန်းကို ဘယ်လိုကာကွယ်ရမလဲ ဆိုတာကိုပဲ အမြဲ တွေးနေခဲ့တာကိုး။ ဒါ့အပြင် တာဝန်အပေါ်ထားတဲ့ ကျွန်မသဘောထားကလည်း မမှန်ကန်ခဲ့ဘူး၊ ပြဿနာတွေကို သေသေချာချာ စဉ်းစားရတာ ပင်ပန်းတယ်လို့ ထင်ပြီး အားမစိုက်ချင်ခဲ့ဘူး။ ရလဒ်အနေနဲ့ ကျွန်မက ပြဿနာ နည်းနည်းလေးပဲ ရှာတွေ့ခဲ့တယ်၊ ပြီးတော့ ကျွန်မမှာရှိတဲ့ စွမ်းဆောင်ရည်ကိုတောင် အကောင်းဆုံး အသုံးမချနိုင်ခဲ့ဘူးလေ။ တကယ်တော့ ကျွန်မနဲ့ ပူးပေါင်းဆောင်ရွက်နေတဲ့ ညီအစ်မတွေက ကျွန်မ အစွမ်းအစကို ကောင်းကောင်း သိပါတယ်၊ အဲဒီအစား ကျွန်မရဲ့ အားနည်းချက်တွေကို မှန်မှန်ကန်ကန် ရှုမြင်ဖို့နဲ့ အားသာချက်တွေကို ပိုထုတ်ပြဖို့ သူတို့က ခဏခဏ အားပေးကြတယ်။ အဲဒီအစား ကျွန်မရဲ့ အားနည်းချက်တွေကို မှန်မှန်ကန်ကန် ရှုမြင်ဖို့နဲ့ အားသာချက်တွေကို ပိုထုတ်ဖော်ပြဖို့ သူတို့က မကြာခဏ အားပေးကြတယ်။ ကျွန်မဆီမှာ ပြဿနာတွေ တွေ့တဲ့အခါ သူတို့က စိတ်ရှည်လက်ရှည် လမ်းပြပြီး ကူညီပေးကြတယ်၊ ပြီးတော့ ဘုရားနှုတ်ကပတ်တော်နဲ့ သမ္မာတရားအပေါ် အခြေခံပြီး အမှုအရာတွေကို ဘယ်လို ရှုမြင်ရမလဲဆိုတာ သင်ပေးကြတယ်။ သူတို့ရဲ့ စိတ်ရှည်လက်ရှည် ကူညီမှုကနေတစ်ဆင့် အလုပ်ထဲမှာ လမ်းကြောင်းတချို့ကို ကျွန်မ တွေ့လာရတယ်။ ဒီတာဝန်မှာ ဒီညီအစ်မတွေနဲ့ ပူးပေါင်းဆောင်ရွက်ဖို့ ဘုရားသခင် စီစဉ်ပေးထားတာလေ၊ ဒါကြောင့် ကျွန်မတို့ရဲ့ တာဝန်တွေကို အတူတူ ကောင်းကောင်း ဖြည့်ဆည်းဖို့နဲ့ ဘုရားသခင်ကို ကျေနပ်စေဖို့အတွက် ကျေးဇူးတင်တဲ့ စိတ်နှလုံးနဲ့ သဟဇာတဖြစ်ဖြစ် ပူးပေါင်းဆောင်ရွက်ရမယ်။ အစွမ်းအစ ညံ့တာကြောင့် ကျွန်မ ဘောင်ခတ်ခံနေလို့မဖြစ်တော့ဘူး။ ကျွန်မရဲ့ ရည်ရွယ်ချက်တွေကို မှန်ကန်အောင်ထားပြီး ကျွန်မရဲ့ အားသာချက်တွေကို အသုံးချရမယ်။

ဘုရားနှုတ်ကပတ်တော်တွေအတိုင်း ကျွန်မ လက်တွေ့လုပ်ဆောင်ပြီး ဝင်ရောက်တဲ့အခါ အလုပ်အနှစ်ချုပ်ရင်ပဲဖြစ်ဖြစ်၊ ပြဿနာတွေ ဆွေးနွေးရင်ပဲဖြစ်ဖြစ် ကျွန်မ စိတ်ငြိမ်ငြိမ်ထားပြီး သေသေချာချာ စဉ်းစားနိုင်ခဲ့တယ်။ တစ်ခါတလေ ကျွန်မ သိတာတွေကို ပြောပြီး ကိုယ့်ထင်မြင်ချက်ကို အရင်ဦးအောင် တင်ပြခဲ့တယ်။ ဒီလိုလုပ်တာက ကျွန်မရဲ့ အားနည်းချက် အများကြီးကို ထုတ်ဖော်လိုက်သလို ဖြစ်ပြီး နည်းနည်း ရှက်မိပေမဲ့ အခုတော့ ဒီကိစ္စကို ကျွန်မ မှန်မှန်ကန်ကန် ရင်ဆိုင်နိုင်ပါပြီ။ ရိုးသားသူတစ်ယောက်ဖြစ်ဖို့ လက်တွေ့လုပ်ဆောင်တာက ကျွန်မကို ပျော်ရွှင်စေပြီး လွတ်မြောက်မှုနဲ့ လွတ်လပ်မှုကို ခံစားရစေပါတယ်။ ဘုရားသခင်ကို ကျေးဇူးတင်ပါတယ်။


၄၄။ အန္တရာယ်ရှိတဲ့ ပတ်ဝန်းကျင်က ကျွန်တော့်ရဲ့ တစ်ကိုယ်ကောင်းဆန်မှုကို ထုတ်ဖော်လိုက်ခြင်း

ဟန်မင်၊ တရုတ်ပြည်

၁၉၉၈ ခုနှစ်မှာ၊ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်တော် လက်ခံခဲ့တယ်။ နောက်ပိုင်းမှာ ကျွန်တော်က ယုံကြည်ခြင်းကြောင့် လူသိများပြီးတော့၊ စီစီပီ ရဲတပ်ဖွဲ့ရဲ့ အဓိက စောင့်ကြည့်ခံရတဲ့ ပစ်မှတ်တစ်ခု ဖြစ်လာခဲ့တယ်။ ၂၀၁၆ ခုနှစ်မှာ၊ ကျွန်တော်နဲ့ ကျွန်တော့်ဇနီး အိမ်ကနေ ထွက်ခွာပြီး တာဝန်တွေ ထမ်းဆောင်ဖို့ တခြားနေရာတစ်ခုမှာ အိမ်ငှားနေခဲ့တယ်။ နောက်ပိုင်းမှာ၊ ရဲတွေက ကျွန်တော့်ကို လိုက်ရှာနေတုန်းပဲလို့ ဇာတိမြို့က ညီအစ်ကိုမောင်နှမတွေ ပြောကြတယ်။ ပြီးတော့ ကျွန်တော့်ကိုတွေ့ရင် သတင်းပေးဖို့အတွက် ရဲတွေက အိမ်နီးချင်းတစ်ယောက်ကို လာဘ်ထိုးထားတယ်လို့ သူတို့က ပြောကြတယ်။ ဒါကြောင့်၊ တခြားနေရာမှာ တာဝန်တွေ ထမ်းဆောင်နေတုန်း ကျွန်တော်တို့ အရမ်းသတိထားခဲ့ရတယ်၊ စောင့်ကြည့်ခံရပြီး အဖမ်းခံရမှာကြောက်လို့ အမြဲတမ်း နိုးနိုးကြားကြားနေခဲ့ရတယ်။

၂၀၂၃ ခုနှစ် ပထမနှစ်ဝက်အတွင်းက မနက်ခင်းတစ်ခုမှာ၊ ညီအစ်မ ကျန်းနင်က ကျွန်တော့်အိမ်ကို ရုတ်တရက် ရောက်လာပြီး စိုးရိမ်တဲ့မျက်နှာထားနဲ့ ပြောပါတယ်။ သူ့ရဲ့ တွဲဖက်ညီအစ်မ အဖမ်းခံလိုက်ရပြီ၊ အသင်းတော်က တခြား ညီအစ်ကိုမောင်နှမ တချို့လည်း အဖမ်းခံလိုက်ရပြီတဲ့။ ရဲတွေက ဧည့်ခံအိမ်တချို့ကိုတောင် သွားပြီး စစ်ဆေးမေးမြန်းခဲ့တယ်တဲ့။ သူနဲ့ ညီအစ်မ လီယူမင်တို့ သွားစရာနေရာမရှိလို့ ကျွန်တော့်အိမ်မှာ ခဏလောက် နေချင်တယ်လို့ ပြောတယ်။ သူတို့ လိုက်ဖမ်းခံနေရပြီး အိမ်ပြန်လို့မရနိုင်တာကို တွေးမိတော့၊ ကျွန်တော် ချက်ချင်း သဘောတူလိုက်တယ်။ ဒါပေမဲ့ နှစ်ရက်ကြာတော့၊ သူတို့နှစ်ယောက်လုံး သစ္စာဖောက်ခံလိုက်ရပြီး၊ ရဲတွေက လီယူမင်ရဲ့ ဓာတ်ပုံကို ရထားပြီး သူ့ကို လိုက်ရှာနေတယ်ဆိုတာ ကျွန်တော် သိလိုက်ရတယ်။ ဒါကိုကြားတော့ ကျွန်တော် အရမ်း ရင်ထိတ်သွားတယ်၊ တရုတ်ပြည်က တိမ်မည်းဖုံးလွှမ်းနေသလို ခံစားရပြီး ဘယ်နေရာမှ မလုံခြုံတော့သလို ခံစားရတယ်။ ကျွန်တော်လည်း စိုးရိမ်စိတ်ကို မထိန်းနိုင်ဘဲ တွေးမိတယ်၊ “ငါလည်း စီစီပီရဲတွေ လိုက်ဖမ်းတာ ခံနေရတာဆိုတော့၊ အခု ဒီညီအစ်မနှစ်ယောက် ငါနဲ့အတူ ဒီမှာ လာနေတာက အရမ်း အန္တရာယ်မများလွန်းဘူးလား။ အထူးသဖြင့် လီယူမင်ပေါ့၊ ရဲတွေဆီမှာ သူ့ဓာတ်ပုံရှိပြီး သူရှိတဲ့နေရာကို တက်တက်ကြွကြွ နောက်ယောင်ခံလိုက်နေကြတာ။ ငါ့အိမ်ကို လာတဲ့လမ်းမှာ စောင့်ကြည့်ကင်မရာအများကြီးကို သူ ဖြတ်ခဲ့တာလေ၊ ရဲတွေကသာ မှတ်တမ်းကို စစ်ဆေးလိုက်ရင်၊ သူ့သွားလာလှုပ်ရှားမှုတွေကို ခြေရာခံမိပြီး ငါ့အိမ်ကို မြန်မြန်ဆန်ဆန် တွေ့သွားမှာပဲ။ အဲဒါဆို ငါတို့လည်း အဖမ်းခံရမှာပဲ” လို့ပေါ့။ ပြီးတော့ ကျွန်တော့်မှာ သွေးတိုးရောဂါနဲ့ နှလုံးရောဂါရှိနေတာ နှစ်တွေအများကြီး ကြာပြီဆိုတာကိုလည်း တွေးမိပြီး “ငါသာ အဖမ်းခံရပြီး ညှဉ်းပန်းနှိပ်စက်ခံရရင်၊ ငါ ခံနိုင်ရည်ရှိပါ့မလား။ ဆင်းရဲဒုက္ခကို မခံနိုင်ဘဲ ဘုရားသခင်ကို သစ္စာဖောက်မိရင်၊ ငါ့ယုံကြည်ခြင်းက အချည်းနှီး ဖြစ်မသွားဘူးလား။ ပြီးတော့ နောင်အနာဂတ်မှာ ငါ အပြစ်ဒဏ်ပေးတာကိုလည်း ခံရမှာပဲ” လို့ တွေးမိတယ်။ စဉ်းစားလေလေ၊ ကျွန်တော် ပိုကြောက်မိလာလေလေဖြစ်ပြီး၊ ဖိအားအများကြီးအောက် ရောက်နေသလို ခံစားရတယ်။ အဲဒီအချိန်မှာ၊ အတွေးတစ်ခု ဝင်လာတယ်၊ “ဒါတွေအားလုံး ဒီလောက် အန္တရာယ်များမယ်မှန်း ငါ သိခဲ့ရင်၊ ကျန်းနင်နဲ့ လီယူမင်ကို ဧည့်ခံဖို့ ငါ သဘောတူခဲ့မှာ မဟုတ်ဘူး။ အဲဒါဆိုရင်၊ ငါ စွန့်စားရတာ ပိုနည်းမှာ။ အခု အခြေအနေက အရမ်းဆိုးရွားနေတော့၊ သူတို့ ဒီမှာ ကြာကြာနေလေလေ၊ ငါ့အတွက် ပိုအန္တရာယ်များလေလေပဲ” လို့ပေါ့။ ဒီလိုတွေးမိပြီးနောက်မှာ၊ ကျွန်တော်တို့ စကားပြောဖြစ်တဲ့အခါ၊ ကျွန်တော့်နေရာက မလုံခြုံဘူးဆိုတာကို အရိပ်အမြွက် ပြောခဲ့တယ်၊ သူတို့အတွက် တခြားဧည့်ခံအိမ်တစ်ခု အမြန်ဆုံးရှာပေးဖို့ ခေါင်းဆောင်တွေကို ကျန်းနင်နဲ့ လီယူမင်တို့ တိုက်တွန်းအောင်ဆိုတဲ့ ရည်ရွယ်ချက်နဲ့ပေါ့။ ဒီလိုမျိုး ကျွန်တော် ပြောတိုင်း၊ သူတို့နှစ်ယောက်လုံး ကူကယ်ရာမဲ့တဲ့ပုံလေးတွေနဲ့ပေါ့။ နောက်ပိုင်းကျတော့ ကျွန်တော် အပြစ်ရှိသလို ခံစားရတယ်၊ သူတို့ကို အဲဒီလို မဆက်ဆံသင့်ဘူးလို့ တွေးမိတယ်၊ အထူးသဖြင့် လီယူမင်ကိုပေါ့။ သူ့ကျန်းမာရေးက မကောင်းပါဘူးဆိုမှ၊ အခု သူက လိုက်ဖမ်းခံနေရတာလေ။ မကြာသေးခင်တုန်းကပဲ သူ့အမေ အဖမ်းခံလိုက်ရပြီး၊ ဘာဖြစ်သွားလဲဆိုတာ ဘယ်သူမှ မသိကြဘူး၊ ပြီးတော့ တစ်ခါတုန်းက မီးဖိုချောင်မှာ သူ တစ်ယောက်တည်း ငိုနေတာကို ကျွန်တော် တွေ့ခဲ့ရတယ်။ သူတို့က အန္တရာယ်အများကြီး ကြုံနေရတာ၊ ကျွန်တော် သူတို့ကို ထွက်သွားဖို့ ဖိအားမပေးသင့်ခဲ့ဘူး၊ ဒါပေမဲ့ ကိုယ့်လုံခြုံရေးကို တွေးမိတဲ့အခါကျတော့၊ သူတို့ကို မြန်မြန်ထွက်သွားဖို့ မျှော်လင့်မိတုန်းပဲ။

စုဝေးပွဲတစ်ခုမှာ၊ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်လိုက်ရပြီး ကျွန်တော် အရမ်း တို့ထိမိခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “စာတန်က မည်မျှပင် ‘အလွန့်အလွန် အာဏာရှိ’ ပါစေ၊ မည်မျှပင် ရဲတင်းပြီး ရည်မှန်းချက် ကြီးမားပါစေ၊ ထိခိုက်မှုများ ပေးနိုင်သော ၎င်း၏အစွမ်းက မည်မျှပင်ကြီးမားပါစေ၊ လူသားကို ၎င်း၏ ဖောက်ပြန်ပျက်စီးစေနိုင်စွမ်းနှင့် မျှားခေါ်နိုင်စွမ်းတို့က မည်မျှပင် ကျယ်ပြန့်ပါစေ၊ လူသားကို ၎င်းခြိမ်းခြောက်သည့် ပရိယာယ်များနှင့် လှည့်ကွက်များက မည်မျှပါးနပ်နေပါစေ၊ ၎င်းဖြစ်တည်နေသည့် ပုံစံက မည်မျှပင် မဆုံးနိုင်အောင် ပြောင်းလဲ၍ရနေပါစေ စာတန်သည် သက်ရှိအရာတစ်ခုကို တစ်ခါမျှ မဖန်ဆင်းနိုင်ခဲ့ပေ။ အရာအားလုံးဖြစ်တည်မှုအတွက် နိယာမများ၊ သို့မဟုတ် စည်းမျဉ်းတို့ကို တစ်ခါမျှ ၎င်းမချပေးနိုင်ခဲ့ပေ။ သို့မဟုတ် သက်ရှိဖြစ်စေ၊ သက်မဲ့ဖြစ်စေ မည်သည့်အရာဝတ္ထုကိုမျှ ၎င်း အုပ်စိုးပြီး အချုပ်အခြာအာဏာ ကိုင်စွဲနိုင်စွမ်း တစ်ခါမျှ မရှိခဲ့ပေ။ စကြဝဠာနှင့် မိုးမျက်နှာကြက်အတွင်းတွင် စာတန်ထံမှ ပေါက်ဖွားလာသည့်၊ သို့မဟုတ် ၎င်းကြောင့် ဖြစ်တည်နေသည့် လူပုဂ္ဂိုလ်တစ်ယောက်တလေ၊ သို့မဟုတ် အရာဝတ္ထုတစ်ခုတလေမျှ မရှိပေ။ လူတစ်ဦးမျှ သို့မဟုတ် အရာဝတ္ထုတစ်ခုမျှ ၎င်း၏ အချုပ်အခြာအာဏာအောက်တွင်ဖြစ်စေ၊ ၎င်း၏ အုပ်စိုးခံရခြင်းဖြစ်စေ မရှိချေ။ ဆန့်ကျင်ဘက်အနေနှင့် ၎င်းသည် ဘုရားသခင်၏ အုပ်စိုးမှုအောက်တွင် နေရရုံသာမကဘဲ ဘုရားသခင်၏ အမိန့်များနှင့် ခိုင်းစေမှုများအားလုံးကို ကျိုးနွံနာခံရသည်။ ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။ ၎င်း၏သဘာဝက မည်မျှပင် မလိုမုန်းထားတတ်ပါစေ၊ ၎င်း၏အနှစ်သာရက မည်မျှပင် ကောက်ကျစ်ဆိုးယုတ်ပါစေ ၎င်းလုပ်နိုင်သည့် တစ်ခုတည်းသောအရာက ဘုရားသခင်အတွက် အစေခံမှုပေးခြင်းဟူသည့် ၎င်း၏ တာဝန်ကို ကျေပွန်စွာ လိုက်နာရန်နှင့် အဖြည့်ခံတစ်ဦးအနေဖြင့် ကောင်းမွန်စွာ အစေခံရန် ဖြစ်၏။ ယင်းမှာ စာတန်၏ အခြေအမြစ်နှင့် မူလနေရာဖြစ်သည်။ သူ၏ အနှစ်သာရသည် အသက်နှင့် ဆက်စပ်မှုမရှိပေ။ တန်ခိုးနှင့် ဆက်စပ်မှုမရှိပေ။ သြဇာအာဏာနှင့် ဆက်စပ်မှုမရှိပေ။ ၎င်းသည် ဘုရားသခင်၏ လက်ထဲမှ ကစားစရာတစ်ခုမျှသာဖြစ်သည်။ အစေခံမှုအတွက် ဘုရားသခင် အသုံးချသည့် စက်ယန္တရားတစ်လုံးသာ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) ဘုရားနှုတ်ကပတ်တော်တွေကနေ၊ စာတန်က ဘုရားသခင်ရဲ့ အလုပ်အတွက် အစေခံပေးနေတယ်၊ ဘုရားသခင်ရဲ့ ခွင့်ပြုချက်မရှိဘဲ၊ သူ ဘာမှ လုပ်လို့မရဘူးဆိုတာ ကျွန်တော် တွေ့လိုက်ရတယ်။ အဆင်းနီတဲ့ နဂါးကြီးက အရမ်း ရက်စက်ကြမ်းကြုတ်ပုံရပေမဲ့၊ သူလည်း ဘုရားသခင်ရဲ့ လက်တော်ထဲမှာ ရှိနေတာပါ။ လီယူမင် ဒီကိုလာတုန်းက စောင့်ကြည့်ခံရပြီး ခြေရာခံခံခဲ့ရသလား၊ ပြီးတော့ ကျွန်တော် အဖမ်းခံရမလား ဆိုတာတွေအားလုံးက ဘုရားသခင်ရဲ့ ထိန်းချုပ်မှုအောက်မှာ ရှိပြီး၊ ဘုရားသခင်ကပဲ အဆုံးအဖြတ်ပေးမှာပါ။ ဘုရားသခင်ရဲ့ ခွင့်ပြုချက်မရှိဘဲ၊ ရဲတွေက ကျွန်တော်တို့ကို ရှာတွေ့မှာ မဟုတ်ပါဘူး။ ကျွန်တော် အဖမ်းတောင် မခံရသေးဘဲနဲ့၊ အရမ်း သူရဲဘောကြောင်ပြီး ကြောက်နေခဲ့တယ်၊ ညီအစ်မနှစ်ယောက်ကို ဧည့်ခံဖို့ ငြင်းဆန်ဖို့တောင် ကျွန်တော် တွေးခဲ့သေးတယ်။ ဒါက ကျွန်တော့်မှာ ဘုရားသခင်ကို စစ်မှန်တဲ့ ယုံကြည်ခြင်း လုံးဝ မရှိဘူးဆိုတာ ပြနေတာပါပဲ။ ကျွန်တော့်အပေါ် ကိစ္စတွေ ကျရောက်လာတဲ့အခါ၊ ကျွန်တော့်စိတ်နှလုံးထဲမှာ ဘုရားသခင်အတွက် နေရာမရှိခဲ့ဘူး။ ဘယ်လိုနည်းနဲ့များ ကျွန်တော်က ဘုရားသခင်ကို အမှန်တကယ် ယုံကြည်တဲ့သူ ဖြစ်ခဲ့လို့လဲ။ ကျွန်တော်က ပြောရရင် မယုံကြည်သူတစ်ယောက်ပါပဲ။ ဘုရားသခင်ကို ယုံကြည်လာတာ နှစ်တွေအများကြီး ကြာပြီးတဲ့နောက်မှာတောင်၊ ကျွန်တော့်ရဲ့ ဝိညာဉ်ရင့်ကျက်မှုက အရမ်း သေးငယ်နေတုန်းပဲဆိုတာ ကျွန်တော် တွေ့လိုက်ရတယ်၊ ပြီးတော့ သမ္မာတရားကို မလိုက်စားခဲ့တဲ့ ကိုယ့်ကိုယ်ကိုယ် မုန်းမိတယ်။ အခြေအနေတွေ ကျွန်တော့်အပေါ် ကျရောက်လာတဲ့အခါ၊ သမ္မာတရား လက်တွေ့ကျမှုမှာ ကျွန်တော် ဘယ်လောက်တောင် သနားစရာကောင်းလောက်အောင် လိုအပ်ချက်ရှိနေလဲဆိုတာကို အဲဒီအခြေအနေတွေက ထုတ်ဖော်လိုက်ပါတယ်။

နောက်ပိုင်းမှာ၊ ကျွန်တော်တို့ အတူတူ စုဝေးကြတဲ့အခါ၊ ဘုရားနှုတ်ကပတ်တော်တချို့ကို ကျွန်တော် ဖတ်ခဲ့တယ်။ “အဆင်းနီသော နဂါးကြီး၏ နိုင်ငံတွင် ငါသည် လူသားများ မတွေးတတ်အောင် ခက်ခဲနက်နဲသော အမှုအဆင့် တစ်ရပ်ကို ဆောင်ရွက်ခဲ့ပြီး ၎င်းတို့အား လေတွင်ယိမ်းထိုးစေပြီးနောက် ၎င်းတို့အများအပြားသည် လေတိုက်သည့်အထဲတွင် တိတ်ဆိတ်စွာ လွင့်မျောသွားသည်။ အကယ်စင်စစ် ဤသည်မှာ ငါရှင်းလိုက်တော့မည့် ‘တလင်းပြင်’ ဖြစ်သည်၊ ယင်းသည် ငါတောင့်တသည့်အရာနှင့် ငါ၏အစီအစဉ်လည်း ဖြစ်သည်။ အဘယ်ကြောင့်ဆိုသော် ဆိုးယုတ်သူ အများအပြားသည် ငါအမှုပြုနေစဉ် တိတ်တဆိတ် ဝင်ရောက်လာခဲ့သော်လည်း၊ ငါသည် ၎င်းတို့ကို မောင်းနှင်ထုတ်ရန် အလျင်မလို သောကြောင့်ဖြစ်၏။ ထိုသို့မောင်းနှင်မည့်အစား အချိန်တန်သည့်အခါ၊ ငါသည် ၎င်းတို့အား တကွဲတပြား ပျံ့နှံ့သွားစေမည်။ ထို့နောက်မှသာလျှင် ငါသည် အသက်စမ်းရေဖြစ်ပြီး ငါ့ကို အမှန်တကယ် ချစ်မြတ်နိုးသူတို့အား ငါ့ထံမှ သင်္ဘောသဖန်းသီးနှင့် ကြာ၏ မွှေးကြိုင်သည့်ရနံ့တို့ကို ရယူခွင့်ပေးမည်။ စာတန် ခေတ္တ ကျင်လည်ရာ ဖုန်တောနယ်တွင် ရွှေစင်မရှိ၊ သဲသာရှိသဖြင့် ဤအခြေအနေများကို ရင်ဆိုင်လျက်၊ ငါသည် ထိုကဲ့သို့သော အမှု၏အဆင့်ကို ဆောင်ရွက်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နိုင်ငံတော်၏ ဧဝံဂေလိတရားသည် စကြဝဠာတစ်ခွင်လုံး ပျံ့နှံ့သွားမည်ဟု ဟောပြောနေသည့် မိုးကြိုးသံ ခုနစ်ချက်မြည်ဟည်းခြင်း) ဘုရားသခင်က လူတိုင်းကို စမ်းသပ်ဖို့ အစေခံရာမှာ အဆင်းနီတဲ့နဂါးကြီးကို အသုံးချဖို့အတွက် ဘုရားသခင် ရွေးချယ်ထားတဲ့လူတွေကို အဆင်းနီတဲ့နဂါးကြီးက နှိပ်စက်ညှဉ်းပန်းပြီး ဖမ်းဆီးတာကို ဘုရားသခင်က ခွင့်ပြုထားတယ်ဆိုတာ ဘုရားနှုတ်ကပတ်တော်တွေကနေ ကျွန်တော် မြင်လိုက်ရတယ်။ တစ်နည်းအားဖြင့် ပြောရရင် ဒါဟာ လူတစ်စုကို စုံလင်စေဖို့ လုပ်ဆောင်တာဖြစ်ပြီး တခြားတစ်ဖက်မှာတော့ ဒါက မယုံကြည်သူတွေနဲ့ သူရဲဘောကြောင်တဲ့သူတွေကို ထုတ်ဖော်တာလည်း ဖြစ်ပါတယ်။ အတိတ်တုန်းက၊ ဘုရားသခင်ရဲ့ ရည်ရွယ်ချက်တွေကို ကျွန်တော် အလေးထားမယ်၊ ဘုရားသခင်ကို ကျိုးနွံနာခံပြီး သစ္စာစောင့်သိဖို့ လိုလားတယ်လို့ ကျွန်တော် ခဏခဏ ပြောခဲ့ဖူးတယ်။ ညီအစ်ကိုမောင်နှမတွေ အချင်းချင်း ကူညီပြီး ချစ်ခင်သင့်တယ်လို့လည်း ကျွန်တော် ပြောခဲ့တယ်၊ ဒါပေမဲ့ အဖြစ်မှန်တွေက ကျွန်တော်ဟာ ဘာလက်တွေ့ကျမှုမှ မရှိဘဲ အယူဝါဒတွေနဲ့ ကြွေးကြော်သံတွေကိုပဲ ရွတ်ဆိုနေခဲ့တယ်ဆိုတာ ထုတ်ဖော်လိုက်ပါတယ်။ ကျန်းနင်နဲ့ လီယူမင်တို့ ကျွန်တော့်အိမ်မှာ လာနေကြတယ်၊ အစတုန်းကတော့ သူတို့ကို ဧည့်ခံဖို့ ကျွန်တော် ဆန္ဒရှိခဲ့ပါတယ်။ ဒါပေမဲ့ လူတော်တော်များများ အဖမ်းခံရတာကို မြင်ပြီးတဲ့နောက်၊ ပြီးတော့ သူတို့နှစ်ယောက် သစ္စာဖောက်ခံလိုက်ရတယ်၊ ရဲတွေက လီယူမင်ကို လိုက်ရှာနေတယ်ဆိုတာ ကြားပြီးတဲ့နောက်မှာ၊ သူတို့ကို ဧည့်ခံတာက အရမ်း အန္တရာယ်ကြီးတယ်၊ နောက်ပြီး ကျွန်တော်သာ အဖမ်းခံရရင်၊ ပြင်းပြင်းထန်ထန် အပြစ်ဒဏ်ပေးခံရမှာပဲဆိုပြီး ကျွန်တော် ခံစားလိုက်ရတယ်။ ကိုယ့်ကိုယ်ကိုယ် ကာကွယ်ဖို့အတွက်၊ သူတို့ကို ကျွန်တော် ဆက်ပြီး ဧည့်မခံချင်တော့ဘူး။ ကျွန်တော့်စိတ်နှလုံးထဲမှာ ခံစားခဲ့ရတာတွေ၊ ပါးစပ်က ပြောခဲ့တာတွေက သူတို့ကို အမြန်ဆုံး ထွက်သွားစေဖို့ ရည်ရွယ်ခဲ့တာပါ။ ကိုယ့်အကြောင်းကိုယ် ကျွန်တော် ပြန်တွေးကြည့်တယ်။ ကျွန်တော်လည်း အဆင်းနီတဲ့ နဂါးကြီး လိုက်ဖမ်းတာခံနေရပြီး အိမ်ပြန်လို့ မဖြစ်နိုင်တဲ့သူပါ၊ ပြီးတော့ ကျွန်တော့်ခန္ဓာကိုယ် နာကျင်ခံစားရပြီး စိတ်နှလုံး ညှဉ်းပန်းခံရတဲ့အခါ၊ သူများတွေဆီက အကူအညီရဖို့ ကျွန်တော်လည်း မျှော်လင့်ခဲ့တာပါပဲ။ အခု ဘုရားသခင်က ကျွန်တော့်အတွက် သင့်တော်တဲ့နေရာတစ်ခု ပြင်ဆင်ပေးထားတယ်၊ ဒါပေမဲ့ ညီအစ်မတွေ အိမ်မပြန်နိုင်တော့ဘဲ သွားစရာနေရာမရှိတဲ့အခါကျတော့၊ သူတို့ရဲ့ လုံခြုံရေးကို ကျွန်တော် လျစ်လျူရှုပြီး သူတို့ကို အမြဲ မောင်းထုတ်ချင်ခဲ့တယ်။ ညီအစ်ကိုမောင်နှမတွေအပေါ် ကျွန်တော့်မှာ မေတ္တာ မရှိဘူးဆိုတာ ကျွန်တော် သဘောပေါက်လိုက်တယ်။ ကျန်းနင်နဲ့ လီယူမင်တို့က အသင်းတော်မှာ အရေးကြီးတဲ့ တာဝန်တွေ ထမ်းဆောင်ကြတယ်၊ ဒါပေမဲ့ ဒီအရေးကြီးတဲ့အချိန်မှာ၊ သူတို့ရဲ့ လုံခြုံရေးကို ဘယ်လိုကာကွယ်ရမလဲ၊ အသင်းတော်ရဲ့ အလုပ်ကို ဘယ်လို စောင့်ရှောက်ရမလဲဆိုတာ ကျွန်တော် ထည့်မစဉ်းစားခဲ့ဘူး။ ဘယ်လိုနည်းနဲ့များ ကျွန်တော့်မှာ ဘုရားသခင်အပေါ် သစ္စာစောင့်သိမှု ရှိခဲ့လို့လဲ။ ကျွန်တော့်သဘာဝက အရမ်း တစ်ကိုယ်ကောင်းဆန်ပြီး၊ လူ့သဘာဝ ကင်းမဲ့နေခဲ့တာပဲ။ အခုမှပဲ အဆင်းနီတဲ့ နဂါးကြီးက ဘုရားသခင်ရဲ့ အလုပ်အတွက် အစေခံပေးတယ်ဆိုတာ ကျွန်တော် သဘောပေါက်လိုက်တယ်၊ ဒီလိုအခြေအနေမျိုးသာ မရှိရင်၊ ကျွန်တော့်ရဲ့ ဖောက်ပြန်ပျက်စီးမှုတွေကို ကျွန်တော် အသိအမှတ်ပြုနိုင်မှာ မဟုတ်ဘူး။ နောက်ပိုင်းမှာ၊ တစ်နေ့နေ့မှာ ကျွန်တော် တကယ် အဖမ်းခံရရင်တောင်၊ ကျွန်တော့်ရဲ့ သက်သေခံချက်တွင် ပြတ်ပြတ်သားသား ခိုင်ခိုင်မာမာ ရပ်တည်မယ်၊ ဘုရားသခင်ကို သစ္စာမဖောက်ဘူးလို့ ကိုယ့်ကိုယ်ကိုယ် ဆုံးဖြတ်ချက်ချလိုက်တယ်။ ဒါကြောင့် ရဲတွေ အိမ်ကို လာရှာရင်၊ ဒါမှမဟုတ် မမျှော်လင့်ထားတဲ့ အခြေအနေတွေ ရှိလာရင် ဘယ်လို တုံ့ပြန်ပြီး ရှောင်တိမ်းရမလဲဆိုတာကို ကျန်းနင်၊ လီယူမင်တို့နဲ့ ကျွန်တော် တိုင်ပင်ခဲ့တယ်။ ဒီလိုလုပ်လိုက်တော့ ကြောက်တာနည်းနည်းလျော့သွားတယ်။

ခဏကြာတော့၊ ကျန်းနင်နဲ့ လီယူမင်တို့ ပြောင်းသွားကြတယ်။ ကျွန်တော့်ညီမနဲ့ သူ့ယောက်ျားတို့ ကျွန်တော့်အိမ်ကို ရောက်လာပြီး သတိထားဖို့ လာသတိပေးတယ်၊ ရဲတွေက ကျွန်တော့်ကို လိုက်ရှာနေကြတယ်တဲ့၊ ပြီးတော့ ရဲတွေက ကျွန်တော့်ကို ခေါင်းဆောင်လို့ ထင်နေကြပြီး ကျွန်တော်သာ အဖမ်းခံရရင်၊ သေချာပေါက် ထောင်ချခံရမယ်လို့ ပြောကြတယ်။ ကျွန်တော့်စိတ်နှလုံး လေးလံသွားတယ်၊ အဖမ်းခံရပြီး ညီအစ်ကိုမောင်နှမတွေကို သစ္စာဖောက်သွားတဲ့သူတွေက ကျွန်တော့်ကိုများ ဖော်ကောင်လုပ်ပြီး သစ္စာဖောက်လိုက်ကြသလားလို့ ကျွန်တော် တွေးမိတယ်။ လုံခြုံရေးအတွက်၊ ကျွန်တော့်အိမ်မှာရှိတဲ့ အရေးကြီးတဲ့အရာတွေ အကုန်လုံးကို ကျွန်တော် ဖွက်ထားလိုက်တယ်။ တစ်ခုခုဖြစ်ရင်၊ မြို့ကနေ ထွက်သွားပြီး ခဏလောက် ပုန်းနေမယ်လို့ ကျွန်တော် တွေးထားတယ်။ အဲဒီအချိန်မှာပဲ၊ လီယူမင် ရုတ်တရက် ပြန်ရောက်လာတယ်။ သူသွားနေတဲ့ ဧည့်ခံအိမ်က စောင့်ကြည့်ခံနေရလို့ သူ အဲဒီမှာ ဆက်နေလို့ မရတော့ဘူးတဲ့။ ကျွန်တော် လန့်သွားပြီး တွေးမိတယ်၊ “လီယူမင်က လိုက်ဖမ်းတာခံနေရတာ၊ ပြီးတော့ နေရာတိုင်းမှာ ကင်မရာတွေ ရှိနေတာ။ အခု သူ ပြောင်းသွားပြီးမှ ပြန်လာတော့၊ သူသာ စောင့်ကြည့်ခံနေရရင် ရဲတွေက သူ့နေရာကို အလွယ်တကူ ရှာတွေ့သွားမှာပေါ့။ အစကတော့၊ ငါ့နေရာက အတော်လေး လုံခြုံပါတယ်၊ ဒါပေမဲ့ လီယူမင်ကို ခြေရာခံဖို့ ရဲတွေက စောင့်ကြည့်ကင်မရာ မှတ်တမ်းက သဲလွန်စတွေကို သုံးလိုက်ရင် ငါ့အိမ်ကို ဖော်ထုတ်မိမှာ မဟုတ်ဘူးလား” လို့ပေါ့။ အဲဒီညနေမှာ၊ ကျွန်တော် ဘုရားသခင်ကို ဆုတောင်းခဲ့တယ်၊ “ဘုရားသခင်၊ လီယူမင် ရုတ်တရက် ပြန်ရောက်လာပါတယ်။ သူသာ စောင့်ကြည့်ခံရပြီး အလိုက်ခံနေရရင်၊ ကျွန်တော်ပါ အမှုပတ်သွားနိုင်မှာကို စိုးရိမ်ပါတယ်၊ ပြီးတော့ အဖမ်းခံရမှာကို ကြောက်ပါတယ်။ ဘုရားသခင်၊ ကျွန်တော့်စိတ်နှလုံးကို ကာကွယ်ပေးတော်မူပါ၊ ဒီပတ်ဝန်းကျင်မှာ သင်ခန်းစာတွေ သင်ယူနိုင်ဖို့ ကျွန်တော့်ကို လမ်းပြပေးတော်မူပါ” လို့ပေါ့။ ဆုတောင်းပြီးတဲ့နောက်မှာ အတိုင်းအတာတစ်ခုအထိ ပိုပြီး စိတ်အေးသွားခဲ့ပါတယ်။ လီယူမင်ကို လောလောဆယ် ကျွန်တော့်အိမ်မှာ နေခွင့်ပေးဖို့ ဆန္ဒရှိခဲ့ပါတယ်။

ရက်ပိုင်းလောက်နေတော့၊ လီယူမင်ရဲ့ အမေက ကျွန်တော့်အိမ် ဘယ်မှာရှိလဲဆိုတာ သိနေတယ်ဆိုတာ ကျွန်တော် သိလိုက်ရတယ်။ ယုံကြည်သူဖြစ်တဲ့ သူ့ဆွေမျိုးတစ်ယောက်ကလည်း လီယူမင် ကျွန်တော့်အိမ်မှာ နေနေတယ်ဆိုတာ သိတယ်တဲ့။ ကျွန်တော် တွေးမိတယ်၊ “အခုချိန်မှာ ဘယ်သူ့ကိုမှ ယုံကြည်စိတ်ချလို့ မရဘူး။ ဒီဆွေမျိုးသာ အဖမ်းခံရပြီး လီယူမင် ငါ့အိမ်မှာ ရှိနေတယ်ဆိုတာ ထုတ်ဖော်လိုက်ရင်၊ ငါ ပိုပြီးတော့တောင် အန္တရာယ်မများသွားဘူးလား” လို့ပေါ့။ ကျွန်တော် ရတက်မအေး ပြန်ဖြစ်လာတယ်၊ ပြီးတော့ တွေးမိတယ်၊ “လီယူမင်ရဲ့ လုံခြုံရေးက အရမ်း အန္တရာယ်ကြီးနေတာ၊ လွန်ခဲ့တဲ့ သုံးလေးရက်၊ သူ ထွက်သွားတုန်းက ထွက်သွားပြီဆိုတော့ ပြန်လာလို့ မရတော့ဘူးဆိုပြီး သူ့ကို ငါ သတိပေးခဲ့သင့်တာ၊ ဒါဆိုရင် အခု ဒီအန္တရာယ်တွေကို ပူစရာ လိုမှာ မဟုတ်ဘူး” လို့ပေါ့။ အဲဒါကို တွေးမိပြီးတော့၊ သူ ပြောင်းရွှေ့ဖို့ ဧည့်ခံအိမ်တစ်ခု မြန်မြန် ရှာပေးဖို့ ခေါင်းဆောင်တွေဆီ သူ့ကို စာရေးခိုင်းလိုက်တယ်။ ဒါပေမဲ့ ရက်တွေသာ ကုန်သွားတယ်၊ ခေါင်းဆောင်တွေက လီယူမင်ကို လာခေါ်မယ့်အရိပ်အယောင် မရှိသေးဘူး၊ ဒါကြောင့် ကျွန်တော် စပြီး စိုးရိမ်လာတယ်။ လီယူမင်က ဘာမှမတတ်နိုင်သလို ပြောတယ်၊ “အခု အသင်းတော် ပတ်ဝန်းကျင်တစ်ခုလုံးက တော်တော် ဆိုးရွားနေတာ၊ လက်ရှိမှာ သင့်တော်တဲ့ ဧည့်ခံအိမ် ရှာဖို့ ခက်တယ်” တဲ့။ လီယူမင်ရဲ့ ဝမ်းနည်းနေတဲ့ မျက်နှာထားကို မြင်တော့၊ ကျွန်တော် နောင်တရမိပြီး သူ့ကို နှင်မလွှတ်ရက်တော့ဘူး။ နောက်ပိုင်းမှာ၊ ခေါင်းဆောင်တွေက ကျွန်တော့်နေရာလည်း မလုံခြုံဘူးလို့ သုံးသပ်မိကြတာကြောင့်၊ လီယူမင်ကို တခြားအိမ်တစ်ခုဆီ ရွှေ့ပေးလိုက်ကြတယ်။

အဲဒီနောက်မှာ၊ ကျွန်တော် စတင် ဆင်ခြင်သုံးသပ်မိတယ်၊ တွေးဆမိတယ်။ ဒီနှစ်ကြိမ်စလုံး ကျန်းနင်နဲ့ လီယူမင်တို့ကို ဧည့်ခံတာကနေ ကျွန်တော် ဘာသင်ခန်းစာတွေ ရလိုက်သလဲလို့ ကိုယ့်ကိုယ်ကိုယ် မေးခဲ့တယ်။ ပြန်ကြည့်လိုက်ရင်၊ ဒီနှစ်ကြိမ်စလုံးမှာ ကျွန်တော် ထုတ်ဖော်ခဲ့တာက ကိုယ့်ကိုယ်ကိုယ် ကာကွယ်ချင်တာနဲ့ သူရဲဘောကြောင်တာရယ်၊ နောက်ပြီး ကိုယ့်တာဝန်တွေကို အမြဲတမ်း ခေါင်းရှောင်ချင်နေတာ၊ ညီအစ်မတွေကို ဧည့်ခံဖို့ မလိုလားတာပေါ့။ ဒါကြောင့် ဒီအခြေအနေနဲ့ ပတ်သက်ပြီး ဖတ်ဖို့ ဘုရားနှုတ်ကပတ်တော်တွေကို ကျွန်တော် ရှာဖွေခဲ့တယ်။ ဘုရားသခင်က ပြောသည် “အန္တိခရစ်များသည် အလွန်အမင်း တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကြသည်။ ၎င်းတို့၌ ဘုရားသခင်အပေါ် သစ္စာရှိဖို့ မဆိုထားနှင့်၊ ဘုရားသခင်ကို စစ်မှန်သော ယုံကြည်ခြင်းမရှိကြပေ။ ၎င်းတို့သည် ပြဿနာတစ်ခုကို ကြုံရသည့်အခါ မိမိကိုယ်ကိုသာ ကာကွယ်ပြီး ဘေးဆီးရန်ကာကြသည်။ ၎င်းတို့အတွက်မူ မိမိတို့ကိုယ်တိုင်၏ ဘေးကင်းရေးထက် မည်သည့်အရာမျှ သာ၍ အရေးမကြီးချေ။ ၎င်းတို့ အသက်ရှင်နိုင်ပြီး အဖမ်းမခံရသရွေ့ အသင်းတော်၏ အလုပ်အဖို့ မည်မျှ ဘေးဖြစ်စေသည်ကို ၎င်းတို့ ဂရုမစိုက်ကြချေ။ ဤလူများသည် အလွန်အမင်း တစ်ကိုယ်ကောင်းဆန်သည်၊ ၎င်းတို့သည် ညီအစ်ကိုမောင်နှမများ သို့မဟုတ် အသင်းတော်အတွက် လုံးဝ မစဉ်းစားကြပေ၊ ၎င်းတို့က မိမိတို့၏ ဘေးကင်းလုံခြုံမှုအတွက်သာ စဉ်းစားကြသည်။ ၎င်းတို့သည် အန္တိခရစ်များ ဖြစ်ကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) ဘုရားနှုတ်ကပတ်တော်တွေရဲ့ ဖော်ထုတ်ချက်ကနေ၊ အန္တိခရစ်တွေက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းကြတယ်ဆိုတာ ကျွန်တော် တွေ့လိုက်ရတယ်။ သူတို့က ကိုယ့်ကိုယ်ကိုယ်နဲ့ ကိုယ့်အကျိုးစီးပွားကို ကာကွယ်ဖို့လောက်ပဲ ဂရုစိုက်ကြတယ်၊ အသင်းတော်ရဲ့ အလုပ်ကို ကာကွယ်ဖို့၊ ဒါမှမဟုတ် ညီအစ်ကိုမောင်နှမတွေရဲ့ လုံခြုံရေးအတွက် သူတို့က နည်းနည်းလေးမှ အလေးမထားကြဘူး။ ကျွန်တော်လည်း အန္တိခရစ်တစ်ယောက်လိုပဲ ပြုမူခဲ့တာပါ၊ ဒုက္ခရောက်တဲ့အချိန်မှာ ကိုယ့်အတွက်ပဲ တွေးပြီး ကိုယ့်အကျိုးစီးပွားတွေကို ဦးစားပေးခဲ့တယ်၊ ညီအစ်ကိုမောင်နှမတွေရဲ့ လုံခြုံရေး၊ ဒါမှမဟုတ် အသင်းတော်ရဲ့ အလုပ်ကို လုံးဝ ထည့်မစဉ်းစားခဲ့ဘူး။ ကျန်းနင်နဲ့ လီယူမင်တို့က စာနဲ့ပတ်သက်တဲ့ တာဝန်တွေကို ထမ်းဆောင်နေကြတာ၊ အဲဒါက အသင်းတော်အတွက် အရေးကြီးတဲ့ အလုပ်တစ်ခုပါ။ အခု အသင်းတော်က အစုလိုက်အပြုံလိုက် ဖမ်းဆီးမှုတွေကို ရင်ဆိုင်နေရတော့၊ ဧည့်ခံအိမ်တော်တော်များများက ခိုလှုံခွင့် မပေးနိုင်ကြတော့ဘူး။ ကျွန်တော် ငှားထားတဲ့အိမ်က အတော်လေး ပိုလုံခြုံပါတယ်၊ ဒါကြောင့် ဒီလိုအခြေအနေမျိုးမှာ၊ သူတို့ကို လက်ခံဖို့ ကျွန်တော် လုပ်ကိုလုပ်ပေးရမယ့် တာဝန်တစ်ခုအနေနဲ့ မှတ်ယူခဲ့သင့်တာပါ။ ဒါမှ သူတို့ တာဝန်တွေ ထမ်းဆောင်နိုင်ဖို့ ဆိတ်ငြိမ်တဲ့ ပတ်ဝန်းကျင်တစ်ခု ရနိုင်မှာလေ။ နောက်ပြီးတော့၊ လီယူမင်က ကျန်းမာရေး သိပ်မကောင်းဘူး၊ သူ့အမေ အဖမ်းခံလိုက်ရလို့ သူ အရမ်း စိတ်ဆင်းရဲနေတာ၊ ပြီးတော့ သူကိုယ်တိုင်လည်း လိုက်ဖမ်းတာ ခံနေရလို့၊ ပြန်စရာအိမ် မရှိဘူးလေ၊ ဒါကြောင့် ကျွန်တော် သူ့ကို လက်ခံပြီး ဂရုစိုက်ပေးခဲ့သင့်တာ၊ ဒါမှ သူ ဒီမှာ သူ့အိမ်သူ့ယာလို ခံစားရပြီး သူ့တာဝန်တွေကို အေးအေးဆေးဆေး ထမ်းဆောင်နိုင်မှာပေါ့။ ဒါပေမဲ့ ကျွန်တော်က အဖမ်းခံရမလား၊ အဖမ်းခံရရင် ခိုင်ခိုင်မာမာ ရပ်တည်နိုင်ပါ့မလား၊ ပြီးတော့ နောက်ပိုင်းမှာ ကောင်းမွန်တဲ့ ပန်းတိုင်တစ်ခု ရနိုင်ပါ့မလား ဆိုတာကိုပဲ တွေးနေခဲ့တာ၊ သူတို့ရဲ့ အခြေအနေတွေ၊ ခံစားချက်တွေကို ကိုယ်ချင်းမစာခဲ့ဘူး။ ကျွန်တော့်လုံခြုံရေးကို ကာကွယ်ဖို့၊ သူတို့ကို သွယ်ဝိုက်တဲ့နည်းနဲ့ မောင်းထုတ်ဖို့တောင် ကြိုးစားခဲ့တယ်။ ကျွန်တော် ဘေးကင်းသရွေ့ ပြီးတာပဲလို့ တွေးပြီး ကိုယ့်အကျိုးစီးပွားတွေကိုပဲ စဉ်းစားနေခဲ့တာ။ ဘုရားသခင် ဖော်ထုတ်လိုက်တဲ့ အန္တိခရစ်တွေနဲ့ ကျွန်တော် အတူတူပဲဆိုတာ တွေ့လိုက်ရတယ်၊ တစ်ကိုယ်ကောင်းဆန်တယ်၊ စက်ဆုပ်စရာကောင်းတယ်၊ ပြီးတော့ လူ့သဘာဝ ကင်းမဲ့နေတယ်။ အသင်းတော်ထဲက ညီအစ်ကိုမောင်နှမတွေကို ကျွန်တော် တွေးမိတယ်၊ တချို့ဆိုရင်၊ အန္တရာယ်ရှိတဲ့ အခြေအနေတွေမှာ လိုက်ဖမ်းတာခံနေရတဲ့ ညီအစ်ကိုမောင်နှမတွေကို လက်ခံထားကြတယ်။ သူတို့က ညီအစ်ကိုမောင်နှမတွေကို ကာကွယ်ဖို့ ကိုယ်တိုင် စွန့်စားဖို့ ဆန္ဒရှိကြတယ်၊ နည်းနည်းလေးမှ မညည်းညူကြဘူး။ တချို့ဆိုရင် အန္တရာယ် အရမ်းကြီးနေတာတောင် နောက်ဆက်တွဲ အလုပ်တွေကို ကိုင်တွယ်ကြတယ်၊ ကိုယ့်လုံခြုံရေးကို ထည့်မစဉ်းစားဘဲ ဘုရားနှုတ်ကပတ်တော် စာအုပ်တွေကို ရွှေ့ပြောင်းကြတယ်၊ ပြီးတော့ တချို့က ညီအစ်ကိုမောင်နှမတွေ အဖမ်းခံရပြီး နှိပ်စက်ညှဉ်းပန်းခံရတဲ့အခါ သူတို့ကို ကာကွယ်ဖို့ ရှေ့ထွက်ကြတယ်။ ဒီလိုလူတွေ အများကြီး ရှိပါသေးတယ်။ ဒီလူတွေက ဘုရားသခင်ကို မှီခိုအားထားပြီး ဇာတိပကတိကို ပုန်ကန်နိုင်ကြတယ်၊ အသင်းတော်ရဲ့ အလုပ်ကို စောင့်ရှောက်ရင်း၊ ညီအစ်ကိုမောင်နှမတွေကို ကာကွယ်ရင်း၊ ဘုရားသခင်ကို ကျေနပ်စေဖို့ သူတို့ရဲ့ သစ္စာစောင့်သိမှုကို ပြသကြတယ်။ သူတို့နဲ့ ယှဉ်လိုက်ရင်၊ ကျွန်တော် တကယ်ကို အများကြီး လိုအပ်ချက် ရှိနေပါတယ်။ ပြီးတော့ အဖမ်းခံရပြီးနောက် အသင်းတော်ရဲ့ ပိုင်ဆိုင်မှုတွေနဲ့ ညီအစ်ကိုမောင်နှမတွေကို သစ္စာဖောက်လိုက်တဲ့ ယုဒတွေကိုလည်း ကျွန်တော် တွေးမိတယ်။ သူတို့ရဲ့ လွန်လွန်ကဲကဲ တစ်ကိုယ်ကောင်းဆန်တဲ့ သဘာဝကြောင့်ရယ်၊ သေမှာကြောက်ပြီး အသက်ရှင်ချင်ကြလို့ သူတို့ အဲဒီလို လုပ်ခဲ့ကြတာ။ အဆင်းနီတဲ့ နဂါးကြီးက ခြိမ်းခြောက်၊ ခြောက်လှန့်ပြီး၊ နှိပ်စက်ညှဉ်းပန်းတဲ့အခါ၊ သူတို့က ဇာတိပကတိ ဆင်းရဲဒုက္ခခံရမှာကို မလိုလားကြဘူး၊ ဒါကြောင့် အဆင်းနီတဲ့ နဂါးကြီးနောက်ကို လိုက်သွားပြီး ဘုရားသခင်ကို သစ္စာဖောက်တယ်၊ စော်ကားပြောဆိုတယ်၊ ပြီးတော့ ဘုရားသခင်ရဲ့ စိတ်သဘောထားကို ပုန်ကန်ပြစ်မှားကြတယ်။ ဒီလိုမျိုး ကျွန်တော်လည်း တစ်ကိုယ်ကောင်းဆန်နေတာပဲ၊ ကျွန်တော်သာ အဆင်းနီတဲ့ နဂါးကြီးရဲ့ ဖမ်းဆီးတာ ခံရရင်၊ ကျွန်တော်လည်း ဘုရားသခင်ကို သစ္စာဖောက်မယ့် အန္တရာယ် ရှိနေမှာပဲ။ ကျွန်တော့်အခြေအနေကို ဖြေရှင်းဖို့ သမ္မာတရားကို အမြန် ရှာဖွေရမယ်။

ရှာဖွေနေတုန်းမှာ၊ ကိုယ့်ကိုယ်ကိုယ် မေးပြီးတော့လည်း ပြန်ဆင်ခြင်သုံးသပ်မိတယ်၊ “ငါက ဘာလို့ အမြဲတမ်း အဖမ်းခံရမှာကို ကြောက်နေရတာလဲ” လို့ပေါ့။ အမှန်တော့၊ ကျွန်တော် သေသွားရင်၊ ကောင်းမွန်တဲ့ အဆုံးသတ်၊ ဒါမှမဟုတ် ပန်းတိုင် ရမှာ မဟုတ်ဘူးလို့ ကြောက်နေလို့ပါ။ ဘုရားသခင်ရဲ့ ဒီနှုတ်ကပတ်တော်တွေကို ကျွန်တော် ဖတ်ခဲ့တယ်။ “လူသားမျိုးနွယ်တစ်ရပ်လုံးထဲမှ အနန္တတန်ခိုးရှင်၏ မျက်လုံးထဲ၌ ဂရုစိုက်မခံရသူဟူ၍ မည်သူရှိသနည်း။ အနန္တတန်ခိုးရှင်၏ ကြိုတင်ပြဋ္ဌာန်းထားခြင်း အလယ်၌ မနေထိုင်သူ မည်သူရှိသနည်း။ လူသား၏ အသက်ရှင်ခြင်းနှင့် သေခြင်းသည် သူကိုယ်တိုင်၏ ရွေးချယ်ချက်ဖြင့် ဖြစ်ပျက်သလော။ လူသားသည် သူကိုယ်တိုင်၏ ကံကြမ္မာကို ထိန်းချုပ်ထားသလော။ များစွာသောလူတို့သည် သေခြင်းတရားကို အော်ခေါ်ကြ သော်လည်း၊ ၎င်းသည် သူတို့ထံမှ ဝေးကွာနေ၏။ များစွာသောလူတို့သည် ဘဝတွင် ကြံ့ခိုင်၍ သေခြင်းတရားကို ကြောက်ရွံ့သောသူများ ဖြစ်လိုကြသော်လည်း၊ ၎င်းတို့အား သေခြင်းတရား၏ အသူတစ်ရာ နက်သောချောက်ထဲသို့ ထိုးဆင်းနေရင်း ၎င်းတို့၏သေဆုံးခြင်း နေ့ရက်သည် ၎င်းတို့သတိမထားမိခင် ချဉ်းကပ်လာနေ၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၁)) “သခင်ယေရှု၏ ထိုတပည့်တော်များသည် မည်သို့ သေဆုံးကြသနည်း။ တပည့်တော်များကြားတွင် မသေမချင်း ကျောက်တုံးဖြင့် ထုသတ်ခံခဲ့ရသူများ၊ မြင်းနောက်မှ ကြိုးဖြင့် ဆွဲခံရသူများ၊ ဇောက်ထိုးမိုးမျှော် ကားစင်တင်ခံရသူများ၊ မြင်းငါးကောင်ဖြင့် ကိုယ်လက်အင်္ဂါများကို တစ်စစီ ဆွဲဖျက်ခံရသူများ ရှိကြသည်။ သေဆုံးခြင်း ပုံစံအမျိုးမျိုးသည် သူတို့အပေါ် ကျရောက်ခဲ့သည်။ သူတို့၏ သေဆုံးခြင်းအတွက် အကြောင်းရင်းမှာ အဘယ်နည်း။ သူတို့သည် မတော်မတရားမှု တစ်စုံတစ်ရာကို ပြုလုပ်ခဲ့ကြပြီးနောက် ဥပဒေအရ ကွပ်မျက်ခံခဲ့ကြရခြင်းလော။ မဟုတ်ပေ၊ သူတို့သည် သခင်၏ ဧဝံဂေလိတရားကို ဖြန့်ချိခဲ့ကြသော်လည်း လောကကြီးသည် ယင်းကို လက်မခံခဲ့ကြဘဲ ယင်းအစား သူတို့ကို ရှုတ်ချခြင်း၊ ရိုက်နှက်ခြင်း၊ ဆဲဆိုခြင်းများ ပြုလုပ်ခဲ့ကြပြီး သူတို့ကို သေသည်အထိပင် ပြုလုပ်ခဲ့ကြသည်၊၊ ယင်းမှာ ၎င်းတို့ မာတုရဖြစ်ခဲ့သည့် ပုံစံဖြစ်သည်။...ဤအကြောင်းအရာကို ငါတို့ ဖော်ပြသည့်အခါ၊ သင်တို့က ၎င်းတို့၏ နေရာတွင် ကိုယ်ချင်းစာကြည့်သည်။ သို့ဆိုလျှင် သင်တို့၏စိတ်နှလုံးများသည် ဝမ်းနည်းပြီး ဖုံးကွယ်နေသည့် နာကျင်မှုတစ်ခုကို သင်တို့ခံစားရသလော။ သင်က ‘ဤလူများသည် ဘုရားသခင်၏ ဧဝံဂေလိတရားကို ဖြန့်ချိဖို့ ၎င်းတို့၏ တာဝန်ကို ထမ်းဆောင်ခဲ့ကြပြီး လူကောင်းများအဖြစ် မှတ်ယူသင့်သောကြောင့်၊ ၎င်းတို့သည် ထိုသို့သော အဆုံးသတ်တစ်ခုနှင့် ထိုသို့သော ရလဒ်တစ်ခုသို့ အဘယ့်ကြောင့် ရောက်နိုင်ကြသနည်း’ ဟု တွေးသည်။ အမှန်တကယ်တွင် ဤသည်မှာ ၎င်းတို့၏ ခန္ဓာကိုယ်များ သေဆုံးပြီး ကွယ်လွန်သွားသည့်ပုံစံ ဖြစ်သည်။ ဤသည်မှာ လူ့လောကမှ ၎င်းတို့ ထွက်ခွာသွားသည့် ပုံစံဖြစ်သည်၊ သို့ရာတွင် ယင်းက ၎င်းတို့၏ အဆုံးသတ်နှင့် တူညီသည်ဟု မဆိုလိုပေ။ ၎င်းတို့၏ သေခြင်းတရားနှင့် ထွက်ခွာခြင်းတို့၏ ပုံစံများမှာ မည်သို့ဖြစ်ပါစေ၊ ယင်းတို့က မည်သို့ဖြစ်ပျက်ခဲ့ပါစေ၊ ဘုရားသခင်က ထိုအသက်များ၏၊ ထိုဖန်ဆင်းခံသတ္တဝါများ၏ နောက်ဆုံး အဆုံးသတ်များကို သတ်မှတ်ခဲ့သည့်ပုံစံ မဟုတ်ပေ။ ဤသည်မှာ သင် မဖြစ်မနေ ရှင်းလင်းစွာ တွေ့ရမည့်အရာ တစ်စုံတစ်ခုဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) ကျွန်တော်တို့ တစ်ယောက်စီရဲ့ အသက်ရှင်ခြင်းနဲ့ သေခြင်းက ဘုရားသခင်ရဲ့ လက်တော်ထဲမှာ ရှိတယ်၊ လူတစ်ယောက် ဘယ်အချိန်၊ ဘယ်လို သေရမယ်ဆိုတာ ဘုရားသခင်က ကြိုတင်ပြဋ္ဌာန်းထားပြီးသားဆိုတာ ဘုရားနှုတ်ကပတ်တော်တွေကနေ ကျွန်တော် တွေ့လိုက်ရတယ်။ လူတစ်ယောက် သေဆုံးဖို့ နည်းလမ်းတွေ အများကြီး ရှိပါတယ်၊ ဒါပေမဲ့ ဒီသေခြင်းတွေရဲ့ တန်ဖိုးနဲ့ အဓိပ္ပာယ်တွေက အရမ်း ကွာခြားပါတယ်၊ ပြီးတော့ လူတွေရဲ့ နောက်ဆုံး အဆုံးသတ်တွေနဲ့ ပန်းတိုင်တွေက မတူကြပါဘူး။ သခင်ယေရှုက လူဇာတိခံယူထားတဲ့ ဘုရားသခင် ဖြစ်တယ်ဆိုတာ အသိအမှတ်ပြုခဲ့တဲ့ သခင်ယေရှုရဲ့ တပည့်တော်တွေလိုပါပဲ၊ သူတို့က အဆုံးထိ ဘုရားသခင်အပေါ် သစ္စာစောင့်သိနိုင်ခဲ့ကြတယ်၊ ကိုယ်တော်အတွက် သက်သေခံချက်မှာ ခိုင်ခိုင်မာမာ ရပ်တည်ဖို့ သူတို့အသက်တွေကို စွန့်လွှတ်ခဲ့ကြတယ်။ ခေတ်အဆက်ဆက်က သူတော်စင်အများကြီးဆိုရင်လည်း သခင်ဘုရားရဲ့ ဧဝံဂေလိတရား ပြန့်ပွားဖို့အတွက် အာဇာနည်တွေအဖြစ် အသေခံခဲ့ကြပါတယ်။ သူတို့ရဲ့ သေခြင်းတွေက တန်ဖိုးရှိပြီး အဓိပ္ပာယ်ရှိခဲ့တယ်။ သူတို့ရဲ့ ဇာတိပကတိတွေက ပုံစံအမျိုးမျိုးနဲ့ သေဆုံးခဲ့ရပေမဲ့၊ သူတို့ရဲ့ ဝိညာဉ်တွေက မသေခဲ့ပါဘူး။ နောက်ဆုံးသော ကာလမှာ၊ ဒီဘုရားမဲ့ဝါဒီ နိုင်ငံမှာ ကျွန်တော်တို့ ဘုရားသခင်ကို ယုံကြည်ပြီး တာဝန်တွေ ထမ်းဆောင်ကြတာ၊ နှိပ်စက်ညှဉ်းပန်းမှုတွေနဲ့ ဆင်းရဲဒုက္ခတွေကို မလွဲမသွေ ရင်ဆိုင်ရမှာပါ။ ကျွန်တော်တို့လည်း အတိတ်က သူတော်စင်တွေရဲ့ နမူနာကို လိုက်နာသင့်တယ်၊ သေသည်အထိ ဘုရားသခင်နောက်ကို လိုက်ဖို့ စိတ်ပိုင်းဖြတ်မှု ရှိသင့်တယ်။ ဒါပေမဲ့ ဘုရားသခင် စီစဉ်ညွှန်ကြားထားတဲ့ ဒီအခြေအနေမှာ၊ ဘယ်လို လွတ်မြောက်ရမလဲ၊ ကိုယ့်ကိုယ်ကိုယ် ဘယ်လို ကာကွယ်ရမလဲ ဆိုတာကိုပဲ ကျွန်တော် တွေးနေခဲ့တာ။ ကျွန်တော့်မှာ ဘုရားသခင်ကို ယုံကြည်ခြင်း၊ သစ္စာစောင့်သိခြင်း မရှိခဲ့ဘူး၊ ညီအစ်ကိုမောင်နှမတွေအပေါ် ဘာမေတ္တာမှလည်း မရှိခဲ့ဘူး။ ကျွန်တော့် ဇာတိပကတိက အသက်ရှင်နေပေမဲ့၊ သမ္မာတရားကို ကျွန်တော် လက်တွေ့မလုပ်ဆောင်ခဲ့ဘူး၊ စစ်မှန်တဲ့ သက်သေခံချက် မရှိခဲ့ဘူး၊ ဒါကြောင့် ဘုရားသခင်ရဲ့ အသိအမှတ်ပြုခြင်းကို လုံးဝ မရခဲ့ပါဘူး။ ကျွန်တော်သာ သမ္မာတရားကို မလိုက်စားရင်၊ နောင်တမရရင်၊ မပြောင်းလဲရင်၊ ကျွန်တော် သေချာပေါက် ဖယ်ရှားရှင်းလင်းခံရမှာ။

နောက်ပိုင်းမှာ၊ ဘုရားနှုတ်ကပတ်တော် နှစ်ပိုဒ်ကို ကျွန်တော် ဖတ်ပြီး လက်တွေ့လုပ်ဆောင်ဖို့ လမ်းကြောင်းတစ်ခု တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်အတွက်သက်သေခံပြီး အဆင်းနီသော နဂါးကြီးကို အရှက်ရစေရန်အတွက် လူတစ်ဦး၌ အခြေခံသဘောတရားတစ်ခု ရှိရမည်ဖြစ်ပြီး သတ်မှတ်ချက်တစ်ခုနှင့် ပြည့်မီရမည်- စိတ်နှလုံးထဲ၌ ဘုရားသခင်ကိုချစ်ကာ သူ၏နှုတ်ကပတ်တော်များထဲသို့ ဝင်ရောက်ရမည်။ အကယ်၍ သင်သည် နှုတ်ကပတ်တော်များထဲသို့ မဝင်ရောက်ပါက၊ စာတန်ကို အရှက်ရစေရန် မည်သို့မျှဖြစ်နိုင်လိမ့်မည် မဟုတ်ပေ။ သင်၏အသက်တာ၌ ကြီးထွားခြင်းအားဖြင့်၊ သင်သည် အဆင်းနီသော နဂါးကြီးကို ပုန်ကန်ပြီး၊ ယင်းအပေါ် လုံးဝအရှက်ကွဲစေလေသည်။ ဤအရာသည်သာ အဆင်းနီသော နဂါးကြီးကို အမှန်တကယ် အရှက်ရစေခြင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ လက်ရှိအမှုတော်ကို သိသောသူများသာလျှင် ဘုရားသခင်ကို အစေခံနိုင်သည်) “လူတို့က သမ္မာတရားကို လက်တွေ့လုပ်ဆောင်ရန် ရွေးချယ်ပါက သူတို့၏ အကျိုးစီးပွားများကို သူတို့ဆုံးရှုံးသော်လည်း ဘုရားသခင်၏ ကယ်တင်ခြင်းနှင့် ထာဝရအသက်ကို သူတို့ရရှိနေကြသည်။ ထိုသူတို့မှာ အတော်ဆုံးသောသူများ ဖြစ်ကြသည်။ အကယ်၍ လူတို့သည် မိမိတို့၏ အကျိုးစီးပွားများအတွက် သမ္မာတရားကို စွန့်လွှတ်လျှင် ၎င်းတို့သည် အသက်နှင့် ဘုရားသခင်၏ ကယ်တင်ခြင်းတို့ကို ဆုံးရှုံးရလေသည်။ ထိုသူတို့မှာ အမိုက်မဲဆုံးသောသူများ ဖြစ်သည်။ မိမိတို့၏ အကျိုးစီးပွားများကိုဖြစ်စေ၊ သမ္မာတရားကိုဖြစ်စေ လူတစ်ဦး ရွေးချယ်သည့်အရာသည် အလွန့်အလွန် ထုတ်ဖော်သည်။ သမ္မာတရားကို ချစ်မြတ်နိုးသောသူတို့က သမ္မာတရားကို ရွေးချယ်ကြလိမ့်မည်။ သူတို့သည် ဘုရားသခင်ကို ကျိုးနွံနာခံရန် ရွေးချယ်ပြီး သူ့နောက်ကို လိုက်ကြလိမ့်မည်ဖြစ်သည်။ သူတို့က သမ္မာတရားကို လိုက်စားရန်အတွက် မိမိတို့ကိုယ်တိုင်၏ အကျိုးစီးပွားများကို စွန့်ပစ်ကြရန် သာ၍လိုလားသည်။ သူတို့ မည်မျှပင် ဒုက္ခခံရမည်ဖြစ်စေ ဘုရားသခင်ကျေနပ်စေဖို့ သက်သေရပ်တည်ရန် သန္နိဋ္ဌာန်ချထားကြသည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် သမ္မာတရား လက်တွေ့ကျမှုထဲသို့ ဝင်ရောက်ခြင်း၏ အခြေခံ လမ်းကြောင်းပင်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတစ်ယောက်၏စိတ်သဘောထားကိုသိခြင်းသည် ၎င်းပြောင်းလဲခြင်း၏ အခြေခံအုတ်မြစ်ဖြစ်၏) ဆိုးရွားတဲ့ အခြေအနေတွေနဲ့ ရင်ဆိုင်ရတဲ့အခါ၊ ဇာတိပကတိကို ပုန်ကန်ပြီး ကိုယ်ကျိုးစီးပွားတွေကို ဘေးဖယ်ထားရမယ်ဆိုတာ ဘုရားနှုတ်ကပတ်တော်တွေကနေ ကျွန်တော် နားလည်လိုက်တယ်။ ဒါက ကျွန်တော့် ကိုယ်ကျိုးစီးပွားတွေကို စွန့်စားရမယ်၊ ဒါမှမဟုတ် ဆုံးရှုံးရမယ် ဆိုရင်တောင်၊ အသင်းတော်ရဲ့ အလုပ်ကို ဆက်ပြီး ထိန်းသိမ်းရဦးမှာဖြစ်သလို ညီအစ်ကိုမောင်နှမတွေရဲ့ ဘေးကင်းရေးကိုလည်း ကာကွယ်ရပါမယ်။ လီယူမင် ထွက်သွားပြီး မကြာခင်မှာ၊ တာဝန်တွေရဲ့ လိုအပ်ချက်တွေကြောင့် ညီအစ်ကိုမောင်နှမ တချို့ ကျွန်တော့်အိမ်ကို ခဏခဏ ရောက်လာကြတယ်။ အဲဒီအထဲမှာ အရင်က အဖမ်းခံခဲ့ရဖူးတဲ့ ညီအစ်ကိုတစ်ယောက်လည်း ပါတယ်၊ ကျွန်တော် ကိုယ့်ဘာသာကိုယ် တွေးမိတယ်၊ “ရဲတွေက ကားတွေနဲ့ လမ်းတွေကို ခဏခဏ ကင်းလှည့်နေတာ၊ ရဲတွေဆီမှာ ဒီညီအစ်ကိုရဲ့ မှတ်တမ်း ရှိပြီးသား၊ ပြီးတော့ ငါ့အိမ် လာတဲ့လမ်းမှာ စောင့်ကြည့်ကင်မရာတွေ အများကြီး ရှိတယ်။ ရဲတွေသာ စောင့်ကြည့်နေရင်၊ ငါ အနှေးနဲ့အမြန် သေချာပေါက် အဖမ်းခံရမှာပဲ” လို့ပေါ့။ ကျွန်တော် ထပ်ပြီး သူရဲဘောကြောင်သလို ခံစားခဲ့ရပါတယ်၊ ပြီးတော့ ကျွန်တော့်အိမ်ကို အရမ်း ခဏခဏ မလာကြဖို့ ညီအစ်ကိုမောင်နှမတွေကို ပြောလိုက်ဖို့ တွေးမိတယ်။ ဒါပေမဲ့ သူတို့ ဒီကို လာတာက သူတို့တာဝန်တွေရဲ့ လိုအပ်ချက်တွေကြောင့် ဖြစ်တယ်၊ ပြီးတော့ ကျွန်တော်သာ ဒီလို ပြောလိုက်ရင်၊ သူတို့ကို သေချာပေါက် ဘောင်ခတ်သလို ဖြစ်သွားမယ်ဆိုတာ ကျွန်တော် ပြန်တွေးမိတယ်။ ညီအစ်မနှစ်ယောက်ကို ဧည့်ခံခဲ့တဲ့ ကျွန်တော့်ရဲ့ အရင်အတွေ့အကြုံကို ကျွန်တော် ပြန်သတိရလိုက်တယ်၊ ပြီးတော့ ဒီတစ်ခါမှာ၊ ကျွန်တော့် ကိုယ်ကျိုးစီးပွားတွေကိုပဲ ထည့်စဉ်းစားလို့ မဖြစ်ဘူးဆိုတာ ကျွန်တော် သိတယ်။ အရာအားလုံးက ဘုရားသခင်ရဲ့ လက်တော်ထဲမှာ ရှိတယ်ဆိုတာ ကျွန်တော် ယုံကြည်တယ်၊ ပြီးတော့ အသင်းတော်ရဲ့ အလုပ်ကို ထိန်းသိမ်းဖို့ ကျွန်တော် ဦးစားပေးသင့်တယ်။ ဒါကြောင့် ကျွန်တော် ဘုရားသခင်ကို ဆုတောင်းပြီး၊ အရာအားလုံးကို ကိုယ်တော့်ဆီ အပ်နှံလိုက်တယ်၊ ပြီးတော့ ကျွန်တော် အရင်လို ဘောင်ခတ်ခံထားရသလို မခံစားရတော့ဘူး။

ဒီအချိန်အတွင်း ကျွန်တော့်အတွေ့အကြုံတွေကို ပြန်ဆင်ခြင်သုံးသပ်ကြည့်တော့၊ ကျွန်တော့်သဘာဝက တကယ်ကို တစ်ကိုယ်ကောင်းဆန်ပြီး၊ ဘုရားသခင်အပေါ်ထားတဲ့ ကျွန်တော့်ယုံကြည်ခြင်းက အရမ်း အားနည်းနေတယ်ဆိုတာ ကျွန်တော် တွေ့လိုက်ရတယ်။ ဘုရားသခင်ကို ယုံကြည်လာတာ နှစ်တွေကြာပြီဆိုပေမဲ့၊ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာအပေါ် စစ်မှန်တဲ့ နားလည်သဘောပေါက်မှု မရှိသလို၊ သမ္မာတရား လက်တွေ့ကျမှုလည်း လုံးဝ မရှိခဲ့ပါဘူး။ ညီအစ်ကိုမောင်နှမတွေကို ဧည့်ခံတဲ့ ဒီအတွေ့အကြုံက ကျွန်တော့်ကို ထုတ်ဖော်လိုက်တာ ဖြစ်သလို၊ ကျွန်တော့်အတွက် ဘုရားသခင်ရဲ့ ကယ်တင်ခြင်းလည်း ဖြစ်ပါတယ်၊ ကျွန်တော့်ရဲ့ ဖောက်ပြန်ပျက်စီးမှုနဲ့ အားနည်းချက်တွေကို ပြသပြီး သမ္မာတရားကို လိုက်စားဖို့ လှုံ့ဆော်ပေးခဲ့တာပါ။ ဘုရားသခင်ကို လှိုက်လှိုက်လှဲလှဲ ကျေးဇူးတင်မိပါတယ်။


၄၇။ အနာရောဂါက ကျွန်ုပ်၏ ကောင်းချီးရလိုသည့် ရည်ရွယ်ချက်ကို ထုတ်ဖော်သည်

ယောယုရွှမ်၊ တရုတ်ပြည်

၁၉၉၉ ခုနှစ်၊ စက်တင်ဘာလမှာ ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ ဘုရားသခင်ရဲ့ ဒီအမှုတော်အဆင့်က လူတွေကို သန့်စင်ပေးပြီး စုံလင်စေဖို့၊ အဆုံးမှာ လူတွေကို ဘုရားသခင်ရဲ့ နိုင်ငံတော်ထဲ ခေါ်ဆောင်သွားဖို့ လုပ်ဆောင်တာဖြစ်တယ်ဆိုတာကို ကျွန်မ နားလည်ခဲ့တယ်။ ကျွန်မ အရမ်းဝမ်းသာခဲ့ရတယ်။ ကျွန်မ တွေးမိတာက “ကယ်တင်ခြင်းခံရဖို့အတွက် ငါ လုံ့လဝီရိယရှိရှိ လိုက်စားရမယ်၊ ဧဝံဂေလိတရား ဟောပြောရမယ်၊ ပြီးတော့ ကောင်းမှုတွေကို ပိုပြီး ပြင်ဆင်ရမယ်” လို့ပေါ့။ နောက်ပိုင်းမှာ ကိုယ့်တာဝန်ကို ထမ်းဆောင်ဖို့ ကျွန်မ အိမ်ကနေ ထွက်ခဲ့တယ်။ မိုးရွာရွာ နေပူပူ၊ အဆင်းနီတဲ့ နဂါးကြီးရဲ့ လိုက်ဖမ်းတာ၊ ညှဉ်းပန်းနှိပ်စက်တာ ခံရရင်တောင်မှ ကျွန်မတာဝန်ကို ထမ်းဆောင်တာ ဘယ်တော့မှ မရပ်တန့်ခဲ့ဘူး။ တစ်နေ့ကျတော့ ကျွန်မ ဆေးစစ်သွားတော့ ကျွန်မက အသည်းရောင်အသားဝါ ဘီပိုးရှိနေသူဖြစ်မှန်း သိလိုက်ရတယ်။ ဆရာဝန်က ပြောတယ်၊ အသည်းရောင်အသားဝါ ဘီပိုးက တစ်သက်လုံးရှိနေမှာ၊ ကုလို့မရဘူးတဲ့။ အဲဒီအချိန်တုန်းက ကျွန်မ မကြောက်ခဲ့ပါဘူး၊ နေ့တိုင်း ကိုယ့်တာဝန်နဲ့ပဲ ဆက်ပြီး အလုပ်ရှုပ်နေခဲ့တယ်။ မထင်မှတ်ဘဲနဲ့ ခြောက်လအကြာ နောက်တစ်ခါ ဆေးစစ်တဲ့အခါကျတော့ ကျွန်မခန္ဓာကိုယ်ထဲမှာ ဗိုင်းရပ်စ်ပိုးကို ရှာမတွေ့တော့ဘူး၊ အသည်းလုပ်ဆောင်ချက်ကလည်း ပုံမှန်ဖြစ်သွားပြီ။ ကျွန်မရောဂါ အံ့သြဖွယ်ကောင်းလောက်အောင် ပျောက်ကင်းသွားတာကို မြင်လိုက်ရတော့ ဘုရားသခင်ကို အရမ်း ကျေးဇူးတင်မိပြီး ကိုယ့်တာဝန်မှာ ပိုလို့တောင် စိတ်ထက်သန်လာခဲ့တယ်။

အနှစ်နှစ်ဆယ်ကြာပြီးတဲ့နောက် ၂၀၁၉ ခုနှစ်မှာ ကျွန်မ အားနည်းသလို၊ မူးနောက်နောက်ဖြစ်သလို ခံစားလာရပြီး ခါးအောက်ပိုင်းလည်း နာလာတယ်၊ ဒါနဲ့ ဆေးစစ်ဖို့ ဆေးရုံကို သွားခဲ့တယ်။ ဆရာဝန်က လေးနက်တဲ့ လေသံနဲ့ ပြောတယ်၊ “ခင်ဗျား သွေးဖိအားက အရမ်းတက်နေတယ်။ အပေါ်သွေးက ၁၉၀ မီလီမီတာ မာကျူရီအထက်၊ အောက်သွေးက ၁၁၀ မီလီမီတာ မာကျူရီ ရှိတယ်။ ဒါ အရမ်း အန္တရာယ်များတယ်၊ ရုတ်တရက် သေဆုံးသွားနိုင်တဲ့ သဘောပဲ။ မသေရင်တောင်မှ လေဖြတ်ပြီး အကြောသေသွားနိုင်တယ်” တဲ့။ ဒီအရာကြောင့် ကျွန်မ တကယ် လန့်သွားတယ်။ ဒါပေမဲ့ နောက်တော့ တွေးမိတယ်၊ “ဆရာဝန်တွေ ပြောတာကို ငါ အပြည့်အဝ ယုံလို့မရဘူးလေ။ တကယ်တမ်းကျတော့ နှစ်ပေါင်းများစွာ ငါ့ရဲ့ယုံကြည်ခြင်းမှာ မိသားစုနဲ့ အလုပ်အကိုင်ကို ငါ စွန့်လွှတ်ခဲ့တယ်၊ ဧဝံဂေလိတရား ဟောပြောပြီး ကိုယ့်တာဝန်ကို ထမ်းဆောင်နေခဲ့ပြီးပြီပဲ၊ ဘုရားသခင်က ငါ့ကို စောင့်ရှောက်ပြီး ကာကွယ်ပေးမယ်လို့ ငါ ယုံကြည်တယ်။ ငါ့တာဝန်ကို ဆက်ပြီး ထမ်းဆောင်နေသရွေ့ တစ်နေ့ကျရင် ငါ့ရောဂါ ပျောက်ကင်းသွားမှာပါ” လို့ပေါ့။ အဲဒီအချိန်တုန်းက ကိုယ့်အယူအဆတွေ၊ စိတ်ကူးတွေနဲ့ ကျွန်မ အသက်ရှင်နေခဲ့တာပါ။ သွေးကျဆေးလည်း မသောက်သလို၊ ရောဂါနဲ့ပတ်သက်ပြီး ဘယ်လို လက်တွေ့လုပ်ဆောင်ရမလဲ၊ ဘယ်လို သဘောထားရမလဲ ဆိုတာကိုလည်း မရှာဖွေခဲ့ဘူး။ အဲဒီအစား ကိုယ့်တာဝန်တွေကိုပဲ ဆက်ပြီး ခေါင်းမဖော်တမ်းလုပ်နေခဲ့တယ်။ အဲဒီတုန်းက ကျွန်မက စာနဲ့ပတ်သက်တဲ့ အလုပ်တွေကို လုပ်နေတာပါ။ နေ့ဘက်ဆိုရင် ညီအစ်ကိုမောင်နှမတွေ သူတို့တာဝန်တွေမှာ ကြုံရတဲ့ ပြဿနာတွေကို ဖြေရှင်းဖို့ သူတို့နဲ့ မိတ်သဟာယပြုတယ်၊ ညဘက်တွေကျတော့ တရားဟောချက်တွေကို စီစစ်ပြီး စာတွေကို ပြန်ဖြေပေးရတယ်။ အချိန်တစ်ခုကြာပြီးတဲ့နောက်မှာ အလုပ်တာ တိုးတက်မှုတစ်ခုခု ပြလာတယ်။ ဒါပေမဲ့ ကျွန်မရဲ့ သွေးတိုးက မကျဘဲ နေ့တိုင်း သံခမောက်ဆောင်းရသလိုမျိုး ခေါင်းမူးပြီး လေးလံနေတယ်။

တစ်နေ့ကျတော့ ညီအစ်မ ဝမ်လန်က သူ့အမေ သွေးတိုးနဲ့ ဆုံးသွားတယ်လို့ ပြောတာကို ကျွန်မ ကြားလိုက်ရတယ်။ သူ့အမေက အိမ်နီးချင်းဆီ သွားလည်တုန်းက အကောင်းအတိုင်းပဲလေ။ ဒါပေမဲ့ အိမ်ပြန်ရောက်ပြီးနောက် ရုတ်တရက် ခေါင်းမူးလာလို့ ဆေးရုံကို အမြန်ပို့လိုက်ရသတဲ့။ ဆရာဝန်က ပြောတယ်၊ သွေးတိုးကြောင့် ဦးနှောက်သွေးကြောပေါက်သွားတာတဲ့၊ ကယ်ဖို့ကြိုးစားပေမဲ့ ဆုံးသွားရှာတယ်။ နောက်တော့ ဧည့်ခံညီအစ်မက ပြောတာကို ကြားရပြန်တယ်၊ သူ့အိမ်နီးချင်းလည်း သွေးတိုးကြောင့် ဦးနှောက်သွေးကြောပေါက်ပြီး လဲကျသွားရာကနေ လေဖြတ်သွားတယ်၊ သီတင်းပတ် နှစ်ပတ်ကျော်ကျော်လေးမှာပဲ ဆုံးသွားတယ်တဲ့။ အဲဒီရက်တွေမှာ ကျွန်မ အရမ်း စိုးရိမ်သောကရောက်နေခဲ့တယ်၊ ကျွန်မရဲ့ စိုးရိမ်မှုတွေ၊ ပူပန်မှုတွေ၊ သောကတွေအားလုံး ပေါ်လာတော့တာပဲ။ ကျွန်မ တွေးမိတယ်၊ “ငါ့သွေးဖိအားက အရမ်းတက်နေတုန်းပဲ၊ ကျမသွားဘူး။ တစ်နေ့ကျရင် ငါ့ဦးနှောက်သွေးကြောတွေ ပေါက်ပြီး ငါလည်း ရုတ်တရက် သေသွားမလား။ ငါ လေးများဖြတ်သွားမလား။ အိပ်ရာထဲ လဲနေရရင် ငါ့တာဝန်တွေကို ဘယ်လို ထမ်းဆောင်မလဲ။ တာဝန်မထမ်းဆောင်ရင် ငါ ကယ်တင်ခံရနိုင်ပါဦးမလား” လို့ပေါ့။ သွေးတိုးရှိတဲ့လူတွေက ညဉ့်နက်တဲ့အထိ မနေရဘူး၊ စိတ်ဖိစီးမှု အရမ်းမများရဘူးလို့ ဆရာဝန်ပြောတာကို ကျွန်မ စဉ်းစားမိတယ်၊ ဒါကြောင့် ကိုယ့်တာဝန်မှာ အလုပ်အလွန်အကျွံ မလုပ်သင့်ဘူးလို့ ကျွန်မ ခံစားရတယ်၊ စိတ်ဖိစီးမှု အရမ်းများပြီး သွေးဖိအား ရုတ်တရက် တက်လာရင်၊ ဦးနှောက်သွေးကြောပေါက်ပြီး ရုတ်တရက် သေသွားနိုင်တယ်၊ အဲဒီအခါကျရင် ကယ်တင်ခြင်းခံရဖို့ အခွင့်အရေး ရှိတော့မှာမဟုတ်ဘူးပေါ့။ ကိုယ့်ကျန်းမာရေးကို ကောင်းကောင်း ဂရုစိုက်ဖို့ လိုတယ်၊ ဒါက အရေးအကြီးဆုံးပဲလို့ ကျွန်မ ခံစားခဲ့ရတယ်။ အဲဒီနောက်ပိုင်းမှာ သွေးတိုးကျစေမယ့် ဆေးနည်းတွေအကြောင်း ကြားမိတိုင်း ကျွန်မ ချက်ချင်း စမ်းကြည့်ခဲ့တယ်။ ကိုယ့်တာဝန်အတွက် ဝန်တာထားတဲ့စိတ် မရှိတော့ဘူး၊ တရားဟောချက်တချို့ စီစစ်ဖို့ စောင့်နေတာတောင်မှ ကိုယ့်ကိုယ်ကိုယ် အလျင်မလိုတော့ဘူး။ တရားဟောချက်တွေ ရေးတဲ့နေရာမှာ ညီအစ်ကိုမောင်နှမတွေ ကြုံတွေ့နေရတဲ့ အခက်အခဲတွေကိုတောင် ကျွန်မ မမေးတော့ဘူး၊ ညဘက်မှာ မပင်ပန်းရင်တောင်မှ စောစော အိပ်ရာဝင်ပစ်လိုက်တယ်။ အတတ်နိုင်ဆုံး အနားယူဖို့၊ စိတ်ဖိစီးမှု မရှိအောင်နေဖို့ ကြိုးစားပြီး ကိုယ့်တာဝန်မှာ မတက်မကြွဖြစ်လာတယ်။ အကျိုးဆက်အနေနဲ့ အလုပ်က ဘာရလဒ်မှ မရခဲ့ဘူး။ နောက်ပိုင်းမှာ ဆေးသောက်လိုက်လို့ ကျွန်မရဲ့ သွေးဖိအားက ပုံမှန် ပြန်ဖြစ်သွားတယ်။

ပြီးတော့ ၂၀၂၁ ခုနှစ်၊ တစ်ရက်မှာ ခေါင်းဆောင်က ကျွန်မနဲ့ တွေ့ဖို့ ခေါ်တယ်။ ညီအစ်ကိုမောင်နှမတွေက ကျွန်မကို အသင်းတော်ခေါင်းဆောင်အဖြစ် အဆိုပြုထားကြတယ်လို့ သူက ပြောတယ်။ ကျွန်မ တွေးမိတယ်၊ “ငါက အသက်ကြီးလာပြီ၊ သွေးတိုးလည်း ရှိတယ်။ ဦးနှောက်ထဲ သွေးစီးဆင်းမှု မကောင်းတော့ ပိုပြီး အနားယူဖို့ လိုတယ်။ ခေါင်းဆောင်တာဝန်ကို ထမ်းဆောင်ရတယ်ဆိုတာက နေ့တိုင်း ကိစ္စအများကြီးကို ကိုင်တွယ်ရမဲ့သဘောပဲ။ အလုပ်ဝန်ပိပြီး စိတ်ပူစရာတွေလည်း များမှာ။ ခြေကုန်လက်ပန်းကျရာကနေ ငါ နေမကောင်းဖြစ်ရင် ဘယ်လိုလုပ်မလဲ။ သွေးဖိအား ထပ်တက်လာပြီး ဦးနှောက်သွေးကြောပေါက်ရင် ရုတ်တရက် သေသွားနိုင်တယ်၊ အဲဒီအခါကျရင် ကယ်တင်ခြင်းခံရဖို့ အခွင့်အရေး ဆုံးရှုံးသွားလိမ့်မယ်” လို့ပေါ့။ ဒါကြောင့် ကျွန်မမှာ သွေးတိုးရှိလို့ ခေါင်းဆောင်ဖြစ်ဖို့ မသင့်တော်ပါဘူးလို့ ခေါင်းဆောင်ကို ပြောလိုက်တယ်။ ခေါင်းဆောင်က ဆေးရုံသွားပြီး စစ်ဆေးကြည့်ဖို့ ပြောတယ်။ စစ်ဆေးချက် အဖြေတွေအရ ကျွန်မရဲ့ သွေးဖိအားက နည်းနည်းလေးပဲ တက်နေတာ၊ သိပ်မများပါဘူး။ ကျွန်မ တွေးမိတယ်၊ “အခု ငါ့ရဲ့သွေးဖိအားက အဆင်ပြေတယ်ဆိုပေမဲ့၊ ခေါင်းဆောင်ဖြစ်ရတာက အလုပ်များပြီး စိတ်ဖိစီးမှုများတယ်လေ။ ငါ နေမကောင်းဖြစ်ရင် ဘယ်လိုလုပ်မလဲ။ ဒါပေမဲ့ ဘုရားသခင်ကို ငါ နှစ်အတွေအများကြီး ယုံကြည်ပြီးပြီဖြစ်သလို အသင်းတော်က ခုချိန်မှာ အလုပ်နဲ့ပတ်သက်လို့ ပူးပေါင်းဆောင်ရွက်ဖို့ လူတွေ တကယ်လိုအပ်နေတာဆိုတော့ ငါ လက်ခံလိုက်တာ ပိုကောင်းမယ်။ ငါ့တာဝန်ကို ငြင်းလိုက်တာက အပြစ်ရှိသလို ခံစားရမှာပဲ” လို့ပေါ့။ ဒါနဲ့ တာဝန်ကို ကျွန်မ လက်ခံလိုက်တယ်။

စုဝေးပွဲတစ်ခုမှာ ကျွန်မက ပြတင်းပေါက်ရှေ့မှာ ထိုင်နေတယ်။ နေ့ခင်းဘက် ပူတာနဲ့ ပြတင်းပေါက်ကို နည်းနည်းဖွင့်ပြီး လေညှင်းခံနေလိုက်တာ။ ခေါင်းဆောင်က ကျွန်မရဲ့ အခြေအနေကို မေးတယ်၊ ဒါပေမဲ့ စကားပြောနေတုန်းမှာပဲ ကျွန်မပါးစပ်က လေးလံလာပြီး မလှုပ်ချင်တော့သလို ခံစားလိုက်ရတယ်။ ကျွန်မ အရမ်း စိုးရိမ်သွားပြီး တွေးမိတယ်၊ “သွေးတိုးက လေဖြတ်တာ ဖြစ်စေနိုင်တယ်လို့ ဆရာဝန် ပြောခဲ့တယ် မဟုတ်လား။ ဒါ အဲဒီ လက္ခဏာလား။ ငါ တကယ်ပဲ လေဖြတ်တော့မှာလား။ ငါက ကိုယ့်တာဝန်တွေကို အမြဲ ထမ်းဆောင်ခဲ့တာပဲ၊ ဒါဆို ဘာလို့ ဘုရားသခင်က ငါ့ကို မစောင့်ရှောက်၊ မကာကွယ်ပေးတာလဲ။ ဘုရားသခင်ရဲ့ အမှုတော်က ပြီးခါနီးနေပြီ၊ အခု ငါသာ လေဖြတ်သွားပြီး ဘာတာဝန်မှ မထမ်းဆောင်နိုင်တော့ရင် ဘယ်လိုလုပ် ကယ်တင်ခြင်းခံရပြီး နိုင်ငံတော်ထဲ ဝင်ရမှာလဲ” လို့ပေါ့။ အဲဒီအချိန်မှာပဲ ကျွန်မရဲ့ အတွေးက မှားနေတယ်ဆိုတာ သတိပြုမိပြီး တိတ်တဆိတ် အမြန် ဆုတောင်းလိုက်တယ်၊ “ဘုရားသခင်၊ သမီးပါးစပ်က လေးလံလာပြီး မလှုပ်ချင်တော့သလို ခံစားရပါတယ်၊ ဒါက လေဖြတ်မဲ့ လက္ခဏာ ဖြစ်နိုင်ပါတယ်။ ဘုရားသခင်၊ ကျေးဇူးပြုပြီး သမီးရဲ့ စိတ်နှလုံးကို ကာကွယ်ပေးတော်မူပါ။ သမီး လေဖြတ်သွားရင်တောင်မှ စောဒကမတက်ပါဘူး။ ကိုယ်တော်ရဲ့ အချုပ်အခြာအာဏာနဲ့ အစီအစဉ်တွေကို သမီး ကျိုးနွံနာခံချင်ပါတယ်” လို့ပေါ့။ ဆုတောင်းပြီးတော့ ပြတင်းပေါက်ကို ပိတ်လိုက်တယ်၊ ခဏနေတော့ နည်းနည်း သက်သာလာသလို ခံစားရတယ်။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ “ထို့နောက် ကျန်းမာရေး နုံချာသည့်သူများ၊ ကြံ့ခိုင်မှုအခြေအနေနည်းပြီး အားအင် ချို့တဲ့သည့် သူများ၊ အကြီးစား၊ သို့မဟုတ် အသေးစား နာမကျန်းဖြစ်ခြင်းဖြင့် မကြာခဏ နေမကောင်း ဖြစ်သည့်သူများ၊ နေ့စဉ်ဘဝတွင် လိုအပ်သည့် အခြေခံအမှုအရာများကိုပင် မလုပ်ဆောင်နိုင်သည့်သူများ၊ ပုံမှန်လူများကဲ့သို့ အသက်မရှင်နိုင်၊ သို့မဟုတ် ထူထူထောင်ထောင် မဖြစ်နိုင်သည့်သူများ ရှိသည်။ ထိုသို့သောလူများသည် မိမိတို့တာဝန်များကို ထမ်းဆောင်နေစဉ်တွင် မကြာခဏ သက်သောင့်သက်သာမရှိ ခံစားရပြီး နေမကောင်း ဖြစ်ကြသည်။ အချို့မှာ ရုပ်ပိုင်းဆိုင်ရာအရ အားနည်းကြသည်၊ အချို့မှာ တကယ့် နာမကျန်းမှုများ ရှိကြပြီး ရောဂါတစ်မျိုးမဟုတ် တစ်မျိုး ဖြစ်နိုင်သည့် အလားအလာ ရှိသူများလည်း ရှိသည်မှာ အမှန်ဖြစ်၏။ ၎င်းတို့တွင် ထိုသို့သော လက်တွေ့ကျသည့် ရုပ်ပိုင်းဆိုင်ရာ အခက်အခဲများ ရှိသောကြောင့် ထိုသို့သောလူများသည် အပျက်သဘောဆောင်သည့် စိတ်ခံစားမှုများထဲသို့ မကြာခဏ ကျဆင်းပြီး စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို ခံစားကြလေသည်။ ၎င်းတို့သည် မည်သည့်အရာနှင့် ပတ်သက်၍ စိတ်ဖိစီး၊ ပူပန်သောကရောက်ပြီး စိုးရိမ်နေကြသနည်း။ မိမိတို့၏ တာဝန်ကို ဤသို့ ဆက်လက် ထမ်းဆောင်နေလျှင် ဤသို့ ဘုရားသခင်အတွက် မိမိတို့ကိုယ်ကို အသုံးခံပြီး ပြေးလွှားနေကာ ဤသို့ အမြဲ ပင်ပန်းနွမ်းနယ်နေလျှင် ၎င်းတို့၏ ကျန်းမာရေးက ပိုပိုပြီး ဆိုးရွားလိမ့်မည်လော။ ၎င်းတို့ အသက် ၄၀ သို့မဟုတ် ၅၀ အရွယ်ရောက်သည့်အခါ မိမိတို့ အိပ်ရာများတွင် လှဲနေကြရမည်လောဟူသည်ကို ၎င်းတို့ စိုးရိမ်ကြသည်။ ဤစိုးရိမ်မှုများ ခိုင်လုံသလော။ ဤအရာကို ကိုင်တွယ်ဖြေရှင်းသည့် ခိုင်မာသော နည်းလမ်းတစ်ခုကို တစ်ဦးတလေက ပေးလိမ့်မည်လော။ ဤအတွက် အဘယ်သူသည် တာဝန်ယူလိမ့်မည်နည်း။ အဘယ်သူ တာဝန်ရှိလိမ့်မည်နည်း။ နုံချာသည့် ကျန်းမာရေးရှိသူများနှင့် ရုပ်ပိုင်းဆိုင်ရာ ကျန်းမာရေးမကောင်းသူများသည် ထိုသို့သော အရာများနှင့်ပတ်သက်၍ စိတ်ဖိစီး၊ ပူပန်သောကရောက်ကာ စိုးရိမ်ကြလေသည်။ နာမကျန်းမှုတစ်ခု ရှိသည့်လူများသည် ‘အို ငါ၏ တာဝန်ကို ကောင်းစွာ ထမ်းဆောင်ရန် ငါစိတ်ပိုင်းဖြတ်ထားသော်လည်း ဤနာမကျန်းမှု ငါ ရလေပြီ။ အန္တရာယ်မှ ကွယ်ကာရန် ဘုရားသခင်ကို ငါတောင်းလျှောက်ပြီး ဘုရားသခင်၏ ကွယ်ကာမှုဖြင့် ငါစိုးရွံ့ရန် မလိုပါ။ သို့သော် ငါ၏ တာဝန်များကို ထမ်းဆောင်နေချိန် ငါ ခြေကုန်လက်ပန်း ကျသွားသည့်အခါ ငါ၏ ရောဂါ ပြန်ထလိမ့်မည်လား။ ငါ၏ ရောဂါ အမှန်တကယ် ထလာခဲ့လျှင် မည်သည့်အရာကို ငါ လုပ်ရမည်နည်း။ ခွဲစိတ်မှုခံရန် ဆေးရုံတက်ဖို့ ငါ လိုအပ်ပါက ထိုအတွက် ပေးရမည့် ငွေ ငါ့မှာမရှိပါ။ ထို့ကြောင့် ငါ၏ ကုသမှုအတွက် ပေးဖို့ ငွေမချေးလျှင် ငါ၏ ရောဂါ သာ၍ပင် ဆိုးသွားလိမ့်မည်လော။ တကယ်ကို ဆိုးလာလျှင် ငါသေလိမ့်မည်လော။ ထိုသို့သော သေခြင်းကို ပုံမှန်သေခြင်းတစ်ခုအဖြစ် မှတ်ယူနိုင်မည်လော။ ငါ အမှန် သေဆုံးလျှင် ငါ ထမ်းဆောင်ပြီးဖြစ်သည့် တာဝန်များကို ဘုရားသခင် အောက်မေ့လိမ့်မည်လော။ ကောင်းမှုများ လုပ်ဆောင်ပြီးဖြစ်သည်ဟု ငါ မှတ်ယူခံရလိမ့်မည်လော။ ငါသည် ကယ်တင်ခြင်းကို ရရှိမည်လော’ဟု မကြာခဏ စဉ်းစားကြသည်။ ၎င်းတို့ နေမကောင်းကြောင်း သိကြသူအချို့လည်း ရှိ၏။ ဆိုလိုသည်မှာ ၎င်းတို့တွင် တကယ် နာမကျန်းဖြစ်ခြင်း အချို့ သို့မဟုတ် အခြားတစ်ခု၊ ဥပမာအားဖြင့် အစာအိမ်ရောဂါများ၊ ခါးနှင့် ခြေထောက် နာကျင်ကိုက်ခဲမှု၊ အဆစ်ရောင်နာရောဂါ၊ ဒူလာရောဂါအပြင် အရေပြားရောဂါများ၊ မီးယပ်ရောဂါများ၊ အသည်းရောဂါ၊ သွေးတိုးရောဂါ၊ နှလုံးရောဂါ စသည်တို့ ရှိကြသည်ကို ၎င်းတို့ သိကြသည်။ ၎င်းတို့က ‘ငါ၏ တာဝန်ကို ဆက်ထမ်းဆောင်လျှင် ငါ၏ နာမကျန်းဖြစ်ခြင်းအတွက် ကုသစရိတ်ကို ဘုရားအိမ်တော်က ပေးလိမ့်မည်လော။ ငါ၏ နာမကျန်းမှုက ပိုဆိုးသွားပြီး ငါ့တာဝန် ထမ်းဆောင်ခြင်းကို ထိခိုက်လျှင် ဘုရားသခင်က ငါ့ကို ကုသပျောက်ကင်းစေလိမ့်မည်လော။ အခြားလူတို့သည် ဘုရားသခင်ကို ယုံကြည်ပြီးနောက်တွင် ကုသပျောက်ကင်းသွားကြပြီး ဖြစ်သောကြောင့် ငါလည်း ကုသပျောက်ကင်းမည်လော။ အခြားသူများကို ဘုရားသခင်က သနားကြင်နာမှု ပြသကဲ့သို့ပင် ငါ့ကိုလည်း သူကုသပျောက်ကင်းစေမည်လော။ ငါ၏ တာဝန်ကို ငါသစ္စာစောင့်သိစွာ ထမ်းဆောင်လျှင် ဘုရားသခင်က ငါ့ကို အနာငြိမ်းစေသင့်သော်လည်း ဘုရားသခင် ငါ့ကို အနာငြိမ်းစေဖို့ ငါ ဆန္ဒရှိရုံသာဖြစ်ပြီး သူက အနာမငြိမ်းစေပါက မည်သည့်အရာကို ငါ လုပ်ရမည်နည်း’ဟု တွေးကြသည်။ ဤအရာများကို ၎င်းတို့ စဉ်းစားသည့်အခါတိုင်းတွင် ၎င်းတို့၏ စိတ်နှလုံးများ၌ နက်နဲသည့် ပူပန်သောကတစ်ခု ထွက်ပေါ်နေသည်ကို ခံစားကြရသည်။ မိမိတို့၏ တာဝန်ကို ထမ်းဆောင်ခြင်းအား မည်သည့်အခါတွင်မျှ ၎င်းတို့ ရပ်တန့်ခြင်း မရှိကြသကဲ့သို့ လုပ်သင့်သည့်အရာကို အမြဲ လုပ်ကြသော်လည်း မိမိတို့၏ နာမကျန်းမှု၊ မိမိတို့၏ ကျန်းမာရေး၊ အနာဂတ်အကြောင်းနှင့် မိမိတို့၏ အသက်တာနှင့် သေခြင်းတို့အကြောင်း စဉ်ဆက်မပြတ် စဉ်းစားနေကြသည်။ နောက်ဆုံးတွင် ‘ဘုရားသခင်က ငါ့ကို အနာငြိမ်းစေလိမ့်မည်၊ ဘုရားသခင်က ငါ့ကို ဘေးကင်းလုံခြုံစေလိမ့်မည်။ ငါ့ကို ဘုရား စွန့်ပစ်မည် မဟုတ်သကဲ့သို့ ငါ နေမကောင်းဖြစ်သည်ကို မြင်လျှင် ဘုရားသခင်က ရပ်နေပြီး မည်သည့်အရာမျှ မလုပ်ဆောင်ဘဲ နေမည်မဟုတ်’ဟု ဆန္ဒရှိစွာ တွေးတောလျက် ကောက်ချက်ချလိုက်ကြသည်။ ထိုသို့သော အတွေးများအတွက် အခြေခံအကြောင်းရင်း မရှိသကဲ့သို့ ထိုအရာများကို အယူအဆတစ်မျိုးအဖြစ်ပင် ပြော၍ ရနိုင်သည်။ ထိုသို့သော အယူအဆများနှင့် ဤကဲ့သို့သော စိတ်ကူးများဖြင့် လူတို့သည် ၎င်းတို့၏ လက်တွေ့ကျသော အခက်အခဲများကို လုံးဝ ဖြေရှင်းနိုင်လိမ့်မည် မဟုတ်သကဲ့သို့ ၎င်းတို့၏ အတွင်းကျကျ စိတ်နှလုံးများတွင် ၎င်းတို့၏ ကျန်းမာရေး၊ နာမကျန်းမှုများနှင့်ပတ်သက်၍ ရေးတေးတေး စိတ်ဖိစီး၊ သောကရောက်ပြီး စိုးရိမ်ကြလေသည်။ ဤအရာများအတွက် မည်သူက တာဝန်ယူမည်၊ သို့မဟုတ် ၎င်းတို့အတွက် တစ်ဦးတလေက တာဝန်ယူမည်၊ မယူမည်ကို ၎င်းတို့ လုံးဝ မသိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားသခင်က ကျွန်မရဲ့ အခြေအနေကို အတိအကျ ဖော်ထုတ်ခဲ့တယ်။ ဘုရားသခင်ကို စယုံကြည်တုန်းက ကျွန်မမှာ အသည်းရောင်အသားဝါ ဘီပိုးရှိတယ်ဆိုပြီး ရောဂါသတ်မှတ်ခံခဲ့ရတယ်။ ကုလို့မရဘူးလို့ ဆရာဝန်ပြောပေမဲ့ အံ့ဩစရာက ခြောက်လအကြာမှာ ဘာဆေးကုသမှုမှ မခံယူဘဲ ကျွန်မရောဂါ ပျောက်သွားခဲ့တယ်၊ အဲဒီတော့ ကိုယ့်တာဝန်အတွက် ကျွန်မရဲ့ စိတ်ထက်သန်မှုက ပိုအားကောင်းလာခဲ့တယ်။ နောက်ပိုင်းမှာ ကျွန်မမှာ ပြင်းထန်တဲ့ သွေးတိုးရောဂါရှိတယ်လို့ ရောဂါသတ်မှတ်ခံရပြန်တယ်၊ ပြီးတော့ ကျွန်မ တွေးမိတယ်၊ “ငါ့တာဝန်တွေကို ဇွဲရှိရှိ ဆက်လုပ်နေသရွေ့၊ ဒုက္ခတွေကို ပိုခံပြီး အဖိုးအခ ပိုပေးဆပ်နေသရွေ့ ဘုရားသခင်က ငါ့ကို ကာကွယ်ပေးပြီး ရောဂါပျောက်စေမှာပါ” လို့ပေါ့။ ဒါကြောင့် မိုးရွာရွာ နေပူပူ၊ လေတိုက်တိုက် နှင်းကျကျ၊ ကျွန်မတာဝန်တွေကို ထမ်းဆောင်တာ ဘယ်တော့မှ မရပ်တန့်ခဲ့ဘူး။ ကျွန်မရဲ့ သွေးဖိအားက မြင့်ပဲမြင့်နေတာကို တွေ့လိုက်ရတဲ့အခါ၊ တာဝန်တွေမှာ အလုပ်အလွန်အကျွံလုပ်တာက အခြေအနေကို ပိုဆိုးသွားစေပြီး ရုတ်တရက် သေသွားနိုင်တယ်လို့ စိုးရိမ်လာတယ်။ ဒါကြောင့် ဇာတိပကတိကို ကျွန်မ စအလေးထားလာတယ်။ သွေးတိုးကျစေမယ့် ဆေးနည်းအကြောင်း ကြားမိတိုင်း စမ်းကြည့်ဖို့ နည်းလမ်းရှာတော့တာပဲ။ ကျွန်မရဲ့ စိတ်နှလုံးက ရောဂါရဲ့လွှမ်းမိုးတာ ခံလာရတယ်။ ကိုယ့်တာဝန်တွေကို ဆက်ထမ်းဆောင်ခဲ့ပေမဲ့ အရင်လောက် မတက်ကြွတော့ဘူး။ ပုံနေတဲ့ တရားဟောချက်တွေကို စီစစ်ဖို့ အရေးတကြီး သဘောထားတဲ့စိတ် မရှိတော့သလို၊ အလုပ်ထဲက ပြဿနာတွေကိုလည်း ချက်ချင်း မကိုင်တွယ်ဖြေရှင်းတော့ဘူး။ ကိုယ့်တာဝန်အပေါ်မှာ စိတ်မပါလက်မပါ ဖြစ်လာပြီး တတ်နိုင်သမျှ အချိန်ဆွဲထားလိုက်တယ်၊ အကျိုးဆက်အနေနဲ့ အလုပ်က ဘာရလဒ်မှ မထွက်ခဲ့ဘူး။ ဒီရောဂါနဲ့ ရင်ဆိုင်ရတဲ့အခါ ဘုရားသခင်ရဲ့ ရည်ရွယ်ချက်ကို မရှာဖွေခဲ့သလို ဘုရားသခင်ဆီကနေ မခံယူခဲ့ဘူး၊ ပြီးတော့ လူ့ကံကြမ္မာက ဘုရားသခင်ရဲ့ လက်ထဲမှာ ရှိတယ်ဆိုတာကိုလည်း အမှန်တကယ် မယုံကြည်ခဲ့ဘူး။ ကျွန်မက ကိုယ့်အနာဂတ်နဲ့ ကံကြမ္မာအကြောင်းကိုပဲ အမြဲတမ်း တွေးတောပြီး စိတ်သောကတွေ၊ စိုးရိမ်ပူပန်မှုတွေနဲ့ အသက်ရှင်နေခဲ့တယ်၊ လွတ်မြောက်သလို မခံစားရဘူး။

နောက်တော့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ “တစ်စုံတစ်ဦးအတွက် အကြီးစားဖြစ်စေ၊ အသေးစားဖြစ်စေ နာမကျန်းမှုတစ်ခု ဖြစ်စေရန် ဘုရားသခင် စီစဉ်သည့်အခါ ထိုသို့လုပ်ဆောင်ရာတွင် ဘုရားသခင်၏ ရည်ရွယ်ချက်မှာ နေမကောင်းခြင်း၊ နာမကျန်းမှုက သင့်ကို ဖြစ်စေသည့် အန္တရာယ်၊ နာမကျန်းမှုက သင့်ကိုဖြစ်စေသည့် အဆင်မပြေမှုများနှင့် အခက်အခဲများအပြင် နာမကျန်းမှုက သင့်ကို ခံစားစေသည့် ခံစားချက် အမြောက်အမြားအားလုံးကို ခရေစေ့တွင်းကျ သင့်အား နားလည်စေဖို့ မဟုတ်ပေ။ သူ၏ ရည်ရွယ်ချက်မှာ သင့်အတွက် နေမကောင်းခြင်းမှတစ်ဆင့် နာမကျန်းဖြစ်ခြင်းကို နားလည်ခံစားစေရန် မဟုတ်။ ထို့ထက် သူ၏ ရည်ရွယ်ချက်မှာ သင့်အတွက် နာမကျန်းဖြစ်ခြင်းမှတစ်ဆင့် သင်ခန်းစာများ သင်ယူဖို့၊ ဘုရားသခင်၏ ရည်ရွယ်ချက်များကို မည်သို့သဘောပေါက်ရမည်ကို မည်သို့ ခံစားရမည်ကို သင်ယူဖို့၊ သင် နာမကျန်းဖြစ်သည့်အခါ သင် ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများနှင့် ဘုရားသခင်အပေါ် သင် ခံယူသည့် သဘောထားများကို သိရှိရန်၊ ဘုရားသခင်ကို စစ်မှန်သည့် ကျိုးနွံနာခံမှုအား သင်စွမ်းဆောင်ရရှိနိုင်ရန်နှင့် သင်၏ သက်သေခံချက်တွင် ခိုင်ခိုင်မာမာ ရပ်တည်နိုင်ရန်အလို့ငှာ ဘုရားသခင်၏ အချုပ်အခြာအာဏာနှင့် အစီအစဉ်များကို မည်သို့ ကျိုးနွံနာခံရမည်ဆိုသည်ကို သင်ယူရန် ဖြစ်သည်။ ဤသည်မှာ လုံးဝ အဓိက သော့ချက်ဖြစ်သည်။ ဘုရားသခင်သည် နာမကျန်းဖြစ်ခြင်းမှတစ်ဆင့် သင့်ကို ကယ်တင်ကာ သန့်စင်ရန် ဆန္ဒရှိသည်။ သင်နှင့်ပတ်သက်၍ မည်သည့်အရာကို သန့်စင်စေရန် သူ ဆန္ဒရှိသနည်း။ ဘုရားသခင်အပေါ် သင်၏ လွန်ကဲသော ဆန္ဒများနှင့် တောင်းဆိုချက်များအားလုံးကို သန့်စင်စေရန်နှင့် ရှင်ကျန်ပြီး အသက်ရှင်ရန် ဖြစ်သည့်နည်းဖြင့် သင် ပြုလုပ်သည့် အမျိုးမျိုးသော တွက်ချက်မှုများ၊ အကဲဖြတ်ချက်များနှင့် အစီအစဉ်များကိုပင် သန့်စင်စေရန် သူ ဆန္ဒရှိသည်။ ဘုရားသခင်က သင့်ကို အစီအစဉ်များ ပြုလုပ်ရန် မစေခိုင်းပေ။ သင့်ကို အကဲဖြတ်ရန် သူ မစေခိုင်းသကဲ့သို့ သူ့အပေါ် လွန်ကဲသည့် ဆန္ဒများတစ်ခုတလေ ထားရှိခွင့် သူ မပေးပေ။ သင့်အနေဖြင့် သူ့ကို ကျိုးနွံနာခံရန်နှင့် သင်၏ ကျိုးနွံနာခံခြင်းကို လက်တွေ့လုပ်ဆောင်မှုနှင့် အတွေ့အကြုံတွင် နာမကျန်းမှုအပေါ် သင်၏ ကိုယ်ပိုင် သဘောထားကို သိရှိရန်၊ ပြီးလျှင် သင့်ကို သူ ပေးသည့် ဤရုပ်ခန္ဓာ အခြေအနေများအပြင် သင်၏ ကိုယ်ပိုင် ကိုယ်ရေးကိုယ်တာ ဆန္ဒများအပေါ် သင်၏ သဘောထားကို သိရှိရန်သာ သူတောင်းဆိုသည်။ ဤအရာများကို သင် သိရှိလာသည့်အခါ ဘုရားသခင်က သင့်အတွက် နာမကျန်းဖြစ်ခြင်း အခြေအနေများ စီစဉ်ဖွဲ့စည်းခဲ့သည်မှာ၊ သို့မဟုတ် သင့်ကို ဤရုပ်ခန္ဓာအခြေအနေများ သူ ပေးခဲ့သည်မှာ သင့်အတွက် မည်မျှ အကျိုးရှိသည်ဆိုသည်ကို သင် အသိအမှတ်ပြုနိုင်ပြီး သင်၏ စိတ်သဘောထားကို ပြောင်းလဲခြင်းအတွက်၊ ကယ်တင်ခြင်းကို သင် ရယူခြင်းအတွက်၊ ပြီးလျှင် သင်၏ အသက်ဝင်ရောက်ခြင်းအတွက် ထိုအရာများ မည်မျှပင် အထောက်အကူပြုသည်ဆိုသည်ကို သင်နားလည်ခံစားနိုင်ပေသည်။ ထို့ကြောင့် နာမကျန်းမှု ဖြစ်ပေါ်လာသည့်အခါ ထိုနာမကျန်းမှုအား မည်သို့ လွတ်မြောက်နိုင်မည်၊ သို့မဟုတ် ထိုအရာမှ မည်သို့ ထွက်ပြေးနိုင်သည်၊ သို့မဟုတ် ထိုအရာကို မည်သို့ ငြင်းပယ်နိုင်သည်ဆိုသည်ကို သင် အမြဲ တွေးမနေရပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကနေ ကျွန်မ နားလည်လိုက်ရတာက ရောဂါဝေဒနာ ကျရောက်လာတဲ့အခါ ဘုရားသခင်ရဲ့ ရည်ရွယ်ချက်က ကျွန်မတို့ကို ဒီရောဂါနဲ့ပတ်သက်ပြီး စိုးရိမ်ပူပန်မှုတွေ၊ ဝမ်းနည်းပူဆွေးမှုတွေ၊ စိတ်သောကတွေထဲမှာ နစ်မွန်းနေစေဖို့ မဟုတ်ပါဘူး။ အဲဒီအစား ကျွန်မတို့အတွက် သူ့ရဲ့ ရည်ရွယ်ချက်က သူ့ရဲ့ အချုပ်အခြာအာဏာကို ကျိုးနွံနာခံဖို့၊ ရောဂါကနေတစ်ဆင့် သင်ခန်းစာတွေ သင်ယူဖို့၊ ကျွန်မတို့ ထုတ်ဖော်ပြတဲ့ ဖောက်ပြန်ပျက်စီးတဲ့ စိတ်သဘောထားတွေကို ပြန်လည်သုံးသပ်ပြီး သိနားလည်ဖို့၊ သမ္မာတရားကို လိုက်စားပြီး ကိုယ့်ရဲ့ ဖောက်ပြန်ပျက်စီးမှုတွေကို ဖယ်ရှားပစ်ဖို့ ဖြစ်ပါတယ်။ ကျွန်မ သဘောပေါက်လိုက်တာက ရောဂါနဲ့ ရင်ဆိုင်ရတဲ့အခါ ဘုရားသခင်ရဲ့ ရည်ရွယ်ချက်ကို ကျွန်မ နားမလည်ခဲ့ဘူး၊ ဒီရောဂါကို ဖယ်ရှားပစ်ဖို့ပဲ ကျွန်မ တွေးနေခဲ့တယ်ဆိုတာပါပဲ။ လူတချို့ သွေးတိုးကြောင့် သေသွားတယ်လို့ ကြားရတဲ့အခါ ကိုယ့်အတွက်ကို စစီစဉ်ပြီး စိုးရိမ်တွေ ဖြစ်လာခဲ့တယ်။ တာဝန်ထမ်းဆောင်တဲ့အခါ ကိုယ့်ကိုယ်ကိုယ် ရုပ်ပိုင်းဆိုင်ရာ အပင်ပန်းမခံချင်ခဲ့တဲ့အပြင်၊ ပုံနေတဲ့ တရားဟောချက်တွေကို ကိုင်တွယ်ဖြေရှင်းဖို့လည်း အရေးတကြီး သဘောထားတဲ့စိတ် မရှိခဲ့ဘူး။ ဇာတိပကတိအတွက်ပဲ စဉ်ဆက်မပြတ် စဉ်းစားပြီး စီစဉ်နေခဲ့တယ်။ ဘုရားသခင်ကိုတောင် အထင်လွဲပြီး ညည်းညူခဲ့တယ်။ ဘုရားသခင်ကို အမှန်တကယ် ယုံကြည်ပြီး နာခံတဲ့သူတစ်ယောက်လို့ ကျွန်မ ဘယ်လို ပြောနိုင်မှာလဲ။ ကောင်းချီးရလိုတဲ့ ကျွန်မရဲ့ ရောနှောတဲ့ ရည်ရွယ်ချက်တွေကို ထုတ်ဖော်ဖို့ ဘုရားသခင်က ဒီရောဂါကို အသုံးပြုခဲ့တာပါ။ ဒါတွေအားလုံးက ကျွန်မကို အချိန်မီ ပြန်လည်သုံးသပ်ပြီး နောင်တရစေဖို့၊ အဆုံးမှာ ကိုယ်တော့်ကို ကျိုးနွံနာခံစေဖို့ ကူညီပေးတာ ဖြစ်ပါတယ်။ ဒီရောဂါက ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းဖြစ်တယ်ဆိုတာ အခု ကျွန်မ သဘောပေါက်သွားပါပြီ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ဖြစ်တယ်။ “အန္တိခရစ်တို့သည် မိမိတို့၏ တာဝန်ကို ထမ်းဆောင်ရန် မဆုံးဖြတ်မီတွင် မိမိတို့၏ အလားအလာများ၊ ကောင်းချီးများ ရရှိခြင်း၊ ပန်းတိုင်ကောင်းတစ်ခုအပြင် သရဖူတစ်ခုတို့အပေါ် မျှော်လင့်ချက်များဖြင့် ၎င်းတို့၏ စိတ်နှလုံးများထဲတွင် ပြည့်လျှံလျက် ရှိကြသည်။ ပြီးလျှင် ဤအရာများကို ကြိုးပမ်းရရှိရာတွင် ၎င်းတို့၌ အဆုံးစွန်သော ယုံကြည်ချက်ရှိကြ၏။ ၎င်းတို့သည် ဘုရားအိမ်တော်သို့ ထိုသို့သော ရည်ရွယ်ချက်များနှင့် ပြင်းပြသောဆန္ဒတို့ဖြင့် မိမိတို့၏ တာဝန်ကို ထမ်းဆောင်ရန် လာကြသည်။ သို့ဖြစ်၍ တာဝန်ကို ၎င်းတို့၏ ထမ်းဆောင်မှုသည် ဘုရားသခင် တောင်းဆိုသော ရိုးသားစစ်မှန်ခြင်း၊ စစ်မှန်သော ယုံကြည်ခြင်းနှင့် သစ္စာစောင့်သိခြင်းတို့ ပါဝင်သလော။ လူတိုင်းသည် မိမိတို့၏ တာဝန်ကို မထမ်းဆောင်မီတွင် လုံးလုံးလျားလျား အပေးအယူလုပ်ခြင်း စိတ်ဓာတ်တစ်ခု ထားသိုသောကြောင့် ၎င်းတို့၏ စစ်မှန်သော သစ္စာစောင့်သိခြင်း၊ ယုံကြည်ခြင်း သို့မဟုတ် ရိုးသားစစ်မှန်ခြင်းတို့ကို ယခုအခြေအနေတွင် မမြင်နိုင်သေးချေ။ လူတိုင်းက အကျိုးစီးပွားများဖြင့် တွန်းအားပေးခံရသည့်အပြင် မိမိတို့၏ ပြည့်လျှံသော ရည်မှန်းချက်များနှင့် လိုအင်ဆန္ဒများကို ကြိုတင်သတ်မှတ်ခြင်းကို အခြေပြု၍လည်း မိမိတို့၏ တာဝန်ကို ထမ်းဆောင်ရန် ဆုံးဖြတ်ချက်ချကြသည်။ မိမိတို့၏ တာဝန်ကို ထမ်းဆောင်ရာတွင် အန္တိခရစ်တို့၏ ရည်ရွယ်ချက်မှာ အဘယ်နည်း။ အပေးအယူလုပ်ရန်၊ အလဲအထပ်လုပ်ရန် ဖြစ်၏။ ဤသည်တို့မှာ တာဝန်ထမ်းဆောင်ရန်အတွက် ၎င်းတို့ သတ်မှတ်ထားသော လိုအပ်ချက်များ ဖြစ်သည်ဟု ဆိုနိုင်သည်။ ‘ငါ၏ တာဝန်ကို လုပ်ဆောင်လျှင် ငါသည် ကောင်းချီးများ ရရှိပြီး ခရီးပန်းတိုင်ကောင်းကို ပိုင်ဆိုင်ရမှဖြစ်မည်။ လူသားမျိုးနွယ်အတွက် ပြင်ဆင်ပေးထားသည်ဟု ဘုရား ပြောသည့် ကောင်းချီးများနှင့် အကျိုးအမြတ်များ အားလုံးကို ငါရမှဖြစ်မည်။ ယင်းတို့ကို ငါမရနိုင်လျှင် ဤတာဝန်ကို ငါလုပ်ဆောင်မည် မဟုတ်’ ဟူ၍ ဖြစ်သည်။ ၎င်းတို့သည် ထိုသို့သော ရည်ရွယ်ချက်များ၊ ရည်မှန်းချက်များနှင့် အလိုဆန္ဒများဖြင့် မိမိတို့၏ တာဝန်ကို ထမ်းဆောင်ရန် ဘုရားအိမ်တော်သို့ လာကြ၏။ ၎င်းတို့သည် ရိုးသားစစ်မှန်မှုအချို့ အမှန်တကယ် ရှိသည့်ပုံပေါ်သည်။ ယုံကြည်သူအသစ်များနှင့် တာဝန်ကို စတင်ထမ်းဆောင်ခါစသာ ရှိသေးသူများအတွက်မူ ယင်းကို စိတ်အားထက်သန်မှုဟုလည်း ခေါ်ဆိုနိုင်သည်မှာ အမှန်ပင်။ သို့ရာတွင် ဤအရာ၌ စစ်မှန်သော ယုံကြည်မှု၊ သို့မဟုတ် သစ္စာစောင့်သိမှု မရှိပေ။ ထိုစိတ်အားထက်သန်မှု အတိုင်းအတာသာ ရှိ၏။ ယင်းကို ရိုးသားစစ်မှန်မှုဟု ခေါ်၍မရနိုင်ပေ။ မိမိတို့၏ တာဝန်ကို ထမ်းဆောင်ခြင်းအပေါ် အန္တိခရစ်တို့၌ ရှိသော ဤသဘောထားကို သုံးသပ်ကြည့်ရလျှင် ယင်းမှာ အလုံးစုံ အပေးအယူဆန်ပြီး ကောင်းချီးများ ရရှိခြင်း၊ ကောင်းကင်နိုင်ငံတော်ကို ဝင်ရောက်ခြင်း၊ သရဖူ ရရှိခြင်းနှင့် ဆုလာဘ်များ လက်ခံရရှိခြင်းတို့ကဲ့သို့ အကျိုးအမြတ်များကို ရလိုသည့် ၎င်းတို့၏ အလိုဆန္ဒများဖြင့် ပြည့်နေသည်။ သို့ဖြစ်၍ အပြင်ပန်းတွင် အန္တိခရစ်များစွာတို့သည် နှင်ထုတ်ခြင်းမခံရမီတွင် မိမိတို့၏ တာဝန်ကို ထမ်းဆောင်နေကာ သာမန်လူတစ်ဦးထက်ပင် သာ၍ စွန့်လွှတ်ပြီး သာ၍ ဒုက္ခခံစားသည်ဟု ထင်ရသည်။ ၎င်းတို့ အသုံးခံသည့်အရာနှင့် ၎င်းတို့ အဖိုးအခပေးသည့်အရာတို့သည် ပေါလုနှင့်တူညီပြီး ၎င်းတို့ ပြေးလွှားလှုပ်ရှားကြသည်မှာလည်း ပေါလုထက် မနည်းခဲ့ပေ။ ဤသည်မှာ လူတိုင်းမြင်နိုင်သည့်အရာဖြစ်သည်။ ဒုက္ခခံစားပြီး အဖိုးအခပေးရန် ၎င်းတို့၏ အပြုအမူနှင့် ၎င်းတို့၏ သန္နိဋ္ဌာန် အရ ၎င်းတို့သည် မည်သည့်အရာမျှ မရရှိခြင်း မဖြစ်အပ်ချေ။ သို့ရာတွင် ဘုရားသခင်သည် လူတစ်ဦးအပေါ် သူ၏ အပြင်ပန်းအပြုအမူအရ ကြည့်ခြင်းမဟုတ်ဘဲ သူ၏ အနှစ်သာရ၊ သူ၏ စိတ်သဘောထား၊ သူထုတ်ဖော်သည့်အရာနှင့် သူလုပ်ဆောင်သမျှ၏ သဘာဝနှင့် အနှစ်သာရတို့အရ ကြည့်ခြင်းဖြစ်သည်။ လူတို့က အခြားသူများအား ဝေဖန်သုံးသပ်ပြီး ဆက်ဆံသည့်အခါတွင် ထိုလူတို့၏ အပြင်ပန်းအပြုအမူ၊ ထိုသူတို့ မည်မျှဒုက္ခခံစားသည်၊ ပြီးလျှင် မည်သည့်အဖိုးအခကို ပေးသည်တို့အပေါ်တွင်သာ အခြေပြုပြီး ထိုသူတို့သည် မည်သူဖြစ်သည်ကို ဆုံးဖြတ်ကြသည်။ ပြီးလျှင် ဤသည်မှာ ကြီးလေးသော အမှားတစ်ခုဖြစ်၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) အန္တိခရစ်တွေက ဘုရားသခင်နဲ့ အပေးအယူလုပ်ဖို့ ကြိုးစားတဲ့ နည်းလမ်းတစ်ခုအနေနဲ့ သူတို့တာဝန်တွေမှာ စွန့်လွှတ်အနစ်နာခံပြီး ကိုယ့်ကိုယ်ကိုယ် အသုံးခံကြတယ်၊ အပြန်အလှန်အနေနဲ့ ကောင်းချီးတွေကို ရှာကြတယ်ဆိုတာကို ဘုရားနှုတ်ကပတ်တော်တွေကနေ ကျွန်မ မြင်ခဲ့ရတယ်။ လိုက်စားရမဲ့အရာအပေါ် ကျွန်မရဲ့ အမြင်တွေက အန္တိခရစ်တွေနဲ့ အတူတူပါပဲ။ ဘုရားသခင်နဲ့ အပေးအယူလုပ်ဖို့ ကြိုးစားပြီး ကျွန်မတာဝန်ကို ထမ်းဆောင်နေခဲ့တာပါ။ ပြန်လည်သုံးသပ်ကြည့်လိုက်ရင် ဘုရားသခင်ကို စယုံကြည်တုန်းက ဇာတိပကတိ ဘေးကင်းလုံခြုံဖို့၊ ရောဂါနဲ့ ဘေးဒုက္ခကို ရှောင်ရှားဖို့၊ ပြီးတော့ အဆုံးမှာ ကယ်တင်ခံရပြီး နိုင်ငံတော်ထဲ ဝင်ရောက်ဖို့အတွက် ကျွန်မ တာဝန်ထမ်းဆောင်ခဲ့တာပါ။ အသည်းရောင်အသားဝါ ဘီပိုး သယ်ဆောင်သူလို့ ရောဂါသတ်မှတ်ခံရပြီး ဘာဆေးကုသမှုမှ မပါဘဲ အခြေအနေ သက်သာလာတုန်းက ကိုယ့်တာဝန်တွေအတွက် စိတ်အားထက်သန်မှု တိုးလာခဲ့တယ်၊ နေ့တိုင်း ပင်ပင်ပန်းပန်း လုပ်ရတာကို မမောဘူး။ နောက်ပိုင်းမှာ သွေးတိုးရှိတယ်လို့ ရောဂါသတ်မှတ်ခံရတဲ့အခါ အခြေအနေ ပိုဆိုးလာပြီး လေဖြတ်သွားမှာ စိုးရိမ်လို့ ကိုယ့်တာဝန်တွေအတွက် စိတ်အားထက်သန်မှု လျော့နည်းသွားခဲ့တယ်။ သွေးဖိအား မကျတဲ့အခါ ဘုရားသခင်ကို စအထင်လွဲပြီး ညည်းညူခဲ့တယ်။ ဘုရားသခင်ကို နှစ်တွေအများကြီး ယုံကြည်ပြီး ကိုယ့်တာဝန်အတွက် မိသားစုနဲ့ အသက်မွေးအလုပ်ကို စွန့်လွှတ်ပြီးတဲ့နောက်မှာတော့ ဘုရားသခင်က ကျွန်မကို ဘေးကင်းအောင်ထားပြီး ရေဂါနဲ့ ကပ်ဘေးတွေ ကင်းဝေးစေသင့်တယ်လို့ ကျွန်မ တွေးခဲ့မိတယ်။ ဒါပေမဲ့ မထင်မှတ်ဘဲနဲ့ ကျွန်မ နေမကောင်းဖြစ်လာတော့ ဘုရားသခင်ကို ကျိုးကြောင်းပြပြောဆိုပြီး အတိုက်အခံလုပ်လာခဲ့တယ်၊ ခေါင်းဆောင်တစ်ယောက်အနေနဲ့ တာဝန်ထမ်းဆောင်ချင်စိတ်တောင် ပျောက်ဆုံးသွားခဲ့တယ်။ ဘုရားနှုတ်ကပတ်တော်တချို့ကို ကျွန်မ ပြန်သတိရလိုက်တယ်။ “ငါသည် တစ်လျှောက်လုံး လူသားကို တင်းကျပ်သော စံနှုန်းတစ်ခု သတ်မှတ်ထားပြီးဖြစ်သည်။ အကယ်၍ သင်၏ သစ္စာစောင့်သိမှုသည် ရည်ရွယ်ချက်များနှင့် သတ်မှတ်ချက်များဖြင့် လာပါက၊...သင်၏ သစ္စာစောင့်သိမှုဟု ခေါ်သောအရာမရှိဘဲသာ နေလိုက်ချင်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်သည် အမှန်တကယ် ဘုရားသခင်ကို ယုံကြည်သူတစ်ယောက် ဖြစ်သလော) ဘုရားသခင်ရဲ့ စိတ်သဘောထားက ဖြောင့်မတ်ပြီး သန့်ရှင်းတယ်၊ ဖုံးကွယ်ထားတဲ့ ရည်ရွယ်ချက်တွေနဲ့ တာဝန်ထမ်းဆောင်တဲ့ လူတွေကို သူ မုန်းတယ်။ ဒါပေမဲ့ ကျွန်မက ဘုရားသခင်နဲ့ အပေးအယူလုပ်ဖို့ နောက်ကွယ်က ရည်ရွယ်ချက်တွေနဲ့ပဲ တာဝန်ကို အမြဲ ထမ်းဆောင်ခဲ့တာ။ ကျွန်မက ကိုယ့်ဇာတိပကတိကိုပဲ ထည့်စဉ်းစားခဲ့တယ်၊ ခြေကုန်လက်ပန်းကျသွားရင် ရောဂါအခြေအနေ ပိုဆိုးသွားမယ်၊ ပြီးရင် သေသွားပြီး ကောင်းချီးရဖို့ အခွင့်အရေး ဆုံးရှုံးသွားမယ်ဆိုပြီး ကြောက်ရွံ့နေခဲ့တာ။ ကျွန်မ တကယ်ကို တစ်ကိုယ်ကောင်းဆန်ခဲ့တာပဲ။ သခင့်အတွက် အလုပ်လုပ်ပြီး ကိုယ့်ကိုယ်ကိုယ် အသုံးခံတဲ့အပြင် ဒုက္ခခံခဲ့တဲ့ ပေါလုကို ကျွန်မ သတိရမိတယ်။ သူက ဒါကို အရင်းအနှီးပြုပြီး ဘုရားသခင်ဆီကနေ ဆုလာဘ်တွေနဲ့ ဖြောင့်မတ်ခြင်း သရဖူကို တောင်းဆိုခဲ့တယ်။ သူက အရှက်မရှိဘဲနဲ့တောင် ကြွေးကြောခဲ့တယ်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) ပေါလုက အဓိကအနေနဲ့ ကောင်းချီးတွေရဖို့ ဘုရားသခင်ကို ယုံကြည်ပြီး အလုပ်လုပ်ခဲ့တာ၊ ဘုရားသခင်ကို အတိုက်အခံလုပ်တဲ့ လမ်းကြောင်းကို လျှောက်ခဲ့ပြီး၊ အဆုံးမှာ ဘုရားသခင်ရဲ့ အပြစ်ဒဏ်ပေးတာကို ခံခဲ့ရတယ်။ ဘုရားသခင်ကို ယုံကြည်လာတာ ဒီနှစ်တွေအကြာကြီး ရှိပြီဖြစ်ပေမဲ့ ကိုယ်တော့်အကြောင်း ကျွန်မ နားလည်တာ သိပ်နည်းပါသေးတယ်။ ဘုရားသခင်အတွက် ကျွန်မရဲ့ အသုံးခံတာတွေ၊ စွန့်လွှတ်တာတွေကလည်း ကိုယ်တော့်ဆီကနေ ကျေးဇူးတော်နဲ့ ကောင်းချီးတွေကို တောင်းဆိုဖို့ ရည်ရွယ်ချက်နဲ့ပါပဲ။ ကျွန်မက ပေါလုရဲ့ လမ်းကြောင်းအတိုင်း လျှောက်နေတာ မဟုတ်ဘူးလား။ ကျွန်မသာ မပြောင်းလဲရင် နောက်ဆုံးမှာ ဘုရားသခင်ရဲ့ ရွံရှာပြီး မုန်းတီးတာကို ခံသွားရမှာပဲ။

ကျွန်မ စပြီး ဆင်ခြင်သုံးသပ်မိတယ်။ “ဘုရားသခင်အတွက် ကိုယ့်ကိုယ်ကိုယ် အသုံးခံဖို့ ငါ့မိသားစုနဲ့ အလုပ်အကိုင်ကို စွန့်လွှတ်ခဲ့တဲ့အတွက် ဘုရားသခင်က ငါ့ကို ကောင်းချီးပေးသင့်တယ်လို့ ငါ အမြဲ ယုံကြည်ခဲ့တယ်။ ငါ ဒီလိုမြင်တာ မှန်ရဲ့လား” လို့ပေါ့။ အဲဒီနောက်မှာ ဘုရားနှုတ်ကပတ်တော်တွေကို ကျွန်မ ထပ်ဖတ်ဖြစ်တယ်။ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။ ဤအရာတစ်ခုကို သင်တို့အား ငါပြောပါရစေ။ သူ၏တာဝန်နှင့်သက်ဆိုင်သည့် လူ၏ စွမ်းဆောင်မှုသည် သူလုပ်ဆောင်သင့်သည့်အရာ ဖြစ်ပြီး သူသည် သူ၏တာဝန်ကို ဆောင်ရွက်နိုင်စွမ်း မရှိပါက ဤသည်မှာ သူ၏ ပုန်ကန်မှုဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဘုရားနှုတ်ကပတ်တော်တွေကနေ ကျွန်မ မြင်လိုက်ရတာက ကိုယ့်တာဝန်ကို ထမ်းဆောင်တာဟာ ကောင်းချီးရတာ၊ ဒါမှမဟုတ် ကံအကြောင်းမလှတာ ခံစားတာတွေနဲ့ ဆက်စပ်မှုမရှိဘူးဆိုတာပါပဲ။ ဖန်ဆင်းခံတစ်ယောက်အနေနဲ့ ကိုယ့်တာဝန်ကို ထမ်းဆောင်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတတဲ့အရာ ဖြစ်ပါတယ်၊ ဒါဟာ လူသားအားလုံးရဲ့ တာဝန်ဝတ္တရားပါ။ ဘုရားသခင်ကို စမ်းသပ်ပြီး စျေးစစ်ဖို့ ဒါမှမဟုတ် အပေးအယူလုပ်ဖို့ ကိုယ့်တာဝန်ကို အသုံးမပြုသင့်ဘူး။ သားသမီးတွေက သူတို့မိဘတွေကို သားသမီးဝတ်ကျေပွန်တဲ့အခါ မိဘတွေဆီက အမွေရချင်လို့သက်သက် ဒါကို သူတို့လုပ်တာဆိုရင် သူတို့က သားသမီးဝတ် မကျေပွန်တာပဲ။ ကိုယ့်မိဘတွေကို သားသမီးဝတ်ကျေပွန်တာက ကလေးတစ်ယောက်ရဲ့ တာဝန်နဲ့ ဝတ္တရားဖြစ်ပြီး ဒီကိစ္စမှာ သားသမီးတွေက မိဘနဲ့ အပေးအယူ မလုပ်သင့်ပါဘူး။ ကိုယ့်တာဝန်မှာ ကျွန်မက အများကြီး အားထုတ်ခဲ့တာကြောင့် ဘုရားသခင်က ကျွန်မကို ကာကွယ်ပေးသင့်တယ်၊ ကျွန်မ နေမကောင်းဖြစ်ရင် ကုပေးသင့်တယ်လို့ ကျွန်မ ထင်ခဲ့တာ။ ဒီလိုနည်းနဲ့ ဘုရားသခင်ကို ယုံကြည်ပြီး တာဝန်ထမ်းဆောင်တာဟာ ဘုရားသခင်နဲ့ အပေးအယူလုပ်ဖို့ ကြိုးစားနေတာ၊ ကိုယ့်ရည်မှန်းချက်တွေ အောင်မြင်ဖို့ ကိုယ်တော့်ကို ကြိုးကိုင်ဖို့ ကြိုးစားနေတာပါပဲ၊ ပြီးတော့ ဘုရားသခင်ကို လှည့်စားဖို့ ကြိုးစားနေတာပါ။ ကျွန်မလို တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့လူက ဘုရားသခင်ရဲ့ ကောင်းချီးပေးတာကို ခံရပြီး နိုင်ငံတော်ထဲ ဝင်ရဖို့ ဘယ်လိုလုပ် မျှော်လင့်နိုင်မှာလဲ။ ကျွန်မက အိမ်မက်မက်နေတာပဲ မဟုတ်လား။ ကျွန်မက ဖန်ဆင်းခံတစ်ယောက်ပါ၊ ကျွန်မရဲ့ အဆုံးသတ်က ကောင်းချီးပဲဖြစ်ဖြစ်၊ ဘေးဒုက္ခပဲဖြစ်ဖြစ်၊ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျွန်မ ကျိုးနွံနာခံသင့်ပါတယ်။ ဒါကမှ ဆင်ခြင်တုံတရားရှိတဲ့လူရဲ့ အပြုအမူပါ။ ဒါတွေကို သဘောပေါက်ပြီးတဲ့နောက်မှာ၊ ဘုရားသခင်ဆီ ကျွန်မ ဆုတောင်းလိုက်တယ်၊ “ဘုရားသခင်၊ သမီးအတွက် ဒီလို အခြေအနေမျိုး စီစဉ်ညွှန်ကြားပေးပြီး သမီးရဲ့ယုံကြည်ခြင်းထဲက မသန့်စင်တဲ့ ရည်ရွယ်ချက်တွေကို နားလည်အောင် နှုတ်ကပတ်တော်တွေနဲ့ လမ်းပြပေးတဲ့အတွက် ကျေးဇူးတင်ပါတယ်။ အခု သမီးရဲ့ ကောင်းချီးရလိုတဲ့ ရည်ရွယ်ချက်တွေကို စွန့်လွှတ်ဖို့ သမီး လိုလားနေပါတယ်။ ရောဂါအခြေအနေ ဘယ်လိုပဲဖြစ်ပါစေ၊ ထွက်သက်ဝင်သက် တစ်ခုကျန်နေသရွေ့ ကိုယ့်တာဝန်ကို စွဲမြဲပြီး ကိုယ်တော်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံပါမယ်” လို့ပေါ့။

တစ်နေ့ကျတော့ ဘုရားနှုတ်ကပတ်တော်တွေကို ကျွန်မ ထပ်ဖတ်ဖြစ်တယ်။ “သင့်အနေဖြင့် အကြီးစား နာမကျန်းမှု ကြုံရသည်ဖြစ်စေ၊ အသေးစား နာမကျန်းမှုတစ်ခု ကြုံရသည်ဖြစ်စေ သင်၏ နာမကျန်းမှု ဆိုးရွားသွားသည့် အခိုက်၊ သို့မဟုတ် သေခြင်းကို သင် ရင်ဆိုင်နေရသည့်အခိုက်တွင် အကြောင်းအရာ တစ်ခုကိုသာ သတိရလော့။ သေခြင်းကို မကြောက်နှင့်။ ကင်ဆာနောက်ဆုံးအဆင့်တွင် သင် ရှိနေလျှင်ပင် သင်၏ နာမကျန်းမှုတစ်ခု၏ သေနှုန်းက အလွန်မြင့်လျှင်ပင် သေခြင်းကို မကြောက်နှင့်။ သင်၏ ဆင်းရဲဒုက္ခမည်မျှ ကြီးမားလင့်ကစား သေခြင်းကို ကြောက်ရွံ့ပါက သင်သည် ကျိုးနွံနာခံလိမ့်မည် မဟုတ်။...သင်သေဆုံးသွားနိုင်လောက်အောင် သင်၏ နာမကျန်းမှု အလွန်ဆိုးရွားပြီး ထိုအတွက် နာမကျန်းမှု ကူးစက်ခံရသည့်လူသည် အသက်အရွယ် မည်မျှရှိသည်ဖြစ်စေ သေနှုန်းက မြင့်မားကာ နာမကျန်းမှု ကူးစက်ခံရသည့်အချိန်မှသည် သေဆုံးသည့်အချိန်က အလွန်တိုတောင်းပါက သင်၏ စိတ်နှလုံးတွင် မည်သည့်အရာကို သင် စဉ်းစားသင့်သနည်း။ ‘သေခြင်းကို ငါမကြောက်ရ။ အဆုံးတွင် လူတိုင်း သေရသည်။ သို့သော် ဘုရားသခင်ကို ကျိုးနွံနာခံခြင်းသည် လူအများစု မလုပ်ဆောင်နိုင်သည့် အရာတစ်ခုဖြစ်ပြီး ဘုရားသခင်ကို ကျိုးနွံနာခံခြင်းအား လက်တွေ့လုပ်ဆောင်ရန် ဤနာမကျန်းမှုကို ငါ အသုံးပြု၍ရသည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံသည့် အတွေးနှင့် သဘောထားတို့ကို ငါ ရှိသင့်ပြီး သေခြင်းကို ငါမကြောက်ရ’ဟူ၍ ဖြစ်သည်။ သေခြင်းသည် လွယ်၏၊ အသက်ရှင်ခြင်းထက် များစွာ သာ၍ လွယ်ကူ၏။ သင့်အနေဖြင့် ပြင်းထန်သော ဝေဒနာဖြင့် ရှိနိုင်ပြီး ထိုအရာကို သင် သတိမပြုမိဘဲရှိမည်ဖြစ်ကာ သင်၏ မျက်လုံးများကို ပိတ်သည်နှင့် သင်၏ ထွက်သက်ရပ်သွားသည်၊ သင့်ဝိညာဉ်က ကိုယ်ခန္ဓာကို စွန့်ပြီး သင့်ဘဝ အဆုံးသတ်လေသည်။ ဤသည်မှာ သေခြင်း၏ ဖြစ်စဉ်ပင် ဖြစ်သည်။ ဤမျှ ရိုးရှင်းပေသည်။ သေခြင်းကို မကြောက်ရွံ့ခြင်းသည် ခံယူရမည့် သဘောထားတစ်ခု ဖြစ်သည်။ ဤအရာအပြင် သင်၏ နာမကျန်းမှု ဆိုးရွားသွားမည်၊ မဆိုးရွားသွားမည်၊ သို့မဟုတ် သင် ကုသပျောက်ကင်းမရနိုင်ပါက သေဆုံးမည်လော၊ သို့မဟုတ် သင် မသေမချင်း အချိန်မည်မျှကြာလိမ့်မည်၊ သို့မဟုတ် သေမည့်အချိန်ရောက်လာသည့်အခါ မည်သည့်ဝေဒနာ ခံစားရမည်ဆိုသည်တို့ကို သင် မစိုးရိမ်ရ။ ဤအရာများကို သင် မစိုးရိမ်ရပေ။ ဤသည်တို့မှာ သင်စိုးရိမ်သင့်သည့်အရာများ မဟုတ်။ ဤသည်မှာ အဘယ့်ကြောင့်ဆိုသော် နေ့ရက်ရောက်လာရမည်ဖြစ်ပြီး ထိုနေ့ရက်သည် တစ်နှစ်နှစ်၊ တစ်လလနှင့် ရက်တစ်ရက်ရက်တွင် ရောက်လာရမည် ဖြစ်သည်။ ထိုအရာမှ သင် ပုန်းကွယ်၍ မရနိုင်သကဲ့သို့ မရှောင်ရှားနိုင်ပေ။ ထိုအရာမှာ သင်၏ ကံကြမ္မာ ဖြစ်သည်။ သင်၏ ကံကြမ္မာဟု ခေါ်သောအရာကို ဘုရားသခင်က ကြိုတင်စီမံထားပြီးဖြစ်ကာ သူက စီစဉ်နှင့်ပြီး ဖြစ်သည်။ သင်၏ နှစ်ကာလသက်တမ်းနှင့် သင် သေဆုံးသည့် အသက်အရွယ်နှင့် အချိန်ကာလတို့ကို ဘုရားသခင်က သတ်မှတ်ပြီးသားဖြစ်ပေသည်။ ထို့ကြောင့် သင် မည်သည့်အရာကို စိုးရိမ်နေသနည်း။ ထိုအရာနှင့်ပတ်သက်၍ သင် စိုးရိမ်နိုင်သော်လည်း ယင်းက မည်သည့်အရာကိုမျှ ပြောင်းလဲစေမည် မဟုတ်။ ထိုအရာနှင့်ပတ်သက်၍ သင်စိုးရိမ်နိုင်သော်လည်း ထိုအရာ မဖြစ်အောင် သင်တား၍မရနိုင်ပေ။ ထိုအရာနှင့်ပတ်သက်၍ သင် စိုးရိမ်နိုင်သော်လည်း ထိုနေ့ကို ရောက်မလာအောင် သင်မတားနိုင်ပေ။ ထို့ကြောင့် သင်၏ စိုးရိမ်မှုသည် မလိုလားအပ်သကဲ့သို့ ထိုအရာလုပ်ဆောင်သမျှမှာ သင့်နာမကျန်းမှု၏ ဝန်ထုပ်ကို ယခင်ထက် သာ၍ လေးလံစေခြင်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကနေ ကျွန်မ နားလည်လိုက်ရတာက လူတွေဟာ သူတို့ရောဂါနဲ့ပတ်သက်ပြီး မစိုးရိမ်သင့်ဘူး၊ စိတ်သောက မရောက်သင့်ဘူး။ ရောဂါတစ်ခု ပိုဆိုးလာတာ၊ ဒါမှမဟုတ် သေဆုံးသွားတာဟာ လူတစ်ဦးတစ်ယောက်အပေါ် မူတည်တာ မဟုတ်သလို လူ့ရဲ့ ပူပန်မှုကလည်း မဖြေရှင်းပေးနိုင်ဘူး။ လူတစ်ယောက်ရဲ့ အသက်ရှင်ခြင်းနဲ့ သေခြင်းဟာ ဘုရားသခင်ရဲ့ လက်ထဲမှာ ရှိပါတယ်။ လူတစ်ယောက် ဘယ်အချိန်၊ ဘယ်အသက်အရွယ်မှာ သေဆုံးမယ်ဆိုတာကို ဘုရားသခင် သတ်မှတ်ထားပြီးပါပြီ။ အချိန်တန်ရင် လူတစ်ယောက်က ဘယ်လောက်ပဲ ကြောက်နေပါစေ သေကိုသေရမှာပါ။ ဒါပေမဲ့ အချိန်မတန်သေးရင် သူသေချင်ရင်တောင် သေလို့မရပါဘူး။ ကျွန်မ အိမ်နီးချင်းက ကောင်မလေးတစ်ယောက်ကို သတိရမိတယ်၊ သူက ၁၈ နှစ်၊ ၁၉ နှစ်လောက်ပဲ ရှိသေးတာ။ ဖျားရုံလေး ဖျားတာ၊ ဆေးထိုးဖို့ ဆေးရုံသွားပြီး အိမ်ပြန်ရောက်တာ တစ်ရက်တောင် မကြာဘူး၊ ဆုံးသွားရှာတယ်။ အသက် ၈၀ အရွယ် အဘွားတစ်ယောက်အကြောင်းကိုလည်း ကျွန်မ သိတယ်၊ တစ်ခါတုန်းက သူ တော်တော်လေး ဖျားတာ။ သူ့အတွက် ခေါင်းတလားတောင် ပြင်ပြီးပြီ၊ ခေါင်းချမယ့် အဝတ်အစားတောင် ဝတ်ပေးပြီးပြီ၊ ဒါပေမဲ့ သူ မသေခဲ့ဘူး။ ဒီအဖြစ်အပျက်တွေကနေ ကျွန်မ မြင်လိုက်ရတာက လူတစ်ဦးချင်းရဲ့ အသက်ရှင်ခြင်းနဲ့ သေခြင်းကို ဘုရားသခင်က သတ်မှတ်တာဖြစ်ပြီး ရောဂါ၊ ဒါမှမဟုတ် ရောဂါပြင်းထန်မှုနဲ့ ဘာမှ မဆိုင်ပါဘူး။ ကျွန်မရောဂါ သက်သာလာမလား၊ ဒါမှမဟုတ် သေမလားဆိုတာ ကျွန်မ ထိန်းချုပ်လို့ရတဲ့ကိစ္စတစ်ခု မဟုတ်ပါဘူး။ ကျွန်မ သေရမယ့်အချိန်ရောက်ရင် ဆင်းရဲဒုက္ခမခံစားရရင်တောင်၊ မပင်ပန်းရင်တောင် သေကိုသေရမှာ၊ အချိန်မတန်သေးရင်တော့ ဘယ်လောက်ပဲ ပင်ပင်ပန်းပန်း လုပ်လုပ် သေမှာမဟုတ်ဘူး။ ကျွန်မက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံပြီး ကိုယ့်တာဝန်ကို ကောင်းကောင်း ထမ်းဆောင်ရမှာပါ။

၂၀၂၃ ခုနှစ်၊ နှစ်ကုန်ပိုင်းမှာ ခေါင်းဆောင်တွေက ကျွန်မကို တခြားအသင်းတော်တစ်ခုမှာ တာဝန်ပိုယူဖို့ စီစဉ်ပေးခဲ့တယ်။ အဲဒီအချိန်တုန်းက ကျွန်မရဲ့ သွေးဖိအားက တော်တော်လေး ပုံမှန်ဖြစ်နေပါပြီ၊ ဒါပေမဲ့ ညဉ့်နက်တဲ့အထိ နေရင်တော့ နည်းနည်း တက်တတ်တယ်၊ နည်းနည်းလောက် အနားယူလိုက်ရင် ပြန်ကောင်းသွားရော။ ဒီအသင်းတော်ကို ရောက်တော့ အလုပ်က ဘာမှ ရလဒ်မထွက်တာကို မြင်တော့ ကျွန်မ စိုးရိမ်သောက ဖြစ်လာတယ်၊ ညဉ့်နက်တဲ့အထိ အလုပ်လုပ်ရင် ခေါင်းမူးပြီး သွေးဖိအား တက်လာတတ်တယ်။ ညာဘက်ခြေထောက်ကလည်း အရမ်းကိုက်ပြီး တစ်ခါတလေ ညဘက်ဆို နာလွန်းလို့ အိပ်လို့မရဘူး။ သွေးတိုးကို မထိန်းချုပ်နိုင်ရင် လေဖြတ်နိုင်တယ်၊ ထုံကျင်ကိုက်ခဲပြီး အကြောသေတာတွေတောင် ဖြစ်နိုင်တယ်လို့ ဆရာဝန် ပြောခဲ့တာကို ကျွန်မ သတိရမိတယ်။ ကျွန်မ မစိုးရိမ်ဘဲ မနေနိုင်တော့ဘူး၊ “ငါ့ခြေထောက် နာတာက အကြောသေတော့မယ့် လက္ခဏာများလား။ ငါ တကယ် အကြောသေသွားရင် ငါ့တာဝန်တွေကို လုံးဝ ထမ်းဆောင်နိုင်မှာ မဟုတ်ဘူး၊ အဲဒီအခါကျရင် ငါ ဘာအသုံးကျတော့မှာလဲ” လို့ တွေးမိတယ်။ ကျွန်မက ကိုယ့်အနာဂတ်အတွက် ထပ်ပြီး စိုးရိမ်နေမိတယ်ဆိုတာ သဘောပေါက်လိုက်တယ်၊ ဒါကြောင့် မညည်းမိအောင် ထိန်းပေးဖို့ တောင်းလျှောက်ရင်းနဲ့ ဘုရားသခင်ဆီ ကျွန်မ တိတ်တဆိတ် ဆုတောင်းလိုက်တယ်။ အဲဒီနောက်မှာ ဒီဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “ဘုရားသခင်၌ သင်၏ယုံကြည်ခြင်းနှင့် သမ္မာတရားကို လိုက်စားခြင်း၌ သင်က ‘ဘုရားသခင်က ကျွန်ုပ်အပေါ် မည်သည့်ရောဂါ သို့မဟုတ် သဘောမတူဖွယ် ဖြစ်ရပ်များကို ကျရောက်ခွင့်ပြုပါစေ၊ ဘုရားသခင် မည်သည့်အရာကို လုပ်ဆောင်ပါစေ ကျွန်ုပ်သည် ကျိုးနွံနာခံပြီး ဖန်ဆင်းခံတစ်ယောက်အဖြစ် ကျွန်ုပ်၏ နေရာတွင် နေရမည်။ အခြားအရာအားလုံးထက်ပိုပြီး သမ္မာတရား၏ ဤရှုထောင့်ဖြစ်သည့် ကျိုးနွံနာခံခြင်းကို ကျွန်ုပ် လက်တွေ့လုပ်ဆောင်ရမည်၊ ယင်းကို ကျွန်ုပ် အကောင်အထည်ဖော်ရမည်။ ပြီးလျှင် ဘုရားသခင်ကို ကျိုးနွံနာခံခြင်း လက်တွေ့ကျမှုတွင် အသက်ရှင်နေထိုင်သည်။ ထို့အပြင် ဘုရားသခင်က ကျွန်ုပ်ကို တာဝန်ပေးစေခိုင်းသည့် အရာနှင့် ကျွန်ုပ်ထမ်းဆောင်သင့်သည့် တာဝန်ကို ကျွန်ုပ် ဘေးဖယ်၍မဖြစ်ပေ။ ကျွန်ုပ်၏ နောက်ဆုံးထွက်သက်တွင်ပင် ကျွန်ုပ်သည် မိမိ၏တာဝန်ကို စွဲစွဲမြဲမြဲ ထိန်းသိမ်းရမည်’ ဟု ဆိုနိုင်လျှင် ဤသည်မှာ သက်သေခံချက်ပေးခြင်း မဟုတ်လော။ သင်၌ ဤသန္နိဋ္ဌာန်မျိုးနှင့် ဤအခြေအနေမျိုး ရှိသည့်အခါ သင်သည် ဘုရားသခင်နှင့်ပတ်သက်၍ ညည်းညူနိုင်သေးသလော။ မဟုတ်ပေ၊ သင် မညည်းညူနိုင်ပေ။ ထိုသို့သော အချိန်တစ်ခုတွင် သင်သည် သင့်ကိုယ်သင် ‘ဘုရားသခင်က ကျွန်ုပ်ကို ဤဇီဝအသက်ကို ပေးသည်၊ သူသည် ဤနှစ်များ တစ်လျှောက် ကျွန်ုပ်အတွက် ထောက်ပံ့ပေးကာ ကွယ်ကာပေးပြီးဖြစ်သည်၊ သူသည် ကျွန်ုပ်ထံမှ နာကျင်မှုများစွာ ယူပြီးဖြစ်သည်၊ ကျွန်ုပ်ကို ကျေးဇူးတော်များစွာနှင့် သမ္မာတရားများစွာတို့ကို ပေးပြီးဖြစ်သည်။ ကျွန်ုပ်သည် မျိုးဆက်များကြာအောင် လူများ နားမလည်သေးသည့် သမ္မာတရားများနှင့် နက်နဲမှုများကို နားလည်ပြီးဖြစ်သည်။ ကျွန်ုပ်သည် ဘုရားသခင်ထံမှ များစွာ ရရှိပြီးဖြစ်သောကြောင့် ဘုရားသခင်ကို ကျွန်ုပ် ပြန်လည်ပေးဆပ်ရမည်။ ယခင်က ကျွန်ုပ်၏ ဝိညာဉ်ရင့်ကျက်မှုသည် အလွန် နုနယ်သည်၊ ကျွန်ုပ်သည် မည်သည့်အရာကိုမျှ နားမလည်ဘဲ ကျွန်ုပ် ပြုသမျှအရာအားလုံးသည် ဘုရားသခင်ကို နာကျင်စေသည်။ ကျွန်ုပ်သည် အနာဂတ်တွင် ဘုရားသခင်ကို ပြန်လည်ပေးဆပ်ဖို့ နောက်ထပ် အခွင့်အရေး ရှိနိုင်မည် မဟုတ်ပေ။ ဤနှစ်များတစ်လျှောက် ကျွန်ုပ်အတွက် ထောက်ပံ့ပေးခြင်းသည် အချည်းနှီးမဖြစ်ဘဲ အကျိုးဖြစ်ထွန်းပြီးဖြစ်သည်ကို ဘုရားသခင် တွေ့မြင်နိုင်ဖို့အလို့ငှာ ကျွန်ုပ် အသက်ရှင်ဖို့ အချိန်မည်မျှ ကျန်ပါစေ ကျွန်ုပ်၌ရှိသည့် အနည်းငယ်သော ခွန်အားကို ပူဇော်ဆက်ကပ်ပြီး ဘုရားသခင်အတွက် ကျွန်ုပ် လုပ်ဆောင်နိုင်သည့်အရာကို လုပ်ဆောင်ရမည်။ ဘုရားသခင်ကို နှစ်သိမ့်မှု ဆောင်ကြဉ်းပေးပါရစေ၊ ပြီးလျှင် သူ့ကို မနာကျင်စေတော့သကဲ့သို့ စိတ်မပျက်စေတော့ပေ’ ဟု တွေးလိမ့်မည်။ ဤနည်းလမ်းဖြင့် တွေးတောခြင်းကရော အဘယ်သို့ ရှိသနည်း။ ‘ဤရောဂါက မည်သည့်အချိန်တွင် ပျောက်မည်နည်း။ ပျောက်သည့်အချိန်တွင် ကျွန်ုပ်၏ တာဝန်ကို အစွမ်းကုန် ထမ်းဆောင်ပြီး သစ္စာစောင့်သိမည်။ ကျွန်ုပ်သည် မကျန်းမာသည့်အခါတွင် မည်သို့ သစ္စာစောင့်သိနိုင်သနည်း။ ဖန်ဆင်းခံတစ်ဦး၏ တာဝန်ကို ကျွန်ုပ် မည်သို့ ထမ်းဆောင်နိုင်သနည်း။’ ဟု တွေးလျက် သင့်ကိုယ်သင် မည်သို့ကယ်တင်ဖို့၊ သို့မဟုတ် လွတ်မြောက်ဖို့ မတွေးလေနှင့်။ သင်၌ ထွက်သက် တစ်ခုရှိသမျှ ကာလပတ်လုံး သင်သည် သင်၏တာဝန်ကို ထမ်းဆောင်နိုင်စွမ်း မရှိသလော။ သင်သည် ထွက်သက်တစ်ခု ရှိသမျှကာလပတ်လုံး ဘုရားသခင်ကို အရှက်မရစေအောင် လုပ်နိုင်စွမ်းရှိသလော။ သင်၌ ထွက်သက်တစ်ခု ရှိသမျှကာလပတ်လုံး သင်၏စိတ်သည် ကြည်လင်သမျှကာလပတ်လုံး သင်သည် ဘုရားသခင်နှင့်ပတ်သက်၍ မညည်းညူနိုင်စွမ်း ရှိသလော။ (ရှိပါသည်။)” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) ဘုရားနှုတ်ကပတ်တော်တွေကနေ ကျွန်မ နားလည်လိုက်ရတာက ကျွန်မဟာ သေးနုပ်တဲ့ ဖန်ဆင်းခံတစ်ယောက်ဖြစ်ပြီး ဖန်ဆင်းရှင်ရှေ့မှာ တောင်းဆိုတာတွေ မလုပ်သင့်ဘူးဆိုတာနဲ့ ကိုယ့်နေရာမှန်မှာ ရပ်တည်ပြီး ကိုယ့်တာဝန်တွေကို ကောင်းကောင်း ထမ်းဆောင်သင့်တယ်ဆိုတာပါပဲ။ ဒါဟာ ကျွန်မမှာ ရှိသင့်တဲ့ ဆင်ခြင်တုံတရားပါ။ ဘုရားသခင်က ကျွန်မကို အသက်ပေးထားပြီး ဒီနေ့အထိ ရှင်သန်ခွင့် ပေးထားတယ်၊ ပြီးတော့ ကျွန်မကို ရေလောင်းပြီး ထောက်ပံ့ပေးဖို့ နှုတ်ကပတ်တော်တွေ အများကြီး ပြောခဲ့တယ်၊ သမ္မာတရားတချို့ကို နားလည်စေခဲ့တယ်။ အခု ဒီရောဂါကနေတစ်ဆင့် ကျွန်မအတွင်းမှာရှိတဲ့ ဖောက်ပြန်ပျက်စီးတဲ့ စိတ်သဘောထားနဲ့ ကောင်းချီးရလိုတဲ့ ရည်ရွယ်ချက်တွေကို ဘုရားသခင်က ထုတ်ဖော်ပြနေတာပါ၊ ပြီးတော့ ကိုယ့်ကိုယ်ကိုယ် သိဖို့၊ ကိုယ်တော်က နှုတ်ကပတ်တော်တွေကို အသုံးပြုပြီး လမ်းပြနေတာပါ၊ အဲဒီလိုနဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ပြောင်းလဲပြီး သန့်စင်စေဖို့အတွက်ပေါ့။ ဒါဟာ ဘုရားသခင်ဆီက ကောင်းချီးပါပဲ။ အခု ကျွန်မ တာဝန်တွေကို လုပ်နိုင်သေးတယ်၊ ဒါကြောင့် အဲဒါတွေကို ဘယ်လို ကောင်းကောင်းလုပ်မလဲဆိုတာကိုပဲ ကျွန်မ စဉ်းစားသင့်တယ်၊ ရောဂါအခြေအနေ ဘယ်လိုပဲ ဖြစ်လာပါစေ၊ ပိုဆိုးလာမလား၊ ဒါမှမဟုတ် အကြောသေသွားမလားဆိုတာတွေကို ထည့်မတွက်ဘဲ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျွန်မ ကျိုးနွံနာခံရမယ်။ ကျွန်မ ဘုရားသခင်ရှေ့မှောက်ကို သွားပြီး ဆုတောင်းလိုက်တယ်၊ “ဘုရားသခင်၊ သမီးကိုယ်သမီး ကိုယ်တော့်ဆီ လုံးလုံး အပ်နှံပါတယ်။ ထွက်သက်ဝင်သက် တစ်ခုကျန်နေသရွေ့၊ နောက်ထပ် တစ်ရက် ရှင်သန်နိုင်သရွေ့ ကိုယ့်တာဝန်တွေကို စွဲစွဲမြဲမြဲ ထမ်းဆောင်ပါ့မယ်” လို့ပေါ့။ ရောဂါနဲ့ပတ်သက်ပြီး စိုးရိမ်ပူပန်တာတွေ၊ ဗျာများနေတာတွေကို ရပ်လိုက်တဲ့အခါ ကျွန်မ ပိုသက်တောင့်သက်သာဖြစ်ပြီး လွတ်မြောက်သလို ခံစားရတယ်။ တစ်ခါတလေ သွေးဖိအား တက်သေးပေမဲ့ ထိန်းဖို့အတွက် ကျွန်မ ဆေးသောက်တယ်၊ ခြေထောက်ကိုက်ရင် ဆေးဖက်ဝင် အရက်ပြန်တစ်မျိုး လိမ်းလိုက်တယ်၊ အချိန်ရရင် လေ့ကျင့်ခန်း လုပ်တယ်။ ဒီအရာတွေထဲက တစ်ခုကမှ ကိုယ့်တာဝန် ထမ်းဆောင်နိုင်စွမ်းအပေါ် မထိခိုက်ပါဘူး။ ဘုရားသခင် ကျေးဇူးတော်ကို ချီးမွမ်းပါတယ်။


၄၉။ မိသားစုရဲ့ ကျွေးမွေးပြုစုစောင့်ရှောက်မှု ကျေးဇူးအပေါ် ဘယ်လိုသဘောထားရမလဲ

ချန်လီ၊ တရုတ်ပြည်

ကျွန်တော့်ကို စီးပွားရေး သိပ်မဖွံ့ဖြိုးတဲ့ ခရိုင်မြို့လေးတစ်ခုမှာ မွေးဖွားခဲ့ပါတယ်။ မိဘတွေ၊ အဘိုးအဘွားတွေ အားလုံးက လယ်သမားတွေဆိုတော့ ကျွန်တော်တို့ မိသားစုအခြေအနေက သိပ်မကောင်းဘူးပေါ့။ ဒါပေမဲ့ သူတို့က ကျွန်တော့်ကို အရမ်းချစ်တော့ ကျွန်တော်လိုချင်တာမှန်သမျှ ရအောင် အမြဲ ရှာကြံပေးတတ်ကြတယ်။ နောက်ပိုင်းကျမှ အဲဒါတွေအကုန်လုံးက သူတို့ ခြိုးခြံချွေတာပြီး ရခဲ့တာတွေမှန်း ကျွန်တော် သိလိုက်ရတာ။ နောက်ပိုင်းမှာ ကျွန်တော့်ဘဝ ပိုကောင်းအောင်ဆိုပြီး မိဘတွေက ငွေချေးငှားပြီးတော့ လယ်လုပ်ငန်းတစ်ခု စလုပ်ခဲ့တယ်။ မိဘတွေ နေ့တိုင်း နေ့ရောညပါ အလုပ်လုပ်ရင်း ရောဂါတွေရတဲ့အထိ အပင်ပန်းခံနေကြတာကို မြင်မိတော့ ကျွန်တော် သူတို့ကို နားခိုင်းခဲ့တယ်။ အဖေက သူလည်း ဒါတွေ အားလုံးကို တကယ်တော့ မလုပ်ချင်ပါဘူး၊ ဒါပေမဲ့ နောင်ကျရင် ကျွန်တော်က ကိုယ့်မိသားစုနဲ့ကိုယ် ဖြစ်လာမှာမို့လို့ ကျွန်တော့်အတွက် ပိုက်ဆံနည်းနည်း ပိုစုပေးချင်တယ်၊ သူခံစားခဲ့ရတဲ့ ဒုက္ခတွေကို ကျွန်တော့်ကို မခံစားစေချင်ဘူးလို့ ပြောတယ်။ အဖေပြောတာ ကြားတော့ ကျွန်တော် စိတ်မကောင်းဖြစ်ရသလို ကျေးဇူးလည်း တင်မိတယ်။ မိဘတွေ ကျွန်တော့်အတွက် အနစ်နာခံတာတွေ အကုန်မြင်ရတော့ သူတို့ကို ကျွန်တော် အများကြီး အကြွေးတင်နေတယ်လို့ ခံစားရတယ်။ အဘိုးနဲ့အဘွားကျတော့လည်း နှစ်ယောက်စလုံး အသက် ၇၀ ကျော်နေပြီဆိုတော့ တဖြည်းဖြည်းနဲ့ အားနည်းလာကြပြီ။ ဒါပေမဲ့ ဒါတောင်မှ သူတို့က အစားအသောက်၊ အဝတ်အစားအတွက် ပိုက်ဆံသုံးဖို့ လက်တွန့်ကြတယ်။ နေမကောင်းရင်တောင် ပိုက်ဆံပိုကုန်မှာကြောက်လို့ ဆေးရုံသွားဖို့ စိတ်ကူးမရှိကြဘူး။ နောက်ပိုင်း အဘွားက သူတို့ ဒီနှစ်တွေတစ်လျှောက်လုံး ကျွန်တော့်အတွက် ပိုက်ဆံတချို့ စုထားတယ်လို့ ပြောပြတယ်။ ဒါကိုကြားတော့ ကျွန်တော် ဘဝင်မကျဖြစ်သွားတယ်။ သူတို့ ဒီလောက် အသက်ကြီးနေပြီကိုတောင် ကျွန်တော့်အတွက် ပိုက်ဆံစုဖို့ ဒုက္ခခံနေကြတုန်းပဲ။ ကျွန်တော့်အပေါ် မိဘတွေနဲ့ ဘိုးဘွားတွေရဲ့ ကြင်နာမှုတွေကို တွေ့ကြုံခံစားရတော့ သူတို့ကို ကျွန်တော် ဘယ်လိုမှ ကျေးဇူးမဆပ်နိုင်ဘူးလို့ ခံစားရတယ်။ ကြီးလာရင် သူတို့ကို ကောင်းကောင်း ပြုစုစောင့်ရှောက်ပြီး လုပ်ကျွေးပြုစုမယ်လို့ ကျွန်တော့်စိတ်နှလုံးထဲမှာ ကိုယ့်ကိုယ်ကိုယ် ပြောလိုက်တယ်။

၂၀၁၂ ခုနှစ်ရောက်တော့၊ အမေက ကျွန်တော့်ကို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော် ဟောပြောခဲ့တယ်။ ပြီးတော့ ကျွန်တော် စုဝေးပွဲတွေတက်ပြီး တာဝန်တွေ စထမ်းဆောင်ခဲ့တယ်။ မထင်မှတ်ဘဲ ၂၀၁၈ ခုနှစ် ဆောင်းဦးရာသီမှာ အဖေ လေဖြတ်ပြီး ဆုံးသွားခဲ့တယ်။ အဖေက ကျွန်တော့်အတွက် ပိုက်ဆံရှာဖို့ အရမ်းပင်ပန်းခဲ့တာ၊ သူသာ နေ့မနား ညမနား အလုပ်မလုပ်ခဲ့ရင် ခန္ဓာကိုယ် ပင်ပန်းပြီး လေဖြတ်မှာ မဟုတ်ဘူးလို့ ယုံကြည်မိတဲ့အတွက် ကျွန်တော် အရမ်း နာကျင်ရပြီး အပြစ်ရှိသလို ခံစားရတယ်။ ကျွန်တော် တွေးမိတယ်၊ “ငါ့အဖေက တစ်သက်လုံး ပင်ပင်ပန်းပန်း အလုပ်လုပ်ခဲ့ရတာ၊ ဒါပေမဲ့ ငါ့ကျေးဇူးဆပ်တာကို မမြင်တွေ့သွားရဘဲ ထွက်ခွာသွားခဲ့ပြီ။ အခု အသက် ၇၀ ကျော်နေပြီဖြစ်တဲ့ အဘိုးနဲ့အဘွားလည်း ခြိုးခြံချွေတာပြီး နေနေရတုန်းပဲ၊ သားသမီးမြေးမြစ်တွေဆီက အကျိုးကျေးဇူး ဘာမှ မခံစားရသေးဘူး။ အဖေလည်း မရှိတော့ဘူးဆိုတော့ သူတို့ကို ပြုစုစောင့်ရှောက်ဖို့ တာဝန်ကို ငါယူရမယ်၊ ပြီးတော့ သူတို့ရဲ့ နောက်ဆုံးအချိန်တွေကို အေးအေးချမ်းချမ်း ကုန်ဆုံးခွင့်ပေးရမယ်။ ဒါမှ ငါ နောင်တရစရာ မရှိမှာ” လို့ပေါ့။ နောက်ပိုင်းမှာ အမေက သူ့တာဝန်တွေ ထမ်းဆောင်ဖို့ တခြားနေရာတစ်ခုကို ထွက်သွားပြီး၊ ကျွန်တော်က အဘိုးအဘွားကို ပြုစုဖို့ အိမ်မှာပဲ နေခဲ့တယ်။ သူတို့အတွက် ကောင်းမွန်တဲ့ အစားအစာတွေ ချက်ပြုတ်ပေးဖို့နဲ့ အဝတ်အစားကောင်းတွေ ဝယ်ပေးဖို့ ရနိုင်သမျှ နည်းတိုင်းနဲ့ ကျွန်တော် အမြဲတမ်း ကြိုးစားခဲ့တယ်၊ သူတို့ နေမကောင်းတဲ့အခါကျရင်လည်း ကျန်းမာစေချင်လို့ ကုသဖို့ ရနိုင်သမျှ နည်းလမ်းရှာခဲ့တယ်။ တစ်နေ့ကျတော့ အဘိုး ရုတ်တရက် အသက်ရှူကျပ်လာလို့ ဆေးရုံမှာ စစ်ဆေးကြည့်လိုက်တော့ နှလုံး အကြီးအကျယ် ပျက်စီးနေပြီ၊ ချက်ချင်း ဆေးရုံတက်ဖို့ လိုတယ်လို့ ဆရာဝန်က ပြောတယ်။ ဆရာဝန်က ကျွန်တော့်ကို စိတ်ကိုပြင်ဆင်ထားဖို့လည်း ပြောတယ်။ အဘိုးက စိုးရိမ်ရတဲ့ အချိန်ရောက်နေပြီ၊ အချိန်မရွေး အသက်အန္တရာယ် ရှိနိုင်တယ်တဲ့။ ဒီစိုးရိမ်ရတဲ့အချိန်ကို ကျော်ဖြတ်နိုင်ရင်တောင် သူ့နှလုံးစွမ်းဆောင်ရည်က ဆက်ကျဆင်းနေဦးမှာပဲတဲ့။ ကောင်းကောင်း ပြုစုရင်တော့ နောက်ထပ် နှစ်နှစ်လောက် နေရနိုင်သေးတယ်လို့ ပြောတယ်။ ဆရာဝန် အဲဒီလိုပြောတာ ကြားတော့ ကျွန်တော် တော်တော် အပြစ်ရှိသလို ခံစားရတယ်။ အဘိုးကို ကျွန်တော် ဂရုမစိုက်နိုင်ခဲ့လို့ သူ့အခြေအနေ ဒီလောက် ဆိုးသွားရတာလို့ တွေးမိပြီးတော့ပေါ့။ အထူးသဖြင့် ကောင်းကောင်း ပြုစုရင် နောက်ထပ် နှစ်နှစ်လောက်ပဲ နေရနိုင်မယ်လို့ ဆရာဝန်ပြောတာ ကြားလိုက်ရတဲ့အခါ ဒီတိုတောင်းတဲ့အချိန်လေးကို ကျွန်တော် ပိုတန်ဖိုးထားလာတယ်။ အခုကစပြီး အဘိုးကို ကောင်းကောင်း ပြုစုစောင့်ရှောက်ရမယ်၊ သူ တစ်နှစ်နှစ်နှစ်လောက် ပိုအသက်ရှည်အောင် ကူကြိုးစားပေးရမယ်လို့ တွေးမိတယ်။ နောက်ပိုင်း ကုသမှုတချို့ ခံယူပြီးတော့ အဘိုးအခြေအနေ နည်းနည်း သက်သာလာတယ်၊ ပြီးတော့ ကျွန်တော်တို့ ဆေးရုံဆင်းပြီး အိမ်ပြန်လာခဲ့ကြတယ်။

၂၀၂၃ မေလ ရောက်တော့၊ အသင်းတော် ခေါင်းဆောင်တွေဆီက စာတစ်စောင် ရုတ်တရက် ရလိုက်တယ်။ အလုပ်တစ်ခုကို လုပ်ဖို့ လူတစ်ယောက် အရေးတကြီး လိုနေတယ်၊ ကျွန်တော်နဲ့ သင့်တော်တယ်တဲ့။ အဲဒီတာဝန်ကို ထမ်းဆောင်ဖို့ အိမ်ကနေ ထွက်လာနိုင်မလားလို့ မေးထားတယ်။ ဒီစာကို မြင်တော့ ကျွန်တော်က တာဝန်ကို ရွေးချယ်သင့်မှန်း သိပေမဲ့ အဘိုးအဘွား ကျန်းမာရေး မကောင်းတာရယ်၊ သူတို့ကို ပြုစုစောင့်ရှောက်ဖို့ ဘယ်သူမှ မရှိတာရယ်ကို တွေးမိတော့ ကျွန်တော် စိတ်မချနိုင်ဘူး။ နောက်ဆုံးတော့ တာဝန်ကို ကျွန်တော် ငြင်းလိုက်တယ်၊ ဒါပေမဲ့ စိတ်ထဲမှာတော့ မလုံမလဲ ဖြစ်နေခဲ့တယ်။ နောက်ပိုင်းမှာ ဘုရားနှုတ်ကပတ်တော် နှစ်ပိုဒ်ကို ကျွန်တော် ဖတ်လိုက်ရတယ်။ “သင်တို့၏ ဆက်ကပ်မှုမှာ အဘယ်မှာနည်း။ သင်တို့၏ ကျိုးနွံနာခံမှုမှာ အဘယ်မှာနည်း။...အာဗြဟံသည် ဣဇာက်ကို ပူဇော်ခဲ့သည်။ သင်တို့သည် မည်သည့်အရာကို ပူဇော်ကြပြီးပြီနည်း။ ယောဘသည် အရာရာကို ပူဇော်ခဲ့သည်- သင်တို့သည် မည်သည့်အရာကို ပူဇော်ကြပြီးပြီနည်း။ လူများစွာတို့သည် မှန်သောလမ်းခရီးကို ရှာဖွေရန်အလို့ငှာ မိမိတို့၏ အသက်များကို လည်စင်းခံကြလျက်၊ မိမိတို့အသွေးကို သွန်းကြလျက် မိမိတို့ကိုယ်ကို အနစ်နာခံခဲ့ကြပြီးဖြစ်သည်။ ထိုအဖိုးအခကို သင်တို့ ပေးကြပြီးပြီလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ မောဘ၏ သားစဉ်မြေးဆက်များကို ကယ်တင်ခြင်း အဓိပ္ပါယ်) “ငါ လိုအင်ဆန္ဒရှိသည်မှာ ယခု သင်၏သစ္စာစောင့်သိမှုနှင့် ကျိုးနွံနာခံမှု၊ ယခု သင်၏ ချစ်ခြင်းမေတ္တာနှင့် သက်သေခံချက်တို့ ဖြစ်သည်။ လက်ရှိတွင် သက်သေခံချက်က အဘယ်အရာဖြစ်သည်၊ ချစ်ခြင်းမေတ္တာက အဘယ်အရာဖြစ်သည်ကို သင်မသိလျှင်ပင် ငါ့ထံ သင်၏ အရာအားလုံးကို ယူဆောင်လာသင့်ပြီး သင်၌ တစ်ခုတည်းသော ရတနာများဖြစ်သည့် သင်၏ သစ္စာစောင့်သိမှုနှင့် ကျိုးနွံနာခံခြင်းကို ငါ့ထံ လွှဲအပ်သင့်ပေသည်။ လူသားကို ငါ၏ လုံးဝ သိမ်းပိုက်ခြင်း သက်သေခံချက်ကဲ့သို့၊ စာတန်ကို ငါ၏ အောင်နိုင်ခြင်းနှင့်ဆိုင်သော သက်သေခံချက်သည် လူသား၏ သစ္စာစောင့်သိမှုနှင့် ကျိုးနွံနာခံမှုအတွင်းတွင် တည်ရှိသည်ကို သင် သိသင့်သည်။ ငါ၌ သင့်ယုံကြည်ခြင်းနှင့်ဆိုင်သော တာဝန်မှာ ငါ့အဖို့ သက်သေခံရန်၊ ငါ့ကို သစ္စာစောင့်သိရန်နှင့် အခြားမည်သူ့ကိုမျှ သစ္စာမစောင့်သိရန်၊ ပြီးလျှင် အဆုံးတိုင်အောင် ကျိုးနွံနာခံရန် ဖြစ်သည်။ ငါ့အမှု၏ နောက်တစ်ဆင့်ကို ငါ မစတင်မီ၊ သင်သည် ငါ့အဖို့ မည်သို့ သက်သေခံလိမ့်မည်နည်း။ ငါ့ကို သင် မည်သို့သစ္စာရှိကာ ကျိုးနွံနာခံမည်နည်း။ သင်၏သစ္စာစောင့်သိမှုအားလုံးကို သင်၏ အလုပ်တာဝန်အဖို့ သင် ဆက်ကပ်ပါသလော သို့မဟုတ် တကယ်ကို လက်လျှော့လိမ့်မည်လော။ ယင်းထက် သင်သည် (သေသည်ဖြစ်စေ၊ ပျက်စီးခြင်း ဖြစ်စေ) ငါ၏စီမံခန့်ခွဲမှုတိုင်းကို ကျိုးနွံနာခံလိုမည်လော သို့မဟုတ် ငါ၏ ပြစ်တင်ဆုံးမမှုကို ရှောင်ရှားရန် လမ်းတစ်ဝက်တွင် ထွက်ပြေးလိုလိမ့်မည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) ဘုရားသခင်ရဲ့ ပြစ်တင်မေးမြန်းတဲ့ နှုတ်ကပတ်တော်တွေကို ရင်ဆိုင်ရတဲ့အခါ ကျွန်တော် အရမ်း နာကျင်ရတယ်။ ယောဘ စမ်းသပ်မှုတွေ ကြုံရတုန်းက သူ့ရဲ့ ကြွယ်ဝချမ်းသာမှုတွေနဲ့ သားသမီးတွေ အကုန်ဆုံးရှုံးခဲ့ရပြီး သူ့တစ်ကိုယ်လုံးမှာလည်း နာကျင်ရတဲ့ အနာစိမ်းတွေ ပေါက်ခဲ့တယ်။ ဒါပေမဲ့ ယောဘက ဘာမှ မညည်းညူခဲ့ဘဲ ဘုရားသခင်ရဲ့ နာမတော်ကို ချီးမွမ်းခဲ့တယ်။ ယောဘမှာ ဘုရားသခင်အပေါ် စစ်မှန်တဲ့ ယုံကြည်ခြင်းနဲ့ စစ်မှန်တဲ့ ကျိုးနွံနာခံမှု ရှိခဲ့တယ်။ နောက်ပြီး အာဗြဟံလည်း ရှိသေးတယ်၊ သူက ဘုရားသခင်ရဲ့ အမိန့်ကို နာခံပြီး သူ့ရဲ့ တစ်ဦးတည်းသောသား ဣဇာတ်ကို ယဇ်ပလ္လင်ပေါ်မှာ ပူဇော်ဖို့ ဓားကို မြှောက်ခဲ့ပါတယ်။ အာဗြဟံမှာလည်း ဘုရားသခင်အပေါ် စစ်မှန်တဲ့ ကျိုးနွံနာခံမှု ရှိခဲ့တယ်။ ယောဘနဲ့ အာဗြဟံတို့က အရာအားလုံးကို ဘုရားသခင်ဆီ ပူဇော်ဆက်ကပ်နိုင်တာကို မြင်တော့ ကျွန်တော် ရှက်လည်းရှက်၊ မျက်နှာလည်း ပူမိတယ်။ ဘုရားသခင်ကို ယုံကြည်လာတာ ဆယ်နှစ်ကျော်ပြီ၊ ဘုရားနှုတ်ကပတ်တော်ရဲ့ ရေလောင်းတာနဲ့ ထောက်ပံ့တာတွေကို အများကြီး ခံစားခဲ့ရပေမဲ့ ဘုရားသခင်ကို ကျေးဇူးဆပ်ဖို့ ကျွန်တော် တစ်ခါမှ မတွေးခဲ့ဘူး၊ ဘုရားသခင်ရဲ့ ကျေးဇူးတော်နဲ့ ကောင်းချီးတွေကို ခံစားဖို့ပဲ သိခဲ့တယ်။ အသင်းတော်က ကျွန်တော့်ကို တာဝန်ထမ်းဆောင်ဖို့ အခွင့်အရေးတွေ ပေးတဲ့အခါမှာ ကျွန်တော်က ခေါင်းရှောင်ဖို့ ဆင်ခြေတွေတောင် ပေးခဲ့သေးတယ်။ ကျွန်တော့် လူ့သဘာဝက တကယ်ကို နိမ့်ကျလွန်းတယ်။ အခု အသင်းတော်အလုပ်က ပူးပေါင်းဆောင်ရွက်ဖို့ အရေးတကြီး လိုအပ်နေပြီ၊ ကျွန်တော့်ရဲ့ သံယောဇဉ်တွေကြားမှာ တစ်ကိုယ်ကောင်းဆန်ပြီး ယုတ်ယုတ်ညံ့ညံ့နဲ့ ဆက်အသက်မရှင်နိုင်တော့ဘူး။ တာဝန်ထမ်းဆောင်ပြီး ဘုရားသခင်အတွက် တစ်ကြိမ်လောက်တော့ အသက်ရှင်ရမယ်။ ဒါနဲ့ တာဝန်ထမ်းဆောင်ဖို့ ကျွန်တော် အိမ်က ထွက်လာခဲ့တယ်။

ဒါပေမဲ့ ကျွန်တော် မထင်မှတ်ထားတာတစ်ခု ဖြစ်လာတယ်။ တာဝန်ထမ်းဆောင်ဖို့ အိမ်ကထွက်လာပြီး နှစ်လလောက်အကြာမှာပဲ အသင်းတော် ခေါင်းဆောင်တွေက ကျွန်တော့်ကို အကြောင်းကြားလာတယ်။ ကျွန်တော်နဲ့အတူ တာဝန်ထမ်းဆောင်တဲ့သူ အဖမ်းခံလိုက်ရပြီး ယုဒတစ်ယောက်အနေနဲ့ ကျွန်တော့်ကို သစ္စာဖောက်လိုက်တယ်တဲ့။ ပြီးတော့ ဘုရားယုံကြည်တဲ့ ကျွန်တော့်ဆွေမျိုးတချို့လည်း ရဲဖမ်းတာ ခံလိုက်ရတယ်တဲ့။ ရဲဆယ်ယောက်ကျော် ကျွန်တော့်အိမ်ကို ရောက်လာပြီး အမေနဲ့ ကျွန်တော့်ကို ဖမ်းဖို့ လုပ်ကြတယ်၊ ကျွန်တော်တို့ရဲ့ အစားအသောက်တွေ၊ ပိုက်ဆံတွေကို ရဲတွေက ယူသွားပြီး ကျွန်တော့်ကို စပြီး လိုက်ဖမ်းတော့တာပဲ။ ကျွန်တော် အိမ်ကထွက်လာပြီး မကြာခင်မှာပဲ အဘိုး ဆေးရုံတင်လိုက်ရတယ်ဆိုတာကိုလည်း ကျွန်တော် သိလိုက်ရတယ်။ ဒါကို ကြားတော့ ကျွန်တော် တကယ်ကို စိတ်မကောင်းဖြစ်ရတယ်။ ရဲတွေက ကျွန်တော်တို့အိမ်ကို ဝင်မွှေပြီး အိမ်ကို မွှေနှောက်ဖျက်ဆီးသွားတာတွေ၊ အဘိုးအဘွားတွေဆိုရင်လည်း ကြောက်လန့်နေကြမှာတွေကို ကျွန်တော် တွေးမိတယ်။ သူတို့အသက်အရွယ်နဲ့ဆိုရင် မှီခိုအားထားစရာ လူတစ်ယောက်နဲ့အတူ သူတို့ရဲ့ နောက်ဆုံးအချိန်တွေကို အေးအေးဆေးဆေး ဖြတ်သန်းသင့်တာ၊ ဒါပေမဲ့ ကျွန်တော့်ကြောင့် ဒီဒုက္ခတွေထဲ သူတို့ ဆွဲသွင်းခံရရှာတယ်။ တွေးမိလေလေ သူတို့အတွက် ကျွန်တော် ပိုအပြစ်ရှိသလို ခံစားရလေလေဖြစ်ပြီး ကျွန်တော့်အခြေအနေက ပိုဆိုးလာတယ်။ သူတို့ကို ပြုစုစောင့်ရှောက်ဖို့ အိမ်ကို တိတ်တိတ်လေး ပြန်သွားဖို့တောင် ကျွန်တော် တွေးမိတယ်။ နာကျင်နေတဲ့ကြားကနေ ဘုရားသခင်ဆီ ကျွန်တော် ဆုတောင်းလိုက်တယ်၊ “ဘုရားသခင်၊ ဒီအခြေအနေမှာ သား နည်းနည်း အားနည်းနေပါတယ်။ ဒီမှားယွင်းတဲ့ အခြေအနေထဲကနေ ရုန်းထွက်နိုင်အောင် သားကို လမ်းပြပေးပါ၊ ကူညီပေးပါ” လို့ပေါ့။

ဆုတောင်းပြီးတဲ့နောက်မှာ ဒီကိစ္စနဲ့ပတ်သက်တဲ့ ဘုရားနှုတ်ကပတ်တော်တွေကို ကျွန်တော် သတိရှိရှိနဲ့ ရှာဖွေခဲ့တယ်။ ဘုရားနှုတ်ကပတ်တော် တချို့ကို ကျွန်တော် ဖတ်လိုက်ရတယ်။ “ဘာသာတရားမရှိသော လောကတွင် ‘ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်’ ဟူသည့် ဆိုရိုးစကားတစ်ခုရှိသည်။ ‘သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်’ ဟူသည့် ဤဆိုရိုးစကားလည်း ရှိသည်။ ဤဆိုရိုးစကားများသည် အလွန်ပင် ဟိတ်ဟန်များလှပါတကား။ အမှန်တကယ်တွင် ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်ဟူသည့် ပထမဆိုရိုးစကားက ပြောသော ဖြစ်ရပ်သည် အမှန်ပင် တည်ရှိသည်။ ဤသည်တို့မှာ အမှန်တရားများဖြစ်သည်။ သို့သော်ငြားလည်း ယင်းတို့သည် သက်ရှိလောကအတွင်းရှိ ဖြစ်စဉ်များမျှသာ ဖြစ်ကြသည်။ သက်ရှိသတ္တဝါအမျိုးမျိုးအတွက် ဘုရားသခင်က ချမှတ်ခဲ့သော နိယာမတစ်မျိုးသာဖြစ်သည်။ လူသားများအပါအဝင် သက်ရှိသတ္တဝါအမျိုးမျိုးတို့သည် ဤနိယာမကို လိုက်နာကြပြီး ဤသည်က သက်ရှိသတ္တဝါအားလုံးကို ဘုရားသခင်က ဖန်ဆင်းတော်မူကြောင်းကို ထပ်မံ၍ သက်သေပြနေခြင်းလည်း ဖြစ်၏။ မည်သည့်သက်ရှိသတ္တဝါကမျှ ဤနိယာမကို မချိုးဖျက်နိုင်သလို မည်သည့်သက်ရှိသတ္တဝါကမျှ မကျော်လွန်နိုင်ပေ။ ခြင်္သေ့နှင့် ကျားတို့ကဲ့သို့သော အတော်အတန် ရက်စက်သော အသားစားသတ္တဝါများသည်ပင် ၎င်းတို့၏ ကလေးများကို ပြုစုပျိုးထောင်ပြီး အရွယ်မရောက်မီတွင် ကလေးများကို မကိုက်ပေ။ ဤသည်မှာ တိရစ္ဆာန် ဗီဇစိတ်ဖြစ်သည်။ ၎င်းတို့သည် မည်သည့်မျိုးစိတ်ဖြစ်ပါစေ၊ ရက်စက်သည်ဖြစ်စေ၊ ကြင်နာသည်ဖြစ်စေ၊ သိမ်မွေ့နူးညံ့သည်ဖြစ်စေ တိရစ္ဆာန်အားလုံးက ဤဗီဇစိတ်ကို ပိုင်ဆိုင်သည်။ လူသားများအပါအဝင် သတ္တဝါမျိုးစုံတို့သည် ဤဗီဇစိတ်နှင့် နိယာမကို လိုက်နာခြင်းအားဖြင့်သာ ဆက်လက်၍ မျိုးပွားပြီး ရှင်သန်နိုင်သည်။ ၎င်းတို့က ဤနိယာမကို မလိုက်နာလျှင်၊ သို့မဟုတ် ဤနိယာမနှင့် ဗီဇစိတ်မရှိလျှင် မျိုးပွားပြီး ရှင်သန်နိုင်မည်မဟုတ်ပေ။ ဇီဝကွင်းဆက်က တည်ရှိမည်မဟုတ် ဤကမ္ဘာလည်း တည်ရှိမည်မဟုတ်ပေ။ ဤသည်မှာ မမှန်သလော။ (မှန်ပါသည်။) ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်ခြင်း၊ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်ခြင်းက သက်ရှိလောကသည် ဤနိယာမမျိုးကို လိုက်နာကြောင်းကို အတိအကျ ထင်ရှားစေသည်။ သက်ရှိသတ္တဝါ အမျိုးအစားအားလုံးတို့တွင် ဤဗီဇစိတ်ရှိသည်။ ကလေးများမွေးပြီးသည်နှင့် ၎င်းတို့သည် အရွယ်မရောက်မီအထိ ထိုမျိုးစိတ်များ၏ အမများ၊ သို့မဟုတ် အထီးများ၏ ဂရုစိုက်ခြင်း၊ ပြုစုပျိုးထောင်ခြင်းကို ခံရသည်။ သက်ရှိသတ္တဝါမျိုးစုံသည် ၎င်းတို့၏ ကလေးများအပေါ် ၎င်းတို့၏တာဝန်များနှင့် ဝတ္တရားများကို ဖြည့်ဆည်းနိုင်ကြပြီး တာဝန်ကျေပွန်စွာနှင့် တာဝန်သိတတ်စွာဖြင့် နောက်မျိုးဆက်ကို ပျိုးထောင်နိုင်ကြသည်။ ဤသည်မှာ လူသားများအတွက် ပို၍ပင် မှန်ကန်သင့်သည်။ လူသားများကို လူသားမျိုးနွယ်က ပိုမိုအဆင့်မြင့်သော တိရစ္ဆာန်အဖြစ် ခေါ်ဆိုကြသည်။ ၎င်းတို့သည် ဤနိယာမကို မလိုက်နာနိုင်ဘဲ ဤဗီဇ ကင်းမဲ့နေလျှင် လူသားများသည် တိရစ္ဆာန်များထက် ပို၍ ယုတ်ညံ့သည် မဟုတ်ပေလော။ သို့ဖြစ်၍ သင်၏မိဘများက သင့်ကို ပြုစုပျိုးထောင်စဉ်တွင် သင့်ကို မည်မျှစောင့်ရှောက်ခဲ့သည်ဖြစ်စေ၊ သင့်အပေါ်၌ ၎င်းတို့၏ တာဝန်ကို မည်မျှပင် ဖြည့်ဆည်းခဲ့သည်ဖြစ်စေ ၎င်းတို့သည် ဖန်ဆင်းခံတစ်ဦး လုပ်ဆောင်အပ်သည့်အရာကိုသာ လုပ်ဆောင်နေခြင်း ဖြစ်၏။ ဤသည်မှာ ၎င်းတို့၏ ဗီဇဖြစ်၏။...သက်ရှိသတ္တဝါနှင့် တိရစ္ဆာန်မျိုးစုံသည် ဤဗီဇစိတ်နှင့် နိယာမများကို ပိုင်ဆိုင်ကြသည်။ ပြီးလျှင် ယင်းတို့ကို အလွန်ကောင်းစွာ လိုက်နာကြကာ ပြည့်စုံစွာ ဆောင်ရွက်ကြသည်။ ဤသည်မှာ မည်သည့်လူကမျှ မဖျက်ဆီးနိုင်သောအရာတစ်ခုဖြစ်သည်။ ကျား၊ ခြင်္သေ့များကဲ့သို့သော ထူးခြားသော တိရစ္ဆာန်အချို့လည်းရှိသည်။ ဤတိရစ္ဆာန်များက အရွယ်ရောက်သောအခါတွင် ၎င်းတို့မိဘများကို စွန့်ခွာပြီး အချို့သောအထီးများက ယှဉ်ပြိုင်ဘက်များဖြစ်လာကာ လိုအပ်သလို ကိုက်ကြသည်။ ယှဉ်ပြိုင်ကြသည်။ တိုက်ခိုက်ကြသည်။ ဤသည်မှာ ပုံမှန်ဖြစ်သည်။ နိယာမတစ်ခုဖြစ်သည်။ ၎င်းတို့သည် အလွန်ကြင်နာယုယမှုမရှိပေ။ ထို့အပြင် လူတို့ကဲ့သို့ ‘ကျွန်ုပ်သည် သူတို့၏ ကြင်နာမှုကို ပြန်ပေးဆပ်ရမည်။ သူတို့ကို ကျွန်ုပ် နစ်နာကြေးပြန်ပေးရမည်။ ကျွန်ုပ်၏ မိဘများကို ကျွန်ုပ်နာခံရမည်။ သူတို့အပေါ် သားသမီးဝတ်မကျေပွန်လျှင် အခြားသူများက ကျွန်ုပ်ကို ရှုတ်ချကြလိမ့်မည်၊ ဒေါသဖြင့်ပြောဆိုကာ ကျွန်ုပ်၏ နောက်ကွယ်တွင် ဝေဖန်ကြလိမ့်မည်။ ယင်းကို ကျွန်ုပ် မခံနိုင်ပါ’ ဟု ပြောလျက် ၎င်းတို့၏ ခံစားချက်များဖြင့် အသက်မရှင်ကြပေ။ တိရစ္ဆာန်လောကတွင် ဤသို့သောအရာများကို မပြောပေ။ လူတို့သည် အဘယ်ကြောင့် ဤသို့သောအရာများကို ပြောသနည်း။ အဘယ်ကြောင့်ဆိုသော် လူ့အဖွဲ့အစည်းနှင့် လူအုပ်စုများအတွင်းတွင် မမှန်ကန်သော အယူအဆနှင့် သဘောတူညီမှုအမျိုးမျိုး ရှိသောကြောင့်ဖြစ်သည်။ လူတို့သည် ဤအရာများ၏ လွှမ်းမိုးခြင်း၊ ဖျက်ဆီးခြင်း၊ ဖောက်ပြန်ပျက်ယွင်းစေခြင်းကို ခံရပြီးနောက်တွင် ၎င်းတို့အတွင်း၌ မိဘနှင့် သားသမီးဆက်ဆံရေးအပေါ် မတူညီသော အနက်ဖွင့်ဆိုခြင်းနှင့် ကိုင်တွယ်ဖြေရှင်းခြင်းနည်းလမ်းများ ဖြစ်ပေါ်လာသည်။ ပြီးလျှင် အဆုံးတွင် ၎င်းတို့သည် ၎င်းတို့မိဘများကို ၎င်းတို့၏ ကြွေးရှင်များအဖြစ်၊ ၎င်းတို့၏ တစ်ဘဝလုံး မည်သည့်အခါမျှ ပြန်လည်ပေးဆပ်နိုင်မည်မဟုတ်သည့် ကြွေးရှင်များအဖြစ် ဆက်ဆံကြသည်။ မိမိတို့၏ မိဘများကို မပျော်ရွှင်စေသည့် အရာတစ်ခုကို လုပ်ဆောင်ခဲ့သောကြောင့်၊ သို့မဟုတ် မိမိတို့၏ မိဘများက အလိုရှိသည့်လမ်းကို မသွားခဲ့သောကြောင့် မိမိတို့၏ မိဘများသေဆုံးပြီးနောက်တွင် တစ်ဘဝလုံး အပြစ်ရှိသလိုခံစားနေရပြီး မိဘများ၏ ကြင်နာမှုဖြင့် မထိုက်တန်ဟု မိမိတို့ကိုယ်ကို ထင်သောသူအချို့ပင်ရှိသည်။ ငါ့ကို ပြောလော့။ ဤသည်မှာ အလွန်အကျွံဖြစ်ခြင်း မဟုတ်သလော။ လူတို့သည် ၎င်းတို့၏ ခံစားချက်ထဲတွင် နေထိုင်ကြသည်။ ထို့ကြောင့် ၎င်းတို့သည် ဤခံစားချက်များမှ အရင်းခံသည့် အယူအဆအမျိုးမျိုး၏ ထိပါးခြင်းနှင့် နှောင့်ယှက်ခြင်းကိုသာ ခံရနိုင်သည်။ လူတို့သည် ဖောက်ပြန်ပျက်စီးသော လူသားမျိုးနွယ်၏ အတွေးအမြင်စနစ်က အရောင်ဆိုးသည့် ပတ်ဝန်းကျင်တစ်ခုတွင် နေထိုင်သောကြောင့် မှားယွင်းပြီး အဓိပ္ပာယ်မဲ့သော အယူအဆအမျိုးမျိုး၏ ထိပါးခြင်းနှင့် နှောင့်ယှက်ခြင်းကို ခံရသည်။ ယင်းကြောင့် ၎င်းတို့ဘဝသည် မောပန်းပြီး အခြားသော သက်ရှိသတ္တဝါများထက်ပို၍ ရှုပ်ထွေးသည်။ သို့ရာတွင် ယခုအချိန်၌ ဘုရားသခင်က အလုပ်လုပ်နေသောကြောင့်၊ ဤအမှန်တရားများ အားလုံး၏ အဖြစ်မှန် လူတို့အား ပြောပြရန်၊ ၎င်းတို့အား သမ္မာတရားကို နားလည်စေဖို့ ထောက်ကူပေးရန် သမ္မာတရားကို ဖော်ပြနေသောကြောင့် သမ္မာတရားကို သင်နားလည်ပြီးနောက်တွင် ဤမှားယွင်းပြီး အဓိပ္ပာယ်မဲ့သော အယူအဆများနှင့် အမြင်များသည် သင့်အပေါ် ဝန်လေးစေမည်မဟုတ်တော့ပေ။ ပြီးလျှင် ယင်းတို့သည် သင့်မိဘများနှင့် သင်၏ဆက်ဆံရေးအား ကိုင်တွယ်ရန်နည်းလမ်းအတွက် လမ်းညွှန်အဖြစ် အသုံးတည့်တော့မည် မဟုတ်တော့ပေ။ ဤအခြေအနေတွင် သင်၏ဘဝသည် ပို၍ စိုးရိမ်သောက ကင်းလိမ့်မည်။ စိုးရိမ်သောကကင်းသောဘဝကို နေထိုင်ခြင်းက သင်သည် သင်၏တာဝန်များနှင့် ဝတ္တရားများကို သိမည်မဟုတ်ဟု မဆိုလိုပေ။ ဤအရာများကို သင်သိဦးမည်ဖြစ်သည်။ သင်၏ တာဝန်များနှင့် ဝတ္တရားများကို ချဉ်းကပ်ရန်အတွက် မည်သည့်ရှုထောင့်နှင့် နည်းလမ်းများကို သင်ရွေးချယ်သည်ဆိုသည့်အပေါ်သာ မူတည်သည်။ လမ်းကြောင်းတစ်ခုမှာ ခံစားချက်များနှင့် သက်ဆိုင်သော လမ်းကို ရွေးချယ်ရန်ဖြစ်ပြီး စိတ်ခံစားချက်ဆိုင်ရာ နည်းလမ်းများအပြင် စာတန်က လူကို လမ်းညွှန်သည့် နည်းလမ်း၊ အယူအဆ၊ အမြင်များကို အခြေခံပြီး ဤအရာများကို ကိုင်တွယ်ဖြေရှင်းရန်ဖြစ်သည်။ အခြားလမ်းမှာ ဘုရားသခင်က လူကို သွန်သင်ပေးခဲ့သည့် နှုတ်ကပတ်တော်များအပေါ် အခြေခံပြီး ဤအရာများကို ကိုင်တွယ်ဖြေရှင်းရန် ဖြစ်သည်။ လူတို့က စာတန်၏ မှားယွင်းပြီး အဓိပ္ပာယ်မဲ့သောအယူအဆများနှင့် အမြင်များအတိုင်း ဤအမှုကိစ္စများကို ကိုင်တွယ်သောအခါ ၎င်းတို့သည် ၎င်းတို့ခံစားချက်များ၏ နှောင်ဖွဲ့မှုများအတွင်းတွင်သာ နေထိုင်နိုင်သည်။ ပြီးလျှင် အမှန်နှင့် အမှားကို မည်သည့်အခါမျှ မခွဲခြားနိုင်ပေ။ ဤအခြေအနေများအောက်တွင် ၎င်းတို့သည် ကျော့ကွင်းထဲတွင် နေထိုင်ဖို့မှလွဲ၍ ရွေးချယ်စရာမရှိဘဲ ‘သင် မှန်သည်။ ကျွန်ုပ်က မှားသည်။ သင်က ကျွန်ုပ်ကို ပို၍ပေးသည်။ ကျွန်ုပ်က သင့်ကို သိပ်မပေးပါ။ သင်သည် ကျေးဇူးမသိတတ်ပါ။ သင်သည် စည်းကျော်နေခြင်းဖြစ်သည်’ ဟူသကဲ့သို့သော အမှုကိစ္စများနှင့် အစဉ် ရှုပ်ထွေးနေသည်။ အကျိုးဆက်အနေဖြင့် ၎င်းတို့သည် ရှင်းလင်းစွာ စကားပြောသောအချိန် မည်သည့်အခါမျှ မရှိပေ။ သို့သော်လည်း လူတို့သည် သမ္မာတရားကို နားလည်ပြီးနောက်တွင် ၎င်းတို့၏ မှားယွင်းပြီး အဓိပ္ပာယ်မဲ့သော အယူအဆများနှင့် အမြင်များအပြင် ခံစားချက်များ၏ ကွန်ရက်မှ လွတ်မြောက်သောအခါတွင် ဤအမှုကိစ္စများသည် ၎င်းတို့အတွက် ရိုးရှင်းလာသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေကို ချင့်ချိန်စဉ်းစားကြည့်လိုက်တော့ မိဘတွေ၊ အဘိုးအဘွားတွေက ကျွန်တော့်ကို ကျွေးမွေးပြုစုပြီး ဂရုစိုက်စောင့်ရှောက်တာဟာ သူတို့ရဲ့ တာဝန်တွေနဲ့ ဝတ္တရားတွေကို ဖြည့်ဆည်းနေတာသက်သက်ပဲဆိုတာ ကျွန်တော် နားလည်လိုက်တယ်။ သူတို့က ဘုရားသခင် တည်ထောင်ထားတဲ့ နိယာမတွေနဲ့ စည်းမျဉ်းတွေကို လိုက်နာနေတာဖြစ်သလို ဒါက လူ့ဗီဇလည်း ဖြစ်ပါတယ်။ ဘုရားသခင် ဖန်ဆင်းထားတဲ့ သတ္တဝါတွေ အားလုံးလိုပါပဲ၊ သူတို့က ဘုရားသခင် သတ်မှတ်ထားတဲ့ နိယာမတွေ၊ စည်းမျဉ်းတွေအတိုင်း အသက်ရှင်နေကြတာပါ။ တိရစ္ဆာန်တစ်ကောင်က ကြမ်းကြုတ်သည်ဖြစ်စေ၊ ယဉ်သည်ဖြစ်စေ သူတို့ရဲ့ သားသမီးတွေကို ကျွေးမွေးပြုစုတာက သူတို့ရဲ့ ဗီဇဖြစ်သလို သူတို့ရဲ့ တာဝန်နဲ့ ဝတ္တရားလည်း ဖြစ်ပါတယ်။ လူတွေလည်း အတူတူပါပဲ။ ဒါပေမဲ့ ကျွန်တော်ကတော့ မိဘတွေ၊ အဘိုးအဘွားတွေ ကျွန်တော့်ကို ကျွေးမွေးပြုစုတာကို အကြင်နာတရားလို့ သတ်မှတ်ခဲ့တယ်၊ ပြီးတော့ သူတို့ရဲ့ အနစ်နာခံမှုတွေနဲ့ ဆင်းရဲဒုက္ခတွေကို ကျွန်တော် ပြန်မဆပ်နိုင်ဘူးဆိုတာ တွေ့ရတော့ အမြဲတမ်း အပြစ်ရှိသလို ခံစားရပြီး ကိုယ့်ကိုယ်ကိုယ် အပြစ်တင်ရင်း အသက်ရှင်ခဲ့တယ်။ လူ့အသိုင်းအဝိုင်း၊ ကျောင်းနဲ့ မိသားစုကနေ ရိုက်သွင်းပေးလိုက်တဲ့ မှားယွင်းပြီး အဓိပ္ပာယ်မဲ့တဲ့ အယူအဆတွေ အများကြီးကို ကျွန်တော် လက်ခံထားမိလို့ ဖြစ်မှန်း အခု ကျွန်တော် နားလည်လိုက်ပြီ။ ဥပမာ “သားသမီးဝတ်သည် အရာအားလုံးထက် ပိုပြီး ထိန်းသိမ်းရမည့် သူတော်ကောင်းတရား ဖြစ်၏” ဆိုတာမျိုးနဲ့ “သင်၏မိဘများ အသက်ရှင်နေစဉ် အဝေးသို့ ခရီးမသွားနှင့်” ဆိုတာမျိုးတွေပေါ့။ ကျွန်တော့်အပေါ် နက်နက်ရှိုင်းရှိုင်း သက်ရောက်မှုရှိတဲ့ စကားတစ်ခွန်း ရှိတယ်၊ အဲဒါက “သစ်ပင်က ငြိမ်ချင်ပေမဲ့ လေက မစဲဘူး၊ သားသမီးက ပြုစုချင်ပေမဲ့ မိဘက မရှိတော့ဘူး” ဆိုတာပါပဲ။ ဒီမှားယွင်းပြီး အဓိပ္ပာယ်မဲ့တဲ့ အယူအဆတွေက ကျွန်တော့်စိတ်နှလုံးထဲမှာ အမြစ်တွယ်နေပြီး ကျွန်တော့်ရဲ့ ကျင့်ကြံပြုမူပုံအတွက် စံနှုန်းတွေ ဖြစ်လာခဲ့တယ်။ အဖေ ရောဂါနဲ့ ဆုံးသွားပြီးတဲ့နောက်မှာ ကျွန်တော် အမြဲ ခံစားခဲ့ရတာက အဖေဟာ တစ်သက်လုံး ပင်ပင်ပန်းပန်း အလုပ်လုပ်ခဲ့ပေမဲ့ သူအသက်ကြီးတဲ့အချိန်မှာ ကျွန်တော် မပြုစုနိုင်ခဲ့ဘူး၊ သူအသက်ရှင်နေတုန်းမှာ ကျွန်တော့်ရဲ့ သားသမီးဝတ်ကို မကျေပွန်ခဲ့ဘူးဆိုတာပါပဲ။ ဒါကြောင့် အဘိုးအဘွားတွေနဲ့ပတ်သက်ပြီး နောင်တမရရအောင် သူတို့ရဲ့ ကျေးဇူးကို ပြန်ဆပ်ဖို့ သူတို့ကို ပြုစုစောင့်ရှောက်ရမည့် တာဝန်ကို ကျွန်တော် ပခုံးပြောင်းယူရမယ်လို့ တွေးခဲ့တယ်။ သူတို့ရဲ့ နောက်ဆုံးအချိန်တွေကို အေးအေးဆေးဆေး ဖြတ်သန်းရအောင် ကျွန်တော် မလုပ်ပေးနိုင်တဲ့အခါ ကျွန်တော်က သားသမီးဝတ် အရမ်း မကျေဘူးလို့ ခံစားရပြီး သူတို့ကို အကြွေးတင်နေသလို ခံစားချက်နဲ့ အသက်ရှင်ခဲ့တယ်။ စာတန်က ကျွန်တော့်ခေါင်းထဲ ရိုက်သွင်းပေးခဲ့တဲ့ မှားယွင်းပြီး အဓိပ္ပာယ်မဲ့တဲ့ အယူအဆတွေက မိဘတွေနဲ့ အဘိုးအဘွားတွေရဲ့ ကျေးဇူးကို ပြန်ဆပ်ဖို့ပဲ ကျွန်တော့်ကို အမြဲ တွေးစေခဲ့တယ်၊ ပြီးတော့ သူတို့အပေါ် သားသမီးဝတ်ကျေပွန်တာက ဖန်ဆင်းခံတစ်ဦးရဲ့ တာဝန်တွေကို ထမ်းဆောင်တာထက် ပိုအရေးကြီးတယ်လို့တောင် ကျွန်တော့်ကို သတ်မှတ်စေခဲ့တယ်။ ဒီရိုးရာယဉ်ကျေးမှု အယူအဆတွေဟာ စာတန်က လူတွေကို လမ်းလွဲစေပြီး ဖောက်ပြန်ပျက်စီးစေတဲ့ နည်းလမ်းတွေမှန်း၊ ပြီးတော့ အဲဒီအတိုင်း အသက်ရှင်တာက ဘုရားသခင်ကို ဆန့်ကျင်ပြီး သစ္စာဖောက်တာဆီကိုပဲ ဦးတည်စေမှန်း ကျွန်တော် မြင်လိုက်ရတယ်။

နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ကျွန်တော် ဖတ်မိပြီး သားသမီးဝတ်ကျေတဲ့ အပြုအမူနဲ့ သားသမီးဝတ်မကျေတဲ့ အပြုအမူကို ဘယ်လို ပိုင်းခြားရမလဲဆိုတာ သိလိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “ပထမအချက်အနေဖြင့် လူအများစုသည် မိမိတို့၏ တာဝန်များကို ထမ်းဆောင်ရန် နေအိမ်မှ စွန့်ခွာဖို့ ရွေးချယ်ကြသည်။ ယင်းမှာ ဆက်စပ်လွှမ်းခြုံမှုရှိသော အပြင်ပန်း အခြေအနေများကြောင့် တစ်စိတ်တစ်ဒေသဖြစ်ပြီး ထိုအခြေအနေများကြောင့် ၎င်းတို့၏ မိဘများကို စွန့်ခွာရန် လိုအပ်လာခြင်း ဖြစ်၏။ ထိုသူတို့သည် မိမိတို့၏ မိဘများကို စောင့်ရှောက်ပြီး အဖော်ပြုပေးရန် ၎င်းတို့ဘေးတွင် မနေနိုင်ကြပေ။ ထိုသူတို့အနေဖြင့် မိမိတို့ မိဘများကို စွန့်ခွာရန် လိုလိုလားလား ရွေးချယ်ကြခြင်း မဟုတ်ပေ။ ဤသည်မှာ ဓမ္မဓိဋ္ဌာန်ကျသော အကြောင်းပြချက်ဖြစ်သည်။ နောက်တစ်ချက်အနေဖြင့် မိမိ၏ ဆန္ဒအလျောက် ပြောရလျှင် သင်သည် မိမိ၏ မိဘများအပေါ် မိမိ၏ ဝတ္တရားကို ရှောင်ရှားရန်အတွက် သင်၏ တာဝန်များကို သွားရောက် ထမ်းဆောင်ခြင်းမဟုတ်ဘဲ ဘုရားသခင်၏ ခေါ်ဆောင်ခြင်းကြောင့် သင်၏ တာဝန်များကို ထမ်းဆောင်ရန် ထွက်သွားခြင်း ဖြစ်သည်။ ဘုရားသခင်၏ အမှုတော်နှင့် ပူးပေါင်းဆောင်ရွက်ရန်အလို့ငှာ သူ၏ ခေါ်ဆောင်ခြင်းကို လက်ခံရန် အဖန်ဆင်းခံတစ်ဦး၏ တာဝန်များကို ထမ်းဆောင်ရန်အလို့ငှာ သင်၏ မိဘများကို စွန့်ခွာရန်မှလွဲ၍ သင်၌ ရွေးချယ်စရာ မရှိခဲ့ပေ။ ၎င်းတို့ကို အဖော်ပြုပေးပြီး စောင့်ရှောက်ရန် ၎င်းတို့ နံဘေးတွင် သင် မနေနိုင်ပေ။ ဝတ္တရားများကို ရှောင်ရှားရန် ၎င်းတို့ကို သင် စွန့်ခွာခဲ့ခြင်း မဟုတ်၊ မှန်သလော။ သင်၏ ဝတ္တရားများကို ရှောင်ရှားရန် ၎င်းတို့ကို စွန့်ခွာခြင်းနှင့် ဘုရားသခင်၏ ခေါ်ဆောင်ခြင်းကို ပြန်ကြားကာ သင်၏ တာဝန်များကို ထမ်းဆောင်ရန် ၎င်းတို့ကို စွန့်ခွာရခြင်းဟူသည့် ဤအရာများသည် မတူကွဲပြားသည့် သဘာဝနှစ်ခုနှင့် သက်ဆိုင်သည် မဟုတ်လော။ (သက်ဆိုင်ပါသည်။) သင်၏ စိတ်နှလုံးတွင် သင့်မိဘများအတွက် စိတ်ခံစားမှုဆိုင်ရာ သံယောဇဉ်နှင့် လွမ်းဆွတ်သတိရခြင်းများ ရှိသည်မှာ အမှန်ဖြစ်သည်။ သင်၏ ခံစားချက်များက ဗလာ မရှိပေ။ ပြင်ပ အခြေအနေများက အခွင့်ပေးပြီး သင်၏ တာဝန်များကို ထမ်းဆောင်ရင်း ၎င်းတို့ နံဘေးတွင် သင် နေနိုင်လျှင်၊ သင်သည် ၎င်းတို့ကို ပုံမှန် စောင့်ရှောက်ကာ သင်၏ ဝတ္တရားများကို ဖြည့်ဆည်းရင်း ၎င်းတို့ နံဘေးတွင်နေရန် လိုလားနေပေမည်။ သို့ရာတွင် ပြင်ပ အခြေအနေများကြောင့် ၎င်းတို့ကို သင် စွန့်ခွာရမည်ဖြစ်သည်။ ၎င်းတို့နံဘေးတွင် သင် ရှိမနေနိုင်ပေ။ ၎င်းတို့၏ သားသမီးအနေဖြင့် သင်၏ ဝတ္တရားများကို သင် မဖြည့်ဆည်းချင်သောကြောင့် မဟုတ်ဘဲ မဖြည့်ဆည်းနိုင်သောကြောင့် ဖြစ်သည်။ ဤအရာသည် သဘာဝအားဖြင့် ကွဲပြားသည် မဟုတ်လော။ (ကွဲပြားပါသည်။) သားသမီးဝတ် ကျေပွန်ခြင်းနှင့် သင်၏ ဝတ္တရားများကို ဖြည့်ဆည်းခြင်းအား ရှောင်ရှားရန် သင် အိမ်ကို စွန့်ခွာခဲ့လျှင် ယင်းမှာ သားသမီးဝတ် မကျေပွန်ခြင်းနှင့် လူ့သဘာဝ ကင်းမဲ့ခြင်း ဖြစ်သည်။ သင်၏ မိဘများက သင့်ကို ပြုစုပျိုးထောင်ခဲ့သော်လည်း သင်သည် ဘဝတွင် အခြေချရန်နှင့် သင့်ဘာသာ အလျင်အမြန် ထွက်သွားရန် မစောင့်နိုင်ပေ။ သင်၏ မိဘများကို သင် မမြင်လိုသကဲ့သို့ ၎င်းတို့ ကြုံရသည့် အခက်အခဲတစ်ခုခုနှင့်ပတ်သက်၍ ကြားသည့်အခါ သင်သည် အရေးစိုက်မှု တစ်စက်မျှ မရှိပေ။ ကူညီရန် နည်းလမ်း သင့်တွင် ရှိလျှင်ပင် သင် မကူညီ။ မကြားသလိုသာ ဟန်ဆောင်ပြီး အခြားသူများအား သင့်အကြောင်း ပြောလိုသည့် မည်သည့်အရာကိုမဆို ပြောခွင့်ပေးလိုက်သည်။ သင်၏ ဝတ္တရားများကို သင် တကယ်ကို မဖြည့်ဆည်းလိုပေ။ ဤသည်မှာ သားသမီးဝတ်မကျေပွန်ခြင်း ဖြစ်၏။ သို့ရာတွင် ယခု ဤသို့ ဖြစ်သလော။ (မဟုတ်ပါ။) များစွာသော လူတို့သည် ၎င်းတို့ တာဝန်များကို ထမ်းဆောင်ရန် ၎င်းတို့၏ ခရိုင်များ၊ မြို့များ၊ ပြည်နယ်များ၊ သို့မဟုတ် ၎င်းတို့၏ နိုင်ငံများကိုပင် စွန့်ခွာကြပြီးဖြစ်သည်။ ၎င်းတို့သည် မိမိတို့ ဇာတိမြို့များမှ အလှမ်းဝေးနှင့်ကြပေသည်။ ထို့အပြင် အကြောင်းအမျိုးမျိုးကြောင့် ၎င်းတို့၏ မိသားစုများနှင့် ဆက်သွယ်နေရန် ၎င်းတို့အတွက် အဆင်မပြေပေ။ ၎င်းတို့သည် ဇာတိမြို့တစ်မြို့တည်းမှလာသည့် လူများထံမှ မိမိတို့ မိဘများ၏ လက်ရှိ အခြေအနေအကြောင်းကို ရံဖန်ရံခါ မေးမြန်းကြပြီး ၎င်းတို့၏ မိဘများက ကျန်းမာကာ အဆင်ပြေနေဖြစ်ကြောင်းကို ကြားသည့်အခါ စိတ်သက်သာရာရကြသည်။ အမှန်တွင် သင်သည် သားသမီးဝတ် မကျေပွန်ခြင်း မဟုတ်။ သင်သည် သင်၏ မိဘများကို ပြုစုစောင့်ရှောက်ရန် သို့မဟုတ် ၎င်းတို့အပေါ် သင်၏ တာဝန်များကို ဖြည့်ဆည်းရန်ပင် အလိုမရှိသည့် လူ့သဘာဝကင်းမဲ့သောအဆင့်သို့ ရောက်ရှိသွားခြင်းမျိုး မဟုတ်ပေ။ သင်သည် သင်၏ ဝတ္တရားကို မဖြည့်ဆည်းနိုင်သည့် သင် အမျိုးမျိုးသော ပြင်ပအကြောင်းရင်းများကြောင့် ဖြစ်သည့်အတွက် သင်သည် သားသမီးဝတ် မကျေပွန်ခြင်း မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော် ဉာဏ်ပွင့်သွားသလို ခံစားရတယ်။ အရင်တုန်းကဆိုရင် “သင်၏မိဘများ အသက်ရှင်နေစဉ် အဝေးသို့ ခရီးမသွားနှင့်” ဆိုတာနဲ့ “အသက်ကြီးတဲ့အခါ ကိုယ့်ကို စောင့်ရှောက်ဖို့ သားသမီးမွေးပါ” ဆိုတဲ့ အယူအဆတွေနဲ့ ကျွန်တော် အမြဲ အသက်ရှင်ခဲ့တယ်။ မိဘတွေနဲ့ အဘိုးအဘွားတွေက ကျွန်တော့်ကို ကျွေးမွေးပြုစုခဲ့တာမို့လို့ သူတို့ အသက်ကြီးလာတဲ့အခါ သူတို့ကို ပြုစုစောင့်ရှောက်ဖို့နဲ့ သားသမီးဝတ်ကျေဖို့ ကျွန်တော် သူတို့ဘေးမှာ ရှိနေသင့်တယ်၊ အဲဒီလို မလုပ်နိုင်ရင် ကျွန်တော်က သားသမီးဝတ်မကျေတာ၊ လူ့သဘာဝ ကင်းမဲ့တာလို့ ကျွန်တော် ယုံကြည်ခဲ့တယ်။ အရင်တုန်းကလိုပါပဲ၊ အဘိုးအဘွားတွေကို ပြုစုဖို့ သူတို့နားမှာ ကျွန်တော် မရှိနိုင်တဲ့အခါ ကျွန်တော့်အသိစိတ်က ကျွန်တော့်ကို အမြဲတမ်း ပြစ်တင်စွပ်စွဲနေခဲ့တယ်၊ ပြီးတော့ သူတို့ကို အကြွေးတင်နေသလို၊ အပြစ်ရှိသလို၊ သူတို့ကို စိတ်ပျက်အောင် လုပ်မိသလို ကျွန်တော် ခံစားခဲ့ရတယ်။ တကယ်တမ်းကျတော့ သူတို့နားမှာနေပြီး သူတို့ကို ပြုစုစောင့်ရှောက်ဖို့ သားသမီးဝတ်ကျေဖို့ မလုပ်နိုင်ခဲ့တာက ကျွန်တော်က သားသမီးဝတ် မကျေပွန်ချင်လို့၊ ကိုယ့်ဝတ္တရားကို မဖြည့်ဆည်းချင်လို့ မဟုတ်ပါဘူး။ လက်တွေ့အခြေအနေက အဲဒီလိုလုပ်ဖို့ ခွင့်မပြုခဲ့လို့ပါ။ တစ်ဖက်မှာ ကျွန်တော်က တာဝန်တွေနဲ့ အလုပ်ရှုပ်နေတယ်၊ နောက်တစ်ဖက်မှာကျတော့ ရဲတွေက ကျွန်တော့်ကို နှိပ်ကွပ်ပြီး လိုက်ဖမ်းနေတော့ မိသားစုကို ပြုစုဖို့ အိမ်ပြန်လို့ မရခဲ့ဘူး။ ဒါက သားသမီးဝတ်မကျေတာ မဟုတ်ပါဘူး။ တကယ်လို့ ကျွန်တော့်မှာ အဲဒီလိုလုပ်နိုင်တဲ့ အခြေအနေရှိလျက်နဲ့ အဘိုးအဘွားကို မပြုစုဖို့ ရွေးချယ်ခဲ့မယ်ဆိုရင်တော့ အဲဒါက တကယ်ပဲ သားသမီးဝတ်မကျေတာ၊ လူ့သဘာဝ ကင်းမဲ့တာ ဖြစ်မှာပေါ့။

တစ်နေ့ကျတော့ ဝတ်ပြုနေတုန်း ကျွန်တော့်ကို ပိုပြီးတော့တောင် ရှင်းသွားစေခဲ့တဲ့ ဘုရားနှုတ်ကပတ်တော် နှစ်ပိုဒ်ကို ကျွန်တော် ဖတ်မိတယ်။ အနန္တတန်ခိုးရှင် ဘုရားသခင် ပြောသည်မှာ “အရာရာက ဘုရားလက်ထဲတွင်ရှိသည်ဟု သင် အမှန်တကယ် ယုံကြည်လျှင် ၎င်းတို့၏ ဘဝများတစ်လျှောက်လုံး အခက်အခဲမည်မျှ ၎င်းတို့ ခံစားရပြီး ပျော်ရွှင်မှုမည်မျှ ၎င်းတို့ မွေ့လျော်ခံစားရသည်ဟူသော ကိစ္စသည်လည်း ဘုရားလက်ထဲတွင် ရှိသည်ဟု သင် ယုံကြည်သင့်ပေသည်။ သင်က သားသမီးဝတ်ကျေပွန်ခြင်း ရှိမရှိဆိုသည်က မည်သည့်အရာကိုမျှ ပြောင်းလဲစေလိမ့်မည် မဟုတ်။ သင်သားသမီးဝတ်ကျေပွန်သောကြောင့် သင်၏ မိဘများက ဆင်းရဲဒုက္ခခံရခြင်း လျော့နည်းသွားလိမ့်မည် မဟုတ်သကဲ့သို့ သင် သားသမီးဝတ်မကျေပွန်သောကြောင့် ၎င်းတို့က သာ၍ ဆင်းရဲဒုက္ခ ခံစားရလိမ့်မည် မဟုတ်ပေ။ ဘုရားသခင်က ၎င်းတို့၏ ကံကြမ္မာများကို အချိန်ကြာမြင့်စွာကပင် စီမံခဲ့ကာ ၎င်းတို့အပေါ် သင်၏ သဘောထား သို့မဟုတ် သင်တို့ကြားက ခံစားချက် အတိမ်အနက်ကြောင့် ဤအရာတစ်ခုမျှ ပြောင်းလဲသွားလိမ့်မည် မဟုတ်။ ၎င်းတို့တွင် ကိုယ့်ကံကြမ္မာနှင့်ကိုယ် ရှိကြသည်။ ၎င်းတို့၏ ဘဝတစ်ခုလုံးတွင် ၎င်းတို့ ဆင်းရဲကြသည်ဖြစ်စေ၊ ချမ်းသာကြွယ်ဝကြသည်ဖြစ်စေ၊ ၎င်းတို့အတွက် အမှုအရာများက အဆင်ပြေချောမွေ့သည်ဖြစ်စေ၊ မချောမွေ့သည်ဖြစ်စေ၊ သို့မဟုတ် မည်သည့် ဘဝအဆင့်အတန်း၊ ရုပ်ဝတ္ထု အကျိုးအမြတ်များ၊ လူမှု အဆင့်အတန်းနှင့် အသက်ရှင်နေထိုင်မှု အခြေအနေများကို ၎င်းတို့ မွေ့လျော်ခံစားကြသည်ဖြစ်စေ ဤအရာတစ်ခုမျှသည် သင်နှင့် ထိုမျှပတ်သက်မှု မရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) “ဘဝတွင် လူတို့မွေးဖွားခြင်း၊ အသက်ကြီးခြင်း၊ နာမကျန်းဖြစ်ခြင်း၊ သေဆုံးခြင်း၊ အမှုကြီး အမှုငယ် အမျိုးမျိုးကို ကြုံရခြင်းသည် အလွန်ပုံမှန်ဖြစ်သော ဖြစ်ရပ်များဖြစ်သည်။ သင်သည် အရွယ်ရောက်ပြီးသူတစ်ဦးဖြစ်လျှင် ရင့်ကျက်သော အတွေးအခေါ်ပုံစံ ရှိသင့်သည်။ ဤအမှုကိစ္စကို တည်ငြိမ်စွာနှင့် မှန်ကန်စွာ ချဉ်းကပ်သင့်သည်။ ‘ငါ့မိဘများသည် မကျန်းမာကြပါ။ ဤသည်မှာ သူတို့ ငါ့ကို အရမ်းသတိရသောကြောင့် ဖြစ်ရသည်ဟု အချို့လူများက ပြောကြသည်။ ဤသည်မှာ ဖြစ်နိုင်သလား။ သူတို့က သေချာပေါက် ငါ့ကို သတိရပါသည်။ လူတစ်ယောက်က သူ့သားသမီးကို မည်သို့များ သတိမရဘဲ နေမည်နည်း။ ငါလည်း သူတို့ကို သတိရသည်။ သို့ဆိုလျှင် ငါက အဘယ်ကြောင့် နေမကောင်း မဖြစ်ရသနည်း’ ဟူ၍ ဖြစ်သည်။ လူတစ်ယောက်ယောက်က သူ၏ သားသမီးများကို သတိရသောကြောင့် နေမကောင်းဖြစ်သလော။ ဤသည်မှာ မမှန်ပေ။ ဤသို့ဆိုလျှင် သင့်မိဘများက ဤအရေးပါသောအရာများကို ကြုံရသောအခါ၌ မည်သို့ ဖြစ်သနည်း။ ၎င်းတို့ဘဝတွင် ဤအမှုအရာမျိုးကို ဘုရားသခင်က စီစဉ်ညွှန်ကြားခဲ့သည်ဟုသာ ဆိုနိုင်သည်။ ဘုရားသခင်၏ လက်ဖြင့် စီစဉ်ညွှန်ကြားခဲ့ခြင်းဖြစ်သည်။ သင်သည် အရှိအတိုင်းဖြစ်သော အကြောင်းပြချက်များ၊ အကြောင်းတရားများကို အာရုံစိုက်၍ မရပေ။ သင့်မိဘများက ဤအသက်အရွယ်သို့ ရောက်သောအခါတွင် ဤအမှုကိစ္စကို ကြုံရမည်ဖြစ်သည်။ ၎င်းတို့သည် ဤရောဂါ၏ ဖိစီးနှိပ်စက်ခြင်းကို ခံရမည်ဖြစ်သည်။ သင်ရှိနေခဲ့လျှင် ၎င်းတို့သည် ထိုရောဂါကို ရှောင်နိုင်မည်လော။ ဘုရားသခင်က ၎င်းတို့ကံကြမ္မာ၏ တစ်စိတ်တစ်ပိုင်းအနေဖြင့် နာမကျန်းဖြစ်ရန်အတွက် ၎င်းတို့ကို မစီစဉ်ခဲ့လျှင် သင်က ၎င်းတို့နှင့်အတူ မရှိနေခဲ့လျှင်ပင် ၎င်းတို့အပေါ်၌ မည်သည့်အရာမျှ ဖြစ်ပျက်မည်မဟုတ်ပေ။ ၎င်းတို့သည် ၎င်းတို့ဘဝတွင် ဤကြီးမားသော ကံဆိုးမှုမျိုးကို ကြုံရရန် ကံစီမံပြီးဖြစ်လျှင် သင်က ၎င်းတို့အနီး၌ ရှိနေခဲ့လျှင် မည်သည့်သက်ရောက်မှုကို သင်ပြုလုပ်နိုင်မည်နည်း။ ၎င်းတို့သည် ရှောင်နိုင်ဦးမည် မဟုတ်ပေ။ မှန်သလော။ (မှန်ပါသည်။) ဘုရားသခင်ကို မယုံကြည်သော ထိုလူများအကြောင်းကို စဉ်းစားကြည့်လော့။ ၎င်းတို့မိသားစုများသည် တစ်နှစ်ပြီးတစ်နှစ် အတူတကွ ရှိသည်မဟုတ်လော။ ထိုမိဘများက ကြီးမားသော ကံဆိုးမှုနှင့် ကြုံရသောအခါ ၎င်းတို့၏ မိသားစုဆွေမျိုးနီးစပ်များနှင့် ၎င်းတို့၏ သားသမီးများအားလုံးက ၎င်းတို့နှင့်အတူ ရှိနေသည်မဟုတ်လော။ မိဘများက နေမကောင်းဖြစ်သောအခါ၊ သို့မဟုတ် ၎င်းတို့ရောဂါက ပို၍ဆိုးလာသောအခါ ၎င်းတို့၏ သားသမီးများက ၎င်းတို့ထံမှ ထွက်ခွာသွားသောကြောင့် ဖြစ်သလော။ ဤသို့မဟုတ်ပေ။ ဤသို့ဖြစ်လာဖို့ ကံပါလာခြင်းဖြစ်သည်။ သင်က ၎င်းတို့၏ သားသမီးတစ်ယောက်အနေဖြင့် သင့်မိဘများနှင့် သွေးသားတော်စပ်သောကြောင့် ၎င်းတို့က နေမကောင်းဖြစ်သည်ဟု သင်ကြားသောအခါ၌ သင်သည် စိတ်မကောင်းဖြစ်မည်ဖြစ်ပြီး အခြားလူများက မည်သို့မျှ ခံစားရမည်မဟုတ်ခြင်းသာ ဖြစ်သည်။ ဤသည်မှာ အလွန်ပင် ပုံမှန်ဖြစ်သည်။ သို့ရာတွင် သင့်မိဘများက ဤသို့သော ကြီးမားသော ကံဆိုးမှုမျိုးကို ကြုံရခြင်းသည် သင်က ယင်းအား မည်သို့ ဖယ်ရှားရမည်၊ သို့မဟုတ် ဖြေရှင်းရမည်ဆိုသည်ကို စိစစ်ရန်၊ စုံစမ်းစစ်ဆေးရန်၊ တွေးတောရန် လိုအပ်သည်ဟု မဆိုလိုပေ။ သင့်မိဘများသည် အရွယ်ရောက်ပြီးသူများ ဖြစ်သည်။ ၎င်းတို့သည် လူ့အဖွဲ့အစည်းတွင် ဤအရာကို အကြိမ်ရေအနည်းငယ်ထက် ပိုပြီး ကြုံခဲ့ရပြီးဖြစ်သည်။ ဘုရားသခင်က ဤအမှုကိစ္စကို ၎င်းတို့ထံမှ ဖယ်ရှားရန် ပတ်ဝန်းကျင်တစ်ခုကို စီစဉ်လျှင် ယင်းသည် အနှေးနှင့် အမြန်ဆိုသလို လုံးဝ ပျောက်ကွယ်သွားလိမ့်မည်။ ဤအမှုကိစ္စသည် ၎င်းတို့အတွက် ဘဝအခက်အခဲတစ်ခုဖြစ်လျှင်၊ ၎င်းတို့သည် ယင်းကို တွေ့ကြုံရမည်ဆိုလျှင် ၎င်းတို့သည် ယင်းအား မည်မျှကြာရှည်စွာ တွေ့ကြုံရမည်ဆိုသည်မှာ ဘုရားသခင်အပေါ် မူတည်သည်။ ယင်းသည် ၎င်းတို့တွေ့ကြုံရမည့်အရာတစ်ခု ဖြစ်ပြီး မရှောင်ရှားနိုင်ပေ။ သင်သည် ဤအမှုကိစ္စကို တစ်ကိုယ်တည်း ဖြေရှင်းလိုလျှင်၊ ဤအမှုကိစ္စ၏ အရင်းအမြစ်၊ အကြောင်းရင်းနှင့် အကျိုးဆက်များကို စိစစ်ပြီး စုံစမ်းစစ်ဆေးလိုလျှင် ယင်းသည် မိုက်မဲသောအတွေးဖြစ်သည်။ အကျိုးမရှိသကဲ့သို့ မလိုလားအပ်ပေ။ သင်သည် ဤသို့ မလုပ်ဆောင်သင့်ပေ။ စိစစ်ခြင်း၊ စုံစမ်းစစ်ဆေးခြင်း၊ သင့်အတန်းဖော်များနှင့် မိတ်ဆွေများအား အကူအညီတောင်းရန် ဆက်သွယ်ခြင်း၊ သင့်မိဘများအတွက် ဆေးရုံကို ဆက်သွယ်ခြင်း၊ အကောင်းဆုံးဆရာဝန်များကို ဆက်သွယ်ခြင်း၊ ၎င်းတို့အတွက် အကောင်းဆုံးဆေးရုံအိပ်ရာ စီစဉ်ပေးခြင်းတို့ မပြုလုပ်သင့်ပေ။ သင်သည် ဦးနှောက်ခြောက်ခံပြီး ဤအရာအားလုံးကို လုပ်ဆောင်ရန် မလိုပေ။ သင်သည် အမှန်ပင် ပိုလွန်သောအားအင်ရှိနေလျှင် ယခု သင်ထမ်းဆောင်ရမည့် တာဝန်၌ ကောင်းစွာ လုပ်ဆောင်သင့်သည်။ သင့်မိဘများ၌ ၎င်းတို့၏ ကိုယ်ပိုင်ကံကြမ္မာများ ရှိသည်။ မည်သူကမျှ ၎င်းတို့သေရမည့် အရွယ်တွင် မလွတ်မြောက်နိုင်ပေ။ သင့်မိဘများသည် သင့်ကံကြမ္မာ၏ အရှင်သခင်များမဟုတ်။ ပြီးလျှင် အလားတူပင် သင်သည် သင့်မိဘများ၏ ကံကြမ္မာ၏ အရှင်သခင်မဟုတ်ပေ။ တစ်စုံတစ်ခုသည် ၎င်းတို့တွင် ဖြစ်ပျက်ရန် ကံပါလာလျှင် သင်သည် ယင်းနှင့်ပတ်သက်ပြီး မည်သို့ လုပ်ဆောင်နိုင်သနည်း။ သင်က စိတ်သောကရောက်ပြီး ဖြေရှင်းချက်များကို ရှာဖွေခြင်းက မည်သည့်သက်ရောက်မှုကို ရရှိနိုင်သနည်း။ မည်သည့်အရာကိုမျှ မရရှိနိုင်ပေ။ ယင်းသည် ဘုရားသခင်၏ ရည်ရွယ်ချက်များအပေါ်တွင် မူတည်သည်။ ဘုရားသခင်က ၎င်းတို့ကို ခေါ်ဆောင်သွားလိုပြီး သင့်တာဝန်ကို အနှောင့်အယှက်ကင်းစွာ ထမ်းဆောင်ရန် သင့်အား အထောက်အကူပြုလျှင် သင်သည် ဤအရာကို ကြားဝင်စွက်ဖက်နိုင်သလော။ သင်သည် ဘုရားသခင်နှင့် သတ်မှတ်ချက်များကို ဆွေးနွေးနိုင်သလော။ ဤအချိန်တွင် သင် ဘာလုပ်သင့်သနည်း။ ဦးနှောက်ခြောက်ခံစဉ်းစားပြီး ဖြေရှင်းချက်များထုတ်ခြင်း၊ စုံစမ်းစစ်ဆေးခြင်း၊ စိစစ်ခြင်း၊ သင့်ကိုယ်သင်အပေါ် အပြစ်ပုံချခြင်း၊ သင့်မိဘများအား ရင်ဆိုင်ရန် ရှက်ရွံ့ခြင်းတို့သည် လူတစ်ယောက်ရှိသင့်သည့် အတွေးနှင့် လုပ်ရပ်များ ဖြစ်သလော။ ဤသည်တို့အားလုံးမှာ ဘုရားသခင်နှင့် သမ္မာတရားအပေါ် နာခံမှုကင်းမဲ့ခြင်း၏ သရုပ်သကန်များဖြစ်သည်။ ယင်းတို့သည် ဆင်ခြင်တုံတရားမရှိ၊ ဉာဏ်ပညာမရှိ၊ ဘုရားသခင်အပေါ် ပုန်ကန်သည်။ လူတို့တွင် ဤသို့သော သရုပ်သကန်များ မရှိသင့်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ လူတစ်ယောက်ရဲ့ ကံကြမ္မာက ဘုရားသခင်ရဲ့ လက်ထဲမှာ ရှိတယ်ဆိုတာ ကျွန်တော် နားလည်လိုက်တယ်။ မွေးဖွားခြင်းနဲ့ သေဆုံးခြင်း၊ နာမကျန်းဖြစ်ခြင်းနဲ့ ကျန်းမာခြင်း၊ ချမ်းသာခြင်းနဲ့ ဆင်းရဲခြင်း၊ တက်ခြင်းကျခြင်း၊ ဘယ်သူကမှ ဒီအရာတွေကို မထိန်းချုပ်နိုင်ပါဘူး။ ဒီအရာအားလုံးကို ဘုရားသခင်ရဲ့ အချုပ်အခြာအာဏာနဲ့ ပြဋ္ဌာန်းချက်ကပဲ ဆုံးဖြတ်တာပါ။ တကယ်တော့ ကျွန်တော်က မိဘတွေ၊ အဘိုးအဘွားတွေဘေးမှာ နေပြီး သူတို့ကို ရနိုင်သမျှ နည်းလမ်းပေါင်းစုံနဲ့ ပြုစုစောင့်ရှောက်နေရင်တောင် သူတို့ရဲ့ ကံကြမ္မာကို ပြောင်းလဲနိုင်မှာ မဟုတ်ပါဘူး။ အချိန်တန်ရင် သူတို့ နေမကောင်း ဖြစ်ဦးမှာပဲ၊ ပြီးတော့ သူတို့အချိန်စေ့ရင် သူတို့ သေဆုံးကြရဦးမှာပဲလေ။ အဖေ လေဖြတ်တုန်းကလိုပါပဲ။ ကျွန်တော် သူ့ကို ဆယ်မိနစ်လောက်နဲ့ ဆေးရုံ အရောက်မောင်းပို့ခဲ့ပေမဲ့ ဆရာဝန်တွေ ဘာမှ မတတ်နိုင်ခဲ့ဘူး၊ နောက်ဆုံးကျတော့ အဖေ ဆုံးသွားတာကို ကျွန်တော် ထိုင်ကြည့်နေရုံပဲ တတ်နိုင်ခဲ့တာ။ ပြန်စဉ်းစားကြည့်လိုက်ရင် အဖေဆုံးတာက ကျွန်တော့်အတွက် ပိုက်ဆံရှာဖို့ ပင်ပင်ပန်းပန်း အလုပ်လုပ်ခဲ့လို့၊ ပြီးတော့ အဘိုးအဘွား ကျန်းမာရေး မကောင်းတာက သူတို့ ခြိုးခြံချွေတာလို့ အာဟာရပြတ်ပြီး ဖြစ်ရတာလို့ ကျွန်တော် အမြဲ ခံစားခဲ့ရတယ်။ ဒီအတွေးတွေက ဘုရားသခင်ရဲ့ အချုပ်အခြာအာဏာနဲ့ ပြဋ္ဌာန်းချက်အပေါ် ကျွန်တော့်ရဲ့ ယုံကြည်မှု အားနည်းတာကနေ လာတာပါ။ ဘုရားသခင်က အရာခပ်သိမ်းကို အုပ်စိုးပါတယ်လို့ ကျွန်တော် ခဏခဏ ဝန်ခံပြောဆိုခဲ့ပေမဲ့ တကယ်တမ်း လက်တွေ့ကြုံလာရတဲ့အခါကျတော့ မယုံကြည်သူတစ်ယောက်လို ကျွန်တော် ပြုမူခဲ့တယ်။ ဘုရားသခင်က လူတွေရဲ့ ကံကြမ္မာကို အုပ်စိုးပြီး သူတို့ရဲ့ အသက်နဲ့ ကံကြမ္မာကို ဆုံးဖြတ်တယ်ဆိုတာကို ကျွန်တော် လုံးဝ မယုံကြည်ခဲ့ဘူး။ ကျွန်တော့်မှာ ဘုရားသခင်အပေါ် ဘယ်လို စစ်မှန်တဲ့ ယုံကြည်ခြင်းမျိုး ရှိခဲ့လို့လဲ။ ဒီအရာတွေကို နားလည်သွားတဲ့အခါ ကျွန်တော့်စိတ်နှလုံးထဲမှာ ပိုငြိမ်သက်သွားတယ်၊ အဘိုးအဘွားတွေကို သူတို့နဲ့ပတ်သက်သမျှ အရာအားလုံးကို တာဝန်ယူစီစဉ်ဖို့ ဘုရားသခင်ကို ခွင့်ပြုပြီး သူတို့ကို ဘုရားသခင်ရဲ့လက်ထဲအပ်နှံဖို့ ကျွန်တော် လိုလားလာခဲ့တယ်။

နောက်ပိုင်းမှာ ဘုရားနှုတ်ကပတ်တော် နှစ်ပိုဒ်ကို ကျွန်တော် ဖတ်လိုက်ရတယ်။ “ဘုရားသခင်သည် လူတို့အား မိမိတို့၏ မိဘများကို ဦးစွာပထမ ရိုသေစွာပြုရန် ပြောဆိုခဲ့ပြီး ထို့နောက်တွင် သမ္မာတရားကို ၎င်းတို့ လက်တွေ့လုပ်ဆောင်ခြင်း၊ မိမိတို့တာဝန်များကို ထမ်းဆောင်ခြင်းနှင့် ဘုရားသခင်၏ လမ်းခရီးကို လိုက်လျှောက်ခြင်းတို့နှင့် စပ်လျဉ်း၍ သာ၍ မြင့်မားသော သတ်မှတ်ချက်များကို လူတို့အတွက် ဘုရားသခင် ချမှတ်လေသည်။ ဤအရာများထဲမှ မည်သည့်အရာကို သင် လိုက်နာစောင့်ထိန်းသင့်သနည်း။ (သာ၍ မြင့်မားသော သတ်မှတ်ချက်များ ဖြစ်သည်။) သာ၍ မြင့်မားသော သတ်မှတ်ချက်များအတိုင်း လက်တွေ့လုပ်ဆောင်ခြင်းသည် သင့်တင့်လျောက်ပတ်သလော။ သမ္မာတရားကို သာ၍ မြင့်မားပြီး သာ၍ နိမ့်ကျသော သမ္မာတရားများအဖြစ်၊ သို့မဟုတ် သာ၍ သစ်လွင်ပြီး သာ၍ အိုဟောင်းသော သမ္မာတရားများအဖြစ် ခွဲခြား၍ရနိုင်သလော။ (မရနိုင်ပါ။) ထို့ကြောင့် သမ္မာတရားကို သင် လက်တွေ့လုပ်ဆောင်သည့်အခါ မည်သည့်အရာအတိုင်း သင် လက်တွေ့လုပ်ဆောင်သင့်သနည်း။ သမ္မာတရားကို လက်တွေ့လုပ်ဆောင်ရန်မှာ မည်သည့်အရာကို ဆိုလိုသနည်း။ (စည်းမျဉ်းများအတိုင်း အမှုကိစ္စများကို ကိုင်တွယ်ခြင်းဖြစ်သည်။) စည်းမျဉ်းများအတိုင်း အမှုကိစ္စများကို ကိုင်တွယ်ခြင်းသည် အရေးအကြီးဆုံးသော အရာဖြစ်သည်။ သမ္မာတရားကို လက်တွေ့လုပ်ဆောင်ခြင်းသည် မတူကွဲပြားသည့် အချိန်များ၊ နေရာများ၊ ပတ်ဝန်းကျင်များနှင့် ဆက်စပ်အကြောင်းအရာများ၌ ဘုရားနှုတ်ကပတ်တော်များကို လက်တွေ့လုပ်ဆောင်ခြင်းကို ဆိုလိုသည်။ အမှုအရာများအတွက် စည်းမျဉ်းများကို ခေါင်းမာမာဖြင့် ကျင့်သုံးခြင်းအကြောင်း မဟုတ်ပေ။ သမ္မာတရား စည်းမျဉ်းများကို ထိန်းသိမ်းခြင်းအကြောင်း ဖြစ်သည်။ ယင်းမှာ သမ္မာတရားကို လက်တွေ့လုပ်ဆောင်ခြင်းဟု ဆိုလိုသည့်အရာ ဖြစ်သည်။ ထို့ကြောင့် ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် ဘုရားသခင် ချမှတ်သည့် သတ်မှတ်ချက်များကို လိုက်နာစောင့်ထိန်းခြင်းတို့ကြား တကယ်ကို ကွဲလွဲဆန့်ကျင်မှု မရှိပေ။ သာ၍ ခိုင်မာစွာပြောရလျှင် သင်၏ မိဘများကို ရိုသေစွာပြုခြင်းနှင့် သင့်ကို ဘုရားသခင် ပေးထားသည့် စေခိုင်းချက်နှင့် တာဝန်ကို ပြီးပြည့်စုံစေခြင်းတို့ကြားတွင် ကွဲလွဲဆန့်ကျင်မှု လုံးဝ မရှိပေ။ ဤအရာများထဲမှ မည်သည့်အရာသည် ဘုရားသခင်၏ လတ်တလော နှုတ်ကပတ်တော်များနှင့် သတ်မှတ်ချက်များ ဖြစ်သနည်း။ ဤမေးခွန်းကို သင် ဦးစွာပထမ စဉ်းစားသင့်သည်။ ဘုရားသခင်သည် မတူကွဲပြားသော လူတို့ထံမှ မတူကွဲပြားသောအရာများကို တောင်းဆို၏။ ၎င်းတို့အတွက် ကွဲပြားသော သတ်မှတ်ချက်များ သူ့ထံတွင် ရှိသည်။ ခေါင်းဆောင်များနှင့် အမှုဆောင်များအဖြစ် အစေခံသောသူတို့သည် ဘုရားသခင်၏ ခေါ်ခြင်းခံရပြီးဖြစ်သောကြောင့် ၎င်းတို့ စွန့်လွှတ်ရမည်ဖြစ်ပြီး မိမိတို့၏ မိဘများကို ရိုသေစွာပြုလျက် အတူ နေ၍မရပေ။ ၎င်းတို့အနေဖြင့် ဘုရားသခင်၏ စေခိုင်းချက်တာဝန်ကို လက်ခံပြီး သူ့နောက်လိုက်ရန် အရာရာကို စွန့်လွှတ်သင့်သည်။ ဤသည်မှာ အခြေအနေတစ်မျိုး ဖြစ်သည်။ ပုံမှန်နောက်လိုက်များသည် ဘုရားသခင်၏ ခေါ်ခြင်းမခံရသေးသောကြောင့် မိမိတို့၏ မိဘများနှင့်အတူ နေပြီး ၎င်းတို့ကို ရိုသေစွာပြုနိုင်သည်။ ဤအရာကို လုပ်ဆောင်ခြင်းအတွက် ဆုလာဘ်များမရှိသကဲ့သို့ ရလဒ်တစ်ခုအနေဖြင့် မည်သည့် ကောင်းချီးမျှ ရရှိကြလိမ့်မည် မဟုတ်။ သို့သော် ၎င်းတို့သည် သားသမီးဝတ်ကို မပြပါက လူ့သဘာဝ ကင်းမဲ့ကြပေသည်။ အမှန်တွင် မိမိ၏ မိဘများကို ရိုသေစွာပြုခြင်းသည် တာဝန်ဝတ္တရားတစ်မျိုးသာ ဖြစ်ပြီး သမ္မာတရားကို လက်တွေ့လုပ်ဆောင်ခြင်း၏ စံကို မမီပေ။ သမ္မာတရားကို လက်တွေ့လုပ်ဆောင်ခြင်းသည် ဘုရားသခင်ကို ကျိုးနွံနာခံခြင်းဖြစ်သည်။ ဘုရားသခင်ကို ကျိုးနွံနာခံခြင်း၏ သရုပ်သကန်တစ်ခုမှာ ဘုရားသခင်၏ စေခိုင်းချက်တာဝန်ကို လက်ခံခြင်းဖြစ်ပြီး ဘုရားသခင်၏ နောက်လိုက်များ ဖြစ်သောသူတို့မှာ မိမိတို့တာဝန်များကို လုပ်ဆောင်ရန် အရာရာကို စွန့်လွှတ်သောသူများ ဖြစ်သည်။ အနှစ်ချုပ်လျှင် သင့်ရှေ့တွင် ရှိနေသည့် အရေးအကြီးဆုံးသော အလုပ်မှာ သင်၏ တာဝန်ကို ကောင်းစွာ ထမ်းဆောင်ရန် ဖြစ်သည်။ ယင်းမှာ သမ္မာတရားကို လက်တွေ့လုပ်ဆောင်ခြင်းဖြစ်ပြီး ဘုရားသခင်ကို ကျိုးနွံနာခံခြင်း၏ သရုပ်သကန်တစ်ခု ဖြစ်သည်။ ထို့ကြောင့် ယခု လူတို့ အဓိကအားဖြင့် လက်တွေ့လုပ်ဆောင်သင့်သည့် သမ္မာတရားမှာ အဘယ်နည်း။ (မိမိတာဝန်ကို ထမ်းဆောင်ခြင်း ဖြစ်ပါသည်။) မှန်ပေ၏၊ မိမိတာဝန်ကို သစ္စာစောင့်သိစွာ ထမ်းဆောင်ခြင်းသည် သမ္မာတရားကို လက်တွေ့လုပ်ဆောင်ခြင်း ဖြစ်သည်။ လူတစ်ဦးသည် မိမိတာဝန်ကို ရိုးသားစစ်မှန်စွာ ထမ်းဆောင်ခြင်းမရှိပါက ၎င်းတို့သည် အလုပ်လုပ်ပေးနေခြင်းသာ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၄)) “ဖန်ဆင်းရှင်၏ မျက်မှောက်တွင် သင်သည် ဖန်ဆင်းခံတစ်ဦး ဖြစ်သည်။ ဤဘဝတွင် သင် လုပ်ဆောင်သင့်သည့်အရာမှာ သင်၏ မိဘများထံ သင်၏ ဝတ္တရားများကို ဖြည့်ဆည်းခြင်းသာ မဟုတ်ဘဲဖန်ဆင်းခံတစ်ဦးအဖြစ် သင်၏ ဝတ္တရားများနှင့် တာဝန်များကို ဖြည့်ဆည်းရန် ဖြစ်သည်။ သင်သည် သင်၏ မိဘများအတွက် သင်၏ ဝတ္တရားများကို သင်၏ စိတ်ခံစားမှုဆိုင်ရာ လိုအပ်ချက်များ၊ သို့မဟုတ် သင့်အသိစိတ်၏ လိုအပ်ချက်များကို အခြေခံ၍ ၎င်းတို့အတွက် တစ်ခုခု လုပ်ဆောင်ခြင်းအားဖြင့်မဟုတ်ဘဲ ဘုရားနှုတ်ကပတ်တော်များနှင့် သမ္မာတရား စည်းမျဉ်းမျာကို အခြေခံ၍သာ ဖြည့်ဆည်းနိုင်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ မိဘအပေါ် သားသမီးဝတ်ကျေပွန်တာက လူတွေ ဖြည့်ဆည်းသင့်တဲ့ ဝတ္တရားတစ်ခုသာ ဖြစ်ပြီး အဲဒါကို သမ္မာတရား လက်တွေ့လုပ်ဆောင်တာလို့ မသတ်မှတ်ဘူးဆိုတာ ကျွန်တော် နားလည်လိုက်တယ်။ ဘုရားသခင်နောက်လိုက်ဖို့ အရာအားလုံးကို စွန့်လွှတ်တာ၊ ပြီးတော့ သမ္မာတရား စည်းမျဉ်းတွေအတိုင်း ဖန်ဆင်းခံတစ်ဦးရဲ့ တာဝန်ကို ထမ်းဆောင်တာကသာ ဘုရားသခင် အမှန်တကယ် မှတ်မိတဲ့အရာ ဖြစ်ပါတယ်။ သခင်ယေရှုရဲ့ တပည့်တော်တွေဖြစ်တဲ့ ပေတရု၊ ယောဟန်နဲ့ ယာကုပ်တို့ကို ကျွန်တော် သွားသတိရတယ်။ သူတို့အားလုံး သခင့်ရဲ့ ဧဝံဂေလိတရား ဟောပြောဖို့ သူတို့မိသားစုတွေကို စွန့်လွှတ်ပြီး မိဘတွေကို ထားခဲ့ကြတယ်။ သူတို့က မိဘအပေါ် သားသမီးဝတ်ကျေပွန်ရမည့် ဝတ္တရားကို မဖြည့်ဆည်းခဲ့ပေမဲ့ သူတို့လုပ်ဆောင်သမျှ အရာအားလုံးက ဘုရားသခင်အတွက် သက်သေခံချက် ဖြစ်ခဲ့သလို ဘုရားသခင်ရဲ့ အသိအမှတ်ပြုတာကိုလည်း ခံခဲ့ရတယ်။ ဒီနေ့ ဘုရားသခင်နောက်ကို လိုက်ခွင့်ရတာ၊ ဘုရားနှုတ်ကပတ်တော်တွေကို စားသောက်ပြီး သမ္မာတရားကို နားလည်ခွင့်ရတာ ကျွန်တော် ကံကောင်းခဲ့ပြီ၊ ဒါကြောင့် ဖန်ဆင်းခံတစ်ယောက်ရဲ့ တာဝန်ကို ကျွန်တော် ထမ်းဆောင်သင့်တယ်။ ဒါကသာ ကျွန်တော့်ရဲ့ အထူးတာဝန် ဖြစ်ပါတယ်။

တစ်ခါတလေ အဘိုးအဘွားတွေကို ကျွန်တော် သတိရမိသေးပေမဲ့ အဲဒါက ကျွန်တော့်အခြေအနေကို မထိခိုက်တော့ဘူး၊ ဘာလို့လဲဆိုတော့ အရာအားလုံး ဘုရားသခင် လက်ထဲမှာ ရှိမှန်း ကျွန်တော် သိလို့ပါ။ အဘိုးအဘွားမှာ သူတို့ ကံကြမ္မာနဲ့သူတို့ ရှိသလို၊ ကျွန်တော့်မှာလည်း ကိုယ့်အထူးတာဝန်နဲ့ကိုယ် ရှိပါတယ်။ ဘုရားသခင် ကျေနပ်ဖို့ ကျွန်တော့်တာဝန်ကို ကောင်းကောင်း ထမ်းဆောင်သင့်တယ်၊ ဒါမှသာ တန်ဖိုးရှိပြီး အဓိပ္ပာယ်ရှိတဲ့ ဘဝကို ကျွန်တော် ရှင်သန်နိုင်မှာပါ။


၅၀။ ကျွန်မ ဘာကြောင့် အရမ်း တစ်ကိုယ်ကောင်းဆန်ရတာလဲ

ကျိုးယွင်၊ တရုတ်ပြည်

၂၀၂၀ ပြည့်နှစ်၊ မေလတုန်းက ကျွန်မက အသင်းတော်မှာ ခေါင်းဆောင်တစ်ယောက် ဖြစ်ခဲ့တယ်။ ညီအစ်မချန်တန်နဲ့ ကျွန်မ တွဲဖက်ပြီး အသင်းတော်အလုပ်တွေကို တာဝန်ယူခဲ့ကြတယ်။ အလုပ်ကို နောက်ဆက်တွဲလုပ်တဲ့နေရာမှာ အဆင်ပြေအောင်လို့ ကျွန်မတို့နှစ်ယောက်က တာဝန်ခွဲဝေပြီး အတူတူလုပ်ခဲ့ကြတယ်။ ကျွန်မက ဧဝံဂေလိအလုပ်ကို တာဝန်ယူပြီး ချန်တန်ကတော့ ရေလောင်းခြင်းအလုပ်နဲ့ သန့်စင်ခြင်းအလုပ်ကို တာဝန်ယူခဲ့တယ်။ အဲဒီအချိန်မှာ အလုပ်လိုအပ်ချက်အရ ကျွန်မတို့က ဧဝံဂေလိအမှုဆောင်တွေနဲ့ ရေလောင်းသူတွေ ထပ်ရှာခဲ့ရတယ်။ ချန်တန်နဲ့ ကျွန်မ တိုင်ပင်လိုက်တယ်၊ ပြီးမှ သီးခြားစီ လူသွားရှာပြီး အလုပ်စီစဉ်ခဲ့ကြတယ်။ ရက်နည်းနည်းကြာတော့ ချန်တန်က စုဝေးပွဲကနေ ပြန်လာပြီး အစွမ်းအစ အတော်အတန်ကောင်းတဲ့ ညီအစ်ကိုမောင်နှမတချို့ကို လူသစ်တွေ ရေလောင်းဖို့ စီစဉ်ခဲ့တယ်ဆိုတာကို တော်တော်လေး တက်တက်ကြွကြွနဲ့ ပြောပြတယ်။ အဲဒါကို ကြားကြားချင်း ကျွန်မ စိတ်ပူသွားတယ်။ ကျွန်မ တွေးမိတာက “သူတို့တွေအကုန်လုံးကို လူသစ်တွေ ရေသွားလောင်းဖို့ ရှင်စီစဉ်လိုက်ရင် ငါက ဘယ်လိုလုပ်မလဲ။ ငါ့ဆီက ဧဝံဂေလိအလုပ်မှာ လူလိုနေတုန်းပဲလေ။ နောက်ပိုင်းကျရင် ရှင့်အလုပ်တွေက အကုန်စီစဉ်ပြီးသွားပြီး ငါ့အလုပ်ကတော့ နောက်ကျကျန်ခဲ့မှာ မဟုတ်ဘူးလား။ ကြည့်ရတာ ငါလည်း ဧဝံဂေလိအမှုဆောင်တွေကို အမြန်ရှာပြီး ဧဝံဂေလိအလုပ်ကို စီစဉ်မှ ဖြစ်တော့မယ်။ အဲဒါမှမဟုတ်ရင် ငါ့အလုပ် ကောင်းကောင်းမပြီးပြတ်ရင် အထက်ခေါင်းဆောင်တွေနဲ့ ညီအစ်ကိုမောင်နှမတွေက ငါ့ကို ဘယ်လိုမြင်ကြမလဲ။ ငါက တကယ့်အလုပ် လုပ်မနေဘူးလို့ သူတို့ ပြောကြမလား” ပေါ့။ ဒါကြောင့် နောက်ပိုင်းမှာ ညီအစ်ကိုမောင်နှမတွေနဲ့ စုဝေးတဲ့အခါ ကျွန်မက ဧဝံဂေလိအလုပ်အကြောင်းပဲ သက်သက် ပြောခဲ့တယ်။ ရေလောင်းခြင်းအလုပ်နဲ့ပတ်သက်ပြီး မိတ်သဟာယဖွဲ့ဖို့ ကျွန်မ အာရုံမစိုက်ခဲ့ဘူး။ စုဝေးပွဲ ပြီးခါနီးမှပဲ စိတ်မပါဘဲ ခပ်ပါးပါးလေး ပြောပြခဲ့တယ်။ ရေလောင်းခြင်းအလုပ်မှာ အခက်အခဲတချို့ ကြုံနေရတယ်လို့ ညီအစ်ကိုမောင်နှမတွေ ပြောတာကို ကြားတာတောင်မှ မကြားချင်ယောင်ဆောင်ပြီး အဲဒီပြဿနာတွေကို ဖြေရှင်းဖို့ ကျွန်မ မိတ်သဟာယမဖွဲ့ပေးခဲ့ဘူး။ ကိုယ့်ဘာသာကိုယ် တွေးမိတာက “ရေလောင်းခြင်းအလုပ်က ချန်တန်ရဲ့ တာဝန်ပဲ။ ဒီပြဿနာတွေကို သူပဲ ဖြေရှင်းသင့်တာ။ ငါ တာဝန်ယူထားတဲ့အလုပ်ကို ငါလုပ်ပြီး ကောင်းကောင်းလုပ်ရင် ရပြီပဲ။ တခြားဘာကိုမှ သိပ်ပူပန်နေလို့မဖြစ်ဘူး” လို့ပေါ့။ အလုပ်တင်ပြတဲ့အခါ ချန်တန် ရှာထားတဲ့ ရေလောင်းသူတွေက အစွမ်းအစ အတော်အတန်ကောင်းကြပြီး ကျွန်မရဲ့ ဧဝံဂေလိအမှုဆောင်တွေကျတော့ အစွမ်းအစ သာမန်ပဲရှိတာကို တွေ့လိုက်ရတယ်။ ကျွန်မ စိတ်ထဲ နည်းနည်း အတိုက်အခံဖြစ်သွားပြီး “အစွမ်းအစကောင်းတဲ့ အမှုဆောင်တွေကျတော့ လူသစ်တွေ ရေလောင်းဖို့ တာဝန်ချပေးခံရပြီး ငါ့ဆီက အမှုဆောင်တွေကျတော့ အကုန်လုံး သာမန်တွေပါလား။ ငါ့အလုပ်ရဲ့ ရလဒ်တွေ သေချာပေါက် ထိခိုက်တော့မယ်။ နောက်ပိုင်းကျရင် ရေလောင်းခြင်းအလုပ်ရဲ့ ရလဒ်တွေက ဧဝံဂေလိအလုပ်ရလဒ်တွေထက် ပိုကောင်းနေရင် ငါက ချန်တန်လောက် မတော်တဲ့ပုံဖြစ်မသွားဘူးလား။ ခေါင်းဆောင်တွေက ငါ့ကို ဘယ်လိုထင်မလဲ” လို့ တွေးမိတယ်။ အဲဒါကို တွေးမိတော့ ကျွန်မ အရမ်းစိတ်ပူလာပြီး ဧဝံဂေလိဟောဖို့အတွက် တာဝန်ထမ်းဆောင်ရာမှာ ဝန်တာထားတဲ့စိတ်ရှိပြီး အစွမ်းအစကောင်းတဲ့ ညီအစ်ကိုမောင်နှမတချို့ကို ထပ်ရှာချင်လာတယ်။ လူသစ်တွေကို ရေလောင်းနေခဲ့တဲ့ ညီအစ်မနှစ်ယောက်ကို ကျွန်မ သတိရလိုက်တယ်။ အရင်တုန်းကတော့ သူတို့က တာဝန်ထမ်းဆောင်ရာမှာ ဝန်တာထားတဲ့စိတ်မရှိလို့ နေရာပြောင်းခံခဲ့ရပြီး လောလောဆယ်တော့ အိမ်မှာပဲ ဝိညာဉ်ရေးရာ ဝတ်ပြုခြင်းနဲ့ ကိုယ့်ကိုယ်ကိုယ် ပြန်လည်သုံးသပ်ခြင်း လုပ်နေကြတာပေါ့။ ပြီးတော့ အရင်က ဖြုတ်ချခံထားရတဲ့ တရားဟောဆရာမတစ်ယောက်လည်း ရှိသေးတယ်။ အခုတော့ သူတို့အားလုံး ကိုယ့်ကိုယ်ကိုယ် နားလည်မှုတချို့ ရရှိထားကြပြီး တာဝန်ထမ်းဆောင်ချင်စိတ်လည်း ရှိကြတယ်ဆိုတော့ သူတို့ကို ဧဝံဂေလိသွားဟောဖို့ ကျွန်မ စီစဉ်ပေးလို့ ရတာပေါ့။ ပြီးတော့မှပဲ အခုတလော အသင်းတော်ထဲကို လူသစ်တွေ အများကြီး ဝင်လာကြလို့ ရေလောင်းသူတွေ လိုအပ်ချက်ရှိနေတာကို ကျွန်မ သတိရလိုက်တယ်။ အသင်းတော်တချို့မှာ လူသစ်တွေကို ရေလောင်းပေးနိုင်တဲ့သူ မရှိကြဘူး၊ ဒါကြောင့် သူတို့ကို လူသစ်တွေ ရေလောင်းဖို့ စီစဉ်ပေးတာက ပိုသင့်တော်တယ်။ ဒါပေမဲ့ ပြန်စဉ်းစားကြည့်ပြန်တော့ “သူတို့အားလုံးသာ လူသစ်တွေ ရေသွားလောင်းကြရင် ငါ့ရဲ့ ဧဝံဂေလိအလုပ်အတွက် လူလိုနေဦးမှာပဲ။ နောက်ပိုင်းကျရင် ငါ့အလုပ် ရလဒ်တွေ မတိုးတက်လာရင် ငါက အလုပ်လုပ်နိုင်စွမ်း မရှိတဲ့ပုံပေါ်မှာ မဟုတ်ဘူးလား။ အထက်ခေါင်းဆောင်တွေက ငါ့ကို ဘယ်လိုထင်ကြမလဲ။ ဒါ့အပြင် အခုချိန်မှာ ဧဝံဂေလိဟောဖို့ကလည်း အရမ်းအရေးကြီးတယ်။ ဧဝံဂေလိဟောဖို့ လူမလောက်ရင်လည်း ဖြစ်မှာမဟုတ်ဘူး” လို့ တွေးမိတယ်။ အဲဒါနဲ့ ကျွန်မလည်း အဲဒီညီအစ်မသုံးယောက်ကို ဧဝံဂေလိဟောဖို့ အလျင်အမြန် ချက်ချင်း စီစဉ်ပေးလိုက်တော့တယ်။ နောက်ပိုင်းမှာ ရေလောင်းသူ မလုံလောက်တဲ့အတွက် လူသစ်တချို့ အချိန်မီ ရေလောင်းမခံရဘဲ လူသစ်ဆယ်ယောက်ကျော်လောက် အသင်းတော်ကနေ ထွက်သွားကြတယ်။ ချန်တန်က အဲဒါကြောင့် စိတ်ပူပြီး စိုးရိမ်နေခဲ့တယ်၊ နောက်ပြီး သူ့အခြေအနေက တော်တော်လေး စိတ်မချမ်းမသာဖြစ်နေခဲ့တယ်။ ကျွန်မလည်း စိတ်ထဲမှာ ကိုယ့်ကိုယ်ကိုယ် အပြစ်တင်မိတယ်။ အလုပ်နဲ့ပတ်သက်ပြီး ကျွန်မ တာဝန်မဲ့ခဲ့တယ်၊ ချန်တန်အပေါ် ဘာမေတ္တာမှ မပြခဲ့ဘူးလို့ ခံစားရတယ်။ ချန်တန်နဲ့ ကျွန်မသာ တစ်စိတ်တစ်ဝမ်းတည်း လူတွေကို တာဝန်တွေပေးပြီး ပူးပေါင်းလုပ်နိုင်ခဲ့ရင် လူသစ်တွေ အချိန်မီ ရေလောင်းမခံရလို့ ထွက်သွားကြမှာ မဟုတ်သလို ချန်တန်လည်း ဒီလောက်ထိ စိတ်မချမ်းမသာဖြစ်သွားမှာ မဟုတ်ဘူးလေ။ ဒါပေမဲ့ နောက်တော့ “ရေလောင်းခြင်းအလုပ်က ချန်တန်ရဲ့ တာဝန်ပဲ၊ ကျွန်မရဲ့ အဓိကတာဝန် မဟုတ်ပါဘူး။ ကျွန်မတာဝန်ယူထားတဲ့အလုပ်ကို ကျွန်မလုပ်ရင် ရပြီပဲ” လို့ပေါ့။ ဒီလိုနဲ့ ရေလောင်းခြင်းအလုပ်မှာ ဖြစ်ပျက်ခဲ့တဲ့ ပြဿနာတွေအတွက် ကျွန်မ စိတ်မပူသလို စိုးရိမ်တာလည်း မရှိခဲ့ဘူး။

တစ်နေ့မှာ အသင်းတော်ရဲ့ သန့်စင်ခြင်းအလုပ်ကို တိုးတက်အောင်လုပ်ဖို့ တိုက်တွန်းထားတဲ့ စာတစ်စောင် အထက်ခေါင်းဆောင်တွေဆီကနေ ရောက်လာတယ်။ ချန်တန်က ကျန်းမာရေး မကောင်းတဲ့အပြင် တခြားအလုပ်တွေနဲ့ အလုပ်ရှုပ်နေတာကြောင့် သန့်စင်ခြင်းအလုပ်ကို ဘယ်တုန်းကမှ နောက်ဆက်တွဲ လိုက်မလုပ်နိုင်ဘူး၊ အကောင်အထည်မဖော်နိုင်ဘူးဆိုတာ ကျွန်မ တွေ့နိုင်တယ်လေ။ “ဒီအလုပ်ကို ချက်ချင်း အကောင်အထည်မဖော်ရင် ကြန့်ကြာသွားမှာ မဟုတ်ဘူးလား။ ငါပဲ နောက်ဆက်တွဲလုပ်ပြီး အကောင်အထည်ဖော်သင့်တယ်ထင်တယ်” ဆိုပြီး ကိုယ့်ဘာသာကိုယ် တွေးမိတယ်။ ဒါပေမဲ့ ချက်ချင်းပဲ စိတ်ပြောင်းသွားပြီး “သန့်စင်ခြင်းအလုပ်က ချန်တန်ရဲ့ တာဝန်ပဲ။ ငါ ကောင်းကောင်းလုပ်နိုင်ရင်တောင် ငါ့ရဲ့ ဆောင်ရွက်မှုဆိုပြီး အသိအမှတ်ပြုခံရမှာ မဟုတ်ဘူး။ ပြီးတော့ အခုချိန်မှာ ဧဝံဂေလိအလုပ်က အရမ်းများနေတာ။ ငါသာ သန့်စင်ခြင်းအလုပ်ကို သွားပြီး နောက်ဆက်တွဲလုပ်ရင် ဧဝံဂေလိအလုပ် ကြန့်ကြာသွားပြီး အထက်ခေါင်းဆောင်တွေက ငါ့ကို ပြုပြင်ရင် ဘယ်လိုလုပ်မလဲ” လို့ တွေးမိတယ်။ အဲဒါကို စဉ်းစားမိတော့ ကျွန်မ မသွားချင်တော့ဘူး။ အဲဒီညမှာ ကျွန်မခေါင်းက ရုတ်တရက် ကွဲထွက်မတတ် ကိုက်လာတယ်။ ကျွန်မ အရမ်းတစ်ကိုယ်ကောင်းဆန်ပြီး သန့်စင်ခြင်းအလုပ်ကို ဝင်မပါချင်ခဲ့လို့ ဒါက ကျွန်မအပေါ် ဘုရားသခင်ရဲ့ ဆုံးမပဲ့ပြင်ခြင်းဖြစ်နိုင်တယ်လို့ ကျွန်မ သဘောပေါက်လိုက်တယ်။ ကျွန်မ နောင်တရပြီး ဘုရားသခင်ကို အမြန်ဆုတောင်းလိုက်တယ်။ “ချစ်ရပါသော ဘုရားသခင်၊ သန့်စင်ခြင်းအလုပ်က နှောင့်နှေးလို့မဖြစ်ဘူးဆိုတာ သမီး သိပါတယ်၊ ဒါပေမဲ့ ဒီအလုပ်က ချန်တန်ရဲ့ တာဝန်ဖြစ်နေလို့ သမီး ဝင်မပါချင်ခဲ့ပါဘူး။ သမီး တကယ်ကို တစ်ကိုယ်ကောင်းဆန်ပြီး ယုတ်ညံ့လွန်းပါတယ်။ သန့်စင်ခြင်းအလုပ်ကို အမြန်ဆုံး နောက်ဆက်တွဲလုပ်ပြီး အကောင်အထည်ဖော်ဖို့အတွက် သမီးရဲ့ ဇာတိပကတိကို ပုန်ကန်ဖို့ ဆန္ဒရှိပါတယ်” ဆိုပြီးတော့ပေါ့။

နောက်တစ်နေ့ မနက်ရောက်တော့ ကျွန်မခေါင်းက အရမ်းကိုက်နေတုန်းပဲ။ ကိုယ့်ကိုယ်ကိုယ် အတင်းတွန်းအားပေးပြီး သန့်စင်ခြင်းအလုပ်ကို အကောင်အထည်ဖော်ပြီးအောင် လုပ်ပြီးသွားတော့ ခေါင်းကိုက်တာ တဖြည်းဖြည်း သက်သာသွားတယ်။ ပြန်ရောက်တဲ့အခါ ကိုယ့်ကိုယ်ကိုယ် ဆင်ခြင်သုံးသပ်မိတယ်။ ဒီဘုရားနှုတ်ကပတ်တော်တွေကို ကျွန်မ ဖတ်တယ်။ “ဘုရားသခင်၏အိမ်တော်၌ သမ္မာတရားကို လိုက်စားသူအားလုံးသည် ဘုရားရှေ့တွင် ပေါင်းစည်းကြသည်။ ကွဲပြားခြင်းမရှိပေ။ ၎င်းတို့အားလုံးသည် တူညီသောပန်းတိုင်ဆီသို့ဦးတည်ပြီး အလုပ်လုပ်ကြကာ ၎င်းတို့တာဝန်ကို ထမ်းဆောင်သည်။ ၎င်းတို့အပေါ် ကျရောက်သော အလုပ်ကို လုပ်သည်။ သမ္မာတရားစည်းမျဉ်းများနှင့်အညီ ပြုမူဆောင်ရွက်သည်။ ဘုရားသခင် တောင်းဆိုသည့်အတိုင်း လုပ်ဆောင်ပြီး သူ၏ ရည်ရွယ်ချက်များကို အထမြောက်အောင် လုပ်ဆောင်သည်။ သင်၏ ပန်းတိုင်သည် ဤအတွက်မဟုတ်ဘဲ သင်ကိုယ်တိုင်အတွက်ဖြစ်လျှင်၊ သင်၏ တစ်ကိုယ်ကောင်းဆန်သော ဆန္ဒများကို ဖြည့်ဆည်းရန်အတွက်ဖြစ်လျှင် ဤသည်မှာ ဖောက်ပြန်ပျက်စီးသော စာတန်ဆန်သည့် စိတ်သဘောထားကို ထုတ်ဖော်ခြင်းဖြစ်သည်။ ဘုရားအိမ်တော်တွင် တာဝန်များကို သမ္မာတရားစည်းမျဉ်းများနှင့်အညီ လုပ်ဆောင်ပြီး ဘာသာတရားမရှိသူများ၏ လုပ်ရပ်များမှာမူ ၎င်းတို့၏ ဆိုးယုတ်သော စိတ်သဘောထားများက ချုပ်ကိုင်သည်။ ဤသည်တို့မှာ အလွန်ကွဲပြားခြားနားသည့် လမ်းကြောင်းနှစ်ခုဖြစ်၏။ ဘာသာတရားမရှိသူများသည် ၎င်းတို့ကိုယ်တိုင်၏ အကြံအစည်များကို သိုထားသည်၊ ၎င်းတို့ထဲမှ အသီးသီး၌ မိမိတို့၏ ကိုယ်ပိုင် ရည်မှန်းချက်များနှင့် အစီအစဉ်များရှိပြီး လူတိုင်းသည် မိမိတို့၏ကိုယ်ပိုင် အကျိုးစီးပွားများအတွက် ရှင်သန်ကြသည်။ ထိုအတွက်ကြောင့် ၎င်းတို့အားလုံးသည် မိမိတို့အကျိုးအမြတ်အတွက် အလုအယက်ကြိုးပမ်းကြပြီး ၎င်းတို့ရရှိသည့်အရာကို စိုးစဉ်းမျှ စွန့်လွှတ်လိုစိတ်မရှိခြင်းဖြစ်သည်။ ၎င်းတို့သည် ကွဲပြားနေကြသည်။ စည်းလုံးခြင်းမရှိပေ။ အကြောင်းမှာ ၎င်းတို့သည် တူညီသောပန်းတိုင်အတွက် လုပ်ဆောင်နေကြခြင်းမဟုတ်သောကြောင့် ဖြစ်သည်။ ၎င်းတို့လုပ်ဆောင်သည့်အရာနောက်ကွယ်ရှိ ရည်ရွယ်ချက်နှင့် သဘောသဘာဝသည် တူညီသည်။ မိမိတို့ကိုယ်ကိုအတွက်သာ လုပ်ဆောင်နေကြခြင်းဖြစ်သည်။ ယင်းတွင် စိုးမိုးသော သမ္မာတရားမရှိပေ။ ယင်းတွင် စိုးမိုးပြီး ဦးဆောင်သည့်အရာသည် ဖောက်ပြန်ပျက်စီးသော ဆိုးယုတ်သည့် စိတ်သဘောထားဖြစ်သည်။ ၎င်းတို့သည် ၎င်းတို့၏ ဖောက်ပြန်ပျက်စီးသော ဆိုးယုတ်သည့် စိတ်သဘောထား၏ ထိန်းချုပ်ခြင်းကို ခံရပြီး မိမိတို့ကိုယ်ကို မထိန်းနိုင်ကြပေ။ ထို့ကြောင့် အပြစ်ထဲသို့ ပိုပို၍ နက်ရှိုင်းစွာ ကျရောက်ကြသည်။ ဘုရားအိမ်တော်တွင် သင်တို့ လုပ်ရပ်များ၏ စည်းမျဉ်းများ၊ နည်းလမ်းများ၊ အရင်းခံအကြောင်းနှင့် စမှတ်တို့သည် ဘာသာတရားမရှိသူများနှင့် ခြားနားခြင်းမရှိလျှင်လည်းကောင်း၊ သင်တို့သည် ဖောက်ပြန်ပျက်စီးသော ဆိုးယုတ်သည့် စိတ်သဘောထား၏ ခြယ်လှယ်ခြင်း၊ ထိန်းချုပ်ခြင်း၊ ကြိုးကိုင်ညွှန်ကြားခြင်းကိုလည်း ခံရလျှင်လည်းကောင်း၊ သင်တို့ လုပ်ရပ်များ၏ စမှတ်သည် သင်တို့၏ကိုယ်ပိုင် အကျိုးစီးပွား၊ ဂုဏ်သတင်း၊ ဝင့်ဝါမှု၊ အဆင့်အတန်းတို့ဖြစ်လျှင်လည်းကောင်း သင်တို့သည် ဘာသာတရားမရှိသူများက အမှုအရာများကို လုပ်ဆောင်သည့်နည်းလမ်းနှင့် ကွာခြားခြင်းမရှိဘဲ သင်တို့၏တာဝန်ကို ထမ်းဆောင်ကြလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်ရဲ့ နှုတ်ကပတ်တော်တွေကနေတစ်ဆင့် ဘုရားသခင်ကို အမှန်တကယ် ယုံကြည်ပြီး သမ္မာတရားကို လိုက်စားတဲ့လူတွေဟာ သမ္မာတရားကို ရှာဖွေနိုင်ပြီး စည်းမျဉ်းတွေအတိုင်း ပြုမူနိုင်ကြတယ်ဆိုတာ ကျွန်မ နားလည်လိုက်တယ်။ တခြားလူတွေနဲ့ တွဲဖက်ပြီး တာဝန်ထမ်းဆောင်တဲ့အခါ သူတို့မှာ ကိုယ်ပိုင် တစ်ကိုယ်ကောင်းဆန်မှုတွေ၊ လိုအင်ဆန္ဒတွေ တစ်စက်မှ မရှိကြဘူး။ သူတို့လုပ်သမျှ အရာအားလုံးက ကိုယ့်တာဝန်ကို ကောင်းကောင်းထမ်းဆောင်ဖို့နဲ့ ဘုရားသခင် ကျေနပ်ဖို့အတွက်ပဲ ဖြစ်တယ်။ ဆန့်ကျင်ဘက်အနေနဲ့ ဘာသာတရား မရှိသူတွေကတော့ သူတို့ရဲ့ စာတန်ဆန်တဲ့ စိတ်သဘောထားအတိုင်း အသက်ရှင်ကြတယ်။ သူတို့က ကိုယ်ပိုင် အကျိုးစီးပွားကို ကာကွယ်ဖို့သက်သက် အလုပ်လုပ်ကြပြီး တခြားလူတွေနဲ့ အလုပ်လုပ်တဲ့အခါ ကိုယ်ပိုင် အကြံအစည်တွေ ထားရှိတတ်ကြတယ်။ သူတို့က ကျော်ကြားမှုနဲ့ အကျိုးအမြတ်အတွက် ပြိုင်ဆိုင်ကြတယ်၊ မနာလိုဝန်တိုတာတွေ၊ ရန်ဖြစ်တာတွေ လုပ်ကြတယ်။ သူတို့ရဲ့ ကိုယ်ပိုင်ရည်မှန်းချက်တွေ ရရှိဖို့အတွက် မသမာတဲ့နည်းလမ်းတွေ သုံးပြီး အချင်းချင်း ခေါင်းပုံဖြတ် လှည့်စားကြတယ်။ ဘုရားသခင်ရဲ့ နှုတ်ကပတ်တော်တွေကို ကျွန်မရဲ့ ကိုယ်ပိုင်အခြေအနေနဲ့ ချိန်ထိုးကြည့်လိုက်တယ်။ ရေလောင်းသူ မလုံလောက်တာ၊ လူသစ်တချို့ကို ရေလောင်းပေးမယ့်သူ မရှိတာကို ကျွန်မ ကောင်းကောင်းကြီး သိနေခဲ့သလို အဲဒါကြောင့် ချန်တန်က စိတ်ပူပြီး စိုးရိမ်နေရတာကိုလည်း ကောင်းကောင်းကြီး သိနေခဲ့တယ်။ ဒါပေမဲ့ ကျွန်မရဲ့ ကိုယ်ပိုင် ဂုဏ်သတင်းနဲ့ အဆင့်အတန်းကို ကာကွယ်ဖို့အတွက် လူသစ်တွေကို ရေလောင်းရာမှာ တော်တဲ့လူတွေကို ဧဝံဂေလိသွားဟောဖို့ ကျွန်မ အတင်းအကြပ် စီစဉ်ခဲ့တယ်။ ဒါကြောင့် လူသစ်တချို့ အချိန်မီ ရေလောင်းတာမခံရလို့ ထွက်သွားကြပြီး ဒါကြောင့် ရေလောင်းခြင်းအလုပ် ထိခိုက်သွားခဲ့တယ်။ ချန်တန် ကျန်းမာရေးမကောင်းလို့ သန့်စင်ခြင်းအလုပ်ကို ချက်ချင်း နောက်ဆက်တွဲလုပ်တာ၊ အကောင်အထည်ဖော်တာတွေ မလုပ်ခဲ့တာနဲ့ ဒီအလုပ်ကို ကျွန်မကပဲ အမြန်ဆုံး အကောင်အထည်ဖော်သင့်တယ်ဆိုတာ ကျွန်မ ရှင်းရှင်းလင်းလင်း သိခဲ့တယ်။ ဒါပေမဲ့ ဒီအလုပ်ပေါ်မှာ အာရုံစိုက်ပြီး စဉ်းစားလိုက်ရင် ဧဝံဂေလိအလုပ်ကို နှောင့်နှေးစေမှာ၊ ပြီးတော့ နောက်ပိုင်းကျရင် ဧဝံဂေလိအလုပ်ရဲ့ ရလဒ်တွေ ဆိုးရွားသွားရင် ကျွန်မ နာမည်ပျက်မှာကို ကြောက်ခဲ့တယ်။ ဒါကြောင့် သန့်စင်ခြင်းအလုပ် ကြန့်ကြာနေတာကို ဝင်မပါဘဲ ဒီတိုင်းပဲ ကြည့်နေခဲ့တယ်။ ကျွန်မရဲ့ လုပ်ရပ်တွေကို ပြန်ကြည့်လိုက်တော့ ဘာသာတရား မရှိသူတွေရဲ့ လုပ်ရပ်တွေနဲ့ တကယ်ကို ဘာမှမခြားနားပါဘူး။ ဘာသာတရား မရှိသူတွေက စာတန်ရဲ့ လောကီဆိုင်ရာ ဆက်ဆံမှုတွေအတွက် အတွေးအခေါ်အတိုင်း လုံးဝ ပြုမူကြတယ်။ သူတို့က အရမ်းကို တစ်ကိုယ်ကောင်းဆန်ပြီး ယုတ်ညံ့ကြတယ်။ သူတို့ရဲ့ ကိုယ်ပိုင် အကျိုးစီးပွားအတွက်ပဲ ပူပန်ကြပြီး တခြားလူတွေ သေသည်ဖြစ်စေ၊ ရှင်သည်ဖြစ်စေ လုံးဝ ဂရုမစိုက်ကြဘူးလေ။ ကျွန်မက ပြောရရင် ယုံကြည်သူတစ်ယောက်ဖြစ်ပေမဲ့ ကျွန်မရဲ့ ပြောဆိုပြုမူပုံတွေက ဘာသာတရား မရှိသူတစ်ယောက်နဲ့ တစ်ပုံစံတည်း ဖြစ်နေခဲ့တယ်။ ကျွန်မလုပ်သမျှ အရာအားလုံးက ကိုယ့်အကျိုးစီးပွားအတွက် ကြံစည်ဖို့ချည်းပဲ။ ကျွန်မရဲ့ ကိုယ်ပိုင် ဂုဏ်သတင်းနဲ့ အဆင့်အတန်းကို ကာကွယ်ဖို့လောက်ပဲ ဂရုစိုက်ခဲ့တယ်။ တခြားအလုပ်တွေကို လုံးဝ အာရုံမစိုက်ဘဲ ကျွန်မတာဝန်ယူထားတဲ့ အလုပ်ကိုပဲ ကြည့်ခဲ့သလို အသင်းတော်ရဲ့ အလုပ်တစ်ခုလုံးကို လုံးဝ ထည့်မစဉ်းစားခဲ့ဘူး။ အသင်းတော်အလုပ် ထိခိုက်နစ်နာတာကို ဘာမှမခံစားရဘဲ ဒီတိုင်းပဲ လက်ပိုက်ကြည့်နေခဲ့တယ်။ ကျွန်မ တကယ်ကို အရမ်းတစ်ကိုယ်ကောင်းဆန်ပြီး ယုတ်ညံ့လွန်းပါတယ်။ ဒီကိစ္စတွေအားလုံးမှာ ကျွန်မက လူ့သဘာဝ၊ ဒါမှမဟုတ် ဆင်ခြင်တုံတရား အရိပ်အယောင်လေးတောင် ပြမိခဲ့ရဲ့လား။ ဒီလိုမျိုး တာဝန်ထမ်းဆောင်တာက ဘုရားသခင်ရဲ့ ရည်ရွယ်ချက်နဲ့ ညီရဲ့လား။

နောက်ပိုင်းမှာ ကျွန်မရဲ့ အခြေအနေကို ဖြေရှင်းဖို့အတွက် ဆက်စပ်မှုရှိတဲ့ ဘုရားသခင်ရဲ့ နှုတ်ကပတ်တော်တွေကို စားသောက်ခဲ့တယ်။ ဒီ ဘုရားနှုတ်ကပတ်တော်တွေကို ကျွန်မ ဖတ်တယ်။ “အန္တိခရစ်များသည် အသိစိတ်၊ ဆင်ခြင်တုံတရား၊ သို့မဟုတ် လူ့သဘာဝမရှိပေ။ ၎င်းတို့သည် အရှက်တရားကင်းမဲ့ရုံမျှ မကဘဲ အခြားလက္ခဏာတစ်ခုလည်းရှိသည်။ ၎င်းတို့သည် သာမန်ထက်ပို၍ တစ်ကိုယ်ကောင်းဆန်ပြီး ယုတ်မာသည်။ ၎င်းတို့၏ ‘တစ်ကိုယ်ကောင်းဆန်ခြင်းနှင့် ယုတ်မာခြင်း’၏ တိုက်ရိုက်အဓိပ္ပာယ်သည် နားလည်သဘောပေါက်ရန် မခက်ပေ။ ၎င်းတို့သည် ၎င်းတို့ကိုယ်တိုင်၏ အကျိုးစီးပွားများမှလွဲ၍ မည်သည့်အရာကိုမျှ မမြင်ပေ။ ၎င်းတို့၏အကျိုးစီးပွားနှင့် သက်ဆိုင်သည့် မည်သည့်အရာမဆို ၎င်းတို့၏အာရုံစိုက်ခြင်းကို အပြည့်အဝ ရလေသည်။ ၎င်းတို့သည် ယင်းအတွက် ဒုက္ခခံလိမ့်မည်၊ အဖိုးအခပေးဆပ်လိမ့်မည်၊ ယင်း၌ အာရုံနစ်မွန်းနေလိမ့်မည်၊ ပြီးလျှင် ယင်း၌ မိမိတို့ကိုယ်ကို ဆက်ကပ်အပ်နှံထားလိမ့်မည်။ ၎င်းတို့၏ ကိုယ်ပိုင် အကျိုးစီးပွားတို့နှင့်မသက်ဆိုင်သည့် မည်သည့်အရာကိုမဆို ၎င်းတို့က လျစ်လျူရှုပြီး အရေးလုပ်မည် မဟုတ်ချေ။ အခြားသူများက မိမိတို့သဘောရှိ လုပ်ဆောင်နိုင်သည်။ တစ်စုံတစ်ဦးက အနှောင့်အယှက်လုပ်ခြင်း သို့မဟုတ် အဖျက်အမှောင့်လုပ်ခြင်း ဖြစ်စေခြင်းကို အန္တိခရစ်တို့က ဂရုမစိုက်ကြဘဲ ၎င်းတို့အဖို့မူ ဤအရာသည် ၎င်းတို့နှင့် မည်သို့မျှ မသက်ဆိုင်ပေ။ ပါးနပ်စွာဆိုရလျှင်၊ ၎င်းတို့သည် မိမိတို့၏ကိုယ်ပိုင် ကိစ္စကိုသာ စိတ်ဝင်စားသည်။ သို့ရာတွင် ဤလူစားမျိုးသည် ယုတ်မာသည်၊ ယုတ်ညံ့ပြီး ရွံစရာကောင်းသည်ဟုဆိုလျှင် သာ၍ မှန်ကန်တိကျပေသည်။ ၎င်းတို့ကို ‘တစ်ကိုယ်ကောင်းဆန်ပြီး ယုတ်မာသည်’ဟု ငါတို့ သတ်မှတ်ကြသည်။...၎င်းတို့မည်သည့်အလုပ်ကို တာဝန်ယူဆောင်ရွက်ပါစေ၊ အန္တိခရစ်များသည် ဘုရားအိမ်တော်၏ အကျိုးစီးပွားကို မည်သည့်အခါမျှ ထည့်တွက်စဉ်းစားခြင်း မရှိပေ။ ၎င်းတို့၏ကိုယ်ပိုင် အကျိုးစီးပွားများ ထိခိုက်ခြင်း ရှိမည် မရှိမည်ကိုသာ ၎င်းတို့ ဆင်ခြင်တွေးတောသည်၊ ၎င်းတို့ကို အကျိုးပြုသည့် ၎င်းတို့ရှေ့တွင်ရှိသော အလုပ်အနည်းငယ်ကိုသာ စဉ်းစားသည်။ ၎င်းတို့အတွက် အသင်းတော်၏ အဓိကအလုပ်သည် ၎င်းတို့အချိန်ပိုတွင် လုပ်သောအရာတစ်ခုဖြစ်သည်။ ၎င်းတို့သည် လုံးဝ အလေးအနက်မထားပေ။ ၎င်းတို့သည် လုပ်ဆောင်ရန် တိုက်တွန်းခြင်း ခံရသောအခါမှသာ လှုပ်ရှားသည်။ ၎င်းတို့ လုပ်လိုသည့်အရာကိုသာ လုပ်ဆောင်ကြသည်။ ၎င်းတို့၏ ကိုယ်ပိုင်အဆင့်အတန်းနှင့် အာဏာကို ထိန်းသိမ်းဖို့အတွက် ဖြစ်သည့်အလုပ်ကိုသာ လုပ်ကြသည်။ ၎င်းတို့၏ အမြင်တွင်၊ ဘုရားအိမ်တော်မှ စီစဉ်သည့် မည်သည့်အလုပ်မဆို၊ ဧဝံဂေလိဖြန့်ဝေသည့် အလုပ်နှင့် ဘုရားသခင်ရွေးချယ်သော လူတို့၏ အသက်ဝင်ရောက်မှုတို့သည် အရေးမကြီးပေ။ အခြားလူများသည် မိမိတို့၏အလုပ်၌ မည်သည့်အခက်အခဲများ ရှိပါစေ၊ ၎င်းတို့ မည်သည့်ပြဿနာများကို ဖော်ထုတ်ပြီးဖြစ်ကာ ယင်းတို့ကို တိုင်ကြားပြီးဖြစ်ပါစေ၊ ၎င်းတို့၏စကားများ မည်မျှ ရိုးသားစစ်မှန်ပါစေ အန္တိခရစ်တို့သည် အရေးမထားကြပေ၊ ၎င်းတို့ ပါဝင်ပတ်သက်ခြင်း မရှိပေ၊ ဤအရာက ၎င်းတို့နှင့် မည်သို့မျှ မသက်ဆိုင်သည့်အလားပင် ဖြစ်သည်။ အသင်းတော်အလုပ်တွင် ဖြစ်ပေါ်သော ပြဿနာများက မည်မျှကြီးမားပါစေ ၎င်းတို့သည် လုံးလုံး စိတ်မဝင်စားပေ။ ပြဿနာတစ်ခုက ၎င်းတို့၏ ရှေ့တည့်တည့်တွင် ရှိလျှင်ပင် ၎င်းတို့က ယင်းကို ဝတ်ကျေတမ်းကျေသာ ကိုင်တွယ်လေသည်။ အထက်က တိုက်ရိုက်ပြုပြင်ခြင်းကို ခံရပြီး ပြဿနာကို ဖြေရှင်းဖို့ အမိန့်ပေးခံရသည့်အခါမှသာလျှင် ၎င်းတို့က တကယ့်အလုပ်အနည်းငယ်ကို ဆောင့်ကြီးအောင့်ကြီးလုပ်မည် ဖြစ်ပြီး အထက်ကမြင်ဖို့အတွက် တစ်ခုခုကို ပေးလိမ့်မည်။ မကြာမီတွင် ၎င်းတို့က မိမိတို့၏ကိုယ်ပိုင် လုပ်ငန်းကို ဆက်လက် လုပ်ကိုင်ကြလိမ့်မည်။ အသင်းတော်၏အလုပ်နှင့် ပတ်သက်လာပါက၊ ပို၍ကျယ်ပြန့်သော အခြေအနေ၏ အရေးပါသော အရာများနှင့်ပတ်သက်လာပါက ၎င်းတို့သည် ဤအရာများကို စိတ်မဝင်စားဘဲ လျစ်လျူရှုကြသည်။ ၎င်းတို့ ရှာဖွေတွေ့ရှိသည့် ပြဿနာများကိုပင် လျစ်လျူရှုကြသည်။ ပြီးလျှင် ပြဿနာများအကြောင်းကို မေးသောအခါတွင် ဝတ်ကျေတမ်းကျေ အဖြေများကိုပေးကြသည်၊ သို့မဟုတ် တောင်စဉ်ရေမရ ပြောကြသည်။ အလွန်အမင်း တွန့်ဆုတ်စွာဖြင့်သာ ထိုပြဿနာများကို ကိုင်တွယ်ကြသည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန် ဖြစ်သည် မဟုတ်လော။ ထို့အပြင် အန္တိခရစ်တို့သည် မည်သည့်တာဝန်ကို ထမ်းဆောင်နေပါစေ၊ ၎င်းတို့တွေးနိုင်သည့်အရာမှာ ထိုတာဝန်က ၎င်းတို့အား ထင်ပေါ်စေမည် ဟုတ်မဟုတ်ကိုသာ ဖြစ်သည်။ ယင်းက ၎င်းတို့၏ နာမည်ဂုဏ်သတင်းကို မြှင့်တင်ပေးနိုင်သရွေ့ ၎င်းတို့က ယင်းကို လုပ်ဆောင်သည့်နည်းအား သင်ယူဖို့၊ ယင်းကို ဆောင်ရွက်ဖို့ နည်းလမ်းကို အကြံထုတ်ရာတွင် ဦးနှောက်ခြောက်ခံ စဉ်းစားကြသည်။ ယင်းက ၎င်းတို့အား ထင်ပေါ်စေမည် ဟုတ်မဟုတ်ကိုသာ ၎င်းတို့ ဂရုစိုက်သည်။ ၎င်းတို့ မည်သည့်အရာကို လုပ်ဆောင်ပါစေ၊ သို့မဟုတ် တွေးတောပါစေ၊ ၎င်းတို့သည် ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းကိုသာ အရေးစိုက်ကြသည်။ ၎င်းတို့က မည်သည့်တာဝန်ကို ထမ်းဆောင်နေပါစေ၊ မည်သူက မြင့်မားသည်၊ သို့မဟုတ် နိမ့်ကျသည်၊ မည်သူကနိုင်ပြီး၊ မည်သူက ရှုံးသည်၊ မည်သူ၌ ပို၍ ကြီးမားသော နာမည်ဂုဏ်သတင်း ရှိသည်တို့နှင့်ပတ်သက်၍သာ ယှဉ်ပြိုင်ကြသည်။ လူမည်မျှက ၎င်းတို့ကို ကိုးကွယ်ပြီး အထင်ကြီးသည်၊ လူမည်မျှက ၎င်းတို့ကို နာခံသည်၊ ပြီးလျှင် ၎င်းတို့၌ နောက်လိုက်မည်မျှရှိသည်တို့ကိုသာ ၎င်းတို့ ဂရုစိုက်ကြသည်။ ၎င်းတို့သည် သမ္မာတရားကို မည်သည့်အခါမျှ မိတ်သဟာယမပြုပေ၊ သို့မဟုတ် တကယ့်ပြဿနာများကို မည်သည့်အခါမျှ မဖြေရှင်းပေ။ ၎င်းတို့သည် မိမိတို့၏ တာဝန်ကို ထမ်းဆောင်သည့်အခါတွင် အမှုကိစ္စများကို စည်းမျဉ်းနှင့်အညီ မည်သို့လုပ်ဆောင်ရမည်ကို မည်သည့်အခါမျှ ဆင်ခြင်စဉ်းစားခြင်းမရှိသကဲ့သို့ ဘုရားသခင် တောင်းဆိုသည့်အရာနှင့် ဘုရားသခင်၏ ရည်ရွယ်ချက်များကို ဆင်ခြင်စဉ်းစားရန် မဆိုထားနှင့်၊ ၎င်းတို့ သစ္စာစောင့်သိနေခဲ့ခြင်း ရှိမရှိ၊ မိမိတို့၏ တာဝန်များကို ကောင်းမွန်စွာ ဖြည့်ဆည်းပြီးခြင်း ရှိမရှိ၊ ၎င်းတို့၏ အလုပ်တွင် လမ်းလွဲနေခဲ့ခြင်းများ သို့မဟုတ် သတိမမူမိနေခဲ့ခြင်းများ ရှိမရှိ သို့မဟုတ် ပြဿနာတစ်ခုတလေ တည်ရှိခြင်း ရှိမရှိဟူသည်ကို ပြန်လည်သုံးသပ်ခြင်း မရှိကြ။ ဤအရာများအားလုံးကို ၎င်းတို့ တစ်စက်မျှ အာရုံမစိုက်ပေ။ ကျော်ကြားမှု၊ အကျိုးအမြတ်နှင့် အဆင့်အတန်း၊ ၎င်းတို့၏ကိုယ်ပိုင် ရည်မှန်းချက်များနှင့် လိုအင်ဆန္ဒများကို ဖြည့်ဆည်းဖို့တို့အတွက်သာ ၎င်းတို့သည် ကြိုးစားအားထုတ်ပြီး အမှုကိစ္စများကို လုပ်ဆောင်သည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန် ဖြစ်သည် မဟုတ်လော။ ဤသည်မှာ ၎င်းတို့၏ စိတ်နှလုံးများသည် ၎င်းတို့၏ကိုယ်ပိုင် ရည်မှန်းချက်များ၊ လိုအင်ဆန္ဒများနှင့် ယုတ္တိမရှိသော တောင်းဆိုမှုများဖြင့် ပြည့်လျှံနေပုံကို အပြည့်အဝ ဖော်ထုတ်လေသည်။ ၎င်းတို့ လုပ်ဆောင်သမျှကို ၎င်းတို့၏ ရည်မှန်းချက်များနှင့် လိုအင်ဆန္ဒများဖြင့် အုပ်စိုးထားသည်။ ၎င်းတို့ မည်သည့်အရာကို လုပ်ဆောင်ပါစေ၊ အရင်းခံအကြောင်းနှင့် အရင်းအမြစ်တို့မှာ ၎င်းတို့၏ကိုယ်ပိုင် ရည်မှန်းချက်များ၊ လိုအင်ဆန္ဒများနှင့် ယုတ္တိမရှိသော တောင်းဆိုမှုများသာ ဖြစ်သည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ စံပြုလောက်သော သရုပ်သကန်ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၄- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၁)) အန္တိခရစ်တွေဟာ တစ်ကိုယ်ကောင်းဆန်ပြီး ယုတ်ညံ့ကြတယ်၊ အသိစိတ်နဲ့ ဆင်ခြင်တုံတရား ကင်းမဲ့ကြတယ်ဆိုတာ ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ သဘောပေါက်သွားတယ်။ ဘုရားသခင်ကို ယုံကြည်ပြီး တာဝန်ထမ်းဆောင်ရာမှာ သူတို့ ဘယ်လောက်ပဲ အနစ်နာခံပြီး ကိုယ့်ကိုယ်ကိုယ် အသုံးခံပါစေ၊ သူတို့ရဲ့ ဂုဏ်သတင်းနဲ့ အဆင့်အတန်းအတွက်ပဲ အဖိုးအခပေးကြတာဖြစ်ပြီး အသင်းတော်အလုပ်ကို လုံးဝ မကာကွယ်ကြဘူး။ ကျွန်မရဲ့ ကိုယ်ပိုင် အပြုအမူတွေကို ပြန်စဉ်းစားကြည့်လိုက်တော့ အန္တိခရစ်တွေရဲ့ အပြုအမူတွေနဲ့ အတူတူပဲ မဟုတ်ဘူးလား။ ခေါင်းဆောင်တွေရဲ့ အထင်ကြီးလေးစားမှုကို ရဖို့အတွက် ကျွန်မက အမြဲတမ်းလိုလို ကိုယ့်တာဝန်ရဲ့ ရလဒ်တွေနဲ့ ချန်တန်ရဲ့ ရလဒ်တွေကို နှိုင်းယှဉ်ခဲ့တယ်။ ကျွန်မအလုပ်ရဲ့ ရလဒ်တွေ တိုးတက်ဖို့နဲ့ ကိုယ့်ဂုဏ်သတင်း၊ အဆင့်အတန်းကို ကာကွယ်ဖို့အတွက် ရေလောင်းသူ မလုံလောက်မှန်း ကောင်းကောင်းကြီး သိနေတာတောင်မှ ကျွန်မရဲ့ အသိစိတ်ကို မျက်ကွယ်ပြုပြီး စည်းမျဉ်းတွေနဲ့ ဆန့်ကျင်ကာ လူသစ်တွေကို ရေလောင်းရာမှာ တော်တဲ့လူတွေဆီကို သွားပြီး ဧဝံဂေလိတရားဟောဖို့ စီစဉ်ခဲ့တယ်။ လူတွေက ကျွန်မရဲ့ ဂုဏ်သတင်းနဲ့ အဆင့်အတန်းအတွက် အလုပ်လုပ်ပေးနိုင်အောင်လို့ သူတို့ကို ကျွန်မရဲ့ အာဏာအောက်မှာ ချုပ်နှောင်ထားခဲ့ပြီး အသင်းတော်ရဲ့ အလုပ်တစ်ခုလုံးကို လုံးဝ အလေးမထားခဲ့ဘူး။ အဲဒါကြောင့် လူသစ်တချို့ အချိန်မီ ရေလောင်းမခံရလို့ ထွက်သွားကြတာပေါ့။ ဒါ့အပြင် အသင်းတော်ရဲ့ သန့်စင်ခြင်းအလုပ်ကို လိုက်လံလုပ်ဆောင်တာ၊ အကောင်အထည်ဖော်တာ မရှိဘဲ ဒီတိုင်း ပစ်ထားတာကို အကြာကြီး ကြည့်နေခဲ့ပြီး အဲဒါနဲ့ပတ်သက်လို့ မေးမြန်းဖို့ နည်းနည်းလေးတောင် အရေးစိုက်ဖို့ မလိုလားခဲ့ဘူး။ ကျွန်မဟာ တကယ်ကို တစ်ကိုယ်ကောင်းဆန်တယ်၊ လောဘကြီးတယ်၊ ယုတ်မာတယ်၊ မလိုမုန်းထားပြီး အသိစိတ်၊ ဆင်ခြင်တုံတရားဆိုတာ အနည်းငယ်လေးတောင် မရှိခဲ့ပါဘူး။ ညီအစ်ကိုမောင်နှမတွေက ကျွန်မကို ခေါင်းဆောင်အနေနဲ့ ရွေးချယ်တင်မြှောက်ထားတာဆိုတော့ ကျွန်မက ဘုရားသခင်ရဲ့ ရည်ရွယ်ချက်တွေကို အလေးထားသင့်တယ်၊ ညီအစ်ကိုမောင်နှမတွေနဲ့ တစ်စိတ်တစ်ဝမ်းတည်းရှိပြီး အသင်းတော်အလုပ်ကို ကာကွယ်သင့်တယ်။ ပြီးတော့ ဘုရားသခင်ရဲ့ ကယ်တင်ခြင်းကို လက်ခံဖို့အတွက် လူတွေအများကြီးကို ဘုရားအိမ်တော်ထဲ ခေါ်ဆောင်လာနိုင်အောင် ဒါပေမဲ့ ကျွန်မကတော့ အမြဲတမ်းလိုလို စာတန်ရဲ့ လောကီဆိုင်ရာ ဆက်ဆံမှုများအတွက် အတွေးအခေါ်အတိုင်း အသက်ရှင်နေထိုင်ပြီး “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “ထူးချွန်ထက်မြက်ပြီး ထင်ပေါ်ကျော်ကြားဖို့ ရည်မှန်းပါ” ဆိုတာမျိုးတွေလို အဆိပ်အတောက်တွေကို လိုက်နာခဲ့တယ်။ ကျွန်မလုပ်သမျှ အရာအားလုံးမှာ ကျွန်မရဲ့ စည်းမျဉ်းက ကိုယ့်အတွက်၊ ကိုယ့်အကျိုးစီးပွားအတွက် လုပ်ဖို့ပဲ ဖြစ်တယ်။ ကျွန်မလုပ်သမျှက ကိုယ့်အကျိုးစီးပွားအတွက် ကြံစည်ပြီး ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့ချည်းပဲ။ လူသစ်တွေ ထွက်သွားတာ၊ အသင်းတော်အလုပ် ထိခိုက်နစ်နာလာတာနဲ့ ကျွန်မတွဲဖက် ညီအစ်မ ချန်တန်ရဲ့ အပျက်သဘောဆောင်တဲ့ အခြေအနေကို မြင်နေရတာတောင်မှ ကျွန်မ မတုန်လှုပ်ခဲ့ဘူး။ ကျွန်မက တော်တော်ကို သွေးအေးပြီး အကြင်နာမဲ့ခဲ့တာပဲ။ ကျွန်မရဲ့ အပြုအမူတွေက အန္တိခရစ်ရဲ့ စိတ်သဘောထားကို ထုတ်ဖော်နေတာကို ကြည့်လိုက်တော့ ကျွန်မဟာ တကယ်ကို အန္တိခရစ်တစ်ယောက်ရဲ့ လမ်းကြောင်းကို လျှောက်လှမ်းနေမှန်း မြင်လိုက်ရတယ်။ အဲဒါကို နားလည်လိုက်တဲ့အချိန်မှာ လူက နောင်တတွေနဲ့ ပြည့်သွားပြီး ကိုယ့်ကိုယ်ကိုယ် မုန်းတီးမိတယ်။ ကျွန်မ ဘုရားသခင်ဆီကို နောင်တနဲ့ ဆုတောင်းခဲ့ပြီး ကျွန်မရဲ့ ကိုယ်ပိုင်ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို ရှာဖွေဖို့ လိုလားခဲ့တယ်။

ကျွန်မ ဘုရားဝတ်ပြုတဲ့အချိန်မှာ ဒီ ဘုရားနှုတ်ကပတ်တော်တွေကို ဖတ်တယ်။ “ဘုရားသခင်သည် သမ္မာတရားကို ဖော်ပြခြင်း၊ လူတို့ကို ကယ်တင်ခြင်းနှင့်ဆိုင်သည့် အင်မတန် ကြီးမားသော အလုပ်တစ်ခုကို လုပ်ဆောင်ပြီးဖြစ်ကာ ထိုအတွက် သူ၏ ကြီးမားသည့်အဖိုးအခများ ပြုပြီးဖြစ်သည်။ ဘုရားသခင်သည် ဤတရားအမျှတဆုံးသော လုပ်ငန်းကြီးကို အလွန် အလေးအနက်ထားသည်။ သူ၏ ကြီးမားသည့်အဖိုးအခများ အားလုံးကို သူ ကယ်တင်လိုသည့် ဤလူများအတွက် အသုံးပြုထားပြီးဖြစ်သည်။ သူ၏ မျှော်လင့်ချက်အားလုံးကိုလည်း ဤလူများအပေါ် ထားရှိကာ သူ၏ အနှစ် ၆၀၀၀ စီမံခန့်ခွဲမှု အစီအစဉ်မှ သူ ရရှိလိုသည့် နောက်ဆုံး ရလဒ်များနှင့် ဘုန်းအသရေတို့သည် ဤလူများအပေါ်တွင် ပြည့်မြောက်လိမ့်မည်ဖြစ်သည်။ တစ်စုံတစ်ဦးသည် ဘုရားသခင်နှင့် တုပဖက်ပြိုင်လျှင်၊ ဤအကြောင်းတရား၏ ရလဒ်ကို ဆန့်ကျင်၊ နှောင့်ယှက် သို့မဟုတ် ဖျက်ဆီးလျှင် ဘုရားသခင်က ၎င်းကို ခွင့်လွှတ်လိမ့်မည်လော။ (ခွင့်လွှတ်လိမ့်မည် မဟုတ်ပါ။) ဤအရာက ဘုရားသခင်၏ စိတ်သဘောထားကို ပုန်ကန်ပြစ်မှားသလော။ သင်သည် ဘုရားသခင်နောက်လိုက်သည်၊ ကယ်တင်ခြင်း လိုက်စားသည်၊ ဘုရားသခင်၏ စိစစ်မှုနှင့် လမ်းပြမှုတို့ကို လက်ခံပြီး ဘုရားသခင်၏ တရားစီရင်ခြင်းနှင့် ပြစ်တင်ဆုံးမမှုတို့ကို လက်ခံကာ ကျိုးနွံနာခံသည်ဟု ဆက်ပြောနေသော်လည်း ဤစကားလုံးများကို သင် ပြောနေစဉ်တစ်လျှောက်လုံး အသင်းတော်၏ အလုပ်အမျိုးမျိုးကို သင် နှောင့်ယှက်၊ အဖျက်အမှောင့်လုပ်ကာ ဖျက်ဆီးနေပြီး သင်၏ အဖျက်အမှောင့်လုပ်ခြင်း၊ နှောင့်ယှက်ခြင်းနှင့် ဖျက်ဆီးခြင်းတို့ကြောင့်၊ သင်၏ ပေါ့ဆမှု သို့မဟုတ် တာဝန်ကို တမင်ပျက်ကွက်ခြင်းကြောင့် သို့မဟုတ် သင်၏ တစ်ကိုယ်ကောင်းဆန်သော လိုအင်ဆန္ဒများကြောင့်၊ ပြီးလျှင် သင်၏ ကိုယ်ကျိုးစီးပွားများကို လိုက်စားခြင်းအတွက် ဘုရားအိမ်တော်၏ အကျိုးစီးပွားများ၊ အသင်းတော်၏ အကျိုးစီးပွားများနှင့် အခြားကဏ္ဍ အမြောက်အမြား ထိခိုက်ခံရပြီးဖြစ်လျှင် ဘုရားအိမ်တော်၏ အလုပ်က ဆိုးရွားစွာ အဖျက်အမှောင့်လုပ်ခြင်းခံရကာ နှောင့်ယှက်ခံရပြီးသည်အထိပင် ဖြစ်လျှင် ဘုရားသခင်သည် သင်၏ အသက်စာစောင်ရှိ သင်၏ အဆုံးသတ်ကို မည်သို့ ချိန်ဆသင့်သနည်း။ သင့်ကို မည်သို့ သတ်မှတ်သင့်သနည်း။ တရားမျှတစွာ ပြောရလျှင် သင် အပြစ်ဒဏ်ခံထိုက်ခြင်းပင် ဖြစ်သည်။ ဤအရာကို သင်၏ ပြစ်ဒဏ်နှင့် ထိုက်တန်ခြင်းဟု ခေါ်သည်။ ယခုတွင် မည်သည့်အရာကို သင်တို့ နားလည်သနည်း။ လူတို့၏ အကျိုးစီးပွားများမှာ အဘယ်နည်း။ (၎င်းတို့ ကောက်ကျစ်ဆိုးယုတ်ကြသည်။) လူတို့၏ အကျိုးစီးပွားများသည် အမှန်တွင် ၎င်းတို့၏ လွန်ကဲသော လိုအင်ဆန္ဒများသာ ဖြစ်သည်။ တဲ့တိုးပြောရလျှင် ယင်းတို့သည် စုံစမ်းသွေးဆောင်မှုများသာဖြစ်သည်။ မုသားများသာဖြစ်ပြီး လူတို့ကို စုံစမ်းသွေးဆောင်ရန် စာတန် အသုံးပြုသည့် ငါးစာသာ ဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားခြင်းနှင့် မိမိကိုယ်ကျိုးစီးပွားများကို လိုက်စားခြင်းဟူသည်မှာ မကောင်းမှုပြုရာတွင် စာတန်နှင့် ပူးပေါင်းဆောင်ရွက်ခြင်းဖြစ်ပြီး ဘုရားသခင်ကို ဆန့်ကျင်ခြင်း ဖြစ်သည်။ ဘုရားသခင်၏ အမှုတော်ကို ဟန့်တားရန်အလို့ငှာ စာတန်သည် လူတို့ကို စုံစမ်းသွေးဆောင်ဖို့၊ အဖျက်အမှောင့်လုပ်ပြီး အထင်အမြင်မှားစေဖို့နှင့် လူတို့ကို ဘုရားသခင်နောက်လိုက်ခြင်းမှ တားဆီးဖို့၊ ပြီးလျှင် ဘုရားသခင်ကို ကျိုးနွံနာခံနိုင်ခြင်းမှ တားဆီးဖို့ အမျိုးမျိုးသော ပတ်ဝန်းကျင်များကို ဖြစ်ပေါ်စေသည်။ ထိုအစား ၎င်းတို့သည် ဘုရားသခင်၏ အမှုတော်ကို အဖျက်အမှောင့်လုပ်ကာ ဖျက်ဆီးရန် တမင် ထကြွလျက် စာတန်နှင့် ပူးပေါင်းဆောင်ရွက်ပြီး စာတန်နောက်လိုက်ကြသည်။ ဘုရားသခင်က သမ္မာတရားနှင့်ပတ်သက်၍ မည်မျှ မိတ်သဟာယပြုသည်ဖြစ်စေ ၎င်းတို့ အသိဝင်လာကြခြင်း မရှိသေးချေ။ ဘုရားအိမ်တော်က ၎င်းတို့ကိုမည်မျှ ပြုပြင်သည်ဖြစ်စေ သမ္မာတရားကို လက်မခံကြသေးချေ။ ၎င်းတို့သည် ဘုရားသခင်ကို လုံးဝ ကျိုးနွံနာခံကြခြင်းမရှိ။ ထိုအစား အမှုအရာများကို မိမိတို့ သဘောအတိုင်း မရမကလုပ်ကာ မိမိတို့ နှစ်သက်သည့်အတိုင်း မရမက လုပ်ဆောင်နေကြသည်။ အကျိုးဆက်အနေဖြင့် ၎င်းတို့သည် အသင်းတော်၏ အလုပ်ကို အဖျက်အမှောင့်လုပ်ကာ ဖျက်ဆီးကြသည်။ အသင်းတော်၏ အမျိုးမျိုးသော အလုပ်၏ တိုးတက်မှုကို ဆိုးရွားစွာ ထိခိုက်စေပြီး ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို အလွန်ကြီးမားသော ထိခိုက်နစ်နာမှု ဖြစ်စေကြသည်။ ဤအပြစ်သည် အလွန်ကြီးပြီး ထိုသို့သော လူများသည် ဘုရားသခင်၏ အပြစ်ဒဏ်ပေးခြင်းကို မုချ ခံရလိမ့်မည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁)) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ ဘုရားသခင်ရဲ့ စိတ်သဘောထားက လူတွေရဲ့ ပုန်ကန်ပြစ်မှားမှုကို သည်းမခံဘူးလို့ ကျွန်မ ခံစားလိုက်ရတယ်။ ဘုရားသခင်က လူတစ်စုကို ကယ်တင်ဖို့နဲ့ ရရှိဖို့အတွက် အပင်ပန်းခံရတဲ့ အားထုတ်မှုတွေ အားလုံး စိုက်ထုတ်ခဲ့တယ်။ ကျွန်မတို့က ကိုယ်ပိုင် အကျိုးစီးပွားကို ထိန်းသိမ်းဖို့အတွက် တာဝန်ထမ်းဆောင်ပြီး ဒီလိုလုပ်တဲ့အတွက် အသင်းတော်အလုပ် ထိခိုက်ရင် ဒါဟာ ဖျက်ဆီးဖို့နဲ့ ဖြိုခွဲဖို့အတွက် စာတန်ရဲ့ အစေခံအနေနဲ့ ပြုမူနေတာပါပဲ။ ဒါဟာ မကောင်းမှုပြုတာနဲ့ ဘုရားသခင်ကို အာခံတာပဲ ဖြစ်တယ်။ ဒီလိုလူမျိုးဟာ ဘုရားသခင်ရဲ့ ရှုတ်ချတာနဲ့ အပြစ်ဒဏ်ပေးတာကို ခံရမှာပဲ။ တာဝန်ထမ်းဆောင်ရာမှာ ကျွန်မ ဘယ်လိုအခန်းကဏ္ဍကနေ ပါဝင်ခဲ့သလဲလို့ တွေးမိတယ်။ အသင်းတော်ခေါင်းဆောင်တစ်ယောက်အနေနဲ့ အသင်းတော်အလုပ်ကို ဦးဆောင်ကာကွယ်ဖို့ ပျက်ကွက်ခဲ့ရုံသာမကဘဲ တာဝန်ထမ်းဆောင်ရတဲ့ အခွင့်အရေးကို အခွင့်ကောင်းယူပြီး ဂုဏ်သတင်းနဲ့ အဆင့်အတန်းကို ရှာဖွေခဲ့တယ်၊ ဂုဏ်သတင်းနဲ့ အကျိုးအမြတ်အတွက် လူတွေနဲ့ ပြိုင်ဆိုင်ခဲ့တယ်။ ဒါက အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ခဲ့တာပဲ ဖြစ်တယ်။ ချန်တန်နဲ့ ကျွန်မက အသင်းတော်အလုပ်ကို လုပ်ဖို့အတွက် တွဲဖက်ထားတာလေ။ အသင်းတော်အလုပ် ချောချောမွေ့မွေ့ တိုးတက်ဖို့အတွက် အသင်းတော်ရဲ့ အလုပ်တာဝန် အကုန်လုံးကို ကျွန်မ စောင့်ကြည့်ပြီး ကာကွယ်သင့်တာပေါ့။ ဒါတွေက ကျွန်မရဲ့ အခန်းကဏ္ဍမှာ ပါဝင်တဲ့ တာဝန်တွေဖြစ်ပြီး ကျွန်မအနေနဲ့ ကျင့်ဝတ်အရ ခေါင်းရှောင်လို့မရတဲ့ တာဝန်တစ်ခုလည်း ဖြစ်တယ်။ ကျွန်မတို့ရဲ့ အလုပ်ထိရောက်မှု တိုးတက်ဖို့နဲ့ ပိုကောင်းကောင်း လုပ်ဖို့အတွက် တာဝန်ခွဲဝေခဲ့ကြပေမဲ့ ဒါက ညီအစ်မ တာဝန်ယူထားတဲ့ အလုပ်အတွက် ကျွန်မမှာ တာဝန်မရှိဘူးလို့ ဆိုလိုတာ မဟုတ်ပါဘူး။ အသင်းတော်ရဲ့ ဘယ်တာဝန်မှာမဆို ပြဿနာတွေ ဖြစ်လာရင် ကျွန်မက တာဝန်ကနေ ခေါင်းရှောင်လို့မရပါဘူး။ ဒါပေမဲ့ ကျွန်မက တစ်ကိုယ်ကောင်းဆန်ပြီး လောဘကြီးခဲ့တယ်။ တာဝန်ခွဲဝေတဲ့အခါ ညီအစ်မနဲ့ အသင်းအဖွဲ့တစ်ခုအနေနဲ့ မလုပ်ခဲ့ဘူး။ ကျွန်မရဲ့ ကိုယ်ပိုင် ဂုဏ်သတင်းနဲ့ အဆင့်အတန်းကို ကာကွယ်ဖို့အတွက် လူတွေရဲ့ တာဝန်တွေကို စည်းမျဉ်းတွေနဲ့ ဆန့်ကျင်တဲ့ ပုံစံနဲ့ စီစဉ်ခဲ့တယ်။ ဒါကြောင့် ရေလောင်းမှု အားနည်းပြီး လူသစ်တွေ ထွက်သွားကြရတဲ့အပြင် အသင်းတော်အလုပ်ကိုလည်း အကြီးအကျယ် ထိခိုက်နစ်နာစေခဲ့တယ်။ နောက်ပြီးတော့ ဖယ်ရှားတဲ့အလုပ်ကို အမြန်ဆုံး ပြီးစီးအောင်လုပ်ဖို့၊ မယုံကြည်သူတွေ၊ ဆိုးယုတ်သူတွေနဲ့ အန္တိခရစ်တွေကို အသင်းတော်ကနေ ရှင်းလင်းပစ်ဖို့နဲ့ နှင်ထုတ်ဖို့အတွက်ဘုရားအိမ်တော်က ထပ်ခါတလဲလဲ တောင်းဆိုထားတယ်။ ဒီလိုဆိုရင် ဘုရားသခင် ရွေးချယ်ထားတဲ့ လူတွေက ကောင်းမွန်တဲ့ အသင်းတော်အသက်တာကို ခံစားရပြီး အသက်ကြီးထွားမှု မြန်ဆန်နိုင်တယ်။ ဒါပေမဲ့ သန့်စင်ခြင်းအလုပ်ကို နောက်ဆက်တွဲလိုက်လုပ်တာ၊ အကောင်အထည်ဖော်တာ မရှိဘူးဆိုတာ မြင်နေရတာတောင်မှ ကျွန်မ ဝင်ပါဖို့ မလိုလားခဲ့ဘူး။ ဒီလိုလုပ်ရပ်တွေရဲ့ သဘာဝက ဆိုးယုတ်တဲ့လူတွေနဲ့ အန္တိခရစ်တွေကို အသင်းတော်ထဲမှာ ဆက်နေခွင့်ပေးပြီး မကောင်းမှုတွေ ဆက်လုပ်တဲ့အပြင် နှောင့်ယှက်မှုတွေ ဖြစ်အောင်လုပ်တာ မဟုတ်ဘူးလား။ ကျွန်မ ထုတ်ဖော်ခဲ့တဲ့ အတွေးတွေနဲ့ ကျွန်မ လုပ်ခဲ့သမျှ အရာအားလုံးကို ဆင်ခြင်သုံးသပ်ကြည့်လိုက်တော့ ဒီထဲက ဘယ်အရာကမှ အသင်းတော်အလုပ်ကို ကာကွယ်ဖို့၊ ဒါမှမဟုတ် ဘုရားသခင် ကျေနပ်ဖို့အတွက် မဟုတ်ခဲ့ပါဘူး။ ဒါတွေအားလုံးက ဘုရားသခင်ကို ပုန်ကန်ပြီး ဘုရားသခင်ကို အာခံနေတာချည်းပါပဲ။ ဒါတွေအားလုံးက အသင်းတော်အလုပ်အတွက် အဖျက်အမှောင့်လုပ်ခြင်းနဲ့ နှောင့်ယှက်ခြင်းကိုပဲ ယူဆောင်လာခဲ့တယ်။ ကျွန်မက အသင်းတော်အလုပ်ကို နှောင့်ယှက်ပြီး ဖြိုခွဲရာမှာ စာတန်ရဲ့ အခန်းကဏ္ဍကနေ ပါဝင်နေခဲ့တာပါ။ ကျွန်မက ဘုရားသခင်ကို ဆန့်ကျင်ဘက်ပြုနေခဲ့တာပဲ။ ဘုရားသခင်ရဲ့ စိတ်သဘောထားက လူတွေရဲ့ ပုန်ကန်ပြစ်မှားမှုကို သည်းမခံပါဘူး။ ကျွန်မသာ နောင်တမရဘဲ မပြောင်းလဲရင် နောက်ဆုံးမှာ ဘုရားသခင်ရဲ့ ရှုတ်ချတာနဲ့ အပြစ်ဒဏ်ပေးတာကို ခံရမှာပဲ။ အဲဒါကို တွေးမိတော့ ကျွန်မ လုပ်ခဲ့တာတွေအတွက် ကြောက်ရွံ့မိပြီး ဘုရားသခင်ဆီကို နောင်တရစွာနဲ့ ဆုတောင်းခဲ့တယ် “ချစ်ရတဲ့ ဘုရားသခင်၊ တာဝန်ထမ်းဆောင်ရာမှာ သမီးရဲ့ ကိုယ်ပိုင် ဂုဏ်သတင်းနဲ့ အဆင့်အတန်းကိုပဲ ကာကွယ်ခဲ့ပြီး အသင်းတော်အလုပ်ကို နှောင့်ယှက်ခဲ့ပါတယ်။ ဒါက ကိုယ်တော့်ရဲ့ စက်ဆုပ်ရွံရှာမှုနဲ့ မုန်းတီးမှုကို တကယ်ပဲ ခံရစေပါတယ်။ ဘုရားသခင်၊ သမီး နောင်တရဖို့ ဆန္ဒရှိပါတယ်။ ပြီးတော့ တာဝန်တွေကို တစ်စိတ်တစ်ဝမ်းတည်း ကောင်းကောင်းလုပ်ဖို့ ချန်တန်နဲ့ သဟဇာတရှိရှိ ပူးပေါင်းလုပ်ဆောင်သွားပါမယ်” ပေါ့။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ သင်၏ ဂုဏ်သိက္ခာ၊ ဂုဏ်သတင်း၊ အဆင့်အတန်းတို့အတွက် ဆင်ခြင်စဉ်းစားခြင်း မပြုနှင့်၊ ထို့ပြင် ကိုယ့်ကိုယ်ကျိုးစီးပွားအတွက် ဆင်ခြင်စဉ်းစားခြင်း မပြုနှင့်။ သင်သည် ဘုရားအိမ်တော်၏ အကျိုးစီးပွားကို ရှေ့တန်းတင်၍ ဆင်ခြင်စဉ်းစားရမည်ဖြစ်ပြီး ယင်းကို သင်၏ ဦးစားပေးအဖြစ် ထားရမည်။ ဘုရားသခင်၏ ရည်ရွယ်ချက်များကို သင် အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ရှေ့တန်းတင်၍ ချင့်ချိန်စဉ်းစားရမည်။ ဤအရာများကို သင် စဉ်းစားရမည်။ ယင်းတို့ကို မကြာခဏ တွေးပြီး နားလည်အောင် ကြံဆလျှင် သင်၏တာဝန်ကို ကောင်းစွာ ထမ်းဆောင်ရန် သင့်အတွက် သာ၍ လွယ်ကူလိမ့်မည်။ ခြွင်းချက်တစ်ခုမှာ သင်၏ အစွမ်းအစ ညံ့ဖျင်းလျှင် သို့မဟုတ် သင်၏ အတွေ့အကြုံ ပေါ့တန်လျှင်၊ သို့မဟုတ် သင်သည် မိမိ၏ အသက်မွေးဝမ်းကျောင်းဆိုင်ရာ အလုပ်တွင် ထိုမျှ ကျွမ်းကျင်မှုမရှိလျှင်၊ ဤအရာက သင်၏အလုပ်တွင် အမှားအယွင်းအချို့ သို့မဟုတ် ချို့ယွင်းချက်များ ပေါ်ပေါက်လာစေပြီး ကောင်းမွန်သောရလဒ်များ မရရှိနိုင်အောင် တားဆီးနေသော်လည်း သင်သည် မိမိတတ်နိုင်သမျှ အကောင်းဆုံး လုပ်ဆောင်နေပြီးဖြစ်၏။ သင်သည် မိမိ၏ တစ်ကိုယ်ကောင်းဆန်သော လိုအင်ဆန္ဒများ သို့မဟုတ် နှစ်သက်မှုများကို ဖြည့်ဆည်းရန်အတွက် ပြုမူဆောင်ရွက်နေခြင်း မဟုတ်ပေ။ ထိုအစား သင်သည် အသင်းတော်၏အလုပ်နှင့် ဘုရားသခင်၏ အိမ်တော်အကျိုးကို အဘက်ဘက်မှ အလေးထားနေ၏။ သင်သည် မိမိ၏တာဝန်တွင် ကောင်းမွန်သောရလဒ်များ မရရှိနိုင်သော်ငြားလည်း သင်၏စိတ်နှလုံးသည် မှန်ကန်ဖြောင့်မတ်နေပြီ ဖြစ်၏။ ထို့အပြင် သင်သည် မိမိ၏တာဝန်ရှိ ပြဿနာများကို ဖြေရှင်းရန် သမ္မာတရားကို ရှာဖွေနိုင်လျှင်၊ သင်သည် မိမိ၏တာဝန်ကို ထမ်းဆောင်ရာတွင် စံနှုန်းပြည့်မီလိမ့်မည်ဖြစ်ပြီး တစ်ချိန်တည်းတွင် သင်သည် သမ္မာတရား လက်တွေ့ကျမှုသို့ ဝင်ရောက်လိမ့်မည်။ ထိုအခါ သင်သည် သက်သေခံချက်ကို ပိုင်ဆိုင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားသခင်ရဲ့ နှုတ်ကပတ်တော်တွေက ကျွန်မအတွက် လက်တွေ့လုပ်ဆောင်ရမယ့် လမ်းကြောင်းကို ညွှန်ပြပေးခဲ့တယ်။ တာဝန်ထမ်းဆောင်ရာမှာ မှန်ကန်တဲ့ ရည်ရွယ်ချက်တွေ ရှိဖို့လိုတယ်၊ ကိုယ်ပိုင် အကျိုးစီးပွားတွေကို လက်လွှတ်ပြီး အသင်းတော်အလုပ်နဲ့ ဘုရားသခင် ရွေးချယ်ထားတဲ့လူတွေရဲ့ အကျိုးစီးပွားတွေကို ဦးစားပေးရမယ်ဆိုတာ ကျွန်မ နားလည်လိုက်တယ်။ ဒီနည်းနဲ့ တာဝန်ထမ်းဆောင်မှသာ သမ္မာတရားကို လက်တွေ့လုပ်ဆောင်တာ၊ သက်သေခံတာ ဖြစ်တယ်။ ဘုရားအိမ်တော်မှာ ဘယ်အလုပ်၊ ဘယ်ကဏ္ဍမဆို လူတစ်ယောက်တည်းနဲ့ ပြီးစီးနိုင်တာ မရှိပါဘူး။ အလုပ်ကို ကောင်းကောင်းပြီးစီးဖို့အတွက် ညီအစ်ကိုမောင်နှမတွေက အချင်းချင်းရဲ့ အားနည်းချက်တွေကို အမြဲတမ်း အပြန်အလှန် ဖြည့်စွက်ပေးဖို့၊ သဟဇာတရှိရှိ ပူးပေါင်းလုပ်ဆောင်ဖို့နဲ့ သန့်ရှင်းသော ဝိညာဉ်တော်ရဲ့ အလုပ်ကို ရရှိဖို့ လိုအပ်တယ်။ ကျွန်မ ဆက်ပြီးတော့ ဒီလောက် တစ်ကိုယ်ကောင်းဆန်ပြီး ယုတ်ညံ့လို့ မဖြစ်တော့ဘူး။ ကျွန်မတို့ ဘယ်သူက ဘယ်အလုပ်ကို တာဝန်ယူသည်ဖြစ်စေ ညီအစ်မနဲ့ တွဲဖက်ပြီး ပူးပေါင်းလုပ်ဆောင်သင့်တယ်။ ဒီနည်းနဲ့ လုပ်ဆောင်မှပဲ ဘုရားသခင်ရဲ့ ရည်ရွယ်ချက်တွေနဲ့ ကိုက်ညီမှာပါ။ ဒါကြောင့် ကျွန်မ ချန်တန်ကို ပွင့်ပွင့်လင်းလင်း ဖွင့်ဟပြောပြပြီး ကျွန်မရဲ့ အခြေအနေနဲ့ ကိုယ့်ကိုယ်ကိုယ် နားလည်မှုတွေအကြောင်း မိတ်သဟာယဖွဲ့ခဲ့တယ်။ နောက်နောင် ကျွန်မတို့ ဘယ်သူက ဘယ်အလုပ်ကို တာဝန်ယူသည်ဖြစ်စေ နှစ်ယောက်စလုံး တွဲဖက်ပြီး ပူးပေါင်းလုပ်ဆောင်ကြမယ်၊ ပြဿနာတွေ၊ အခက်အခဲတွေ ကြုံရရင်လည်း အတူတကွ သမ္မာတရားရှာဖွေပြီး ဖြေရှင်းကြမယ်လို့ ကျွန်မ အကြံပြုခဲ့တယ်။ ချန်တန်ကလည်း ဝမ်းသာအားရနဲ့ သဘောတူခဲ့တယ်။ နောက်ပိုင်းမှာ ချန်တန်နဲ့ ကျွန်မက အသင်းတော်အလုပ်ရဲ့ လိုအပ်ချက်နဲ့အညီ အမှုဆောင်တွေကို အကျိုးသင့်အကြောင်းသင့် စီစဉ်ခဲ့ကြတယ်။ ရေလောင်းရာမှာ တော်တဲ့ ညီအစ်မနှစ်ယောက်ကို လူသစ်တွေဆီ သွားပြီး ရေလောင်းဖို့ တာဝန်ပြောင်းပေးခဲ့တယ်။ ဒါကြောင့် ရေလောင်းသူ မလုံလောက်တဲ့ ပြဿနာပြေလည်သွားတယ်။

အဲဒီအချိန်ကစပြီး ချန်တန်နဲ့ ကျွန်မ တာဝန်ခွဲဝေထားပေမဲ့ အသင်းအဖွဲ့တစ်ခုအနေနဲ့ ပူးပေါင်းလုပ်ဆောင်ခဲ့ကြတယ်။ ဘယ်သူက ဘယ်အလုပ်ကို တာဝန်ယူသည်ဖြစ်စေ အဲဒီအကြောင်းကို အမြဲတမ်း မိတ်သဟာယဖွဲ့ပြီး အတူတူ စီစဉ်ခဲ့ကြတယ်။ ကျွန်မတို့ ရှင်းရှင်းလင်းလင်း မသိမြင်နိုင်တဲ့ ပြဿနာတွေအတွက်ဆိုရင် ဖြေရှင်းဖို့အတွက် အတူတူ ဆုတောင်းပြီး ဆီလျော်တဲ့ သမ္မာတရားတွေကို ရှာဖွေခဲ့ကြတယ်။ တစ်ခါတလေ ကျွန်မရဲ့ မမှန်ကန်တဲ့ ရည်ရွယ်ချက်တွေက သူ့ဟာနဲ့သူ ထုတ်ဖော်လာနိုင်တာကို တွေ့ရသေးပေမဲ့ ဘုရားသခင်ဆီကို သတိရှိရှိ ဆုတောင်းပြီး သမ္မာတရားကို လက်တွေ့လုပ်ဆောင်နိုင်ခဲ့ပါတယ်။ တစ်ညမှာ ကျွန်မ တာဝန်ယူထားတဲ့ အလုပ်ကိုလုပ်ဖို့ စီစဉ်ထားပေမဲ့ မထင်မှတ်ဘဲ ချန်တန်က ရေလောင်းအဖွဲ့ခေါင်းဆောင်က မကောင်းတဲ့ စိတ်အခြေအနေမှာရှိနေတယ်ဆိုတဲ့အကြောင်း ပြောလာတယ်။ ဒီကိစ္စကို ဘယ်လိုဖြေရှင်းရမလဲဆိုတာ သူ မသိလို့ ကျွန်မကို သူနဲ့အတူ စုဝေးပွဲလိုက်ခဲ့ပြီး ကူညီမိတ်သဟာယဖွဲ့ပေးတဲ့အပြင် ပြဿနာကို ဖြေရှင်းစေချင်ခဲ့တယ်။ ကျွန်မ ကိုယ့်ဘာသာကိုယ် တွေးမိတာက “နင်နဲ့အတူ စုဝေးပွဲလိုက်သွားရင် ငါ့အလုပ် ကြန့်ကြာသွားမှာ မဟုတ်ဘူးလား။ ပြီးတော့ ဒီပြဿနာကို ဖြေရှင်းဖို့ ငါ ကူညီလိုက်ရင် နင့်အလုပ်ရလဒ်တွေ တိုးတက်လာပြီး ငါ့အလုပ်က နောက်ကျကျန်ခဲ့မှာလေ။ အဲဒီကျရင် တခြားလူတွေက နင့်ကို အထင်ကြီးကြမှာ မဟုတ်ဘူးလား” ပေါ့။ အဲဒါကို တွေးမိတော့ ကျွန်မရဲ့ အခြေအနေ မမှန်ဘူးဆိုတာ သဘောပေါက်လိုက်ပြီး စိတ်နှလုံးထဲကနေ ဘုရားသခင်ဆီ အမြန် ဆုတောင်းလိုက်တယ်။ အရင်က ဖတ်ဖူးတဲ့ ဘုရားနှုတ်ကပတ်တော်တချို့ကို ကျွန်မ တွေးမိတယ်။ “သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ သင်၏ ဂုဏ်သိက္ခာ၊ ဂုဏ်သတင်း၊ အဆင့်အတန်းတို့အတွက် ဆင်ခြင်စဉ်းစားခြင်း မပြုနှင့်၊ ထို့ပြင် ကိုယ့်ကိုယ်ကျိုးစီးပွားအတွက် ဆင်ခြင်စဉ်းစားခြင်း မပြုနှင့်။ သင်သည် ဘုရားအိမ်တော်၏ အကျိုးစီးပွားကို ရှေ့တန်းတင်၍ ဆင်ခြင်စဉ်းစားရမည်ဖြစ်ပြီး ယင်းကို သင်၏ ဦးစားပေးအဖြစ် ထားရမည်။ ဘုရားသခင်၏ ရည်ရွယ်ချက်များကို သင် အလေးထားသင့်ပြီး။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ကျွန်မ ချက်ချင်း အသိဝင်လာတယ်။ အသင်းတော်အလုပ်ကို ဦးစားပေးရမယ်၊ ကိုယ်ပိုင် အကျိုးစီးပွားတွေကို စွန့်လွှတ်ပြီး ကိုယ့်တာဝန်ကို ကောင်းကောင်း ဖြည့်ဆည်းရမယ်။ အဲဒီနောက်မှာ ညီအစ်မနဲ့အတူ စုဝေးပွဲကို ကျွန်မ အမြန် လိုက်သွားခဲ့တယ်။ စုဝေးပြီး မိတ်သဟာယဖွဲ့တာကနေတစ်ဆင့် ရေလောင်းအဖွဲ့ခေါင်းဆောင်ရဲ့ အခြေအနေကို ကျွန်မတို့ ဖြေရှင်းပေးနိုင်ခဲ့ကြလို့ ကျွန်မ စိတ်နှလုံးထဲမှာ ငြိမ်သက်ပြီး အေးချမ်းသွားတယ်။


၅၁။ ကျွန်မ နားမလည်တာကို ဖုံးကွယ်ရတဲ့ အကြောင်းအရင်း

မြောင်မြောင်၊ တရုတ်နိုင်ငံ

အနန္တတန်ခိုးရှင် ဘုရားသခင် ပြောသည်မှာ “ရိုးသားခြင်းဟူသည်မှာ သင်၏စိတ်နှလုံးကို ဘုရားသခင်ထံ ပေးအပ်ခြင်းကို ဆိုလို၏၊ မည်သည့်အရာ၌မဆို ဘုရားသခင်အပေါ် လှည့်ဖြားခြင်းမရှိဘဲ အရာခပ်သိမ်း၌ ကိုယ်တော့်ထံ ပွင့်လင်းခြင်း၊ အဖြစ်မှန်များကို မည်သည့်အခါမျှ မဖုံးကွယ်ခြင်း၊ သင့်အထက်ရှိသူများကို လှည့်ဖြားရန် မကြိုးစားခြင်းနှင့် သင့်အောက်ရှိသူများထံမှ အမှုအရာများကို မဖုံးကွယ်ခြင်း၊ ဘုရားသခင်ကို မျက်နှာလိုမျက်နှာရလုပ်ရန်သာ ကြိုးပမ်းသည့်အရာများကို မလုပ်ဆောင်ခြင်းပင် ဖြစ်သည်။ အတိုချုံး၍ဆိုရလျှင် ရိုးသားခြင်း ဆိုသည်မှာ သင်၏ လုပ်ရပ်များနှင့် စကားများတွင် စင်ကြယ်ဖို့နှင့် ဘုရားသခင်ကို ဖြစ်စေ၊ လူသားကိုဖြစ်စေ မလှည့်စားခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သတိပေးချက် သုံးချက်) “ဘာသာတရားမရှိသောသူများကြားတွင် သင်က ရိုးသားသူတစ်ဦးဖြစ်အောင် ကြိုးစားပြီး အမှန်တရားကို ပြောလျှင် သင်သည် အသရေဖျက်ခံရမည်၊ ဝေဖန်အပြစ်တင်ခံရပြီး ငြင်းပယ်ခြင်းခံရမည်။ ထို့ကြောင့် သင်က လောကီရေပန်းစားမှုများနောက်သို့ လိုက်သည်။ စာတန်ဆန်သော အတွေးအခေါ်များဖြင့် အသက်ရှင်သည်။ လိမ်ညာခြင်းတွင် ပိုပို၍ ကျွမ်းကျင်လာသည်။ ပိုပို၍ လှည့်ဖြားလာသည်။ သင်၏ ပန်းတိုင်များကို ရရှိပြီး ထိုသို့ဖြင့် မိမိကိုယ်ကို ကာကွယ်ရန်အတွက် ကောက်ကျစ်စဉ်းလဲသော နည်းများကိုလည်း အသုံးပြုသည်။ စာတန်၏ ကမ္ဘာတွင် သင်သည် ပိုပို၍ ကြီးပွားချမ်းသာလာသည်။ ရလဒ်အနေဖြင့် သင်သည် အပြစ်ထဲသို့ ပို၍ပို၍ ကျဆင်းကာ မိမိကိုယ်မိမိ ကယ်မထုတ်နိုင်တော့ပေ။ ဘုရားသခင်၏ အိမ်တော်၌မူ အခြေအနေများသည် လုံးဝ ဆန့်ကျင်ဘက် ဖြစ်၏။ သင်သည် လိမ်လည်ခြင်းနှင့် လှည့်ဖြားခြင်း၌ ပို၍ ကျွမ်းကျင်လေလေ၊ ဘုရားသခင် ရွေးချယ်ထားသောလူများက သင်တို့ကို ပို၍ အလွန်အမင်း မနှစ်မြို့ဘဲ ပစ်ပယ်ကြလေလေ ဖြစ်လိမ့်မည်။ သင်သည် နောင်တရရန် ငြင်းဆန်ပြီး စာတန်ဆန်သော အတွေးအခေါ်များနှင့် ကျိုးကြောင်းဆင်ခြင်မှုများကို ဆက်လက်ဖက်တွယ်ထားကာ မိမိကိုယ်ကို ဖုံးကွယ်ရန်နှင့် ဟန်ဆောင်ရန်အလို့ငှာ အကြံအစည်များ၊ ပရိယာယ်များနှင့် ပါးနပ်သော နည်းဗျူဟာများကိုလည်း အသုံးပြုပါက သင်တို့သည် ထုတ်ဖော်ခံရပြီး ဖယ်ရှားရှင်းလင်းခြင်း ခံရနိုင်ချေ အလွန်ရှိ၏။ ဤသည်မှာ အဘယ့်ကြောင့်ဆိုသော် ဘုရားသခင်က လှည့်ဖြားတတ်သောသူများကို စက်ဆုပ်သောကြောင့် ဖြစ်သည်။ ဘုရားသခင်၏ အိမ်တော်တွင် ရိုးသားသောသူတို့သာ ကြီးပွားနိုင်ပြီး လှည့်ဖြားသောသူအားလုံးတို့သည် နောက်ဆုံးတွင် ငြင်းပယ်ခံရပြီး ဖယ်ရှားရှင်းလင်းခံရလိမ့်မည်။ ဤအရာကို ဘုရားသခင်က ကြိုတင်ပြဋ္ဌာန်းထားသည်မှာ ကြာပြီဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားနှုတ်ကပတ်တော်တွေကနေ ကျွန်မ မြင်ရတာက ဘုရားသခင်ဟာ ရိုးသားတဲ့လူတွေကို နှစ်သက်တယ်ဆိုတာပါပဲ။ ရိုးသားတဲ့လူတွေက ရိုးရိုးရှင်းရှင်း ပွင့်ပွင့်လင်းလင်း ပြောတတ်ကြပြီး ဘုရားသခင်နဲ့ တခြားလူတွေအပေါ်မှာ ရိုးသားစစ်မှန်ကြတယ်။ သူတို့က ဟန်ဆောင်တာ၊ လှည့်ဖြားတာ မရှိဘဲ စိတ်ထဲမှာရှိတာ မှန်သမျှကို ပြောကြတယ်။ အဲဒီလိုလူမျိုးတွေဟာ ဘုရားသခင် ကယ်တင်ချင်တဲ့သူတွေ ဖြစ်ပါတယ်။ လှည့်ဖြားတတ်တဲ့လူတွေကျတော့ အရမ်းရှုပ်ထွေးတဲ့ အတွေးတွေ ရှိကြတယ်။ သူတို့ရဲ့ အပြောအဆိုနဲ့ လုပ်ရပ်တွေမှာ ပွင့်လင်းမြင်သာမှု မရှိဘူး။ တစ်ခုခုကို နားမလည်ရင် မမေးကြဘူး၊ မရှာဖွေကြဘူး။ အဲဒီအစား သူတို့က အမြဲတမ်း ဖုံးကွယ်ပြီး ဟန်ဆောင်ကြတယ်။ အဲဒီလိုလူမျိုးတွေမှာ လှည့်ဖြားတတ်တဲ့ စိတ်သဘောထားရှိပြီး အလွယ်တကူ ကယ်တင်မခံရပါဘူး။ ပြန်စဉ်းစားကြည့်ရင် ကျွန်မက ကိုယ့်သိက္ခာနဲ့ အဆင့်အတန်းကို ကာကွယ်ဖို့အတွက် ခဏခဏ ဟန်ဆောင်ခဲ့မိတယ်။ ကျွန်မဟာ လှည့်ဖြားတတ်တဲ့ စိတ်သဘောထားထဲမှာ အသက်ရှင်ခဲ့တာပါ။ တာဝန်တွေမှာ ကိုယ်နားမလည်နိုင်တဲ့၊ မဖြေရှင်းနိုင်တဲ့ ပြဿနာတွေ၊ အခက်အခဲတွေ ကြုံရတဲ့အခါ ကျွန်မက ရှာဖွေဖို့အတွက် ပွင့်ပွင့်လင်းလင်း မဖွင့်ဟခဲ့ပါဘူး။ အမှောင်ထု၊ အပျက်သဘောဆောင်တာနဲ့ နာကျင်မှုတွေထဲမှာ ကျွန်မ အသက်ရှင်ခဲ့ရုံသာမကဘဲ ကိုယ့်တာဝန်တွေမှာလည်း ထိရောက်မှု မရှိခဲ့ဘူးလေ။ နောက်ပိုင်းမှာ ဘုရားနှုတ်ကပတ်တော်တွေကို ဖတ်ရှုတော့ ရိုးသားတဲ့လူတစ်ယောက် ဖြစ်ရခြင်းရဲ့ အရေးပါပုံကို ကျွန်မ နားလည်လာပြီး ရိုးသားတဲ့လူတစ်ယောက်ဖြစ်ဖို့ အသိတရားရှိရှိနဲ့ စတင်လက်တွေ့လုပ်ဆောင်ခဲ့ပါတယ်။

၂၀၂၀ ပြည့်နှစ်၊ ဇွန်လတုန်းက အသင်းတော်မှာ ကျွန်မ ဗီဒီယိုတွေ လုပ်နေခဲ့တယ်။ အစတုန်းကတော့ ကျွန်မက အခုမှ စပြီးလက်တွေ့လုပ်တာဆိုတော့ အလုပ်မှာ တစ်ခုခု နားမလည်တာရှိတိုင်း ကိုယ့်ဘက်ကစပြီး ညီအစ်ကိုမောင်နှမတွေကို မေးမြန်းပြီး သင်ယူမယ်လို့ တွေးခဲ့တယ်။ ကိုယ့်မှာရှိတဲ့ ဘယ်အခြေအနေတွေကိုမဆိုလည်း ပွင့်ပွင့်လင်းလင်း မိတ်သဟာယပြုခဲ့သလို လူတိုင်းကလည်း စိတ်ရှည်လက်ရှည်နဲ့ မိတ်သဟာယပြုပြီး ကူညီပေးကြတယ်။ ခဏကြာတော့ ကျွန်မ တိုးတက်မှုမြန်တယ်လို့ ညီအစ်ကိုမောင်နှမတွေအားလုံးက ပြောကြတယ်။ အလုပ်တစ်ခုကို ပြန်စစ်တဲ့အချိန်မှာ ကြီးကြပ်ရေးမှူးက ကျွန်မ အသက်ငယ်ပေမယ့် အစွမ်းအစက တော်တော်ကောင်းတယ်၊ အလုပ်မှာ သင်ယူတာမြန်တယ်၊ ပြီးတော့ ကျွန်မက ပျိုးထောင်ဖို့အတွက် သင့်တော်သူ ဖြစ်တယ်လို့ ပြောတယ်။ ကျွန်မကို ပိုပြီးကူညီလမ်းပြပေးဖို့ တခြားလူတွေကိုလည်း သူက မှာကြားခဲ့တယ်။ ဒီလိုနဲ့ ကျွန်မရဲ့ တိုးတက်မှု ပိုမြန်လာအောင်ပေါ့။ ကြီးကြပ်ရေးမှူးက ကျွန်မကို အဲဒီလို အထင်ကြီးတာ မြင်ရတော့ ကျွန်မ တော်တော်ပျော်သွားပေမယ့် ဖိအားတချို့လည်း ခံစားခဲ့ရတယ်။ “ကြီးကြပ်ရေးမှူးက ငါ့အပေါ် မျှော်လင့်ချက်တွေ အများကြီးထားတာပဲ၊ ဒါကြောင့် အခုကစပြီး ငါ ကြိုးစားလုပ်ရမယ်၊ အလုပ်ကို မြန်မြန်သဘောပေါက်ပြီး ဗီဒီယိုတွေကို ကိုယ့်ဘာသာကိုယ် ထုတ်လုပ်နိုင်အောင် ကြိုးစားရမယ်။ အရင်ကလို ပြဿနာတွေ အများကြီး ဖော်ထုတ်လို့ မဖြစ်တော့ဘူး၊ မဟုတ်ရင် ညီအစ်ကိုမောင်နှမတွေက ငါ့ကို အရည်အချင်းမရှိဘူးလို့ သေချာပေါက် ထင်သွားကြလိမ့်မယ်။ ပြီးတော့ ကြီးကြပ်ရေးမှူးကလည်း ငါ့ကို ပျိုးထောင်ဖို့အတွက် သင့်တော်သူအဖြစ် သတ်မှတ်တော့မှာ မဟုတ်ဘူး” ပေါ့။ အဲဒီနောက်ပိုင်းမှာ ဗီဒီယိုလုပ်နေရင်း နားမလည်တဲ့ ကိစ္စတွေ ကြုံရတဲ့အခါ မေးဖို့ ကျွန်မ တွန့်ဆုတ်နေခဲ့တယ်။ ကျွန်မ တွေးမိတာက “ငါသာ မေးခွန်းတွေ ဆက်မေးနေရင် လနည်းနည်းလောက် လက်တွေ့လုပ်ပြီးတာတောင် ငါ့မှာ ဘာလို့ မေးခွန်းတွေ အများကြီး ရှိနေသေးတာလဲလို့ ညီအစ်ကိုမောင်နှမတွေက တွေးကြမလား။ ကြီးကြပ်ရေးမှူးသာ သိသွားရင် ငါ့ကို အထင်သေးသွားမလား။ ဒါဆိုရင် သူများတွေအမြင်မှာ ငါက အစွမ်းအစကောင်းတယ်ဆိုတဲ့ ပုံရိပ်ကို ထိခိုက်သွားမှာ မဟုတ်ဘူးလား။ ထားလိုက်ပါတော့၊ ငါ ထပ်မမေးတော့ဘူး၊ ကိုယ့်ဘာသာပဲ လေ့လာတော့မယ်။ ဒီလိုဆိုရင် ငါ့ရဲ့ အားနည်းချက်တွေ နည်းနည်းပဲ ပေါ်တော့မှာ” ပေါ့။ ဒါကြောင့် ကျွန်မက ကိုယ့်ဘာသာ လေ့လာဖို့ သင်ခန်းစာတွေကို စရှာဖွေပြီး ပြဿနာတွေကို ဖြေရှင်းဖို့ နည်းလမ်းအမျိုးမျိုးနဲ့ ကြိုးစားခဲ့တယ်။ ရလဒ်အနေနဲ့ ဗီဒီယိုထုတ်လုပ်မှုမှာ ကျွန်မရဲ့ တိုးတက်မှုက နှေးသွားတာပေါ့။ တစ်ခါတော့ ကျွန်မက ဗီဒီယိုလုပ်တဲ့အခါမှာ တိုးတက်မှု နည်းနည်းနှေးနေတာကို ညီအစ်မတစ်ယောက်က သတိထားမိပြီး အခက်အခဲ တစ်ခုခုရှိနေလားလို့ မေးတယ်။ အမှန်တကယ်တော့ ကျွန်မ အခက်အခဲတွေ ရှိနေတယ်လို့ တကယ်ပြောချင်ခဲ့တာပါ၊ ဒါမှ ဖြေရှင်းနည်းကို ချက်ချင်းရှာတွေ့နိုင်ပြီး အချိန်တွေအများကြီး သက်သာမယ့်အပြင် အကြာကြီးလုပ်နေစရာ မလိုတော့ဘူးပေါ့။ ဒါပေမယ့် ကျွန်မ ပြန်တွေးမိတယ်၊ “ဒီပြဿနာအကြောင်း အရင်က ငါ မေးဖူးသားပဲ။ ထပ်မေးရင် ညီအစ်မက ဘာထင်မလဲ။ ငါက အစွမ်းအစမရှိဘဲ အရင်က သင်ပေးထားတာတွေကို မမှတ်မိဘူးလို့ သူ ထင်သွားမလား။ ငါက ပျိုးထောင်ဖို့ မထိုက်တန်ဘူးလို့ သူ ထင်သွားမလား။ ထားလိုက်ပါတော့၊ ကြီးကြပ်ရေးမှူးက ငါ့ကို အစွမ်းအစကောင်းပြီး အတတ်မြန်တဲ့သူလို့ ပြောထားတဲ့အပြင် ငါ့အပေါ် အကောင်းမြင်ထားတာဆိုတော့ ငါ ဘယ်လောက် ညံ့တယ်ဆိုတာ သူ့ကို အမြင်ခံလို့ မဖြစ်ဘူး” ပေါ့။ ဒါကြောင့် အဲဒီညီအစ်မကို ကျွန်မ ပြောလိုက်တယ်။ “လောလောဆယ် ပြဿနာမရှိပါဘူး၊ ကျွန်မက ဒီလိုနည်းပညာမျိုးကို အရင်က သိပ်မသုံးဖူးလို့ပါ။ နောက်ထပ် နည်းနည်းလောက် ထပ်လေ့ကျင့်လိုက်ရင် သဘောပေါက်သွားမှာပါ” ပေါ့။ ကျွန်မပြောတာ ကြားပြီးတော့ သူ ထပ်မမေးတော့ပါဘူး။ ဒီလိုနဲ့ပဲ ကျွန်မ မလုပ်တတ်သေးတဲ့ နယ်ပယ်တချို့ ရှိနေသေးပေမယ့် ညီအစ်ကိုမောင်နှမတွေကို မေးမယ့်အစား ကိုယ့်ဘာသာ လေ့လာပြီး သင်ခန်းစာတွေ ရှာကြည့်ဖို့ပဲ ပိုဆန္ဒရှိခဲ့တယ်။ ရလဒ်အနေနဲ့ ကျွန်မရဲ့ ဗီဒီယိုထုတ်လုပ်မှု တိုးတက်မှုနှုန်းက နှေးသွားပြီး ရလဒ်သိပ်မကောင်းခဲ့ဘူး။

နောက်ပိုင်းမှာ ညီအစ်မတစ်ယောက်က တဲ့တိုးပြောတယ်၊ “အစတုန်းက ရှင်က ပွင့်လင်းပြီး ရိုးသားတယ်လို့ ကျွန်မ ထင်ခဲ့တာ။ အရင်ကဆိုရင် ရှင်ကြုံနေရတဲ့ ပြဿနာတွေကို ပွင့်ပွင့်လင်းလင်း ပြောပြပြီး မေးခွန်းတွေ မေးတတ်တယ်။ အခု ဘာပြောင်းလဲသွားတာလဲ။ ရှင့်ရဲ့ စိတ်နှလုံးကို ကျွန်မတို့ မမြင်ရသလို ရှင်ဘာတွေးနေလဲဆိုတာ မသိရဘူး။ ရှင့်ရဲ့ ထုတ်လုပ်မှု တိုးတက်နှုန်း နှေးနေတာကို မြင်ရပေမယ့် ဘယ်နားမှာ ရှေ့ဆက်မရ ဖြစ်နေလဲ၊ ဘယ်လိုကူညီပေးရမလဲဆိုတာ ကျွန်မတို့ မသိရဘူး။ ဒီအခြေအနေတွေနဲ့ ပတ်သက်ပြီး ဆင်ခြင်သုံးသပ်ကြည့်ပြီးပြီလား” တဲ့။ အဲဒီညီအစ်မ ပြောတဲ့စကားတွေက ဘုရားသခင် ခွင့်ပြုလို့ ဖြစ်လာရတာ၊ ပြီးတော့ ကိုယ့်ကိုယ်ကိုယ် ဆင်ခြင်သုံးသပ်ဖို့ ကျွန်မအတွက် သတိပေးချက်တစ်ခု ဖြစ်တယ်ဆိုတာကို ကျွန်မ ကောင်းကောင်း သိခဲ့ပါတယ်။ ဒါပေမယ့် ကျွန်မရဲ့ အခြေအနေမှန်ကိုသာ ဖွင့်ဟလိုက်ရင် လူတိုင်းက ကျွန်မအကြောင်းကို အကုန်သိသွားမှာကို ကြောက်လို့ ကျွန်မ ဆက်ပြီး ဟန်ဆောင်နေခဲ့တယ်။ ဒီအခြေအနေက နှစ်လ၊ သုံးလလောက် ကြာသွားပြီး ကျွန်မရဲ့ အခြေအနေ ပိုဆိုးလာတဲ့အပြင် တာဝန်တွေမှာလည်း ထိရောက်မှု မရှိတော့ဘဲ နောက်ဆုံးမှာ ကျွန်မ ဖြုတ်ချခံလိုက်ရတယ်။ ဒီသတင်းကြားကြားချင်းမှာပဲ ကျွန်မ အရမ်းနာကျင်ပြီး စိတ်ဆင်းရဲခဲ့ရတယ်။ ကျွန်မ အရမ်းမိုက်မဲခဲ့တယ်လို့ ခံစားမိတယ်။ အဲဒီအချိန်ထိ ကျွန်မ ဟန်ဆောင်ခဲ့တယ်၊ ကိုယ့်ချို့ယွင်းချက်တွေကို သူများတွေကို ဘယ်တော့မှ မမြင်စေချင်ခဲ့ဘူး၊ ဒါပေမယ့် ကျွန်မ ဘာရလိုက်လို့လဲ။ ညီအစ်ကိုမောင်နှမတွေနဲ့ ကျွန်မ စိမ်းသွားတဲ့အပြင် သူတို့ကလည်း ကျွန်မအကြောင်း ကောင်းကောင်း မသိကြတော့ဘူးလေ။ ပြီးတော့ တာဝန်တွေမှာလည်း တိုးတက်မှု မရှိခဲ့ဘဲ နောက်ဆုံးမှာ ဖြုတ်ချတောင် ခံလိုက်ရတယ်။ တွေးမိလေလေ၊ ကျွန်မ လုပ်ခဲ့တာတွေအတွက် နောင်တရလေလေဖြစ်ပြီး မျက်ရည်တွေ ထိန်းမရအောင် ကျလာမိတယ်။ ကိုယ့်ကိုယ်ကိုယ် မေးမိတယ်။ “ငါ နားမလည်တာတွေ၊ မလုပ်တတ်တာတွေ အများကြီး ရှိနေတာ ရှင်းနေတာပဲ၊ ဘာလို့ ကိုယ့်ဘက်ကစပြီး တခြားလူတွေဆီကနေ မရှာဖွေ၊ မမေးမြန်းခဲ့တာလဲ။ ငါ့အခြေအနေ မကောင်းတာ သိသာနေတာပဲ၊ ဘာလို့ ပွင့်ပွင့်လင်းလင်း ဖွင့်ဟချင်စိတ် မရှိခဲ့တာလဲ” ပေါ့။ ကျွန်မ ရှာကြည့်ရင်းနဲ့ ဘုရားနှုတ်ကပတ်တော်တစ်ပိုဒ်ကို တွေ့ခဲ့ရပါတယ်။ “လူတို့သည် ပင်ကိုအားဖြင့် ဖန်ဆင်းခံများ ဖြစ်ကြသည်။ ဖန်ဆင်းခံများသည် အနန္တတန်ခိုးကို ရရှိနိုင်သလော။ ၎င်းတို့သည် စုံလင်ခြင်းနှင့် အပြစ်အနာအဆာကင်းခြင်းကို ရရှိနိုင်သလော။ ၎င်းတို့သည် အရာရာတိုင်းတွင် ကျွမ်းကျင်မှုကို ရရှိနိုင်သလော၊ အရာရာတိုင်းကို နားလည်သဘောပေါက်လာနိုင်သလော၊ အရာရာတိုင်းကို ရှင်းလင်းစွာ မြင်နိုင်သလော၊ ပြီးလျှင် အရာရာတိုင်းကို လုပ်ဆောင်နိုင်စွမ်း ရှိသလော။ ၎င်းတို့ မရရှိနိုင်ပေ။ သို့ရာတွင် လူတို့အတွင်း၌ ဖောက်ပြန်ပျက်စီးသော စိတ်သဘောထားတစ်ခု၊ သေနိုင်လောက်သော အားနည်းချက်တစ်ခု ရှိလေသည်။ ယင်းမှာ ၎င်းတို့သည် ကျွမ်းကျင်မှုတစ်ခု သို့မဟုတ် အတတ်ပညာတစ်ခုကို သင်ယူတတ်မြောက်သည်နှင့်တစ်ပြိုင်နက် လူတို့က မိမိတို့သည် လုပ်နိုင်စွမ်း ရှိသည်ဟုလည်းကောင်း၊ မိမိတို့သည် အဆင့်အတန်းနှင့် တန်ဖိုးရှိသော လူများဖြစ်သည်ဟုလည်းကောင်း၊ မိမိတို့သည် ပညာရှင်များ ဖြစ်သည်ဟုလည်းကောင်း ခံစားကြရခြင်း ဖြစ်သည်။ ၎င်းတို့၏ စစ်မှန်သော အစွမ်းအစသည် မည်သည့်အရာပင် ဖြစ်ပါစေ ၎င်းတို့အားလုံးသည် မိမိတို့ကိုယ်ကို ကျော်ကြားသော သို့မဟုတ် ထူးချွန်သော ပုဂ္ဂိုလ်တစ်ဦးအဖြစ် အမွှမ်းတင်လိုကြသည်၊ အတော်အတန် လူသိများသော ပုဂ္ဂိုလ်တစ်ဦး ဖြစ်လာလိုကြပြီး ၎င်းတို့သည် ချို့ယွင်းချက် တစ်ခုတလေမျှ မရှိဘဲ စုံလင်ကာ အပြစ်အနာအဆာကင်းသည်ဟု အခြားသူများကို ထင်မှတ်စေလိုကြသည်။ ၎င်းတို့သည် လုပ်နိုင်စွမ်းရှိသော၊ တန်ခိုးကြီးသော၊ ထူးချွန်သော သို့မဟုတ် ကျော်ကြားပြီး ကြီးမြတ်သော ပုဂ္ဂိုလ်တစ်ဦးအဖြစ်၊ ကြီးကျယ်ခမ်းနားသော ပုံရိပ်တစ်ခုရှိကာ မည်သည့်အရာကိုမဆို လုပ်ဆောင်နိုင်စွမ်းရှိပြီး ၎င်းတို့ မလုပ်နိုင်သောအရာဟူ၍ မရှိသူအဖြစ် အခြားလူများ၏ မြင်တွေ့ခြင်းကို ခံလိုကြသည်။ ၎င်းတို့က အခြားသူများ၏ အကူအညီကို ရှာဖွေပါက မိမိတို့သည် လုပ်နိုင်စွမ်းမရှိသည့်အပြင် နိမ့်ပါးပုံပေါက်မည်ဖြစ်ပြီး လူများက မိမိတို့ကို အထင်သေးကြလိမ့်မည်ဟု ခံစားကြရသည်။ ဤအကြောင်းကြောင့် ၎င်းတို့သည် အမြဲတစေ ဟန်ဆောင်နေလိုကြသည်။ လူအချို့ကို တစ်စုံတစ်ခု လုပ်ခိုင်းသည့်အခါ မည်သို့လုပ်ဆောင်ရသည်ကို ၎င်းတို့ အမှန်တကယ် မသိသော်ငြားလည်း သိသည်ဟု ပြောကြသည်။ ထို့နောက်တွင် ၎င်းတို့သည် ထိုအကြောင်းကို တိတ်တဆိတ် ရှာဖွေကြပြီး မည်သို့လုပ်ဆောင်ရမည်ကို သင်ယူဖို့ ကြိုးစားကြသော်လည်း နှစ်ရက်သုံးရက် လေ့လာပြီးသည့်နောက် မည်သို့လုပ်ရမည်ကို ၎င်းတို့နားမလည်ကြသေး။ ၎င်းတို့ အခြေအနေမည်သို့ရှိသည်ကို အမေးခံရသည့်အခါ ၎င်းတို့က ‘မကြာမီ ပြီးမည်၊ မကြာမီပြီးမည်’ ဟု ပြောကြသည်။ သို့ရာတွင် ၎င်းတို့၏စိတ်နှလုံးထဲ၌ ‘စောလွန်းသေးတယ်၊ မရသေးဘူး။ ငါ ဘာမျှ မသိ။ ငါ ဘာလုပ်ရမည်ကိုလည်း မသိ။ လျှို့ဝှက်ချက်ကို ငါ ပြောလိုက်၍ မဖြစ်၊ ဆက်၍ ဟန်ဆောင်ရမည်၊ ငါ၏ အားနည်းချက်များနှင့် မသိနားမလည်မှုများကို လူတို့အား မြင်ခွင့်ပေး၍ မဖြစ်။ ငါ့ကို အထင်သေးခွင့်ပြု၍ မဖြစ်’ ဟု ၎င်းတို့ တွေးနေကြသည်။ ဤသည်မှာ အဘယ်ပြဿနာနည်း။ ဤသည်မှာ မည်သို့ပင်ဖြစ်စေ သိက္ခာဆည်ရန် ကြိုးစားသည့် အသက်ရှင်နေစဉ်ဖြစ်သော ငရဲဖြစ်သည်။ ဤသည်မှာ မည်သို့သော စိတ်သဘောထားမျိုးနည်း။ ဤသို့သောသူများ၏ မာနထောင်လွှားမှုသည် အကန့်အသတ်မရှိပေ။ ၎င်းတို့သည် ဆင်ခြင်တုံတရားအားလုံး ပျောက်ဆုံးပေပြီ။ ၎င်းတို့သည် လူတိုင်းကဲ့သို့ မဖြစ်လိုပေ။ သာမန်၊ ပုံမှန်လူများ မဖြစ်လိုကြဘဲ မဟာလူသားများ၊ ထူးခြားသော ပုဂ္ဂိုလ်များ၊ သို့မဟုတ် အစွမ်းထက်သူများ ဖြစ်လိုကြသည်။ ဤသည်မှာ အလွန်ကြီးမားသော ပြဿနာတစ်ရပ် ဖြစ်သည်။ အားနည်းချက်များ၊ ချို့ယွင်းချက်များ၊ မသိနားမလည်မှု၊ မိုက်မဲမှုနှင့် ပုံမှန်လူ့သဘာဝအတွင်းမှ သိနားလည်မှု ကင်းမဲ့ခြင်းနှင့် စပ်လျဉ်း၍ ယင်းတို့အားလုံးကို သူတို့ ဖုံးကွယ်ပြီး အခြားသူများကို မြင်ခွင့်မပေးဘဲ မိမိတို့ကိုယ်ကို ဆက်လက် အယောင်ဆောင်ကြလေသည်။ မည်သည့်အရာမျှ ရှင်းရှင်းလင်းလင်း မမြင်နိုင်သည့်တိုင် မိမိတို့ စိတ်နှလုံးတွင် နားလည်ကြသည်ဟု အခိုင်အမာဆိုကြသေးသည့် သူအချို့ရှိ၏။ သင်သည် ထိုအရာကို ရှင်းပြရန် ၎င်းတို့အား စေခိုင်းသည့်အခါ ၎င်းတို့ မရှင်းပြနိုင်ကြချေ။ အခြားတစ်စုံတစ်ဦးက ရှင်းပြပြီးသည့်နောက်တွင် အလားတူသောအရာကို ၎င်းတို့ ပြောတော့မည့်ဆဲဆဲ ဖြစ်သော်လည်း အချိန်မီ မဖွင့်ဟနိုင်ခဲ့ဟု အခိုင်အမာ ဆိုကြလေသည်။ မိမိတို့ကိုယ်ကို ဟန်ဆောင်ရန် ၎င်းတို့ တတ်နိုင်သမျှလုပ်ဆောင်ပြီး အကောင်းမြင်ခံရရန် ကြိုးစားကြသည်။ သင်တို့ အဘယ်သို့ သဘောရကြသနည်း၊ ထိုသို့သော လူတို့သည် အမြဲ စိတ်ကူးယဉ်တတ်ကြသည် မဟုတ်လော။ သူတို့ အိပ်မက်မက်နေကြခြင်း မဟုတ်လော။ သူတို့သည် မိမိကိုယ်ကို အဘယ်သူများ ဖြစ်ကြသည်ကို မသိကြသလို ပုံမှန်လူ့သဘာဝကို မည်သို့ အသက်ရှင်နေထိုင်ရမည်ကိုလည်း မသိကြ။ လက်တွေ့ကျသည့် လူသားများကဲ့သို့ တစ်ကြိမ်မျှ သူတို့ လုံးဝ မပြုမူဖူးကြ။ သင်၏နေ့ရက်များကို စိတ်ကူးယဉ်ခြင်းဖြင့် အချိန်ဖြုန်းကာ အိုးနင်းခွက်နင်းဖြင့် ပြီးသွားလျက်၊ မည်သည့်အရာကိုမျှ အသိတရားရှိရှိ လက်တွေ့ကျသော စိတ်နေစိတ်ထားဖြင့် မလုပ်ဆောင်ဘဲ မိမိ၏ ကိုယ်ပိုင်စိတ်ကူးများဖြင့် အစဉ်သဖြင့် အသက်ရှင်နေထိုင်လျှင် ဤသည်မှာ ပြဿနာဖြစ်လေသည်။ အသက်တာတွင် သင် ရွေးချယ်သည့် လမ်းကြောင်းသည် မမှန်ကန်ပေ။ ဤအရာကို သင်ပြုလုပ်လျှင် ဘုရားသခင်ကို သင် မည်သို့ယုံကြည်ပါစေ သမ္မာတရားကို သင် နားလည်လိမ့်မည် မဟုတ်သလို သမ္မာတရားကို ရရှိနိုင်လိမ့်မည် မဟုတ်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်လိုက်တော့ ဘုရားသခင် ဖော်ထုတ်ထားတဲ့ အခြေအနေမျိုးမှာပဲ ကျွန်မ ရှိနေတယ်လို့ ခံစားလိုက်ရတယ်။ ကျွန်မက သာမန်ထက်ထူးကဲတဲ့လူသားလို အမြဲတမ်း သူများထက် သာလွန်ချင်တယ်။ ဒါကြောင့် ကိုယ့်ရဲ့ ဖောက်ပြန်ပျက်စီးမှုကို ထုတ်ဖော်မိတဲ့အခါ ဒါမှမဟုတ် နားမလည်တဲ့ ပြဿနာတွေ ကြုံရတဲ့အခါတိုင်း ကျွန်မ အမြဲ ဟန်ဆောင်ခဲ့တယ်။ အဲဒီလိုလူမျိုးတွေက သမ္မာတရား ရရှိဖို့ ခက်ခဲပါတယ်။ ဗီဒီယို စလုပ်ခါစအချိန်ကို ဆင်ခြင်သုံးသပ်ကြည့်တော့ ကျွန်မ ဘာမှနားမလည်သေးသလို ဖိအားလည်း မရှိခဲ့ဘူး၊ ဒါကြောင့် ပြဿနာတွေ၊ အခက်အခဲတွေ ကြုံရတဲ့အခါ တခြားလူတွေဆီကနေ ရှာဖွေပြီး သင်ယူဖို့ လိုလားခဲ့တယ်။ အဲဒီလို လက်တွေ့လုပ်ဆောင်တော့ အများကြီး ရရှိခဲ့တဲ့အပြင် တိုးတက်မှုလည်း မြန်ခဲ့တယ်လို့ ခံစားရတယ်။ ဒါပေမယ့် နောက်ပိုင်းမှာ ကျွန်မက အစွမ်းအစကောင်းပြီး ပျိုးထောင်ဖို့ အလားအလာရှိတဲ့ ပင်ကိုစွမ်းရည်ရှိသူ ဖြစ်တယ်လို့ ကြီးကြပ်ရေးမှူး ပြောတာ ကြားလိုက်ရတဲ့အခါ ကျွန်မက မသိစိတ်ထဲမှာ ကိုယ့်ကိုယ်ကိုယ် အသင်းတော်က အဓိကထား ပျိုးထောင်ရမယ့် လူတွေစာရင်းထဲမှာ ထည့်သွင်းလိုက်မိတယ်။ ကြီးကြပ်ရေးမှူးက ကျွန်မအပေါ် အကောင်းမြင်ပြီး ကျွန်မကို တန်ဖိုးထားတယ်၊ ဒါကြောင့် ကျွန်မပုံရိပ်ကို ကာကွယ်ပြီး အားနည်းချက်တွေ အများကြီး မဖော်ထုတ်ဖို့ လိုတယ်၊ မဟုတ်ရင် လူတွေက ကျွန်မအကြောင်း သိသွားပြီး အထင်သေးကြလိမ့်မယ်လို့ ကျွန်မ ခံစားခဲ့ရတယ်။ သူများတွေအမြင်မှာ ကိုယ့်အဆင့်အတန်းနဲ့ ပုံရိပ်ကို ကျွန်မ အမြဲ ဂရုတစိုက် ကာကွယ်ခဲ့တယ်။ ဗီဒီယိုထုတ်လုပ်ရေးမှာ ကျွန်မ ဘယ်လိုဖြေရှင်းရမှန်းမသိတဲ့ ပြဿနာတွေ၊ အခက်အခဲတွေ ကြုံရတဲ့အခါမှာတောင် မေးမြန်းဖို့ သတ္တိမရှိခဲ့ဘူး။ ဘာလို့လဲဆိုတော့ ကိုယ့်အားနည်းချက်တွေ ပေါ်သွားရင် သူများတွေက ကျွန်မကို အထင်မကြီးတော့မှာ၊ တန်ဖိုးမထားတော့မှာကို ကြောက်လို့လေ။ နာမည်ဂုဏ်သတင်း၊ အကျိုးအမြတ်နဲ့ အဆင့်အတန်းကို လိုချင်တဲ့ ကျွန်မရဲ့ ဆန္ဒက အရမ်းပြင်းပြခဲ့တာပဲ။ ကျွန်မက ဟန်ဆောင်တဲ့ အခြေအနေထဲမှာ အသက်ရှင်ခဲ့လို့ လနည်းနည်းကြာတဲ့အထိ ဗီဒီယိုထုတ်လုပ်မှုမှာ ဘာတိုးတက်မှုမှ မရှိခဲ့ဘဲ နောက်ဆုံးမှာ ဗီဒီယိုတွေ ထုတ်လုပ်ရဖို့ အခွင့်အရေးကိုပါ ဆုံးရှုံးခဲ့ရတယ်။ ကျွန်မ အရမ်းမိုက်မဲခဲ့တာပဲ။ ဗီဒီယိုတွေလုပ်တာကို စပြီး လက်တွေ့လုပ်ခါစအချိန်ကို ပြန်စဉ်းစားကြည့်ရင် ချို့ယွင်းချက်တွေ၊ အားနည်းချက်တွေ ရှိနေတာက ပုံမှန်ပါပဲ။ ဒါ့အပြင် အလုပ်တာဝန်တွေကို ကျွန်မတစ်ယောက်တည်း ကိုင်တွယ်ဖို့ဆိုတာ မဖြစ်နိုင်ဘူးလေ။ ဒါကြောင့် ကျွန်မက ပိုမေးမြန်းဖို့၊ ညီအစ်ကိုမောင်နှမတွေနဲ့ ပိုပြီး ပူးပေါင်းလုပ်ပြီး သူတို့ဆီကနေ သင်ယူဖို့ လိုအပ်ခဲ့တယ်။ အဲဒီလိုလုပ်မှပဲ ကျွန်မ ဆက်တိုက် တိုးတက်နိုင်မှာပါ။ တကယ်လို့ ကျွန်မသာ ကိုယ့်မာနကို ဘေးဖယ်ထားပြီး ညီအစ်ကိုမောင်နှမတွေဆီကနေ တက်တက်ကြွကြွ ရှာဖွေပြီး သင်ယူနိုင်ခဲ့ရင် တာဝန်တွေမှာ အမြဲတမ်း ထိရောက်မှုမရှိလို့ ဖြုတ်ချခံရတာမျိုး ဖြစ်ခဲ့မှာ မဟုတ်ပါဘူး။ ဒါကို သဘောပေါက်လိုက်တဲ့အခါ ဒီလို ဖြုတ်ချခံရတာက ဘုရားသခင်ရဲ့ ဖြောင့်မတ်မှုသက်သက်ကြောင့်ပဲလို့ ကျွန်မ ခံစားလိုက်ရတယ်။

အဲဒီနောက်ပိုင်းမှာ “ငါ ဘာလို့ အမြဲတမ်း ဟန်ဆောင်နေမိတာလဲ” လို့ တွေးမိတယ်။ နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို တွေ့ခဲ့ရပြီး အဲဒါက ကျွန်မရဲ့ အခြေအနေကို ပိုပြီးရှင်းရှင်းလင်းလင်း မြင်လာအောင် ကူညီပေးခဲ့တယ်။ ဘုရားသခင်က ပြောသည် “တစ်စုံတစ်ယောက်ကို ညီအစ်ကိုမောင်နှမများက ခေါင်းဆောင်အဖြစ် ရွေးကောက်သောအခါ၊ သို့မဟုတ် အလုပ်တစ်ခုခု လုပ်ဆောင်ရန်ဖြစ်စေ၊ တာဝန်တစ်ခုခု ထမ်းဆောင်ရန်ဖြစ်စေ ဘုရားသခင်၏အိမ်တော်က မြှင့်တင်ပေးသောအခါတွင် ဤသူသည် ဘုရားသခင်အပေါ် ကျိုးနွံနာခံနိုင်ပြီး ဘုရားသခင်ကို သစ္စာဖောက်မည်မဟုတ်ဟု အဓိပ္ပာယ်သက်ရောက်ရန် မဆိုထားနှင့်၊ ထိုသူ၌ ထူးခြားသော ဂုဏ်အဆင့်အတန်းသော်လည်းကောင်း၊ ရာထူးနေရာသော်လည်းကောင်း ရှိသည်၊ သို့မဟုတ် ထိုသူနားလည်သည့် သမ္မာတရားများက အခြားလူများနားလည်သည့် သမ္မာတရားများထက် ပို၍နက်နဲပြီး ပို၍များပြားသည်ဟုပင် အဓိပ္ပာယ်သက်ရောက်ခြင်း မရှိပေ။ အသေအချာပင် ထိုသူသည် ဘုရားသခင်ကို သိပြီး ဘုရားသခင်ကို ကြောက်ရွံ့သောသူဖြစ်သည်ဟူ၍လည်း မဆိုလိုပေ။ အမှန်တကယ်တွင် ဤထဲမှ တစ်ခုကိုမျှ ၎င်းတို့မရရှိထားပေ။ မြှင့်တင်ပေးခြင်းနှင့် ပျိုးထောင်ခြင်းသည် ရိုးရှင်းသော အဓိပ္ပာယ်ဖြင့် မြှင့်တင်ပေးခြင်းနှင့် ပျိုးထောင်ခြင်းမျှသာဖြစ်ပြီး ၎င်းတို့ ဘုရားသခင်၏ ကြိုတင်ပြဋ္ဌာန်းခြင်း၊ ဘုရားသခင်က ထိုက်တန်သည်ဟု အမြင်ခံရခြင်းနှင့် မညီမျှချေ။ ထိုသူ၏ မြှင့်တင်ပေးခြင်းနှင့် ပျိုးထောင်ခြင်းမှာ ထိုသူသည် မြှင့်တင်ပေးခြင်းခံရပြီး ပျိုးထောင်မှုကို စောင့်ဆိုင်းနေသည်ဟူ၍ ဆိုလိုခြင်း သက်သက်သာဖြစ်သည်။ ပြီးလျှင် ဤပျိုးထောင်ခြင်း၏ အဆုံးသတ်ရလဒ်က ဤလူသည် သမ္မာတရားကို လိုက်စားခြင်း ရှိမရှိနှင့် ၎င်းသည် သမ္မာတရား လိုက်စားခြင်း လမ်းကြောင်းကို ရွေးချယ်နိုင်စွမ်း ရှိမရှိတို့အပေါ်တွင် မူတည်လေသည်။ ထို့ကြောင့် အသင်းတော်ရှိ တစ်စုံတစ်ယောက်သည် ခေါင်းဆောင်ဖြစ်ရန်အတွက် မြှင့်တင်ပေးခံရပြီး ပျိုးထောင်ခံရသည့်အခါတွင် ထိုသူသည် အရိုးရှင်းဆုံးသော အဓိပ္ပာယ်ဖြင့် မြှင့်တင်ပေးပြီး ပျိုးထောင်ခံရခြင်းသာဖြစ်သည်။ ယင်းမှာ ထိုသူသည် စံနှုန်းပြည့်ပြီး ကျွမ်းကျင်မှုရှိသော ခေါင်းဆောင်တစ်ယောက် ဖြစ်နှင့်ပြီးဖြစ်ကြောင်း၊ ထိုသူသည် ခေါင်းဆောင်ပိုင်း အလုပ်ကို တာဝန်ယူဆောင်ရွက်နိုင်စွမ်း ရှိနေပြီဖြစ်ပြီး တကယ့်အလုပ်ကို လုပ်ဆောင်နိုင်ကြောင်း အဓိပ္ပာယ်မသက်ရောက်ပေ။ ဤသည်မှာ မမှန်ကန်ပေ။ လူအများစုသည် ဤအရာများကို ရိပ်စားမိနိုင်ခြင်း မရှိကြဘဲ ၎င်းတို့၏ ကိုယ်ပိုင်စိတ်ကူးများအရ မြှင့်တင်ပေးခံရပြီးသည့်သူများကို အထင်ကြီးလေးစားကြသည်။ ဤသည်မှာ အမှားတစ်ခုဖြစ်သည်။ ၎င်းတို့သည် ဘုရားသခင်ကို နှစ်ပေါင်းမည်မျှ ယုံကြည်ပြီးဖြစ်ပါစေ ရာထူးတိုးခြင်း ခံရသည့်သူများသည် သမ္မာတရား လက်တွေ့ကျမှုကို အမှန်တကယ် ပိုင်ဆိုင်သလော။ ပိုင်ဆိုင်ချင်မှ ပိုင်ဆိုင်ပေမည်။ ၎င်းတို့သည် ဘုရားအိမ်တော်၏ အလုပ်အစီအစဉ်များကို လက်တွေ့အကောင်အထည်ဖော်နိုင်သလော။ အကောင်အထည် ဖော်နိုင်ချင်မှ ဖော်နိုင်ပေမည်။ ၎င်းတို့၌ တာဝန်ယူစိတ်တစ်ခု ပိုင်ဆိုင်သလော။ ၎င်းတို့သည် သစ္စာစောင့်သိသလော။ ၎င်းတို့သည် ကျိုးနွံနာခံနိုင်သလော။ အရေးကိစ္စတစ်ခုကို ကြုံတွေ့ရသည့်အခါတွင် ၎င်းတို့သည် သမ္မာတရားကို ရှာဖွေနိုင်သလော။ ဤအရာအားလုံးတို့ကို မသိရှိရပေ။ ဤလူများ၌ ဘုရားသခင်ကို ကြောက်ရွံ့သော စိတ်နှလုံးရှိသလော။ ၎င်းတို့၏ ဘုရားသခင်အပေါ် ကြောက်ရွံ့သော စိတ်နှလုံးမှာ မည်မျှကြီးမားသနည်း။ အမှုအရာများကို ဆောင်ရွက်သည့်အခါတွင် သူ၏ ကိုယ်ပိုင်စိတ်ဆန္ဒနောက်ကို လိုက်ခြင်းကို ၎င်းတို့ ရှောင်ကြဉ်နိုင်သလော။ ၎င်းတို့သည် ဘုရားသခင်ကို ရှာဖွေနိုင်သလော။ ခေါင်းဆောင်ပိုင်း အလုပ်ကို ၎င်းတို့ ထမ်းဆောင်သည့်အချိန်ကာလတွင် ၎င်းတို့သည် ဘုရားသခင်၏ ရည်ရွယ်ချက်များကို ရှာဖွေရန် ဘုရားသခင်ရှေ့မှောက်သို့ မကြာခဏ လာရောက်နိုင်သလော။ ၎င်းတို့သည် လူတို့အား သမ္မာတရား လက်တွေ့ကျမှုထဲသို့ ဦးဆောင်လမ်းပြနိုင်သလော။ ၎င်းတို့သည် ဤအရာများကို သေချာပေါက်ပင် စွမ်းဆောင်နိုင်ခြင်း မရှိပေ။ ၎င်းတို့သည် လေ့ကျင့်ပေးခြင်းမခံထားရသေးဘဲ အတွေ့အကြုံ အလုံအလောက် မရှိသောကြောင့် ဤအရာများကို မစွမ်းဆောင်နိုင်ပေ။ ဤအတွက်ကြောင့် တစ်စုံတစ်ယောက်ကို မြှင့်တင်ပေးခြင်းနှင့် ပျိုးထောင်ခြင်းက ထိုသူသည် သမ္မာတရားကို နားလည်ပြီးဖြစ်သည်ဟု ဆိုလိုခြင်း မဟုတ်သကဲ့သို့ ထိုသူသည် စံနှုန်းပြည့်ဖြစ်သောနည်းလမ်းဖြင့် မိမိ၏တာဝန်ကို ထမ်းဆောင်နိုင်စွမ်း ရှိပြီးဖြစ်သည်ဟု ဆိုခြင်းလည်း မဟုတ်ချေ။ ဤသို့ဆိုလျှင် တစ်စုံတစ်ယောက်ကို မြှင့်တင်ပေးခြင်းနှင့် ပျိုးထောင်ခြင်း၏ ရည်ရွယ်ချက်နှင့် အရေးပါမှုမှာ အဘယ်နည်း။ ယင်းမှာ ဤလူတစ်ဦးသည် လက်တွေ့လုပ်ဆောင်ရန်နှင့် အထူးရေလောင်းခြင်းနှင့် လေ့ကျင့်သင်ကြားပေးခြင်းတို့ ခံရရန် သီးခြားလူတစ်ဦးအဖြစ် မြှင့်တင်ပေးခံရခြင်းဖြစ်သည်။ ထိုသို့ဖြင့် သမ္မာတရား စည်းမျဉ်းများကိုလည်းကောင်း၊ မတူကွဲပြားသောအရာများကို လုပ်ဆောင်ခြင်းနှင့် မျိုးစုံသော ပြဿနာများကို ဖြေရှင်းခြင်းတို့တွင် စည်းမျဉ်းများ၊ နည်းလမ်းများနှင့် နည်းစနစ်များကိုလည်းကောင်း ၎င်းကြုံတွေ့ရသည့် အမျိုးအစားမျိုးစုံသော ပတ်ဝန်းကျင်များနှင့် လူများကို ဘုရားသခင်၏ ရည်ရွယ်ချက်များနှင့်အညီ၊ ဘုရားအိမ်တော်၏ အကျိုးစီးပွားကို ကာကွယ်သည့်ပုံစံဖြင့် ကိုင်တွယ်ပုံနှင့် ဖြေရှင်းပုံတို့ကိုလည်းကောင်း နားလည်ရန် ၎င်းကို ထောက်ကူပေးသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) အရင်တုန်းက ကျွန်မ အမြဲ တွေးခဲ့တာက ကျွန်မက အသင်းတော်မှာ မြှင့်တင်ခံရပြီး ပျိုးထောင်ခံရမယ့်သူ ဖြစ်တဲ့အတွက် တခြားလူတွေထက် သေချာပေါက် ပိုတော်ရမယ်၊ ပိုစွမ်းဆောင်နိုင်ရမယ်၊ ပြီးတော့ အရာရာကို ကောင်းကောင်းလုပ်ရမယ်၊ အမှား သိပ်မလုပ်ရဘူး၊ ဒါမှ ငါက တခြားလူတွေနဲ့ မတူဘူးဆိုတာ ပြနိုင်မယ် ပေါ့။ အထူးသဖြင့် ကျွန်မဘေးက ညီအစ်ကိုမောင်နှမတွေက သူတို့ရဲ့ ကျွမ်းကျင်မှုတွေနဲ့ အလုပ်တာဝန်တွေမှာ တော်ကြပြီး သူတို့လုပ်တဲ့ ဗီဒီယိုတွေက အရည်အသွေးမြင့်သလို ထုတ်လုပ်မှုက ထိရောက်တာကို မြင်ရတဲ့အခါ ကျွန်မ ဖိအားတွေ အများကြီး ခံစားရတယ်။ ပြီးတော့ ကျွန်မမှာ အစွမ်းအစကောင်းရှိပြီး ပျိုးထောင်ဖို့ ထိုက်တန်တယ်ဆိုတာ ပြနိုင်အောင်လို့ သူတို့အဆင့်ကို မီဖို့၊ ဒါမှမဟုတ် သူတို့ထက်သာဖို့ ကျွန်မ အမြဲ ကြိုးစားခဲ့တယ်။ ဒါကြောင့် ကျွန်မ နားမလည်တဲ့ ပြဿနာတွေ ကြုံရတဲ့အခါ ဆက်ပြီး ဖုံးကွယ် ဟန်ဆောင်ခဲ့တယ်။ ကိုယ့်အားနည်းချက်တွေကို ညီအစ်ကိုမောင်နှမတွေ မြင်သွားပြီး “အစွမ်းအစကောင်း” ရှိတယ်ဆိုတဲ့ ကိုယ့်ပုံရိပ်ကို မထိန်းသိမ်းနိုင်မှာ စိုးလို့လေ။ တကယ်တမ်းကျတော့ ကြီးကြပ်ရေးမှူးက ကျွန်မကို ဗီဒီယိုလုပ်ဖို့ စီစဉ်ပေးတာက ဗီဒီယိုထုတ်လုပ်မှုမှာ ကျွန်မက အားသာချက်တချို့ ရှိလို့ပါပဲ။ ဒါဟာ ကျွန်မက တခြားလူတွေထက် ပိုတော်တယ်၊ ဒါမှမဟုတ် အလုပ်အတွက် လိုအပ်တဲ့ ကျွမ်းကျင်မှုတွေကို ပိုင်နိုင်တယ်လို့ ဆိုလိုတာ မဟုတ်ပါဘူး။ ဒါပေမယ့် ကျွန်မက ကိုယ့်အားနည်းချက်တွေကို ရင်မဆိုင်နိုင်ဘဲ ကိုယ့်ကိုယ်ကိုယ် ဆရာကြီးလို့ထင်ခဲ့တယ်။ ဒါက မြှင့်တင်ခံရပြီး ပျိုးထောင်ခံရတာနဲ့ ပတ်သက်ပြီး ကျွန်မ နားလည်မှုလွဲမှားတာ ဖြစ်သလို ကိုယ့်ကိုယ်ကိုယ် သတိပြုမိတာမျိုး ကင်းမဲ့တဲ့ လက္ခဏာတစ်ခုလည်း ဖြစ်ပါတယ်။ မြှင့်တင်ခံရတာက အရင်းအနှီး မဟုတ်သလို တာဝန်တစ်ခုကို ယူဖို့ ကျွန်မမှာ အရည်အချင်းရှိကြောင်း သက်သေပြတာ မဟုတ်မှန်း ကျွန်မ အခု နားလည်သွားတယ်။ ပြီးတော့ ဒီလို မှားယွင်းပြီး အဓိပ္ပာယ်မဲ့တဲ့ အမြင်အပေါ် အခြေခံပြီး ဆက်ဟန်ဆောင်နေလို့ မဖြစ်မှန်း အခု ကျွန်မ သိသွားခဲ့တယ်။ တစ်ခုခုကို ကျွန်မ လုပ်နိုင်ရင် လုပ်နိုင်တယ်လို့ ပြောသင့်တယ်။ မလုပ်နိုင်ရင် မလုပ်နိုင်ဘူးလို့ ပြောသင့်တယ်။ ညီအစ်ကိုမောင်နှမတွေကို ကျွန်မ ဖွင့်ဟပြီး ရိုးသားတဲ့လူတစ်ယောက် ဖြစ်အောင် လက်တွေ့လုပ်ဆောင်ဖို့ လိုအပ်တယ်။ အဲဒါက ဘုရားသခင်ရဲ့ ရည်ရွယ်ချက်နဲ့ ကိုက်ညီတဲ့အရာပါပဲ။ အဲဒီနောက်မှာ ပြီးခဲ့တဲ့သုံးလေးလက ကျွန်မရဲ့ အခြေအနေနဲ့ ပတ်သက်ပြီး ညီအစ်ကိုမောင်နှမတွေကို ဖွင့်ဟပြောပြလိုက်တယ်။ ပြောပြီးတဲ့အခါမှာ ကျွန်မ တကယ်ကို စိတ်သက်သာရာရပြီး လွတ်လပ်သွားတယ်။

နောက်ပိုင်းမှာ ခေါင်းဆောင်က ကျွန်မကို ဒီဇိုင်းအလုပ် လုပ်ဖို့ စီစဉ်ပေးတယ်။ အစတုန်းက ကျွန်မက ဒီဇိုင်းအလုပ်ရဲ့ စည်းမျဉ်းတွေကို မပိုင်နိုင်သေးတော့ ကျွန်မလုပ်တဲ့ ပုံတွေမှာ ပြဿနာတွေ အများကြီး ရှိနေတယ်။ ကျွန်မရဲ့ ဒီဇိုင်းအလုပ်မှာ ကြုံနေရတဲ့ ပြဿနာတွေ၊ အခက်အခဲတွေကို တင်ပြပြီး လူတိုင်းနဲ့အတူ ဖြေရှင်းနည်း ရှာချင်ခဲ့တယ်။ အဲဒီအချိန်မှာ ညီအစ်မတစ်ယောက်က ကျွန်မဟာ အရင်က အသင်းတော်မှာ ဗီဒီယိုတွေ လုပ်ဖူးတယ်၊ စိတ်အစွမ်းအစကောင်းတယ်၊ ပြီးတော့ အတတ်မြန်တယ်လို့ လူတိုင်းကို ပြောလိုက်တယ်။ သူ အဲဒီလို ပြောပြီးတဲ့အခါ တခြားညီအစ်ကိုမောင်နှမတွေအားလုံးက ကျွန်မကို ကြည့်လာကြတယ်။ ဒီလောက် အသက်ငယ်ငယ်နဲ့ ဗီဒီယို လုပ်နိုင်တာက အထင်ကြီးစရာပဲလို့ သူ့စကားတွေက ဆိုလိုနေတာလေ။ ကျွန်မ မျက်နှာပူသွားတယ်။ ဘာလို့လဲဆိုတော့ ဗီဒီယိုထုတ်လုပ်မှုမှာ တိုးတက်မှု သိပ်မရှိလို့ အရင်က ဖြုတ်ချခံခဲ့ရတယ်ဆိုတာ ကျွန်မတစ်ယောက်တည်းပဲ သိလို့ပါ။ ဒါပေမယ့် အခုကျတော့ လူတိုင်းက ကျွန်မ ဗီဒီယိုလုပ်နိုင်တယ်၊ အလားအလာရှိတယ်လို့ ထင်နေကြပြီး ကျွန်မကို အထင်ကြီးနေကြတယ်။ မသိစိတ်ထဲကနေ ကျွန်မရဲ့ စိတ်သဘောထားက ပြန်ပေါ်လာပြန်တယ်။ “ငါမေးချင်တဲ့ မေးခွန်းတွေက သူတို့အတွက်တော့ ရိုးရှင်းလောက်တယ်။ ငါသာ တင်ပြလိုက်ရင် သူတို့ ငါ့ကို အထင်သေးသွားကြမလား။ ကိုယ့်ဘာသာပဲ အဖြေရှာကြည့်လိုက်တာ ကောင်းမယ်” လို့ ကျွန်မ တွေးမိတယ်။ ဒီလိုတွေးမိပြီးတော့ ကျွန်မ ဘာမေးခွန်းမှ မမေးခဲ့ဘူး။ နောက်ပိုင်းမှာ ကျွန်မ တော်တော်နောင်တရပြီး “ဘာလို့ ငါ ထပ်ပြီး ဖုံးကွယ်ဟန်ဆောင်မိပြန်တာလဲ။ ဒီကိစ္စရဲ့ နောက်ကွယ်က အကြောင်းရင်းအမှန်က ဘာလဲ” လို့ တွေးမိတယ်။ ကျွန်မ ရှာဖွေရင်းနဲ့ ဘုရားနှုတ်ကပတ်တော်တွေကို ဖတ်ခဲ့ရပါတယ်။ “လူများသည် အခြားသူများက ၎င်းတို့အား အထင်ကြီးစေရန်နှင့် ၎င်းတို့၏ အမှားများ သို့မဟုတ် ချို့ယွင်းချက်များကို မမြင်နိုင်စေဖို့အလို့ငှာ၊ အစဉ် အယောင်ဆောင်သည့်အခါ၊ မိမိတို့ကိုယ်ကို အစဉ် ဖုံးဖိဖာထေးသည့်အခါ၊ အမြဲ ဆိုက်ထုတ်ကြသည့်အခါ၊ မိမိတို့၏ အကောင်းဆုံးဘက်ကို လူများအား တင်ဆက်ဖို့ အစဉ် ကြိုးစားနေသည့်အခါ ယင်းက အဘယ်သို့သော စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားခြင်း၊ ဟန်ဆောင်ခြင်း၊ သူတော်ကောင်း ယောင်ဆောင်ခြင်းဖြစ်သည်၊ ယင်းသည် စာတန်ဆန်သော စိတ်သဘောထား ဖြစ်သည်၊ ကောက်ကျစ်ဆိုးယုတ်သည့်အရာတစ်ခု ဖြစ်သည်။ စာတန်ဆန်သော အစိုးရစနစ်၏ အဖွဲ့ဝင်များကို ကြည့်လော့။ ၎င်းတို့သည် အမှောင်ထဲတွင် မည်မျှတိုက်ခိုက်ပါစေ၊ မည်မျှရန်စပါစေ၊ မည်မျှသတ်ဖြတ်ပါစေ ထိုသူတို့ကို မည်သူကမျှ တိုင်ကြားခွင့်၊ သို့မဟုတ် ဖော်ထုတ်ခွင့်မရှိချေ။ ၎င်းတို့၏ မကောင်းဆိုးဝါး မျက်နှာကို လူများမြင်မည်ကို ကြောက်ကြသည်။ ယင်းကို ဖုံးကွယ်ဖို့ ၎င်းတို့တတ်နိုင်သမျှ အရာအားလုံး လုပ်ဆောင်ကြသည်။ လူပုံအလယ်တွင် ၎င်းတို့သည် လူများကို မည်မျှချစ်ကြောင်း၊ ၎င်းတို့သည် မည်မျှကြီးမြတ်ကာ၊ ဘုန်းကျက်သရေရှိပြီး မမှားနိုင်ကြောင်းပြောလျက် မိမိတို့ကိုယ်ကို ဖုံးဖိဖာထေးဖို့ အဆုံးစွန် လုပ်ဆောင်ကြသည်။ ဤသည်မှာ စာတန်၏သဘာဝ ဖြစ်သည်။ စာတန်သဘာဝ၏ အထင်ရှားဆုံးအင်္ဂါရပ်မှာ လှည့်ကွက်နှင့် လှည့်ဖြားမှုဖြစ်သည်။ ဤလှည့်ကွက်နှင့် လှည့်ဖြားမှုတို့၏ ရည်မှန်းချက်သည် အဘယ်နည်း။ လူများကို လှည့်စားဖို့၊ ၎င်း၏အနှစ်သာရနှင့် စရိုက်မှန်တို့ကို မမြင်အောင် ထိုသူတို့အား တားဆီးပြီး ထိုသို့ဖြင့် ၎င်း၏အုပ်စိုးမှု ကြာရှည်စေဖို့ ပန်းတိုင်ကို အောင်မြင်ရရှိဖို့ ဖြစ်သည်။ သာမန်လူများ၌ ထိုသို့သော အာဏာနှင့် ဂုဏ်အဆင့်အတန်း ရှိချင်မှရှိမည် ဖြစ်သော်လည်း ၎င်းတို့သည်လည်း အခြားသူများအား ၎င်းတို့ကို အလေးပေးသောအမြင် စွဲကိုင်စေဖို့အပြင် လူများက သူတို့၏စိတ်နှလုံးထဲ၌ ၎င်းတို့အား မြင့်မားသော ထင်မြင်ယူဆချက်ရှိဖို့နှင့် ၎င်းတို့အား မြင့်မားသော ဂုဏ်အဆင့်အတန်းဆီသို့ မြှင့်တင်ပေးဖို့ကို ဆန္ဒရှိကြသည်။ ဤသည်မှာ ဖောက်ပြန်ပျက်စီးသည့် စိတ်သဘောထား ဖြစ်ပေသည်။ သမ္မာတရားကို လူတို့က နားမလည်လျှင် ဤအရာကို သတိပြုမိနိုင်စွမ်းမရှိပေ။...အမှားပြုလုပ်ခြင်း၊ သို့မဟုတ် မိမိကိုယ်ကို အယောင်ဆောင်ခြင်းတွင် မည်သည့်အရာက စိတ်သဘောထားနှင့် သက်ဆိုင်သနည်း။ အယောင်ဆောင်ခြင်းသည် စိတ်သဘောထားနှင့်ဆိုင်သည်။ ယင်းသည် မာနထောင်လွှားသော စိတ်သဘောထား၊ ကောက်ကျစ်ဆိုးယုတ်မှု၊ လှည့်စားမှုတို့ ပါဝင်သည်။ ဘုရားသခင်က အလွန်အမင်း စက်ဆုပ်ရွံရှာသည်။ အမှန်တကယ်တွင် သင်က သင့်ကိုယ်သင် အယောင်ဆောင်သောအခါ လူတိုင်းက မည်သည့်အရာ ဖြစ်ပျက်နေသည်ကို နားလည်သည်။ သို့သော် သူတစ်ပါးတို့က မမြင်ဟု သင်က ထင်သည်။ သင်သည် သိက္ခာဆည်ပြီး သင်သည် လုံးဝ အမှားမလုပ်ခဲ့ဟု လူတိုင်းကို ထင်စေရန် အားထုတ်သည့်အနေဖြင့် ငြင်းခုံပြီး သင့်ကိုယ်သင် မှန်ကန်ကြောင်းပြရန် အစွမ်းကုန်ကြိုးစားသည်။ ဤသည်မှာ မမိုက်မဲသလော။ ဤအရာကို သူတစ်ပါးတို့က မည်သို့ ထင်သနည်း။ မည်သို့ ခံစားရသနည်း။ စိတ်ကုန်ပြီး စက်ဆုပ်ရွံရှာကြသည်။ သင်သည် အမှားတစ်ခုကို ပြုလုပ်ပြီးနောက်တွင် ယင်းကို မှန်မှန်ကန်ကန် ကိုင်တွယ်နိုင်လျှင်၊ ယင်းကို အခြားလူတိုင်းအား ပြောဆိုဆွေးနွေးခွင့်ပြုပြီး ယင်းနှင့်ပတ်သက်၍ ၎င်းတို့ မှတ်ချက်ပေးခြင်း၊ ပိုင်းခြားသိမြင်ခြင်းကို ခွင့်ပြုလျှင်၊ ယင်းနှင့်ပတ်သက်၍ ပွင့်လင်းစွာပြောဆိုနိုင်ပြီး စိစစ်နိုင်လျှင် သင့်အပေါ် လူတိုင်း၏ ထင်မြင်ချက်သည် မည်သို့ ဖြစ်လိမ့်မည်နည်း။ သင်၏ စိတ်နှလုံးသည် ဘုရားသခင်ထံ ဖွင့်ဟထားသောကြောင့် သင်သည် ရိုးသားသူတစ်ယောက်ဖြစ်သည်ဟု ၎င်းတို့က ပြောလိမ့်မည်။ သင်၏ လုပ်ရပ်များ၊ အပြုအမူများမှတစ်ဆင့် သင့်စိတ်နှလုံးကို ၎င်းတို့ မြင်နိုင်လိမ့်မည်။ သို့သော် သင်သည် သင့်ကိုယ်သင် အယောင်ဆောင်ပြီး လူတိုင်းကို လှည့်စားဖို့ ကြိုးပမ်းလျှင် လူတို့သည် သင့်ကို အထင်အမြင်သေးလိမ့်မည်။ သင်သည် မိုက်မဲသောသူဖြစ်ပြီး ဉာဏ်မရှိသောသူတစ်ယောက်ဖြစ်သည်ဟု ပြောကြလိမ့်မည်။ သင်သည် ဟန်ဆောင်ဖို့၊ သို့မဟုတ် မိမိကိုယ်ကို ရှင်းချက်ထုတ်ဖို့ မကြိုးစားပါက၊ သင်၏ အမှားများကို ဝန်ခံနိုင်ပါက သင်သည် ရိုးသားပြီး ဉာဏ်ပညာရှိသည်ဟု လူတိုင်းက ပြောကြလိမ့်မည်။ ပြီးလျှင် သင့်ကို အဘယ်အရာက ဉာဏ်ပညာရှိစေသနည်း။ လူတိုင်း အမှားလုပ်ကြသည်။ လူတိုင်း၌ အမှားများနှင့် ချို့ယွင်းချက်များရှိကြသည်။ ပြီးလျှင် စင်စစ်အားဖြင့် လူတိုင်း၌ တူညီသော ဖောက်ပြန်ပျက်စီးသည့် စိတ်သဘောထားရှိကြသည်။ သင်သည် အခြားသူများထက် သာ၍မြင့်မြတ်သည်၊ စုံလင်ပြီး ကြင်နာသည်ဟု သင့်ကိုယ်သင် မတွေးထင်လေနှင့်။ ယင်းမှာ လုံးလုံး ယုတ္တိမတန်ခြင်းဖြစ်ပေသည်။ လူ၏ဖောက်ပြန်ပျက်စီးသော စိတ်သ‌ဘောထားများအပြင် လူ့ဖောက်ပြန်ပျက်စီးခြင်း၏အဖြစ်အနေနှင့် အမှန်တရားတို့က သင့်အဖို့ ရှင်းလင်းသွားသည်နှင့်တစ်ပြိုင်နက် သင်၏ကိုယ်ပိုင်အမှားများကို ဖုံးကွယ်ရန် ကြိုးစားမည် မဟုတ်သကဲ့သို့ အခြားလူများ၏ အမှားကို ဆုပ်ကိုင်အသုံးချခြင်းကိုလည်း လုပ်ဆောင်မည်မဟုတ်ပေ။ သင်သည် နှစ်ခုလုံးကို မှန်ကန်စွာ ရင်ဆိုင်နိုင်လိမ့်မည်။ သို့မှသာ သင်သည် ထိုးထွင်းအမြင်ရှိလာပြီး ရူးနှမ်းသောအရာများကို လုပ်ဆောင်မည်မဟုတ်ပေ၊ ယင်းက သင့်ကို ဉာဏ်ပညာရှိစေလိမ့်မည်။ ဉာဏ်ပညာမရှိသူများသည် မိုက်မဲသူများဖြစ်ပြီး နောက်ကွယ်တွင် ခိုးကြောင်ခိုးဝှက် လုပ်နေလျက် မိမိတို့၏ အသေးစားအမှားများကို တဝဲလည်လည် အစဉ်တွေးတောနေကြသည်။ တွေ့ကြုံရသည်မှာ ရွံရှာစက်ဆုပ်ဖွယ် ဖြစ်သည်။ အမှန်တွင် သင်လုပ်ဆောင်နေသည့် အရာသည် အခြားလူများအဖို့ ချက်ချင်း သိသာထင်ရှားသော်လည်း သင်သည် ပေါ်တင် သရုပ်ဆောင်နေဆဲဖြစ်သည်။ အခြားသူများအဖို့ ယင်းမှာ ကပြက်ကချော် ဖျော်ဖြေတင်ဆက်ခြင်း၏ အသွင်မျိုး ဖြစ်သည်။ ဤသည်မှာ မရူးနှမ်းသလော။ ယင်းမှာ အမှန်တကယ် ရူးနှမ်းပေသည်။ ရူးနှမ်းသောလူများ၌ မည်သည့် ဉာဏ်ပညာမျှ မရှိပေ။ ဒေသနာမည်မျှကို ၎င်းတို့ကြားပါစေ ၎င်းတို့သည် သမ္မာတရားကို နားမလည်ဆဲဖြစ်သည်၊ သို့မဟုတ် မည်သည့်အရာကိုမျှ အရှိအတိုင်း မမြင်ဆဲဖြစ်သည်။ ၎င်းတို့သည် အခြားလူတိုင်းနှင့် ကွဲပြားခြားနားပြီး ဂုဏ်သိက္ခာရှိသည်ဟု ထင်မြင်ကြကာ၊ ၎င်းတို့သည် အမြဲပင် ဘဝင်မြင့်ကြသည်။ ဤသည်မှာ မာနကြီးခြင်းနှင့် မိမိကိုယ်ကို မှန်သည်ဟု ထင်မြင်ခြင်းဖြစ်သည်။ ဤသည်မှာ မိုက်မဲခြင်းဖြစ်သည်။ အရူးများသည် ဝိညာဉ်ရေးရာနားလည်မှု မရှိသည်မဟုတ်လော။ သင်ရူးနှမ်းပြီး ဉာဏ်ပညာမရှိသည့် အရေးကိစ္စများသည် သင်၌ ဝိညာဉ်ရေးရာ နားလည်မှုမရှိသော အရေးကိစ္စ၊ သမ္မာတရားကို သင် အလွယ်တကူနားမလည်နိုင်သော အရေးကိစ္စများ ဖြစ်လေသည်။ ဤသည်မှာ ထိုကိစ္စ၏ လက်တွေ့အရှိတရားပင် ဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်ကနေ ကျွန်မ နားလည်လိုက်ရတာက ကျွန်မ မသိစိတ်ကနေ ဆက်ပြီး ဖုံးကွယ်ဟန်ဆောင်နေမိတာဟာ အဓိကအားဖြင့် ကျော်ကြားမှု၊ အကျိုးအမြတ်နဲ့ အဆင့်အတန်းအတွက် ကျွန်မရဲ့ လိုအပ်ဆန္ဒ အရမ်းပြင်းပြလွန်းလို့၊ ပြီးတော့ ကျွန်မရဲ့ စိတ်သဘောထားက တကယ်ကို မာနထောင်လွှားလွန်းလို့ပါပဲ။ ကျွန်မ ဘယ်နေရာသွားသွား၊ ဘယ်နေရာမှာ တာဝန်ထမ်းဆောင်တာပဲဖြစ်ဖြစ် ကိုယ့်ကိုယ်ကိုယ် အမြဲတမ်း အခြေခိုင်စေချင်တယ်၊ သူများတွေ ကျွန်မကို အထင်ကြီးစေချင်တယ်၊ ကျွန်မအပေါ် အမြင်ကောင်းစေချင်တယ်။ ဒါကြောင့် ကိုယ့်ရဲ့ အားနည်းချက်တွေကို ဖုံးကွယ်ဖို့နဲ့ လူတွေရဲ့ စိတ်နှလုံးထဲမှာ ပုံရိပ်ကောင်းကို ထိန်းသိမ်းဖို့အတွက် လှည့်ကွက်အမျိုးမျိုးကို သုံးခဲ့တယ်။ ဗီဒီယိုလုပ်တုန်းကအချိန်ကို ပြန်စဉ်းစားကြည့်ရင် ကျွန်မ ဟန်ဆောင်ခဲ့တာကြောင့်၊ ကြိုးစားချင်စိတ်မရှိခဲ့တာကြောင့် တာဝန်ကို ကောင်းကောင်းမလုပ်ခဲ့ဘဲ နောက်ဆုံးမှာ ဖြုတ်ချခံခဲ့ရတာလေ။ ဒီတစ်ခါ လူတစ်ယောက်က ကျွန်မမှာ အစွမ်းအစကောင်းရှိပြီး အလားအလာရှိတယ်၊ ပြီးတော့ ကျွန်မကို အထင်ကြီးတယ်လို့ ပြောတာ ကြားလိုက်ရတဲ့အခါ ကျွန်မဟာ ကိုယ့်ကိုယ်ကိုယ် ဆရာကြီးလို့ မထင်ဘဲ မနေနိုင်တဲ့အပြင် ထပ်ပြီး ဟန်ဆောင်ချင်လာပြန်တယ်။ ဒီအတိုင်းသာ ဆက်လုပ်နေရင် ကျွန်မ တာဝန်ကို ကောင်းကောင်းလုပ်နိုင်မှာ မဟုတ်ဘူး၊ ဘာမှလည်း တိုးတက်မှာ မဟုတ်ဘူး။ စဉ်းစားကြည့်ရင် ကျွန်မ တကယ် နားမလည်တာတွေ အများကြီးရှိပြီး ကဏ္ဍတော်တော်များများမှာ လိုအပ်ချက်တွေ အများကြီး ရှိနေပေမယ့် သူများတွေ အထင်ကြီးဖို့၊ ပြီးတော့ ညီအစ်ကိုမောင်နှမတွေရဲ့ စိတ်နှလုံးထဲက ကျွန်မရဲ့ အဆင့်အတန်းနဲ့ ပုံရိပ်ကို ကာကွယ်ဖို့အတွက် ကျွန်မ ဟန်ဆောင်နေတုန်းပါပဲ။ ကျွန်မ တကယ်ကို သူတော်ကောင်းယောင်ဆောင်ပြီး လှည့်ဖြားတတ်လိုက်တာ။ ကျွန်မက ဖန်ဆင်းခံတစ်ယောက်ပဲလေ၊ ဒါကြောင့် ကိုယ့်နေရာကိုယ်နေပြီး ကိုယ့်အခြေအနေမှန်မှာ ရပ်တည်သင့်တယ်။ ကျွန်မရဲ့ ကျွမ်းကျင်မှုအဆင့်က ဘယ်လောက်ပဲရှိရှိ၊ ဘာတွေပဲ လိုအပ်နေပါစေ ကျွန်မ ပွင့်ပွင့်လင်းလင်း ရှိသင့်တယ်။ ကိုယ့်ရဲ့ အားနည်းချက်တွေကို ဖြည့်ဆည်းဖို့ ညီအစ်ကိုမောင်နှမတွေရဲ့ အကူအညီကို ရှာဖွေသင့်ပြီး သူတို့နဲ့ လိုက်ဖက်ညီညီ ပူးပေါင်းဆောင်ရွက်သင့်တယ်။ ဒါက ကျွန်မမှာ ရှိသင့်တဲ့ ဆင်ခြင်တုံတရားဖြစ်တဲ့အပြင် တက်တက်ကြွကြွနဲ့ တာဝန်ကို ကောင်းကောင်းထမ်းဆောင်ပြီး အသင်းတော်အလုပ်ကို ကာကွယ်ရမယ့် နည်းလမ်းလည်း ဖြစ်ပါတယ်။ ဒါပေမယ့် ကျွန်မ ဘာမှမသိ၊ ဘာမှမလုပ်တတ်တာ ရှင်းနေတာတောင်မှ လုပ်တတ်သလို ဟန်ဆောင်ခဲ့သေးတယ်။ ကျွန်မ အရမ်း မာနထောင်လွှားတယ်၊ ရှက်စရာကောင်းပြီး သူတော်ကောင်းယောင်ဆောင်တယ်၊ ပြီးတော့ ကိုယ့်ကိုယ်ကိုယ် သတိပြုမိတာ လုံးဝမရှိဘူး။ ယုဒဘာသာထဲက ဖာရိရှဲတွေအကြောင်း ကျွန်မ တွေးမိတယ်။ သူတို့က အပြင်ပန်းမှာ ဘုရားကို ရိုသေကိုင်းရှိုင်းပုံရတယ်။ လမ်းဆုံလမ်းခွမှာတောင် ဆုတောင်းကြတယ်၊ ဒါပေမယ့် သူတို့ အဲဒီလိုလုပ်တာက တခြားလူတွေမြင်ဖို့၊ လူတွေကို အထင်အမြင်မှားအောင်လုပ်ဖို့နဲ့ လူတွေရဲ့ စိတ်နှလုံးကို ဖမ်းစားဖို့ပါပဲ။ သူတို့က ဘုရားသခင်ကို ယုံကြည်ပေမယ့် ဘုရားသခင်ကို အတိုက်အခံလုပ်ကြတယ်၊ ပြီးတော့ ဘုရားသခင်ရဲ့ အပြစ်စီရင်တာ၊ ကျိန်ဆဲတာကို ခံခဲ့ရတယ်။ ကျွန်မလည်း အတူတူပါပဲ၊ ဖာရိရှဲတွေသွားတဲ့ လမ်းကြောင်းအတိုင်း လျှောက်နေခဲ့တာ။ ကျွန်မသာ နောင်တမရဘဲ မပြောင်းလဲရင် အန္တရာယ်ကြီးကြီးမားမား ကြုံရလိမ့်မယ်။ ပြီးတော့ အနှေးနဲ့အမြန် ကျွန်မလည်း ဘုရားသခင်က ထုတ်ဖော်တာ၊ ဖယ်ရှားရှင်းလင်းတာကို ခံရလိမ့်မယ်။ ဒါကို သဘောပေါက်လိုက်တော့ ကျွန်မ နည်းနည်း ကြောက်သွားတယ်။ ပြီးတော့ ကိုယ့်အခြေအနေကို အမြန်ပြုပြင်ချင်ပြီး ဒီအတိုင်း ဆက်မဖြစ်ချင်တော့ဘူး။

ဝတ်ပြုဆုတောင်းချိန်မှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ရပါတယ်။ “သင်သည် မည်သည့်ပြဿနာများကို ကြုံတွေ့ရသည်ဖြစ်စေ ယင်းတို့ကို ဖြေရှင်းရန် သမ္မာတရားကို ရှာဖွေရမည်ဖြစ်သည်၊ သင်သည် မိမိကိုယ်ကို လုံးဝ ဟန်မဆောင်ရ သို့မဟုတ် အခြားသူများကို ပုံရိပ်အတုအယောင် မပြရပေ။ သင်၏ ချို့ယွင်းချက်များ၊ မလုံလောက်မှုများ၊ အပြစ်အနာအဆာများ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများ ဖြစ်စေ သင်သည် ဤအရာအားလုံးအကြောင်းကို ဖွင့်ဟပြီး မိတ်သဟာယဖွဲ့ရမည်။ ယင်းတို့ကို ဖုံးကွယ်မထားနှင့်။ မိမိကိုယ်ကို ဖွင့်ဟတတ်ရန် သင်ယူခြင်းသည် အသက်ဝင်ရောက်မှုဆီသို့ ပထမဆုံးခြေလှမ်းဖြစ်ပြီး ယင်းမှာ ကျော်လွှားရန် အခက်ခဲဆုံးဖြစ်သော ပထမဆုံး အတားအဆီး ဖြစ်သည်။ သင်သည် ဤအတားအဆီးကို ကျော်လွှားပြီးသည်နှင့်တစ်ပြိုင်နက် သမ္မာတရားထဲသို့ ဝင်ရောက်ရန် လွယ်ကူသွားလိမ့်မည်။ သင်သည် ဤခြေလှမ်းကို လှမ်းသောအခါ ယင်းက အဘယ်အရာကို ဆိုလိုမည်နည်း။ ယင်းက သင်သည် သင်၏ စိတ်နှလုံးကို ဖွင့်ပြပြီး ကောင်းသည်ဖြစ်စေ ဆိုးသည်ဖြစ်စေ၊ အပြုသဘောဆောင်သည်ဖြစ်စေ အပျက်သဘောဆောင်သည်ဖြစ်စေ သင်၏ အစိတ်အပိုင်းတိုင်းကို ဖော်ထုတ်ကာ ဖွင့်ဟလျက် အခြားလူများ မြင်ရန်နှင့် ဘုရားသခင် မြင်ရန်အတွက် ယင်းကို ပွင့်လင်းမြင်သာစွာ ဖော်ထုတ်ပြခြင်းကို ဆိုလိုသည်။ ဘုရားသခင်ထံမှ မည်သည့်အရာကိုမျှ ဖုံးကွယ်ခြင်း သို့မဟုတ် ဖုံးဖိထားခြင်း မရှိခြင်း၊ ဘုရားသခင်အပေါ် မည်သည့် ရုပ်ဖျက်မှု၊ လှည့်ဖြားမှု သို့မဟုတ် လိမ်လည်မှုကိုမျှ အသုံးမပြုခြင်း၊ ထိုနည်းတူ အခြားလူများနှင့်လည်း ပွင့်လင်းရိုးသားခြင်းကို ဆိုလိုသည်။ ဤနည်းအားဖြင့် သင်သည် အလင်းထဲတွင် အသက်ရှင်လိမ့်မည်။ ဘုရားသခင်က သင့်ကို စေ့စေ့စပ်စပ် ကြည့်ရှုစစ်ဆေးမည်သာမက အခြားလူများကလည်း သင်၏ လုပ်ဆောင်ချက်များတွင် စည်းမျဉ်းများနှင့် ပွင့်လင်းမြင်သာမှု ရှိသည်ကို မြင်တွေ့ကြလိမ့်မည်။ သင်သည် သင်၏ ဂုဏ်သတင်း၊ ပုံရိပ်နှင့် အဆင့်အတန်းကို ကာကွယ်ရန် မည်သည့်နည်းလမ်းကိုမျှ အသုံးပြုရန် မလိုအပ်သကဲ့သို့ သင်၏ အမှားများကို ဖုံးကွယ်ခြင်း သို့မဟုတ် ဖုံးဖိခြင်း တစ်ခုတလေကိုမျှ လုပ်ဆောင်ရန် မလိုအပ်ပေ။ သင်သည် ဤအသုံးမဝင်သော ကြိုးပမ်းမှုများတွင် ပါဝင်ရန် မလိုအပ်ပေ။ သင်သည် ဤအရာများကို စွန့်လွှတ်နိုင်ပါက သင်၏အသက်တာသည် အလွန် သက်သောင့်သက်သာ ရှိလာမည်ဖြစ်ပြီး ဘောင်ခတ်ချုပ်ချယ်မှုများနှင့် နာကျင်မှုတို့မှ ကင်းလွတ်ကာ သင်သည် အလင်းထဲတွင် လုံးလုံးလျားလျား အသက်ရှင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေက ကျွန်မကို လက်တွေ့လုပ်ဖို့ လမ်းကြောင်းတစ်ခု ပေးခဲ့တယ်။ အဲဒါကတော့ ကိုယ်နားမလည်တဲ့၊ မလုပ်နိုင်တဲ့ ကိစ္စတွေ ကြုံရတဲ့အခါ ချက်ချင်း ဖွင့်ပြောသင့်တယ်၊ ဘုရားသခင်နဲ့ တခြားလူတွေကို ဘာမှမဖုံးကွယ်ဘဲ ပွင့်ပွင့်လင်းလင်းနဲ့ ရိုးသားသင့်တယ်။ ဒီလိုဆိုရင် ကျွန်မ ပင်ပန်းမှာမဟုတ်တဲ့အပြင် သန့်ရှင်းသော ဝိညာဉ်တော်ရဲ့ လုပ်ဆောင်မှုကို ရဖို့လည်း ပိုလွယ်ကူလိမ့်မယ်။ ဘုရားသခင်က ရိုးသားတဲ့လူတွေကို နှစ်သက်တယ်။ ပြဿနာတွေ၊ အားနည်းချက်တွေ ရှိနေတာက ကြောက်စရာ မဟုတ်ပါဘူး။ အဓိကက ကိုယ့်ရဲ့ အားနည်းချက်တွေနဲ့ ဟာကွက်တွေကို မှန်မှန်ကန်ကန် ရင်ဆိုင်ဖို့၊ ရိုးရှင်းပြီး ပွင့်လင်းဖို့၊ ပြီးတော့ တက်တက်ကြွကြွ ရှာဖွေဖို့ပါပဲ။ ဒါက ရိုးသားတဲ့ သဘောထားဖြစ်ပြီး ဒါကို ဘုရားသခင် နှစ်သက်ပါတယ်။ ဒါကို တွေးမိပြီးတော့ ကျွန်မရဲ့ မမှန်ကန်တဲ့ အခြေအနေကနေ လွတ်မြောက်အောင်၊ ရိုးရှင်းပြီး ပွင့်လင်းတဲ့ ရိုးသားသူတစ်ယောက် ဖြစ်လာအောင် လမ်းပြပေးဖို့ ဘုရားသခင်ဆီ တောင်းလျှောက်ရင်း ဆုတောင်းခဲ့တယ်။ နောက်ပိုင်းမှာ ပုံတွေလုပ်ရင်း ကြုံတွေ့ရတဲ့ ပြဿနာတွေ၊ အခက်အခဲတွေကို တင်ပြပြီး ညီအစ်ကိုမောင်နှမတွေဆီကနေ ရှာဖွေခဲ့တယ်။ လူတိုင်းရဲ့ ပြောဆိုဆွေးနွေးမှုကနေတစ်ဆင့် ကျွန်မ လမ်းကြောင်းတစ်ခု ရခဲ့ပြီး ဘာလုပ်ရမယ်ဆိုတာ သိခဲ့တယ်။ ပြီးတော့ ကျွန်မရဲ့ စိတ်နှလုံးကလည်း ပိုပြီး လွတ်လပ်ပေါ့ပါးသွားတယ်။

ဒီအတွေ့အကြုံကနေတစ်ဆင့် နာမည်ဂုဏ်သတင်းနဲ့ အဆင့်အတန်းအတွက် ဟန်ဆောင်တာက နာကျင်မှုကိုပဲ ယူဆောင်လာပေးတယ်ဆိုတာ ကျွန်မ နားလည်ခဲ့တယ်။ ဒီဟာကြောင့် ကျွန်မ တာဝန်တွေမှာ ဘာမှမဖြစ်မြောက်ဘဲ အသက်တာမှာ တိုးတက်မှုမရှိရုံမကဘဲ ညီအစ်ကိုမောင်နှမတွေနဲ့လည်း စိမ်းသွားရတယ်။ ကျွန်မအတွက် ဘာအကျိုးမှ မရှိပါဘူး။ ဖန်ဆင်းခံတစ်ယောက်ရဲ့ နေရာမှာ ရပ်တည်ပြီး တခြားလူတွေအပေါ် ပွင့်လင်းရိုးသားမှ၊ ကိုယ့်စိတ်ထဲရှိတာ ပြောပြပြီး ဟန်ဆောင်တာ၊ လှည့်ဖြားတာ မလုပ်မှသာ ကျွန်မ စိတ်သက်သာရာရပြီး လွတ်လွတ်လပ်လပ် အသက်ရှင်နိုင်မှာပါ။


၅၂။ မိမိတာဝန်ကို ကောင်းမွန်စွာ ထမ်းဆောင်ရန် ယုတ်ညံ့ခြင်းကို ဖြေရှင်းခြင်း

လီဂျင်ရှင်း၊ တရုတ်ပြည်

အသင်းတော် ဗီဒီယိုတွေ ထုတ်လုပ်တဲ့နေရာမှာသုံးတဲ့ ဓာတ်ပုံနဲ့ ဗီဒီယို အချက်အလက်ကုန်ကြမ်းတွေ ရိုက်ကူးဖို့ ကျွန်မ တခြားနေရာတွေကို ခဏခဏ ခရီးသွားရတယ်။ စစချင်းတုန်းကတော့ စည်းမျဉ်းတွေအပေါ် အခြေခံပြီး ဒီမှတ်တမ်းတွေကို သေသေချာချာ ရွေးချယ်နိုင်ခဲ့ပေမဲ့ နောက်ပိုင်းကျတော့ အချက်အလက်ကုန်ကြမ်း ပမာဏက များလာတယ်။ တစ်ခါတလေ တစ်နေကုန် ရိုက်ကူးရပြီး အိမ်ပြန်ရောက်တဲ့အချိန်မှာ ပင်ပန်းနွမ်းနယ်နေတတ်တယ်။ ရွေးစရာ အချက်အလက်ကုန်ကြမ်းတွေ အများကြီး ရှိနေတာကို မြင်လိုက်ရတဲ့အခါ ကျွန်မ သိပ်စိတ်မပါတော့ဘူး။ အချက်အလက်ကုန်ကြမ်းတွေ ရွေးချယ်ရာမှာ စည်းမျဉ်းတွေအတိုင်း အကဲဖြတ်ဖို့ လိုအပ်သလို၊ တစ်ခုချင်းစီရဲ့ အသုံးဝင်မှုတန်ဖိုးကိုလည်း ထည့်သွင်းစဉ်းစားဖို့ လိုတယ်လေ။ အထူးသဖြင့် ဓာတ်ပုံတွေဆိုရင် တစ်ပုံချင်းစီ ပြန်ကြည့်ရတာဆိုတော့ အဲဒီလိုလုပ်ရတာ အရမ်းပင်ပန်းတယ်လို့ ခံစားရတဲ့အတွက် အဲဒီအတွက် အချိန်တွေ၊ ခွန်အားတွေ အများကြီး အကုန်မခံချင်ခဲ့ဘူး။ ဒါကြောင့် နောက်ပိုင်းမှာ အချက်အလက်ကုန်ကြမ်းတွေကို ရွေးတဲ့အခါ ကျွန်မ အပေါ်ယံပဲ ကြည့်လိုက်တော့တယ်။ နောက်ခံက အရမ်းမရှုပ်ဘဲ ကြည့်လို့ အဆင်ပြေသရွေ့ ရပြီလို့ပဲ ပြောလိုက်တယ်။ အချက်အလက်ကုန်ကြမ်းတချို့နဲ့ပတ်သက်ပြီး မသေချာတဲ့အခါ ကြီးကြပ်ရေးမှူးဆီပဲ လွှဲပေးလိုက်တယ်။ ဒီလိုဆိုရင် စည်းမျဉ်းတွေအတိုင်း အကဲဖြတ်စရာ မလိုတော့သလို အရမ်းကြီးလည်း အားစိုက်ထုတ်စရာ မလိုတော့ဘူးပေါ့။ တစ်ခါတုန်းက မှတ်မိသေးတယ်၊ ရိုက်ကူးတာ ပြီးသွားတော့ အချက်အလက်ကုန်ကြမ်းတွေကို ကျွန်မ အမြန်ပဲ အပေါ်ယံကြည့်လိုက်တယ်၊ ပြီးမှ ပိုကောင်းတာတွေကို စစ်ထုတ်ပြီး ကြီးကြပ်ရေးမှူးဆီ လွှဲပေးလိုက်တယ်။ ကြီးကြပ်ရေးမှူးက ပြန်စစ်ကြည့်ပြီး ကျွန်မ အပ်ထားတာတွေထဲက သုံးပုံတစ်ပုံက စံနှုန်းမပြည့်ဘူးလို့ ပြောတယ်။ ဖရိမ် ရှုပ်နေတာ၊ ပုံရိပ်ဝါးနေတာ၊ ဒါမှမဟုတ် အထားအသို အခင်းအကျင်း မကောင်းတာတွေ ဖြစ်နေပြီး၊ သူများတွေအပ်တဲ့လက်ရာတွေထက် ကျွန်မ အပ်ထားတဲ့လက်ရာတွေကို ပြန်စစ်ရတာ အချိန် နှစ်ဆလောက် ပိုကြာတယ်လို့လည်း ပြောတယ်။ ဒါကို ကြားတော့ ကျွန်မ ရှက်လည်းရှက်၊ အပြစ်ရှိသလိုလည်း ခံစားရတယ်။ ဒါပေမဲ့ ကိုယ့်ပြဿနာတွေကို သိပ်မသိခဲ့သလို၊ စံနှုန်း ပိုမြင့်ဖို့လိုတဲ့ အချက်အလက်ကုန်ကြမ်းတွေ ရိုက်ကူးတဲ့အခါမှာလည်း ဝတ်ကျေတမ်းကျေ ဖြစ်မိတုန်းပဲ။ ဒီလို အချက်အလက်ကုန်ကြမ်းမျိုးတွေ ရိုက်ကူးတာက ရှုထောင့်တွေကို တိတိကျကျ ထိန်းချုပ်ဖို့နဲ့ ရိုက်ကူးတဲ့ ဦးတည်ချက်ကို အမြဲ ချိန်ညှိနေဖို့ လိုအပ်တယ်။ ဒါက အရမ်းစိတ်ပင်ပန်းစရာကောင်းလွန်းတယ်၊ ပြီးတော့ အကြမ်းဖျင်း ကြည့်လို့အဆင်ပြေရင် ရပြီလို့ ကျွန်မ တွေးလိုက်တယ်။ ကျွန်မက အလုပ်မှာ အလေးအနက် မထားခဲ့လို့ အချက်အလက်ကုန်ကြမ်းတချို့က စည်းမျဉ်းတွေနဲ့ မကိုက်ညီတဲ့အပြင် သုံးမရ ဖြစ်သွားတယ်၊ တချို့ ရိုက်ချက်တွေဆို ဝါးတောင်ဝါးသွားတယ်။ တစ်ခါတည်းနဲ့ ပြီးနိုင်မယ့် အလုပ်က ပြန်လုပ်ရတော့တာပေါ့။ သိပ်မကြာခင်မှာပဲ ကျွန်မ ပြင်းပြင်းထန်ထန် ပြုပြင်ခံရတယ်။ ကြီးကြပ်ရေးမှူးက တာဝန်မှာ ကျွန်မရဲ့ လတ်တလော အပြုအမူကို ထောက်ပြပြီး၊ ကိုယ့်သဘောဆန္ဒအတိုင်း လုပ်ပြီး ဝတ်ကျေတမ်းကျေ တာဝန်ထမ်းဆောင်တဲ့အတွက် ကျွန်မကို ပြုပြင်တယ်။ ကျွန်မ ရိုက်ကူးတဲ့ အချက်အလက်ကုန်ကြမ်းတွေက အမြဲတမ်း ပြန်လုပ်ဖို့ လိုနေပြီး၊ အချိန်နဲ့ ခွန်အား အများကြီး ဖြုန်းတီးရာ ရောက်တယ်တဲ့။ ကျွန်မက ရိုက်ကူးရေးအလုပ်ကို အဖျက်အမှောင့်လုပ်ပြီး နှောင့်ယှက်နေတာလို့ သူပြောတယ်။ ပြီးတော့ တာဝန်အပေါ်ထားတဲ့ ကျွန်မရဲ့သဘောထားကို နက်နက်ရှိုင်းရှိုင်း ဆင်ခြင်သုံးသပ်ဖို့ တိုက်တွန်းတယ်။ ကြီးကြပ်ရေးမှူး ပြန်သွားတော့ ကျွန်မ အရမ်း စိတ်မကောင်းဖြစ်ပြီး အပြစ်ရှိသလို ခံစားရတယ်။ ဒါနဲ့ ဘုရားသခင်ရှေ့မှောက်ကို လာပြီး ဆုတောင်းခဲ့တယ်။ ကိုယ့်ကိုယ်ကိုယ် သိဖို့နဲ့ တာဝန်မှာ ဒီလို ဝတ်ကျေတမ်းကျေ ဖြစ်နေတဲ့ အခြေအနေကို ဖြေရှင်းနိုင်အောင် လမ်းပြပေးဖို့ ဘုရားသခင်ကို တောင်းလျှောက်ခဲ့တယ်။

နောက်ပိုင်းမှာ ကျွန်မ ပြဿနာနဲ့ တိတိကျကျ ဆက်စပ်မှုရှိတဲ့ ဘုရားနှုတ်ကပတ်တော်တွေကို ရှာဖွေခဲ့တယ်။ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “သင်၏တာဝန်၌ သင်စိတ်မနှစ်ထားသကဲ့သို့ သမ္မာတရား၏ စည်းမျဉ်းများကိုလည်း သင်မရှာဖွေပါက၊ သင်သည် မရေမရာဖြစ်ကာ သို့မဟုတ် မရှင်းမလင်းဖြစ်ကာ အမှုကိစ္စများကို သင်တတ်နိုင်သမျှ အလွယ်ကူဆုံးနည်းလမ်းဖြင့်သာ လုပ်ဆောင်ပါက ဤသည်မှာ မည်သည့်စိတ်နေစိတ်ထားမျိုး ဖြစ်သနည်း။ ယင်းမှာ အမှုကိစ္စများကို ဝတ်ကျေတမ်းကျေ လုပ်ဆောင်သည့် နည်းလမ်းတစ်ခုဖြစ်သည်။ သင်သည် သင်၏တာဝန်ကို သစ္စာစောင့်သိမှု မရှိလျှင်၊ သင်၏တာဝန်အပေါ် တာဝန်သိစိတ်မရှိလျှင်၊ သို့မဟုတ် တာဝန်နှင့်ပတ်သက်သည့် ခံယူချက်တစ်ခုမျှ မရှိလျှင် သင်၏တာဝန်ကို ကောင်းမွန်စွာ ထမ်းဆောင်နိုင်မည်လော။ သင်၏တာဝန်ကို လက်သင့်ခံနိုင်ဖွယ်ဖြစ်သော စံနှုန်းတစ်ခုအထိ ထမ်းဆောင်နိုင်မည်လော။ သင်၏ တာဝန်ကို လက်သင့်ခံနိုင်ဖွယ်ဖြစ်သော စံနှုန်းတစ်ခုအထိ ထမ်းဆောင်နိုင်စွမ်းမရှိလျှင် သမ္မာတရား၏ စစ်မှန်မှုကို သင်ဝင်ရောက်နိုင်မည်လော။ သေချာပေါက် မဝင်ရောက်နိုင်ပေ။ သင်၏တာဝန်ကို သင်ထမ်းဆောင်တိုင်း သင်သည် စိတ်မဝင်စားဘဲ၊ မည်သည့်အားထုတ်မှုမျှမရှိသည့်အပြင် ဂိမ်းတစ်ခု ကစားနေသည့်အလား စဉ်းစားဆင်ခြင်မှုမရှိဘဲ အိုးနင်းခွက်နင်းဖြင့် လုပ်ဆောင်ပါက ဤသည်မှာ ပြဿနာမဟုတ်သလော။ သင်၏တာဝန်ကို ဤနည်းဖြင့်ထမ်းဆောင်ခြင်းမှ သင်သည် မည်သည့်အရာကို ရရှိနိုင်သနည်း။ နောက်ဆုံးတွင် သင်၏တာဝန်ကို သင်ထမ်းဆောင်သည့်အခါ တာဝန်သိစိတ် မရှိကြောင်း၊ ဝတ်ကျေတမ်းကျေပြုကြောင်းနှင့် ဖြစ်သလိုလုပ်ကြောင်းကို လူများမြင်လိမ့်မည်ဖြစ်ကာ ထိုအခြေအနေတွင် သင်သည် ဖယ်ရှားရှင်းလင်းခြင်းခံရဖို့ အန္တရာယ်ရှိပြီဖြစ်သည်။ သင်၏တာဝန်ကို သင်ထမ်းဆောင်သည့်အခါတွင် ဘုရားသခင်သည် ဖြစ်စဉ်တစ်လျှောက်လုံး စောင့်ကြည့်နေသည်။ ပြီးလျှင် ဘုရားသခင်သည် မည်သည့်အရာကို ပြောမည်နည်း။ (ဤလူသည် သူ၏စေခိုင်းချက်၊ သို့မဟုတ် သူ၏ယုံကြည်မှုဖြင့် မထိုက်တန်ပါ။) သင်သည် ယုံကြည်စိတ်ချထိုက်ခြင်း မရှိကြောင်းနှင့် သင့်ကို ဖယ်ရှားရှင်းလင်းသင့်ကြောင်း ဘုရားသခင်က ပြောလိမ့်မည်။ ထို့ကြောင့် သင်သည် မည်သည့်တာဝန်ကို ထမ်းဆောင်သည်ဖြစ်စေ၊ ထိုတာဝန်သည် အရေးကြီးသောတာဝန်တစ်ခု ဖြစ်သည်ဖြစ်စေ၊ သာမန်တာဝန်တစ်ခုဖြစ်သည်ဖြစ်စေ သင့်ကို ပေးအပ်ထားသော အလုပ်ထဲသို့ စိတ်မနှစ်လျှင်၊ သို့မဟုတ် သင်၏တာဝန်ကို စံမီအောင် မထမ်းဆောင်လျှင်၊ ထိုတာဝန်ကို ဘုရားသခင်၏ စေခိုင်းချက်အဖြစ် သင်မမြင်ဘဲ၊ သို့မဟုတ် သင်၏ကိုယ်ပိုင် တာဝန်နှင့် ဝတ္တရားအဖြစ် တာဝန်ယူဆောင်ရွက်ခြင်း မရှိဘဲ ဝတ်ကျေတမ်းကျေဟန်ပန်ဖြင့် အမှုကိစ္စများကို အစဉ်သဖြင့် ဆောင်ရွက်လျှင် ဤသည်မှာ ပြဿနာတစ်ခု ဖြစ်လိမ့်မည်။ ‘ယုံကြည်စိတ်ချထိုက်ခြင်း မရှိ’ ဟူသည့် ဤစကားများသည် သင်၏ တာဝန်ကို သင်ထမ်းဆောင်သည့် ပုံစံအား သတ်မှတ်ပေးလိမ့်မည်။ ယင်းတို့က ဆိုလိုသည်မှာ သင်သည် သင်၏တာဝန်ကို စံနှုန်းပြည့်အောင် ထမ်းဆောင်ခြင်း မရှိကြောင်း၊ သင်သည် ဖယ်ရှားရှင်းလင်းခံရပြီး ဖြစ်ကြောင်းနှင့် သင်၏စရိုက်သည် စံမမီဟု ဘုရားသခင်က ပြောကြောင်းဖြစ်သည်။ သင့်အား အမှုကိစ္စတစ်ခုကို ပေးအပ်သည့်တိုင် ဤသည်မှာ ထိုကိစ္စအပေါ် သင်ထားရှိသည့် သဘောထားဖြစ်ပြီး သင် ကိုင်တွယ်သည့်ပုံစံဖြစ်လျှင် နောင်တွင် သင်သည် နောက်ထပ်တာဝန် တစ်ခုတလေဖြင့် တာဝန်ပေးစေခိုင်းခြင်း ခံရမည်လော။ သင်သည် အရေးကြီးသည့်အရာ တစ်ခုတလေဖြင့် ပေးအပ်ခြင်း ခံရနိုင်မည်လော။ စစ်မှန်သော နောင်တရခြင်းကို သင်မပြသရွေ့ သေချာပေါက် ပေးအပ်ခြင်း ခံရနိုင်မည် မဟုတ်ချေ။ မည်သို့ပင်ဖြစ်စေ ဘုရားသခင်သည် စိတ်ထဲတွင် သင့်အပေါ် အချို့သော မယုံကြည်မှုနှင့် မကျေနပ်ချက်တို့ အစဉ်သဖြင့် ထားရှိလိမ့်မည်။ ဤသည်မှာ ပြဿနာဖြစ်လိမ့်မည် မဟုတ်လော။ သင်၏တာဝန်ကို ထမ်းဆောင်ဖို့ မည်သည့်အခွင့်အလမ်းကိုမဆို သင်ဆုံးရှုံးကောင်း ဆုံးရှုံးနိုင်ပြီး သင် ကယ်တင်ခြင်း မခံရနိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) ဘုရားနှုတ်ကပတ်တော်တွေက ကျွန်မရဲ့ အခြေအနေကို တိတိကျကျ ဖော်ထုတ်ထားတယ်။ တာဝန်ထမ်းဆောင်ရာမှာ ကျွန်မက စိတ်မပါတပါ အားထုတ်ခဲ့ပြီး၊ ကိစ္စတွေကို ဘယ်တော့မှ စိတ်နှစ်ပြီး မလုပ်ခဲ့သလို ဝတ်ကျေတမ်းကျေနဲ့ တာဝန်မဲ့စွာ လုပ်ဆောင်ခဲ့တယ်။ ဒီလိုလူမျိုးက ကိုယ်ကျင့်စရိုက် ညံ့ဖျင်းတယ်၊ ယုံကြည်စိတ်ချရသူတွေ မဟုတ်သလို အားကိုးလို့ မရနိုင်ဘူး။ ဒီနေ့ ဘုရားသခင်ရဲ့ နောက်ဆုံးသောကာလ ဧဝံဂေလိတရားကို လက်ခံရရှိပြီး အသင်းတော်မှာ တာဝန်ထမ်းဆောင်ခွင့်ရတာ ကျွန်မ ကံကောင်းတာပါ။ ဒါဟာ ဘုရားသခင်က ကျွန်မကို အကြီးကြီးမြှင့်တင်ပေးနေတာပါ။ ဒါပေမဲ့ တာဝန်မှာ ကျွန်မက ဖြတ်လမ်းလိုက်ပြီး စိတ်မပါ့တပါပုံစံနဲ့ လုပ်ခဲ့တယ်။ ဘယ်တုန်းကမှ အဖိုးအခ မပေးဆပ်ချင်ခဲ့ဘူး၊ စည်းမျဉ်းတွေအတိုင်း မလုပ်ချင်ခဲ့ဘူး။ အချက်အလက်ကုန်ကြမ်းတွေ ရွေးချယ်တဲ့အခါ ဟန်ပြလောက်ပဲ လုပ်ခဲ့တယ်၊ မသေချာတဲ့အခါ သေချာအကဲဖြတ်ဖို့ စည်းမျဉ်းတွေကို မရှာဖွေခဲ့ဘူး။ အဲဒီအစား ကြီးကြပ်ရေးမှူးဆီကိုပဲ တိုက်ရိုက် လွှဲပေးလိုက်တယ်။ ဒါကြောင့် ကျွန်မ ရိုက်ထားတဲ့ အချက်အလက်ကုန်ကြမ်းတွေကို ပြန်စစ်ပြီး စစ်ထုတ်ဖို့၊ ဒီအချက်အလက်ကုန်ကြမ်းတွေရဲ့ ပြဿနာတွေကို ထောက်ပြဖို့အတွက် ကြီးကြပ်ရေးမှူးက အချိန်နဲ့ ခွန်အား အများကြီး ကုန်ခဲ့ရတယ်။ သူ့ကို မလိုအပ်ဘဲ ဝန်ပိစေခဲ့တာပေါ့။ ကြီးကြပ်ရေးမှူးရဲ့ မေးမြန်တာကို ရင်ဆိုင်ရချိန်မှာ ကျွန်မက နည်းနည်း အပြစ်ရှိတဲ့စိတ်လေးပဲ ခံစားခဲ့တယ်။ ဒါပေမဲ့ နောက်ပိုင်းမှာ ကိုယ့်ကိုယ်ကိုယ် မဆင်ခြင်မသုံးသပ်ခဲ့ဘူး။ စံနှုန်း ပိုမြင့်ဖို့လိုတဲ့ အချက်အလက်ကုန်ကြမ်းတွေကို ရိုက်ကူးတဲ့အခါ ကျွန်မက ဖြတ်လမ်းတွေ ဆက်လိုက်ပြီး၊ ဘုရားအိမ်တော်က သတ်မှတ်ထားတဲ့ စည်းမျဉ်းတွေကို မလိုက်နာခဲ့ဘူး။ အချိန်တိုင်း “အဆင်ပြေရင် ပြီးရော” ဆိုပြီးပဲ ရည်ရွယ်ခဲ့တယ်။ ဒါကြောင့် အချက်အလက်ကုန်ကြမ်း အများကြီးက စည်းမျဉ်းတွေနဲ့ မကိုက်ညီတာတွေ ဖြစ်သွားတယ်။ ဒါက ကြီးကြပ်ရေးမှူး စိစစ်ဖို့လိုတဲ့အလုပ်ကို ပိုများစေရုံသာမက ကျွန်မအနေနဲ့လည်း အလုပ်ပြန်လုပ်ဖို့ လိုအပ်လာပြီး၊ အရေးတကြီး လိုနေတဲ့ အချက်အလက်ကုန်ကြမ်းတချို့ဆိုရင် ပြန်ပြင်ရတဲ့အတွက် တိုးတက်မှု နှောင့်နှေးသွားတယ်။ ကျွန်မက ကိုယ့်တာဝန်ကို လုံးဝ ထမ်းဆောင်နေခဲ့တာ မဟုတ်ဘူး။ မကောင်းမှု ကျူးလွန်ပြီး အဖျက်အမှောင့်နဲ့ နှောင့်ယှက်တာတွေကို ဖန်တီးနေခဲ့တာပါ။ အသင်းတော်က ကျွန်မကို ဒီအလုပ် အပ်နှံထားပေမဲ့ ကျွန်မက ဖြတ်လမ်းလိုက်ပြီး ဝတ်ကျေတမ်းကျေ လုပ်ခဲ့တယ်။ အလုပ်ရဲ့ ထိရောက်မှုကို လုံးဝ ထည့်မစဉ်းစားခဲ့ဘူး။ ကျွန်မမှာ ဘုရားသခင်ကို ကြောက်ရွံ့တဲ့ စိတ်နှလုံး လုံးဝ မရှိသလို ယုံကြည်အားကိုးထိုက်သူ တစ်ယောက် မဟုတ်မှန်း ကျွန်မ သဘောပေါက်ခဲ့တယ်။

နောက်ပိုင်းမှာ ဘုရားသခင်ရဲ့ တာဝန်ပေးစေခိုင်းချက်အပေါ် နောဧရဲ့ သဘောထားနဲ့ပတ်သက်တဲ့ ဘုရားသခင်ရဲ့ မိတ်သဟာယကို ဖတ်မိတဲ့အခါ ကိုယ့်ကိုယ်ကိုယ် နည်းနည်းပိုပြီး နားလည်သဘောပေါက်ခဲ့တယ်။ ဘုရားသခင်က ပြောသည် “နောဧသည် သတင်းစကား အနည်းငယ်သာ ကြားဖူးခဲ့ပြီး ထိုအချိန်က ဘုရားသခင်သည် နှုတ်ကပတ်တော်များစွာကို မဖော်ပြခဲ့သောကြောင့် နောဧသည် သမ္မာတရားများစွာကို နားလည်ဖို့ မဖြစ်နိုင်ပေ။ သူသည် မျက်မှောက်ခေတ်သိပ္ပံပညာ သို့မဟုတ် မျက်မှောက်ခေတ်အသိပညာကို နားမလည်ခဲ့။ သူသည် အလွန့်အလွန် သာမန်လူသားတစ်ဦး၊ လူသားမျိုးနွယ်၏ သာမညောင်ည လူသားတစ်ဦးသာ ဖြစ်သည်။ သို့ရာတွင် အင်္ဂါရပ်တစ်ခုတွင်မူ သူသည် အခြားမည်သူနှင့်မျှ မတူခဲ့။ ဘုရားသခင်၏စကားကို နာခံရမည်ကို သူသိခဲ့သည်၊ ဘုရားသခင်၏စကားကို မည်သို့လိုက်လျှောက်ပြီး လိုက်နာရမည်ကို သိခဲ့သည်၊ လူ၏ သင့်လျော်သောနေရာက မည်သည့်အရာဖြစ်သည်ကို သိခဲ့ပြီး ဘုရားသခင်၏စကားကို အမှန်တကယ် ယုံကြည်ပြီး ကျိုးနွံနာခံနိုင်ခဲ့သည်မှလွဲ၍ နောက်ထပ် ဘာမှမရှိတော့ပေ။ နောဧအား ဘုရားသခင်တာဝန်ပေးစေခိုင်းခဲ့ပြီးသော အရာများအားလုံးကို ပြီးမြောက်ခွင့်ပေးရန်အတွက် အနည်းငယ်သော ဤရိုးရှင်းသည့် ယုံကြည်ချက်များက လုံလောက်ခဲ့ပြီး သူသည် လအနည်းငယ်သာမဟုတ်၊ နှစ်အချို့သာမဟုတ်၊ ဆယ်စုနှစ်အချို့မျှသာလည်းမဟုတ်ဘဲ ရာစုနှစ်တစ်ခုကျော်ကြာ ဤအရာ၌ မဆုတ်မနစ် ကြိုးပမ်းခဲ့ပေသည်။ ဤနှစ်အရေအတွက်က အံ့အားသင့်ဖွယ် ကောင်းသည်မဟုတ်လော။ နောဧမှလွဲ၍ ဤအရာကို မည်သူလုပ်ဆောင်နိုင်ခဲ့ဖူးသနည်း။ (မည်သူမျှ မလုပ်ဆောင်နိုင်ခဲ့ဖူးပါ။) သို့ဆိုလျှင် အဘယ်ကြောင့် မလုပ်နိုင်သနည်း။ လူတချို့က ယင်းသည် သမ္မာတရားကို နားမလည်ခြင်းကြောင့် ဖြစ်သည်ဟုဆိုကြသည်။ သို့သော် ယင်းသည် အဖြစ်မှန်နှင့် မကိုက်ညီပါတကား။ သမ္မာတရားမည်မျှကို နောဧ နားလည်ခဲ့သနည်း။ နောဧသည် ဤအရာအားလုံးကို အဘယ်ကြောင့် စွမ်းဆောင်နိုင်ခဲ့သနည်း။ ယနေ့ခေတ် ယုံကြည်သူများသည် ဘုရားနှုတ်ကပတ်တော်များစွာကို ဖတ်ပြီးကြပြီဖြစ်သည်။ သမ္မာတရားအချို့ကို နားလည်ကြသည်။ ဤသို့ဆိုလျှင် ၎င်းတို့သည် ဤအရာကို မစွမ်းဆောင်နိုင်သည်မှာ အဘယ်ကြောင့်နည်း။ အခြားသူတို့က ယင်းသည် လူတို့၏ ဖောက်ပြန်ပျက်စီးသော စိတ်သဘောထားများကြောင့် ဖြစ်သည်ဟု ပြောကြသည်၊ သို့သော် နောဧ၌ ဖောက်ပြန်ပျက်စီးသော စိတ်သဘောထား မရှိခဲ့သလော။ နောဧက ဤအရာကို အောင်မြင်သော်လည်း ယနေ့ခေတ်လူတို့က အဘယ်ကြောင့် မအောင်မြင်ကြသနည်း။ (ယနေ့ခေတ်လူတို့သည် ဘုရားသခင်၏ နှုတ်ကပတ်တော်များကို မယုံကြည်သောကြောင့် ထိုနှုတ်ကပတ်တော်များကို သမ္မာတရားအဖြစ် သဘောမထားသကဲ့သို့ လိုက်လည်းမလိုက်နာကြပေ။) သူတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် အဘယ်ကြောင့် သဘောမထားနိုင်ကြသနည်း။ သူတို့သည် ဘုရားသခင်၏ နှုတ်ကပတ်တော်များကို အဘယ်ကြောင့် လိုက်နာနိုင်စွမ်းမရှိကြသနည်း။ (သူတို့၌ ဘုရားသခင်ကို ကြောက်ရွံ့သော စိတ်နှလုံး မရှိပေ။) ထို့ကြောင့် လူတို့၌ သမ္မာတရားကို သိနားလည်ခြင်းမရှိသည့်အပြင် သမ္မာတရားများစွာကို ကြားဖူးခဲ့ခြင်း မရှိသောအခါ ဘုရားသခင်ကို ကြောက်ရွံ့သော စိတ်နှလုံးက ၎င်းတို့၌ အဘယ်သို့ ပေါ်ပေါက်သနည်း။ (၎င်းတို့တွင် လူ့သဘာဝနှင့် အသိတရားရှိရမည်။) မှန်သည်။ လူတို့၏ လူ့သဘာဝထဲတွင် အားလုံးအနက် အဖိုးထိုက်ဆုံးသော အရာနှစ်ခု ရှိရမည်။ ပထမမှာ အသိတရားဖြစ်ပြီး ဒုတိယမှာ ပုံမှန်လူ့သဘာဝ၏ ဆင်ခြင်တုံတရားဖြစ်သည်။ အသိတရားနှင့် ပုံမှန် လူ့သဘာဝ၏ဆင်ခြင်တုံတရားကို ပိုင်ဆိုင်ခြင်းသည် လူတစ်ဦးဖြစ်ခြင်းအတွက် အနိမ့်ဆုံးစံနှုန်းဖြစ်၏။ ယင်းသည် လူတစ်ဦးကို တိုင်းတာရန်အတွက် အနိမ့်ဆုံး၊ အခြေခံအကျဆုံး စံနှုန်းဖြစ်၏။ သို့သော် ယနေ့ခေတ်လူတို့၌ ဤအရာမရှိပေ၊ ထို့ကြောင့် သမ္မာတရား မည်မျှများများကို သူတို့ကြားသိနားလည်သည်ဖြစ်စေဘုရားသခင်အား ကြောက်ရွံ့သော စိတ်နှလုံးကို ပိုင်ဆိုင်ဖို့ဆိုသည်မှာ ၎င်းတို့အတွက် မဖြစ်နိုင်ပေ။ သို့ဆိုလျှင် နောဧနှင့်နှိုင်းယှဉ်လျှင် ယနေ့ခေတ်လူတို့နှင့် နောဧတို့ကြားတွင် အနှစ်သာရပိုင်းဆိုင်ရာ ခြားနားမှုက အဘယ်နည်း။ (သူတို့၌ လူ့သဘာဝမရှိချေ။) ထို့အပြင် ဤလူ့သဘာဝကင်းမဲ့ခြင်း၏ အနှစ်သာရက အဘယ်နည်း။ (၎င်းတို့သည် သားရဲများနှင့် နတ်ဆိုးများဖြစ်သည်။) ‘သားရဲနှင့် နတ်ဆိုးများ’ ဆိုသည်မှာ နားထောင်၍ သိပ်မကောင်းပေ။ သို့သော် ဤသည်မှာ အချက်အလက်များနှင့် ကိုက်ညီသည်။ ပို၍ ယဉ်ကျေးစွာပြောဆိုရလျှင် ယင်းမှာ ၎င်းတို့သည် လူ့သဘာဝမရှိဟူ၍ ဖြစ်ပေမည်။ လူ့သဘာဝနှင့် ဆင်ခြင်တုံတရားမရှိသော လူတို့သည် လူသားများမဟုတ်ပေ။ ၎င်းတို့သည် သားရဲများထက်ပင် နိမ့်ကျပေသည်။ ဘုရားသခင်၏ စေခိုင်းချက်ကို နောဧက ပြီးမြောက်အောင် ဆောင်ရွက်နိုင်ခဲ့သည်မှာ ဘုရားသခင်၏ စကားများကို နောဧကြားသောအခါ သူသည် ထိုစကားများကို သူ၏ စိတ်နှလုံး၌ မြဲမြံစွာ သိမ်းဆည်းထားနိုင်သောကြောင့်ဖြစ်သည်။ သူ့အတွက် ဘုရားသခင်၏ စေခိုင်းချက်သည် တစ်သက်တာ တာဝန်ဖြစ်သည်။ သူ၏ ယုံကြည်မှုသည် မယိမ်းယိုင်ခဲ့ပေ။ သူ၏စိတ်ဓာတ်သည် နှစ်တစ်ရာကြာသည်အထိ မပြောင်းလဲခဲ့ပေ။ ယင်းမှာ သူသည် ဘုရားသခင်ကို ကြောက်ရွံ့သော စိတ်နှလုံးရှိသောကြောင့်၊ စစ်မှန်သည့် လူတစ်ယောက်ဖြစ်သောကြောင့်၊ အဆုံးစွန် ဆင်ခြင်တုံတရားရှိသောကြောင့် ဘုရားသခင်က သူ့အပေါ် သင်္ဘောကြီးတည်ဆောက်ရန် အပ်နှံခဲ့ခြင်းဖြစ်သည်။ နောဧကဲ့သို့ လူ့သဘာဝနှင့် ဆင်ခြင်တုံတရားရှိသောလူများသည် အလွန် ရှားပါးသည်။ အခြားတစ်ယောက်ကို ရှာတွေ့ရန် အလွန်ပင် ခက်ခဲလိမ့်မည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၂- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၁)) နောဧက ဖြတ်လမ်းမလိုက်ဘဲ၊ အစွမ်းကုန် ကြိုးစားပြီး ဘုရားသခင်ရဲ့ တာဝန်ပေးစေခိုင်းချက်ကို ဆောင်ရွက်ခဲ့တယ်။ နှစ်ပေါင်း ၁၂၀ ကြာ သူ့ရဲ့အားထုတ်မှုတွေမှာ တည်ကြည်ခိုင်မာနေခဲ့တယ်။ နောက်ဆုံးမှာ သင်္ဘောကြီးဆောက်လုပ်ပြီး ဘုရားသခင်ရဲ့ တာဝန်ပေးစေခိုင်းချက်ကို ဖြည့်ဆည်းခဲ့တယ်။ နောဧမှာ အသိစိတ်နဲ့ ဆင်ခြင်တုံတရား ရှိတယ်။ သူက လူ့သဘာဝရှိတဲ့သူ ဖြစ်တယ်။ ဒါပေမဲ့ နောက်တော့ ကျွန်မ ကိုယ့်အကြောင်းကိုယ် တွေးမိတယ်။ အချက်အလက်ကုန်ကြမ်းတွေ ရွေးချယ်တဲ့အခါ ကျွန်မက အပေါ်ယံ ကြည့်ပြီး ဟန်ပြလောက်ပဲ လုပ်ခဲ့တယ်။ အချက်အလက်ကုန်ကြမ်းတွေက ဘယ်နေရာမှာ စည်းမျဉ်းတွေနဲ့ မကိုက်ညီဘူးလဲ ဆိုတာ စစ်ဆေးတာ၊ ဘယ်နေရာမှာ ကိုယ်က ချို့တဲ့နေပြီး တိုးတက်ဖို့ လိုအပ်တယ်ဆိုတာတွေကို ရှာဖွေတာ၊ ဒါမှမဟုတ် ကိုယ့်တာဝန်တွေကို ဘယ်လို ဖြည့်ဆည်းရမလဲဆိုတာ တွေးပြီး ကိုယ့်တာဝန်ကို ဘယ်လို ကောင်းကောင်း ထမ်းဆောင်ရမလဲဆိုတာ မစဉ်းစားဘဲ၊ အဲဒီအစား တာဝန်ကို ဝန်ထုပ်ဝန်ပိုးတစ်ခုလို မြင်ပြီး ပိုရှုပ်ထွေးတဲ့ အလုပ်တွေကို ကြီးကြပ်ရေးမှူးအပေါ် တွန်းတင်ခဲ့တယ်။ အဲဒီအတောအတွင်းမှာ ကျွန်မက သက်သာမဲ့နည်းလမ်းတွေကို ရှာခဲ့တယ်။ ဘယ်လိုများ ကျွန်မမှာ ဘာလူ့သဘာဝ ရှိခဲ့လို့လဲ။ ဘုရားအိမ်တော်ရဲ့ သတ်မှတ်ချက်တွေ ဒါမှမဟုတ် ကိုယ့်အပြုအမူက အလုပ်အပေါ် ဘယ်လို သက်ရောက်မှု ရှိမယ်ဆိုတာကို လုံးဝ ထည့်မစဉ်းစားဘဲ ဖြစ်နိုင်သမျှ အနည်းဆုံးအားထုတ်ပြီး တာဝန်ထမ်းဆောင်ခဲ့တယ်။ အလုပ်အပေါ်ထားတဲ့ ကျွန်မရဲ့ ဒီသဘောထားက ဘာသာတရားမရှိသူတစ်ယောက်က သူ့သူဌေးအတွက် အလုပ်လုပ်ပေးတာထက် ပိုဆိုးနေတယ်။ ဘုရားနှုတ်ကပတ်တော်တွေရဲ့ ရေလောင်းပေးတာ၊ ကျွေးမွေးတာတွေကို ဘယ်လောက်တောင် ခံစားခဲ့ရလဲဆိုတာနဲ့၊ အသက်ရှင်ဖို့ လိုအပ်တဲ့အရာ အားလုံးကို ဘုရားသခင်က ပေးထားခဲ့တာတွေကို ကျွန်မ တွေးမိတယ်။ ဒါပေမဲ့ ဖန်ဆင်းခံတစ်ဦးအနေနဲ့ ကိုယ့်တာဝန်ကို ကျွန်မ ကောင်းကောင်း ဖြည့်ဆည်းဖို့ ပျက်ကွက်ခဲ့တုန်းပဲ။ အသင်းတော်အလုပ်ဆီကို ကျွန်မ ယူဆောင်လာသမျှက အဖျက်အမှောင့်နဲ့ နှောင့်ယှက်မှုတွေချည်းပါပဲ။ ကျွန်မရဲ့ ဝတ်ကျေတမ်းကျေ သဘောထားကို ပြောင်းလဲပြီး တာဝန်ကို ကောင်းကောင်း ထမ်းဆောင်ဖို့ လိုလားတဲ့စိတ်နဲ့ စိတ်နှလုံးထဲမှာ အရမ်း နောင်တရပြီး၊ ဘုရားသခင်ဆီ ဆုတောင်းခဲ့တယ်။ နောက်ပိုင်းမှာ တာဝန်ထဲက အဖြစ်များတဲ့ ပြဿနာတွေကို ရှောင်ရှားဖို့ ကျွန်မ ပိုသတိထားလာတယ်။ အချက်အလက်ကုန်ကြမ်းတွေ ရွေးချယ်တဲ့အခါမှာလည်း ပိုဂရုစိုက်လာတယ်။

ခဏကြာတော့ ကြီးကြပ်ရေးမှူးက ဗီဒီယိုတစ်ခုရိုက်ဖို့ ကျွန်မအတွက် စီစဉ်ပေးတယ်။ အဲဒီတာဝန်ရစတုန်းက ကျွန်မ အရမ်းဝမ်းသာပြီး ကိုယ့်ဘာသာကိုယ် တွေးမိတယ်။ “ဒီတစ်ခါတော့ ကောင်းကောင်း ပြင်ဆင်ပြီး လက်ရာကောင်းတစ်ခု ထွက်လာအောင် လုပ်ဖို့လိုတယ်” လို့ပေါ့။ ဒါပေမဲ့ ကျွန်မရဲ့ ကျွမ်းကျင်မှုပိုင်းမှာ လိုအပ်ချက် နည်းနည်း ရှိနေတုန်းမို့ အချိန်ပေး လေ့လာရှာဖွေဖို့ လိုနေတယ်။ အစပိုင်းမှာ တက်တက်ကြွကြွ လေ့လာပြီး လေ့ကျင့်နိုင်ခဲ့ပေမဲ့ ရက်ပိုင်းလောက်ကြာပြီးတဲ့နောက်မှာ ကျွန်မ ရိုက်ထားတဲ့ ဗီဒီယိုက စိတ်ကြိုက်မဖြစ်သေးတဲ့အပြင်၊ လေ့လာရှာဖွေဖို့ အချိန်နဲ့ ခွန်အား ပိုစိုက်ထုတ်ဖို့ လိုလာတယ်။ ဒါတွေက အရမ်း ဒုက္ခများလွန်းတယ်လို့ ခံစားလာရတာနဲ့၊ မူရင်းလက်ရာကိုပဲ နည်းနည်းပါးပါး ပြင်ပြီး “ရပါပြီလေ” လို့ပဲ သတ်မှတ်လိုက်တယ်။ ပြီးသွားတဲ့အခါ ကျွန်မရဲ့ တွဲဖက် ညီအစ်ကိုကို ပြလိုက်တယ်။ ဗီဒီယိုက မချောမွေ့တဲ့အပြင် အချိတ်အဆက် ပြဿနာတချို့ ရှိနေတာကို သူ သတိထားမိပြီး၊ အဲဒီအပိုင်းတွေကို ပြန်ရိုက်ဖို့ အကြံပြုတယ်။ အဲဒီလိုလုပ်ရရင် အရမ်း ဒုက္ခများမယ်ဆိုတာကို ကျွန်မ တွေးမိလို့ သူ့ကို ပြောလိုက်တယ်။ “ဒီဗီဒီယိုအတွက် အပြီးသတ်ရမဲ့အချိန်က အရမ်းကပ်နေပြီ၊ ဒီအတိုင်းပဲ အပ်လိုက်ရအောင်။ ဘယ်လိုပဲဖြစ်ဖြစ် ကျွန်မရဲ့ကျွမ်းကျင်မှုတွေနဲ့က ဒီလောက်ပဲ အကောင်းဆုံးလုပ်နိုင်တာ” လို့ပေါ့။ အဲဒီကိစ္စနဲ့ပတ်သက်လို့ ကျွန်မ မလျှော့တာကို မြင်တော့၊ သူက ဆက်မတိုက်တွန်းတော့ဘူး။ နောက်ပိုင်းမှာ ကြီးကြပ်ရေးမှူးက ကျွန်မကို ပြောတယ်။ “နင်က တာဝန်မှာ ဝတ်ကျေတမ်းကျေလုပ်နေတယ်၊ နင့်မှာ ယုတ်ညံ့တဲ့ သဘောထားရှိပြီး အလုပ်က တကယ်ကို ဖြစ်ကတတ်ဆန်း နိုင်တယ်။ ဒီအလုပ်အတွက် နင့်ကို မလိုတော့ဘူး” တဲ့။ မှတ်ချက်တိုလေး တစ်ခုပဲ ဖြစ်ပေမဲ့ ကျွန်မရဲ့နှလုံးသားကို ဓားနဲ့ထိုးလိုက်သလို ခံစားရတယ်။ ဝတ်ကျေတမ်းကျေ ဆိုတဲ့ တံဆိပ်က ကျွန်မဆီမှာ မြဲမြဲကပ်နေတုန်းပဲလို့ ခံစားရတယ်။ ကျွန်မ နားမလည်ခဲ့ဘူး၊ ဝတ်ကျေတမ်းကျေ သဘောထားကို ဖြေရှင်းဖို့ သတိရှိရှိနဲ့ ကျွန်မ ကြိုးစားနေခဲ့တာလေ။ ဒီတော့ ဘာလို့ ပြောင်းလဲမှုတစ်ခုမှ မရှိရတာလဲ၊ ပြီးတော့ တာဝန်မှာ ကျွန်မက ဘာလို့ ဝတ်ကျေတမ်းကျေဖြစ်နေသေးတာလဲပေါ့။ ပြဿနာရဲ့ အရင်းအမြစ်ကို နားလည်နိုင်အောင် လမ်းပြပေးဖို့ ဘုရားသခင်ဆီ ကျွန်မဆုတောင်းပြီး တောင်းလျှောက်ခဲ့တယ်။ နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ပြီး နောက်ဆုံးမှာ ကျွန်မရဲ့ ပြဿနာတွေအပေါ် တချို့တလေ ရှင်းသွားတယ်။ ဘုရားသခင်က ပြောသည် “အမှုအရာများကို ဤသို့ ပေါ့ပြက်ပြက်နှင့် တာဝန်မဲ့စွာ ကိုင်တွယ်ခြင်းသည် ဖောက်ပြန်ပျက်စီးသော စိတ်သဘောထားများ၏ အသွင်အပြင်တစ်ရပ် ဖြစ်၏။ ယင်းမှာ လူတို့ မကြာခဏ ရည်ညွှန်းသည့် ယုတ်ညံ့သော စိတ်သဘောထားဖြစ်သည်။ ၎င်းတို့ လုပ်ဆောင်သည့် ကိစ္စရပ်များအားလုံးတွင် ၎င်းတို့က ‘မှန်လုနီးပါးဖြစ်သည်’နှင့် ‘အတော် နီးစပ်သည်’ဆိုသည်အထိ လုပ်ဆောင်ကြ၏။ ယင်းသည် ‘ဖြစ်နိုင်သည်’ ‘ဖြစ်ကောင်းဖြစ်နိုင်မည်’၊ ‘ငါးခုထဲမှ လေးခု’ ဆိုသည့် သဘောထားတစ်ခု ဖြစ်သည်။ ၎င်းတို့သည် အမှုအရာများကို ဝတ်ကျေတမ်းကျေ လုပ်ဆောင်ကြ၏၊ အနည်းဆုံး လုပ်ဆောင်ရမည်ကို စိတ်ကျေနပ်ကြသကဲ့သို့ ဖြီးဖြန်း၍ လုပ်ဆောင်ရခြင်းကို ကျေနပ်ကြလေသည်။ အမှုအရာများကို အလေးအနက်ထားရာတွင် သို့မဟုတ် စေ့စပ်ခြင်းတွင် အကျိုးမရှိဟု ၎င်းတို့ မြင်ကြပြီး သမ္မာတရားစည်းမျဉ်းများကို ရှာဖွေခြင်း၌ သာ၍အကျိုးမရှိဟု ၎င်းတို့ မြင်ကြလေသည်။ ဤသည်မှာ ဖောက်ပြန်ပျက်စီးသော စိတ်သဘောထားများ၏ အသွင်အပြင်တစ်ရပ် မဟုတ်လော။ ယင်းသည် ပုံမှန် လူ့သဘာဝ၏ သရုပ်သကန်တစ်ခုလော။ မဟုတ်ပေ။ ယင်းကို မာနထောင်လွှားမှုဟု ခေါ်ဆိုခြင်းသည် မှန်ကန်ပြီး စည်းကမ်းမရှိခြင်းဟု ခေါ်ဆိုခြင်းသည်လည်း လုံးဝ သင့်လျော်၏။ သို့သော် ယင်းကို အပြည့်အဝ အတိအကျဖော်ပြဖို့ရာ၊ လုံလောက်မည့် တစ်ခုတည်းသော စကားလုံးမှာ ‘ယုတ်ညံ့ခြင်း’ ဖြစ်သည်။ လူအများစု၌ ၎င်းတို့အတွင်းတွင် ယုတ်ညံ့သော စိတ်သဘောထား ရှိသည်မှာ အတိုင်းအတာ အမျိုးမျိုးသာ ကွဲပြားလေသည်။ ကိစ္စအားလုံး၌ ၎င်းတို့သည် အမှုအရာများကို ဝတ်ကျေတမ်းကျေ၊ ပေါ့ပေါ့ဆဆပုံစံနှင့် လုပ်ဆောင်လိုပြီး ၎င်းတို့ လုပ်ဆောင်သမျှတိုင်းတွင် လှည့်ဖြားမှု အငွေ့အသက်တစ်ခု ရှိလေသည်။ ၎င်းတို့သည် တတ်နိုင်သည့်အခါ အခြားသူများကို လိမ်လည်လှည့်စားသည်၊ တတ်နိုင်သည့်အခါ ဖြတ်လမ်းလိုက်ကြပြီး အချိန်ကုန် သက်သာအောင် လုပ်နိုင်သည့်အခါတွင် သက်သာအောင် လုပ်ကြ၏။ ၎င်းတို့က မိမိဘာသာ စဉ်းစားကြသည်။ ‘ထုတ်ဖော်ခံရခြင်းကို ငါ ရှောင်ကြဉ်သရွေ့၊ ပြဿနာများမဖြစ်သရွေ့၊ ဖြေရှင်းချက်ပေးရန် မခေါ်ခံရသရွေ့ ဤအရာကို ဟန်ဆောင်လိမ်ညာ၍ ကျော်လွှားသွားမည်။ အလွန်ကောင်းစွာလုပ်ဆောင်ဖို့မလို။ ယင်းသည် အလွန်ဒုက္ခများလွန်းသည်’ ဟူ၍ ဖြစ်သည်။ ထိုသို့သော လူတို့သည် မည်သည့်အရာကိုမျှ ကျွမ်းကျင်ပိုင်နိုင်ခြင်း မရှိဘဲ ၎င်းတို့၏ လေ့လာမှုများတွင် ဝါယမစိုက်ထုတ်ရန်ဖြစ်စေ၊ သို့မဟုတ် ဒုက္ခခံပြီး အဖိုးအခပေးဆပ်ရန်ဖြစ်စေ လိုလားခြင်း မရှိကြချေ။ သူတို့သည် အကြောင်းအရာတစ်ခု၏ အပေါ်ယံကိုသာ လေ့လာလိုကြပြီး၊ ယင်းကို သင်ယူရာ၌ အောင်မြင်ပြီဟု ယုံကြည်ကာ မိမိတို့ကိုယ်ကို ကျွမ်းကျင်သည်ဟု သတ်မှတ်ကြ၏။ ထို့နောက် ၎င်းတို့ဖြစ်သလိုလုပ်ခြင်းဖြင့် ဤအရာအပေါ် မှီခိုကြလေသည်။ ဤသည်မှာ အခြားလူများ၊ ဖြစ်ရပ်များ၊ အမှုအရာများအပေါ် လူတို့ ထားရှိသော သဘောထားတစ်ခု ဖြစ်သည် မဟုတ်လော။ ယင်းသည် ကောင်းမွန်သော သဘောထား ဖြစ်သလော။ မဟုတ်ပေ။ ရိုးရှင်းစွာပြောရလျှင် ယင်းက ‘ဖြစ်သလို ပြီးမြောက်သွားစေခြင်း’ ဖြစ်သည်။ ထိုသို့သော ယုတ်ညံ့သော စိတ်သဘောထားသည် ဖောက်ပြန်ပျက်စီးသော လူသားမျိုးနွယ်အားလုံးထဲတွင် တည်ရှိလေသည်။ ၎င်းတို့၏ လူ့သဘာဝတွင် ယုတ်ညံ့သော စိတ်သဘောထားရှိသော လူတို့သည် ၎င်းတို့လုပ်သမျှတွင် ဖြစ်သလို ပြုလုပ်သည့်အမြင်ရှုထောင့်နှင့် သဘောထား ရှိကြသည်။ ထိုသို့သော လူများသည် မိမိတို့၏တာဝန်ကို ကောင်းမွန်စွာ ထမ်းဆောင်နိုင်စွမ်း ရှိသလော။ မထမ်းဆောင်နိုင်ပါ။ ၎င်းတို့သည် အမှုကိစ္စများကို စည်းမျဉ်းဖြင့် လုပ်ဆောင်နိုင်သလော။ ပို၍ပင် လုပ်ဆောင်နိုင်ခြေမရှိပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၂)) လက်စသတ်တော့ ကျွန်မတာဝန်မှာ ကျွန်မ အလေးအနက်ထားလေ့မရှိတာ၊ စည်းမျဉ်းတွေကို မလိုက်နာတာနဲ့ “ရပြီ”၊ “အတော် နီးစပ်” ဆိုတာတွေကိုပဲ ရည်မှန်းပြီးတော့ အမှုအရာတွေကို စိတ်မပါ့တပါ လုပ်တာတွေရဲ့ အကြောင်းရင်းက ကျွန်မရဲ့ ယုတ်ညံ့မှုက အရမ်းပြင်းထန်ခဲ့လို့ဖြစ်နေတာကိုး။ ပြန်စဉ်းစားကြည့်လိုက်တော့၊ တာဝန်မှာ အမြဲတမ်း ဝတ်ကျေတမ်းကျေလုပ်ပြီး တတ်နိုင်သမျှ နေရာတိုင်းမှာ ဖြတ်လမ်းလိုက်ခဲ့မှန်း ကျွန်မ သဘောပေါက်လိုက်တယ်။ ကျွန်မ လုပ်ပုံကိုင်ပုံမှာ စည်းမျဉ်းတွေ မရှိခဲ့ဘူး။ အမှုအရာတွေကို စေ့စေ့စပ်စပ် တွေးဖို့၊ ဒါမှမဟုတ် အကောင်းဆုံး ရလဒ်တွေကို လိုက်စားဖို့ ဘယ်တော့မှ အားမစိုက်ထုတ်ချင်ခဲ့ဘူး။ ပြဿနာကြီးကြီးမားမား မဖြစ်စေသရွေ့၊ ဖြုတ်ချမခံရသရွေ့ အဆင်ပြေတယ်လို့ပဲ တွေးနေခဲ့တယ်။ ဘုရားအိမ်တော်မှာ အချိန်ဖြုန်းရင်းနဲ့ နေသာရုံနေနေခဲ့တယ်။ ဥပမာအနေနဲ့ အချက်အလက်ကုန်ကြမ်းတွေကို ကျွန်မ ရိုက်ကူးတဲ့အခါ၊ ပိုအားစိုက်ထုတ်ပြီး စည်းမျဉ်းတွေကို ပိုတွေးဆခဲ့ရင် ကောင်းကောင်း လုပ်နိုင်ခဲ့မှာ ဖြစ်ပေမဲ့၊ အဲဒီအစား “အသင့်အတင့်”၊ “ရပြီ” ဆိုတာလောက်နဲ့ ကျွန်မ ကျေနပ်နေခဲ့တယ်။ စည်းမျဉ်းတွေကို နားမလည်တာကိုတောင် ဆင်ခြေအဖြစ် သုံးပြီး၊ အကဲဖြတ်ရခက်တဲ့ မှတ်တမ်းတွေကို ကြီးကြပ်ရေးမှူးဆီ ပုံချခဲ့တယ်။ ကြီးကြပ်ရေးမှူးက ဗီဒီယိုရိုက်ဖို့ ခိုင်းတဲ့အခါ၊ ဗီဒီယိုမှာ ပြဿနာတွေ ရှိမှန်း ကျွန်မ ရှင်းရှင်းလင်းလင်း သိနေခဲ့ပြီး တွဲဖက် ညီအစ်ကိုက ပြန်ရိုက်ဖို့ အကြံပြုခဲံ့ပေမဲ့ ကျွန်မက အပို အားစိုက်ထုတ်ချင်စိတ်၊ အဖိုးအခ ပေးဆပ်ချင်စိတ် မရှိသေးဘဲ ကျွန်မ လုပ်ထားတာတွေက အဆင်ပြေတယ်လို့ပဲ တွေးခဲ့တယ်။ ကျွန်မ ဟန်ပြလုပ်ရုံလုပ်ပြီး ပြီးပြီးရော ထားလိုက်ချင်တာ။ ကျွန်မရဲ့ ယုတ်ညံ့မှုက တကယ်ကို ပြင်းထန်တယ်ဆိုတာနဲ့ ကျွန်မတာဝန်မှာ အမြဲ ဖြတ်လမ်းလိုက်ဖို့ပဲ ကျွန်မ ကြိုးစားနေတယ်ဆိုတာတွေကို ကျွန်မ သဘောပေါက်ခဲ့တယ်။ ဒါကြောင့် အချက်အလက်ကုန်ကြမ်းတွေက စံနှုန်းမပြည့်မီခဲ့တဲ့အပြင် အလုပ်ရဲ့ တိုးတက်မှုက နှောင့်နှေးသွားခဲ့တယ်။ ဒီလို ယုတ်ညံ့မှုမျိုးနဲ့ တာဝန်ထမ်းဆောင်တာက တကယ်ကို သူများရော ကိုယ့်ကိုယ်ကိုယ်ပါ ထိခိုက်နစ်နာစေခဲ့တယ်။

နောက်ပိုင်းမှာ နောက်ထပ် ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်၊ “ဘုရားသခင်၏ တာဝန်ပေးစေခိုင်းချက်များကို သင် မည်သို့ သဘောထားပြုမူသင့်သည်မှာ အလွန်အရေးကြီးပေသည်။ ဤသည်မှာ အလွန်ကြီးလေးသော ကိစ္စရပ်တစ်ခု ဖြစ်သည်။ ဘုရားသခင်က သင့်ကို အပ်နှံသည့်အရာကို သင် မပြီးမြောက်နိုင်ပါက သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်။ လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။ လူတို့သည် ဘုရားသခင်၏ တာဝန်ပေးစေခိုင်းချက်များကို မည်သို့ သဘောထားပြုမူရမည်ကို နှံ့စပ်သေချာသော နားလည်သဘောပေါက်မှု ရှိရမည်ဖြစ်ပြီး အနည်းဆုံးအနေဖြင့် ဘုရားသခင်က လူကို တာဝန်ပေးစေခိုင်းချက်များ အပ်နှံခြင်းသည် လူကို သူ၏ ချီးမြှောက်ခြင်းဖြစ်ကာ လူကို သူ အထူးကျေးဇူးပြုခြင်းဖြစ်ပြီး ယင်းမှာ ဘုန်းအသရေအရှိဆုံးသော အမှုအရာလည်း ဖြစ်ကြောင်းကို ၎င်းတို့သည် နားလည်ရမည်။ ပြီးလျှင် မိမိ၏ အသက်ပင် အပါအဝင် အခြားအရာအားလုံးကို စွန့်လွှတ်နိုင်သော်လည်း ဘုရားသခင်၏ တာဝန်ပေးစေခိုင်းချက်များကိုမူ ပြီးမြောက်အောင် လုပ်ဆောင်ရမည် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) “အပေါ်ယံတွင် လူအချို့၌ ၎င်းတို့တာဝန်များကို ထမ်းဆောင်သည့် အချိန်တစ်လျှောက်တွင် မည်သည့်အရေးကြီးသည့် ပြဿနာမျှ ရှိသည့်ပုံမပေါ်ပေ။ ၎င်းတို့သည် လူသိရှင်ကြား ဆိုးယုတ်သောအရာကို မလုပ်ပေ။ ၎င်းတို့သည် အနှောင့်အယှက်၊ အဖျက်အဆီးများ မဖြစ်ပေါ်စေကြပေ၊ သို့မဟုတ် အန္တိခရစ်တို့၏ လမ်းကြောင်းကို မလျှောက်ပေ။ ၎င်းတို့၏တာဝန်များကို ထမ်းဆောင်ရာတွင် အခြေခံစည်းမျဉ်းများနှင့်သက်ဆိုင်သော ကြီးမားသော အမှားတစ်စုံတစ်ရာ၊ သို့မဟုတ် ပြဿနာတစ်စုံတစ်ရာ ပေါ်ပေါက်လာခြင်းမရှိပေ။ သို့တိုင်အောင် သတိမမူမိလိုက်ဘဲ တိုတောင်းသည့်နှစ်အနည်းငယ်မျှအတွင်းတွင် ၎င်းတို့သည် သမ္မာတရားကို လုံးဝလက်မခံခြင်းအဖြစ်၊ မယုံကြည်သူတစ်ယောက်ဖြစ်ခြင်းအဖြစ် ထုတ်ဖော်ခံရသည်။ အဘယ်ကြောင့် ဤသို့ဖြစ်သနည်း။ အခြားလူတို့သည် အကြောင်းကိစ္စတစ်ခုကို မမြင်နိုင်သော်လည်း ဘုရားသခင်က ဤလူတို့၏ အတွင်းအကျဆုံးသော စိတ်နှလုံးကို ဆန်းစစ်ပြီး ပြဿနာကို မြင်သည်။ ၎င်းတို့သည် အစဉ်သဖြင့် ဝတ်ကျေတမ်းကျေသာလုပ်ကြပြီး မိမိတို့၏ တာဝန်များ ထမ်းဆောင်ရာတွင် နောင်တရခြင်း မရှိပေ။ အချိန်ကြာလာသည်နှင့်အမျှ ၎င်းတို့သည် သဘာဝအလျောက် ထုတ်ဖော်ခံရသည်။ နောင်တမရဘဲရှိနေသည်ဆိုသည်မှာ မည်သည့်အရာကို ဆိုလိုသနည်း။ ယင်းမှာ ၎င်းတို့သည် ဤအချိန်တစ်လျှောက်တွင် ၎င်းတို့တာဝန်များကို ထမ်းဆောင်ခဲ့သော်လည်း ယင်းတို့အပေါ် လွဲမှားသော သဘောထား၊ ဝတ်ကျေတမ်းကျေဆန်ခြင်း သဘောထား၊ သာမန်ကာလျှံကာ သဘောထားတစ်ခုဖြင့် အစဉ်ရှိကြပြီး မိမိတို့၏ တာဝန်များတွင် မိမိတို့၏ စိတ်နှလုံးအကြွင်းမဲ့ ပေးထားဖို့ မဆိုထားနှင့်၊ မည်သည့်အခါမျှ တာဝန်သိတတ်ခြင်းမရှိဆိုသည်ကို ဆိုလိုခြင်းဖြစ်သည်။ ၎င်းတို့သည် အနည်းငယ် လုံ့လစိုက်ထုတ်ကောင်း စိုက်ထုတ်နိုင်သည်၊ သို့သော် ၎င်းတို့သည် ဟန်ပြလုပ်ဆောင်နေခြင်းသာဖြစ်သည်။ ၎င်းတို့သည် မိမိတို့၏ တာဝန်များအတွက် အစွမ်းကုန် အားထုတ်ဆောင်ရွက်ခြင်း မရှိသည့်အပြင် ၎င်းတို့၏ပြစ်မှားမှုတို့သည် အဆုံးမရှိပေ။ ဘုရားသခင်၏ အမြင်တွင် ၎င်းတို့သည် မည်သည့်အခါမျှ နောင်တမရခဲ့ပေ။ ၎င်းတို့သည် အစဉ်သဖြင့် ဝတ်ကျေတမ်းကျေဖြစ်ကြသည်။ ၎င်းတို့တွင် မည်သည့်အပြောင်းအလဲမျှ လုံးဝ မရှိခဲ့ဖူးပေ။ တစ်နည်းဆိုရလျှင် ၎င်းတို့သည် ၎င်းတို့လက်ထဲရှိ မကောင်းမှုကို စွန့်လွှတ်ပြီး ဘုရားသခင်ထံ နောင်တရခြင်းမရှိပေ။ ဘုရားသခင်သည် ၎င်းတို့အတွင်း၌ နောင်တရခြင်းသဘောထားကို မမြင်ရ၊ ၎င်းတို့၏ သဘောထားတွင် ပြောင်းပြန်လှန်ပစ်မှုကို မမြင်ရပေ။ ၎င်းတို့သည် ၎င်းတို့၏တာဝန်များနှင့် ဘုရားသခင်၏ တာဝန်ပေးစေခိုင်းချက်များအပေါ် ဤသို့သော သဘောထား၊ ဤသို့သော နည်းလမ်းမျိုး ထားရှိခြင်းကို ဆက်လက် ပြုလုပ်ကြသည်။ အချိန်တစ်လျှောက်လုံးတွင် ဤခေါင်းမာသော၊ မလျှော့သော စိတ်သဘောထားတွင် ပြောင်းလဲမှုမရှိပေ။ ထို့အပြင် ၎င်းတို့သည် ဘုရားသခင်အပေါ် အကြွေးတင်သည်ဟု လုံးဝ မခံစားရ၊ ၎င်းတို့၏ ဝတ်ကျေတမ်းကျေဆန်ခြင်းသည် ပြစ်မှားမှုဖြစ်သည်၊ မကောင်းသည့် လုပ်ရပ်ဖြစ်သည်ဟု လုံးဝ မခံစားရပေ။ ၎င်းတို့၏ စိတ်နှလုံးထဲတွင် မိမိကိုယ်ကို စွပ်စွဲဖို့မဆိုထားနှင့်၊ အကြွေးတင်ခြင်း၊ အပြစ်ရှိသည်ဟု ခံစားရခြင်း၊ မိမိကိုယ်ကို အပြစ်တင်ခြင်းတို့ မရှိပေ။ အချိန်များစွာ ကုန်ဆုံးလာသည်နှင့်အမျှ ဤလူစားမျိုးသည် ကုစား၍ မရနိုင်တော့ဆိုသည်ကို ဘုရားသခင်က မြင်သည်။ ဘုရားသခင်က မည်သည့်အရာကို ပြောသည်ဖြစ်စေ၊ တရားဒေသနာမည်မျှကို ၎င်းတို့ကြားသည်ဖြစ်စေ၊ သို့မဟုတ် သမ္မာတရားကို မည်မျှနားလည်သည်ဖြစ်စေ ၎င်းတို့စိတ်နှလုံးသည် တို့ထိခံရခြင်း မရှိဘဲ ၎င်းတို့သဘောထားသည်လည်း ပြောင်းလဲခြင်း၊ သို့မဟုတ် နောက်ပြန်လှည့်ခြင်းမရှိပေ။ ဘုရားသခင်က ဤအရာကိုမြင်ပြီး ‘ဤလူအတွက် မျှော်လင့်ချက်မရှိတော့။ ငါပြောသည့် မည်သည့်အရာကမျှ ၎င်းတို့စိတ်နှလုံးကို မတို့ထိ။ ငါပြောသည့် မည်သည့်အရာကမျှ ၎င်းတို့ကို နောက်ပြန်မလှည့်စေပေ။ ၎င်းတို့ကို ပြောင်းလဲရန် နည်းလမ်းမရှိ။ ဤသူသည် တာဝန်ကို ထမ်းဆောင်ရန် မသင့်တော်။ ငါ၏အိမ်တွင် အလုပ်လုပ်ပေးရန် မသင့်တော်’ ဟု ဆိုသည်။ အဘယ်ကြောင့် ဘုရားသခင်က ဤသို့ဆိုသနည်း။ ယင်းမှာ ၎င်းတို့သည် ၎င်းတို့တာဝန်ကို ထမ်းဆောင်ပြီး အလုပ်လုပ်သောအခါ တစ်သမတ်တည်း ဝတ်ကျေတမ်းကျေပြုသောကြောင့် ဖြစ်သည်။ ၎င်းတို့သည် ပြုပြင်ခြင်းကို မည်မျှခံရပြီး သည်းခံခြင်းနှင့် စိတ်ရှည်ခြင်းတို့ကို မည်မျှလက်ကမ်းခံရပါစေ သက်ရောက်မှုမရှိဘဲ ၎င်းတို့ကို အမှန်တကယ် နောင်တရအောင်၊ သို့မဟုတ် ပြောင်းလဲအောင် မပြုလုပ်နိုင်သောကြောင့်ဖြစ်သည်။ ယင်းက ၎င်းတို့ကို ၎င်းတို့တာဝန်ကိုကောင်းမွန်စွာ ဆောင်ရွက်အောင် မပြုလုပ်နိုင်ပေ၊ သမ္မာတရားကို လိုက်စားခြင်း လမ်းကြောင်းပေါ်သို့ စတင်လျှောက်လှမ်းရန် အခွင့်ကို မပေးနိုင်ပေ။ ထို့ကြောင့် ဤသူသည် ကုစား၍မရနိုင်တော့ပေ။ လူတစ်ယောက်သည် ကုစား၍ မရနိုင်တော့ဟု ဘုရားသခင်က သတ်မှတ်သောအခါ သူသည် ဤသူအပေါ်တွင် တင်းကျပ်စွာ ထိန်းချုပ်ထားဦးမည်လော။ ဤသို့ ပြုလုပ်မည်မဟုတ်ပေ။ ဘုရားသခင်က ၎င်းတို့ကို စွန့်လွှတ်လိမ့်မည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ဖန်ဆင်းခံတစ်ဦးအနေနဲ့ ဘုရားသခင်ရဲ့ တာဝန်ပေးစေခိုင်းချက်ကို လက်ခံဖို့၊ ဖန်ဆင်းခံတစ်ဦးရဲ့ တာဝန်ကို ကောင်းကောင်း ဖြည့်ဆည်းဖို့ဆိုတာ လုံးဝ သဘာဝကျပြီး ကျိုးကြောင်းခိုင်လုံမျှတမှန်း၊ ဒါကို စိတ်နှလုံးအကြွင်းမဲ့နဲ့ လုံ့လဝီရိယရှိရှိနဲ့ ကောင်းကောင်း ဖြည့်ဆည်းသင့်မှန်း ကျွန်မ နားလည်သွားတယ်။ ကိုယ့်တာဝန်ကို ပေါ့ပေါ့ဆဆ ဒါမှမဟုတ် ပေါ့တန်တဲ့ သဘောထားနဲ့ ဆက်ဆံရင်၊ အဲဒါက ဘုရားသခင်ကို သစ္စာဖောက်တာ ဖြစ်ပြီး အပြစ်ဒဏ်ပေးတာကို ခံထိုက်တယ်။ အသင်းတော်မှာ ကျွန်မ တာဝန်ထမ်းဆောင်နေပေမဲ့၊ အဲဒီတာဝန်ကို ကောင်းကောင်း ထမ်းဆောင်ဖို့ ကျွန်မ တကယ် ဆက်ကပ်ခဲ့တာ မဟုတ်ဘူး။ အမှုအရာတွေကို ဆောင်ရွက်ဖို့ အမြန်ဆုံးနဲ့ အလွယ်ဆုံးနည်းလမ်းကို ရွေးပြီး ကျွန်မ အမြဲတမ်း ဝတ်ကျေတမ်းကျေ လုပ်ခဲ့တယ်။ ပြဿနာတွေရှိမှန်း သိတဲ့အချိန်မှာတောင် လျစ်လျူရှုပြီး သတိမထားသလို ဟန်ဆောင်ခဲ့တယ်။ ဒါက နောက်ဆုံးမှာ အလုပ်ကို အဖျက်အမှောင့်တွေနဲ့ နှောင့်ယှက်တွေ ဖြစ်စေခဲ့ပြီး စံနှုန်းပြည့်မီတဲ့နည်းလမ်းနဲ့တောင် ကျွန်မ အလုပ်မလုပ်ပေးခဲ့ဘူး။ ကြီးကြပ်ရေးမှူးက ကျွန်မကို ပြုပြင်ပြီး တာဝန်ကို ကောင်းကောင်းမွန်မွန် ထမ်းဆောင်ဖို့ သတိပေးခဲ့ပေမဲ့ ဖောက်ပြန်ပျက်စီးတဲ့ စိတ်သဘောထားအတိုင်း ပြုမူရင်းနဲ့ ကျွန်မ ခေါင်းမာမြဲ ခေါင်းမာနေမိခဲ့တယ်။ ကျွန်မ စိတ်နှလုံးက တကယ်ကို မာကျောလိုက်တာ။ ကျွန်မက ကိုယ့်တာဝန်ကို ပေါ့တန်ပြီး တာဝန်မဲ့တဲ့ သဘောထားနဲ့ အမြဲ ဆက်ဆံခဲ့တယ်။ ကျွန်မ မပြောင်းလဲဘူးဆိုရင် ဘုရားသခင်ရဲ့ ဖယ်ရှားရှင်းလင်းတာကို သေချာပေါက် ခံရမှာ။ ကျွန်မရဲ့ တွဲဖက် ညီအစ်ကိုက သူ့တာဝန်မှာ အရမ်းလုံ့လဝီရိယ ရှိပြီး စည်းမျဉ်းတွေကို သေသေချာချာ တွေးဆခဲ့ပုံကို ကျွန်မ တွေးမိတယ်။ သူက အချက်အလက်ကုန်ကြမ်းတွေကို မအပ်ခင် ပြဿနာမရှိတာ သေချာအောင် အမြဲ ထပ်ခါတလဲလဲ စစ်ဆေးတယ်။ အကျိုးဆက်အနေနဲ့ သူ့တာဝန်က ရလဒ်ကောင်းတွေ ထွက်ပြီး၊ အမှားတွေ၊ လမ်းလွဲတာတွေ အရမ်းနည်းတယ်။ ဒါပေမဲ့ ကျွန်မ တာဝန်ထမ်းဆောင်တဲ့အခါကျတော့ အမြဲ ပြန်လုပ်ဖို့ လိုအပ်ခဲ့ပြီး ပြဿနာတွေက ဆက်ဖြစ်နေခဲ့တယ်။ ကျွန်မက ယုံကြည်စိတ်ချလို့ မရမှန်း၊ တည်ကြည်မှုနဲ့ ဂုဏ်သိက္ခာ ကင်းမဲ့နေမှန်း ကျွန်မ မြင်ခဲ့တယ်။

နောက်ပိုင်း ဘုရားနှုတ်ကပတ်တော်တွေထဲမှာ ကိုယ့်တာဝန်ကို ကောင်းကောင်း ထမ်းဆောင်ဖို့အတွက် လမ်းကြောင်းတစ်ခုကို ရှာတွေ့ခဲ့တယ်။ ဘုရားနှုတ်ကပတ်တော်က ဒီလိုပြောတာကို ကျွန်မ ဖတ်ရတယ်။ “လက်ရှိတွင် တာဝန်တစ်ခုကို ထမ်းဆောင်ရန် အခွင့်အရေးများစွာ မရှိပေ။ ထို့ကြောင့် သင်တတ်နိုင်သောအချိန်တွင် အခွင့်အလမ်းများကို အမိအရယူရမည်။ တာဝန်တစ်ခုကို ရင်ဆိုင်ရသောအခါတွင် အတိအကျပင် သင့်ကိုယ်သင် အသုံးပြုရမည်။ ဆိုလိုသည်မှာ သင့်ကိုယ်သင် ပေးဆပ်ရမည့်အချိန်၊ ဘုရားအတွက် သင့်ကိုယ်သင် အသုံးခံရမည့်အချိန်၊ အဖိုးအခပေးဆပ်ရန် လိုသည့်အချိန် ဖြစ်သည်။ မည်သည့်အရာကိုမျှ ချုပ်တည်းမထားနှင့်၊ မည်သည့်အကြံအစည်မျှ သိမ်းမထားနှင့်။ လူးသာလွန့်သာ အခြေအနေကို ချန်မထားနှင့်။ သို့မဟုတ် သင့်ကိုယ်သင် ထွက်လမ်း မပေးနှင့်။ သင်သည် လူးသာလွန့်သာ တစ်စုံတရာ ချန်ထားပါက၊ ချင့်တွက်နေပါက သို့မဟုတ် သင်သည် ဉာဏ်များကာ သစ္စာဖောက်ဖျက်တတ်ပါက သင်သည် ညံ့ဖျင်းသော အလုပ်တစ်ခုကို လုပ်ဆောင်ဖို့ သေချာပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်) “လူများက ၎င်းတို့၏တာဝန်ကို ထမ်းဆောင်သည့်အခါတွင် အမှန်တကယ်ပင် ၎င်းတို့သည် ၎င်းတို့လုပ်ဆောင်သင့်သည့်အရာကို လုပ်ဆောင်နေကြသည်။ သို့သော် သင်သည် ဘုရားသခင် ရှေ့မှောက်တွင် ယင်းကို လုပ်ဆောင်ပါက၊ သင်သည် ရိုးသားသည့် သဘောထားနှင့် စိတ်နှလုံးပါလျက် တာဝန် ထမ်းဆောင်ပြီး ဘုရားကိုနာခံပါက ဤသဘောထားသည် သာ၍ မှန်ကန်လိမ့်မည် မဟုတ်လော။ ထို့ကြောင့် သင်သည် သင်၏နေ့စဉ်အသက်တာတွင် ဤသဘောထားကို မည်သို့ လက်တွေ့ကျင့်သုံးသင့်သနည်း။ သင်သည် ‘ဘုရားသခင်ကို စိတ်နှလုံးပါလျက် ရိုးသားမှုဖြင့် ဝတ်ပြုကိုးကွယ်ခြင်း’ ကို သင်၏စစ်မှန်မှု ဖြစ်စေရမည်။ သင်သည် ဝတ်ကျေတမ်းကျေ လုပ်ချင်သည့်အခါတိုင်း၊ ကလိမ်ကျချင်ပြီး ပျင်းရိချင်သည့်အခါတိုင်း၊ အာရုံပျံ့လွင့်သည့်အချိန်တိုင်း သို့မဟုတ် ပျော်ပါးချင်သည့် အချိန်တိုင်းတွင် ဤသို့ သင်စဉ်းစားဆင်ခြင်သင့်၏။ ‘ဤသို့ပြုမူခြင်းဖြင့် ငါသည် ယုံကြည်စိတ်ချ၍မရသူ ဖြစ်နေသလော။ ဤသည်မှာ ငါ၏တာဝန်ကို ထမ်းဆောင်ရာတွင် ငါ၏ စိတ်ကိုနှစ်ထားခြင်းလော။ ဤသို့လုပ်ဆောင်ခြင်းဖြင့် ငါသည် သစ္စာစောင့်သိရန် ပျက်ကွက်နေခြင်းလော။ ငါ့ကို ဘုရားသခင် အပ်နှံထားသည့် တာဝန်ပေးစေခိုင်းချက်နှင့် လျော်ညီအောင် အသက်ရှင်ဖို့ ငါ ပျက်ကွက်နေခြင်းလော’ ဟူ၍ ဖြစ်သည်။ ဤသည်မှာ သင့်ကိုယ်သင် ဆင်ခြင်သုံးသပ်သင့်သည့်ပုံ ဖြစ်သည်။ သင်သည် သင်၏တာဝန်တွင် အစဉ် ဝတ်ကျေတမ်းကျေပြုကြောင်း၊ သစ္စာစောင့်သိခြင်း မရှိကြောင်းနှင့် သင်သည် ဘုရားသခင်ကို နာကျင်စေခဲ့ကြောင်း သိလာလျှင် မည်သည့်အရာကို ပြုလုပ်သင့်သနည်း။ သင်က ‘ထိုအခိုက်အတန့်တွင် တစ်ခုခုမှားနေသည်ကို ငါခံစားရသည်။ သို့သော် ယင်းကို ပြဿနာအဖြစ် ငါ သဘောမထားခဲ့ပေ။ ပေါ့ဆစွာဖြင့် ဖော့ပြောလိုက်သည်။ ယခုမှသာ ငါသည် တကယ်ကို ပေါ့ဆပြီး ဝတ်ကျေတမ်းကျေပြုသည်၊ ငါ၏ တာဝန်ကို စံမီအောင် မထမ်းဆောင်ခဲ့သည်ကို သဘောပေါက်ခဲ့သည်။ ငါသည် အမှန်ပင် အသိတရားနှင့် ဆင်ခြင်တုံတရားကင်းမဲ့သည်’ ဟု ပြောဆိုသင့်သည်။ သင်သည် ပြဿနာကို တွေ့ရှိပြီး သင့်ကိုယ်သင် အနည်းငယ်သိလာသည်။ ထို့ကြောင့် ယခုအခါတွင် သင့်ကိုယ်သင် ပြန်လှည့်လာရမည်။ သင့်တာဝန်ကို ထမ်းဆောင်ခြင်းအပေါ် သင်၏ သဘောထားက မှားယွင်းသည်။ သင်သည် ယင်းကို အပိုအလုပ်တစ်ခုကဲ့သို့ သဘောထားပြုမူပြီး ဖြစ်ကတတ်ဆန်း အားထုတ်မှုတစ်ခုကိုသာ ပြုလုပ်ခဲ့ကာ ယင်းကို စိတ်မနှစ်ထားပေ။ သင်သည် ဤသို့ ထပ်မံ၍ ဝတ်ကျေတမ်းကျေပြုလျှင် ဘုရားကို ဆုတောင်းရမည်ဖြစ်ပြီး ဘုရားသခင်ကို သင့်အား ပဲ့ပြင်ဆုံးမကာ ရိုက်နှက်ဆုံးမခွင့် ပေးရမည်။ သင်၏တာဝန်ကို ထမ်းဆောင်ရာတွင် ဤသို့သော စိတ်ပိုင်းဖြတ်ချက် သင်၌ ရှိမှသာလျှင် သင်သည် အမှန်တကယ် နောင်တရနိုင်သည်။ သင်၏ အသိစိတ်က ရှင်းလင်းပြီး တာဝန်ကို ထမ်းဆောင်ခြင်းအပေါ် သင့်သဘောထားက ပြောင်းလဲသွားမှသာ သင့်ကိုယ်သင် အမှန်တကယ် ပြောင်းလဲပြီးဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) ဘုရားနှုတ်ကပတ်တော်တွေကနေတစ်ဆင့်၊ ကျွန်မတို့တာဝန်တွေကို ဘုရားရှေ့မှောက်မှာ ထမ်းဆောင်ရမှာဖြစ်ပြီး၊ ကောင်းကောင်း ထမ်းဆောင်နိုင်ဖို့ ရိုးသားတဲ့ သဘောထား လိုအပ်တယ်ဆိုတာကို ကျွန်မ သဘောပေါက်သွားတယ်။ ဖြတ်လမ်းလိုက်ချင်စိတ်၊ ဝတ်ကျေတမ်းကျေ လုပ်ချင်စိတ် ပေါ်လာတဲ့အခါ၊ ကိုယ့်တာဝန်တွေမှာ လုံ့လဝီရိယရှိပြီး တာဝန်ယူမှုရှိမရှိဆိုတာနဲ့ ကျွန်မတို့လုပ်ရပ်တွေက ဘုရားသခင်ရဲ့ ယုံကြည်စိတ်ချမှုနဲ့ ထိုက်တန်ခြင်းရှိမရှိဆိုတာတွေကို ကျွန်မတို့ ဆင်ခြင်သုံးသပ်သင့်တယ်။ ကိုယ့်ကိုယ်ကိုယ် ပိုဆင်ခြင်သုံးသပ်ပြီးတော့ ကျွန်မတို့ရဲ့ ဝတ်ကျေတမ်းကျေဖြစ်တဲ့ လုပ်ရပ်တွေကို လျှော့ချနိုင်မယ်။ ဒါက အလုပ်ကို ဆုံးရှုံးမှုဖြစ်စေတာလည်း လျော့နည်းသွားစေမှာပါ။ တိုတိုပြောရရင်၊ ကျွန်မတို့အနေနဲ့ မခြွင်းမချန် အားထုတ်ပြီး ကိုယ့်အစွမ်းအစတွေကို အပြည့်အဝ အသုံးချသင့်တယ်။ ဒါမှ ကျွန်မတို့ရဲ့ တာဝန်တွေကို ကောင်းကောင်း ထမ်းဆောင်နိုင်မှာပါ။

၂၀၂၃ မေလမှာ နည်းပညာပိုင်းဆိုင်ရာ အလုပ်တချို့ကို ကျွန်မ ကြီးကြပ်နေခဲ့တယ်။ ဒီတာဝန်နဲ့ ကျွန်မ စိမ်းနေခဲ့တဲ့အတွက်၊ နည်းပညာကျွမ်းကျင်မှုတချို့ မရှိခဲ့တဲ့အပြင်၊ ညီအစ်ကိုမောင်နှမတွေ တင်ပြလာတဲ့ ပြဿနာတွေနဲ့ ပတ်သက်လာတဲ့အခါမှာလည်း ဖြစ်နေတဲ့အရာကို အကြမ်းဖျင်းလောက်ပဲ နားလည်ပြီး အသေးစိတ် ရှင်းရှင်းလင်းလင်း မသိခဲ့ဘူး။ ဒါကြောင့် ကျွန်မအနေနဲ့ ပြဿနာတစ်ခုချင်းစီကို စစ်ဆေးပြီး အကြောင်းရင်းတွေကို ရှာဖို့ လိုအပ်ခဲ့တယ်။ တစ်ခါတလေ ပြဿနာတွေ များတဲ့အခါ ဝတ်ကျေတမ်းကျေ လုပ်ချင်စိတ် ပြန်ပေါ်လာတတ်ပေမဲ့၊ အဲဒီ စိတ်ဆန္ဒတွေကို သတိရှိရှိ ပုန်ကန်နိုင်ခဲ့တယ်။ တစ်ခါတုန်းက မှတ်မိသေးတယ်၊ ညီအစ်မတစ်ယောက်ရဲ့ ပစ္စည်းကိရိယာတစ်ခု ချို့ယွင်းသွားလို့ ဖြစ်ရတဲ့အကြောင်းရင်းကို သူက ကျွန်မကို မေးတယ်။ ကျွန်မက ဒီပစ္စည်းနဲ့ သိပ်မရင်းနှီးတော့ တကယ် ပြစ်ချက်ရှာပြီး ပြဿနာကို အဖြေထုတ်ဖို့ အချိန်နဲ့ အားထုတ်မှု လိုအပ်ခဲ့တယ်။ ဒါနဲ့ ကိုယ့်နားလည်သလောက်နဲ့ပဲ အကြမ်းဖျင်း ပြန်ဖြေလိုက်ဖို့ တွေးမိတယ်။ ဒါပေမဲ့ တုံ့ပြန်ချက် ရေးပြီးတဲ့နောက်မှာ၊ ကျွန်မ ဝတ်ကျေတမ်းကျေ လုပ်မိပြန်ပြီဆိုတာကို သဘောပေါက်နေလို့ စိတ်မသက်မသာခံစားခဲ့ရတယ်။ အရင်က ကိုယ့်တာဝန်ကို ဝတ်ကျေတမ်းကျေ ထမ်းဆောင်ခဲ့လို့ အလုပ်ကို ထိခိုက်ဆုံးရှုံးမှုတွေ ဖြစ်စေခဲ့ပုံကို ကျွန်မ သတိရပြီး၊ ဆက်ပြီး ဝတ်ကျေတမ်းကျေ လုပ်နေရင် တကယ့်ပြဿနာ ပြေလည်မှာ မဟုတ်သလို၊ နောက်ဆုံးမှာ အများကြီး အပြန်ပြန် အလှန်လှန် လုပ်ရမှာဖြစ်တဲ့အပြင် ညီအစ်မရဲ့ စက်ပစ္စည်း သုံးစွဲမှုကို ထိခိုက်စေမယ်၊ အလုပ်ကို နှောင့်နှေးစေမယ်ဆိုတာ သိတယ်။ ပြဿနာကို လုံးလုံး လျားလျား ရှင်းသွားအောင် အစွမ်းကုန် လုပ်ဆောင်ပြီးမှ ညီအစ်မကို ကျွန်မ ပြန်ဖြေဖို့ လိုတယ်။ နောက်ပိုင်းမှာ ပြစ်ချက်ဖွေတဲ့ လုပ်ငန်းစဉ်ကို ကျွန်မ လုပ်ဆောင်ပြီး အကြောင်းရင်းကို ရှာတွေ့ခဲ့တယ်။ ဒီလို လက်တွေ့လုပ်ဆောင်လိုက်တော့ စိတ်အေးချမ်းရတယ်။ နောက်ပိုင်း မကိုင်တွယ်နိုင်တဲ့ ပြဿနာတွေ ကြုံရတဲ့အခါ၊ ညီအစ်ကိုမောင်နှမတွေဆီ အကြံဉာဏ်တောင်းပြီး၊ အဖြေကို အတည်ပြုပြီးမှ ပြန်ကြားပေးတယ်။ အချိန်အတန်ကြာ ဒီလိုလက်တွေ့လုပ်ဆောင်ပြီးတဲ့နောက်မှာ၊ တာဝန်အပေါ်ထားတဲ့ ကျွန်မရဲ့ သဘောထား ပြောင်းလဲလာပြီး နည်းပညာ ကျွမ်းကျင်မှုပိုင်းမှာလည်း သိသိသာသာ တိုးတက်လာတယ်။ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားအပေါ် ကျွန်မရဲ့သိနားလည်မှုက ခုချိန်မှာ မနက်နဲပေမဲ့ ဘုရားသခင်ကို မှီခိုပြီး ကိုယ့်ရဲ့ ယုတ်ညံ့မှုကို ဖြေရှင်းဖို့၊ တာဝန်ကို စံနှုန်းပြည့်မီအောင် ထမ်းဆောင်ဖို့ ကျွန်မ လိုလားနေပါတယ်။


၅၃။ ကျွန်ုပ် မိသားစု၏ လှောင်အိမ်မှ လွတ်မြောက်ခြင်း

လင်းရှီ တရုတ်နိုင်ငံ

ကျွန်မက အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်ကို ၂၀၀ ၅ခုနှစ်မှာ လက်ခံခဲ့တယ်။ အဲဒီအတောအတွင်းမှာ၊ စုဝေးပွဲတွေနဲ့ ဘုရားနှုတ်ကပတ်တော်တွေကို ဖတ်ရွတ်ခြင်းကတစ်ဆင့်၊ အရင်ကမကြားဖူးတဲ့ သမ္မာတရားနဲ့ နက်နဲမှုတွေ အများကြီးကို သင်ယူခဲ့ရတယ်။ ဘုရားက လူသားမျိုးနွယ်ကို ဘယ်လိုစီမံပြီး ကယ်တင်တယ်ဆိုတာ သိလာခဲ့ပြီး၊ လူ့ဘဝရဲ့ ရည်ရွယ်ချက်၊ တန်ဖိုးနဲ့ အဓိပ္ပာယ်အပြင်၊ လူသားရဲ့ ရလဒ်နဲ့ ခရီးပန်းတိုင်ကိုလည်း သင်ယူခဲ့ရတယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ရာကတစ်ဆင့်၊ ကျွန်မဘဝမှာရှိတဲ့ ပြဿနာတွေနဲ့ အခက်အခဲတွေကို ဖြေရှင်းနိုင်ခဲ့တယ်။ ဘုရားကို ယုံကြည်တာ ကောင်းတယ်လို့ ခံစားရတယ်။ ဒါပေမဲ့ ကျွန်မယောက်ျားက သိတော့၊ ကျွန်မရဲ့ယုံကြည်ခြင်းကို မဆုတ်မနစ် ဆန့်ကျင်ခဲ့တယ်။ ကျွန်မဦးလေးက သခင့်ကိုယုံကြည်မှုကြောင့် စီစီပီရဲတွေရဲ့ ဖမ်းတာ တစ်ခါခံခဲ့ရတယ်။ စီစီပီက ဘုရားကို ယုံကြည်တာကနေ အားလုံးကို တားမြစ်ထားတာ ကျွန်မယောက်ျားက သိပြီး၊ ကျွန်မလည်း အဖမ်းခံရပြီး တစ်မိသားစုလုံး ငြိစွန်းမှာကို သူ စိုးရိမ်ခဲ့လို့၊ ကျွန်မရဲ့ ယုံကြည်ခြင်းကို အရမ်းဆန့်ကျင်ခဲ့တယ်။ ဒါ့အပြင်၊ အဲဒီတုန်းက ကျွန်မက ကျောင်းမှာ အရံဆရာမဖြစ်သလို၊ ကျောင်းက သိသွားပြီး ကျွန်မကို အလုပ်ထုတ်မှာ သူ စိုးရိမ်ခဲ့တယ်။ ဒါကြောင့် ကျွန်မပေါ် ဖိအားအများကြီး ပေးခဲ့ပြီး တားဆီးခဲ့တယ်။

သူက စုဝေးပွဲတွေ တက်ခွင့်၊ ကိုယ့်တာဝန်ကို ဖြည့်ဆည်းခွင့် ပေးဖို့မပြောနဲ့ ဘုရားနှုတ်ကပတ်တော် ဖတ်ခွင့်၊ ဓမ္မတေးတွေ နားထောင်ခွင့် မပေးခဲ့ဘူး။ တစ်ခါ သတိရသေးတယ်၊ ကျွန်မ ဘုရားနှုတ်ကပတ်တော်ဖတ်တာကို သူမိသွားပြီး အရမ်းဒေါသထွက်သွားတယ်။ သူက ပြောတယ်။ “အစိုးရက နင့်ကို မယုံကြည်ဖို့ တားမြစ်ပေမဲ့၊ နင် ယုံကြည်နေတုန်းပဲပေါ့။ ပညာရေး ကော်မတီ အဖွဲ့ဝင်တစ်ယောက်က နင့်ကို မိသွားရင်၊ နင် ကိုယ့်အလုပ်ကိုပဲ ဆုံးရှုံးမှာမဟုတ်ဘူး၊ ထောင်ထဲကိုလည်း အပို့ခံရမှာ။ ငါ့မှာ အာမခံငွေပေးဖို့ မရှိဘူး၊ ဒါကြောင့် အရမ်းမနောက်ကျခင် နင် ယုံကြည်တာကို ရပ်လိုက်တာ ပိုကောင်းမယ်”တဲ့။ အဲဒီနောက်မှာ၊ ကျွန်မ ဆက်ယုံကြည်တော့၊ သူက ကျွန်မကို ခြိမ်းခြောက်တယ်။ “ငါ အသက်ရှူနေသရွေ့၊ နင့်ရဲ့ ယုံကြည်ခြင်းကို လက်တွေ့လုပ်ဖို့ အိပ်မက်တောင် မမက်နဲ့”တဲ့။ ဒါကိုကြားတော့၊ ကျွန်မရဲ့ ဆုံးဖြတ်ချက်က အားနည်းလာတယ်။ ကျွန်မ တွေးမိတယ်။ “ဘာပဲဖြစ်ဖြစ် ငါ့ယောက်ျားက ယုံကြည်ခြင်းကို လက်တွေ့လုပ်ခွင့်မပေးပေမဲ့ ငါ မရမက ယုံကြည်နေတုန်းပဲ။ ဒီတော့ သူ ငါ့ကို ဘာများလုပ်မလဲ”လို့ပေါ့။ အဲဒီအချိန်မှာပဲ၊ ဘုရားနှုတ်ကပတ်တော် တစ်ပိုဒ်ကို တွေးမိတယ်။ “သင်၏အတွင်း၌ ငါ၏သတ္တိကို သင် ပိုင်ဆိုင်ရမည် ဖြစ်ပြီး၊ မယုံကြည်သော ဆွေမျိုးများနှင့်ကြုံလျှင် မူရှိရမည်။ သို့သော် ငါ့အတွက် သင်သည် မည်သည့် အမှောင်အင်အားစုကိုမျှလည်း အလျှော့မပေးရ။ စုံလင်သော လမ်းကို လျှောက်လှမ်းရန် ငါ၏ဉာဏ်ပညာကို အမှီပြုလော့။ စာတန်၏ မည်သည့် လျှို့ဝှက်ကြံစည်ခြင်းကိုမျှ ထိန်းချုပ်ခွင့် မပေးနှင့်။ ငါ၏ရှေ့မှောက်သို့ သင်၏စိတ်နှလုံးထားရှိရာတွင် သင်၏ရှိသမျှလုံ့လစိုက်လော့၊ ပြီးလျှင် ငါသည် သင့်ကို နှစ်သိမ့်ကာ သင့်ထံ ငြိမ်သက်ခြင်းနှင့် ပျော်ရွှင်ခြင်း ယူဆောင်လာပေးမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) ဘုရားနှုတ်ကပတ်တော်တွေက ကျွန်မအတွက် အရမ်းစိတ်လှုံ့ဆော်စရာ ဖြစ်ခဲ့တယ်။ ယုံကြည်ခြင်းကို အတင်းစွန့်စေဖို့ ကျွန်မကို ခြိမ်းခြောက်တဲ့အဖြစ်ရောက်အောင် ကျွန်မယောက်ျားက စီစီပီရဲ့ လှည့်စားတာ ခံခဲ့ရပုံကို တွေးမိတယ်။ အပေါ်ယံမှာ၊ ကျွန်မယောက်ျားက ကျွန်မကို ဘုရားနောက်မလိုက်အောင် ဖိအားပေးပြီး ဟန့်တားနေပုံရပေမဲ့၊ တကယ်တော့၊ ကျွန်မကို ဘုရားပေါ် အတင်းသစ္စာဖောက်စေဖို့ ဘုရားရဲ့ ကယ်တင်ခြင်း ဆုံးရှုံးစေဖို့ စာတန်က သူကနေတစ်ဆင့် အလုပ်လုပ်နေခဲ့တာပဲ။ စာတန်ရဲ့ လုပ်ကြံတာခံလို့ မဖြစ်ဘူး၊ စာတန်နဲ့ အပေးအယူလုပ်လို့ မဖြစ်ဘူး။ ဘုရားပေါ် မှီခိုပြီး သူ့နှုတ်ကပတ်တော်တွေအတိုင်း ဆောင်ရွက်သရွေ့၊ ကျွန်မယောက်ျားရဲ့ အကျပ်ကိုင်တာကို ဘုရားက အောင်မြင်ခွင့် ပေးမယ်လို့ ယုံကြည်တယ်။ အဲဒီနောက်မှာ၊ ကျွန်မရဲ့ ဘုရားနှုတ်ကပတ်တော် စာအုပ်ကို ဖွတ်ပြီး၊ သူအဝေးမှာရှိတဲ့အခါမှပဲ ဖတ်တယ်၊ စုဝေးပွဲတွေ တက်တယ်၊ ဧဝံဂေလိ ဖြန့်ဝေခဲ့တယ်။ ၂၀၀၈ ခုနှစ် ဇူလိုင်လရောက်မှပဲ ကျွန်မက ယုံကြည်ခြင်းကို လက်တွေ့လုပ်ပြီး ကိုယ့်တာဝန်ကို လုပ်နေသေးမှန်း ယောက်ျားက သိပြီး အရမ်းစိတ်ဆိုးသွားတယ်။ ကျွန်မရဲ့ ဘုရားနှုတ်ကပတ်တော် စာအုပ်တွေနဲ့ ဓမ္မတေးတွေ နားထောင်ဖို့ သုံးတဲ့ MP5 စက်ကို ရှာဖို့ တစ်အိမ်လုံးကို သူ မွှေနှောက်ခဲ့တယ်။ စက်ကို တစ်စစီ ကွဲကြေသွားအောင် သူ ဆောင့်နင်းလိုက်တယ်။ ယုံကြည်ခြင်းကို ကျွန်မ လက်တွေ့မလုပ်အောင်၊ အိမ်မှာ ကျွန်မရဲ့ လှုပ်ရှားမှုတွေကို ကြီးကြပ်နိုင်အောင်လို့ သူ့ရဲ့ လစာမြင့်တဲ့ အလုပ်ကနေ ခွင့်ယူခဲ့တယ်။ ကျွန်မ စုဝေးပွဲတွေ မတက်နိုင်ခဲ့သလို၊ တကယ်ကို စိတ်ဆင်းရဲခဲ့တယ်။ ဒါကြောင့် အခွင့်အရေး ဖြစ်ပေါ်ချိန်မှာ၊ ညီအစ်ကို မောင်နှမတွေကို တွေ့ဖို့ ကျွန်မ လစ်ထွက်ခဲ့တယ်။ ဒါပေမဲ့ အံ့ဩစရာက၊ ကျွန်မတို့ကို တိုင်ဖို့ ရဲကို သူ ခေါ်ခဲ့တာပဲ။ ကံကောင်းလို့ ဘုရားနှုတ်ကပတ်တော် စာအုပ်နဲ့ တခြား အထောက်အထား မတွေ့လို့၊ ကျွန်မတို့ကို မဖမ်းကြဘူး။ နောက်ပိုင်းမှာ၊ ကျွန်မညီမအိမ်ရဲ့ ဘေးအိမ်က စုဝေးပွဲနေရာတစ်ခုဖြစ်မှန်း သူ သိသွားတယ်။ စုဝေးနေကြတဲ့ ညီအစ်ကို မောင်နှမတွေကို သူက ဓာတ်ပုံရိုက်ပြီး၊ တိုင်မယ်လို့ ခြိမ်းခြောက်တယ်။ အကျိုးဆက်အနေနဲ့၊ ညီအစ်ကို မောင်နှမတွေက အဲဒီမှာ ဆက်မစုဝေးရဲတော့ဘူး။ ညီအစ်ကို မောင်နှမတွေကို ကျွန်မ ဆက်သွယ်တာ သူမိတဲ့အခါတိုင်းမှာ၊ ကျွန်မကို ရိုက်တယ်၊ မဟုတ်ရင် ဒေါသနဲ့ ဝေဖန်တယ်။ သူက ကျွန်မကို မရေတွက်နိုင်အောင် ရိုက်နှက်ပြီး၊ လနဲ့ချီကြာအောင် ကျွန်မ နားထဲမှာ အူနေတဲ့အသံက ပျောက်မသွားခဲ့ဘူး။

အဲဒီအတောအတွင်းမှာ ဒီဓမ္မတေးကို ကျွန်မ မကြာခဏ ညည်းမိတယ်။ “ကျွန်ုပ်၏ ချစ်ခြင်းနှင့် သစ္စာစောင့်သိခြင်းကို ဘုရားသခင်အား ကျွန်ုပ်ပေးကာ၊ ဘုရားသခင်ကို ဘုန်းထင်ရှားစေဖို့ ကျွန်ုပ်၏ တာဝန်ကို ဖြည့်ဆည်းမည်။ ဘုရားသခင်အပေါ် သက်သေခံချက်အတွက် ရပ်တည်ကာ စာတန်ကို လုံးဝ အလျှော့မပေးဖို့ ကျွန်ုပ် စိတ်ပိုင်းဖြတ်ထားသည်။ အို ကျွန်ုပ်၏ ဦးခေါင်းကွဲကြေပြီး သွေးများ စီးဆင်းနိုင်၏၊ သို့သော် ဘုရားသခင်၏ လူတို့၏ သတ္တိသွေးများ မဆုံးရှုံးနိုင်ပေ။ ဘုရားသခင်၏ တိုက်တွန်းမှုက စိတ်နှလုံးတွင် တည်ထားသည်၊ နတ်ဆိုးစာတန်ကို အရှက်ရစေရန် ကျွန်ုပ် ဆုံးဖြတ်သည်။ နာကျင်ခြင်းနှင့် ဆင်းရဲဒုက္ခများကို ဘုရားသခင် ကြိုတင်ပြဠာန်းထားပေ။ ကိုယ်တော့်ကို သေသည်အထိ သစ္စာရှိပြီး နာခံမည်။ ဘုရားသခင်ကို တစ်ဖန် ဘယ်သောအခါမျှ ကျွန်ုပ် မျက်ရည်ကျစေမည် မဟုတ် သို့မဟုတ် စိုးရိမ်စေမည် မဟုတ်ပေ။”(သိုးသငယ်နောက်လိုက်ပြီး သီချင်းအသစ်များကိုသီဆိုပါ “ဘုရားသခင်၏ ဘုန်းကြီးသော နေ့ကို ကျွန်ုပ် မြင်တွေ့လိုသည်”) အဖန်ဆင်းခံအနေနဲ့ ကျွန်မက ဘုရားနောက်လိုက်ပြီး သူကယ်တင်တာ ခံရလောက်အောင် ကံကောင်းတာဟာ ဘုရားရဲ့ ကြီးမားတဲ့ မေတ္တာနဲ့ပဲ ဖြစ်ခဲ့ပုံကို ကျွန်မ တွေးမိတယ်။ စာတန်ကို အလျှော့ပေးတာထက် သေလိုက်ချင်ပြီး ဘုရားကို လုံးဝ သစ္စာဖောက်မှာ မဟုတ်ဘူး။ ကျွန်မယောက်ျားက ဖိအားပေးလေ၊ ဘုရားနောက်ကို ပိုလိုက်သင့်လေပဲ၊ ခိုင်ခိုင်မာမာ ရပ်တည်ပြီး စာတန်ကို အရှက်ခွဲသင့်လေပဲ။ နောက်ပိုင်းမှာ စုဝေးပွဲတွေ တက်ရင်၊ ကိုယ့်တာဝန်ကို လုပ်ရင် ကျွန်မယောက်ျားက ကျွန်မကို ဆက်ရိုက်ပြီး တခြားညီအစ်ကို မောင်နှမတွေကိုလည်း တိုင်မှာကို အသင်းတော်က စိုးရိမ်လို့ စုဝေးပွဲတက်တာကို သူတို့က ရပ်ခိုင်းပြီး အိမ်မှာ ဘုရားနှုတ်ကပတ်တော်ကိုပဲ ဖတ်ခိုင်းကြတယ်။

နောက်ထပ် သုံးနှစ်ကြာ၊ ဘုရားနှုတ်ကပတ်တော်တွေကို တိတ်တဆိတ် ဖတ်ဖို့ ကျွန်မယောက်ျား အပြင်ထွက်တဲ့ အချိန်ကိုပဲ အမိအရ အသုံးချနိုင်ခဲ့တယ်၊ မိတ်သဟာယပြုပြီး မိတ်ဆွေတွေနဲ့ မိသားစုဆီ ဧဝံဂေလိဖြန့်ဖို့ ဘေးအိမ်က ကျွန်မညီမနဲ့ ရံဖန်ရံခါပဲ တွေ့ခဲ့တယ်။ လှောင်ချိုင့်ထဲက ငှက်လို ကျွန်မ ကန့်သတ်ခံခဲ့ရတယ်။ ညီအစ်ကို မောင်နှမတွေနဲ့ သမ္မာတရားကို မိတ်သဟာယပြုရင်း၊ ဘုရားကို ချီးမွမ်းရာမှာ ဓမ္မတေးတွေ သီဆိုရင်းနဲ့ အတူရှိခဲ့အချိန်တွေကို ပြန်တွေးမိတယ်။ ပျော်စရာ၊ အံ့ဩစရာ သိပ်ကောင်းခဲ့တဲ့ အချိန်တွေပေါ့။ နောက်ဆုံးသော ကာလမှာ လူသားမျိုးနွယ်ကို ကယ်တင်ဖို့ဖြစ်တဲ့ ဘုရားရဲ့ အမှုတော်က ဘဝမှာ ရခဲတဲ့ ဖြစ်ရပ်တစ်ခုဖြစ်ပြီး၊ နှလုံးတစ်ချက်အခုန်မှာ ကုန်သွားမဲ့ အခွင့်အရေးဖြစ်လို့ ကျွန်မ လွတ်သွားလို့ မဖြစ်ပုံကိုလည်း တွေးမိတယ်။ ပုံမှန် အသင်းတော် အသက်တာကို အသက်ရှင်နေထိုင်ဖို့၊ တခြားလူတွေဆီ ဧဝံဂေလိ ဖြန့်ပြီး ဘုရားအတွက် သက်သေခံဖို့ တောင့်တခဲ့ပေမဲ့၊ ဒါတွေအားလုံးက အချည်းနှီး မျှော်လင့်ချက်တွေ ဖြစ်လာခဲ့ပြီ။ အရမ်းဝမ်းနည်းညိုးငယ်ပြီး စိတ်ထိခိုက်ရသလို၊ မကြာခဏ တစ်ယောက်တည်း ပုန်းပြီး ငိုမိတယ်။ အော်ဟစ်လိုက်ချင်ခဲ့တယ်။ “ဘုရားကို ယုံကြည်တာ လမ်းကြောင်းမှန်ကို လျှောက်တာပဲ။ မှန်ကန်တဲ့ ရွေးချယ်မှုကို ကျွန်မ လုပ်ခဲ့တာလေ။ ဘာလို့ ကျွန်မအတွက် မဖြေရှင်းနိုင် ဖြစ်နေရတာလဲ”လို့ပေါ့။ အဲဒီအချိန်မှာ ဘုရားနှုတ်ကပတ်တော်တစ်ပိုဒ် ဖတ်ရတယ်။ “နှစ်ပေါင်းထောင်ချီကြာ ဤသည်မှာ ညစ်ညူးခြင်း၏ နယ်မြေ ဖြစ်လေပြီ။ ယင်းသည် မခံမရပ်နိုင်လောက်အောင် ညစ်ပတ်ပေရေသည်၊ စိတ်ဆင်းရဲမှုက ပိတ်ဆီးထားသည်၊ တစ္ဆေများသည် လှည့်စားရင်းနှင့် လှည့်ဖြားရင်း၊ အခြေအမြစ် မရှိသော စွပ်စွဲချက်များ ပြုရင်း၁ အကြင်နာမဲ့ကာ ရက်စက်ကြမ်းကြုတ်လျက်၊ ဤတစ္ဆေမြို့အား နင်းခြေရင်းနှင့် ယင်းကို အသေကောင်များဖြင့် ပြန့်ကျဲနေစေရစ်လျက်၊ နေရာတကာတွင် ထကြွသောင်းကျန်းကြလေသည်။ ယိုယွင်းပျက်စီးခြင်း၏ အပုပ်နံ့သည် နယ်မြေကို ဖုံးလွှမ်းပြီး လေထုတွင် စိမ့်ဝင်ပျံ့နှံ့ကာ၊ ယင်းသည် အလွန်အကျွံ စောင့်ကြပ်ခြင်းခံရ၏။၂ မိုးကောင်းကင်များ အလွန်ရှိ လောကကြီးအား မည်သူ မြင်နိုင်သနည်း။ နတ်ဆိုးသည် လူသား၏ ခန္ဓာကိုယ် တစ်ခုလုံးကို တင်းကျပ်စွာ တုပ်နှောင်ထားသည်၊ သူ၏ မျက်လုံးနှစ်ခုလုံးကို ဖုံးအုပ်ပြီး၊ သူ၏နှုတ်ခမ်းများကို ခိုင်မြဲစွာ စေ့စေ့ပိတ်ထားလေသည်။ နတ်ဆိုးများ၏ မင်းသည် ထိုးဖောက်၍ မရနိုင်သော မကောင်းဆိုးဝါးတို့၏ နန်းတော် တစ်ခုအလား တစ္ဆေမြို့အပေါ် အနီးကပ် စောင့်ကြည့်မြဲစောင့်ကြည့်နေချိန်တွင်၊ နှစ်ထောင်ပေါင်း အချို့ကြာ ယနေ့ထက်ထိ သောင်းကျန်းပြီး ဖြစ်သည်။ ထိုအတောအတွင်းတွင်၊ ဤအစောင့်ခွေးအုပ်စုကို ဘုရားသခင်က ငြိမ်သက်ခြင်းနှင့် ပျော်ရွှင်ခြင်း နေရာ မရှိဘဲ ဖြစ်စေရစ်လျက်၊ ၎င်းတို့ကို အလစ် ဖမ်းဆီးသွားပြီး ၎င်းတို့အားလုံးအား သုတ်သင်ပယ်ရှင်းမည်ကို အလွန်အမင်း ကြောက်ရွံ့နေကြလျက် စိန်းစိန်းဝါးဝါး ကြည့်သော မျက်လုံးများဖြင့် စိုက်ကြည့်နေကြလေသည်။ ဤသို့သော တစ္ဆေမြို့သားများသည် ဘုရားသခင်အား အဘယ်သို့ မြင်တွေ့ဖူးနိုင်မည်နည်း။ ၎င်းတို့သည် ဘုရားသခင်၏ ကြင်နာခြင်းနှင့် ချစ်မြတ်နိုးဖွယ်ကောင်းခြင်းတို့ကို မွေ့လျော်ဖူးကြသလော။ လူ့လောက၏ အရေးကိစ္စများနှင့် ပတ်သက်၍ ၎င်းတို့သည် မည်သည့် နားလည်မှု ရှိကြသနည်း။ ၎င်းတို့အထဲမှ မည်သူသည် ဘုရားသခင်၏ ထက်သန်သော အလိုကို နားလည်နိုင်သနည်း။ ထိုအခါ လူ့ဇာတိခံယူ ဘုရားသခင်သည် လုံးလုံး ကွယ်ဝှက်လျက် ရှိမြဲရှိနေသည်မှာ သိပ်အံ့သြစရာ မဟုတ်ချေ။ မကောင်းဆိုးဝါးများက အကြင်နာမဲ့ပြီး လူမဆန်သည့် ဤကဲ့သို့သော အမှောင်လူ့အဖွဲ့အစည်းတွင် မျက်တောင် တစ်ချက်မျှ မခတ်ဘဲ လူများကို သတ်သော နတ်ဆိုးတို့၏မင်းသည် ချစ်ခင်ဖွယ်ဖြစ်ပြီး ကြင်နာကာ သန့်လည်းသန့်ရှင်းသော ဘုရားသခင်၏ တည်ရှိမှုကို မည်သို့ သည်းခံနိုင်မည်နည်း။ ဘုရားသခင်၏ ကြွရောက်လာခြင်းကို ၎င်းသည် အဘယ်သို့ ဂုဏ်ပြုကာ သြဘာ ပေးနိုင်မည်နည်း။ ဤလက်ပါးစေတို့။ ၎င်းတို့သည် ကြင်နာခြင်းကို မုန်းတီးခြင်းဖြင့် ပြန်ဆပ်ကြသည်၊ ၎င်းတို့သည် ကြာမြင့်စွာကတည်းက ဘုရားသခင်အား ရန်သူအဖြစ် စတင် ဆက်ဆံလာကြပြီးဖြစ်သည်၊ ၎င်းတို့သည် ဘုရားသခင်အား ညှဉ်းပန်းနှိပ်စက်ကြသည်၊ ၎င်းတို့သည် အဆုံးစွန် ရိုင်းစိုင်းကြသည်၊ ၎င်းတို့သည် ဘုရားသခင်ကို အနည်းငယ်မျှ အရေးထားမှု မရှိကြပေ၊ ၎င်းတို့သည် အဓမ္မလုယူကာ လုယက်တိုက်ဖျက်ကြသည်၊ ၎င်းတို့သည် အသိတရား လုံးလုံး ပျောက်ဆုံးကြပြီးဖြစ်သည်၊ အသိတရား အလုံးစုံကို ၎င်းတို့ ဆန့်ကျင်ကြကာ အပြစ်မဲ့သောသူကို အသိစိတ်မဲ့ခြင်းသို့ သွေးဆောင်ကြလေသည်။ ရှေးကာလ၏ ဘိုးဘေး များလော။ ချစ်မြတ်နိုးရသော ခေါင်းဆောင်များလော။ ၎င်းတို့ အားလုံးသည် ဘုရားသခင်အား ဆန့်ကျင်ကြ၏။ ၎င်းတို့၏ ဝင်ရောက်စွက်ဖက်မှုသည် ကောင်းကင်အောက်ရှိ အရာခပ်သိမ်းကို မှောင်မိုက်ခြင်း နှင့် ပရမ်းပတာဖြစ်ခြင်း အခြေအနေတစ်ခုတွင် ချန်ထားပြီးဖြစ်၏။ ဘာသာရေး လွတ်လပ်မှုလော။ နိုင်ငံသားများ၏ တရားဝင် ရပိုင်ခွင့်များနှင့် အကျိုးစီးပွားများလော။ ယင်းတို့သည် အပြစ်ဖုံးကွယ်ခြင်းအတွက် လှည့်စားမှုများသာ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၈)) ဘုရားနှုတ်ကပတ်တော်ရဲ့ ထုတ်ဖော်ပြမှုကတစ်ဆင့်၊ ဘုရားအပေါ် စီစီပီ မကောင်းဆိုးဝါးတွေရဲ့ ခုခံမှု အမှန်တရားကို ရိပ်စားမိခဲ့တယ်။ စီစီပီ အာဏာရယူကတည်းက၊ “အရာအားလုံးသည် သဘာဝအလျောက် ပြောင်းလဲဖြစ်ပေါ်ခဲ့သည်”၊ “လူသားသည် မျောက်ဝံမှ ဆင့်ကဲဖြစ်ပေါ်လာ၏”ဆိုတာနဲ့ “ကယ်တင်ရှင် မည်သည့်အခါကမျှ မရှိခဲ့” စသဖြင့် ပြောပြီး ဘုရားမဲ့ဝါဒကို အကြောင်းမဲ့ ဖြန့်ခဲ့ပုံကို တွေးမိတယ်။ သူတို့က ဘုရားကို လူတွေ ငြင်းပယ်၊ သစ္စာဖောက်စေဖို့၊ သူတို့နဲ့အတူ ဘုရားကို ခုခံစေပြီး နောက်ဆုံးမှာ ဘုရားရဲ့ ဖျက်ဆီးတာ ခံရဖို့နဲ့ သူတို့ရဲ့ သင်္ချိုင်းထုတ်ကုန်တွေ ဖြစ်လာစေဖို့ ရည်မှန်းရင်းနဲ့ လူတွေကို လှည့်ဖြားဖို့ ဒီအဓိပ္ပာယ်မရှိတဲ့ သီအိုရီတွေ သုံးခဲ့ကြတယ်။ နောက်ဆုံးသော ကာလမှာ၊ လူသားမျိုးနွယ်ကို ကယ်တင်ဖို့ အခု ဘုရားက လူ့ဇာတိခံပြီးဆိုတော့၊ စီစီပီက ဘုရားရဲ့ နောက်ဆုံးသော ကာလထဲက အမှုတော်ကို ဖိနှိပ်ပြီး၊ တရုတ်ပြည်မှာ ဘုရားမဲ့ အုပ်စိုးမှုကို တည်ထောက်မဲ့ ရည်မှန်းချက်နဲ့ ခရစ်တော်ကို ကသုတ်ကရက် လိုက်ဖမ်းပြီး ခရစ်ယာန်တွေကို အကြောင်းမဲ့သက်သက် ဖမ်းဆီး၊ နှိပ်စက်နေတယ်။ စီစီပီက ဘုရားကို ရန်သူလို သဘောထားတဲ့ ဘီလူးသရဲစီးနေတဲ့ လူအုပ်ပဲ။ လူသတ်ဖို့အပန်းမကြီးတဲ့၊ ဘုရားကို ခုခံနေတဲ့ စာတန်ရဲ့ သရုပ်သကန်တစ်ခုပဲ။ ကျွန်မယောက်ျားက ကျွန်မကို ယုံကြည်ခြင်း လက်တွေ့မလုပ်အောင် ဖိအားပေးပြီး ဟန့်တားနေရတဲ့ အကြောင်းရင်းက စီစီပီရဲ့ ဘုရားမဲ့ဝါဒ အတွေးအခေါ်နဲ့ သူက ဦးနှောက်ကျင်းခံခဲ့ရလို့ပါပဲ။ ဘုရားကို သူ မယုံကြည်ခဲ့သလို၊ ကျွန်မ စီစီပီရဲ့ ဖမ်းဆီးတာ ခံခဲ့ရရင် သူ ငြိစွန်းမှာကို လန့်ခဲ့တယ်။ ဒါကြောင့် ကျွန်မရဲ့ ယုံကြည်မှုကို သူ ပြင်းပြင်းထန်ထန် ဆန့်ကျင်ခဲ့တာပဲ။ ကျွန်မ ဖြတ်သန်းနေခဲ့ရတဲ့ ဆင်းရဲဒုက္ခအားလုံးက စီစီပီ နတ်ဆိုးဘုရင်ရဲ့ လုပ်ဆောင်ချက်ပဲ။ မကောင်းဆိုးဝါးတစ်သိုက်ကို စိတ်နှလုံးအကြွင်းမဲ့ ကျွန်မ မုန်းမိတယ်။ ဘုရားကို စယုံကြည်ကတည်းက၊ ကျွန်မယောက်ျားက ကျွန်မကို စီစီပီနဲ့အတူ ဖိနှိပ်နေခဲ့တာလေ။ ဘုရားနှုတ်ကပတ်တော်တွေကို ဖတ်ခွင့်၊ စုဝေးပွဲတက်ခွင့်၊ တာဝန်တွေ လုပ်ခွင့်မပေးဘူး၊ မရေတွက်နိုင်အောင် ရိုက်နှက်ခဲ့ပြီး၊ ကျွန်မနဲ့ ညီအစ်ကို မောင်နှမတွေကို ရဲတွေဆီတောင် တိုင်ခဲ့တယ်။ ကျွန်မယောက်ျားရဲ့ သဘာဝနဲ့ အနှစ်သာရက သမ္မာတရားမုန်းပြီး ဘုရားကို စက်ဆုပ်ခြင်းဖြစ်သလို၊ အိမ်မှာ ယုံကြည်ခြင်းကို လက်တွေ့လုပ်ဖို့ ကြိုးစားရင် သူ့ရဲ့ ဖိနှိပ်တာ အမြဲခံရမှာကို ကျွန်မ သဘောပေါက်တော့၊ ယုံကြည်ခြင်းကို တကယ် လက်တွေ့လုပ်ပြီး၊ ကိုယ့်တာဝန်ကိုလုပ်ဖို့ သူ့ကို ကွာရှင်းပြီး အိမ်ကထွက်သွားဖို့ အကြိမ်တော်တော်များများ တွေးခဲ့တယ်။ ဒါပေမဲ့ အိမ်ကထွက်ဖို့ တွေးတဲ့အခါတိုင်းမှာ၊ ကျွန်မသားအတွက် စိုးရိမ်မိတယ်။ သူက ဆယ်ကျော်သက်ပဲရှိသေးတာ၊ သူ့အမေကို ဆုံးရှုံးရတာ သူ့အဖို့ အရမ်းခက်ခဲမှာ။ အိမ်မှာတော့ သူ့ကို ကျမ်းစာပုံပြင်တွေ ကျွန်မ ဖတ်ပြလို့ရတယ်၊ ဘုရားနှုတ်ကပတ်တော်တွေ မိတ်သဟာယပြုပေးပြီး သူ့ကို ဘုရားရှေ့ခေါ်လို့ရတယ်။ ကျွန်မထွက်သွားရင်၊ ဘယ်သူက ယုံကြည်ခြင်းမှာ သူ့ကို လမ်းပြမလဲ။ ဒါကိုတွေးမိတဲ့အခါတိုင်း၊ အထူးသဖြင့် အားနည်းမိတယ်၊ ကျွန်မယောက်ျားကို ကွာရှင်းဖို့ သတ္တိမဲ့ရသလို၊ အကျဉ်းချခံရခြင်းထဲက ကျွန်မဘဝကို တိတ်တိတ်လေးပဲ သည်းညည်းခံခဲ့ရတယ်။ ဆင်းရဲဒုက္ခရဲ့ ဖိစီးနှိပ်စက်တာခံရတဲ့အခါ၊ ဆုတောင်းခြင်းနဲ့ ဘုရားရှေ့ကို လာပြီး ဘုရားနှုတ်ကပတ်တော်တွေကို တိတ်တဆိတ် ဖတ်ခဲ့တယ်။ အဲဒီအခါမှပဲ နည်းနည်း သက်သာရာရခဲ့တယ်။

၂၀၁၁ ခုနှစ် အောက်တိုဘာမှာ၊ စုဝေးပွဲတွေကို လျှို့ဝှက်တက်ဖို့ ကျွန်မ လစ်ထွက်ခဲ့တယ်။ ကျွန်မကို ဧည့်ခံရင်၊ နောက်တစ်ခါ သူတို့နဲ့ပတ်သက်လို့ သူ သိပ်ယဉ်ကျေးပြတော့မှာ မဟုတ်ဘူးလို့ ညီအစ်ကို မောင်နှမတွေကို ကျွန်မယောက်ျားက ခြိမ်းခြောက်ခဲ့တယ်။ ကျွန်မကိုလည်း၊ “ဒီမှာ ရှိနေသမျှ၊ ဘုရားအပေါ် နင့်ကို ငါ ယုံကြည်ခွင့်ပေးမှာ မဟုတ်ဘူး နင် ယုံကြည်ချင်ရင်၊ ဒီအိမ်ကနေ ထွက်သွားရမယ်။”လို့ ပြောပြီး ကျွန်မကိုလည်း ခြိမ်းခြောက်ခဲ့တယ်။ သူဒီလိုပြောတာ ကြားရတာက အရမ်းစိတ်မချမ်းသာစရာကောင်းခဲ့တယ်။ အတူရှိခဲ့ကြတဲ့ နှစ်တွေအားလုံးကို နည်းနည်းမှ မတွေးဘဲ၊ ဘုရားကို ယုံကြည်တဲ့အတွက်သက်သက် သူ ကျွန်မကို မောင်းထုတ်တာ အံ့ဩစရာပါ။ အဲဒီအချိန်မှာ ဘုရားနှုတ်ကပတ်တော်တစ်ပိုဒ်‌ တွေးမိတယ်။ “လင်ယောက်ျားသည် သူ၏ဇနီးမယားကို အဘယ်ကြောင့် ချစ်သနည်း။ ဇနီးမယားသည် သူမ၏ လင်ယောက်ျားကို အဘယ်ကြောင့် ချစ်သနည်း။ သားသမီးများက သူတို့၏မိဘများအပေါ် အဘယ်ကြောင့် သားသမီးဝတ် ကျေပွန်ကြသနည်း။ မိဘများက ၎င်းတို့၏ သားသမီးများအပေါ် အဘယ်ကြောင့် အလွန် ချစ်ကြသနည်း။ လူများသည် အမှန်တကယ်တွင် မည်သည့် ရည်ရွယ်ချက်မျိုးများကို သိုထားကြသနည်း။ ၎င်းတို့၏ အကြံမှာ မိမိတို့၏ ကိုယ်ပိုင် အစီအစဉ်များနှင့် တစ်ကိုယ်ကောင်းဆန်သော ဆန္ဒများကို ဖြည့်ဆည်းရန် ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဘုရားနှုတ်ကပတ်တော်က အရှိအတိုင်းပြတယ်။ လူတွေကြားမှာ စစ်မှန်တဲ့ မေတ္တာမရှိဘူး။ လင်နဲ့မယားကြား မေတ္တာက အပြန်အလှန် အကျိုးအမြတ် လက်ခံမှုပေါ် အခြေခံထားတာ။ ဘုရားကို မယုံကြည်ခင်မှာ၊ ကျွန်မယောက်ျားက ကျွန်မကို အဲဒီလို မဆက်ဆံဖူးဘူး။ ဒါပေမဲ့ ဘုရားကို ယုံကြည်တဲ့အတွက် ကျွန်မ အဖမ်းခံရရင် သူ ငြိစွန်းမှာ စိုးရိမ်လာတာနဲ့၊ အိမ်ထောင်မှာ ကျွန်မတို့ အတူရှိခဲ့ကြတဲ့ နှစ်ကာလတွေအားလုံးကို သူက နည်းနည်းမှ မတွေးတော့ဘူး။ ကျွန်မကို ရိုက်နှက်ပြီး အိမ်ကနေတောင် မောင်းထုတ်ဖို့ ခြိမ်းခြောက်နေတယ်။ သူ့အကျိုးစီးပွားတွေကို ကာကွယ်ဖို့အတွက်ပဲ သူက အရမ်းရက်စက်နေခဲ့တာ မဟုတ်လား။ အဲဒါကို သဘောပေါက်တော့၊ ကိုယ့်ကိုယ်ကိုယ် တွေးမိတယ်။ “သူက ငါ့ကို တွန်းထုတ်ဖို့ ကြိုးစားနေမှတော့ ငါလည်း ထွက်သာသွားလိုက်ပြီး၊ ဘုရားကို လွတ်လွပ်လပ်လပ် ယုံကြည်၊ ကိုယ့်တာဝန်ကို လုပ်မယ်”လို့ပေါ့။ နောက်ပိုင်းမှာ၊ ကျွန်မသားကို သူ့အဒေါ်စာပြနေတုန်း ကီလို ၅၀ အကွာမှာရှိတဲ့ အသင်းတော်ဆီ ကျွန်မ ထွက်သွားပြီး၊ နောက်ဆုံးမှာ အသင်းတော် အသက်တာကို ပါဝင်ပြီး ကိုယ့်တာဝန်ကို လုပ်နိုင်ခဲ့တယ်။ ဒါပေမဲ့ အဲဒီတုန်းက ကိုယ့်သားနဲ့ ပတ်သက်လို့ ကျွန်မ စိုးရိမ်မိတုန်းပဲ။ လုပ်စရာမရှိတဲ့အချိန်၊ ဒါမှမဟုတ် အားလပ်ရက် အတောအတွင်းမှာ၊ ကျောင်းလွတ်ပြီးတဲ့နောက်မှာ ကလေးတွေက သူတို့အမေနဲ့ အဖေတွေဆီ အိမ်ပြန်လာနေကြတာ မြင်တော့၊ အိမ်မှာ ကျွန်မမရှိတာကို ကျွန်မသား ဘယ်လိုများ ဝမ်းနည်းနေမလဲလို့ တွေးမိပြီး၊ သူ့ကို တွေ့ဖို့ အိမ်ပြန်ချင်ခဲ့တယ်။ ဒါပေမဲ့ ကျွန်မကို ယောက်ျားက ရိုက်မှာ၊ ဖိနှိပ်ပြီး ဒေါသနဲ့ဝေဖန်ပြောဆိုမှာကို စိုးရိမ်လို့၊ ပြန်မသွားရဲခဲ့ဘူး။ တိတ်တဆိတ် မျက်ရည်ကျတာပဲ တတ်နိုင်ခဲ့တယ်။

အဲဒီအတောအတွင်းမှာ၊ စိတ်ပိုင်းဆိုင်ရာ မချိတင်ကဲဝေဒနာ အများကြီး တွေ့ကြုံခဲ့ရပြီး၊ မကြာခဏ ကိုယ့်ဘာသာ ပုန်းအောင်းပြီး ငိုခဲ့ရတယ်။ တစ်ခါမှာ၊ ယောက်ျား ထွက်သွားတဲ့နောက်မှာ ညီအစ်မတစ်ယောက်နဲ့ စကားပြောဖို့ အိမ်ကနေ လစ်ထွက်ခဲ့ပေမဲ့၊ ကျွန်မ ပြန်လာတဲ့အချိန်မှာ၊ ယောက်ျားက အိမ်ဆီကားမောင်းလာနေတုန်း လမ်းပေါ်မှာ ကျွန်မကို သတိထားမိသွားတယ်။ သူက “နင့်ကို ငါ ဒီကားနဲ့ ကြိတ်လိုက်လို့ရတယ်ဆိုတာ နင်သိလား”လို့ ကျွန်မကို ဒေါသနဲ့ကြိမ်းတယ်။ ဒါကိုကြားတော့ ကျွန်မနှလုံးသား အေးစက်သွားတယ်။ ဘုရားကို ကျွန်မ ယုံကြည်တာကြောင့်ပဲ သူက ကျွန်မကို သူ့ကားနဲ့ ကြိတ်ချင်နေခဲ့တာလေ။ ကျွန်မယောက်ျားက ဘုရားကိုမုန်းတဲ့ မကောင်းဆိုးဝါးဖြစ်ပြီး၊ ကျွန်မအပေါ် ဖိနှိပ်တာကို သူ လုံးဝ လျော့မှာမဟုတ်မှန်း ဒါက ပိုလို့တောင် ကျွန်မကို မြင်ခွင့်ပေးခဲ့တယ်။ အဲဒီအိမ်မှာ ကျွန်မရဲ့ယုံကြည်ခြင်းကို ကျွန်မ လက်တွေ့လုပ်နိုင်မှာမဟုတ်လို့၊ ထွက်သွားဖို့ပဲ ရွေးစရာ ရှိတော့တယ်။ ဒါပေမဲ့ ထွက်သွားဖို့ စဉ်းစားတဲ့အခါမှာ၊ အရမ်းအရမ်းကို ဝမ်းနည်းမိတယ်။ ကျွန်မသားနဲ့ ပြန်ဆုံရရုံပဲရှိသေးပြီး၊ ကျွန်မ ပြန်ထွက်သွားရင် သူ့အပေါ် အရမ်း အကြင်နာမဲ့သလို ဖြစ်နေမလားပေါ့။ ကျွန်မထွက်သွားရင်၊ ဘုရားကို ယုံကြည်ပြီး လမ်းကြောင်းမှန်လျှောက်ဖို့ ဘယ်သူက သူ့ကို လမ်းပြမှာလဲ။ အဲဒီအကြောင်းတွေးလေ၊ ကျွန်မသားကို မထားခဲ့ရက်နိုင်လေပဲ။ ဘုရားရှေ့ကို ဆုတောင်းခြင်းနဲ့ အဆက်မပြတ်လာဖို့ပဲ ကျွန်မတတ်နိုင်ခဲ့တယ်။ “ဘုရားသခင်။ ကျွန်မယောက်ျားက ကျွန်မကို ဆက်ဖိနှိပ်ပြီး တားဆီးနေတယ်။ ကိုယ့်ယုံကြည်ခြင်းကို လက်တွေ့လုပ်နိုင်အောင် ဒီနေရာကို ကျွန်မ စွန့်ခွာချင်ပေမဲ့၊ ကျွန်မသားကို လက်မလွှတ်နိုင်ပါဘူး။ ဘုရားသခင်။ ဘာလုပ်ရမှန်း ကျွန်မ မဆုံးဖြတ်နိုင်သလို၊ ဉာဏ်အလင်းပေး၊ လမ်းပြဖို့ ဆုတောင်းပါတယ်”လို့ပေါ့။ အဲဒီနောက်မှာ၊ ဘုရားနှုတ်ကပတ်တော် ဓမ္မသီချင်းတစ်ပုဒ်ကို အမှတ်မထင်တွေ့တယ်။ “လူတို့သည် ဤတိုတောင်းသော အချိန်အတွက်၊ ၎င်းတို့၏ဇာတိပကတိကို မေ့ထားနိုင်စွမ်း မရှိသလော။ မည်သည့်အရာများက လူသားနှင့် ဘုရားသခင်ကြားက ချစ်ခြင်းမေတ္တာကို ခွဲခြမ်းနိုင်သနည်း။ လူသားနှင့် ဘုရားသခင်ကြားက ချစ်ခြင်းမေတ္တာကို မည်သူသည် တခြားစီ ဆွဲဖြဲနိုင်သနည်း။ မိဘများ၊ ခင်ပွန်းများ၊ ညီအစ်မများ၊ ဇနီးများ သို့မဟုတ် နာကျင်ဖွယ်ရာ စစ်ဆေးမှုလော။ လူသားတွင်းရှိ ဘုရားသခင်၏ပုံရိပ်ကို အသိစိတ် ခံစားချက်များက ဖယ်ရှားပစ်နိုင်သလော။ လူတို့ အချင်းချင်းအပေါ် ကျေးဇူးတင်ရှိမှုနှင့် လုပ်ရပ်များသည် ၎င်းတို့ကိုယ်တိုင်၏ လုပ်ဆောင်ချက်လော။ ၎င်းတို့ကို လူသားက ပြုပြင်နိုင်သလော။ မည်သူသည် မိမိကိုယ်ကိုယ် ကာကွယ်နိုင်သနည်း။ လူတို့သည် မိမိတို့ကိုယ်ကိုယ် ထောက်ပံ့ပေးနိုင်သလော။ ဘဝတွင် သန်မာသူများမှာ အဘယ်သူများဖြစ်သနည်း။ မည်သူသည် ငါ့ကို စွန့်ခွာပြီး၊ မိမိတို့ဘာသာ အသက်ရှင်နိုင်သနည်း။ အဖန်တလဲလဲ၊ ဘုရားသခင်သည် လူအားလုံးအား မိမိကိုယ်ကိုယ် ဆင်ခြင်သုံးသပ်ခြင်းအမှုကို ဆောင်ရွက်ရန် အဘယ်ကြောင့် တောင်းဆိုသနည်း။ အဘယ်ကြောင့်၊ ဘုရားသခင်က၊ ‘သို့ရာတွင် မည်သူ၏အခက်အခဲကို ၎င်းတို့ကိုယ်တိုင်၏လက်များဖြင့် စီစဉ်ဖူးသနည်း’ ဟု ဆိုသနည်း။”(သိုးသငယ်နောက်လိုက်ပြီး သီချင်းအသစ်များကိုသီဆိုပါ “လူတို့သည် ဤခဏတာကာလအတွင်း ၎င်းတို့၏ ဇာတိပကတိကို ဘေးဖယ်ထားနိုင်စွမ်း မရှိကြသလောကျူး”) ဘုရားနှုတ်ကပတ်တော်တွေက နက်ရှိုင်းတဲ့ သက်ရောက်မှုရှိခဲ့ပြီး အပြစ်ရှိတဲ့စိတ် ခံစားခဲ့ရတယ်။ လူသားမျိုးနွယ်ကို ကယ်တင်ဖို့ ဘုရားက လူ့ဇာတိခံယူခဲ့ပြီး အကြီးအကျယ် အရှက်ကွဲခြင်းကို သည်းခံရင်း၊ သူ့ရဲ့ ကယ်တင်ခြင်း ရည်မှန်းချက်ဖြစ်တဲ့ လူသားမျိုးနွယ်ကို သူ့မေတ္တာအကုန် ပေးကမ်းရင်း၊ သည်းခံခြင်းနဲ့ လူတွေကြားမှာ သမ္မာတရားကို ဖော်ပြပြီး သူ့အမှုတော် ဆောင်ရွက်ပုံကို တွေးမိတယ်။ လူကိုကယ်တင်ဖို့ ဘုရားသည်းညည်းခံခဲ့ရတဲ့ ဆင်းရဲဒုက္ခအားလုံးကို တွေးမိတော့၊ ဘုရားရဲ့ မေတ္တာ အရမ်းလက်တွေ့ကျပုံကို သဘောပေါက်ရတယ်။ ဧဝံဂေလိ ဖြန့်ပြီး သူ့အတွက် သက်သေခံဖို့ အရာရာကို ဘေးဖယ်ထားရင်းနဲ့ ကျွန်မတို့ ထပြီး သူ့အလိုတော်ကို အလေးဂရုပြုကြမယ်လို့ သူ မျှော်လင့်တယ်။ ဒါက ကျွန်မတို့အတွက် ဘုရားရဲ့ ချစ်ခြင်းမေတ္တာပဲ။ ဒါပေမဲ့ ကျွန်မထွက်သွားရင် ကျွန်မသားကို စောင့်ရှောက်ဖို့ ဘယ်သူမှမရှိမဲ့ပုံကိုပဲ တွေးပြီး၊ ဘုရားရဲ့အလိုတော်ကို အလေးဂရုပြုမပြုနိုင်ဖြစ်ရင်းနဲ့ ကျွန်မ တစ်ကိုယ်ကောင်းဆန်ခဲ့တယ်။ အားနည်း၊ အသုံးမကျ၊ အသိစိတ်မဲ့ပြီး ဘုရားနောက်လိုက်ဖို့ အရာရာကို အရာရာကို ဘေးဖယ်မထားနိုင်တဲ့အတွက် ကိုယ့်ကိုယ်ကိုယ် စက်ဆုပ်မိတယ်။ ကျွန်မသားကို လက်မလွှတ်နိုင်လို့၊ အိမ်မှာ ပိတ်မိတာ၊ ယောက်ျားရဲ့ အရိုက်ခံရတာ၊ အဖန်ဆင်းခံအနေနဲ့ ကိုယ့်တာဝန်ကို လုပ်ခွင့်မပြောနဲ့၊ ဘုရားနှုတ်ကပတ်တော်ကိုတောင် ဖတ်ခွင့်မရှိဘဲ လှောင်ပိတ်၊ ထိန်းချုပ်ခံရတာကို အောင့်သက်သက်နဲ့ လက်ခံလိုက်ရတယ်။ သမ္မာတရားလိုက်စားပြီး ဘုရားကိုချစ်ဖို့ ဆုံးဖြတ်ချက်နည်းနည်းမှ မရှိခဲ့ဘူး။ အာဗြဟံက သူ့ရဲ့ တစ်ဦးတည်းသောသားကို ဘုရားဆီ ယဇ်ပူဇော်မှုအနေနဲ့ စွန့်ဖို့ လိုလားနေခဲ့တယ်၊ ဒီတော့ ဘာလို့ ကျွန်မက အဖန်ဆင်းခံအနေနဲ့ ကိုယ့်တာဝန်ကို လုပ်ဖို့၊ သမ္မာတရားလိုက်စားပြီး ဘုရားရဲ့ ကယ်တင်ခြင်းကို ရရှိဖို့ ကျွန်မသားနဲ့ ခဏတာ မခွဲနိုင်ခဲ့ရတာလဲ။ ကိုယ့်သားကို လက်မလွှတ်နိုင်တော့တာနဲ့ပဲ ကိုယ့်တာဝန်ကို မထိန်းသိမ်းနိုင်ခဲ့ဘူး။ ဘုရားရဲ့ ကယ်တင်ခြင်းအမှုက အဆုံးသတ်ကို ရောက်လာသလို၊ ကြီးမားတဲ့ ဘေးဒုက္ခတွေက မကြာခဏ ပေါ်လာတော့မှာကို ကျွန်မသိတယ်။ အိမ်မှာ၊ ကျွန်မက ဘုရားနှုတ်ကပတ်တော် မဖတ်နိုင်ဘူး၊ စုဝေးပွဲတွေ မတက်နိုင်သလို၊ ကိုယ့်တာဝန်ကို မလုပ်နိုင်ဘူး။ ဒီလိုဆက်ဖြစ်ရင်၊ သမ္မာတရားကို ရမှာမဟုတ်သလို၊ ကောင်းတဲ့ လုပ်ရပ်တွေကို ပြင်ဆင်နိုင်မှာ မဟုတ်ဘူး။ လာမဲ့ ကပ်ဘေးတစ်ခုခုမှာ ကျွန်မ ပျက်စီးဆုံးရှုံးသွားနိုင်တယ်။ အဲဒါဆိုရင် ကျွန်မသားကို လမ်းကြောင်းမှန်ပေါ် ကျွန်မ ဘယ်လိုလမ်းပြတော့မလဲ။ ကျွန်မသားရဲ့ ကံကြမ္မာလည်း ဘုရားလက်ထဲမှာ ရှိတယ်မဟုတ်လား။ ဆင်းရဲဒုက္ခခံဖို့ သူ ဘယ်လောက် ကံစီမံရာဖြစ်တယ်၊ လမ်းကြောင်းမှန်ပေါ် သူ ခြေချနိုင်မလားဆိုတဲ့အပေါ် ကျွန်မ အခွင့်အာဏာမရှိဘူး။ ဒါကို သဘောပေါက်တော့ ကျွန်မရဲ့ ပူပန်သောက နည်းနည်း လျော့ကျသွားတယ်။

အဲဒီနောက်မှာ နောက်ထပ် ဘုရားနှုတ်ကပတ်တော်တချို့ကို ဖတ်တယ်၊ သမ္မာတရားကို နည်းနည်း ထပ်သင်ယူပြီး၊ နောက်ဆုံးမှာ ကျွန်မသားအပေါ် ကျွန်မရဲ့ စိုးရိမ်မှုတွေကို လက်လွှတ်ခဲ့တယ်။ ဒီစာပိုဒ်ကို ကျွန်မ ဖတ်တယ်။ “ဖန်ဆင်းရှင်၏ ကြိုတင်သတ်မှတ်ခြင်းကလွဲပြီး ဘယ်အရာကမှ လူတစ်ယောက်၏ ကံကြမ္မာပေါ် ဆက်နွှယ်မှု မရှိသည့်အတွက်၊ မွေးဖွားခြင်းနှင့် ပြုစုပျိုးထောင်ခြင်းအပြင် ကလေးတစ်ယောက်၏ ဘဝတွင် မိဘ၏ တာဝန်ဝတ္တရားမှာ သူကြီးပြင်းဖို့ ပုံစံကျသည့် ပတ်ဝန်းကျင်ကို ပံ့ပိုးဖို့ဖြစ်ပါသည်။ လူတစ်ယောက်က မည်သို့အနာဂတ်မျိုး ရှိမည်ကို ဘယ်သူကမှ မထိန်းချုပ်နိုင်ပါ။ ယင်းကို အချိန်ကြာမြင့်စွာက ကြိုတင်သတ်မှတ်ပြီး ဖြစ်သကဲ့သို့ သူ့မိဘများကပင် သူ့ကံကြမ္မာကို မပြောင်းလဲနိုင်ပေ။ ကံကြမ္မာနှင့် ပတ်သက်သရွေ့၊ လူတိုင်းက အမှီအခိုကင်းကာ လူတိုင်း မိမိ၏ ကိုယ်ပိုင်ကံကြမ္မာ ရှိလေသည်။ ထို့ကြောင့် မည်သူ၏မိဘကမျှ တစ်ဦးတစ်ယောက်၏ ဘဝကံကြမ္မာကို တွန်းလှန်မပယ်ရှားနိုင် သို့မဟုတ် ဘဝတွင် သူပြုမူလှုပ်ရှားသည့် အခန်းကဏ္ဍအပေါ် လွှမ်းမိုးမှုအနည်းငယ်ပင် အသုံးမပြုနိုင်ပေ။ လူတစ်ယောက်က သူမွေးဖွားခံရဖို့ သတ်မှတ်ထားသည့် မိသားစု၊ သူကြီးပြင်းသည့် ပတ်ဝန်းကျင်တို့သည် ဘဝတွင် မိမိတာဝန်ကို ဖြည့်ဆည်းခြင်း အတွက် ကြိုတင်သတ်မှတ်ချက်များထက် ဘာမျှမပိုပေ။ ထိုအရာများသည် လူတစ်ယောက်၏ ဘဝကံကြမ္မာကို သို့မဟုတ် လူတစ်ယောက်က မိမိ၏ တာဝန်ကို ပြီးမြောက်စေသည့် ကံတရားမျိုးအား မည်သည့်နည်းနှင့်မျှ မသတ်မှတ်ပေ။ ထို့ကြောင့် မည်သူ၏ မိဘကမျှ ကလေး၏ ဘဝတာဝန်ကို ပြီးမြောက်စေဖို့ ကူညီ၍မရ။ အလားတူ၊ မည်သူ၏ ဆွေမျိုးများကမျှ ဘဝတွင် သူ့အခန်းကဏ္ဍကို တာဝန်ယူဖို့ မကူညီနိုင်ပေ။ သူ့တာဝန်ကို သူမည်သို့ ပြီးမြောက်အောင် ပြုလုပ်သည်၊ သူ့အခန်းကဏ္ဍကို မည်သည့် ပတ်ဝန်းကျင်မျိုး၌ ဆောင်ရွက်သည် ဆိုသည့်အရာ များသည် သူ့ဘဝ ကံကြမ္မာအားဖြင့် လုံးဝ သတ်မှတ်ပြီးဖြစ်သည်။ တစ်ခြားနည်းနှင့်ပြောရလျှင်၊ ဖန်ဆင်းရှင်က ကြိုတင်သတ်မှတ် ထားသည့် လူတစ်ယောက်၏ တာဝန်ကို အခြား ဓမ္မဓိဋ္ဌာန်ကျသော အခြေအနေများကမျှ မလွှမ်းမိုးနိုင်ပါ။ လူအားလုံးက သူတို့၏ ကိုယ်ပိုင်တစ်ဦးချင်းစီ ကြီးပြင်းလာသည့် ပတ်ဝန်းကျင်၌ ရင့်ကျက်လာကြသည်၊ ထို့နောက် တဖြည်းဖြည်းနှင့် တစ်ဆင့်ပြီး တစ်ဆင့် ဘဝတွင် သူတို့၏ ကိုယ်ပိုင် လမ်းများပေါ် ခရီးစတင် လာကြပြီး ၎င်းတို့အတွက် ဖန်ဆင်းရှင်အားဖြင့် စီစဉ်ထားသည့် ကံတရားများကို ဖြည့်ဆည်းကြလေသည်။ အလိုအလျောက်ပင် ၎င်းတို့သည် ဖန်ဆင်းရှင်၏ ကြိုတင်ပြဋ္ဌာန်းခြင်းအတွက် ဖန်ဆင်းရှင်၏ အချုပ်အခြာအာဏာ အတွက်၊ အဖန်ဆင်းခံများအနေဖြင့် သူတို့၏ တာဝန် ဝတ္တရားများကို စတင်ဖြည့်ဆည်းသည့်နေရာဖြစ်သော ကျယ်ပြန့်လှသည့် လူပင်လယ်ထဲသို့ အမှတ်တမဲ့ ဝင်ရောက်ကြပြီး ဘဝ၌ ၎င်းတို့၏ကျရာနေရာများကို ယူကြလေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်ကို ဖတ်ရာကတစ်ဆင့်၊ ကျွန်မ သဘောပေါက်သွားတယ်။ ကလေးရဲ့ ကံကြမ္မာက သူ့မိဘတွေနဲ့ မဆက်နွှယ်ဘဲ၊ ဘုရားရဲ့ အချုပ်အခြာအာဏာကတစ်ဆင့် ဆုံးဖြတ်ထားတာကိုပေါ့။ ကျွန်မသားရဲ့ ကံကြမ္မာက ဘုရားလက်ထဲမှာ ရှိတယ်။ ကျွန်မသား ဘယ်လောက် ဆင်းရဲဒုက္ခခံရမယ်၊ လမ်းကြောင်းမှန်ပေါ် သူ ခြေချနိုင်မလား ဆိုတာကို ကျွန်မ မထိန်းချုပ်နိုင်ဘူး၊ ဒီအရာအားလုံးကို ဘုရားရဲ့ အစီအစဉ်တွေက ဆုံးဖြတ်ပေးတာပါ။ ယောသပ်ကို သတိရမိတယ်။ အစောပိုင်း အသက်အရွယ်မှာ သူဟာ အဲဂုတ္တုပြည်က ကျွန်စနစ်ထဲကို ရောင်းစားခံခဲ့ရပြီး မိဘရဲ့ စောင့်ရှောက်မှုနဲ့ လမ်းပြမှု မရှိခဲ့ပေမဲ့၊ ယေဟောဝါဘုရားက သူနဲ့အတူ ရပ်တည်ခဲ့တယ်။ ဖာရော ကိုယ်ရံတော်မှူးရဲ့ မိန်းမက သူ့ကို ဘယ်လိုပဲ ဖျားယောင်းခဲ့ပါစေ၊ သူ လုံးဝ အလှည့်ဖြားမခံခဲ့ဘူး။ ဒါ့အပြင်၊ အဲဂုတ္တုပြည်မှာ ယောသပ်က အခက်အခဲ အများကြီးခံခဲ့ရပေမဲ့၊ ဒါက သူ့ရဲ့ ဆုံးဖြတ်ချက်ကို တကယ် မာကျောလာစေခဲ့ပြီး ဘုရားအပေါ် မှီခိုဖို့ သွန်သင်ပေးခဲ့တယ်။ တာဝန်တွေကို လုပ်ဖို့ အိမ်ကို မစွန့်ခဲ့ကြတဲ့ ညီအစ်ကို မောင်နှမတွေကို သုံးသပ်ကြည့်တော့၊ သူတို့ သားသမီးတွေကို ယုံကြည်ခြင်း လက်တွေ့လုပ်ပြီး လမ်းကြောင်းမှန် လျှောက်ဖို့ မကြာခဏ အားပေးကြသလို၊ ဒီကလေးတွေထဲက တချို့က ယုံကြည်ခြင်းကို လက်တွေ့လုပ်ပြီး လမ်းကြောင်းမှန်ပေါ် ဘုရားနောက်လိုက်ကြပေမဲ့၊ တခြားကလေးတွေက လောကီ ဆိုးယုတ်တဲ့ ရေပန်းစားမှုတွေမှာ ပိတ်မိကြပြီး၊ ပိုပိုပြီး အကျင့်ပျက်လာခဲ့ကြတယ်။ လမ်းကြောင်းမှန်ပေါ် ကလေးတစ်ယောက်ကို လျှောက်ခွင့်ပေးတာက သူတို့နဲ့အတူပါရှိတဲ့ သူတို့ မိဘတွေ မဟုတ်ဘဲ၊ သူတို့ သဘာဝမှာ ဘုရားကို ချစ်ဖို့ဟုတ်မဟုတ်ဆိုတာနဲ့ ဘုရားက သူတို့ကို အဲဒီလိုလုပ်ဖို့ စီမံထားခဲ့ခြင်း ရှိမရှိဆိုတာဖြစ်မှန်း တွေ့ခဲ့ရတယ်။ ကျွန်မသားမှာ လူ့သဘာဝရှိပြီး ဘုရားရဲ့ ကယ်တင်ခြင်း ခံရမဲ့သူဖြစ်ခဲ့ရင်၊ သူ့ဘေးမှာ ကျွန်မ ရှိမနေခဲ့ရင်တောင်၊ သူက ကျန်းကျန်းမာမာနဲ့ ကြီးပြင်းလာဦးမှာ ဖြစ်သလို၊ ဘုရားကို ယုံကြည်လာမှာပဲ။ ဒီအရာအားလုံး ဘုရားလက်ထဲမှာ ရှိတယ်။ ယုံကြည်သူအဖြစ် ကျွန်မရှိခဲ့တဲ့ နှစ်တွေမှာ ဘုရားနှုတ်ကပတ်တော်ရဲ့ ရေလောင်း၊ ထောက်ပံ့မှု အများကြီး မွေ့လျော်ခဲ့ပြီးပြီ။ ဒါပေမဲ့ ကျွန်မသားကို တွယ်တာမှုကြောင့် အဖန်ဆင်းခံအနေနဲ့ ကိုယ့်တာဝန်ကို ကျွန်မ မလုပ်နိုင်ခဲ့ဘူး။ တစ်ကိုယ်ကောင်းဆန်လိုက်တာ။ ဧဝံဂေလိဖြန့်ခြင်း၊ သူ့အတွက် သက်သေခံခြင်းနဲ့ ပိုများတဲ့ လူတွေကို ဘုရားအိမ်တော်ထဲ ခေါ်ဆောင်ခြင်းအားဖြင့် ဘုရားရဲ့ မေတ္တာကို ကျွန်မ ပြန်ပေးဆပ်ရမယ်။ ၂၀၁၃ ခုနှစ် ဖေဖော်ဝါရီမှာ၊ ကျွန်မမိသားစုကို ထားခဲ့ပြီး အဝေးမှာရှိတဲ့ မြို့က အသင်းတော်ဆီ ရထားစီးသွားတယ်။

ရထားက ကျွန်မသားရဲ့ ကျောင်းကို တရွေ့ရွေ့ ကျော်ဖြတ်ချိန်မှာ၊ ကျွန်မသား တက်တဲ့အတန်းတွေ ရှိတဲ့နေရာ အဆောက်အဦးကို ငေးကြည့်ပြီး ကိုယ့်ဘာသာ တွေးမိတယ်။ “ဘယ်အချိန် ငါ့သူ့ကို ပြန်တွေ့ရမလဲ ဘယ်သူသိမှာလဲ”လို့ပေါ့။ မျက်ရည်တွေ မထိန်းနိုင်ခဲ့ဘူး။ ဒါက နတ်ဆိုး စာတန်ရဲ့ အာဏာရှင်ဆန်တဲ့ အုပ်စိုးမှုကို ပိုလို့တောင် စက်ဆုပ်စေခဲ့တယ်။ အဲဒါက ကျွန်မရဲ့မိသားစုက ကျွန်မကို ကွဲကွာစေခဲ့ပြီး၊ ယုံကြည်ခြင်းကို လွတ်လွတ်လပ်လပ် မလုပ်နိုင်အောင်နဲ့ ကိုယ့်တာဝန်ကို မလုပ်နိုင်အောင် တားခဲ့တယ်။ အဲဒီအချိန်မှာ၊ ခရစ်တော် အထွတ်အထိပ် အုပ်စိုးမဲ့အချိန်မှာ ရောက်လာမဲ့ ဝမ်းမြောက်ခြင်းနဲ့ ငြိမ်သက်ခြင်း အချိန်ကို ပိုလို့တောင် ကျွန်မ တောင့်တမိသလို၊ သမ္မာတရားလိုက်စားပြီး အလင်းအတွက် ကျွန်မရဲ့ ကြိုးပမ်းလိုစိတ်ကို စေ့ဆော်ခဲ့တယ်။ စိတ်ထဲမှာ ဘုရားနှုတ်ကပတ်တော် ဓမ္မသီချင်းတစ်ပုဒ် ဆိုမိတယ်။ “သင်သည် ဖန်ဆင်းခံ သတ္တဝါတစ်ဦး ဖြစ်သည်- သင်သည် ဘုရားသခင်ကို ကိုးကွယ်သင့်ပြီး အဓိပ္ပါယ်ရှိသော အသက်တာကို လိုက်စားရှာဖွေသင့်သည်မှာ အမှန်ပင် ဖြစ်ပေသည်။ သင်သည် လူသားတစ်ဦး ဖြစ်သည့်အတွက်၊ သင့်ကိုယ်သင် ဘုရားသခင်အတွက် အသုံးခံသင့်ပြီး ဆင်းရဲဒုက္ခအားလုံးကို ခံရပ်သင့်ပေသည်။ သင်သည် ယနေ့ခံစားရသော ဆင်းရဲဒုက္ခအနည်းငယ်ကို ဝမ်းမြောက်စွာနှင့် အသေအချာ လက်ခံသင့်ပြီး ယောဘနှင့် ပေတရုကဲ့သို့ အဓိပ္ပါယ်ရှိသော အသက်တာတစ်ခုကို အသက်ရှင်သင့်သည်။ သင်တို့သည် လမ်းကြောင်းမှန်ကို လိုက်စားရှာဖွေသောသူများ၊ တိုးတက်မှုကို ရှာဖွေသောသူများ ဖြစ်ကြသည်။ သင်တို့သည် အဆင်းနီသောနဂါးကြီး၏ တိုင်းနိုင်ငံထဲတွင် ထမြောက်ကြသူများ၊ ဘုရားသခင်က ဖြောင့်မတ်သည်ဟု ခေါ်ဆိုသောသူများ ဖြစ်ကြသည်။ ယင်းမှာ အဓိပ္ပါယ်အရှိဆုံး အသက်တာ ဖြစ်သည် မဟုတ်လော။”(သိုးသငယ်နောက်လိုက်ပြီး သီချင်းအသစ်များကိုသီဆိုပါ “အဓိပ္ပာယ်ပြည့်ဝဆုံး အသက်တာ”) ဘုရားနှုတ်ကပတ်တော်ကို တွေးဆကြည့်တော့၊ ဘုရားက ဒီခက်ခဲတဲ့ ပတ်ဝန်းကျင်မှာ သူ့နောက်လိုက်ပြီး ကိုယ့်တာဝန်ကို လုပ်ရမယ်ဆိုတာကို စီမံထားခဲ့မှန်း သဘောပေါက်မိတယ်။ ဒါက ကျွန်မကို ဘုရားလမ်းပြပေးနေခဲ့တဲ့ လမ်းကြောင်းပဲ။ အဖန်ဆင်းခံအနေနဲ့၊ ဘုရားရဲ့ စီစဉ်မှုတွေကို ကျိုးနွံနာခံဖို့၊ သမ္မာတရား ရှာဖွေဖို့၊ ဘုရားကို စိတ်ကျေနပ်စေဖို့ ကိုယ့်အလုပ်ကို တာဝန်သိသိ လုပ်ပြီး၊ နတ်ဆိုး စာတန်ကို အရှက်ခွဲဖို့ ကျွန်မ အသင့်ဖြစ်ခဲ့တယ်။ ဒါကို သဘောပေါက်တော့၊ ကျွန်မ အများကြီး ပိုအေးချမ်းသလို စိတ်အေးလက်အေး ဖြစ်သွားတယ်။ ဖန်ဆင်းခံအနေနဲ့ ကျွန်မတာဝန်ကို လုပ်ခွင့်ပေးပြီး လမ်းကြောင်းမှန်ကို လျှောက်ခွင့်ပေးရင်းနဲ့ ကျွန်မယောက်ျားရဲ့ အကျဉ်းချခံရခြင်းကနေ လွတ်မြောက်အောင် ဦးဆောင်တဲ့အတွက် ဘုရားကို ကျေးဇူးတင်ပါတယ်။

အဲဒီနောက်မှာ အိမ်နဲ့ဝေးတဲ့ အသင်းတော်မှာ ကိုယ့်တာဝန်ဆက်လုပ်တယ်။ ဒီနှစ်တွေမှာ၊ ဘုရားနှုတ်ကပတ်တော်နဲ့ အမှုတော်ကို ကျွန်မ တွေ့ကြုံခဲ့ရတယ်၊ သမ္မာတရားတချို့ကို နားလည်လာပြီး၊ အတော်လေး အကျိုးရပြီးပြီလို့ ခံစားရတယ်။ လမ်းပြမှုအတွက် ဘုရားကိုကျေးဇူးတင်ပါတယ်။

အောက်ခြေမှတ်စု(များ)-

၁။ “အခြေအမြစ် မရှိသော စွပ်စွဲချက်များ ပြုရင်း” သည် နတ်ဆိုးက လူတို့အား ဘေးပြုရန် သုံးသော နည်းစနစ်များကို ရည်ညွှန်းသည်။

၂။ “အလွန်အကျွံ စောင့်ကြပ်ခြင်း ခံရ၏” ဆိုသည်မှာ မာရ်နတ်က လူတို့အား နှိပ်စက်ဖိစီးရာတွင် သုံးသော နည်းစနစ်များသည် အထူးသဖြင့် ရက်စက်ပြီး၊ လူတို့ကို အလွန်တရာ ထိန်းချုပ်သည်မှာ ၎င်းတို့သည် လှုပ်ရှားရန် နေရာမရှိသည်ကို ညွှန်ပြသည်။


၅၇။ ရောဂါကြောင့် ကျွန်မ သောကမရောက်တော့ပါ

မုန်ဖန်၊ တရုတ်ပြည်

၂၀၂၂ ခုနှစ်၊ ဒီဇင်ဘာလမှာ ကျွန်မ သုံးခွအာရုံကြောကိုက်ခဲတဲ့ရောဂါ ဖြစ်ခဲ့တယ်။ ခွဲစိတ်ပြီးတာတောင် ခေါင်းညာဘက်ခြမ်းက ထုံနေတုန်းပဲ။ ခဏခဏ မူးပြီး နေလို့မကောင်းဘူး။ တစ်ခါတလေ လမ်းလျှောက်ရင် အရက်မူးနေသလိုပဲ၊ မူးလွန်းလို့ မတ်တပ်တောင် ကောင်းကောင်း မရပ်နိုင်ဘူး။ ဆရာဝန်တွေက ဦးနှောက်သွေးလည်ပတ်မှု မကောင်းလို့ ဖြစ်တာတဲ့။ ပြီးတော့ ဦးနှောက်သွေးကြောမာရောဂါ အပျော့စားရှိတယ်လို့လည်း ပြောတယ်။ အရမ်း ပင်ပင်ပန်းပန်းမလုပ်သင့်ဘူး၊ ညဉ့်နက်တဲ့အထိမနေသင့်ဘူးလို့လည်း မှာလိုက်တယ်။ အဲဒါကြားပြီးတော့ ကျွန်မ ကိုယ့်ဘာသာကိုယ် တွေးမိတယ်။ “ငါ့အိမ်နီးချင်း နှစ်ယောက်စလုံး သွေးကြောတွေ မာပြီး ဦးနှောက်သွေးကြောပေါက်ဖူးတာ၊ နောက်ပြီး မလှုပ်မယှက်နိုင်တဲ့ အခြေအနေရောက်သွားပြီး သိပ်မကြာခင်မှာပဲ ဆုံးသွားကြရှာတာ။ ငါသာ တစ်နေ့ မူးပြီး မတော်တဆ လဲကျ၊ ဦးနှောက်သွေးကြောပေါက်ပြီး မလှုပ်မယှက်နိုင်တဲ့ အခြေအနေရောက်သွားရင် ဘယ်လိုလုပ်မလဲ” ပေါ့။ နှလုံးပြဿနာတွေအကြောင်းလည်း တွေးမိပြီး နောင်ကျရင် အရမ်း ပင်ပင်ပန်းပန်း မလုပ်သင့်ဘူးလို့ ခံစားမိတယ်။ နောက်ဆုံးမှာ အရမ်း ပင်ပန်းလွန်းလို့ လဲသွားပြီး တာဝန်တွေ မထမ်းဆောင်နိုင်ရင် ကျွန်မရဲ့ အသက်တာ ကြီးထွားမှုကို နှောင့်နှေးစေမှာ မဟုတ်ဘူးလား။ အဲဒီကျရင် ကျွန်မက ဘယ်လိုလုပ် ကယ်တင်ခြင်း ရနိုင်မှာလဲ။ ဒါကြောင့် ကျွန်မ တတ်နိုင်သမျှ အမြန်ဆုံး ပြန်ကောင်းလာဖို့ မျှော်လင့်ရင်း နေ့တိုင်း လေ့ကျင့်ခန်းစလုပ်ခဲ့တယ်။ ၂၀၂၃ ခုနှစ်၊ ဧပြီလရောက်တော့ နည်းနည်း သက်သာလာတယ်၊ ဒါနဲ့ အသင်းတော်ရဲ့ အထွေထွေရေးရာ တာဝန်တချို့ကို ကိုယ့်ဆန္ဒနဲ့ကိုယ် တာဝန်ယူလိုက်တယ်။ ကျွန်မနဲ့ ပူးပေါင်းဆောင်ရွက်တဲ့ ညီအစ်မတွေက စာနာတတ်ကြတယ်၊ ပေါ့ပါးပြီး ရိုးရှင်းတဲ့ အလုပ်တွေကိုပဲ ကျွန်မကို ပေးကြတာ။ ကျွန်မ သိပ်ပျော်တာပေါ့။ ကျွန်မတာဝန်က တော်တော်ကောင်းတယ်၊ စိတ်ပူစရာမလိုသလို အရမ်းလည်း အပင်ပန်းခံစရာ မလိုဘူး၊ ဒီတာဝန်ကို ထမ်းဆောင်တာက ကယ်တင်ခြင်းရဖို့ လိုက်စားတာကိုလည်း နှောင့်နှေးစေမှာ မဟုတ်ဘူးလို့ ခံစားရတယ်။

၂၀၂၃ ခုနှစ်၊ မေလကျတော့ အထွေထွေရေးရာ သင်းထောက်နဲ့ ကျွန်မရဲ့ တွဲဖက်ညီအစ်မတွေက လုံခြုံရေး အခြေအနေတွေကြောင့် သူတို့တာဝန်တွေကို ဆက်မထမ်းဆောင်နိုင်ကြတော့ဘူး၊ ရုတ်တရက်ဆိုသလို သူတို့တာဝန်တွေ အကုန်လုံး ကျွန်မတစ်ယောက်တည်းအပေါ် ပုံကျလာရော။ စိတ်ထဲမှာ နည်းနည်း အတိုက်အခံဖြစ်မိပြီး တွေးလိုက်တယ်၊ “ငါက အပြည့်အဝ ပြန်မကောင်းသေးဘူး၊ အလုပ်တွေကလည်း အများကြီးပဲ။ ရောဂါပြန်ထလို့ မူးလဲပြီး လမ်းမှာ လဲကျသွားရင် ဘယ်လိုလုပ်မလဲ” လို့ပေါ့။ ပြီးတော့ အသင်းတော်က အထွေထွေရေးရာ အလုပ်အတွက် တခြား သင့်တော်သူ ရှာမရနိုင်တာနဲ့၊ ကျွန်မတစ်ယောက်တည်းပဲ အလုပ်နဲ့ ရင်းနှီးတာကို တွေးမိတော့ မငြင်းနိုင်တော့ဘူး။ အသင်းတော်အလုပ်ကို ထိန်းသိမ်းဖို့ တက်တက်ကြွကြွ ပူးပေါင်းဆောင်ရွက်ရင် ဘုရားသခင်က ကျွန်မကို ကာကွယ်မှာပါလို့ တွေးမိတယ်။ ဒါနဲ့ ကျွန်မ ကျိုးနွံနာခံလိုက်တယ်။ ကိုင်တွယ်စရာ အထွေထွေကိစ္စတွေ အများကြီးရှိတော့ နေ့တိုင်း အလုပ်ရှုပ်တာပေါ့။ အချိန်နည်းနည်း ကြာလာတော့ မူးတာ ပိုဆိုးလာတယ်၊ တစ်ခါတလေ နေ့ဘက်မှာ ကာယအလုပ်တွေ လုပ်ပြီးတဲ့အခါ ညနေပိုင်းမှာ ခြေလက်တွေက ကောင်းကောင်း အလုပ်မလုပ်တော့ဘူး။ အဲဒါအပြင် ခါးဆစ်ပြား ကျွံတာကလည်း ပြန်ထလာပြီး ခါးအောက်ပိုင်း နာလာတယ်။ ကျွန်မ ကိုယ့်ဘာသာကိုယ် တွေးမိတယ်၊ “ဒီလိုသာ ဆက်ပြီး အရမ်း ပင်ပင်ပန်းပန်း လုပ်နေရင် အိမ်နီးချင်းတွေလိုပဲ အိပ်ရာထဲလဲပြီး မလှုပ်မယှက်အခြေအနေကို ရောက်သွားမလား။ ငါ့အသက်တောင် ဆုံးရှုံးနိုင်တယ်။ ရိုးရှင်းတဲ့ တာဝန်တွေကိုတောင် မထမ်းဆောင်နိုင်ရင် ငါ ဘယ်လိုလုပ် ကယ်တင်ခြင်း ရနိုင်မှာလဲ။ တာဝန်တွေကို ထမ်းရွက်ရင် ဘုရားသခင်က ငါ့ကို စောင့်ရှောက်ပြီး မြန်မြန် ပြန်ကောင်းအောင် ကူညီမယ်လို့ ငါထင်ခဲ့တာ။ ဒါပေမဲ့ အခုတော့ သက်သာရမယ့်အစား ရောဂါအခြေအနေက ပိုပြီး ဆိုးလာတယ်။ တာဝန်တွေအတွက် သိပ်စိတ်ပူလို့ မဖြစ်တော့ပုံပဲ၊ ငါ့ကျန်းမာရေးကိုပဲ ဦးစားပေးသင့်တယ်” လို့ပေါ့။ အဲဒီအချိန်တုန်းက အသင်းတော်က အထွေထွေရေးရာ သင်းထောက် မရွေးရသေးဘူး၊ ပစ္စည်းတချို့ကိုလည်း အရေးတကြီး ကိုင်တွယ်ဖို့ လိုနေတယ်။ ဒါပေမဲ့ ဒီပစ္စည်းတွေကို ကိုင်တွယ်ရင် ပင်ပန်းပြီး အားစိုက်ရမယ်လို့ တွေးမိပြီး ကျွန်မ မလိုလားခဲ့ဘူး။ ကျွန်မ တွေးမိတယ်၊ “ငါ့ကျန်းမာရေးက မကောင်းဘူး၊ ပင်ပန်းလွန်းလို့ လဲသွားရင် တန်မှာမဟုတ်ဘူး။ ဘာပဲဖြစ်ဖြစ် ငါက အထွေထွေရေးရာ သင်းထောက်မှ မဟုတ်တာ၊ အဲဒီတော့ ငါ့ကျန်းမာရေးကိုပဲ ဦးစားပေးသင့်တာပေါ့” လို့လေ။ ရလဒ်အနေနဲ့ ကျွန်မက ကိုယ့်ကျန်းမာရေးကိုပဲ ထည့်တွက်ပြီး ဒီပစ္စည်းတွေကို မကိုင်တွယ်ခဲ့ဘူး။ နောက်ပိုင်းကျမှ ခေါင်းဆောင်က လိုက်စစ်ပြီး မေးတော့မှပဲ ညီအစ်ကိုမောင်နှမ တချို့နဲ့အတူ အဲဒါတွေကို နောက်ဆုံးတော့ ကိုင်တွယ်လိုက်ရတယ်။ အဲဒီနောက်မှာ ခေါင်းဆောင်က အထွေထွေရေးရာ ဝန်ထမ်းတချို့ရဲ့ အသင်းတော်အသက်တာကို ယာယီတာဝန်ယူပေးဖို့ ကျွန်မကို ပြောလာတယ်။ ကျွန်မ ကိုယ့်ဘာသာကိုယ် တွေးမိတယ်၊ “ဒီလူတွေအကြောင်း ငါ သိပ်မသိဘူး။ တစ်ယောက်ယောက် အခြေအနေမကောင်းရင် သူတို့နဲ့ မိတ်သဟာယပြုဖို့ သက်ဆိုင်ရာ သမ္မာတရားတွေကို ရှာပြီး အဖြေပေးရမှာ။ ငါ့တာဝန်တွေနဲ့တင် တော်တော် ပင်ပန်းနေပြီ၊ အခုတလော ခေါင်းမူးတာ ပိုဆိုးလာပြီး ခါးအောက်ပိုင်းကလည်း နာနေတယ်။ အားတဲ့အချိန်မှာ နားတာက ပိုကောင်းမှာပါ။ သူတို့အတွက် စုဝေးပွဲတွေကို ဧည့်ခံပေးရရင် ငါ့အတွက် ပိုပြီးတော့တောင် ပင်ပန်းမှာ မဟုတ်ဘူးလား” ပေါ့။ ဒါနဲ့ ကျွန်မက ကြီးကြပ်သူ မဟုတ်ပါဘူးဆိုပြီး ငြင်းလိုက်တယ်။ နောက်ပိုင်းကျမှ သူတို့ထဲက ညီအစ်မတစ်ယောက် ရောဂါသည် ဖြစ်နေပြီး ဝိညာဉ်ရေးရာ အခြေအနေ ဆိုးနေမှန်း သိလိုက်ရတယ်။ ကျွန်မ နည်းနည်း အပြစ်ရှိသလို ခံစားရတယ်။ ကျွန်မမှာ အချိန်နည်းနည်းတော့ ရပါတယ်၊ ဒါပေမဲ့ အရမ်း ပင်ပန်းလွန်းပြီး ရောဂါအခြေအနေ ပိုဆိုးသွားမှာကို ကြောက်နေခဲ့တာ။ ကျွန်မရဲ့ အခြေအနေကို ဘယ်တုန်းကမှ အဖြေမရှာခဲ့ဖူးလို့ တာဝန်တွေက နည်းနည်း ပိုအလုပ်များလာရင်၊ ဒါမှမဟုတ် ကာယအလုပ်တချို့ လုပ်ရပြီး ပင်ပန်းတာ၊ ဒါမှမဟုတ် နေလို့မကောင်းတာဖြစ်ရင် ကျွန်မ စိတ်ပူပြီး တွေးမိတယ်၊ “ငါ့ရောဂါအခြေအနေ ပြန်ဆိုးလာတာလား။ တစ်နေ့ စက်ဘီးပေါ်က ပြုတ်ကျပြီး လမ်းမှာ သေသွားရင် ဘယ်လိုလုပ်မလဲ” လို့လေ။ တွေးမိလေလေ ပိုကြောက်လာမိလေလေပဲ။ ရောဂါပိုဆိုးလာပြီး တာဝန်တွေ မထမ်းဆောင်နိုင်မှာ၊ ပိုဆိုးရင် အသက်ဆုံးရှုံးပြီး ကယ်တင်ခြင်းရဖို့ အခွင့်အရေး လက်လွတ်သွားမှာကို ကျွန်မ ကြောက်တယ်။ ဒါကြောင့် အထွေထွေရေးရာ သင်းထောက်တစ်ယောက် မြန်မြန် ရွေးပေးဖို့ ခေါင်းဆောင်ကို ကျွန်မ ဆက်တိုက် တိုက်တွန်းတယ်။ အဲဒါမှ ကျွန်မ စိတ်ပူစရာ၊ အရမ်း ပင်ပန်းစရာ မလိုတော့မှာလေ။ မထင်မှတ်ဘဲ ၂၀၂၃ ခုနှစ်၊ ဩဂုတ်လမှာ ကျွန်မ အထွေထွေရေးရာ သင်းထောက်အနေနဲ့ အရွေးခံလိုက်ရတယ်။ သတင်းကြားတော့ ကျွန်မ စိတ်ထဲမှာ တော်တော် အတိုက်အခံဖြစ်သွားပြီး တွေးလိုက်တယ်၊ “အထွေထွေရေးရာ သင်းထောက် ရွေးပြီးရင် အရင်ကလို ပေါ့ပါးပြီး ရိုးရှင်းတဲ့ တာဝန်တွေ ပြန်ထမ်းဆောင်ရမယ်လို့ ထင်ထားတာ။ ငါ့ကို အထွေထွေရေးရာ သင်းထောက် ခန့်မယ်လို့ မထင်ထားမိဘူး။ အထွေထွေရေးရာ သင်းထောက်က အသင်းတော်ရဲ့ အထွေထွေကိစ္စတွေ အကုန်လုံးကို မျက်ခြေမပြတ် လိုက်ကြည့်ရမှာ၊ တစ်ခါတလေ ကာယအလုပ်လည်း လုပ်ရဦးမှာ။ ငါ့ကျန်းမာရေး ထိခိုက်ရင်၊ ဒါမှမဟုတ် အသက်တောင် ဆုံးရှုံးသွားရင် ဘယ်လိုလုပ် ကယ်တင်ခြင်း ရနိုင်မှာလဲ။ ဒီတာဝန်ကို လုံးဝ မထမ်းဆောင်နိုင်ဘူး” လို့ပေါ့။ ဒါနဲ့ ကျွန်မ ဆင်ခြေရှာပြီး ပြောလိုက်တယ်၊ “အထွေထွေရေးရာ သင်းထောက် တာဝန်ကို ထမ်းဖို့ ကျွန်မမှာ အစွမ်းအစ မရှိပါဘူး” လို့ပေါ့။ ခေါင်းဆောင်က ဘုရားသခင်ရဲ့ ရည်ရွယ်ချက်အကြောင်း ကျွန်မနဲ့ မိတ်သဟာယပြုပြီး ပိုရှာဖွေဖို့ ပြောတယ်။ ကျွန်မ နည်းနည်း အပြစ်ရှိသလို ခံစားရပြီး ညီအစ်ကိုမောင်နှမတွေက ကျွန်မကို သင်းထောက်အနေနဲ့ ရွေးတာကဘုရားသခင်ရဲ့ ခွင့်ပြုချက် ပါမှန်း သဘောပေါက်လိုက်တယ်။ ကျွန်မ ဆက်ပြီး မငြင်းဆန်နိုင်တော့ဘူး၊ ဒါနဲ့ ဘုရားသခင်ဆီ ဆုတောင်းပြီး ဒီတာဝန်ကို လောလောဆယ် လက်ခံလိုက်တယ်။

နောက်ပိုင်းကျတော့ ကျွန်မရဲ့ ရောဂါကိုပဲ အမြဲ အာရုံစိုက်နေတာက ဘုရားသခင်ရဲ့ အချုပ်အခြာအာဏာကို နားမလည်ကြောင်း ပြနေမှန်း သဘောပေါက်ခဲ့တယ်၊ ဒါကြောင့် ဒီကိစ္စနဲ့ပတ်သက်တဲ့ ဘုရားနှုတ်ကပတ်တော်တွေကို ရှာကြည့်တယ်။ တစ်နေ့မှာ အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကြည့်လိုက်ရပြီး အဲဒီထဲမှာပါတဲ့ ဘုရားနှုတ်ကပတ်တော် တစ်ပိုဒ်က ကျွန်မကို အများကြီး ကူညီပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ထို့နောက် ကျန်းမာရေး နုံချာသည့်သူများ၊ ကြံ့ခိုင်မှုအခြေအနေနည်းပြီး အားအင် ချို့တဲ့သည့် သူများ၊ အကြီးစား၊ သို့မဟုတ် အသေးစား နာမကျန်းဖြစ်ခြင်းဖြင့် မကြာခဏ နေမကောင်း ဖြစ်သည့်သူများ၊ နေ့စဉ်ဘဝတွင် လိုအပ်သည့် အခြေခံအမှုအရာများကိုပင် မလုပ်ဆောင်နိုင်သည့်သူများ၊ ပုံမှန်လူများကဲ့သို့ အသက်မရှင်နိုင်၊ သို့မဟုတ် ထူထူထောင်ထောင် မဖြစ်နိုင်သည့်သူများ ရှိသည်။ ထိုသို့သောလူများသည် မိမိတို့တာဝန်များကို ထမ်းဆောင်နေစဉ်တွင် မကြာခဏ သက်သောင့်သက်သာမရှိ ခံစားရပြီး နေမကောင်း ဖြစ်ကြသည်။ အချို့မှာ ရုပ်ပိုင်းဆိုင်ရာအရ အားနည်းကြသည်၊ အချို့မှာ တကယ့် နာမကျန်းမှုများ ရှိကြပြီး ရောဂါတစ်မျိုးမဟုတ် တစ်မျိုး ဖြစ်နိုင်သည့် အလားအလာ ရှိသူများလည်း ရှိသည်မှာ အမှန်ဖြစ်၏။ ၎င်းတို့တွင် ထိုသို့သော လက်တွေ့ကျသည့် ရုပ်ပိုင်းဆိုင်ရာ အခက်အခဲများ ရှိသောကြောင့် ထိုသို့သောလူများသည် အပျက်သဘောဆောင်သည့် စိတ်ခံစားမှုများထဲသို့ မကြာခဏ ကျဆင်းပြီး စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို ခံစားကြလေသည်။ ၎င်းတို့သည် မည်သည့်အရာနှင့် ပတ်သက်၍ စိတ်ဖိစီး၊ ပူပန်သောကရောက်ပြီး စိုးရိမ်နေကြသနည်း။ မိမိတို့၏ တာဝန်ကို ဤသို့ ဆက်လက် ထမ်းဆောင်နေလျှင် ဤသို့ ဘုရားသခင်အတွက် မိမိတို့ကိုယ်ကို အသုံးခံပြီး ပြေးလွှားနေကာ ဤသို့ အမြဲ ပင်ပန်းနွမ်းနယ်နေလျှင် ၎င်းတို့၏ ကျန်းမာရေးက ပိုပိုပြီး ဆိုးရွားလိမ့်မည်လော။ ၎င်းတို့ အသက် ၄၀ သို့မဟုတ် ၅၀ အရွယ်ရောက်သည့်အခါ မိမိတို့ အိပ်ရာများတွင် လှဲနေကြရမည်လောဟူသည်ကို ၎င်းတို့ စိုးရိမ်ကြသည်။ ဤစိုးရိမ်မှုများ ခိုင်လုံသလော။ ဤအရာကို ကိုင်တွယ်ဖြေရှင်းသည့် ခိုင်မာသော နည်းလမ်းတစ်ခုကို တစ်ဦးတလေက ပေးလိမ့်မည်လော။ ဤအတွက် အဘယ်သူသည် တာဝန်ယူလိမ့်မည်နည်း။ အဘယ်သူ တာဝန်ရှိလိမ့်မည်နည်း။ နုံချာသည့် ကျန်းမာရေးရှိသူများနှင့် ရုပ်ပိုင်းဆိုင်ရာ ကျန်းမာရေးမကောင်းသူများသည် ထိုသို့သော အရာများနှင့်ပတ်သက်၍ စိတ်ဖိစီး၊ ပူပန်သောကရောက်ကာ စိုးရိမ်ကြလေသည်။ နာမကျန်းမှုတစ်ခု ရှိသည့်လူများသည် ‘အို ငါ၏ တာဝန်ကို ကောင်းစွာ ထမ်းဆောင်ရန် ငါစိတ်ပိုင်းဖြတ်ထားသော်လည်း ဤနာမကျန်းမှု ငါ ရလေပြီ။ အန္တရာယ်မှ ကွယ်ကာရန် ဘုရားသခင်ကို ငါတောင်းလျှောက်ပြီး ဘုရားသခင်၏ ကွယ်ကာမှုဖြင့် ငါစိုးရွံ့ရန် မလိုပါ။ သို့သော် ငါ၏ တာဝန်များကို ထမ်းဆောင်နေချိန် ငါ ခြေကုန်လက်ပန်း ကျသွားသည့်အခါ ငါ၏ ရောဂါ ပြန်ထလိမ့်မည်လား။ ငါ၏ ရောဂါ အမှန်တကယ် ထလာခဲ့လျှင် မည်သည့်အရာကို ငါ လုပ်ရမည်နည်း။ ခွဲစိတ်မှုခံရန် ဆေးရုံတက်ဖို့ ငါ လိုအပ်ပါက ထိုအတွက် ပေးရမည့် ငွေ ငါ့မှာမရှိပါ။ ထို့ကြောင့် ငါ၏ ကုသမှုအတွက် ပေးဖို့ ငွေမချေးလျှင် ငါ၏ ရောဂါ သာ၍ပင် ဆိုးသွားလိမ့်မည်လော။ တကယ်ကို ဆိုးလာလျှင် ငါသေလိမ့်မည်လော။ ထိုသို့သော သေခြင်းကို ပုံမှန်သေခြင်းတစ်ခုအဖြစ် မှတ်ယူနိုင်မည်လော။ ငါ အမှန် သေဆုံးလျှင် ငါ ထမ်းဆောင်ပြီးဖြစ်သည့် တာဝန်များကို ဘုရားသခင် အောက်မေ့လိမ့်မည်လော။ ကောင်းမှုများ လုပ်ဆောင်ပြီးဖြစ်သည်ဟု ငါ မှတ်ယူခံရလိမ့်မည်လော။ ငါသည် ကယ်တင်ခြင်းကို ရရှိမည်လော’ဟု မကြာခဏ စဉ်းစားကြသည်။ ၎င်းတို့ နေမကောင်းကြောင်း သိကြသူအချို့လည်း ရှိ၏။ ဆိုလိုသည်မှာ ၎င်းတို့တွင် တကယ် နာမကျန်းဖြစ်ခြင်း အချို့ သို့မဟုတ် အခြားတစ်ခု၊ ဥပမာအားဖြင့် အစာအိမ်ရောဂါများ၊ ခါးနှင့် ခြေထောက် နာကျင်ကိုက်ခဲမှု၊ အဆစ်ရောင်နာရောဂါ၊ ဒူလာရောဂါအပြင် အရေပြားရောဂါများ၊ မီးယပ်ရောဂါများ၊ အသည်းရောဂါ၊ သွေးတိုးရောဂါ၊ နှလုံးရောဂါ စသည်တို့ ရှိကြသည်ကို ၎င်းတို့ သိကြသည်။ ၎င်းတို့က ‘ငါ၏ တာဝန်ကို ဆက်ထမ်းဆောင်လျှင် ငါ၏ နာမကျန်းဖြစ်ခြင်းအတွက် ကုသစရိတ်ကို ဘုရားအိမ်တော်က ပေးလိမ့်မည်လော။ ငါ၏ နာမကျန်းမှုက ပိုဆိုးသွားပြီး ငါ့တာဝန် ထမ်းဆောင်ခြင်းကို ထိခိုက်လျှင် ဘုရားသခင်က ငါ့ကို ကုသပျောက်ကင်းစေလိမ့်မည်လော။ အခြားလူတို့သည် ဘုရားသခင်ကို ယုံကြည်ပြီးနောက်တွင် ကုသပျောက်ကင်းသွားကြပြီး ဖြစ်သောကြောင့် ငါလည်း ကုသပျောက်ကင်းမည်လော။ အခြားသူများကို ဘုရားသခင်က သနားကြင်နာမှု ပြသကဲ့သို့ပင် ငါ့ကိုလည်း သူကုသပျောက်ကင်းစေမည်လော။ ငါ၏ တာဝန်ကို ငါသစ္စာစောင့်သိစွာ ထမ်းဆောင်လျှင် ဘုရားသခင်က ငါ့ကို အနာငြိမ်းစေသင့်သော်လည်း ဘုရားသခင် ငါ့ကို အနာငြိမ်းစေဖို့ ငါ ဆန္ဒရှိရုံသာဖြစ်ပြီး သူက အနာမငြိမ်းစေပါက မည်သည့်အရာကို ငါ လုပ်ရမည်နည်း’ဟု တွေးကြသည်။ ဤအရာများကို ၎င်းတို့ စဉ်းစားသည့်အခါတိုင်းတွင် ၎င်းတို့၏ စိတ်နှလုံးများ၌ နက်နဲသည့် ပူပန်သောကတစ်ခု ထွက်ပေါ်နေသည်ကို ခံစားကြရသည်။ မိမိတို့၏ တာဝန်ကို ထမ်းဆောင်ခြင်းအား မည်သည့်အခါတွင်မျှ ၎င်းတို့ ရပ်တန့်ခြင်း မရှိကြသကဲ့သို့ လုပ်သင့်သည့်အရာကို အမြဲ လုပ်ကြသော်လည်း မိမိတို့၏ နာမကျန်းမှု၊ မိမိတို့၏ ကျန်းမာရေး၊ အနာဂတ်အကြောင်းနှင့် မိမိတို့၏ အသက်တာနှင့် သေခြင်းတို့အကြောင်း စဉ်ဆက်မပြတ် စဉ်းစားနေကြသည်။ နောက်ဆုံးတွင် ‘ဘုရားသခင်က ငါ့ကို အနာငြိမ်းစေလိမ့်မည်၊ ဘုရားသခင်က ငါ့ကို ဘေးကင်းလုံခြုံစေလိမ့်မည်။ ငါ့ကို ဘုရား စွန့်ပစ်မည် မဟုတ်သကဲ့သို့ ငါ နေမကောင်းဖြစ်သည်ကို မြင်လျှင် ဘုရားသခင်က ရပ်နေပြီး မည်သည့်အရာမျှ မလုပ်ဆောင်ဘဲ နေမည်မဟုတ်’ဟု ဆန္ဒရှိစွာ တွေးတောလျက် ကောက်ချက်ချလိုက်ကြသည်။ ထိုသို့သော အတွေးများအတွက် အခြေခံအကြောင်းရင်း မရှိသကဲ့သို့ ထိုအရာများကို အယူအဆတစ်မျိုးအဖြစ်ပင် ပြော၍ ရနိုင်သည်။ ထိုသို့သော အယူအဆများနှင့် ဤကဲ့သို့သော စိတ်ကူးများဖြင့် လူတို့သည် ၎င်းတို့၏ လက်တွေ့ကျသော အခက်အခဲများကို လုံးဝ ဖြေရှင်းနိုင်လိမ့်မည် မဟုတ်သကဲ့သို့ ၎င်းတို့၏ အတွင်းကျကျ စိတ်နှလုံးများတွင် ၎င်းတို့၏ ကျန်းမာရေး၊ နာမကျန်းမှုများနှင့်ပတ်သက်၍ ရေးတေးတေး စိတ်ဖိစီး၊ သောကရောက်ပြီး စိုးရိမ်ကြလေသည်။ ဤအရာများအတွက် မည်သူက တာဝန်ယူမည်၊ သို့မဟုတ် ၎င်းတို့အတွက် တစ်ဦးတလေက တာဝန်ယူမည်၊ မယူမည်ကို ၎င်းတို့ လုံးဝ မသိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ကိုယ့်ကိုယ်ကိုယ် ဘုရားနှုတ်ကပတ်တော်တွေနဲ့ နှိုင်းယှဉ်ကြည့်တော့ ကျွန်မကဘုရားသခင် ဖော်ပြတဲ့ လူစားမျိုး အတိအကျဖြစ်မှန်း တွေ့လိုက်ရတယ်။ ခွဲစိတ်ပြီးနောက်ပိုင်း ခန္ဓာကိုယ် အားနည်းပြီး ခေါင်းအရမ်းမူးတာတွေ ရှိလာပြီးတဲ့နောက်၊ ဦးနှောက်သွေးလည်ပတ်မှု မကောင်းတာနဲ့ ဦးနှောက်သွေးကြောမာရောဂါ အပျော့စားရှိမှန်း သိလိုက်ရကတည်းက ကျွန်မဟာ အမြဲတမ်း စိတ်ဆင်းရဲပြီး စိုးရိမ်ပူပန်မှုတွေနဲ့ နေထိုင်ခဲ့တာ၊ ရောဂါအခြေအနေ ပိုဆိုးလာမှာကို၊ လေဖြတ်ပြီး အိပ်ရာထဲလဲမှာ၊ တာဝန်တွေ မထမ်းဆောင်နိုင်တော့မှာကို ကျွန်မ အမြဲ စိုးရိမ်ခဲ့တယ်၊ အဲဒါဆိုရင် ကယ်တင်ခြင်းရဖို့ အခွင့်အရေး ဆုံးရှုံးသွားမယ်ဆိုတဲ့သဘောပဲလေ။ အထူးသဖြင့် အသင်းတော် အထွေထွေရေးရာ တာဝန်ကို စထမ်းဆောင်ပြီးနောက်ပိုင်း ရောဂါအခြေအနေက သက်သာလာမယ့်အစား ပိုဆိုးလာတယ်။ တာဝန်တွေမှာ အရမ်း ပင်ပင်ပန်းပန်းလုပ်မိလို့ တစ်နေ့ လဲကျပြီး မလှုပ်မယှက်အခြေအနေ ရောက်သွားမှာ စိုးရိမ်လို့ အားစိုက်ရတဲ့၊ အာရုံစိုက်ရတဲ့ အလုပ်တွေကိုလုပ်ဖို့ မလိုလားခဲ့ဘူး။ ကျွန်မက အားမွေးပြီး ပိုနားချင်ရုံသက်သက်ပါပဲ။ ပင်ပန်းမှာ ကြောက်လို့ အသင်းတော် ပစ္စည်းတွေကိုတောင် မကိုင်တွယ်ချင်ခဲ့ဘူး၊ ညီအစ်ကိုမောင်နှမတွေအတွက် စုဝေးပွဲတွေကို ဦးစီးပေးဖို့တောင် ဝန်လေးခဲ့တယ်။ ရလဒ်အနေနဲ့ ညီအစ်မတစ်ယောက်ရဲ့ အခြေအနေကို အချိန်မီ အဖြေမရှာပေးနိုင်ခဲ့လို့ သူ့ရဲ့ အသက် ဝင်ရောက်မှုကို ကြန့်ကြာစေခဲ့တယ်။ တာဝန်ထမ်းဆောင်ရင်း ကိုယ့်ခန္ဓာကိုယ်အကြောင်းပဲ အမြဲ တွေးနေပြီး ကျန်းမာရေးကို ထိန်းသိမ်းဖို့ တတ်နိုင်သမျှ အားနည်းနည်းပဲ စိုက်ချင်ခဲ့တယ်။ တာဝန်နဲ့ပတ်သက်ပြီး ဝန်တာထားစိတ် တစ်စက်မှ မရှိခဲ့ဘူး။ အထွေထွေရေးရာ သင်းထောက်အနေနဲ့ အရွေးခံရပြီးနောက်မှာ စိတ်ပူလွန်းလို့ ပင်ပန်းပြီး နေမကောင်းဖြစ်သွားမှာ၊ အဲဒါကြောင့် ကယ်တင်ခြင်းရဖို့ အခွင့်အရေး ဆုံးရှုံးသွားမှာကို ပိုပြီးတော့တောင် စိုးရိမ်ပြီး အတိုက်အခံဖြစ်မိတယ်။ အစွမ်းအစ ညံ့လို့ ဒီတာဝန်နဲ့ အရည်အချင်း မပြည့်မီပါဘူးလို့ ပြောပြီးတော့ လှည့်ဖြားမှုတွေတောင် လုပ်ခဲ့သေးတယ်။ တကယ်တော့ ရောဂါအခြေအနေ ဆိုးမဆိုး၊ ရှင်မလား သေမလား ဆိုတာ အားလုံးက ဘုရားသခင်ရဲ့ လက်ထဲမှာပါ။ ဒါပေမဲ့ ကျွန်မက စိုးရိမ်ပူပန်မှုနဲ့ စိတ်ဆင်းရဲမှုထဲမှာပဲ နေထိုင်ခဲ့တာ။ ကိုယ့်နည်းကိုယ့်ဟန်ကို အားကိုးပြီး ခန္ဓာကိုယ်ကို ကာကွယ်ဖို့ ကြိုးစားရင်း ဘုရားသခင်ရဲ့ အချုပ်အခြာအာဏာကို မယုံကြည်ဘဲ မယုံကြည်သူ တစ်ယောက်လိုပဲ ပြုမူနေခဲ့တာ။ ဒါကို သဘောပေါက်လိုက်တော့ ကျွန်မရဲ့ အခြေအနေကို ဘုရားသခင် လက်ထဲ အပ်နှံပြီး ပြဿနာတွေကို ဖြေရှင်းဖို့ သမ္မာတရားကို ရှာဖွေဖို့ လိုလားလာခဲ့တယ်။

အဲဒီနောက်မှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်လိုက်တယ်။ “တစ်စုံတစ်ဦးအတွက် အကြီးစားဖြစ်စေ၊ အသေးစားဖြစ်စေ နာမကျန်းမှုတစ်ခု ဖြစ်စေရန် ဘုရားသခင် စီစဉ်သည့်အခါ ထိုသို့လုပ်ဆောင်ရာတွင် ဘုရားသခင်၏ ရည်ရွယ်ချက်မှာ နေမကောင်းခြင်း၊ နာမကျန်းမှုက သင့်ကို ဖြစ်စေသည့် အန္တရာယ်၊ နာမကျန်းမှုက သင့်ကိုဖြစ်စေသည့် အဆင်မပြေမှုများနှင့် အခက်အခဲများအပြင် နာမကျန်းမှုက သင့်ကို ခံစားစေသည့် ခံစားချက် အမြောက်အမြားအားလုံးကို ခရေစေ့တွင်းကျ သင့်အား နားလည်စေဖို့ မဟုတ်ပေ။ သူ၏ ရည်ရွယ်ချက်မှာ သင့်အတွက် နေမကောင်းခြင်းမှတစ်ဆင့် နာမကျန်းဖြစ်ခြင်းကို နားလည်ခံစားစေရန် မဟုတ်။ ထို့ထက် သူ၏ ရည်ရွယ်ချက်မှာ သင့်အတွက် နာမကျန်းဖြစ်ခြင်းမှတစ်ဆင့် သင်ခန်းစာများ သင်ယူဖို့၊ ဘုရားသခင်၏ ရည်ရွယ်ချက်များကို မည်သို့သဘောပေါက်ရမည်ကို မည်သို့ ခံစားရမည်ကို သင်ယူဖို့၊ သင် နာမကျန်းဖြစ်သည့်အခါ သင် ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများနှင့် ဘုရားသခင်အပေါ် သင် ခံယူသည့် သဘောထားများကို သိရှိရန်၊ ဘုရားသခင်ကို စစ်မှန်သည့် ကျိုးနွံနာခံမှုအား သင်စွမ်းဆောင်ရရှိနိုင်ရန်နှင့် သင်၏ သက်သေခံချက်တွင် ခိုင်ခိုင်မာမာ ရပ်တည်နိုင်ရန်အလို့ငှာ ဘုရားသခင်၏ အချုပ်အခြာအာဏာနှင့် အစီအစဉ်များကို မည်သို့ ကျိုးနွံနာခံရမည်ဆိုသည်ကို သင်ယူရန် ဖြစ်သည်။ ဤသည်မှာ လုံးဝ အဓိက သော့ချက်ဖြစ်သည်။ ဘုရားသခင်သည် နာမကျန်းဖြစ်ခြင်းမှတစ်ဆင့် သင့်ကို ကယ်တင်ကာ သန့်စင်ရန် ဆန္ဒရှိသည်။ သင်နှင့်ပတ်သက်၍ မည်သည့်အရာကို သန့်စင်စေရန် သူ ဆန္ဒရှိသနည်း။ ဘုရားသခင်အပေါ် သင်၏ လွန်ကဲသော ဆန္ဒများနှင့် တောင်းဆိုချက်များအားလုံးကို သန့်စင်စေရန်နှင့် ရှင်ကျန်ပြီး အသက်ရှင်ရန် ဖြစ်သည့်နည်းဖြင့် သင် ပြုလုပ်သည့် အမျိုးမျိုးသော တွက်ချက်မှုများ၊ အကဲဖြတ်ချက်များနှင့် အစီအစဉ်များကိုပင် သန့်စင်စေရန် သူ ဆန္ဒရှိသည်။ ဘုရားသခင်က သင့်ကို အစီအစဉ်များ ပြုလုပ်ရန် မစေခိုင်းပေ။ သင့်ကို အကဲဖြတ်ရန် သူ မစေခိုင်းသကဲ့သို့ သူ့အပေါ် လွန်ကဲသည့် ဆန္ဒများတစ်ခုတလေ ထားရှိခွင့် သူ မပေးပေ။ သင့်အနေဖြင့် သူ့ကို ကျိုးနွံနာခံရန်နှင့် သင်၏ ကျိုးနွံနာခံခြင်းကို လက်တွေ့လုပ်ဆောင်မှုနှင့် အတွေ့အကြုံတွင် နာမကျန်းမှုအပေါ် သင်၏ ကိုယ်ပိုင် သဘောထားကို သိရှိရန်၊ ပြီးလျှင် သင့်ကို သူ ပေးသည့် ဤရုပ်ခန္ဓာ အခြေအနေများအပြင် သင်၏ ကိုယ်ပိုင် ကိုယ်ရေးကိုယ်တာ ဆန္ဒများအပေါ် သင်၏ သဘောထားကို သိရှိရန်သာ သူတောင်းဆိုသည်။ ဤအရာများကို သင် သိရှိလာသည့်အခါ ဘုရားသခင်က သင့်အတွက် နာမကျန်းဖြစ်ခြင်း အခြေအနေများ စီစဉ်ဖွဲ့စည်းခဲ့သည်မှာ၊ သို့မဟုတ် သင့်ကို ဤရုပ်ခန္ဓာအခြေအနေများ သူ ပေးခဲ့သည်မှာ သင့်အတွက် မည်မျှ အကျိုးရှိသည်ဆိုသည်ကို သင် အသိအမှတ်ပြုနိုင်ပြီး သင်၏ စိတ်သဘောထားကို ပြောင်းလဲခြင်းအတွက်၊ ကယ်တင်ခြင်းကို သင် ရယူခြင်းအတွက်၊ ပြီးလျှင် သင်၏ အသက်ဝင်ရောက်ခြင်းအတွက် ထိုအရာများ မည်မျှပင် အထောက်အကူပြုသည်ဆိုသည်ကို သင်နားလည်ခံစားနိုင်ပေသည်။ ထို့ကြောင့် နာမကျန်းမှု ဖြစ်ပေါ်လာသည့်အခါ ထိုနာမကျန်းမှုအား မည်သို့ လွတ်မြောက်နိုင်မည်၊ သို့မဟုတ် ထိုအရာမှ မည်သို့ ထွက်ပြေးနိုင်သည်၊ သို့မဟုတ် ထိုအရာကို မည်သို့ ငြင်းပယ်နိုင်သည်ဆိုသည်ကို သင် အမြဲ တွေးမနေရပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားသခင်က ပြောတယ်၊ ကျွန်မတို့ဆီ နာမကျန်းမှု ရောက်လာတာဟာ ကျွန်မတို့ စိုးရိမ်ပူပန်မှုနဲ့ စိတ်ဆင်းရဲမှုထဲမှာ ဆက်နေထိုင်ဖို့ မဟုတ်ဘူး၊ ရှောင်လွှဲဖို့ ကြိုးစားခိုင်းတာလည်း မဟုတ်ဘူး၊ အဲဒီအစား ဒီနာမကျန်းမှုကနေ သင်ခန်းစာတွေ ယူဖို့၊ ရောဂါဖြစ်တဲ့အခါ ကျွန်မတို့ ထုတ်ဖော်တဲ့ ဖောက်ပြန်ပျက်စီးမှုတွေ၊ အညစ်အကြေးတွေနဲ့ မှားယွင်းတဲ့ ရည်ရွယ်ချက်တွေကို သိမြင်ဖို့၊ ဒီလိုနဲ့ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံနိုင်ဖို့အတွက် ဖြစ်တယ်တဲ့။ ကိုယ့်ကိုယ်ကိုယ် ဆင်ခြင်သုံးသပ်ကြည့်တော့ ရောဂါနဲ့ ရင်ဆိုင်ရတဲ့အခါ တာဝန်တွေ ထမ်းဆောင်ရင်း အရမ်း ပင်ပန်းလွန်းရင် မလှုပ်မယှက် အခြေအနေ ရောက်သွားပြီး အိပ်ရာထဲ လဲသွားမှာကို အမြဲ စိုးရိမ်နေခဲ့တာ တွေ့ရတယ်။ အဲဒီကျရင် ရိုးရှင်းတဲ့ တာဝန်တွေကိုတောင် မထမ်းဆောင်နိုင်တော့ဘဲ ကယ်တင်ခြင်းရဖို့ အခွင့်အရေး ဆုံးရှုံးသွားမှာလေ။ နောက်ပိုင်း တာဝန်တွေ ထမ်းဆောင်တဲ့အခါကျတော့ တတ်နိုင်သမျှ အားအနည်းဆုံး စိုက်ဖို့ အမြဲ ကြိုးစားတယ်၊ အထွေထွေရေးရာ သင်းထောက်အနေနဲ့ အရွေးခံရတုန်းကတောင် လှည့်ဖြားပြီး ရှောင်လွှဲဖို့ ကြိုးစားခဲ့တယ်။ ကျွန်မက ကိုယ့်ကျန်းမာရေးကိုပဲ အမြဲ စိတ်ပူခဲ့တယ်၊ အသင်းတော်အလုပ်အတွက် တစ်ချက်ကလေးမှ မစဉ်းစားဘဲ ကိုယ့်အနာဂတ် အလားအလာတွေနဲ့ လမ်းကြောင်းတွေအတွက်ပဲ စိုးရိမ်နေခဲ့တာ။ ကျွန်မ တော်တော် တစ်ကိုယ်ကောင်းဆန်ပြီး စက်ဆုပ်ဖို့ ကောင်းလိုက်တာ။ ဒီရောဂါသာ မရှိရင် ကျွန်မအတွင်းက ပုန်ကန်မှုနဲ့ ဖောက်ပြန်ပျက်စီးမှုတွေ ထုတ်ဖော်ခံရမှာ မဟုတ်ဘူး၊ သန့်စင်ပြီး ပြောင်းလဲဖို့ဆိုတာ ဝေးရော။ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မ ကျိုးနွံနာခံပြီး သင်ခန်းစာယူဖို့ သမ္မာတရားကို ရှာဖွေရမယ်။

နောက်ပိုင်းမှာ ဒီဘုရားနှုတ်ကပတ်တော်ကို ကျွန်မ ဖတ်လိုက်တယ်။ “လူတစ်ယောက်ဘဝ၏ တန်ဖိုးမှာ အဘယ်နည်း။ စားခြင်း၊ သောက်ခြင်း၊ ပျော်ပါးခြင်းကဲ့သို့သော ဇာတိပကတိ သာယာမှုများ၌ မွေ့လျော်ဖို့အတွက်သာ ဖြစ်သလော။ (မဟုတ်ပါ။) ဤသို့ဆိုလျှင် မည်သည့်အရာဖြစ်သနည်း။ ကျေးဇူးပြုပြီး သင်တို့၏ အတွေးများကို ဝေမျှလော့။ (ဖန်ဆင်းခံတစ်ယောက်၏ တာဝန်ကို ထမ်းဆောင်ရန်ဖြစ်သည်။ ဤသည်မှာ အနည်းဆုံးအနေဖြင့် လူတစ်ယောက်က သူ၏ ဘဝတွင် စွမ်းဆောင်ရရှိသင့်သည့်အရာ ဖြစ်သည်။) ဤသည်မှာ မှန်သည်။ ပြောလော့။ လူတစ်ယောက်၏ ဘဝတစ်လျှောက်လုံးတွင် သူ၏ နေ့စဉ်ပြုမူဆောင်ရွက်မှုများ၊ အတွေးများသည် ဖျားနာခြင်း၊ သေခြင်းတို့အား ရှောင်ကြဉ်ခြင်း၊ သူ၏ ကိုယ်ခန္ဓာကို ကျန်းမာစေပြီး ရောဂါဘယကင်းဝေးစေခြင်း၊ အသက်ရှည်ဖို့အတွက် ကြိုးပမ်းခြင်းတို့ကိုသာ အာရုံစိုက်လျှင် ဤသည်မှာ လူတစ်ယောက်၏ ဘဝတွင် ရှိသင့်သော တန်ဖိုးဖြစ်သလော။ (မဟုတ်ပါ။) ယင်းသည် လူတစ်ယောက်၏ ဘဝတွင် ရှိသင့်သော တန်ဖိုးမဟုတ်ပေ။...လူတစ်ယောက်သည် ဤလောကသို့ ရောက်လာသောအခါ ဇာတိပကတိ ပျော်မွေ့မှုအတွက် မဟုတ်သကဲ့သို့ စားခြင်း၊ သောက်ခြင်း၊ ပျော်ပါးခြင်းအတွက်လည်း မဟုတ်ပေ။ ထိုအရာများအတွက် အသက်မရှင်သင့်ပေ။ ဤသည်မှာ လူသားဘဝ၏ တန်ဖိုးမဟုတ်သကဲ့သို့ မှန်ကန်သော လမ်းကြောင်းလည်းမဟုတ်ပေ။ လူသားဘဝ၏ တန်ဖိုးနှင့် လိုက်လျှောက်ရန် လမ်းမှန်တွင် တန်ဖိုးရှိသောအရာတစ်ခုကို ဖြစ်မြောက်ခြင်းနှင့် တန်ဖိုးရှိသော အလုပ်တစ်ခု၊ သို့မဟုတ် များစွာကို ပြီးမြောက်ခြင်းတို့ ပါဝင်သည်။ ဤသည်မှာ အသက်မွေးအလုပ်ဟု မခေါ်ပေ။ လမ်းမှန်ဟု ခေါ်ပြီး သင့်လျော်သော အလုပ်တာဝန်ဟုလည်း ခေါ်သည်။ ပြောလော့။ လူတစ်ယောက်သည် တန်ဖိုးရှိသောအလုပ်အချို့ကို ပြီးမြောက်ရန်၊ အဓိပ္ပာယ်ရှိသော၊ တန်ဖိုးရှိသော ဘဝကို အသက်ရှင်ရန်၊ သမ္မာတရားကို လိုက်စားပြီး ရယူရန်အတွက် အဖိုးအခပေးဆပ်ဖို့ ထိုက်တန်သလော။ သင်သည် အမှန်တကယ်ပင် သမ္မာတရားကို နားလည်ခြင်းအား လိုက်စားရန်၊ ဘဝတွင် လမ်းမှန်ပေါ်သို့ စတင်လျှောက်လှမ်းရန်၊ သင့်တာဝန်ကို ကောင်းစွာ ထမ်းဆောင်ရန်၊ တန်ဖိုးရှိပြီး အဓိပ္ပာယ်ရှိသော ဘဝကို အသက်ရှင်ရန် ဆန္ဒရှိလျှင် သင်၏ အားအင်အလုံးစုံကို ပေးဆပ်ရန်၊ အဖိုးအခများအားလုံးပေးဆပ်ရန်၊ သင်၏အချိန်နှင့် ဘဝသက်တမ်း တစ်ခုလုံးကို ပေးဆပ်ရန် တွန့်ဆုတ်မည်မဟုတ်။ ဤအချိန်ကာလအတွင်းတွင် ဖျားနာခြင်းအနည်းငယ်ကို သင်ကြုံတွေ့ရလျှင် ယင်းသည် အရေးကြီးမည်မဟုတ်၊ သင့်အား ဒုက္ခပေးမည်မဟုတ်ပေ။ ဤသည်မှာ ဘဝတစ်လျှောက်လုံး အေးဆေးပြီး လွတ်လပ်ခြင်း၊ အလဟဿနေထိုင်ခြင်း၊ အာဟာရကောင်းကောင်း ပြည့်ဝပြီး ကျန်းမာသည်အထိ ရုပ်ခန္ဓာကို ပျိုးထောင်၍ အဆုံး၌ အသက်ရှည်ခြင်းတို့ထက် အလွန်ပင်ပို၍ သာလွန်သည် မဟုတ်လော။ (ဟုတ်ပါသည်။) ဤရွေးချယ်စရာနှစ်ခုထဲမှ မည်သည့်တစ်ခုက တန်ဖိုးရှိသောဘဝ ဖြစ်သနည်း။ လူတို့သည် အဆုံးတွင် သေခြင်းကို ရင်ဆိုင်ရသောအခါ မည်သည့်တစ်ခုက ၎င်းတို့ကို သက်သာခြင်း၊ နောင်တမရှိခြင်းကို ယူဆောင်လာနိုင်သနည်း။ (အဓိပ္ပာယ်ရှိသော ဘဝကို အသက်ရှင်ခြင်း ဖြစ်သည်။) အဓိပ္ပာယ်ရှိသော အသက်တာကို အသက်ရှင်နေခြင်းဖြစ်သည်။ ဤအရာက သင်၏ စိတ်နှလုံးထဲတွင် သင်သည် တစ်စုံတစ်ခုကို ရရှိပြီးဖြစ်ကာ စိတ်သက်သာရာရပြီးဖြစ်သည်ဟု ဆိုလိုသည်။ ကောင်းစွာစားသောက်ပြီး သေသည်အထိ ပန်းသွေးရောင် အသားအရည်ကို ထိန်းသိမ်းထားသူများကမူ အဘယ်သို့ ရှိသနည်း။ ၎င်းတို့သည် အဓိပ္ပာယ်ရှိသောဘဝကို မလိုက်စားပေ။ ထို့ကြောင့် သေဆုံးသောအခါ ၎င်းတို့သည် မည်သို့ ခံစားရသနည်း။ (အချည်းနှီး အသက်ရှင်ခဲ့သကဲ့သို့ ခံစားရသည်။) ‘အချည်းနှီး အသက်ရှင်ခြင်း’ ဟူသည့် ဤစကားနှစ်လုံးသည် ပြတ်သားသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဘုရားနှုတ်ကပတ်တော်တွေ ဖတ်ပြီးတဲ့နောက် ကျွန်မ နားလည်သွားတယ်၊ ဒီဘဝမှာ ဘုရားသခင်ကို ယုံကြည်ခွင့်ရတာ၊ နောက်တော်လိုက်ပြီး ဖန်ဆင်းခံတစ်ဦးရဲ့ တာဝန်ကို ထမ်းဆောင်ခွင့်ရတာ၊ ကိုယ့်တာဝန်ကို ကောင်းကောင်းထမ်းဆောင်ပြီး ဖန်ဆင်းရှင်ရဲ့ အသိအမှတ်ပြုခြင်းကို ရယူနိုင်တာဟာ ဆင်းရဲဒုက္ခခံရပြီး ပင်ပန်းရရင်တောင်မှ အဓိပ္ပာယ်ရှိပြီး တန်ဖိုးရှိတယ် ဆိုတာကိုပေါ့။ ကျွန်မသာ ကိုယ့်တာဝန်ကို လုံ့လဝီရိယရှိရှိ မထမ်းဆောင်ဘဲ ဇာတိပကတိ သက်သာဖို့ပဲ ရှာဖွေခဲ့ရင်၊ ကျန်းမာရေးကောင်းပြီး အသက်ရှည်ရှည် နေရရင်တောင် ကျွန်မက ဘာတန်ဖိုး၊ ဘာအဓိပ္ပာယ်မှ မရှိတဲ့ အလဟဿ ဘဝတစ်ခုမှာ ရှင်သန်ခဲ့ရမှာပါ။ အထွေထွေရေးရာ သင်းထောက် တာဝန်ကို ထမ်းဆောင်နိုင်တာဟာ ဘုရားသခင်က ကျွန်မကို ချီးမြှောက်တာပဲ။ တစ်ခါတလေ ဒီတာဝန်က စိတ်ပူရပြီး ပင်ပန်းနိုင်ပေမဲ့ ကိုယ့်တာဝန်ကို စည်းမျဉ်းတွေအတိုင်း ကောင်းကောင်း ထမ်းဆောင်နိုင်ရင်၊ အသင်းတော် ပစ္စည်းတွေကို စည်းမျဉ်းတွေနဲ့အညီ ကာကွယ်ပြီး ယဇ်ပစ္စည်းတွေနဲ့ ဘုရားနှုတ်ကပတ်တော် စာအုပ်တွေကို မပျောက်မပျက်အောင် ထိန်းသိမ်းနိုင်ရင်၊ ကျွန်မ စိတ်နှလုံး တည်ငြိမ်ပြီး အေးချမ်းမှာပါ။ ဒါပေမဲ့ ကိုယ့်ကျန်းမာရေး ထိန်းသိမ်းဖို့ပဲ အာရုံစိုက်ပြီး စဉ်းစားရ၊ အားစိုက်ရတဲ့ အလုပ်မှန်သမျှကို လုပ်ဖို့ မလိုလားဘူးဆိုရင်၊ ကျန်းမာရေးကို အောင်မြင်အောင် ထိန်းသိမ်းခဲ့ရင်တောင် တာဝန်ကို ကောင်းကောင်း မထမ်းဆောင်ဘဲ အသင်းတော် အကျိုးစီးပွားတွေကို ထိခိုက်စေရင်၊ ပြီးတော့ ဘုရားသခင်ရှေ့မှာ ပြစ်မှားခြင်းတွေ၊ အစွန်းအထင်းတွေ ချန်ရစ်ခဲ့ရင် နောက်ဆုံးမှာ ဘုရားသခင်ရဲ့ ပစ်ပစ်ခါခါငြင်းတာကို ခံရပြီး ကယ်တင်ခြင်းရဖို့ အခွင့်အရေး ဆုံးရှုံးရုံပဲ ရှိမှာ။ ဘုရားသခင်ရဲ့ ရည်ရွယ်ချက်ကို နားလည်လိုက်တော့ အရင်ကလို မနေထိုင်ချင်တော့ဘူး။ ဘုရားသခင်ကို ကျေနပ်စေဖို့ ကိုယ့်တာဝန်ကို ကောင်းကောင်းမွန်မွန် ထမ်းဆောင်ချင်တယ်။ ဒါပေမဲ့ တစ်ခါတလေ အလုပ်တွေ ပုံလာတဲ့အခါ အရမ်းစိတ်ပူပြီး အရမ်း ပင်ပန်းမှာကို ကြောက်နေတုန်းပဲ၊ ဒါပေမဲ့ ဘုရားသခင် စီစဉ်ညွှန်ကြားထားတဲ့ အခြေအနေတွေကို ကျိုးနွံနာခံလိုစိတ်နဲ့ ဘုရားဆီ ဆုတောင်းတယ်။ ရောဂါ ပိုဆိုးမလား၊ ပင်ပန်းလွန်းလို့ လဲကျမလား ဆိုတာကို မစိုးရိမ်တော့ဘဲ တာဝန်ကို ဘယ်လို ကောင်းကောင်း ထမ်းဆောင်ရမလဲ ဆိုတာကိုပဲ အာရုံစိုက်တော့တယ်။

စုဝေးပွဲတစ်ခုမှာ တခြားညီအစ်မတစ်ယောက်လည်း နေမကောင်းဖြစ်နေမှန်း သိလိုက်ရတော့ ကျွန်မရဲ့ အတွေ့အကြုံကို သူ့ဆီ ဝေမျှလိုက်တယ်။ ပြီးတော့ ဘုရားနှုတ်ကပတ်တော် ဓမ္မတေးတစ်ပုဒ်ကို ကျွန်မတို့ နားထောင်ခဲ့ကြတယ်။

လူ၏သက်တမ်းကို ဘုရားသခင် ကြိုတင်ပြဋ္ဌာန်းထားပြီးဖြစ်သည်

............

၂  လူတို့သည် မကျန်းမာမှု ခံစားနေရချိန်တွင် ဘုရားသခင်၏ ရှေ့မှောက်သို့ မကြာခဏ လာနိုင်ပြီး ၎င်းတို့လုပ်သင့်သည့် အရာကို ဆင်ခြင်မြော်တွေးမှုနှင့် သတိဖြင့် လုပ်ဆောင်ရန် သေချာစေနိုင်ပြီး ၎င်းတို့၏ တာဝန်ကိုလည်း အခြားသူများထက် သာ၍ ကြီးမားသော သတိနှင့် လုံ့လတို့ဖြင့် ကိုင်တွယ်နိုင်ကြလေသည်။ လူတို့နှင့် ပတ်သက်သရွေ့ ဤသည်မှာ ကွယ်ကာခြင်း ဖြစ်သည်၊ အချည်အနှောင်များ မဟုတ်ပေ။ ဤသည်မှာ အပျက်သဘောဆောင်သည့်ဘက်မှ နည်းလမ်း ဖြစ်သည်။ ထို့အပြင် အယောက်တိုင်း၏ ဘဝသက်တမ်းကို ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ မကျန်းမာမှုတစ်ခုသည် ဆေးပညာရှုထောင့်မှ ကြည့်လျှင် ရောဂါကျွမ်းကောင်း ကျွမ်းနေနိုင်သော်လည်း ဘုရားသခင်၏ ရှုထောင့်အမြင်မှ ကြည့်လျှင် သင်၏ သက်တမ်းသည် မပြီးသေးဘဲ သင်၏အချိန် မကျသေးပါက သင်သေချင်လျှင်ပင် သေ၍မရနိုင်ပေ။

၃  သင့်ထံတွင် ဘုရားသခင်ထံမှ တာဝန်ပေးစေခိုင်းချက်တစ်ခု ရှိပြီး သင်၏ အထူးတာဝန်က မပြီးဆုံးသေးလျှင် သင်သည် သေစေနိုင်လောက်သည်ဟု ယူဆရသော နာမကျန်းမှုတစ်ခု ဖြစ်လျှင်ပင် သေမည် မဟုတ်ပေ။ ဘုရားသခင်က သင့်ကို ခေါ်ဆောင်ဦးမည်မဟုတ်ပေ။ သင်သည် ဆုတောင်းခြင်းနှင့် သမ္မာတရားကို ရှာဖွေခြင်း မပြုလျှင်ပင်၊ ပြီးလျှင် သင်၏ မကျန်းမာခြင်းကို ကုသရန် အာရုံမစိုက်လျှင်ပင် သို့မဟုတ် သင်၏ ကုသမှုကို နှောင့်နှေးနေလျှင်ပင် သေဆုံးမည် မဟုတ်ပေ။ ဤသည်မှာ ဘုရားသခင်ထံမှ အရေးကြီးသော တာဝန်ပေးစေခိုင်းချက်တစ်ခု ရှိထားသော သူတို့အတွက် အထူးသဖြင့် မှန်ကန်သည်။ ၎င်းတို့၏ သာသနာက ပြီးဆုံးခြင်း မရှိသေးသည့်အခါ ၎င်းတို့အပေါ် မည်သည့်ရောဂါပင် ကျရောက်ပါစေ ၎င်းတို့သည် ချက်ချင်း သေဆုံးမည်မဟုတ်။ အထူးတာဝန်ပြီးဆုံးသည့် နောက်ဆုံး အခိုက်အတန့်အထိ အသက်ရှင်လိမ့်မည်။

............

—နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး

ဘုရားနှုတ်ကပတ်တော်တွေကနေ လူ့သက်တမ်းဟာ ဘုရားလက်ထဲမှာ ရှိပြီး ရှင်ခြင်းသေခြင်းကို ဘုရားသခင် ကြိုတင်ပြဋ္ဌာန်းထားတယ်ဆိုတာ ကျွန်မ နားလည်သွားတယ်။ ရောဂါက ပြင်းထန်ရင်တောင် လူတစ်ယောက်ရဲ့ သက်တမ်း မကုန်သေးရင် ဂရုမစိုက်ရင်တောင် မသေနိုင်ဘူး။ ဒါပေမဲ့ သူတို့အချိန်စေ့သွားရင်တော့ အကောင်းဆုံး ဂရုစိုက်ရင်တောင် သေဆုံးသွားကြဦးမှာပဲ။ လွန်ခဲ့တဲ့ ဆယ်နှစ်က ဆီးချိုရောဂါကြောင့် ကျွန်မအစ်ကိုကြီးနှလုံးရောဂါဖြစ်ခဲ့တာကို ပြန်ပြီး သတိရမိတယ်။ ဆေးရုံက သူ့ကို ကယ်လို့မရနိုင်တော့ဘူးလို့ ပြောပြီး အခြေအနေ စိုးရိမ်ရတဲ့ အသိပေးချက်တွေကို အကြိမ်ကြိမ် ထုတ်ပြန်ခဲ့တယ်။ ဒါပေမဲ့ အိမ်မှာ ခဏလောက် အနားယူပြီးတော့ တဖြည်းဖြည်း ပြန်ကျန်းမာလာပြီး ဒီနေ့ထိ အသက်ရှင်နေပါတယ်။ ဒါပေမဲ့ အသက် ၂၀ ကျော်အရွယ် သန်သန်မာမာ သူ့သားက စစ်တပ်ကနေ ခွင့်နဲ့ပြန်လာတုန်း နေမကောင်းဖြစ်တာ၊ ဆေးရုံက ပြင်းထန်တဲ့ သွေးကင်ဆာလို့ ပြောတယ်။ သူတို့က အကောင်းဆုံး ဆေးတွေ၊ စက်ကိရိယာတွေ သုံးတယ်၊ ထိပ်တန်း အထူးကု ဆရာဝန်တွေနဲ့လည်း တိုင်ပင်တယ်။ ဒါပေမဲ့ တစ်ပတ်အတွင်းမှာပဲ ဆုံးသွားရှာတယ်။ ဒီအဖြစ်အပျက်တွေက လူ့ရှင်ခြင်းသေခြင်းကို ဘုရားသခင် တကယ် ပြဋ္ဌာန်းထားမှန်း ကျွန်မကို ပြနေတယ်။ ဒါပေမဲ့ ကျွန်မက ပင်ပင်ပန်းပန်းလုပ်ရင် ရောဂါပိုဆိုးသွားမှာကို အမြဲ စိုးရိမ်ပြီး တာဝန်ထမ်းဆောင်ရင် ပေါ့ပါးလွယ်ကူတဲ့ အလုပ်တွေကိုပဲ ရွေးခဲ့တယ်၊ ဒါဆိုရင် ရောဂါပိုမဆိုးဘဲ နေမယ်လို့ ထင်ပြီးတော့လေ။ ရှင်ခြင်းသေခြင်းက ဘုရားလက်ထဲမှာ ရှိတယ်ဆိုတာကို ကျွန်မ တကယ် မယုံကြည်ခဲ့ဘူး။ တကယ်တော့ ဘုရားသခင်က ကျွန်မသက်တမ်းကို ကြိုတင်ပြဋ္ဌာန်းထားပြီးသား၊ ဒီကိစ္စအတွက် စိတ်ပူနေစရာ မလိုပါဘူး။ အဲဒါက ကျွန်မကို ချည်နှောင်ပြီး နာကျင်စေရုံပဲ ရှိတာ၊ ပြီးတော့ တာဝန်ကို သစ္စာမရှိစေဘဲ ကျွန်မ ကောင်းကောင်းထမ်းဆောင်နိုင်တဲ့ တာဝန်ကို ကောင်းကောင်း မထမ်းဆောင်နိုင်အောင် တားဆီးနေတာ။ ဒါကို နားလည်လိုက်တော့ ယုံကြည်ခြင်း ရလာတယ်။ အဲဒီနောက်မှာ ကျွန်မ ပုံမှန်အတိုင်း ဆေးသောက်ပြီး တတ်နိုင်သလောက် လေ့ကျင့်ခန်းလုပ်တယ်၊ သေမှာကြောက်တဲ့စိတ်ရဲ့ ဘောင်ခတ်တာကို မခံရတော့ဘူး။ နေ့တိုင်း တာဝန်တွေနဲ့ အလုပ်ရှုပ်နေသေးပေမဲ့ ရောဂါပိုဆိုးလာတယ်လို့ မခံစားရဘူး။ တကယ်တော့ တစ်နေ့ထက်တစ်နေ့ ပိုပြီး အားရှိလာသလိုပဲ။

နောက်ပိုင်း ညီအစ်မတစ်ယောက်နဲ့ ကျွန်မရဲ့ လတ်တလော အခြေအနေအကြောင်း ပြောရင်း သူ့ရဲ့ သတိပေးမှုကြောင့် ကျွန်မရဲ့ စိုးရိမ်ပူပန်မှုတွေ နောက်ကွယ်မှာ ကောင်းချီးရလိုတဲ့ ရည်ရွယ်ချက် ရှိနေမှန်း သဘောပေါက်လာတယ်။ ကျွန်မ ဒီဘုရားနှုတ်ကပတ်တော်တွေကို ဖတ်လိုက်တယ်။ “၎င်းတို့ကို ငါ အနာငြိမ်းစေနိုင်၍သာ ငါ့ကို များစွာသောသူတို့က ယုံကြည်ကြသည်။ ၎င်းတို့၏ခန္ဓာကိုယ်များမှ မသန့်ရှင်းသော ဝိညာဉ်များကို နှင်ထုတ်ရန် ငါ၏တန်ခိုးကို အသုံးပြုနိုင်၍သာ ငါ့ကို များစွာသောသူတို့က ယုံကြည်ကြပြီး၊ ငါ့ထံမှ ငြိမ်သက်ခြင်းနှင့် ဝမ်းမြောက်ခြင်းတို့ကို ၎င်းတို့ ရနိုင်လိမ့်မည် ဖြစ်သောကြောင့်သာ ငါ့ကို များစွာသော သူတို့က ယုံကြည်ကြပေသည်။ သာ၍ကြီးမားသော ရုပ်ဝတ္ထုဆိုင်ရာ ကြွယ်ဝမှုကို ငါ့ထံမှ တောင်းခံရန်သာ များစွာသောသူတို့က ငါ့ကို ယုံကြည်ကြသည်။ ဤဘဝကို အေးအေးချမ်းချမ်း ကုန်ဆုံးပြီး၊ နောင်ဘဝတွင် ဘေးကင်းလုံခြုံမှုရှိဖို့ရန်သာ များစွာသောသူတို့က ငါ့ကို ယုံကြည်ကြသည်။ ငရဲ၏ဒုက္ခဆင်းရဲကို ရှောင်ရှားပြီး၊ ကောင်းကင်၏ကောင်းချီးမင်္ဂလာများ ရရှိရန် များစွာသောသူတို့က ငါ့ကို ယုံကြည်ကြသည်။ များစွာသောသူတို့က ယာယီ ကိုယ်စိတ်ချမ်းသာခြင်းအတွက်သာ ငါ့ကို ယုံကြည်သော်လည်း၊ နောင်ဘဝ၌ မည်သည့်အရာမျှ ရရှိရန် မကြိုးစားကြပေ။ လူများအပေါ် ငါ၏ အမျက်ဒေါသကို ပေးအပ်ပြီး တစ်ချိန်က ၎င်းတို့ ပိုင်ဆိုင်ခဲ့သည့် ဝမ်းမြောက်ခြင်းနှင့် ငြိမ်သက်ခြင်းတို့ကို ငါ သိမ်းယူချိန်တွင် ၎င်းတို့သည် သံသယရှိလာ၏။ ငါသည် လူတို့အား ငရဲ၏ ဆင်းရဲဒုက္ခကို ပေးအပ်ပြီး ကောင်းကင်၏ ကောင်းချီးမင်္ဂလာတို့ကို ပြန်လည် သိမ်းယူသည့်အခါ ၎င်းတို့သည် ဒေါသထောင်းခနဲထွက်လေ၏။ လူများက ၎င်းတို့ကို ရောဂါငြိမ်းစေရန် ငါ့အား တောင်းဆိုပြီး ငါသည် ၎င်းတို့ကို အလေးဂရုမပြုသည့်အပြင် ၎င်းတို့အပေါ် စက်ဆုပ်ရွံရှာမှု ခံစားရသည့်အခါ ၎င်းတို့သည် အောက်လမ်းဆေးဝါးနှင့် မှော်အတတ်တို့၏ နည်းလမ်းကိုသာ ရှာရန် ငါ့ထံမှ ထွက်သွားလေသည်။ ငါ့ထံမှ ၎င်းတို့ တောင်းဆိုခဲ့ပြီးသမျှအားလုံးကို ငါသိမ်းယူလိုက်ချိန်တွင်၊ ၎င်းတို့အားလုံးက အစအနရှာ၍မရအောင် ပျောက်သွားကြ၏။ သို့ဖြစ်၍ ငါ၏ ကျေးဇူးတော်သည် အလွန်ပေါလျှံပြီး ရရန် အကျိုးကျေးဇူးများမှာ အလွန် များလွန်းသောကြောင့် လူများသည် ငါ၌ ယုံကြည်ခြင်း ရှိသည်ဟု ငါဆို၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) “ဖောက်ပြန်ပျက်စီးသော လူသားအားလုံး ၎င်းတို့ကိုယ်တိုင်အတွက် အသက်ရှင်နေထိုင်ကြ၏။ ကိုယ့်အတွက်ပဲကိုယ်ကြည့် ဘယ်သူသေသေငတေမာပြီးရော၊ ဤသည်မှာ လူ့သဘာဝ၏ အနှစ်ချုပ်ဖြစ်သည်။ လူတို့သည် ဘုရားသခင်ကို ယုံကြည်ခြင်းမှာ မိမိတို့အတွက် လုပ်ဆောင်ခြင်းဖြစ်ပြီး ၎င်းတို့သည် ဘုရားသခင်အတွက် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံကြသည့်အခါ ယင်းသည် ကောင်းချီးခံစားရရန်ဖြစ်သည်။ ၎င်းတို့သည် ဘုရားသခင်အပေါ် သစ္စာစောင့်သိသောအခါ ယင်းသည် ဆုချီးမြှင့်ခြင်းခံရရန်သာဖြစ်နေဆဲဖြစ်သည်။ အနှစ်ချုပ်လျှင် အားလုံးက ကောင်းချီးရဖို့၊ ဆုချီးမြှင့်ခြင်းခံရဖို့၊ ကောင်းကင်နိုင်ငံတော်ထဲသို့ ဝင်ရဖို့ ရည်ရွယ်ချက်ဖြင့် လုပ်ဆောင်ခြင်းဖြစ်သည်။ လူ့အဖွဲ့အစည်းတွင် လူတို့သည် ၎င်းတို့၏ ကိုယ်ပိုင်အကျိုးအမြတ်အတွက် အလုပ်လုပ်သည်။ ဘုရားသခင်၏ အိမ်တော်တွင် ၎င်းတို့က ကောင်းချီးရရန် တာဝန်ထမ်းဆောင်ကြသည်။ ကောင်းချီးမင်္ဂလာများ ရရှိရန်အတွက် လူတို့သည် အရာခပ်သိမ်းကို စွန့်ပယ်ခြင်းဖြစ်ကာ များစွာသော ဒုက္ခကို ခါးစီးခံနိုင်ခြင်း ဖြစ်သည်။ လူသား၏ စာတန်ဆန်သော သဘာဝနှင့်ပတ်သက်သည့် အကောင်းဆုံးသော အထောက်အထားဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်က ဖော်ထုတ်ထားတယ်၊ ကျွန်မတို့ ကိုယ်တော့်ကို ယုံကြည်တာဟာ အကျိုးအမြတ် အမျိုးမျိုး တောင်းဆိုချင်တဲ့ ရည်ရွယ်ချက်နဲ့ပါတဲ့။ ဒီနောက်ကွယ်မှာ အညစ်အကြေးတွေနဲ့ ရည်ရွယ်ချက်တွေ ရှိနေတယ်တဲ့။ ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့ ကျွန်မက ဘုရားသခင် ဖော်ထုတ်တဲ့ လူစားမျိုးနဲ့ တစ်ထပ်တည်း ကျနေတာ တွေ့ရတယ်။ ကျွန်မ ဘုရားသခင်ကို ယုံကြည်တာ ကောင်းချီးနဲ့ ကျေးဇူးတော် ရချင်လို့။ ဘုရားသခင်နဲ့ အပေးအယူလုပ်ဖို့ ကြိုးစားနေခဲ့တာ။ ဘုရားသခင်ကို စယုံကြည်တုန်းက နှစ်နဲ့ချီပြီး ဖြစ်ခဲ့တဲ့ နှာခေါင်းဓာတ်မတည့်ရောဂါ ပျောက်ကင်းသွားခဲ့တယ်၊ ဒါကြောင့် ဘုရားသခင်ကို ရောဂါဝေဒနာတွေကို ကုသပေးနိုင်ရုံတင်မကဘဲ ကျွန်မတို့ကို ဘေးအန္တရာယ်ကနေ ရှောင်ရှားစေနိုင်တဲ့၊ ကယ်တင်ခြင်း ပေးနိုင်တဲ့၊ ပြီးတော့ ရှင်သန်ခွင့် ပေးနိုင်တဲ့ အနန္တတန်ခိုးရှင် ဆေးဆရာကြီးအနေနဲ့ သတ်မှတ်ခဲ့တယ်၊ ဒါကြောင့် တာဝန်ကို လုံ့လဝီရိယရှိရှိ ထမ်းဆောင်ဖို့ လိုလားခဲ့တာ။ ဦးနှောက်ခွဲစိတ်ပြီးတဲ့နောက်မှာ တာဝန်တွေ မထမ်းဆောင်နိုင်ဘဲ ကယ်တင်မခံရမှာ ကြောက်လို့ အားနည်းနေတဲ့ကြားက ကိုယ့်သဘောနဲ့ကိုယ် တာဝန်တွေကို ယူခဲ့တာ။ တာဝန်ထမ်းဆောင်နိုင်သရွေ့ ကယ်တင်ခြင်းရဖို့ မျှော်လင့်ချက် ရှိမယ်လို့ ထင်ခဲ့တာ။ အထွေထွေရေးရာ သင်းထောက်နဲ့ ကျွန်မရဲ့ တွဲဖက်ညီအစ်မတွေက လုံခြုံရေးဆိုင်ရာ ပူပန်မှုတွေကို ကြုံရလို့ ပုန်းရှောင်ရတဲ့အခါ၊ ကျွန်မက အသင်းတော် အကျိုးစီးပွားတွေကို ဦးစားပေးပြီး ကိုယ် ကိုင်တွယ်နိုင်တဲ့ အထွေထွေရေးရာ တာဝန်တွေကို ထမ်းရွက်သင့်တာ၊ ဒါပေမဲ့ ပင်ပန်းလွန်းရင် တာဝန်တွေ ဆက်မထမ်းဆောင်နိုင်တော့ဘဲ ကယ်တင်ခြင်းရဖို့ အခွင့်အရေး ဆုံးရှုံးသွားမှာ ကြောက်လို့ မပူးပေါင်းချင်ခဲ့ဘူး။ အထွေထွေရေးရာ အလုပ်ကို အင်တင်တင်နဲ့ လွှဲယူတုန်းကတောင် ဘုရားသခင်က ကာကွယ်ပြီး မြန်မြန် ပျောက်ကင်းအောင်လုပ်ပေးမှာပဲဆိုတဲ့ မျှော်လင့်ချက်နဲ့ ယူခဲ့တာ။ နောက်ပိုင်း ရောဂါက မသက်သာဘဲ ပိုပြီးတော့တောင် ဆိုးလာတော့ အဖိုးအခ မပေးချင်တော့ဘူး၊ တာဝန်မှာ တက်ကြွမှု မရှိဖြစ်လာတယ်၊ လွယ်ကူတဲ့ တာဝန်ဆီ ပြန်သွားရအောင် အထွေထွေရေးရာ သင်းထောက်တစ်ယောက် အမြန်ရှာပေးဖို့ ခေါင်းဆောင်ကို ခဏခဏ တိုက်တွန်းခဲ့တယ်။ ကျွန်မ ဘုရားသခင်ကို ယုံကြည်တာဟာ ကျေးဇူးတော်နဲ့ ကောင်းချီးတွေ ရှာဖွေဖို့သက်သက် ဖြစ်နေတာ တွေ့လိုက်ရတယ်။ ပေးဆပ်တာထက် ပိုရဖို့ပဲ အမြဲ မျှော်လင့်ခဲ့တာ၊ တာဝန်ကို ဘယ်လို ကောင်းကောင်းထမ်းဆောင်ပြီး ဘုရားသခင်ရဲ့ ရည်ရွယ်ချက်ကို အလေးထားရမလဲ ဆိုတာကို မစဉ်းစားခဲ့ဘူး။ ကျွန်မရဲ့ သဘာဝက တော်တော် တစ်ကိုယ်ကောင်းဆန်ပြီး စက်ဆုပ်စရာကောင်းတာပဲ။ ကောင်းချီးနဲ့ ငြိမ်သက်ခြင်း ရဖို့လောက်ပဲ ဘုရားသခင်ကို ယုံကြည်နေခဲ့တာ။ တာဝန်တွေကို ထမ်းဆောင်တာဟာ ဖန်ဆင်းခံတစ်ယောက်ရဲ့ တာဝန်ဖြစ်တယ်၊ ဒါပေမဲ့ ကျွန်မက တာဝန်တွေ ထမ်းဆောင်တာကို အကြောင်းပြပြီး ကယ်တင်ခြင်းရဖို့နဲ့ အသက်ရှင်ကျန်ရစ်ဖို့အတွက်ပဲ ဘုရားသခင်ကို ယုံကြည်နေခဲ့တာ။ ဒီလိုယုံကြည်ခြင်းမျိုးက ဘုရားသခင်ကို လှည့်ဖြားပြီး အသုံးချဖို့ ကြိုးစားတာပဲ။ ကျွန်မမှာ ဘုရားသခင်ကို ကြောက်ရွံ့တဲ့ စိတ်နှလုံး တစ်စက်မှ မရှိခဲ့ဘူး။ ဒီလိုအပြုအမူမျိုးကို ဘုရားသခင်က မုန်းတီးပြီး စက်ဆုပ်တယ်လေ။ ဘုရားသခင်က ကျွန်မကို တာဝန်ထမ်းဆောင်ဖို့ အခွင့်အရေး ပေးထားတာ၊ ဒါကြောင့် ဘုရားသခင်ရဲ့ ရည်ရွယ်ချက်ကို အလေးထားပြီး ကိုယ့်တာဝန်တွေကို အတတ်နိုင်ဆုံး ထမ်းရွက်သင့်တယ်။ ဘုရားသခင်က ကျွန်မအတွက် ဘယ်လိုအဆုံးသတ်၊ ဘယ်လိုပန်းတိုင်ပဲ ထားရှိပါစေ၊ ကျွန်မရဲ့ ကျန်းမာရေး အခြေအနေက ဘယ်လိုပဲ ဖြစ်နေပါစေ၊ ဘုရားသခင်နဲ့ အပေးအယူ မလုပ်ချင်တော့ပါဘူး။ ဖန်ဆင်းခံတစ်ယောက်ရဲ့ တာဝန်ကိုပဲ ကောင်းကောင်း ဖြည့်ဆည်းချင်ပါတယ်။

ဒီရောဂါကနေတစ်ဆင့် ကျွန်မအတွက် ဘုရားသခင်ရဲ့ ကယ်တင်ခြင်းကို တွေ့မြင်ခဲ့ရတယ်။ သမ္မာတရားကို ရှာဖွေဖို့၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို နည်းနည်းနားလည်လာဖို့ ဒီရောဂါကို ဘုရားသခင် အသုံးပြုခဲ့တာ။ ဒါက တကယ်တော့ အဆိုးထဲကအကောင်းပါပဲ။


၅၈။ “သူတစ်ပါးကို သည်းခံခြင်း”သည် အမှန်တကယ် လူ့သဘာဝကောင်း ဖြစ်သလား

လီကွန်း၊ တရုတ်ပြည်

၂၀၂၂ ခုနှစ်တုန်းက အသင်းတော်မှာ ယုံကြည်သူအသစ်တွေကို ကျွန်မ ရေလောင်းပေးနေခဲ့တယ်။ အသင်းတော်ခေါင်းဆောင် လျူကျင်းက သူ့ရဲ့ အဓိကတာဝန်တွေကိုပဲ အာရုံစိုက်ပြီး တခြားအလုပ်တွေကို နောက်ဆက်တွဲ သိပ်လိုက်မလုပ်တာ၊ ပြီးတော့ နောက်ထပ်ခေါင်းဆောင်တစ်ယောက်ဖြစ်တဲ့ ညီအစ်မ အန်းရှင်းနဲ့ သဟဇာတကျကျ ပူးပေါင်းဆောင်ရွက်မှုမရှိဘဲ အသင်းတော်အလုပ်ကို ခဏခဏ နှောင့်နှေးစေတာတွေကို ကျွန်မ သတိထားမိခဲ့တယ်။ နောက်ပိုင်းမှာ လျူကျင်း တာဝန်ကနေ ဖြုတ်ချခံရတော့ အသင်းတော်ခေါင်းဆောင်အနေနဲ့ ကျွန်မ ရွေးချယ်ခံရတယ်။ ကျွန်မ ကိုယ့်ဘာသာကိုယ် တိတ်တဆိတ် တွေးမိတယ်။ “အန်းရှင်းနဲ့ သဟဇာတကျကျ ငါ ပူးပေါင်းဆောင်ရွက်ရမယ်။ ကိုယ့်ရဲ့ အဓိကတာဝန်ကိုပဲ အာရုံစိုက်ပြီး တခြားအလုပ်တွေကို ဂရုမစိုက်တဲ့ လျူကျင်းလိုမျိုး ငါက သေချာပေါက် သဘောထား သေးသိမ်မှာ၊ စိတ်သဘောထား ကျဉ်းမြောင်းမှာ မဟုတ်ဘူးဆိုတာကို ညီအစ်ကိုမောင်နှမတွေ မြင်အောင် ပြရမယ်” လို့ပေါ့။ အလုပ်တွင်ကျယ်မှု တိုးတက်အောင် ကျွန်မတို့ တာဝန်တွေ ခွဲလိုက်ကြတယ်။ ကျွန်မက ဧဝံဂေလိအလုပ်၊ စာနဲ့ပတ်သက်တဲ့အလုပ်ကို အဓိကတာဝန်ယူပြီး အန်းရှင်းကတော့ ရေလောင်းတဲ့အလုပ်နဲ့ ဖယ်ရှားတဲ့အလုပ်ကို အဓိကတာဝန်ယူတယ်။ ကျွန်မမှာ လူ့သဘာဝကောင်းရှိပြီး နားလည်ပေးတတ်တဲ့လူတစ်ယောက်ဖြစ်ကြောင်း ညီအစ်ကိုမောင်နှမတွေ မြင်စေဖို့အတွက် အထွေထွေအလုပ်တချို့ကိုလည်း ကျွန်မ ဦးဆောင်ပြီး လုပ်ခဲ့တယ်။ အဲဒီနောက်ပိုင်းမှာ ကျွန်မအချိန်တွေကို လူတိုင်းနဲ့ စုဝေးတာ၊ ဒါမှမဟုတ် ဧဝံဂေလိအလုပ်၊ စာနဲ့ပတ်သက်တဲ့အလုပ်တွေကို နောက်ဆက်တွဲ လိုက်လုပ်ရင်းနဲ့ပဲ ကုန်ဆုံးစေခဲ့တယ်။ တဖြည်းဖြည်းနဲ့ အန်းရှင်းက သူ့တာဝန်တွေမှာ အရင်ကလောက် ဝန်တာထားစိတ် မရှိတော့တာ၊ ပြီးတော့ တချို့အလုပ်တွေကို သေချာ နောက်ဆက်တွဲ လိုက်မလုပ်တာမျိုး မရှိဘဲ ဝတ်ကျေတမ်းကျေလောက်ပဲ လုပ်နေတာကို ကျွန်မ သတိထားမိခဲ့တယ်။ ဒီအကြောင်းကို သူ့ကို ထောက်ပြပြောဆိုချင်ပေမဲ့ နောက်တော့ ကျွန်မ တွေးမိတယ်။ “ဘယ်သူမှ မပြည့်စုံပါဘူးလေ။ လူတိုင်းက ကိုယ့်တာဝန်ကို ဝတ်ကျေတမ်းကျေလုပ်မိတဲ့ အချိန်တွေ ရှိတာပဲ။ သူ့ကို ငါ အရမ်းမြင့်တဲ့ စံနှုန်းနဲ့ မတိုင်းတာသင့်ပါဘူး။ ဘာပဲဖြစ်ဖြစ် ဒါကို ထောက်ပြလိုက်ရင် ငါက ကြမ်းတမ်းတဲ့ပုံပေါက်သွားမှာ။ သူ လစ်ဟင်းသွားတဲ့ အလုပ်တွေကို ငါပဲ ညဉ့်နက်တဲ့အထိ အိပ်ရေးပျက်ခံပြီး နောက်ဆက်တွဲ လိုက်လုပ်လိုက်ပါ့မယ်” လို့ပေါ့။ ဒါကြောင့် သူ မပြီးပြတ်သေးတဲ့ အလုပ်တွေအားလုံးကို ကျွန်မပဲ တာဝန်ယူလုပ်လိုက်တယ်။ အဲဒီအချိန်တုန်းက ဧဝံဂေလိတရားဟောတာနဲ့ဆိုင်တဲ့ စည်းမျဉ်းတွေကို ကျွန်မ ပိုလေ့လာချင်ပေမဲ့ အချိန်မလောက်ဘူး ဖြစ်နေခဲ့တယ်။ ကျွန်မ နည်းနည်းတော့ မလိုလားသလို ဖြစ်မိတယ်။ ဒါပေမဲ့ ကိုယ့်အလုပ်တွေကိုပဲ ကိုယ်လုပ်တယ်လို့ အန်းရှင်း ထင်သွားမှာစိုးလို့ ကိုယ့်ကိုယ်ကိုယ်ပဲ အတင်းတွန်းအားပေးပြီး လုပ်ခဲ့တယ်။

ခဏကြာတော့ အန်းရှင်းက သူ့တာဝန်တွေမှာ ဝန်တာထားစိတ် ပိုပိုနည်းလာတာကို ကျွန်မ တွေ့ရတယ်။ ပြီးတော့ ရှင်းထုတ်ပစ်ဖို့လိုတဲ့ လူတချို့နဲ့ပတ်သက်တဲ့ အချက်အလက်တွေကို စုဆောင်းဖို့ သူ မလောတာကိုလည်း တွေ့ရတယ်။ အဲဒီအချိန်က ဧဝံဂေလိအလုပ်အတွက် အလုပ်များတဲ့အချိန် ဖြစ်နေတော့ ဖယ်ရှားတဲ့အလုပ်ကို ကျွန်မ နောက်ဆက်တွဲ လိုက်လုပ်ရင် ဧဝံဂေလိအလုပ်ကို ကောင်းကောင်း စီမံခန့်ခွဲနိုင်မှာ မဟုတ်ဘူး။ ဒါကြောင့် အချက်အလက်တွေကို အမြန်ဆုံး စုဆောင်းဖို့ အန်းရှင်းကို ကျွန်မ သတိပေးခဲ့တယ်။ ဒါပေမဲ့ အဲဒီနောက်ပိုင်းမှာလည်း သူက လောပုံမရသေးဘူး။ ဒီကိစ္စနဲ့ပတ်သက်ပြီး သူနဲ့ မိတ်သဟာယဖွဲ့ဖို့ ကျွန်မ စဉ်းစားခဲ့ပေမဲ့ ကျွန်မ အများကြီး ပြောလိုက်ရင် သူ ကျွန်မကို စိတ်နာသွားမှာ စိုးရိမ်လို့ စကားတွေကို မျိုသိပ်လိုက်ရတယ်။ ဒါ့အပြင် အသင်းတော်က အထွေထွေအလုပ်တစ်စိတ်တစ်ပိုင်းကို အန်းရှင်း တာဝန်ယူလုပ်စေချင်ခဲ့တယ်။ ဒါမှ ဧဝံဂေလိအလုပ်ကို နောက်ဆက်တွဲ လိုက်လုပ်ဖို့ ကျွန်မ အချိန်ပိုရမှာလေ။ ဒါပေမဲ့ နောက်တော့ ကျွန်မ တွေးမိတယ်။ “အန်းရှင်းက ငါ့ထက် အသက်ကြီးပြီး ကျန်းမာရေးလည်း သိပ်မကောင်းဘူး။ သူ့ကို အလုပ်ပိုလုပ်ခိုင်းရင် သူ့အခက်အခဲတွေကို ငါ နားမလည်ပေးတဲ့ပုံ၊ မေတ္တာမရှိတဲ့ပုံ ပေါက်သွားမှာ။ ငါပဲ နည်းနည်း ပိုလုပ်လိုက်တာ ကောင်းပါတယ်။ ပင်ပန်းတာကို ငါ သည်းခံနိုင်တာပဲ” လို့ပေါ့။ ကျွန်မ စိတ်ထဲမှာတော့ တော်တော် မလိုလားဘဲ ဖြစ်နေတယ်။ ဒါပေမဲ့ ဒီခံစားချက်တွေကို ထုတ်ပြောလိုက်ရင် ညီအစ်ကိုမောင်နှမတွေက ကျွန်မကို သဘောထားသေးသိမ်တယ်လို့ ထင်သွားမှာကို စိုးရိမ်မိတယ်။ ပြီးတော့ “အဲဒီအခါကျရင် သူတို့ ငါ့ကို ဘာပြောကြမလဲ။ ဒီအတိုင်းပဲ ထားလိုက်တော့မယ်။ ငါ နောက်ဆက်တွဲ လိုက်လုပ်နိုင်တဲ့ အလုပ်ကိုပဲ အကောင်းဆုံး လုပ်လိုက်ပါတော့မယ်” လို့ တွေးလိုက်တယ်။ နောက်ပိုင်းရက်တွေမှာ ကျွန်မ ခဏခဏ ညဉ့်နက်တဲ့အထိ နေခဲ့ရတယ်။ အချိန်ကြာလာတော့ ကျွန်မ မျိုသိပ်ထားတဲ့ မကျေနပ်ချက်တွေက ပေါက်ကွဲလုနီးပါး ဖြစ်လာတယ်။ ဒါပေမဲ့ နောက်တော့ အလုပ်တွေအားလုံးကို ကျွန်မပဲ စီမံလုပ်ကိုင်နေတာဆိုတော့ ကျွန်မမှာ လူ့သဘာဝကောင်းရှိတယ်လို့ အန်းရှင်း သေချာပေါက် ထင်မှာပဲဆိုပြီး တွေးမိလို့ ကျွန်မ ဆက်ပြီး မျိုသိပ်လိုက်တယ်။ တခြား ညီအစ်ကိုမောင်နှမတွေနဲ့ ဆက်ဆံတဲ့အခါမှာလည်း ကျွန်မ ဒီလိုပါပဲ။ တချို့ ညီအစ်ကိုမောင်နှမတွေက ကွန်ပျူတာ လုံခြုံရေး ဆက်တင်တွေ၊ ဆော့ဝဲလ် အပ်ဒိတ်လုပ်တာတွေနဲ့ ပတ်သက်တဲ့ ပြဿနာတွေကို နားမလည်ကြဘူး၊ ဒါပေမဲ့ သူတို့က သင်ခန်းစာဗီဒီယိုတွေကို ကြည့်ရုံနဲ့ သင်ယူနိုင်ရဲ့သားနဲ့ ကျွန်မ လာလုပ်ပေးတာကိုပဲ စောင့်နေတတ်ကြတယ်။ ကျွန်မ ကိုယ့်ဘာသာကိုယ် ညည်းမိတာပေါ့။ “ငါ့မှာ ခေါင်းဆောင်ပိုင်းအလုပ်တွေ လုပ်စရာ အများကြီးရှိတာကို၊ နင်တို့ ငါ့အကူအညီကို စောင့်နေမယ့်အစား ဒီကိစ္စတွေကို ကိုယ့်ဘာသာ ဘာလို့ မလုပ်ကြတာလဲ” လို့ပေါ့။ ဒါပေမဲ့ ကျွန်မ သူတို့ရဲ့ ပြဿနာတွေကို မထောက်ပြရဲဘဲ ကျွန်မက သဘောထားသေးသိမ်လွန်းတဲ့ပုံ၊ ဇီဇာကြောင်လွန်းတဲ့ပုံ ပေါက်သွားမှာ၊ ပြီးတော့ သူတို့ ကျွန်မအပေါ် မကောင်းမြင်သွားမှာကို ကြောက်လို့ တတ်နိုင်ရင် သူတို့ကို နည်းနည်း ပိုကူညီပေးဖို့ပဲ ဆုံးဖြတ်လိုက်တယ်။ ဒီနည်းနဲ့ ကျွန်မက တခြားသူတွေကို အမြဲ အလျှော့ပေးလိုက်လျောခဲ့တယ်။ ကိုယ့်ကိုယ်ကိုယ် စည်းကမ်းတင်းကျပ်ပြီး သူများတွေကို သည်းခံရင်း ညီအစ်ကိုမောင်နှမတွေက ကျွန်မအပေါ် အရမ်းမှီခိုလာကြတော့ ကျွန်မမှာ လူ့သဘာဝကောင်းရှိတယ်၊ သဘောထားမသေးသိမ်ဘူး၊ ဘယ်သူနဲ့မဆို ပူးပေါင်းဆောင်ရွက်နိုင်တယ်လို့ ကိုယ့်ကိုယ်ကိုယ် ထင်မိတယ်။ အထူးသဖြင့် ကျွန်မကြည့်ရတာ အရမ်းပင်ပန်းပြီး အလုပ်များနေပုံရတယ်လို့ ညီအစ်ကိုမောင်နှမတွေ ပြောတာကြားရတဲ့အခါ ကျွန်မခံစားရတဲ့ ဒုက္ခက တန်ပါတယ်လေလို့ တွေးပြီး စိတ်ထဲမှာ အတော် နှစ်သိမ့်မှုရခဲ့တယ်။ နောက်ပိုင်း သုံးလေးလအချိန်အတွင်းမှာ အသင်းတော်ထဲက တာဝန်အမျိုးမျိုးကို ကျွန်မ တာဝန်ယူလုပ်လိုက်တော့ ဝတ်ပြုဖို့အတွက် အချိန်မရှိတော့တဲ့အပြင် ဧဝံဂေလိအလုပ်ကိုလည်း နောက်ဆက်တွဲ လိုက်မလုပ်နိုင်တော့ဘူး။ ရလဒ်အနေနဲ့ ဘယ်သူမှ ဧဝံဂေလိတရားဟောတဲ့ စည်းမျဉ်းတွေထဲကို မဝင်ရောက်ကြဘူး၊ အလုပ်မှာရှိတဲ့ လမ်းလွဲတာတွေကိုလည်း ဖော်ထုတ်လို့ မရဘူး၊ ပြီးတော့ ဧဝံဂေလိအလုပ်က ဘာရလဒ်မှ မထွက်တော့ဘူး။ အန်းရှင်းရဲ့ ဖယ်ရှားတဲ့အလုပ် တိုးတက်မှုကလည်း နှေးကွေးနေတဲ့အပြင် ရေလောင်းသူတွေရဲ့ ပြဿနာတွေကိုလည်း နောက်ဆက်တွဲ လိုက်စစ်တာမျိုး၊ ဖြေရှင်းတာမျိုး မရှိခဲ့ဘူး။ ဒါကိုမြင်တော့ ကျွန်မ စိတ်ထဲမှာ အရမ်းစိုးရိမ်ပြီး ဘာလုပ်ရမှန်းမသိ ဖြစ်လာတယ်။ အဲဒီအချိန်မှာ ကျွန်မ ဘုရားသခင်ရှေ့မှောက်လာပြီး ဆုတောင်းတယ်။ “ဘုရားသခင်၊ သမီး ခေါင်းဆောင်တစ်ယောက်အနေနဲ့ တာဝန်တွေမှာ အဖိုးအခ အများကြီးပေးဆပ်ခဲ့ပေမဲ့ အလုပ်က ဘာရလဒ်မှ မထွက်ပါဘူး။ သမီးရဲ့ ပြဿနာတွေကို သမီးသိမြင်နိုင်ဖို့အတွက် ဉာဏ်ပွင့်စေပြီး လမ်းပြတော်မူပါ” လို့ပေါ့။

တစ်နေ့မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်မိတယ်။ “ကိုယ်ကျင့်တရား အပြုအမူနှင့် စပ်လျဉ်းသည့် နောက်ဆိုရိုးစကားတစ်ခုဖြစ်သော ‘သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ’ ဟူသည်ကို ငါတို့ ယခု မိတ်သဟာယပြုကြစို့။ ဤဆိုရိုးစကားသည် မည်သည့်အရာကို ဆိုလိုသနည်း။ သင့်ကိုယ်သင် တင်းကျပ်သော တောင်းဆိုမှုများပြုလုပ်ပြီး အခြားလူတို့ကို သက်ညှာသင့်သည်၊ ဤသို့ဖြင့် သင်သည် မည်မျှရက်ရောပြီး သဘောထားကြီးသည်ကို ၎င်းတို့က မြင်နိုင်သည်ဟု ဆိုလိုသည်။ ဤသို့ဆိုလျှင် လူတို့သည် ဤအရာကို အဘယ်ကြောင့် လုပ်ဆောင်သင့်သနည်း။ မည်သည့်အရာကို ရရှိရန် ရည်ရွယ်သနည်း။ ဤသည်မှာ လုပ်ဆောင်၍ ရနိုင်သောအရာဖြစ်သလော။ ဤသည်မှာ အမှန်တကယ်ပင် လူတို့၏ လူ့သဘာဝနှင့်ပတ်သက်သော သဘာဝဖော်ပြချက်တစ်ခုဖြစ်သလော။ ဤအရာကို လက်ခံလုပ်ဆောင်ရန် သင့်ကိုယ်သင် အလွန်အမင်း အထိခိုက်ခံရပေမည်။ သင်သည် ဆန္ဒများ၊ တောင်းဆိုမှုများ လွတ်ကင်းရမည်။ ဝမ်းမြောက်မှုကို လျှော့၍ ခံစားရန် လိုအပ်သည်။ အနည်းငယ်ပို၍ ဒုက္ခခံရမည်။ အခြားလူများ မပင်ပန်းစေရန်အတွက် အဖိုးအခပို၍ ပေးဆပ်ပြီး ပို၍ အလုပ်လုပ်ရမည်။ အခြားလူများက ညည်းလျှင်၊ စောဒကတက်လျှင်၊ သို့မဟုတ် ညံ့ဖျင်းစွာ ထမ်းဆောင်လျှင် သင်က ၎င်းတို့ကို အလွန်အမင်း မတောင်းဆိုရပေ။ အနည်းနှင့်အများ လုပ်ဆောင်ခြင်းက လုံလောက်ပြီဖြစ်သည်။ ဤသည်မှာ မြင့်မြတ်သော ကိုယ်ကျင့်တရားများ၏ လက္ခဏာဖြစ်သည်ဟု လူတို့က ယုံကြည်ကြသည်။ သို့သော် ယင်းသည် အဘယ်ကြောင့် ငါ့အတွက် အတုအယောင် ပုံစံရှိသနည်း။ ယင်းသည် အတုအယောင် ပုံစံမရှိသလော။ (အတုအယောင် ပုံစံရှိပါသည်။) သာမန်အခြေအနေများတွင် သာမန်လူတစ်ယောက်၏ လူ့သဘာဝနှင့်ပတ်သက်သော သဘာဝဖော်ပြချက်သည် မိမိကိုယ်ကို သည်းခံပြီး သူတစ်ပါးတို့အပေါ် တင်းကျပ်ရန်ဖြစ်သည်။ ဤသည်မှာ အမှန်တရားဖြစ်သည်။...လူတို့သည် ‘သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ’ ဆိုသည့် အယူအဆအတိုင်း နေထိုင်ရန် တောင်းဆိုခြင်းခံရလျှင် မည်သို့သော သောကဝေဒနာကို ၎င်းတို့ ခံစားရမည်နည်း။ ယင်းကို ၎င်းတို့ အမှန်တကယ် ခံနိုင်သလော။ လူမည်မျှက ဤသို့ လုပ်ဆောင်နိုင်မည်နည်း။ (မည်သူမျှ မလုပ်ဆောင်နိုင်ပါ။) အဘယ်ကြောင့်နည်း။ (လူတို့သည် သဘာဝအရ တစ်ကိုယ်ကောင်းဆန်သည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဆိုသည့် စည်းမျဉ်းနှင့်အညီ လုပ်ဆောင်ကြသည်။) အမှန်ပင် လူသည် မွေးကတည်းက တစ်ကိုယ်ကောင်းဆန်သည်။ လူသည် တစ်ကိုယ်ကောင်းဆန်သည့် သတ္တဝါဖြစ်သည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဆိုသည့် စာတန်ဆန်သော အတွေးအခေါ်အပေါ် အလွန်အမင်း စွဲမြဲစွာစောင့်ထိန်းကြသည်။ ၎င်းတို့အပေါ် အမှုအရာများ ဖြစ်ပျက်သောအခါ တစ်ကိုယ်ကောင်းဆန်ပြီး မိမိကိုယ်ကို စောင့်ရှောက်ခြင်း မပြုလုပ်လျှင် ၎င်းတို့ ကြီးစွာသော ဒုက္ခရောက်ပြီး သဘာဝမကျဖြစ်မည်ဟု လူတို့က ထင်ကြသည်။ ဤသည်မှာ လူတို့ ယုံကြည်သည့်အရာနှင့် လုပ်ဆောင်သည့်ပုံစံဖြစ်သည်။ လူတို့သည် တစ်ကိုယ်ကောင်းမဆန်ရန်၊ မိမိတို့ကိုယ်ကို တင်းကျပ်သော တောင်းဆိုမှုများ လုပ်ဆောင်ရန်၊ အခြားလူများအပေါ် အခွင့်အရေးယူမည့်အစား လိုလိုလားလားဖြင့် လက်လွှတ်အဆုံးရှုံးခံရန် တောင်းဆိုခြင်းခံရလျှင်၊ ထို့အပြင် ၎င်းတို့အပေါ် တစ်ယောက်ယောက်က အခွင့်အရေးယူသောအခါ ‘မင်းက အခွင့်အရေးယူနေတယ်။ ဒါပေမဲ့ ငါက ရေးကြီးခွင့်ကျယ်မလုပ်ပါဘူး။ ငါက သည်းခံတဲ့သူပဲ။ ငါ မင်းကို မကောင်းမပြောဘူး။ ဒါမှမဟုတ် လက်စားချေမှာ မဟုတ်ဘူး။ မင်းက အခွင့်အရေးကို လုံလုံလောက်လောက် မယူရသေးဘူးဆိုရင် လွတ်လွတ်လပ်လပ် ဆက်ယူပါ’ ဟု ပျော်ရွှင်စွာပြောရန် တောင်းဆိုခြင်းခံရလျှင် ဤသည်မှာ လက်တွေ့ကျသော တောင်းဆိုချက်တစ်ခုလော။ လူမည်မျှက ဤအရာကို လုပ်ဆောင်နိုင်သနည်း။ ဤသည်မှာ ဖောက်ပြန်ပျက်စီးသော လူသားမျိုးနွယ်က ပုံမှန်အားဖြင့် ပြုမူသော ပုံစံဟုတ်သလော။ ဤသို့ဖြစ်ခြင်းသည် ပုံမှန်မဟုတ်သည်မှာ သိသာသည်။ အဘယ်ကြောင့်နည်း။ အဘယ်ကြောင့်ဆိုသော် ဖောက်ပြန်ပျက်စီးသော စိတ်သဘောထားရှိသော လူတို့သည်၊ အထူးသဖြင့် တစ်ကိုယ်ကောင်းဆန်ပြီး ယုတ်ညံ့သောလူများသည် မိမိတို့ ကိုယ်ပိုင်အကျိုးစီးပွားများအတွက် ရုန်းကန်ကြသည်။ အခြားလူများအတွက် ထည့်တွက်စဉ်းစားပေးခြင်းက ၎င်းတို့ကို လုံးဝ စိတ်ကျေနပ်စေမည် မဟုတ်။ ထို့ကြောင့် ဤဖြစ်ရပ်သည် ဖြစ်ပျက်သောအခါတွင် ပုံမှန်မဟုတ်ပေ။ ကိုယ်ကျင့်တရား အပြုအမူနှင့် ပတ်သက်သော ‘သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ’ ဟူသည့် ဤအဆိုသည် အချက်အလက်များနှင့် ဖြစ်စေ၊ လူ့သဘာဝနှင့်ဖြစ်စေ ကိုက်ညီမှု မရှိသည့် တောင်းဆိုချက်တစ်ခုသာ ဖြစ်သည်မှာ ရှင်းလှ၏။ လူ့သဘာဝကို နားမလည်ကြသော လူမှုရေး ကိုယ်ကျင့်တရားကို အားပေးမြှင့်တင်သူများက အဆိုပါ တောင်းဆိုချက်ကို လူအပေါ် ချမှတ်ထားခြင်း ဖြစ်သည်။ ဤအဆိုသည် ကြွက်တစ်ကောင်ကို တွင်းများတူးခွင့် မရှိဟု သွားပြောခြင်း သို့မဟုတ် ကြောင်တစ်ကောင်ကို ကြွက်များဖမ်းခွင့် မရှိဟု သွားပြောခြင်းနှင့် အလားတူသည်။ ထိုကဲ့သို့သော တောင်းဆိုချက်ကို ပြုလုပ်ခြင်းက မှန်ကန်သလော။ (မမှန်ကန်ပါ။ လူ့သဘာဝ၏ နိယာမများကို ဆန့်ကျင်ဖီဆန်နေပါသည်။) ဤတောင်းဆိုချက်က လက်တွေ့အရှိတရားနှင့် သိသာထင်ရှားစွာပင် ကိုက်ညီခြင်း မရှိသကဲ့သို့ အလွန်အမင်းလည်း ပေါ့တန်လှ၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၆)) လူ့သဘာဝဟာ ပင်ကိုအားဖြင့် တစ်ကိုယ်ကောင်းဆန်ကြောင်း၊ လူတွေက ကိုယ့်အကျိုးစီးပွားအတွက်ပဲ အမြဲ စီစဉ်ပြီး တွေးတောတတ်ကြောင်း၊ ပြီးတော့ တခြားသူတွေနဲ့ ဆက်ဆံတဲ့အခါမှာလည်း အမြတ်ထုတ်ဖို့နဲ့ အရှုံးမရှိဖို့ပဲ ကြိုးစားတတ်ကြောင်း ဘုရားသခင်က မိန့်ဆိုထားတယ်။ ဖောက်ပြန်ပျက်စီးတဲ့ လူသားတွေဟာ “သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ” ဆိုတဲ့ အဆင့်ကို အခြေခံအားဖြင့် မရောက်နိုင်ဘူးဆိုတာ ပြဖို့ ဒါက လုံလောက်ပါတယ်။ တာဝန်တွေမှာ အန်းရှင်းနဲ့ ကျွန်မရဲ့ ပူးပေါင်းဆောင်ရွက်တာကို ဆင်ခြင်သုံးသပ်ကြည့်လိုက်တော့ ရှင်းထုတ်ပစ်ဖို့လိုတဲ့ လူတွေရဲ့ အချက်အလက်တွေကို စုဆောင်းဖို့၊ စီစဉ်ဖို့ သူ မလောတာကို ကျွန်မ သတိထားမိတဲ့အခါ သူ့ကို တကယ် ထောက်ပြချင်ခဲ့ပေမဲ့ ကျွန်မက တောင်းဆိုတာ များလွန်းတယ်၊ စာနာမှုမရှိဘူးလို့ သူပြောမှာကို ကျွန်မ ကြောက်ခဲ့တယ်။ ကျွန်မက တကယ် သဘောထားကြီးပြီး သဘောထားမသေးသိမ်တဲ့သူဖြစ်ကြောင်း လူတိုင်းကို ပြဖို့အတွက် သူ့ရဲ့ အပြုအမူကို ကျွန်မ ဆက်ပြီး အလိုလိုက်ခဲ့တယ်၊ နေ့တိုင်း အလုပ်ရှုပ်ခံပြီး တတ်နိုင်သမျှ ပိုလုပ်ဖို့ ကိုယ့်ကိုယ်ကိုယ် စည်းကမ်းတင်းကျပ်ခဲ့တယ်။ ဒါကြောင့် ကျွန်မမှာ ဝတ်ပြုဖို့အတွက် အချိန်မကျန်တော့သလို ကျွန်မ အဓိကတာဝန်ယူထားတဲ့ ဧဝံဂေလိအလုပ်ကလည်း ဘာရလဒ်မှ မထွက်တော့ဘူး။ အပေါ်ယံမှာတော့ “သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ” ဆိုတဲ့ အယူအဆကို ကျွန်မ လိုက်နာနေပုံရပေမဲ့ ကျွန်မရဲ့ ဇာတိပကတိ အကျိုးစီးပွား ထိခိုက်လာတဲ့အခါ ကျွန်မ မကျေမနပ်ဖြစ်တာရော မလိုလားသလိုရော ခံစားရတယ်၊ ပြီးတော့ ညည်းညူသံတွေနဲ့တောင် ပြည့်နှက်နေခဲ့တယ်။ ကျွန်မက သဘောထားကြီးသယောင်လည်း ဟန်ဆောင်ခဲ့တယ်။ အဲဒီတော့မှ “သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ” ဆိုတဲ့ စကားဟာ တကယ့်ကို ဟန်ဆောင်မှုဖြစ်ပြီး သမ္မာတရား လုံးဝ မဟုတ်မှန်း ကျွန်မ အမှန်တကယ် သဘောပေါက်လိုက်တယ်။ ဒီလို ကိုယ်ကျင့်တရား အပြုအမူ စကားအတိုင်း အသက်ရှင်တာက ကျွန်မကို ကိုယ်ရော စိတ်ပါ ခြေကုန်လက်ပန်းကျစေခဲ့တယ်။

ဒီနောက်မှာတော့ ကိုယ့်ကိုယ်ကိုယ် ဆက်ပြီး ဆင်ခြင်သုံးသပ်ဖို့ ဘုရားသခင်ရှေ့မှောက်ကို ကျွန်မ ရောက်လာတယ်။ ဘုရားသခင်ရဲ့ နောက်ထပ် နှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “‘သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံ’ ဟူသည့် ကိုယ်ကျင့်တရားကို ဖြည့်ဆည်းဖို့ ကိုယ့်ကိုယ်ကိုယ် တောင်းဆိုကြသော လူအများစုသည် အဆင့်အတန်းကို စွဲလမ်းနေကြသည်ဟု အခိုင်အမာ ပြော၍ ရသည်။ ၎င်းတို့၏ ဖောက်ပြန်ပျက်စီးသော စိတ်သဘောထားများက တွန်းအားပေးသောကြောင့် ၎င်းတို့သည် လူတို့အကြား ဂုဏ်သိက္ခာရှိမှု၊ လူမှုရေးပိုင်း၌ ထင်ပေါ်ကျော်စောမှု၊ သူတစ်ပါးတို့၏ အမြင်တွင် ဂုဏ်အဆင့်အတန်း ရှိမှုတို့ကို မလိုက်စားဘဲ မနေနိုင်ပေ။ ဤအရာများ အားလုံးသည် ဂုဏ်အဆင့်အတန်းကို လိုချင်သည့် ၎င်းတို့၏ ဆန္ဒနှင့် ဆက်နွှယ်နေပြီး မိမိတို့၏ ကိုယ်ကျင့်တရား အပြုအမူကောင်းကို အကာအကွယ်ယူ၍ ၎င်းတို့လိုက်စားသည့် အရာများလည်း ဖြစ်သည်။ ၎င်းတို့၏ ဤလိုက်စားမှုများက မည်သို့ဖြစ်ပေါ်လာသနည်း။ ထိုအရာများသည် ၎င်းတို့၏ ဖောက်ပြန်ပျက်စီးသော စိတ်သဘောထားများမှ အလုံးစုံ ဖြစ်ပေါ်လာပြီး ထိုစိတ်သဘောထားများ၏ တွန်းအားပေးမှုကို ခံထားရသည်။ ထို့ကြောင့် မည်သို့ဖြစ်ဖြစ် တစ်စုံတစ်ယောက်က ‘သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ’ ဆိုသည့် ကိုယ်ကျင့်တရားကို ဖြည့်ဆည်းခြင်း ရှိသည်ဖြစ်စေ၊ မရှိသည်ဖြစ်စေ၊ အပြစ်ဆိုဖွယ် မရှိသည်အထိ ထိုသို့ သူဖြည့်ဆည်းသည်ဖြစ်စေ၊ မဖြည့်ဆည်းသည်ဖြစ်စေ သူ့လူ့သဘာဝ အနှစ်သာရကို လုံးဝ မပြောင်းလဲပေးနိုင်ပေ။ သဘောသက်ရောက်သည်မှာ ယင်းသည် ထိုသူ၏ ဘဝအပေါ် သဘောထားပုံ သို့မဟုတ် ထိုသူ၏ စံတန်ဖိုးစနစ်ကို မည်သည့်နည်းနှင့်မျှ မပြောင်းလဲပေးနိုင်ကြောင်း၊ သို့မဟုတ် လူ၊ ဖြစ်ရပ်၊ အမှုအရာမျိုးစုံအပေါ် ထိုသူ၏ သဘောထားများနှင့် အမြင်ရှုထောင့်များကို လမ်းမပြပေးနိုင်ကြောင်း အဓိပ္ပာယ်ရသည်။ ယင်းမှာ မမှန်ကန်သလော။ (မှန်ကန်ပါသည်။) တစ်စုံတစ်ယောက်သည် မိမိကိုယ်ကို စည်းကမ်းတင်းကျပ်ပြီး သူတစ်ပါးတို့ကို သည်းခံနိုင်စွမ်းရှိလေလေ၊ ဟန်လုပ်ရာတွင်၊ အယောင်ဆောင်ရာတွင်၊ ကောင်းသော အပြုအမူနှင့် ကျေနပ်ဖွယ်ဖြစ်သော စကားများဖြင့် သူတစ်ပါးတို့အား အထင်အမြင်မှားစေရာတွင် ကျွမ်းကျင်လေလေဖြစ်ပြီး ပင်ကိုအားဖြင့် လှည့်စားတတ်ကာ ကောက်ကျစ်ဆိုးယုတ်လေလေ ဖြစ်သည်။ သူသည် ဤလူအမျိုးအစား ဖြစ်လေလေ၊ ဂုဏ်အဆင့်အတန်းနှင့် အာဏာကို သူ၏ ချစ်ခြင်းနှင့် လိုက်စားခြင်းက နက်ရှိုင်းလာလေလေ ဖြစ်သည်။ သူ၏ အပြင်ပန်း ကိုယ်ကျင့်တရား အပြုအမူက မည်မျှပင် ကြီးမား၊ မွန်မြတ်ကာ မှန်ကန်သည့်ပုံ ပေါက်နေပါစေ၊ လူတို့အတွက် ရှုမြင်ရသည်မှာ မည်မျှပင် ကျေနပ်ဖွယ်ဖြစ်နေပါစေ သူ့စိတ်နှလုံးအတွင်းထဲ၌ ခိုအောင်းနေသည့် မြုံထားသော လိုက်စားမှု၊ သူ၏ သဘာဝ အနှစ်သာရတို့သာမက သူ၏ ရည်မှန်းချက်များသည်ပင် သူ့ထံမှ အချိန်မရွေး ပေါက်ကွဲထွက်လာနိုင်၏။ ထို့ကြောင့် သူ့ကိုယ်ကျင့်တရား အပြုအမူသည် မည်မျှပင် ကောင်းမွန်နေပါစေ သူ၏ ပင်ကိုဖြစ်သောလူ့သဘာဝ အနှစ်သာရကို သော်လည်းကောင်း၊ သူ၏ ရည်မှန်းချက်နှင့် လိုအင်ဆန္ဒများကို သော်လည်းကောင်း ဖုံးကွယ်ပေးနိုင်ခြင်း မရှိ။ အပြုသဘောဆောင်သည့် အရာများကို မချစ်သော၊ သမ္မာတရားကို အလွန်အမင်းမနှစ်မြို့၍ မုန်းတီးသော အကျည်းတန်သည့် သူ့သဘာဝ အနှစ်သာရကို ဖုံးကွယ်ပေးနိုင်ခြင်း မရှိ။ ဤအဖြစ်မှန်များက ပြသည့်အတိုင်း ‘သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ’ ဟူသည့် ဆိုရိုးသည် ရိုးရိုးတန်းတန်း အဓိပ္ပာယ်မရှိရုံမျှသာ မဟုတ်ပေ။ ထိုသို့သော ဆိုရိုးများနှင့် အပြုအမူများကို အသုံးချပြီး မိမိတို့၏ ထုတ်ပြော၍ မရလောက်အောင် ဆိုးရွားသော ရည်မှန်းချက်များနှင့် လိုအင်ဆန္ဒများကို ဖုံးကွယ်ဖို့ ကြိုးစားကြသည့် ရည်မှန်းချက်ကြီးသော လူစားများကို အဆိုပါ ဆိုရိုးက ဖော်ထုတ်ပြသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၆)) ဘုရားသခင်ရဲ့ နှုတ်ကပတ်တော်တွေက ကျွန်မရဲ့ တကယ့်အဖြစ်မှန်ကို ဖော်ထုတ်လိုက်ပါတယ်။ ညီအစ်ကိုမောင်နှမတွေရဲ့ စိတ်နှလုံးထဲမှာ ပုံရိပ်ကောင်းတစ်ခု တည်ဆောက်ချင်တဲ့စိတ်နဲ့ ရည်မှန်းချက်နဲ့ လိုအင်ဆန္ဒတွေထားပြီး ခေါင်းဆောင်တာဝန်ကို ကျွန်မ ဘယ်လိုတာဝန်ယူ လုပ်ဆောင်ခဲ့တယ်ဆိုတာကို ဆင်ခြင်သုံးသပ်မိတယ်။ အန်းရှင်းက သူ့တာဝန်မှာ ဝန်တာထားစိတ် လျော့နည်းနေတာကို မြင်တဲ့အခါ သူ့ကို ဖော်ထုတ်တာ၊ ကူညီတာမျိုး မလုပ်ဘဲ ကျွန်မက သူ့ကို အလိုလိုက်ခဲ့တယ်၊ ပြီးတော့ သူ နောက်ဆက်တွဲ လိုက်မလုပ်ခဲ့တဲ့ အလုပ်တွေကို ကျွန်မကပဲ တာဝန်ယူလုပ်ပေးရင်း သဘောထားကြီးသယောင် ဟန်ဆောင်ဖို့အတွက် အပေါ်ယံ အပြုအမူကောင်းကို အသုံးချခဲ့တယ်။ ညီအစ်ကိုမောင်နှမတွေက ကွန်ပျူတာ ပညာရပ်တွေကို သင်ယူဖို့ တက်ကြွမှုမရှိဘဲ ကျွန်မ လာလုပ်ပေးတာကိုပဲ ငုတ်တုတ်ထိုင် စောင့်နေကြတာကို မြင်တဲ့အခါ သူတို့ရဲ့ ပြဿနာတွေကို ထောက်ပြချင်ပေမဲ့ ကျွန်မက သူတို့ကို စာနာမှုမရှိဘူးလို့ ပြောကြမှာကို ကြောက်ပြီး ဆက်တိုက် အလျှော့ပေးခဲ့တယ်။ ကျွန်မ အင်အားကုန်ခမ်းပြီး စိတ်ပိုင်းဆိုင်ရာအရ မခံနိုင်တော့တဲ့အခါ ကျွန်မ ခါးသီးပြီး ပင်ပန်းနွမ်းနယ်လာတယ်၊ ပြီးတော့ မကျေမနပ်ဖြစ်ပြီး မလိုလားသလို ခံစားခဲ့ရတယ်။ ဒါပေမဲ့ ကျွန်မက သဘောထားမသေးသိမ်ကြောင်း၊ စာနာတတ်ပြီး သည်းခံတတ်ကြောင်း၊ တခြားသူတွေကို အမြဲ တွေးပေးကြောင်း လူတိုင်းမြင်စေဖို့အတွက် အရာအားလုံးကို ကျွန်မ သည်းခံခဲ့ပြီး သူတို့ရဲ့ ပြဿနာတွေကို မထောက်ပြခဲ့ဘူး။ ရလဒ်အနေနဲ့ ကျွန်မရဲ့ အဓိကတာဝန်တွေကို ကောင်းကောင်း မထမ်းဆောင်ခဲ့ဘူး။ လူတွေရဲ့ စိတ်နှလုံးထဲက ကျွန်မရဲ့ ပုံရိပ်နဲ့ အဆင့်အတန်းကို ကာကွယ်ဖို့အတွက် ဒီအရာအားလုံးကို ကျွန်မ လုပ်ခဲ့တာပါ။ ကျွန်မ ကြောင်သူတော်စစ်စစ်ပဲ။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ဖတ်ပြီး ကိုယ့်ကိုယ်ကိုယ် နားလည်မှုအသစ်တချို့ ရရှိခဲ့တယ်။ ဘုရားသခင်က ပြောသည် “လူအချို့သည် ၎င်းတို့၏ ဘုရားသခင်ကို ယုံကြည်ခြင်း၌ အ‌တော်ပင် စိတ်အားထက်သန်ကြသည်ဟု ထင်ရသည်။ ၎င်းတို့သည် အသင်းတော်၏ အရေးကိစ္စများကို ဂရုစိုက်ပြီး စိတ်ဝင်စားရသည်ကို နှစ်သက်ကာ အမြဲရှေ့ရောက်ကြသည်။ သို့ဖြစ်လင့်ကစား ခေါင်းဆောင်များ ဖြစ်လာသည်နှင့် တစ်ပြိုင်နက် မမျှော်လင့်ဘဲ လူတိုင်းကို စိတ်ပျက်စေကြသည်။ ၎င်းတို့သည် ဘုရားသခင်ရွေးကောက်ထားသော လူတို့၏ လက်တွေ့ပြဿနာများကို ဖြေရှင်းရာ၌ အာရုံစိုက်ရမည့်အစား ၎င်းတို့၏ ကိုယ်ပိုင် ဂုဏ်သတင်းနှင့် အဆင့်အတန်းအဖို့အလို့ငှာ အစွမ်းကုန် ပြုမူလုပ်ဆောင်ကြသည်။ ၎င်းတို့သည် အခြားသူများကို မိမိတို့အား လေးစားအောင်လုပ်ဖို့အတွက် ကြွားဝါခြင်းကို နှစ်သက်ကြသည်။ ထို့ပြင် ၎င်းတို့သည် ဘုရားသခင်အတွက် မိမိကိုယ်ကို မည်ကဲ့သို့ အသုံးခံပြီး ဒုက္ခခံရသည်နှင့် ပတ်သက်၍ အမြဲတမ်း ပြောဆိုနေကြစေကာမူ သမ္မာတရားလိုက်စားခြင်းနှင့် ၎င်းတို့၏ အသက်ဝင်ရောက်မှု၌ အားထုတ်ကြိုးပမ်းမှု မပြုကြပေ။ ဤသည်မှာ ၎င်းတို့အပေါ် လူတိုင်း မျှော်လင့်သည့်အရာ မဟုတ်ချေ။ ၎င်းတို့သည် မိမိတို့၏ အလုပ်နှင့် မိမိတို့ဘာသာ မအားမလပ်ဖြစ်နေကြသော်လည်း၊ အခွင့်သင့်တိုင်း ကြွားဝါကြသော်လည်း၊ စကားများနှင့် အယူဝါဒများ အချို့ကို ဟောပြောကြသော်လည်း၊ လူအချို့၏ လေးစားမှုနှင့် ကိုးကွယ်မှုကို ရရှိကြသော်လည်း၊ လူတို့၏ စိတ်နှလုံးများကို အထင်အမြင်မှားစေပြီး၊ ၎င်းတို့၏ အဆင့်အတန်းကို ခိုင်မာစေကြသော်လည်း အဆုံးတွင် ဤအရာက မည်သည့်အရာ ဖြစ်လာသနည်း။ ဤလူတို့သည် အခြားသူများကို လာဘ်ထိုးဖို့ အကူအညီလေးများကို အသုံးပြုသည်ဖြစ်စေ မပြုသည်ဖြစ်စေ၊ သို့မဟုတ် ၎င်းတို့၏ ဆုကျေးဇူးများနှင့် အစွမ်းအစများကို ကြွားလုံးထုတ်သည်ဖြစ်စေ မထုတ်သည်ဖြစ်စေ၊ သို့မဟုတ် လူတို့ကို အထင်အမြင်မှားစေရန်နှင့် ထိုသို့ဖြင့် သူတို့၏ အကောင်းမြင်မှုကို ရရှိရန်အတွက် နည်းလမ်းအမျိုးမျိုးအား အသုံးပြုသည်ဖြစ်စေ မပြုသည်ဖြစ်စေ၊ ၎င်းတို့သည် လူတို့၏ စိတ်နှလုံးများကို စည်းရုံးသိမ်းသွင်းရန်နှင့် ယင်း၌ နေရာတစ်ခု သိမ်းပိုက်ရရှိရန်အတွက် မည်သည့်နည်းလမ်းကို အသုံးပြုသည်ဖြစ်စေ ၎င်းတို့သည် မည်သည့်အရာကို ဆုံးရှုံးပြီးဖြစ်သနည်း။ ၎င်းတို့သည် ခေါင်းဆောင်တစ်ဦး၏ တာဝန်များကို လုပ်ဆောင်နေစဉ်တွင် သမ္မာတရားကို ရယူဖို့အခွင့်အ‌ရေး ဆုံးရှုံးသွားပြီဖြစ်သည်။ တစ်ချိန်တည်းမှာပင် ၎င်းတို့၏ သရုပ်သကန်အမျိုးမျိုးကြောင့် ၎င်းတို့၏ နောက်ဆုံး အဆုံးသတ်ကို ဖြစ်စေမည့် ဒုစရိုက်အမှုများကိုလည်း စုဆောင်းထားပြီး ဖြစ်သည်။ ၎င်းတို့သည် လူတို့ကို လာဘ်ထိုးရန်နှင့် အမိဖမ်းရန်အတွက် အကူအညီလေးများကို အသုံးပြုသည်ဖြစ်စေ၊ သို့မဟုတ် မိမိတို့ကိုယ်ကို ကြွားလုံးထုတ်သည်ဖြစ်စေ၊ သို့မဟုတ် လူတို့ကို အထင်အမြင်မှားစေဖို့ အယောင်ဆောင်ဗန်းပြခြင်းကို အသုံးပြုသည်ဖြစ်စေ၊ ထို့ပြင် ဤအရာ ပြုလုပ်ခြင်းအားဖြင့် ၎င်းတို့သည် အပြင်ပန်းတွင် အကျိုးအမြတ်မည်မျှနှင့် ကျေနပ်အားရမှုမည်မျှကို ရရှိသည်ဟု ထင်ရသည်ဖြစ်စေ၊ ယခု ကြည့်သည့်အခါ၊ ဤလမ်းကြောင်းမှာ မှန်ကန်သောလမ်းကြောင်း ဟုတ်သလော။ သမ္မာတရားကို လိုက်စားသည့်လမ်းကြောင်း ဟုတ်သလော။ မိမိ၏ ကယ်တင်ခြင်းကို ဆောင်ကြဉ်းပေးနိုင်သည့် လမ်းကြောင်း ဟုတ်သလော။ မဟုတ်သည်မှာ သိသာထင်ရှား၏။ ဤနည်းလမ်းများနှင့် လှည့်ကွက်များက အဘယ်သို့ ချက်ချာပါးနပ်သည်ဖြစ်စေ ၎င်းတို့သည် ဘုရားသခင်ကို မလှည့်ဖြားနိုင်သည့်အပြင် ၎င်းတို့အားလုံးသည် နောက်ဆုံးတွင် ဘုရားသခင်၏ ပြစ်တင်ရှုတ်ချခြင်းနှင့် ရွံရှာစက်ဆုပ်ခြင်းကို ခံကြရသည်။ အဘယ့်ကြောင့်ဆိုသော် ထိုသို့သော အပြုအမူများ၏နောက်ကွယ်၌ ကွယ်ဝှက်ထားသည်မှာ လူ၏ ပြင်းထန်သော ရည်မှန်းချက်၊ ဘုရားသခင်အပေါ် ရန်ငြိုးဖွဲ့သော စိတ်သဘောနှင့် အနှစ်သာရပင် ဖြစ်သည်။ ဘုရားသခင်၏ စိတ်နှလုံးထဲတွင် သူသည် ဤလူတို့ကို မိမိတို့၏ တာဝန်များအား လုပ်ဆောင်နေသူများအဖြစ် မည်သည့်အခါမျှ လုံးဝ အသိအမှတ်ပြုမည် မဟုတ်။ ထိုအစား ၎င်းတို့ကို မကောင်းမှုပြုသူများအဖြစ် သတ်မှတ်မည်ဖြစ်သည်။ မကောင်းမှုပြုသူများကို ကိုင်တွယ်ဖြေရှင်းရာ၌ မည်သည့်စီရင်ချက်ကို ဘုရားသခင် ချမှတ်သနည်း။ ‘အဓမ္မအမှုကို ပြုသောသူတို့၊ ငါ့ထံမှဖယ်ကြ’ ဟူ၍ ဖြစ်သည်။ ဘုရားသခင်က ‘ငါ့ထံမှ ဖယ်ကြ’ဟု ပြောသောအခါ သူသည် ထိုသို့သောလူတို့ကို မည်သည့်နေရာသို့ သွားစေချင်သနည်း။ သူသည် ထိုသူတို့ကို စာတန်ဆီသို့၊ စာတန်များအုပ်စု နေထိုင်သည့် နေရာများသို့ လွှဲပြောင်းပေးခြင်း ဖြစ်သည်။ ထိုသူတို့အတွက် နောက်ဆုံးအကျိုးဆက်က မည်သည့်အရာ ဖြစ်သနည်း။ ထိုသူတို့သည် ဆိုးညစ်သောဝိညာဥ်များ၏ သေသည့်တိုင်အောင် ညှဉ်းပန်းနှိပ်စက်ခြင်းကို ခံရသည်။ ဆိုလိုသည်မှာ စာတန်၏ ဝါးမျိုခြင်းကို ခံရသည်။ ဘုရားသခင်သည် ဤလူတို့ကို အလိုမရှိ၊ ယင်းမှာ သူသည် ထိုသူတို့ကို ကယ်တင်မည်မဟုတ်၊ ထိုသူတို့သည် ဘုရားသခင်၏ နောက်လိုက်များမဆိုနှင့်၊ သူ၏သိုးများလည်း မဟုတ်ဟု ဆိုလိုခြင်းဖြစ်သည်။ ထို့ကြောင့် ထိုသူတို့သည် သူကယ်တင်မည့် သူများထဲ၌ မပါပေ။ ဤသည်မှာ ဤလူတို့ကို ဘုရားသခင် သတ်မှတ်သည့်ပုံစံ ဖြစ်သည်။ သို့ဆိုလျှင် အခြားသူများ၏ စိတ်နှလုံးများကို စည်းရုံးသိမ်းသွင်းရန် ကြိုးစားခြင်း၏ သဘာဝမှာ မည်သည့်အရာပင် ဖြစ်သနည်း။ ယင်းမှာ အန္တိခရစ်တစ်ဦး၏ လမ်းကြောင်းကို လျှောက်နေခြင်း ဖြစ်၏။ အန္တိခရစ်တစ်ဦး၏ အပြုအမူနှင့် အနှစ်သာရပင် ဖြစ်၏။ ပို၍ပင်ဆိုးရွားသည်မှာ ဘုရားသခင် ရွေးချယ်ထားသော လူများအတွက် ဘုရားသခင်နှင့် တုပြိုင်ခြင်း အနှစ်သာရ ဖြစ်၏။ ထိုသို့သောလူတို့သည် ဘုရားသခင်၏ ရန်သူများဖြစ်ကြ၏။ ဤသည်မှာ အန္တိခရစ်များကို သတ်မှတ်ကာ အမျိုးအစားခွဲသည့်ပုံစံ ဖြစ်ပြီး လုံးဝ တိကျမှန်ကန်ပေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁- လူတို့၏စိတ်နှလုံးများ စည်းရုံးသိမ်းသွင်းရန် ၎င်းတို့ကြိုးစားကြသည်) လူတွေက သမ္မာတရားကို မလိုက်စားဘဲ ခေါင်းဆောင်တာဝန်တွေကို ယူပြီးတဲ့နောက်မှာ လူတွေရဲ့ စိတ်နှလုံးကို သိမ်းသွင်းဖို့နဲ့ အထင်အမြင်မှားစေဖို့အတွက် နည်းလမ်းမျိုးစုံ၊ လှည့်ကွက်မျိုးစုံကို သုံးကြကြောင်း ဘုရားသခင်က ဖော်ထုတ်ထားတယ်။ သူတို့က တခြားသူတွေရဲ့ အခက်အခဲတွေကို နားလည်ပေးသလို၊ စာနာသလို ပုံဖမ်းကြပေမဲ့ သူတို့ရဲ့ ရည်ရွယ်ချက်က သူတို့ရဲ့ နာမည်ဂုဏ်သတင်းနဲ့ အဆင့်အတန်းကို ကာကွယ်ဖို့၊ ပြီးတော့ တခြားသူတွေ သူတို့ကို အထင်ကြီးလေးစားလာအောင် လုပ်ဖို့ပဲ ဖြစ်တယ်။ ဒါဟာ အန္တိခရစ်တွေရဲ့ လမ်းကြောင်း ဖြစ်ပါတယ်။ ဘုရားသခင် ဖော်ထုတ်တဲ့အရာက ကျွန်မရဲ့ အခြေအနေအတိုင်း တိတိကျကျပါပဲ။ ငယ်ငယ်ကတည်းက “သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ” ဆိုတဲ့ စကားရဲ့ လွှမ်းမိုးမှုကို ကျွန်မ ခံခဲ့ရတယ်။ တခြားသူတွေနဲ့ ဆက်ဆံတဲ့အခါ နားလည်ပေးပြီး သည်းခံသင့်တယ်၊ တခြားသူတွေကို ပိုစာနာသင့်တယ်၊ ဒါမှ ကိုယ်တိုင် ဆင်းရဲဒုက္ခ၊ ပင်ပန်းနွမ်းနယ်မှုတချို့ကို ခါးစည်းခံရမှာဖြစ်ပြီး ဒီလိုလုပ်တာက မြင့်မြတ်တဲ့ အကျင့်စရိုက် လက္ခဏာတစ်ခုပဲလို့ ကျွန်မ ယုံကြည်ခဲ့တယ်။ ကျွန်မဟာ စာတန်ရဲ့ ရိုးရာယဉ်ကျေးမှုအတိုင်း အသက်ရှင်နေခဲ့တာပါ။ အန်းရှင်းက သူ့တာဝန်တွေကို ဝတ်ကျေတမ်းကျေ လုပ်နေတာကို မြင်တဲ့အခါ ကျွန်မ ဒါကို မဖော်ထုတ်ခဲ့ဘဲ သူ နောက်ဆက်တွဲ လိုက်မလုပ်ခဲ့တဲ့ အလုပ်တွေကိုတောင် ယူလုပ်ပေးခဲ့တယ်။ ရလဒ်အနေနဲ့ သူ့တာဝန်တွေအတွက် ဝန်တာထားစိတ်က တဖြည်းဖြည်း ပျောက်ဆုံးသွားတယ်။ ညီအစ်ကိုမောင်နှမတွေ ပျင်းရိနေတာ၊ အခြေခံ ကွန်ပျူတာ ဆက်တင်တချို့ကို ကိုယ့်ဘာသာကိုယ် သင်ယူဖို့ အားမထုတ်ချင်တာကို တွေ့ရတဲ့အခါ သူတို့ရဲ့ ပြဿနာတွေကို မထောက်ပြခဲ့တဲ့အပြင် သူတို့အစား ဝင်လုပ်ပေးခဲ့တယ်။ ဒါကြောင့် သူတို့က မစဉ်းစားဘဲ အရာရာအတွက် ကျွန်မကိုပဲ မှီခိုလာကြတယ်။ ညီအစ်ကိုမောင်နှမတွေရဲ့ အားကျမှုကို ရဖို့အတွက် ကျွန်မ စိတ်ထဲမှာ လုံးဝ မလိုလားပေမဲ့ နားလည်ပေးသယောင် ဟန်ဆောင်ပြီး တခြားသူတွေကို အထင်အမြင်မှားစေခဲ့တယ်။ သူတို့ရဲ့ စိတ်နှလုံးကို သိမ်းသွင်းဖို့အတွက် လူတွေရဲ့ ဇာတိပကတိ အကျိုးစီးပွားကို အလိုလိုက်တဲ့ အရာတွေကို ကျွန်မ လုပ်ခဲ့ပြီး တဖြည်းဖြည်းနဲ့ ပိုပြီး ဆိုးညစ်လာတဲ့အပြင် လှည့်ဖြားတတ်လာပြီး ဟန်ဆောင်လာတယ်။ လူတွေရဲ့ အားကျမှုကို ကျွန်မ ရခဲ့ပေမဲ့ အသင်းတော်အလုပ်ကို ထိခိုက်စေခဲ့တဲ့အပြင် ညီအစ်ကိုမောင်နှမတွေကိုလည်း နစ်နာစေခဲ့တယ်။ ဧဝံဂေလိအလုပ်က ရလဒ် မကောင်းခဲ့တဲ့အပြင် ဖယ်ရှားတဲ့အလုပ်လည်း နှောင့်နှေးခဲ့တယ်။ ကျွန်မက ကိုယ့်တာဝန်တွေကို ထမ်းဆောင်နေတာ မဟုတ်ပါဘူး။ မကောင်းမှုပြုနေခဲ့တာပါ။ ကျွန်မ အန္တိခရစ်တစ်ယောက်ရဲ့ လမ်းကြောင်းကို လျှောက်နေခဲ့တာပါ။ ဒါကို သဘောပေါက်လိုက်တဲ့အခါ ကျွန်မ ငိုကြွေးပြီး ဘုရားသခင်ဆီ ဆုတောင်းခဲ့တယ်။ “ဘုရားသခင်၊ သမီးက လူတွေရဲ့ စိတ်နှလုံးထဲက သမီးရဲ့ အဆင့်အတန်းကို ကာကွယ်ဖို့ပဲ အမြဲ ကြိုးစားရင်း အသင်းတော်အလုပ်ကို နှောင့်နှေးစေခဲ့ပါတယ်။ သမီးက ကိုယ်တော်ရဲ့ ကယ်တင်ခြင်းနဲ့ မထိုက်တန်ပါဘူး။ ကိုယ်တော့်ရှေ့မှောက်မှာ နောင်တရပြီး ကိုယ့်တာဝန်တွေကို လက်တွေ့ကျကျ ထမ်းဆောင်ဖို့ သမီး ဆန္ဒရှိပါတယ်” လို့ပေါ့။ နောက်ပိုင်းမှာ ကျွန်မရဲ့ လတ်တလော အခြေအနေနဲ့ပတ်သက်ပြီး အန်းရှင်းကို ပွင့်ပွင့်လင်းလင်း ပြောပြခဲ့သလို သူ့ဆီမှာ ကျွန်မ မြင်ခဲ့ရတဲ့ ပြဿနာတွေကိုလည်း ထောက်ပြခဲ့တယ်။ ဒါကို ကြားပြီးတဲ့နောက်မှာ သူက ကိုယ့်ကိုယ်ကိုယ် ဆင်ခြင်သုံးသပ်ပြီး သင်ခန်းစာယူဖို့ လိုလားခဲ့တယ်။ အန်းရှင်းရဲ့ ဒီစကားကို ကြားပြီးတဲ့နောက်မှာ ကျွန်မ အပြစ်ရှိသလို ခံစားရပြီး နည်းနည်းတော့ စိတ်သက်သာရာရသွားတယ်။ စာတန်ရဲ့ ရိုးရာယဉ်ကျေးမှုအတိုင်း အသက်ရှင်ခဲ့တဲ့အတွက် ကျွန်မ အပြစ်ရှိသလို ခံစားရတယ်။ အန်းရှင်းရဲ့ ပြဿနာတွေကို ရှင်းရှင်းလင်းလင်း မြင်ပေမဲ့ ထောက်ပြဖို့ ပျက်ကွက်ခဲ့တယ်။ ဒါပေမဲ့ ဝမ်းသာမိတယ်။ ဘာလို့လဲဆိုတော့ ဘုရားနှုတ်ကပတ်တော် လမ်းပြမှုအောက်မှာ နောက်ဆုံးတော့ ကိုယ့်ကိုယ်ကိုယ် ပုန်ကန်နိုင်ပြီး သမ္မာတရားကို လက်တွေ့လုပ်ဆောင်နိုင်ခဲ့တဲ့အတွက်ပေါ့။

ဒီနောက်မှာ ကျွန်မ ဘုရားသခင်ရှေ့မှောက်ကို လာပြီး ဆုတောင်းခဲ့တယ်၊ ဆင်ခြင်သုံးသပ်ခဲ့တယ်။ အထွေထွေ သင်းထောက် ညီအစ်မ လီယွင်နဲ့ ဆက်ဆံရာမှာလည်း ကျွန်မမှာ ဆင်တူပြဿနာတွေ ရှိခဲ့တာကို သဘောပေါက်မိတယ်။ သူ့ရဲ့ အစွမ်းအစအရ သူကောင်းကောင်းလုပ်နိုင်တဲ့ အလုပ်တချို့ ရှိပေမဲ့ သူက သူ့ဇာတိကို အလိုလိုက်ပြီး အားထုတ်ဖို့ မလိုလားခဲ့ဘူး။ သူ့ပြဿနာတွေကို ကျွန်မ သတိထားမိပေမဲ့ မထောက်ပြခဲ့ဘူး၊ အဲဒီအစား ကျွန်မက သူ့ဇာတိပကတိကို အလိုလိုက်ခဲ့တယ်။ ကျွန်မ သူ့ကို စာနာမှုမရှိဘူးလို့ သူ မပြောအောင်လို့ ကျွန်မကပဲ အဖိုးအခ နည်းနည်းပိုပေးပြီး နည်းနည်းပိုလုပ်လိုက်မယ်လို့ တွေးခဲ့တယ်။ “သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ” ဆိုတဲ့ ရိုးရာယဉ်ကျေးမှု အယူအဆအတိုင်း ကျွန်မ အသက်ရှင်နေမှန်းလည်း သဘောပေါက်လိုက်တယ်။ ကျွန်မမှာ လူ့သဘာဝကောင်းရှိတယ်လို့ သူ ချီးမွမ်းတာကို ကျွန်မ လိုချင်ခဲ့တာပါ။ ဒါကြောင့် ကျွန်မ ဘုရားသခင်ရှေ့မှောက်လာပြီး ဆုတောင်းတယ်။ ကျွန်မရဲ့ မှားယွင်းတဲ့ ရည်ရွယ်ချက်တွေကို ပုန်ကန်ဖို့နဲ့ ကိုယ်တော်ရဲ့ နှုတ်ကပတ်တော်အတိုင်း ကျင့်ကြံပြုမူပြီး လုပ်ဆောင်ဖို့အတွက် ဦးဆောင်ပေးဖို့ ဘုရားသခင်ကို တောင်းလျှောက်ခဲ့တယ်။ ဘုရားသခင်ရဲ့ နှုတ်ကပတ်တော်တွေကို ကျွန်မ ပြန်သတိရမိတယ်။ “သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ သင်၏ ဂုဏ်သိက္ခာ၊ ဂုဏ်သတင်း၊ အဆင့်အတန်းတို့အတွက် ဆင်ခြင်စဉ်းစားခြင်း မပြုနှင့်၊ ထို့ပြင် ကိုယ့်ကိုယ်ကျိုးစီးပွားအတွက် ဆင်ခြင်စဉ်းစားခြင်း မပြုနှင့်။ သင်သည် ဘုရားအိမ်တော်၏ အကျိုးစီးပွားကို ရှေ့တန်းတင်၍ ဆင်ခြင်စဉ်းစားရမည်ဖြစ်ပြီး ယင်းကို သင်၏ ဦးစားပေးအဖြစ် ထားရမည်။ ဘုရားသခင်၏ ရည်ရွယ်ချက်များကို သင် အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ရှေ့တန်းတင်၍ ချင့်ချိန်စဉ်းစားရမည်။ ဤအရာများကို သင် စဉ်းစားရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားသခင်ရဲ့ နှုတ်ကပတ်တော်တွေက ကျွန်မ ဘယ်လို ကျင့်ကြံပြုမူရမယ်၊ ကိစ္စတွေကို ဘယ်လို လုပ်ဆောင်ရမယ်ဆိုတဲ့ စည်းမျဉ်းတွေကို ပေးခဲ့တယ်။ ကိုယ့်တာဝန်တွေကို ထမ်းဆောင်တာက ဟန်ပြမဖြစ်သင့်ဘူး။ ပြီးတော့ ဘုရားသခင်ရဲ့ စိစစ်ခြင်းကို လက်ခံရမယ်၊ ကိုယ့်ရည်ရွယ်ချက်တွေကို တည့်မတ်ရမယ်၊ အသင်းတော်အလုပ်ကို ဦးစားပေးရမယ်။ ဒီလို လက်တွေ့လုပ်ဆောင်မှသာ ဘုရားသခင်ရဲ့ ရည်ရွယ်ချက်နဲ့ ကိုက်ညီနိုင်မှာပါ။ ကျွန်မတို့ အသီးသီးရဲ့ ကဏ္ဍတွေကို ဖြည့်ဆည်းပြီး တာဝန်တွေမှာ သဟဇာတဖြစ်အောင် တွဲလုပ်ဖို့ ဘုရားသခင် လိုလားတော်မူတယ်။ ဒါမှ အချိန်ကြာလာတာနဲ့အမျှ ကျွန်မတို့ရဲ့ တာဝန်တွေကို ပိုကောင်းအောင် ထမ်းဆောင်နိုင်မှာပါ။ ကျွန်မရဲ့ မှားယွင်းတဲ့ ရည်ရွယ်ချက်တွေကို ပုန်ကန်ရမယ်၊ ပြီးတော့ ညီအစ်ကိုမောင်နှမတွေကို သမ္မာတရားစည်းမျဉ်းတွေအတိုင်း ဆက်ဆံရမယ်။ အစွမ်းအစကောင်းရှိပြီး အလုပ်ကို ကောင်းကောင်းလုပ်နိုင်ပေမဲ့ မလုပ်ဘဲ ခိုကပ်နေတဲ့သူ၊ ဝတ်ကျေတမ်းကျေလုပ်တဲ့သူတွေဆိုရင် သူတို့ရဲ့ ဖောက်ပြန်ပျက်စီးမှုကို သူတို့သိအောင်၊ သူတို့ရဲ့ တာဝန်တွေကို ကောင်းကောင်း ဖြည့်ဆည်းပြီး ပိုလေ့ကျင့်နိုင်အောင်လို့ သူတို့ရဲ့ ပြဿနာတွေကို ထောက်ပြပြီး ဖော်ထုတ်ဖို့ လိုအပ်ပါတယ်။ အစွမ်းအစညံ့တဲ့ ညီအစ်ကိုမောင်နှမတွေဆိုရင် သူတို့မှာ တကယ် အခက်အခဲရှိရင် စိတ်ရှည်လက်ရှည် ကူညီပံ့ပိုးဖို့ လိုအပ်တယ်။ ဒါမှ သူတို့ရဲ့ စွမ်းဆောင်နိုင်ရည် အတိုင်းအတာအတွင်း သူတို့ကဏ္ဍကို သူတို့ လုပ်နိုင်ကြမှာပါ။ ဒီလို လက်တွေ့လုပ်ဆောင်လိုက်တော့ ဧဝံဂေလိအလုပ်ကို မနှောင့်နှေးစေဘဲ ကျွန်မရဲ့ အဓိကတာဝန်တွေအပေါ် အာရုံစိုက်နိုင်ခဲ့တယ်။ တစ်နေ့မှာ စုဝေးပြီးတဲ့နောက် လီယွင်ဆီ ကျွန်မသွားပြီး သူ့ရဲ့ တကယ့်အခက်အခဲတွေကို နားလည်အောင်လုပ်ပြီးတဲ့နောက်မှာ သူ့တာဝန်အတွင်း သူလုပ်ဖို့လိုတဲ့ အလုပ်တွေကို ရှင်းပြခဲ့သလို သူ့ရဲ့ ပြဿနာတွေကိုလည်း ထောက်ပြခဲ့တယ်။ လီယွင်က ပြောတယ်။ “မကြာသေးခင်က ကျွန်မ တာဝန်တွေမှာ ဝန်တာထားစိတ် တကယ် လျော့နည်းနေခဲ့တာ။ အစ်မက ကျွန်မကို ဒီအကြောင်း မိတ်သဟာယဖွဲ့ပေးတော့ ဘယ်လို လက်တွေ့လုပ်ဆောင်ရမယ်ဆိုတာ အခု ကျွန်မ သိပါပြီ။ ပြီးတော့ ကိုယ့်တာဝန်တွေကိုယ် ယူဖို့ ကျွန်မ လိုလားပါတယ်” တဲ့။ လီယွင်ရဲ့ စကားကို ကြားတော့ ကျွန်မ တော်တော် ရှက်မိတယ်။ ညီအစ်ကိုမောင်နှမတွေ သူတို့ရဲ့ တာဝန်တွေကို ကောင်းကောင်း ဖြည့်ဆည်းဖို့နဲ့ သူတို့ရဲ့ တာဝန်တွေမှာ ကိုယ့်ကဏ္ဍအသီးသီးမှာ ပါဝင်လုပ်ဆောင်နိုင်ဖို့ ကူညီပေးတာက အသင်းတော်အလုပ်အတွက် ပိုအကျိုးရှိတယ်ဆိုတာ ကျွန်မ တွေ့ခဲ့ရတယ်။

အခုတော့ ကျွန်မက “သင့်ကိုယ်သင် စည်းကမ်းတင်းကျပ်ပြီး သူတစ်ပါးတို့ကို သည်းခံပါ” ဆိုတဲ့ ရိုးရာယဉ်ကျေးမှု အယူအဆအပေါ် အခြေခံပြီး ညီအစ်ကိုမောင်နှမတွေနဲ့ မဆက်ဆံတော့ပါဘူး။ ကျွန်မတို့ရဲ့ အပြင်ပန်းဆက်ဆံရေးတွေကို ကာကွယ်ဖို့မကြိုးစားတော့ဘဲ သူတို့ရဲ့ ပြဿနာတွေကို ထောက်ပြပြီး ကူညီပေးတယ်။ ဒီလို ကျင့်ကြံပြုမူတာက စိတ်ချလက်ချဖြစ်စေပြီး လွတ်မြောက်မှုရှိတယ်လို့ ကျွန်မ ခံစားရတယ်။ ဒီအပြောင်းအလဲတွေအားလုံးဟာ ဘုရားသခင်ရဲ့ နှုတ်ကပတ်တော်ကြောင့် ရလာတဲ့ ရလဒ်တွေပါ။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၅၉။ ဝန်တာထမ်းဆောင်ရန် ဝန်လေးခြင်း၏ နောက်ကွယ်မှာ ဘာရှိသလဲ

ယန်ဟွိုင်၊ တရုတ်ပြည်

၂၀၂၂ ခုနှစ်၊ စက်တင်ဘာလတုန်းက လူသစ်တွေကို ရေလောင်းဖို့ ညီအစ်မလီမင်နဲ့ ကျွန်မ ပူးပေါင်းဆောင်ရွက်ခဲ့တယ်။ ဒီတာဝန်ကို ကျွန်မ လေ့ကျင့်ကာစပဲ ရှိသေးပြီး လီမင်က လူသစ်တွေကို ရေလောင်းတာ ကြာပြီဆိုတော့ ကျွန်မ သူ့ကို တော်တော်လေး အားကိုးမိသွားတယ်။ လူတွေကို ပျိုးထောင်တာနဲ့ပတ်သက်တဲ့ အလုပ်အများစုနဲ့ လူသစ်တွေ ကြုံရတဲ့ အခက်အခဲတွေ၊ ပြဿနာမျိုးစုံ ဖြေရှင်းတာတွေကို သူကပဲ ကိုင်တွယ်ခဲ့တယ်။ တစ်ခါတလေ လီမင်က လူတွေကို ပျိုးထောင်တာနဲ့ပတ်သက်တဲ့ ကိစ္စတွေကို ကျွန်မနဲ့ ဆွေးနွေးတဲ့အခါ သူ့ကို ဘေးချိတ်ထားလိုက်တယ်။ သူကပဲ အဓိက တာဝန်ယူထားသရွေ့ လုံလောက်တယ်၊ ပြီးတော့ ကိုယ်တာဝန်ယူထားတဲ့ လူသစ်တွေကို ရေလောင်းပေးရင် ပြီးတာပဲလို့ တွေးလိုက်တာပေါ့။ အားလပ်ချိန်မှာလည်း ညီအစ်ကိုမောင်နှမတွေရဲ့ အတွေ့အကြုံဆိုင်ရာ သက်သေခံချက်တွေကို ဖတ်နိုင်တယ်၊ ဓမ္မတေးတွေကိုလည်း နားထောင်နိုင်တယ်ဆိုတော့၊ ဒီလိုမျိုး တာဝန်တွေ ထမ်းဆောင်ရတာ တော်တော်ကောင်းတယ်လို့ ခံစားခဲ့ရတယ်။

နောက်ပိုင်းမှာ အလုပ်လိုအပ်ချက်အရ လီမင်က သူ့တာဝန်တွေထမ်းဆောင်ဖို့ တခြားအသင်းတော်တစ်ခုကို ပြောင်းရွှေ့ခံလိုက်ရတယ်။ အဲဒီအခါ ကျွန်မ ရုတ်တရက် ဖိအားအများကြီး ခံစားလိုက်ရပြီး တွေးမိတယ်၊ “ငါတစ်ယောက်တည်းနဲ့ ဒီလောက်များတဲ့ လူသစ်တွေကို ရေလောင်းနိုင်ပါ့မလား။ ဒီလောက် အချိန်တိုလေးအတွင်းမှာ သူတို့ကို ရေလောင်းပေးဖို့ ကူညီမယ့်သူကို ဘယ်မှာ သွားရှာရမှာလဲ။ လူသစ်တစ်ယောက်ကို ရှာပြီး ပျိုးထောင်ရမယ်ဆိုရင် အချိန်ဘယ်လောက်ကုန်ပြီး လူဘယ်လောက်ပင်ပန်းမလဲ။ လူသစ်တွေကို ရေလောင်းရတာနဲ့တင် ငါ့မှာ တော်တော်အလုပ်များနေပြီ၊ အခု လက်သစ်တစ်ယောက်ကို ပျိုးထောင်ရဦးမယ်။ အဲဒါဆို ငါ ပိုပြီးတော့တောင် အလုပ်ရှုပ်သွားမှာ မဟုတ်ဘူးလား။ ငါ့အတွက် အားလပ်ချိန် ဘယ်လိုရှာရမလဲ” လို့ပေါ့။ ကျွန်မစိတ်နှလုံးထဲမှာ နည်းနည်း အတိုက်အခံဖြစ်သွားပြီး၊ ကျွန်မအလုပ်ဝန်ပေါ့သွားအောင် ကျွန်မနဲ့ ပူးပေါင်းဆောင်ရွက်ဖို့ လူတစ်ယောက်ကို ခေါင်းဆောင်ပိုင်းက မြန်မြန် စီစဉ်ပေးစေချင်ခဲ့တယ်။ ဒါပေမဲ့ သင့်တော်တဲ့ ရေလောင်းသူတစ်ယောက် ရှာဖို့ကျတော့ အချိန်ယူရမှာလေ။ လီမင် မထွက်သွားခင်တုန်းက အစွမ်းအစနဲ့ သဘောပေါက်နားလည်နိုင်စွမ်းကောင်းတဲ့ ညီအစ်မတစ်ယောက်ရှိတယ်၊ ဒါပေမဲ့ သူက ငယ်ပြီး မတည်ငြိမ်သေးဘူးလို့ ပြောခဲ့တယ်၊ ဒါကြောင့် ဒီညီအစ်မကို ပိုပျိုးထောင်ပေးဖို့ သူက ကျွန်မကို တိုက်တွန်းခဲ့တယ်။ နှုတ်ကတော့ သဘောတူလိုက်ပေမဲ့ စိတ်ထဲမှာတော့ ကျွန်မ တော်တော်လေး မကျေမလည်ဖြစ်ပြီး မွန်းကြပ်တယ်လို့ ခံစားရခဲ့တယ်၊ တွေးမိတာပေါ့၊ “ဒီညီအစ်မကို ပျိုးထောင်ဖို့ဆိုတာ လွယ်တဲ့အလုပ်မဟုတ်ဘူး။ အဲဒီအတွက် ငါ ဘယ်လောက် အားစိုက်ထုတ်ရမလဲ” လို့ပေါ့။ နောက်ပိုင်းသုံးလေးရက်မှာ ကျွန်မတာဝန်တွေမှာ တော်တော်လေး မတက်မကြွဖြစ်ပြီး၊ လူသစ်တွေ ပြဿနာတွေ၊ အခက်အခဲတွေ ရှိတဲ့အခါ ဖြေရှင်းပေးဖို့ စိတ်မပါခဲ့ဘူး။ လူသစ်တွေနဲ့ စုဝေးတဲ့အခါ ကျွန်မက ဝတ်ကျေတမ်းကျေပဲ လုပ်ခဲ့တော့ ဘာရလဒ်မှ မထွက်ခဲ့ဘူး။ တစ်နေ့မှာ ကျွန်မ လျှပ်စစ်စက်ဘီးစီးရင်း လမ်းတစ်ဝက်မှာ ပျက်သွားတော့၊ တွန်းသွားရတာ၊ အိမ်ရောက်ဖို့ တစ်နာရီကျော် ကြာသွားတယ်။ ကျွန်မ ပင်ပန်းလွန်းလို့ ခြေရောလက်ရော မလှုပ်နိုင်ဘဲ လုံးဝ ခြေကုန်လက်ပန်းကျသွားတယ်လို့ ခံစားလိုက်ရတယ်။ ဒီအခြေအနေကို ကြုံရတာ တိုက်ဆိုင်မှုမဟုတ်မှန်း ကျွန်မ သိတဲ့အတွက်၊ ကိုယ့်ကိုယ်ကိုယ် ဆင်ခြင်သုံးသပ်ပြီး ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ လီမင် ပြောင်းရွှေ့ခံရမယ်ဆိုတာ သိကတည်းက သမီး စိတ်ထဲမှာ အတိုက်အခံဖြစ်ပြီး ညည်းညူမိပါတယ်။ သမီးရဲ့ အခြေအနေ မှားနေမှန်း သမီး သဘောပေါက်ပါတယ်၊ ပြီးတော့ ကိုယ်တော့်ရှေ့မှာ ကိုယ့်ကိုယ်ကိုယ် ဆင်ခြင်သုံးသပ်ပြီး နောင်တရဖို့ လိုလားနေပါတယ်။ ကိုယ်တော်ရဲ့ ရည်ရွယ်ချက်ကို နားလည်အောင် သမီးကို လမ်းပြပေးပါ” လို့ပေါ့။

ဆုတောင်းပြီးတဲ့နောက်မှာ ဘုရားနှုတ်ကပတ်တော်ထဲက စာကြောင်းတစ်ကြောင်းကို ကျွန်မ ပြန်သတိရမိတယ်။ “ဘုရားသခင်၏ တာဝန်ပေးစေခိုင်းချက်အတွက် သင့်ထံတွင် ဝန်ထုပ်ပိုရှိလေ သူ၏ စုံလင်စေခြင်းခံရဖို့ သင့်အတွက် လွယ်ကူလေလေ ဖြစ်လိမ့်မည်။” ကျွန်မ အဲဒီနှုတ်ကပတ်တော်အပိုဒ်ကို အမြန် ရှာလိုက်တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်၏နှုတ်ကပတ်တော်များကို စားသောက်ခြင်း၊ ဆုတောင်းခြင်းကို လက်တွေ့လုပ်ဆောင်ခြင်း၊ ဘုရားသခင်၏ဝန်ထုပ်ကို လက်ခံခြင်းနှင့် ဘုရားသခင် သင့်ကို အပ်နှံသည့် လုပ်ငန်းတာဝန်များကို လက်ခံခြင်းဟူသည့် ဤအရာအားလုံးသည် သင့်ရှေ့တွင် လမ်းကြောင်းတစ်ခု ရှိနိုင်ဖို့အလို့ငှာ ဖြစ်သည်။ ဘုရားသခင်၏ တာဝန်ပေးစေခိုင်းချက်အတွက် သင့်ထံတွင် ဝန်ထုပ်ပိုရှိလေ သူ၏ စုံလင်စေခြင်းခံရဖို့ သင့်အတွက် လွယ်ကူလေလေ ဖြစ်လိမ့်မည်။ အချို့သော သူတို့သည် ခေါ်ခြင်းခံရသည့်အချိန်တွင်ပင် ဘုရားသခင်ကို အစေခံရာ၌ အခြားသူများနှင့်အတူ ပူးပေါင်းဆောင်ရွက်ရန် လိုလားခြင်းမရှိကြချေ။ ဤလူများသည် သက်တောင့်သက်သာရှိခြင်းတွင် သောက်စားမြူးထူးဖို့သာ ဆန္ဒရှိသည့် ပျင်းရိသောလူများ ဖြစ်ကြသည်။ အခြားသူများနှင့် ပူးပေါင်းလုပ်ဆောင်ခြင်းဖြင့် အစေခံဖို့ သင် စေခိုင်းခံရလေလေ၊ သင်သည် အတွေ့အကြုံ ရရှိလေလေ ဖြစ်လိမ့်မည်။ သာ၍ များသော ဝန်ထုပ်များနှင့် အတွေ့အကြုံများရှိခြင်းကြောင့် စုံလင်ခြင်းခံရဖို့ အခွင့်အရေးများ သင် သာ၍ ရရှိလိမ့်မည်။ ထို့ကြောင့်၊ သင်သည် ဘုရားသခင်ကို စစ်မှန်ရိုးသားမှုဖြင့် အစေခံနိုင်ပါက၊ ဘုရားသခင်၏ဝန်ထုပ်ဝန်ပိုးအပေါ် သင် သတိရှိလိမ့်မည်။ ထိုသို့ဖြစ်သဖြင့်၊ သင်သည် ဘုရားသခင်၏ စုံလင်စေခြင်းခံရဖို့ အခွင့်အရေးများ သာ၍ ရှိလိမ့်မည်။ လောလောဆယ်တွင် စုံလင်စေခြင်း ခံရလျက်ရှိသည်မှာ ထိုသို့သော လူစုတစ်စုသာ ဖြစ်သည်။ သန့်ရှင်းသောဝိညာဉ်တော်သည် သင့်ကို တို့ထိလေလေ၊ ဘုရားသခင်၏ ဝန်ထုပ်အပေါ် သတိရှိဖို့အချိန်ကို သင် ဆက်ကပ်လေလေ ဖြစ်ပြီး ဘုရားသခင်၏ စုံလင်စေခြင်းကို ခံရလေလေ ဖြစ်လိမ့်မည်ဖြစ်ပြီး သင်သည် သူ၏ ရယူခြင်းကို ခံရလေလေ ဖြစ်လိမ့်မည်။ နောက်ဆုံးတွင် သင်သည် ဘုရားသခင် အသုံးပြုသော လူတစ်ဦး ဖြစ်လာမည့်အချိန်အထိ ဖြစ်သည်။ လက်ရှိတွင်၊ အသင်းတော်အတွက် မည်သည့်ဝန်ထုပ်ကိုမျှ သယ်ဆောင်ခြင်း မရှိသည့် သူအချို့ရှိသည်။ ဤလူများသည် ပေါ့ဆပြီး ဖြစ်ကတတ်ဆန်းနိုင်ကာ၊ မိမိတို့ကိုယ်တိုင်၏ ဇာတိပကတိအတွက်သာ ဂရုစိုက်ကြသည်။ ထိုသို့သောလူများသည် အလွန့်အလွန် တစ်ကိုယ်ကောင်းဆန်ပြီး မျက်စိလည်းကန်းနေကြသည်။ သင်သည် ဤကိစ္စကို ရှင်းလင်းစွာ မမြင်နိုင်ပါက မည်သည့် ဝန်ထုပ်ကိုမျှ သင် သယ်ဆောင်လိမ့်မည် မဟုတ်ပေ။ သင်သည် ဘုရားသခင်၏ရည်ရွယ်ချက်များကို အလေးထားလေလေ၊ သင့်ထံ သူ အပ်နှံသည့် ဝန်ထုပ်သည် ကြီးမားလေလေ ဖြစ်လိမ့်မည်။ တစ်ကိုယ်ကောင်းဆန်သူများသည် ထိုသို့သောအရာများကို ဒုက္ခခံရန် လိုလားခြင်းမရှိကြချေ။ ၎င်းတို့သည် အဖိုးအခပေးရန် လိုလားခြင်း မရှိကြသကဲ့သို့၊ အကျိုးဆက်အနေဖြင့် ဘုရားသခင်၏စုံလင်စေခြင်း ခံရမည့် အခွင့်အရေးများကို ၎င်းတို့ လက်လွတ်သွားကြလိမ့်မည် ဖြစ်သည်။ ၎င်းတို့သည် မိမိတို့ကိုယ်ကို ထိခိုက်အောင် လုပ်ဆောင်နေကြခြင်း မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်စေခြင်းကိုရရှိဖို့အလို့ငှာ ဘုရားသခင်၏ ရည်ရွယ်ချက်များကို အလေးထားလော့) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့ ဘုရားသခင်ရဲ့ တာဝန်ပေးစေခိုင်းချက်အတွက် ဝန်တာထားတဲ့စိတ် ရှိမရှိဆိုတာက လူတစ်ယောက် စုံလင်အောင် ပြုခံရနိုင်ခြင်း ရှိမရှိဆိုတာကို တိုက်ရိုက် သက်ရောက်မှုရှိမှန်း ကျွန်မ နားလည်သွားတယ်။ ဘုရားသခင်ရဲ့ ရည်ရွယ်ချက်တွေကို အလေးထားပြီး လူတစ်ယောက်က ဝန်တာထားတဲ့စိတ်နဲ့ သူ့တာဝန်တွေကို ထမ်းဆောင်ပြီး သမ္မာတရားကို လိုက်စားတဲ့အခါ၊ သန့်ရှင်းသော ဝိညာဉ်တော်က အဲဒီလူကို ဉာဏ်အလင်းပေးပြီး လမ်းပြမှာပဲ။ အဲဒီလိုမှ သူတို့ရဲ့ တာဝန်တွေမှာ သမ္မာတရားကို နားလည်နိုင်ပြီး အသက်ကြီးထွားမှုကို တွေ့ကြုံခံစားရမှာပေါ့။ ဆန့်ကျင်ဘက်အနေနဲ့ သမ္မာတရားကို မလိုက်စားတဲ့သူတွေ၊ အရမ်းပျင်းပြီး တာဝန်ယူဖို့ မလိုလားတဲ့သူတွေ၊ ဘုရားသခင်ရဲ့ ရည်ရွယ်ချက်တွေကို အလေးမထားတဲ့သူတွေကျတော့၊ သန့်ရှင်းသော ဝိညာဉ်တော်ရဲ့ အလုပ်ကို ရရှိဖို့ မဖြစ်နိုင်သလို အဆုံးမှာ ဘာမှ ရမှာမဟုတ်ဘူး။ ကျွန်မရဲ့ အခြေအနေကို ဆင်ခြင်သုံးသပ်ကြည့်တော့ ကျွန်မက ဘုရားသခင် ဖော်ထုတ်တဲ့ ပျင်းရိပြီး သက်သာမှုကို မက်မောတဲ့ လူစားမျိုး တကယ်ဖြစ်နေမှန်း တွေ့လိုက်ရတယ်။ အလုပ်ပမာဏ တိုးလာပြီး ခန္ဓာကိုယ် ဒုက္ခခံရဖို့ ရှိလာတဲ့အခါ၊ ကျွန်မ အတိုက်အခံဖြစ်ပြီး ပူးပေါင်းဆောင်ရွက်ဖို့ မလိုလားခဲ့ဘူး။ ကိုယ့်တာဝန်တွေအပေါ် ဒီလိုသဘောထားမျိုးနဲ့ဆိုရင် ကျွန်မ သမ္မာတရားကို ရရှိနိုင်မှာ မဟုတ်သလို စုံလင်အောင် ပြုခြင်းခံရနိုင်မှာ မဟုတ်တာ သေချာတယ်။ ဒါကို တွေးမိတော့ ကျွန်မ နည်းနည်း စိတ်မကောင်းဖြစ်ရပြီး၊ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကို နားလည်သွားခဲ့တယ်။ အခု လီမင် ပြောင်းရွှေ့ခံလိုက်ရတော့ ရေလောင်းခြင်းအလုပ်က ကျွန်မဆီ ကျရောက်လာပေမဲ့၊ ဘုရားသခင်က ကျွန်မကို အခက်တွေ့အောင် လုပ်နေတာ မဟုတ်ပါဘူး၊ အဲဒီအစား ကိုယ်တော်က ကျွန်မကို လေ့ကျင့်ပေးနေတာပါ။ လူသစ်တွေကို ရေလောင်းတာပဲဖြစ်ဖြစ်၊ တခြားလူတွေကို ပျိုးထောင်တာပဲဖြစ်ဖြစ်၊ ကျွန်မ ပြဿနာတွေ၊ အခက်အခဲတွေ ကြုံရတဲ့အခါ ကျွန်မ မှီခိုအားထားနိုင်တဲ့လူ ဘယ်သူမှ မရှိတော့ဘူး။ ဒါက ကျွန်မကို ဘုရားသခင်ကို အားကိုးဖို့နဲ့ သမ္မာတရားကို ရှာဖွေဖို့၊ ပြီးတော့ ပြဿနာတွေကို ဖြေရှင်းဖို့ သမ္မာတရားကို အသုံးချတတ်အောင် သင်ယူဖို့ ပိုပြီးတော့တောင် လှုံ့ဆော်ပေးတယ်။ ဒါက ဘုရားသခင်ရဲ့ ကျေးဇူးတော်ပါပဲ။ ဒါပေမဲ့ ကျွန်မက ဒုက္ခဆင်းရဲနဲ့ ပင်ပန်းနွမ်းနယ်မှုကို ကြောက်ပြီး ကိုယ့်ဇာတိပကတိကိုပဲ ဂရုစိုက်ခဲ့တယ်၊ တာဝန်တွေယူဖို့ မလိုလားခဲ့ဘူး။ ဘုရားသခင်က ကျွန်မကို စုံလင်အောင် ပြုပေးဖို့နဲ့ သမ္မာတရား ရရှိအောင် ကူညီပေးဖို့ ပေးထားတဲ့ အခွင့်အရေးကို ကျွန်မက တွန်းထုတ်ခဲ့တာပါ။ ကျွန်မအတွက် ဘာက ကောင်းမှန်း ကျွန်မ တကယ် မသိခဲ့ပါဘူး။

အဲဒီနောက် ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်လိုက်ရတယ်၊ “သမ္မာတရားကို မလိုက်စားသောသူ အားလုံးသည် တာဝန်ခံယူမှုကင်းမဲ့သည့် စိတ်ထားဖြင့် ၎င်းတို့၏ တာဝန်များကို ထမ်းဆောင်ကြသည်။ ‘တစ်ယောက်ယောက်က ဦးဆောင်ရင် ငါက နောက်ကလိုက်မယ်။ ဘယ်ကိုပဲ ဦးဆောင်ပါစေ ငါသွားမယ်။ ငါ့ကို ခိုင်းသမျှ ဘာမဆိုလုပ်မယ်။ တာဝန်ခံယူဖို့၊ အရေးစိုက်ဖို့၊ ဒါမှမဟုတ် တစ်ခုခုကိုလုပ်ဖို့အတွက် ပိုပြီးဒုက္ခခံဖို့၊ စိတ်နှလုံး၊ အားအင်ရှိသမျှနဲ့ လုပ်ဖို့တွေကိုတော့ လုပ်ချင်စိတ်မရှိဘူး’ ဤလူတို့သည် အဖိုးအခ ပေးဆပ်ချင်စိတ် မရှိပေ။ ၎င်းတို့သည် အားထုတ်ကြိုးပမ်းဖို့သာ အလိုရှိကြသည်။ တာဝန်ယူဖို့ အလိုမရှိပေ။ ဤသည်မှာ တာဝန်ကို အမှန်တကယ် ထမ်းဆောင်သည့်သဘောထား မဟုတ်ပေ။ မိမိ၏ တာဝန်ထမ်းဆောင်ခြင်းအပေါ် စိတ်နှစ်မြှုပ်ရန် သင်ယူရမည်။ အသိတရားရှိသော သူတစ်ယောက်သည် ဤအရာကို ဖြစ်မြောက်နိုင်သည်။ လူတစ်ယောက်သည် သူ၏ တာဝန်ထမ်းဆောင်ခြင်း၌ လုံးဝ စိတ်နှစ်လုပ်ဆောင်ခြင်းမရှိလျှင် ထိုသူသည် အသိတရားမရှိဟု အဓိပ္ပာယ်ရသည်။ အသိတရား မရှိသူတို့သည် သမ္မာတရားကို မရရှိနိုင်ပေ။...သင်၏ တာဝန်ထဲသို့ သင်၏ စိတ်နှလုံးကို ထားရှိခြင်းနှင့် တာဝန် ယူနိုင်ခြင်းသည် သင့်အနေဖြင့် ဆင်းရဲဒုက္ခခံစားပြီး အဖိုးအခတစ်ခု ပေးဆပ်ဖို့ လိုအပ်ပေသည်။ ဤအရာများနှင့်ပတ်သက်၍ ပြောဆိုဆွေးနွေးခြင်း သက်သက်သည် မလုံလောက်ပေ။ သင်၏တာဝန်ထဲသို့ သင်၏ စိတ်နှလုံးကို မထားရှိဘဲ ယင်းအစား အစဉ်သဖြင့် အားစိုက်ထုတ်မှုကို အသုံးပြုလိုပါက သင်၏ တာဝန်သည် သေချာပေါက် ကောင်းကောင်းမွန်မွန် ပြီးမြောက်လိမ့်မည်မဟုတ်ပေ။ သင်သည် ဟန်ဆောင်လုပ်ပြရုံမျှသာ လုပ်ပြလိမ့်မည်ဖြစ်ပြီး ထိုထက် ပိုလိမ့်မည်မဟုတ်ဘဲ သင်၏ တာဝန်ကို သင် ကောင်းကောင်း လုပ်ဆောင်ပြီးခြင်း ရှိမရှိကို သင် သိရှိလိမ့်မည် မဟုတ်ပေ။ သင်၏ တာဝန်ထဲသို့ သင်၏ စိတ်နှလုံးကို ထားရှိပါက သင်သည် သမ္မာတရားကို တဖြည်းဖြည်း သိနားလည်လာလိမ့်မည်။ သင် မထားရှိပါက သိနားလည်လိမ့်မည်မဟုတ်။ သင်၏ တာဝန်ကို ထမ်းဆောင်ခြင်းနှင့် သမ္မာတရားကို လိုက်စားခြင်းထဲသို့ သင်၏ စိတ်နှလုံးကို ထားရှိသည့်အခါတွင် သင်သည် ဘုရားသခင်၏ ရည်ရွယ်ချက်များကို တဖြည်းဖြည်း နားလည်လာလိမ့်မည်၊ သင်ကိုယ်တိုင်၏ ဖောက်ပြန်ပျက်စီးခြင်းနှင့် ချို့ယွင်းချက်တို့ကို တွေ့ရှိနိုင်လိမ့်မည် ဖြစ်ပြီး သင်၏ အခြေအနေမျိုးစုံကို ကိုင်တွယ်နိုင်လိမ့်မည် ဖြစ်သည်။ သင် အာရုံစိုက်သည့် တစ်ခုတည်းသောအရာမှာ အားထုတ်မှုကို အသုံးပြုရန်ဖြစ်သောအခါ သင့်ကိုယ်သင် ဆင်ခြင်သုံးသပ်ရန် စိတ်မနှစ်သောအခါတွင် သင်၏ စိတ်နှလုံးမှ တကယ့်အခြေအနေများ၊ မတူညီသော ပတ်ဝန်းကျင်များတွင် သင့်၌ရှိသော ဖောက်ပြန်ပျက်စီးမှု၏ အမျိုးစုံသော တုံ့ပြန်မှုများနှင့် ထုတ်ဖော်ခြင်းများကို ရှာဖွေတွေ့ရှိနိုင်မည် မဟုတ်ပေ။ ပြဿနာများ ပြေလည်မသွားသောအခါ အကျိုးဆက်များက မည်သည့်အရာများ ဖြစ်မည်ကို သင် မသိလျှင် သင်သည် များစွာ ဒုက္ခရောက်ပြီဖြစ်သည်။...သင်၏ စိတ်နှလုံးတွင် သင် မကြာခဏ ဆင်ခြင်တွေးတောသော အရာသည် သင်၏တာဝန်နှင့်သက်ဆိုင်သော အမှုအရာများမဟုတ်လျှင်၊ သို့မဟုတ် သမ္မာတရားနှင့် သက်ဆိုင်သည့် အမှုအရာများမဟုတ်ဘဲ၊ ထိုအစား သင်သည် ပြင်ပအရာများဖြင့် ငြိတွယ်နေပြီး ဇာတိပကတိ၏ အမှုအရာများ၌သာ သင်သည် အာရုံခံစားလျက် အသက်ရှင်နေလျှင် သင်သည် သမ္မာတရားကို နားလည်နိုင်မည်လော။ သင်၏တာဝန်ကို ကောင်းစွာ ထမ်းဆောင်နိုင်ပြီး ဘုရားရှေ့တွင် အသက်ရှင်နိုင်မည်လော။ သေချာပေါက် အသက်မရှင်နိုင်ပေ။ ထိုသို့သောလူတစ်ဦးသည် ကယ်တင်ခြင်းကို မရရှိနိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောသူလူတစ်ဦးဖြစ်ခြင်းကသာ စစ်မှန်သော လူသားပုံသဏ္ဌာန်အတိုင်း အသက်ရှင်နေထိုင်နိုင်သည်) ကိုယ့်တာဝန်တွေမှာ အဖိုးအခ မပေးလိုတဲ့သူတွေ၊ ဇာတိပကတိသက်သောင့်သက်သာရှိမှုနဲ့ သက်သာရာကိုပဲ အမြဲ ရှာဖွေတဲ့သူတွေ၊ ပြီးတော့ သူတို့အလုပ်မှာ လုံးဝ တာဝန်မဲ့တဲ့သူတွေဟာ သမ္မာတရားကို မရရှိနိုင်ဘူးဆိုတာကို ဘုရားသခင် ဖော်ထုတ်ထားမှန်း ကျွန်မ တွေ့လိုက်ရတယ်၊ ပြီးတော့ ဘုရားသခင်က သူတို့ကို အသိအမှတ်မပြုပါဘူး။ လူသစ်တွေကို ကျွန်မ စပြီး ရေလောင်းတုန်းက အချိန်ကို ဆင်ခြင်သုံးသပ်မိတော့ ကျွန်မရဲ့တွဲဖက်ညီအစ်မကိုပဲ ကျွန်မ တော်တော်လေး မှီခိုအားထားခဲ့မိတယ်။ လူသစ်တွေကို ရေလောင်းရာမှာ သူက အတွေ့အကြုံ ပိုရှိတော့ သူတို့ရဲ့ အခက်အခဲတွေကို ဖြေရှင်းပေးဖို့ သူ့ကိုပဲ မိတ်သဟာယပြုခိုင်းလိုက်ရင် အဆင်ပြေမှာပါလို့ တွေးခဲ့တာလေ။ ကျွန်မက ဒီကိစ္စတွေကို လုံးဝ ဂရုမစိုက်ခဲ့ဘူး၊ မမေးမြန်းခဲ့ဘူး၊ လုံးဝ အပြင်လူတစ်ယောက်လိုပဲ ပြုမူနေခဲ့တာ။ ကိုယ့်တာဝန်တွေကို ထမ်းဆောင်တဲ့အခါ ကျွန်မက ဆင်းရဲဒုက္ခနဲ့ ပင်ပန်းနွမ်းနယ်မှုကို ရှောင်ချင်ရုံသက်သက်ပဲ၊ ပြီးတော့ ကိုယ်လုပ်ချင်တာတွေလုပ်ဖို့ အချိန်ကို ခိုးပြီး လုပ်ခဲ့တယ်။ အဲဒီလိုဖြစ်နေတာတောင် ကိုယ့်တာဝန်တွေအပေါ် ဝန်တာထားစိတ်မရှိဘူးလို့ ကျွန်မ မခံစားခဲ့ရဘူး။ လီမင် တာဝန်ပြောင်းတော့မယ်ဆိုတာ သိလိုက်ရတဲ့အခါမှာ ကျွန်မရဲ့ အားကိုးရာ ပျောက်ဆုံးသွားသလို ခံစားခဲ့ရတယ်။ အခု ကျွန်မတစ်ယောက်တည်းအပေါ် ကျရောက်လာမယ့် အလုပ်တွေအားလုံးကို တွေးမိတဲ့အခါ ကျွန်မ မနိုင်ဝန်ထမ်းရသလို ခံစားလိုက်ရတယ်။ ကျွန်မက ကိုယ့်သက်သာမှုကို စပြီး ထည့်တွက်လာတယ်၊ ပိုလွယ်တဲ့ အလုပ်တွေကိုပဲ အမြဲ ရွေးချင်ခဲ့တယ်၊ ပြီးတော့ အမှုအရာတွေက ကျွန်မအလိုကျ မဖြစ်တဲ့အခါ ကျွန်မက အပျက်သဘောဆောင်ပြီး မတက်မကြွဖြစ်လာတယ်၊ ပျိုးထောင်ပေးဖို့ လိုအပ်တဲ့သူတွေကို ပျိုးထောင်ပေးဖို့ လစ်ဟင်းခဲ့ပြီး လူသစ်တွေကို ရေလောင်းရာမှာ ဝတ်ကျေတမ်းကျေပဲ လုပ်ခဲ့တယ်။ ဘုရားသခင်ကို ကျေနပ်စေချင်တယ်၊ ကိုယ်တော်ရဲ့ ရည်ရွယ်ချက်တွေကို အလေးထားချင်တယ်လို့ ကျွန်မ ပြောခဲ့ဖူးပေမဲ့၊ တကယ်တမ်း ဒုက္ခခံပြီး အဖိုးအခပေးဆပ်ရမယ့်အချိန် ရောက်လာတော့၊ ကျွန်မက နောက်တွန့်သွားပြီး ဘာအားစိုက်ထုတ်မှုမှတောင် မပြုလုပ်ချင်ခဲ့ဘူး။ ဘုရားသခင်ရဲ့ ရည်ရွယ်ချက်တွေကို အလေးထားတဲ့ စိတ်နှလုံးမျိုး ကျွန်မမှာ ဘယ်လိုများ ရှိခဲ့လို့လဲ။ ဒါကို တွေးမိတော့ ကျွန်မ တော်တော် အပြစ်ရှိတယ်လို့ ခံစားရတယ်။ နောက်ပိုင်းမှာ လူသစ်တွေရဲ့ အခက်အခဲတွေနဲ့ ပြဿနာတွေကို ကိုယ်တိုင် ဦးဆောင်လေ့လာခဲ့ပြီး သူတို့ကို ကူညီဖို့ မိတ်သဟာယပြုပေးခဲ့တယ်။ တခြားလူတွေကို ပိုပျိုးထောင်ပေးဖို့လည်း ကျွန်မ အချိန်ပေးခဲ့တယ်။ ကျွန်မမှာ ပိုပြီး စိုးရိမ်စရာတွေ ရှိလာခဲ့သလို ပိုပြီး ဒုက္ခခံခဲ့ရပေမဲ့ ကျွန်မရဲ့ စိတ်နှလုံးထဲမှာတော့ ငြိမ်သက်မှုနဲ့ အေးချမ်းမှုတို့ကို ခံစားခဲ့ရပါတယ်။

တစ်လကြာတော့ လူသစ်တွေကို ရေလောင်းဖို့ တခြားအသင်းတော်တစ်ခုကို ကျွန်မ ပြောင်းရွှေ့ခံရတယ်။ ညီအစ်မ ယန်ချင်းက အလုပ်လုပ်နိုင်စွမ်း ညံ့ပြီး အဖွဲ့ခေါင်းဆောင် တာဝန်အတွက် အရည်အချင်းမမီဘူး၊ ဒါကြောင့် ကျွန်မကို အဲဒီတာဝန် ယူစေချင်တယ်လို့ ခေါင်းဆောင်တွေဆီက ကြားလိုက်ရတယ်။ ကျွန်မ ဖိအားအများကြီး ခံစားလိုက်ရပြီး တွေးမိတယ်၊ “အဖွဲ့ခေါင်းဆောင် ဖြစ်ရတာက လူသစ်တွေကို ရေလောင်းရတာတင် မကဘဲ၊ အလုပ်မှာ လမ်းလွဲမှုတွေကို အနှစ်ချုပ်ရတာ၊ ရေလောင်းသူတွေရဲ့ ပြဿနာတွေကို ဖြေရှင်းဖို့ မိတ်သဟာယပြုရတာတွေလည်း ပါတာ။ ဒီအလုပ်တွေအကုန်လုံးကို ငါ တကယ် ကိုင်တွယ်နိုင်ပါ့မလား။ စိုးရိမ်စရာတွေ အများကြီး ရှိမယ့်ပုံပဲ” လို့ပေါ့။ ကျွန်မက အဲဒီတာဝန်ကို မြန်မြန် ငြင်းဖို့ ကြိုးစားပြီး ပြောလိုက်တယ်၊ “ယန်ချင်းက ရေလောင်းခြင်းအလုပ်ကို လုပ်လာတာ နှစ်အများကြီးရှိပြီ၊ စည်းမျဉ်းတချို့ကိုလည်း နားလည်သဘောပေါက်ထားတယ်။ လောလောဆည် သူ့ကိုပဲ အဖွဲ့ခေါင်းဆောင်အနေနဲ့ ဆက်လုပ်ခိုင်းလိုက်ရင်ရော။ ကျွန်မ သူ့ကို ကူညီပံ့ပိုးပေးလို့ ရတာပဲ၊ အဆင်မပြေရင်၊ နောက်မှ သူ့ကို တာဝန်ပြန်ပြောင်းပေးလို့ရတာပဲ” လို့ပေါ့။ ကျွန်မ အဖွဲ့ခေါင်းဆောင် ဖြစ်လိုစိတ်မရှိတာကို ခေါင်းဆောင်တွေက မြင်တော့ ကျွန်မကို အတင်းမတိုက်တွန်းတော့ဘူး၊ ဒါနဲ့ ကျွန်မ သက်ပြင်းချလိုက်မိတယ်။

နောက်ပိုင်းမှာ ယန်ချင်းက မာနထောင်လွှားတဲ့ စိတ်သဘောထား ရှိမှန်း၊ ပြီးတော့ သူ့တာဝန်တွေမှာ အတွေ့အကြုံတွေနဲ့ စည်းမျဉ်းတွေအပေါ်မှာပဲ အားကိုးနေမှန်း ကျွန်မ တွေ့ခဲ့ရတယ်။ ကျွန်မ မိတ်သဟာယပြုပြီး သူ့ကို ပြုပြင်ပေးဖို့ ကြိုးစားတဲ့အခါ သူက လက်မခံနိုင်ဘဲ၊ အမှုအရာတွေကို အရင်အတိုင်းပဲ ဆက်လုပ်ခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ယန်ချင်းက အလုပ်လုပ်နိုင်စွမ်း ညံ့တာတင်မကဘူး၊ မိတ်သဟာယပြုပေးတဲ့ စည်းမျဉ်းတွေကိုလည်း နားမလည်နိုင်ဘူး၊ ပြီးတော့ သူ့အစွမ်းအစကလည်း အရမ်းညံ့တယ်။ ဒီအတိုင်းသာ ဆက်သွားရင် အလုပ်ကို နှောင့်နှေးစေမှာပဲ။ သူက အဖွဲ့ခေါင်းဆောင် တာဝန်နဲ့ တကယ် မသင့်တော်ဘူး” လို့ပေါ့။ ဒါပေမဲ့ ပြီးတော့ ကျွန်မ တွေးမိပြန်တယ်၊ “သူ့ကို ဖြုတ်ချလိုက်ရင် ဘယ်သူက ဦးဆောင်မှာလဲ။ အဖွဲ့ထဲက တခြား ညီအစ်ကိုမောင်နှမတွေကလည်း လေ့ကျင့်ကာစပဲ ရှိသေးပြီး စည်းမျဉ်းတွေကို နားမလည်ကြသေးဘူး။ ငါ့မှာ အားနည်းချက်တွေ အများကြီး ရှိပေမဲ့၊ လူသစ်တွေကို ရေလောင်းလာတာ နည်းနည်းကြာပြီဆိုတော့ စည်းမျဉ်းတချို့ကို နားလည်သဘောပေါက်ထားတယ်၊ ဒါကြောင့် ငါက ပိုသင့်တော်မယ့်သူပဲ” လို့ပေါ့။ ဒါပေမဲ့ အဖွဲ့ခေါင်းဆောင် ဖြစ်ရတာ ဖိအားများလွန်းတယ်၊ အရာအားလုံး ကိုယ်ပဲ စီမံရမယ်၊ ပြီးတော့ ခေါင်းရှုပ်စရာတွေ အများကြီးနဲ့ ကိုယ့်ကိုယ်ကိုယ် ပင်ပန်းအောင် လုပ်ရမှာပဲလို့ တွေးမိလိုက်တာနဲ့၊ အဲဒီအတွေးကို လက်လျော့လိုက်ပြီး၊ အဲဒီအစား တွေးလိုက်တယ်။ “ယန်ချင်းနဲ့ ပိုမိတ်သဟာယပြုပြီးတော့ပဲ အလုပ်မှာ သူ့ကို ကူညီပေးလိုက်ရင် မကောင်းဘူးလား။ အဲဒါဆို အဆင်ပြေလောက်ပါတယ်” လို့ပေါ့။ ဒီလိုနဲ့ ယန်ချင်းရဲ့ ပြဿနာတွေကို ကျွန်မ မြင်ပေမဲ့ တင်ပြမပေးခဲ့ဘူး။ အဲဒီအချိန်မှာပဲ အသင်းတော်က ညီအစ်ကိုတစ်ယောက် ကားတိုက်မှုဖြစ်ပြီး လက်ကျိုးသွားတယ်။ သူက သူ့တာဝန်တွေမှာ တောက်လျှောက် ခိုကပ်ပြီး ဝတ်ကျေတမ်းကျေပဲ လုပ်ခဲ့တယ်လို့ ကြားရတယ်၊ ပြီးတော့ ဖြုတ်ချခံရပြီးတဲ့နောက်မှာ ကိုယ့်ကိုယ်ကိုယ် မသိမြင်သလို နောင်တရတာ၊ ပြောင်းလဲလာတာမျိုး မရှိခဲ့ဘူးတဲ့။ အခု သူ့လက်ကျိုးသွားတော့ သူ တာဝန်ထမ်းဆောင်ချင်ရင်တောင် မထမ်းဆောင်နိုင်တော့ဘူး။ ဒီဖြစ်ရပ်က ကျွန်မကို တော်တော် တို့ထိမိသွားတယ်။ လူတွေက သူတို့တာဝန်တွေ ထမ်းဆောင်နေတုန်းမှာ မရိုးဖြောင့်တာ၊ ခိုကပ်တာ၊ သူတို့ရဲ့ လုပ်သင့်လုပ်ထိုက်တဲ့ အလုပ်မှာ ပေါ့ဆတာ၊ ပြီးတော့ ဘယ်တော့မှ နောင်တမရတာတွေ ဖြစ်နေမယ်ဆိုရင်၊ တာဝန်တွေ ထမ်းဆောင်ဖို့ အခွင့်အရေး ဆုံးရှုံးသွားတဲ့အခါ နောင်တရလည်း နောက်ကျသွားပြီဆိုတာ ကျွန်မ မြင်လိုက်ရတယ်။ အဲဒီညီအစ်ကိုရဲ့ အတွေ့အကြုံက ကျွန်မအတွက် သတိပေးချက်နဲ့ နှိုးဆော်ချက်တစ်ခု ဖြစ်တယ်လို့ ခံစားရပြီး၊ ဘုရားနှုတ်ကပတ်တော် တစ်ပိုဒ်ကို ပြန်သတိရမိတယ်။ “သင်သည် မိမိ၏တာဝန်ကို ဝတ်ကျေတမ်းကျေဖြစ်စွာ ထမ်းဆောင်ပြီး မထီမဲ့မြင် သဘောထားဖြင့် ချဉ်းကပ်လျှင် ရလဒ်မှာ မည်သည့်အရာ ဖြစ်မည်နည်း။ သင် ကောင်းမွန်စွာ ထမ်းဆောင်နိုင်စွမ်းရှိသည့် တာဝန်တစ်ခုတွင်ပင် သင်သည် ကောင်းမွန်စွာ လုပ်ဆောင်ရန် ပျက်ကွက်လိမ့်မည်၊ သင်၏ တာဝန်ထမ်းဆောင်မှုသည် စံနှုန်းပြည့်မီလိမ့်မည် မဟုတ်သကဲ့သို့ မိမိတာဝန်အပေါ် ထားရှိသည့် သင်၏ သဘောထားကို ဘုရားသခင် အလွန်ပင် ကျေနပ်အားရမှု မရှိဖြစ်လိမ့်မည်။ သင်သည် ဘုရားသခင်ထံ ဆုတောင်းနိုင်ပြီး သမ္မာတရားကို ရှာဖွေနိုင်ခဲ့လျှင်၊ စိတ်နှလုံးအကြွင်းမဲ့ဖြင့် လုပ်ဆောင်နိုင်ခဲ့လျှင်၊ ဤနည်းအားဖြင့် သင် ပူးပေါင်းဆောင်ရွက်နိုင်ခဲ့ပြီးဖြစ်လျှင် ဘုရားသခင်က သင့်အတွက် အရာအားလုံးကို ကြိုတင်ပြင်ဆင်ပြီး ဖြစ်လိမ့်မည်။ ဤသို့ဖြင့် အမှုကိစ္စများကို သင် ကိုင်တွယ်သောအခါတွင် အရာရာတိုင်းက အဆင်ပြေချောမွေ့လိမ့်မည်ဖြစ်ပြီး ရလဒ်ကောင်းများ ဖြစ်ထွန်းလိမ့်မည်။ သင့်အနေဖြင့် ခွန်အားပမာဏများစွာ စိုက်ထုတ်ဖို့ လိုအပ်မည် မဟုတ်ပေ။ သင်သည် ပူးပေါင်းဆောင်ရွက်ဖို့ အစွမ်းကုန် ကြိုးစားသည့်အခါတွင် ဘုရားသခင်သည် သင့်အတွက် အရာရာ စီစဉ်နှင့်ပြီး ဖြစ်လိမ့်မည်။ သင်သည် စိတ်မချရဘဲ အချောင်ခိုပါက၊ သင်၏ တာဝန်ကို သင့်တင့်လျောက်ပတ်စွာ အာရုံစိုက် ထမ်းဆောင်ခြင်း မရှိဘဲ အစဉ်သဖြင့် လမ်းလွဲပါက ဘုရားသခင်သည် သင့်ထဲ၌ အလုပ်လုပ်လိမ့်မည် မဟုတ်ချေ။ သင်သည် ဤအခွင့်အရေးကို ဆုံးရှုံးရလိမ့်မည်ဖြစ်ပြီး ဘုရားသခင်က ‘သင်သည် ညံ့ဖျင်းပေသည်။ သင့်ကို ငါအသုံးမပြုနိုင်။ ဘေးထွက်ရပ်လော့။ သင်သည် ဉာဏ်များပြီး အချောင်ခိုရသည်ကို နှစ်သက်သည် မဟုတ်လော။ ပျင်းရိခြင်းနှင့် ကိုယ်စိတ်ချမ်းသာမှုတွင် ပျော်မွေ့ရခြင်းကို သင် နှစ်သက်သည် မဟုတ်လော။ ကဲ ထိုသို့ဆိုလျှင် ကိုယ်စိတ်ချမ်းသာမှုတွင် အစဉ်ထာဝရ ပျော်မွေ့လော့’ ဟု ဆိုလိမ့်မည်။ ဘုရားသခင်သည် ဤကျေးဇူးတော်နှင့် အခွင့်အရေးကို အခြားသူတစ်ဦးအား ပေးလိမ့်မည်။ သင်တို့ မည်သို့သဘောရသနည်း။ ဤသည်မှာ ဆုံးရှုံးမှုတစ်ခုလော၊ သို့မဟုတ် အကျိုးအမြတ်တစ်ခုလော။ (ဆုံးရှုံးမှုတစ်ခု ဖြစ်ပါသည်။) ယင်းမှာ ဧရာမ ဆုံးရှုံးမှုတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်ရဲ့ ဖြောင့်မတ်တဲ့ စိတ်သဘောထားက လူသားရဲ့ ပုန်ကန်ပြစ်မှားမှုကို သည်းမခံဘူးဆိုတာ ကျွန်မ ခံစားလိုက်ရတယ်။ လူတွေ တာဝန်တွေ ထမ်းဆောင်ဖို့ အခွင့်အရေး ရတာက ဘုရားသခင်ရဲ့ ကျေးဇူးတော်ပါပဲ။ ဘုရားသခင်ရဲ့ ရည်ရွယ်ချက်က ကျွန်မတို့ တာဝန်တွေမှာ သမ္မာတရားကို ရှာဖွေပြီး စည်းမျဉ်းတွေနဲ့အညီ ပြုမူဖို့၊ ဘုရားသခင်ကို ကျိုးနွံနာခံနိုင်ပြီး ကိုယ်တော်အပေါ် သစ္စာစောင့်သိဖို့၊ ပြီးတော့ စံနှုန်းပြည့်မီတဲ့ နည်းလမ်းနဲ့ ကျွန်မတို့ တာဝန်တွေကို ထမ်းဆောင်ဖို့ ဖြစ်ပါတယ်။ ဒါပေမဲ့ ဒီလိုအခွင့်အရေးတွေကို ကျွန်မ တန်ဖိုးမထားဘဲ၊ အစွမ်းကုန် အားမထုတ်ဘဲ ကိုယ့်တာဝန်တွေကို ပေါ့ပေါ့တန်တန်သဘောထားပြီး လှည့်ဖြားတတ်မယ်၊ ခိုကပ်တဲ့ပုံစံနဲ့ ထမ်းဆောင်မယ်ဆိုရင်၊ ဘုရားသခင်က ကျွန်မကို ပစ်ပယ်ပြီး ဘေးဖယ်ထားမှာ၊ လျစ်လျူရှုထားမှာပါပဲ။ အစတုန်းက ခေါင်းဆောင်တွေက ကျွန်မကို အဖွဲ့ခေါင်းဆောင် ဖြစ်စေချင်ပေမဲ့၊ ဆင်းရဲဒုက္ခနဲ့ အလုပ်ကြိုးစားရမှာကို ကြောက်လို့ တာဝန်ကို ကျွန်မ ငြင်းခဲ့တယ်။ အခု ယန်ချင်းက အဖွဲ့ခေါင်းဆောင် လုပ်ဖို့ မသင့်တော်ဘူးဆိုတာ သေချာနေပြီဖြစ်လို့၊ သူ့ကို ဆက်ထားတာက ရေလောင်းခြင်းအလုပ်ကို နှောင့်နှေးစေမှာပဲ။ ဒါကြောင့် သူ့ပြဿနာတွေကို ကျွန်မ အမြန် တင်ပြဖို့ လိုတယ်။ ဒါပေမဲ့ သူ့ကို ဖြုတ်ချလိုက်ရင် ကျွန်မက အဖွဲ့ခေါင်းဆောင် တာဝန်ကို ယူရပြီး ပိုများတဲ့ အလုပ်တာဝန်တွေ ယူရမှာကို ကျွန်မ ကြောက်နေခဲ့တယ်၊ ဒါကြောင့် ကိုယ့်ဇာတိပကတိ သက်သာဖို့အတွက် ယန်ချင်းရဲ့ ပြဿနာတွေကို ကျွန်မ မြင်ရက်နဲ့ မတင်ပြခဲ့ဘူး၊ အသင်းတော်ရဲ့ အလုပ်ကို နှောင့်နှေးစေပြီး ထိခိုက်နစ်နာစေအောင် သူ့ကို ဆက်လုပ်ခွင့်တောင် ပေးခဲ့တယ်။ ကိုယ့်တာဝန်တွေမှာ လှည့်ဖြားတတ်ပြီး ခိုကပ်ရဲ့ အကျိုးဆက်တွေ ဘယ်လောက် ပြင်းထန်လဲဆိုတာကို ကျွန်မ သဘောပေါက်လိုက်တယ်၊ ပြီးတော့ ကျွန်မသာ နောင်တမရသေးရင် အဲဒီညီအစ်ကိုလိုပဲ ဇာတ်သိမ်းရမယ်၊ ပြီးတော့ တာဝန်ထမ်းဆောင်ဖို့ အခွင့်အရေးကို လက်လွတ်ဆုံးရှုံးရနိုင်တယ်ဆိုတာကို သဘောပေါက်လိုက်တယ်။ နောင်တရဖို့နဲ့ ကိုယ့်ပြဿနာတွေကို ဖြေရှင်းဖို့ သမ္မာတရားကို ရှာဖွေဖို့ လိုလားတဲ့စိတ်နဲ့ ကျွန်မ ဘုရားသခင်ဆီ အမြန် ဆုတောင်းလိုက်တယ်။

ကျွန်မ ရှာဖွေနေတုန်းမှာ ဘုရားနှုတ်ကပတ်တော်တချို့ကို ဖတ်ခဲ့ရတယ်။ “သင်သည် လူတစ်ဦးဖြစ်သည့်အတွက်၊ လူတစ်ဦး၏ တာဝန်ဝတ္တရားများက အဘယ်အရာဖြစ်သည်ကို သင် စဉ်းစားဆင်ခြင်သင့်သည်။ ဘာသာတရားမရှိသူများက တန်ဖိုးအထားဆုံးဖြစ်သည့် မိဘကို ရိုသေခြင်း၊ သင်၏ မိဘများကို ထောက်ပံ့ခြင်းနှင့် သင်၏ မိသားစုအတွက် နာမည်ကောင်းရအောင် လုပ်ဆောင်ခြင်းကဲ့သို့သော တာဝန်ဝတ္တရားများကို ဖော်ပြရန်မလိုအပ်ပေ။ ဤအရာများအားလုံးသည် အနှစ်မဲ့ပြီး စစ်မှန်သော အဓိပ္ပာယ် ကင်းမဲ့သည်။ လူတစ်ဦးက ဖြည့်ဆည်းသင့်သည့် အနိမ့်ဆုံးသော တာဝန်ဝတ္တရားမှာ အဘယ်အရာဖြစ်သနည်း။ လက်တွေ့အကျဆုံးသောအရာမှာ သင်သည် သင်၏ တာဝန်ကို ယခု သင် မည်သို့ ကောင်းမွန်စွာ ထမ်းဆောင်သည်ဟူသည့်အရာ ဖြစ်သည်။ ဟန်ဆောင်လုပ်ပြရုံလုပ်ပြခြင်းမျှဖြင့် ကျေနပ်နေခြင်းသည် သင်၏ တာဝန်ကို ဖြည့်ဆည်းခြင်း မဟုတ်သည့်အပြင်၊ စကားလုံးများနှင့် အယူဝါဒများကို ပြောဆိုရုံမျှသည်လည်း သင်၏ တာဝန်ကို ဖြည့်ဆည်းခြင်း မဟုတ်ပေ။ သမ္မာတရားကို လက်တွေ့လုပ်ဆောင်ခြင်းနှင့် အမှုအရာများကို စည်းမျဉ်းအတိုင်း လုပ်ဆောင်ခြင်းသည်သာ သင်၏ တာဝန်ကို ဖြည့်ဆည်းခြင်း ဖြစ်သည်။ သမ္မာတရားကို သင် လက်တွေ့လုပ်ဆောင်ခြင်းသည် ထိရောက်ပြီး လူတို့အတွက် အကျိုးရှိလာသည့်အခါမှသာလျှင် သင်သည် သင်၏ တာဝန်ကို အမှန်တကယ် ဖြည့်ဆည်းပြီးဖြစ်လိမ့်မည်။ မည်သည့်တာဝန်ကို သင် ထမ်းဆောင်နေသည်ဖြစ်စေ၊ အရာခပ်သိမ်းတွင် သမ္မာတရား စည်းမျဉ်းများနှင့်အညီ ပြုမူဆောင်ရွက်ရာတွင် သင် မဆုတ်မနစ်ကြိုးပမ်းသည့်အခါမှသာ သင်သည် သင်၏ တာဝန်ကို အမှန်တကယ် ဖြည့်ဆည်းပြီးဖြစ်လိမ့်မည်။ အမှုအရာများကို လူသား လုပ်ဆောင်သည့်နည်းလမ်းအတိုင်း ဟန်ဆောင်လုပ်ပြရုံလုပ်ပြခြင်းသည် ဝတ်ကျေတမ်းကျေဖြစ်ခြင်း ဖြစ်သည်။ သမ္မာတရား စည်းမျဉ်းများကိုသာ စွဲမြဲခြင်းသည် သင်၏ တာဝန်ကို ကောင်းမွန်စွာ ထမ်းဆောင်ခြင်းနှင့် သင်၏ တာဝန်ကို ဖြည့်ဆည်းခြင်း ဖြစ်သည်။ သင်သည် သင်၏ တာဝန်ကို ဖြည့်ဆည်းသည့်အခါ ဤသည်မှာ သစ္စာစောင့်သိခြင်း၏ သရုပ်သကန် မဟုတ်လော။ ဤသည်မှာ သင်၏ တာဝန်ကို သစ္စာရှိစွာ ထမ်းဆောင်ခြင်း၏ သရုပ်သကန် ဖြစ်သည်။ သင်သည် သင်၏ တာဝန်နှင့်စပ်လျဉ်း၍ ဤတာဝန်သိစိတ်၊ ဤစိတ်ပိုင်းဖြတ်ချက်နှင့် ဆန္ဒ၊ ဤသစ္စာစောင့်သိခြင်း၏ သရုပ်သကန် ရှိသည့်အခါမှသာလျှင် ဘုရားသခင်သည် သင့်ကို မျက်နှာသာဖြင့် ကြည့်လိမ့်မည်ဖြစ်ပြီး အသိအမှတ်ပြုလိမ့်မည်။ သင်သည် ဤတာဝန်သိစိတ်ပင် မရှိပါက ဘုရားသခင်သည် သင့်ကို လူပျင်းတစ်ဦး၊ ဉာဏ်မရှိသူတစ်ဦးအဖြစ် သဘောထားလိမ့်မည်ဖြစ်ပြီး သင့်ကို မထီမဲ့မြင်ပြုလိမ့်မည်။...ထိုသို့ဖြင့်၊ သင်သည် ဘုရားသခင် သင့်အပေါ် မျက်နှာသာပေးစေလိုပါက အနည်းဆုံးအနေဖြင့် သင်သည် အခြားလူများ၏ အမြင်တွင် သင့်ကိုယ်သင် ယုံကြည်စိတ်ချရသူတစ်ဦး ဖြစ်စေသင့်သည်။ သင်သည် အခြားသူများအား သင့်ကို ယုံကြည်စေလိုပါက၊ သင့်အပေါ် မျက်နှာသာပေးစေလိုပါက၊ သင့်ကို အထင်ကြီးစေလိုပါက အနည်းဆုံးအနေဖြင့် သင်သည် ဂုဏ်သိက္ခာရှိရမည်၊ တာဝန်သိစိတ် ရှိရမည်၊ သင်၏ ကတိကို တည်ရမည်ဖြစ်ပြီး ယုံကြည်စိတ်ချရသူ ဖြစ်ရမည်။ ထို့အပြင် သင်သည် ဘုရားသခင်၏ ရှေ့မှောက်တွင် လုံ့လဝီရိယရှိသူ၊ တာဝန်ယူသူနှင့် သစ္စာစောင့်သိသူ ဖြစ်လာရမည်။ ထိုအခါ သင်သည် သင်၏အပေါ် ဘုရားသခင်၏ သတ်မှတ်ချက်များကို အခြေခံအားဖြင့် ဖြည့်ဆည်းပြီးဖြစ်လိမ့်မည်။ ထိုအခါ သင်သည် ဘုရားသခင်၏ အသိအမှတ်ပြုခြင်းကို ရရှိရန် မျှော်လင့်ချက် ရှိလိမ့်မည် မဟုတ်လော။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ နှလုံးသားထဲ နက်နက်ရှိုင်းရှိုင်း ထိုးဖောက်သွားပြီး နေမထိထိုင်မသာ ဖြစ်သလို ခံစားလိုက်ရတယ်။ ကိုယ့်တာဝန်တွေမှာ ကျွန်မ လှည့်ဖြားတတ်ပြီး တာဝန်မဲ့ခဲ့လို့ ကိုယ့်ကိုယ်ကိုယ် လုံးဝ ယုံကြည်လို့မရတဲ့သူဖြစ်အောင် လုပ်ခဲ့မိမှန်း ကျွန်မ သဘောပေါက်လိုက်တယ်။ ယန်ချင်းက သူ့ရဲ့ ညံ့ဖျင်းတဲ့ အစွမ်းအစကြောင့် အဖွဲ့ခေါင်းဆောင် ရာထူးနဲ့ မသင့်တော်မှန်း ကျွန်မ သိခဲ့သလို အဲဒီအချိန်မှာ အဖွဲ့ထဲမှာ ခေါင်းဆောင်မှု ရာထူးအတွက် တခြား သင့်တော်တဲ့သူလည်း မရှိမှန်း ကျွန်မ သိခဲ့ပါတယ်၊ ဒါတောင်မှ ကျွန်မက အသင်းတော်ရဲ့ အလုပ်ကို စောင့်ရှောက်ဖို့အတွက် ဝန်တာကို ထမ်းဆောင်ဖို့ ဆန္ဒ မရှိခဲ့ဘူး။ ကျွန်မမှာ တကယ်ကို တာဝန်သိစိတ် ကင်းမဲ့နေခဲ့တာပါပဲ။ မိဘတချို့က သားသမီးတွေကို အရွယ်ရောက်တဲ့အထိ ပြုစုပျိုးထောင်ပေးပေမဲ့၊ သားသမီးတွေက ကြီးလာတဲ့အခါ သူတို့က ကိုယ့်ရဲ့ သက်သာပျော်ရွှင်မှုကိုပဲ ဂရုစိုက်ပြီး၊ မိဘတွေ နေမကောင်းဖြစ်တဲ့အခါ၊ ဒါမှမဟုတ် အသက်ကြီးလာလို့ ပြုစုစောင့်ရှောက်မှု လိုအပ်တဲ့အခါ ပစ်ထားတတ်ကြတာကို ကျွန်မ တွေးမိတယ်။ အဲဒီလိုလူမျိုးက အသိစိတ်နဲ့ လူ့သဘာဝ ကင်းမဲ့ပါတယ်။ ကျွန်မက ဘုရားသခင်ရဲ့ နှုတ်ကပတ်တော်တွေကတစ်ဆင့် ကိုယ်တော်ရဲ့ ရေလောင်းပေးမှုနဲ့ ထောက်ပံ့မှု အများကြီးကို ခံစားခဲ့ရပေမဲ့၊ ရေလောင်းခြင်းအလုပ်က လူတွေရဲ့ ပူးပေါင်းဆောင်ရွက်မှုကို လိုအပ်တဲ့အခါ၊ ကျွန်မက တစ်ကိုယ်ကောင်းဆန်ပြီး စက်ဆုပ်ဖွယ်ကောင်းခဲ့တယ်၊ ကိုယ့်ဇာတိပကတိ သက်သာမှုကိုပဲ ဂရုစိုက်ခဲ့တယ်၊ အသင်းတော်ရဲ့ အလုပ်ကို လုံးဝ ထည့်မစဉ်းစားခဲ့ဘူး။ ကျွန်မမှာ လူ့သဘာဝ တကယ် မရှိပါဘူး။ ကိုယ့်ကိုယ်ကိုယ် ရွံမုန်းလာပြီး ကိုယ့်လုပ်ရပ်တွေအတွက် ရှက်မိတယ်၊ ဒါပေမဲ့ ပိုပြီးတော့တောင် ဆိုးတာက ကျွန်မ နောင်တရပြီး အပြစ်ရှိတယ်လို့ ခံစားရတယ်၊ ပြီးတော့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ ပုံစံနဲ့ ဆက်ပြီး အသက်ရှင်ဖို့ မလိုလားတော့ဘူး။

နောက်ပိုင်းမှာ ကျွန်မ စဉ်းစားမိတယ်၊ “ဇာတိပကတိ ဆင်းရဲဒုက္ခခံဖို့ လိုအပ်တဲ့ တာဝန်မျိုး ကြုံလာရတိုင်း၊ ဘာကြောင့်များ ငါက အတိုက်အခံဖြစ်ပြီး ပူးပေါင်းဆောင်ရွက်ဖို့ မလိုလားရတာလဲ။ ဒီပြဿနာရဲ့ အမြစ်က ဘာလဲ” လို့ပေါ့။ တစ်နေ့မှာ ဘုရားနှုတ်ကပတ်တော် တစ်ပိုဒ် တွေ့လိုက်ရတယ်။ “လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်ဆိုသည်မှာ အဘယ်နည်း။ ယင်းကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက၊ သူတို့က ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက်တာများ ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ ထိုသို့လုပ်ဆောင်ခြင်းသည် မိမိတို့ကိုယ်တိုင်အတွက်သာ ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ ဆိုးယုတ်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤဆိုးယုတ်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအချက် ဖြစ်လာနှင့်ပြီးဖြစ်သည်။ နှစ်ထောင်ချီကြာသည်အထိ ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့ စာတန်က ကျောင်းပညာရေး၊ လူမှုရေး လွှမ်းမိုးမှုတွေ၊ ပြီးတော့ ထင်ရှားကျော်ကြားတဲ့ ပုဂ္ဂိုလ်တွေရဲ့ အတွေးအခေါ်တွေနဲ့ စကားတွေကို အသုံးပြုပြီး လူတွေကို အဆိပ်ခတ်တယ်၊ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” နဲ့ “ဘဝသည် တိုတောင်း၏။ ဘဝတွင် ပျော်နိုင်တုန်း ပျော်ပါ။” လိုမျိုး၊ စာတန်ဆန်တဲ့ အဆိပ်တွေနဲ့ အတွေးအခေါ် အမျိုးမျိုးကို လူတွေထဲ သွတ်သွင်းပေးတယ်။ လူတွေက ဒီအရာတွေနဲ့ အသက်ရှင်ကြတယ်။ ဇာတိပကတိ ခံစားစံစားမှုကို သူတို့ရဲ့ ပန်းတိုင်နဲ့ လိုက်စားမှု ဦးတည်ချက်အနေနဲ့ သဘောထားတယ်၊ ပြီးတော့ အစားအသောက်၊ အဝတ်အစားနဲ့ ဇာတိပကတိ ခံစားမှုတွေ၊ ဆိုးယုတ်တဲ့ ခေတ်ရေစီးကြောင်းတွေကို စပြီး လိုက်စားလာကြတယ်၊ အဲဒါက ပုံမှန် လူ့သဘာဝရဲ့ အသိစိတ်နဲ့ ဆင်ခြင်တုံတရား ကင်းမဲ့ပြီး ပိုပြီး ယိုယွင်းတဲ့ ဘဝကို ဦးတည်စေတယ်။ ကျွန်မလည်း ဒီလိုပဲဆိုတာ နားလည်လိုက်တယ်၊ အထူးသဖြင့် ဇာတိပကတိ သက်သာမှုကို မက်မောတာပေါ့။ ဘုရားသခင်ကို မတွေ့ခင်တုန်းက အလုပ်မှာ သက်သာဖို့ ကျွန်မ ရှာဖွေခဲ့ပြီး ဆင်းရဲဒုက္ခနဲ့ ပင်ပန်းနွမ်းနယ်မှုကို ရှောင်ရှားခဲ့တယ်။ ပိုက်ဆံ အများကြီးရလား၊ နည်းနည်းရလားဆိုတာ အရေးမကြီးဘူး၊ စားဖို့သောက်ဖို့ လောက်ငရုံရှိရင် လုံလောက်ပြီပေါ့။ ကျွန်မပတ်ဝန်းကျင်က လူတွေ ပိုကောင်းတဲ့ ဘဝတွေ ရဖို့အတွက် ဒုက္ခခံ၊ ကြိုးစားအားထုတ်ပြီး ကိုယ့်ကိုယ်ကိုယ် ပင်ပန်းအောင် လုပ်နေကြတာ မြင်တဲ့အခါ၊ သူတို့ မိုက်မဲလိုက်တာလို့ ကျွန်မ တွေးခဲ့တယ်၊ ဘဝဆိုတာ ဆယ်စုနှစ် နည်းနည်းပဲ ကြာတာကို ဘာလို့ ကိုယ့်ကိုယ်ကိုယ် ဒုက္ခပေးနေမှာလဲလို့ ယုံကြည်ခဲ့တယ်လေ။ အခု ဘုရားအိမ်တော်မှာ တာဝန်ထမ်းဆောင်နေတဲ့အချိန်မှာတောင် ကျွန်မက လောကီအမြင်တွေကို ဆုပ်ကိုင်ထားတုန်းပဲ၊ ဇာတိပကတိ သက်သာမှုကို အမြဲ မက်မောပြီး ဒုက္ခမခံချင်ဘူး၊ ကိုယ့်ကိုယ်ကိုယ် မပင်ပန်းစေချင်ဘူး။ တစ်ခါတလေ တာဝန်ထမ်းဆောင်ရင်း ရက်ပိုင်းလောက် အလုပ်များပြီး စိတ်ပင်ပန်းသွားတဲ့အခါ၊ ဇာတိပကတိ အနားယူဖို့နဲ့ ကိုယ့်ကိုယ်ကိုယ် မပင်ပန်းရအောင် အခွင့်အရေးတွေကို ကျွန်မ အမြဲ ရှာချင်ခဲ့တယ်။ ဝန်တာထမ်းဖို့၊ ဒုက္ခခံဖို့နဲ့ အဖိုးအခပေးဆပ်ဖို့ အချိန်ရောက်လာတဲ့အခါ၊ ကျွန်မ အမြဲ နောက်တွန့်ချင်တယ်၊ ဒါမှမဟုတ် တာဝန်ကို တခြားတစ်ယောက်ဆီ ပုံချချင်ခဲ့တယ်။ အသိစိတ်နဲ့ ဆင်ခြင်တုံတရား တကယ်ရှိတဲ့လူတွေက သူတို့တာဝန်တွေမှာ ဘုရားသခင်ရဲ့ ချစ်ခြင်းမေတ္တာကို ဘယ်လို ပြန်ပေးဆပ်ရမလဲဆိုတာ စဉ်းစားကြတယ်၊ သူတို့ရဲ့ တာဝန်တွေမှာ အစွမ်းကုန် ကြိုးစားပြီး ရလဒ်ကောင်းတွေ ရရှိအောင် လုပ်ကြတယ်၊ ဒါပေမဲ့ ကျွန်မကတော့ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသူ ဖြစ်တဲ့အတွက် ကိုယ့်ရဲ့ ဇာတိပကတိ အကျိုးစီးပွားကိုပဲ ထည့်တွက်ခဲ့တယ်၊ ပြီးတော့ လှည့်ဖြားတတ်ပြီး ခိုကပ်ခဲ့တယ်၊ ကိုယ့်တာဝန်တွေမှာ အစွမ်းကုန် အားထုတ်ဖို့ မလိုလားခဲ့ဘူး။ ကျွန်မ ခန္ဓာကိုယ်က သက်သာပြီး သိပ်ဒုက္ခမခံရပေမဲ့၊ သမ္မာတရားကို ရရှိမယ့် အခွင့်အရေး အများကြီးကို ဆုံးရှုံးခဲ့ရတယ်။ ကျွန်မက ကိုယ့်တာဝန်တွေကို ထပ်ခါတလဲလဲ ခေါင်းရှောင်ပြီး ငြင်းဆန်ခဲ့တယ်၊ ဘုရားသခင်ကို ပုန်ကန်ခဲ့တယ်။ ဒီအတိုင်းသာ ဆက်သွားရင် ကျွန်မက ဘုရားသခင်ရဲ့ ပစ်ပယ်ခြင်းကို ခံရပြီး ဖယ်ရှားရှင်းလင်းခံရရုံပဲ ရှိမှာပါ။ ဒါက သေခြင်းဆီ ဦးတည်တဲ့ လမ်းကြောင်းပဲ။ ဒီအချိန်မှာ သုတ္တံကျမ်းထဲက၊ “လူမိုက်တို့သည် ကြွယ်ဝမှုကြောင့် ပျက်စီးခြင်းသို့ ရောက်လိမ့်မည်” ဆိုတဲ့ စကားရဲ့ အဓိပ္ပာယ်ကို ကျွန်မ တကယ် နားလည်သဘောပေါက်လိုက်တယ်။ ကျွန်မရင်ထဲမှာ ကြောက်စိတ်တစ်ခု စွဲကျန်သွားတယ်။ အဲဒီညီအစ်ကိုရဲ့ ကားတိုက်မှုအကြောင်းသာ ကျွန်မ မကြားခဲ့ရရင် ကိုယ့်ကိုယ်ကိုယ် ဆင်ခြင်သုံးသပ်မိမှာ မဟုတ်သလို၊ သက်သာမှုကို လိုက်စားခြင်းရဲ့ ပြင်းထန်တဲ့ အကျိုးဆက်တွေကို နားလည်ခဲ့မှာ မဟုတ်ဘူး၊ နောင်တရဖို့၊ ပြောင်းလဲနိုင်ဖို့ဆိုတာ ဝေးရောပေါ့။ ကျွန်မ ဘုရားသခင်ကို တိတ်တဆိတ် ကျေးဇူးတင်လိုက်တယ်။

နောက်ပိုင်းမှာ ကျွန်မ ဘုရားနှုတ်ကပတ်တော် နောက်တစ်ပိုဒ်ကို တွေ့ခဲ့ပြီး လက်တွေ့လုပ်ဆောင်ဖို့ လမ်းကြောင်းတစ်ခု ရခဲ့ပါတယ်။ အနန္တတန်ခိုးရှင် ဘုရားသခင် ပြောသည်မှာ “ရိုးသားသောလူတစ်ယောက်၏ သရုပ်သကန်များက မည်သည်တို့နည်း။ ပထမအချက်မှာ ဘုရားသခင်၏နှုတ်ကပတ်တော်များအကြောင်း သံသယမရှိခြင်းဖြစ်သည်။ ၎င်းသည် ရိုးသားသော လူတစ်ယောက်၏ သရုပ်သကန်များအနက်မှ တစ်ခုဖြစ်သည်။ ဤသည်မှလွဲ၍ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က ‘ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်’ ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဟုတ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို ကျိုးနွံနာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါတပါ မဖြစ်ခြင်းနှင့် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ ဘုရားအိမ်တော်မှ သင့်အား အပ်နှံထားသော လုပ်ငန်းဆောင်တာများကို ကောင်းမွန်စွာ လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြှုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။ သင်သည် မည်သည့်အရာလုပ်ဆောင်ရမည်ကို နားလည်ပြီး သိသော်လည်း ယင်းကို သင်မလုပ်ဆောင်လျှင် သင်သည် သင်၏ တာဝန်တွင် စိတ်နှလုံးအကြွင်းမဲ့၊ အစွမ်းသတ္တိရှိသမျှ ထည့်နေခြင်း မဟုတ်ပေ။ ထိုအစား သင်သည် ဉာဏ်များပြီး အချောင်ခိုရန် နည်းလမ်းများ ရှာနေခြင်းဖြစ်သည်။ မိမိတို့၏တာဝန်များကို ဤနည်းလမ်းဖြင့် ထမ်းဆောင်ကြသောသူများသည် ရိုးသားကြသလော။ လုံးဝ မရိုးသားပေ။ ဘုရားသခင်က ဤသို့သောစိတ်မချရသည့်အပြင် လှည့်ဖြားတတ်သောသူများကို အသုံးမပြုပေ။ ၎င်းတို့ကို ဖယ်ရှားရှင်းလင်းရမည်။ ဘုရားသခင်သည် တာဝန်များကို ထမ်းဆောင်ရန် ရိုးသားသောလူများကိုသာ အသုံးပြုသည်။ သစ္စာစောင့်သိသော အလုပ်လုပ်ပေးသူများသည်ပင် ရိုးသားရမည်။ တစ်သမတ်တည်း ဝတ်ကျေတမ်းကျေလုပ်ကာ ဉာဏ်များပြီး အချောင်ခိုသော လူများအားလုံးသည် လှည့်ဖြားတတ်ကြသည်။ ပြီးလျှင် ၎င်းတို့အားလုံးသည် မကောင်းဆိုးဝါးများဖြစ်သည်။ ၎င်းတို့ထဲမှ မည်သူကမျှ ဘုရားသခင်ကို အမှန်တကယ် မယုံကြည်ကြပေ။ ၎င်းတို့အားလုံးသည် ဖယ်ရှားရှင်းလင်းခြင်း ခံရလိမ့်မည်။ လူအချို့က ‘ရိုးသားသောလူတစ်ဦး ဖြစ်ခြင်းသည် လွယ်ကူသည်မှာ အမှန်ပင်ဖြစ်သည်။ ယင်းမှာ အမှန်အတိုင်း ပြောပြီး မုသား မပြောခြင်းသာ ဖြစ်သည်။’ ဟု ထင်ကြသည်။ ဤခံယူချက်ကို သင်မည်သို့ထင်မြင်သနည်း။ ရိုးသားသူတစ်ဦး ဖြစ်ခြင်းသည် အတိုင်းအတာ အလွန်ပင် ကျဉ်းမြောင်းသလော။ လုံးဝ မဟုတ်ပေ။ သင်သည် သင်၏ စိတ်နှလုံးကို ထုတ်ဖော်ပြီး ဘုရားသခင်ကို ပေးရမည် ဖြစ်သည်။ ဤသည်မှာ ရိုးသားသောလူတစ်ဦး ရှိသင့်သည့် သဘောထားဖြစ်သည်။ ထိုအကြောင်းကြောင့် ရိုးသားသည့်နှလုံးသားသည် အလွန် အဖိုးတန်လေသည်။ ဤအရာက မည်သည်ကို သွယ်ဝိုက်ညွှန်းဆိုသနည်း။ ရိုးသားသောစိတ်နှလုံးသည် သင်၏ အပြုအမူကို စိုးမိုးပြီး သင်၏အခြေအနေကို ပြောင်းလဲနိုင်သည်ဟုဖြစ်သည်။ ယင်းက သင့်အား မှန်ကန်သော ရွေးချယ်မှုများပြုစေပြီး ဘုရားသခင်ကို ကျိုးနွံနာခံနိုင်စေကာ သူ၏ အသိအမှတ်ပြုခြင်းရစေသည်။ ဤကဲ့သို့သော စိတ်နှလုံးသည် အမှန်တကယ်ကို အဖိုးတန်လေသည်။ သင့်တွင် ဤကဲ့သို့ရိုးသားသော စိတ်နှလုံးရှိပါက ဤသည်မှာ သင်နေထိုင်သင့်သည့် အခြေအနေ၊ သင်ပြုမူနေထိုင်သင့်သည့်ပုံနှင့် သင့်ကိုယ်သင် ပေးဆပ်သင့်သည့်ပုံ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်က ရိုးသားတဲ့လူတွေနဲ့ သူတို့တာဝန်တွေအတွက် ဝန်တာထားတဲ့စိတ်၊ တာဝန်သိစိတ် ရှိတဲ့သူတွေကို နှစ်သက်မှန်း ကျွန်မ နားလည်ခဲ့တယ်။ အဲဒီလိုလူတွေက အစွမ်းအစညံ့ရင် ညံ့နိုင်ပေမဲ့ သူတို့စိတ်နှလုံးက ဘုရားအိမ်တော်ဆီ ဦးတည်နိုင်တယ်။ သူတို့က ကိုယ့်အကျိုးစီးပွားအတွက် ကြံစည်တာမရှိဘဲ သူတို့တာဝန်တွေမှာ စိတ်နှလုံး၊ အားအင်ရှိသမျှကို စိုက်ထုတ်ကြတယ်။ အဲဒီလိုလူတွေကို ဘုရားသခင်က အသိအမှတ်ပြုပါတယ်။ ကျွန်မလည်း ဘုရားနှုတ်ကပတ်တော်နဲ့အညီ လက်တွေ့လုပ်ဆောင်ဖို့ လိုလားလာခဲ့တယ်။ အဖွဲ့ခေါင်းဆောင် ဖြစ်ရတာက အလုပ်မှာ အခက်အခဲတချို့ ကြုံရမှာဖြစ်ပေမဲ့၊ ဘုရားသခင်က လူတွေ မထမ်းနိုင်တဲ့ ဝန်တာတွေကို မပေးပါဘူး။ ကျွန်မက ဘုရားသခင်ရဲ့ ရည်ရွယ်ချက်ကို စဉ်းစားရမယ်၊ အသင်းတော်ရဲ့ အလုပ်ကို ဦးစားပေးရမယ်၊ လှည့်ဖြားတတ်တာ၊ ခိုကပ်တာမျိုး မရှိဘဲ တာဝန်တွေမှာ ဘုရားသခင်ကို ကျိုးနွံနာခံတဲ့ စိတ်နှလုံးနဲ့၊ ကိုယ်လုပ်နိုင်တာကို အစွမ်းကုန်လုပ်ရမယ်။ နောဧ သင်္ဘောဆောက်တာကို ကျွန်မ တွေးမိတယ်။ အဲဒီအချိန်တုန်းက စက်မှုလုပ်ငန်းတွေ မဖွံ့ဖြိုးသေးသလို သယ်ယူပို့ဆောင်ရေးကလည်း အကန့်အသတ်ရှိတယ်၊ ပြီးတော့ နောဧက သင်္ဘောဆောက် ကျွမ်းကျင်သူ မဟုတ်ဘူး။ အဲဒီလောက် ကြီးမားတဲ့ သင်္ဘောကို ဆောက်ဖို့ဆိုတာ နောဧအတွက် အရမ်းခက်ခဲပေမဲ့၊ ဘုရားသခင်ရဲ့ တာဝန်ပေးစေခိုင်းချက်နဲ့ ရင်ဆိုင်ရတဲ့အခါ နောဧက နောက်မဆုတ်ခဲ့ဘူး၊ ပြီးတော့ သူ့ရဲ့ ကိုယ်ပိုင် ဇာတိပကတိ အကျိုးစီးပွားအတွက် ထည့်မစဉ်းစားသလို အကြံအစည်လည်း မရှိခဲ့ဘူး။ ဘုရားသခင်ရဲ့ အမိန့်တော် ရောက်လာတာနဲ့ သူက ချက်ချင်း စပြီး လက်တွေ့လုပ်ဆောင်တယ်၊ အချိန်မဆွဲဘူး။ နောဧက ဘုရားသခင်ရဲ့ စိတ်နှလုံးနဲ့ တစ်သားတည်းဖြစ်အောင် လုပ်ပြီး ဘုရားသခင်ရဲ့ ဝန်တာကို ကိုယ့်ဝန်တာဖြစ်အောင် လုပ်ခဲ့တယ်။ ဘုရားသခင်ရဲ့ တာဝန်ပေးစေခိုင်းချက်အပေါ် ရိုးစင်းပြီး ကျိုးနွံနာခံတဲ့ စိတ်နှလုံးမျိုး သူ့မှာ ရှိတယ်၊ အဲဒါက အဖိုးတန်ဆုံးဖြစ်ပြီး ဘုရားသခင် အသိအမှတ်ပြုတဲ့ အရာပါပဲ။ ညီအစ်ကိုမောင်နှမတွေ ရေလောင်းခြင်းအလုပ်ကို ကောင်းကောင်းလုပ်နိုင်အောင် တိုက်တွန်းအားပေးဖို့ ခေါင်းဆောင်တွေက ကျွန်မကို အဖွဲ့ခေါင်းဆောင် လုပ်ခိုင်းခဲ့ကြတယ်၊ အဲဒီအတွက် ကျွန်မက ဆင်းရဲဒုက္ခ နည်းနည်းပိုခံပြီး အဖိုးအခ နည်းနည်းပိုပေးဆပ်ဖို့ပဲ လိုတာပါ၊ ဒါပေမဲ့ ကျွန်မမှာ နာခံလိုတဲ့သဘောထား မရှိခဲ့ဘူး။ ကိုယ့်တာဝန်အပေါ်ထားတဲ့ ကျွန်မသဘောထားက နောဧနဲ့ယှဉ်ရင် မိုးနဲ့မြေလို ကွာခြားနေတာပဲ။ နောဧရဲ့ ရိုးစင်းမှု၊ ရိုးသားမှုနဲ့ ကျိုးနွံနာခံမှုတို့နဲ့ ကိုယ့်ကိုယ်ကိုယ် ယှဉ်ကြည့်လိုက်တော့၊ ကျွန်မ အရမ်း ရှက်မိပြီး အပြစ်ရှိတယ်လို့ ခံစားရတယ်။ အခု ရေလောင်းခြင်းအလုပ်က နှောင့်နှေးနေပြီဖြစ်လို့၊ ကျွန်မက ဘုရားသခင်ရဲ့ ရည်ရွယ်ချက်ကို စဉ်းစားသင့်တယ်၊ ဝန်တာထမ်းရွက်ဖို့ ဦးဆောင်မှုယူသင့်တယ်၊ ပြီးတော့ ဘာနောင်တမှ မကျန်ရစ်ဘဲ ကိုယ်လုပ်သင့်လုပ်ထိုက်တာကို ပြီးမြောက်အောင် အစွမ်းကုန် လုပ်သင့်တယ်။ ဒါကြောင့် ယန်ချင်းရဲ့ ပြဿနာတွေကို ကျွန်မ ရိုးရိုးသားသား တင်ပြခဲ့တယ်၊ နောက်တော့ ခေါင်းဆောင်တွေက သူ့ကို ဖြုတ်ချလိုက်ပြီး၊ ကျွန်မ အဖွဲ့ခေါင်းဆောင် ဖြစ်လာတယ်။

အစပိုင်းမှာ အဖွဲ့ခေါင်းဆောင်အနေနဲ့ လေ့ကျင့်နေတုန်း ကျွန်မမှာ လိုအပ်ချက်တွေ အများကြီးရှိပြီး ဖြေရှင်းရမယ့် ပြဿနာတွေ အများကြီး ရှိခဲ့တယ်၊ ပြီးတော့ ကျွန်မ ခဏခဏ အချိန်ပို ဆင်းရတယ်။ ကြာလာတော့ ကျွန်မမှာ အပျက်သဘောဆောင်တဲ့ ခံစားချက်တချို့ စရှိလာပြီး၊ အဖွဲ့ခေါင်းဆောင် ဖြစ်ရတာ စိတ်ပူစရာတွေ များလွန်းတယ်၊ ငါ့အရင်တာဝန်က ပိုလွယ်တာပဲလို့ ခံစားမိတယ်။ အဲဒီလို တွေးမိတဲ့အခါ ကိုယ့်ဇာတိပကတိကို ကျွန်မ ပြန်ပြီး စဂရုစိုက်မိနေပြီဆိုတာ သဘောပေါက်လိုက်တယ်၊ ဒါကြောင့် ကိုယ့်ဇာတိပကတိကို ပုန်ကန်လိုစိတ်နဲ့ စိတ်နှလုံးထဲကနေဘုရားသခင်ဆီ ဆုတောင်းခဲ့တယ်။ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့တယ်၊ “ယနေ့တွင် ငါ၏အလို‌တော်ကို လိုက်လျှောက်နိုင်သော မည်သူ့ကိုမဆို၊ ငါ၏ဝန်ထုပ်ဝန်ပိုးများကို အရေးထားသော မည်သူ့ကိုမဆိုနှင့် စစ်မှန်သော နှလုံးသားတစ်ခု၊ ရိုးသားမှုဖြင့် မိမိတို့၏အရာအားလုံးကို ငါ့အတွက် ပေးနိုင်သည့် မည်သူ့ကိုမဆို ငါချစ်၏။ ငါသည် ထိုသူတို့ကို အဆက်မပြတ် အသိဉာဏ်ပွင့်လင်းစေလိမ့်မည်ဖြစ်ပြီး ငါ့ထံမှ တစ်စတစ်စ လက်လွတ်ဆုံးရှုံးစေလိမ့်မည် မဟုတ်ပေ။ ‘ငါ့အတွက် စစ်မှန်စွာ အသုံးခံသောသူတို့၊ ငါသည် သင့်အား ဧကန်မုချ အလွန် ကောင်းချီးပေးမည်။’ ဟု မကြာခဏ ငါပြောသည်။ ‘ကောင်းချီးပေးသည်’ ဆိုသည်မှာ အဘယ်အရာကို ရည်ညွှန်းသနည်း။ သင်သိသလော။ သန့်ရှင်းသော ဝိညာဉ်တော်၏ လက်ရှိအလုပ်နှင့် စပ်လျဉ်း၍ ၎င်းသည် သင့်ထံ ငါပေးသော ဝန်ထုပ်ဝန်ပိုးများကို ရည်ညွှန်းသည်။ အသင်းတော်အတွက် ဝန်ထုပ်ဝန်ပိုးတစ်ခုကို သယ်ဆောင်နိုင်သူအားလုံးနှင့် ငါ့အတွက် သူတို့ကိုယ်သူတို့ ရိုးသားစွာ ဆက်ကပ်သူအားလုံးအတွက် သူတို့၏ ဝန်ထုပ်ဝန်ပိုးများနှင့် သူတို့၏ အလွန်စိတ်ထက်သန်မှုတို့သည် ငါ့ထံမှလာသော ကောင်းချီးမင်္ဂလာများ ဖြစ်ကြသည်။ ထပ်လောင်းအနေဖြင့် သူတို့ထံ ငါ၏ထုတ်ဖော်ခြင်းများသည်လည်း ငါ့ထံမှလာသော ကောင်းချီးမင်္ဂလာတစ်ခု ဖြစ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၈၂)) ဘုရားနှုတ်ကပတ်တော်တွေကို တွေးဆကြည့်တော့ ဘုရားသခင်ရဲ့ ရည်ရွယ်ချက်ကို ကျွန်မ နားလည်ခဲ့တယ်။ အဖွဲ့ခေါင်းဆောင် ဖြစ်လာပြီးတဲ့နောက် လူ၊ ဖြစ်ရပ်နဲ့ အမှုအရာ ပိုများများနဲ့ ကျွန်မ ကြုံတွေ့ရတယ်။ ပြဿနာ ဒါမှမဟုတ် အခက်အခဲ တစ်ခုခု ကြုံရတိုင်း၊ ဖြေရှင်းဖို့ ဘုရားသခင်ကို မှီခိုပြီး သမ္မာတရားကို ရှာဖွေဖို့ ကျွန်မ သင်ယူဖို့ လိုအပ်တယ်။ ဒါက ကျွန်မရဲ့ အသက်ကြီးထွားမှုအတွက် ပိုအကျိုးရှိပြီး၊ ဒါဟာ ဘုရားသခင်ရဲ့ ကျေးဇူးတော်ပါပဲ။ ဒါကို တွေးမိတော့ ကျွန်မ အားရှိပြီး စိတ်ပိုင်းဖြတ်လိုက်တယ်။ နောက်ပိုင်းမှာ အလုပ်ကို ကျွန်မ တက်တက်ကြွကြွ နောက်ဆက်တွဲလိုက်လုပ်ခဲ့တယ်၊ ပြီးတော့ ညီအစ်ကိုမောင်နှမတွေရဲ့ အခြေအနေ မကောင်းတာ တွေ့ရတိုင်း ဖြေရှင်းနိုင်ဖို့အတွက် သမ္မာတရားကို မိတ်သဟာယပြုပေးခဲ့တယ်။ အလုပ်မှာရှိတဲ့ ပြဿနာတွေနဲ့ပတ်သက်ပြီး သမ္မာတရား စည်းမျဉ်းတွေကိုလည်း ကျွန်မ ရှာဖွေခဲ့တယ်။ ဒီလို လက်တွေ့လုပ်ဆောင်လိုက်တော့ ကျွန်မရဲ့ အသက် ဝင်ရောက်မှုမှာပဲဖြစ်ဖြစ်၊ ကိုယ့်တာဝန်တွေမှာပဲဖြစ်ဖြစ်၊ ကျွန်မ တိုးတက်မှုတချို့ ရနေတယ်လို့ ခံစားရတယ်။ ညီအစ်ကိုမောင်နှမတွေနဲ့ ဆွေးနွေးပြီးတိုင်း သူတို့ တစ်ခုခု ရရှိတယ်လို့ ပြောကြတယ်၊ ပြီးတော့ ကျွန်မ အရမ်း ပျော်ရွှင်ရတယ်။ တက်တက်ကြွကြွနဲ့ တာဝန်တွေယူဖို့ လိုလားတာက၊ ကိုယ့်အတွက် အကျိုးရှိရုံတင်မကဘဲ တခြားလူတွေကိုလည်း ကူညီနိုင်မှန်း ကျွန်မ တွေ့လိုက်ရတယ်။ ဇာတိပကတိအတွက် အသက်မရှင်ဘဲ ကိုယ့်တာဝန်ကို ကောင်းကောင်း ထမ်းဆောင်ဖို့ ကြိုးစားတာက ကျွန်မကို စိတ်ထဲမှာ ငြိမ်သက်အေးချမ်းစေမှန်း ကျွန်မ နားလည်သဘောပေါက်လာတယ်။


၆၀။ အစွမ်းအစ ညံ့ရင် ကယ်တင်ခြင်းခံရဖို့ မဖြစ်နိုင်ဘူးလား။

ဗီရိုနီကာ၊ အမေရိကန်

၂၀၁၈ ခုနှစ်တုန်းက၊ အသင်းတော်မှာ ရုပ်ပုံပိုင်းဆိုင်ရာ အလုပ်ကို ကျွန်မ လုပ်နေခဲ့ပေမဲ့၊ ကျွန်မရဲ့ အစွမ်းအစ ညံ့ဖျင်းမှုကြောင့် ဒီတာဝန်ကို ကောင်းကောင်း မထမ်းဆောင်နိုင်ခဲ့လို့ တာဝန်ပြောင်းခံခဲ့ရတယ်။ နောက်ပိုင်းမှာ၊ ဇာတ်ညွှန်းရေးတဲ့အလုပ်မှာ ကျွန်မ ပါဝင်ခဲ့ပြီး၊ ၂၀၂၁ နှစ်ကုန်ပိုင်းမှာတော့ ကျွန်မရဲ့ အစွမ်းအစ ညံ့တာနဲ့ အသက်အတွေ့အကြုံ အားနည်းတာတွေကြောင့် ထပ်ပြီး ပြောင်းရွှေ့ခံလိုက်ရပြန်ရော။ ကျွန်မအတွက် တာဝန်အသစ် စီစဉ်ပေးဖို့ စောင့်နေတုန်းမှာပဲ၊ ကျွန်မဘေးက ညီအစ်မနှစ်ယောက် တာဝန်တွေ အသီးသီး ယူသွားကြတာကို ဆက်တိုက် မြင်လိုက်ရတယ်။ တစ်ယောက်က အသင်းတော် ခေါင်းဆောင်အနေနဲ့ အရွေးခံရပြီး၊ နောက်တစ်ယောက်ကတော့ လူသစ်တွေကို ရေလောင်းဖို့ တာဝန်ကျသွားတယ်၊ ကျွန်မတစ်ယောက်တည်းသာ တာဝန်မရှိဘဲ ကျန်ရစ်ခဲ့တာပေါ့။ ညီအစ်မတွေ သူတို့တာဝန်တွေနဲ့ အလုပ်ရှုပ်နေတာမြင်တော့၊ ကျွန်မ နည်းနည်း စိတ်ပူမိတယ်။ ရုပ်ပုံပိုင်းဆိုင်ရာ အလုပ်နဲ့ ဇာတ်ညွှန်းရေးတဲ့ တာဝန်တွေက ကျွန်မ ဝါသနာပါပြီး ကျွမ်းကျင်တဲ့ တာဝန်တွေလို့ ထင်ခဲ့မိတာ၊ ဒါပေမဲ့ အခုတော့ ကျွန်မရဲ့ အစွမ်းအစ ညံ့တာကြောင့် တာဝန်ပြောင်းရွှေ့ခံရပြန်ပြီဆိုတော့၊ အခု ကျွန်မ ဘာတာဝန်များ ထမ်းဆောင်နိုင်မှာလဲ။ လူသစ်တွေကို ရေလောင်းရမှာလား။ သမ္မာတရားကို ကျွန်မ နားမလည်ဘူး။ ဧဝံဂေလိဟောရမှာလား။ ကျွန်မက စကားပြော မပြေပြစ်ဘူး၊ နောက်ပြီး လူတွေနဲ့ ကောင်းကောင်း မဆက်ဆံတတ်ဘူး။ ခေါင်းဆောင်တွေက ကျွန်မရဲ့ အစွမ်းအစ ညံ့တာကို မြင်ပြီး ကျွန်မအတွက် ဘာတာဝန် စီစဉ်ပေးရမှန်း မသိတာ ဖြစ်လောက်တယ်။ ဘုရားသခင်ရဲ့ အမှုတော်က အဆုံးသတ်ခါနီးနေပြီ၊ ကျွန်မက ဘာတာဝန်မှ မထမ်းဆောင်နိုင်သလို ဘာကောင်းမှုမှလည်း မပြင်ဆင်နိုင်ဘူးဆိုတော့၊ ကျွန်မ ဘယ်လိုလုပ် ကယ်တင်ခြင်းခံရနိုင်မှာလဲ။ တွေးလေလေ၊ ကျွန်မ ပိုပြီး နေမထိထိုင်မသာ ဖြစ်လေလေပဲ။

နောက်ပိုင်း၊ တစ်လလောက်ကြာတော့၊ ခေါင်းဆောင်တွေက ကျွန်မအတွက် တာဝန်တစ်ခု နောက်ဆုံးမှာ စီစဉ်ပေးခဲ့ပြီး အသင်းတော်မှာ သန့်စင်ရေးအလုပ်လုပ်ဖို့ တာဝန်ပေးလိုက်တယ်။ ကျွန်မ အရမ်းပျော်သွားတယ်၊ ဒီတစ်ခါတော့ ကျွန်မတာဝန်ကို ကောင်းကောင်း ထမ်းဆောင်နိုင်ဖို့ သေချာပေါက် ကြိုးစားမယ်လို့ တွေးမိတာပေါ့။ ဒါပေမဲ့ လက်တွေ့မှာတော့၊ စည်းမျဉ်းတွေကို ကျွန်မ ဘယ်တော့မှ နားလည်သဘောမပေါက်နိုင်ဘူးဆိုတာ တွေ့လိုက်ရတယ်။ သန့်စင်ရေး စာရွက်စာတမ်းတစ်ခုကို ကျွန်မ အကြိမ်ကြိမ် ပြန်ကြည့်ပေမဲ့ ဘယ်လို အကဲဖြတ်ပြီး ခွဲခြားသတ်မှတ်ရမှန်းမသိ ဖြစ်နေတုန်းပဲ။ တစ်ခါတုန်းက၊ ခေါင်းဆောင်တွေက ဆန်းစစ်ဖို့အတွက် သန့်စင်ရေး စာရွက်စာတမ်းတစ်ခု ကျွန်မတို့ကို ပေးခဲ့တယ်၊ လူတိုင်း ဖတ်ပြီးတဲ့နောက်မှာ၊ သူတို့အမြင်တွေကို တစ်ယောက်ပြီးတစ်ယောက် ပြောပြကြတယ်၊ ဒါပေမဲ့ ကျွန်မကတော့ အမြင်တစ်ခု ပြောပြဖို့နေနေသာသာ၊ စာရွက်စာတမ်းထဲက အချက်အလက်တွေ အကုန်လုံးကိုတောင် မမှတ်မိနိုင်ဘူး။ ကျွန်မ အရာမရောက်သလို ခံစားရပြီး အပျက်သဘောဆောင်မိတယ်၊ တွေးမိတာပေါ့၊ “ငါ့ရဲ့ အစွမ်းအစက ဘာလို့ ဒီလောက် ညံ့နေရတာလဲ။ ဒီတာဝန်ကိုလည်း ငါ ကြာကြာထမ်းဆောင်နိုင်မဲ့ပုံ မပေါ်ပါဘူး” လို့ပေါ့။ ကိုယ့်ကိုယ်ကိုယ် သတိမထားမိလိုက်ဘဲ၊ ကျွန်မ နည်းနည်း စိတ်မချမ်းမသာ ဖြစ်လာခဲ့တယ်။ နောက်ပိုင်းမှာ၊ ဆက်တိုက် လေ့ကျင့်မှုကနေတစ်ဆင့်၊ ကျွန်မ နောက်ဆုံးမှာ တိုးတက်မှုတချို့ ရလာတယ်။ အဲဒီအချိန်တုန်းက၊ ကျွန်မတို့အဖွဲ့မှာ တာဝန်တွေထမ်းဆောင်နေတာ ကြာပြီဖြစ်တဲ့ ညီအစ်မတချို့က တခြားတာဝန်တွေကို ပြောင်းရွှေ့ခံလိုက်ရပြီး၊ လေ့ကျင့်မှု စလုပ်ခါစ ညီအစ်ကို မောင်နှမတွေကလည်း အလုပ်နဲ့ စိမ်းနေသေးတော့၊ ကျွန်မက အဖွဲ့ခေါင်းဆောင်အနေနဲ့ ယာယီ အရွေးခံလိုက်ရတယ်။ ကျွန်မ ဖိအားအများကြီး ခံစားရတယ်၊ အလုပ်ကို ကောင်းကောင်းမလုပ်ရင်၊ အလုပ်ရလဒ်တွေကို ထိခိုက်ပြီး ကျွန်မ ထပ်ပြောင်းရွှေ့ခံရမှာ၊ ပြီးတော့ အစွမ်းအစ ညံ့တယ်လို့ လူသိရှင်ကြား သတ်မှတ်ခံရပြီး အချိန်မရွေး ဖယ်ရှားရှင်းလင်းခံရမှာကို ကျွန်မ ကြောက်ခဲ့တယ်။ အလုပ်ကို ကောင်းကောင်းလုပ်ဖို့၊ မိုးလင်းကနေ မိုးချုပ်အထိ ရှင်းလင်းရေး စာရွက်စာတမ်းတွေကို စီစဉ်တာနဲ့ ညီအစ်ကိုမောင်နှမတွေရဲ့ မေးခွန်းတွေကို ဖြေကြားတာတွေ ကျွန်မ လုပ်ခဲ့တယ်။ ကျွန်မ လုံ့လရှိရှိ ပူးပေါင်းဆောင်ရွက်ခဲ့ပေမဲ့၊ အရာအားလုံးကို တစ်ပြိုင်တည်း နိုင်နင်းအောင် မလုပ်နိုင်သေးဘူး။ နောက်ပြီး၊ ပြဿနာတွေကို စုစည်းသုံးသပ်တာမရှိဘဲ အလုပ်လုပ်ဖို့ကိုပဲ ကျွန်မ အာရုံစိုက်ခဲ့သလို စည်းမျဉ်းတွေကို လေ့လာဖို့ လူတိုင်း ကိုလည်း ဦးမဆောင်ခဲ့ဘူး၊ ရလဒ်အနေနဲ့ စာရွက်စာတမ်းတချို့ကို မှားပြီး ခွဲခြားသတ်မှတ်ခဲ့မိလို့၊ သန့်စင်ရေးအလုပ်ကို ကြန့်ကြာသွားခဲ့ရတယ်။ သိပ်မကြာခင်မှာပဲ၊ ကျွန်မ ဖြုတ်ချခံလိုက်ရတယ်။ အသင်းတော်မှာ သန့်စင်ရေးအလုပ်ကို ကျွန်မ လုပ်နေရသေးပေမဲ့၊ ကျွန်မ အရမ်းဝမ်းနည်းမိပြီး တွေးနေမိတယ်၊ “ငါ့ရဲ့ အစွမ်းအစက အရမ်းညံ့လွန်းလို့ ဘာကိုမှ ကောင်းကောင်း မလုပ်နိုင်ဘူး။ ငါက တကယ်ကို ကယ်တင်ဖို့ မဖြစ်နိုင်တော့ဘူးပဲ။ ငါ အချိန်မရွေး ဖယ်ရှားရှင်းလင်းခံရနိုင်တယ်” လို့ပေါ့။ ကျွန်မက ကိုယ့်ကိုယ်ကိုယ် သတ်မှတ်တဲ့ အခြေအနေတစ်ခုထဲမှာ နေထိုင်ပြီး၊ နေ့တိုင်း ကျွန်မတာဝန်တွေကို လုပ်ရိုးလုပ်စဉ်အတိုင်းပဲ ထမ်းဆောင်နေခဲ့တယ်။ ကျွန်မရဲ့ တွဲဖက် ညီအစ်မတွေ အလုပ်မှာ အခက်အခဲတွေ ကြုံနေရတာ မြင်တဲ့အခါ၊ ကျွန်မ မကူညီချင်ခဲ့ဘူး၊ တွေးမိတာပေါ့၊ “ငါ့လို ညံ့ဖျင်းတဲ့ အစွမ်းအစနဲ့ ဘာပြဿနာတွေကို ငါ ထိုးထွင်းမြင်နိုင်မှာလဲ။ ငါ တစ်ခုခု မှားပြောမိရင်၊ ငါ့ရဲ့ အစွမ်းအစ ညံ့တာကို ပိုပြီး သက်သေပြလိုက်သလို မဖြစ်သွားဘူးလား” လို့ပေါ့။ ဘုရားသခင်က တခြားလူတွေကိုကျတော့ ဘာလို့ အဲဒီလောက်ကောင်းတဲ့ အစွမ်းအစပေးပြီး၊ ကျွန်မကိုကျတော့ ဘာလို့ ဒီလောက်ညံ့ရတာလဲ ဆိုပြီးတော့တောင် ကျွန်မ ညည်းညူမိတယ်။ အဲဒီအချိန်တုန်းက၊ ညီအစ်ကို မောင်နှမတွေက အသက် ဝင်ရောက်မှုအပေါ် အာရုံစိုက်ဖို့နဲ့ အချိန်ရရင် အတွေ့အကြုံဆိုင်ရာ သက်သေခံချက် ဆောင်းပါးတွေ ရေးဖို့ ကျွန်မကို သတိပေးကြတယ်၊ ဒါပေမဲ့ ကျွန်မ တွေးမိတာက၊ “အသက် ဝင်ရောက်မှုဆိုတာ အစွမ်းအစ ကောင်းတဲ့လူတွေပဲ ရနိုင်တဲ့ အရာပါ။ ငါ့ရဲ့ ညံ့ဖျင်းတဲ့ အစွမ်းအစနဲ့၊ အားနည်းနည်း စိုက်ထုတ်တာကလွဲပြီး ငါ ဘာလုပ်နိုင်ဦးမှာလဲ။ ထားလိုက်ပါတော့။ ဘုရားသခင်က ငါ့အစွမ်းအစ ညံ့ဖျင်းတယ်ဆိုပြီး ပြဋ္ဌာန်းထားတာဆိုတော့၊ အသင်းတော်မှာ ငါ ကျိုးနွံနာခံပြီး နည်းနည်း အားစိုက်ထုတ်တာပဲ လုပ်လိုက်မယ်” လို့ပေါ့။ ကျွန်မ နည်းနည်း ကိုယ့်ကိုယ်ကိုယ် လက်လျှော့လိုက်မိတယ်။ နောက်ပိုင်းမှာ၊ ကျွန်မရဲ့ အခြေအနေ မှားနေမှန်း သဘောပေါက်လိုက်တော့၊ ဘုရားသခင်ဆီ ကျွန်မ ဆုတောင်းခဲ့တယ်၊ “ဘုရားသခင်၊ ဖယ်ရှားရှင်းလင်းခံရတဲ့ အဆင့်ထိ သမီး မရောက်ချင်ပါဘူး။ သမီးလည်း အသက် ဝင်ရောက်မှုကို အာရုံစိုက်ပြီး သမ္မာတရားကို လိုက်စားချင်ပါတယ်၊ ဒါပေမဲ့ သမီးရဲ့ ညံ့ဖျင်းတဲ့ အစွမ်းအစနဲ့၊ သမ္မာတရားကို ဘယ်လိုရှာဖွေရမယ်ဆိုတာတောင် သမီး မသိပါဘူး။ ဘုရားသခင်၊ ဒီအခြေအနေကို ပြုပြင်နိုင်ဖို့ သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။

တစ်နေ့မှာ၊ ကျွန်မရဲ့ ပြဿနာတွေကို စဉ်းစားနေတုန်း၊ သီချင်းစာသား တစ်ကြောင်းကို ရုတ်တရက် သတိရလိုက်တယ်၊ “ငါ့အစွမ်းအစက နည်းသော်လည်း ငါ့ထံတွင် ရိုးသားသည့် နှလုံးသားတစ်ခု ရှိသည်” ဒီစာသားနဲ့ပတ်သက်ပြီး ဘုရားသခင် အသေးစိတ် မိတ်သဟာယပြုထားတာကို ကျွန်မ မှတ်မိတာနဲ့၊ ဒီဘုရားနှုတ်ကပတ်တော် အပိုဒ်ကို ကျွန်မ အမြန်ရှာပြီး ဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “သီချင်းထဲမှ နောက်စာကြောင်းက ‘ငါ့အစွမ်းအစက နည်းသော်လည်း ငါ့ထံတွင် ရိုးသားသည့် နှလုံးသားတစ်ခု ရှိသည်’ ဟု ဆိုသည်။ ဤစကားလုံးများသည် အလွန်စစ်မှန်သည်ဟု ထင်ရပြီး ဘုရားသခင်က လူများကို လုပ်ဆောင်ခိုင်းသည့် သတ်မှတ်ချက်တစ်ခုအကြောင်းကို ပြောသည်။ မည်သည့်လိုအပ်ချက်နည်း။ လူများသည် အစွမ်းအစနည်းပါက ယင်းသည် ကမ္ဘာပျက်သောကိစ္စ မဟုတ်ပေ၊ သို့သော် သူတို့တွင် ရိုးသားသောနှလုံးသားတစ်ခု ပိုင်ဆိုင်ရမည်၊ ထိုသို့ပိုင်ဆိုင်လျှင် သူတို့သည် ဘုရားသခင်၏ အသိအမှတ်ပြုခြင်းကို ရနိုင်လိမ့်မည်။ သင့်အခြေအနေ သို့မဟုတ် နောက်ကြောင်းရာဇဝင်က မည်သို့ပင်ရှိစေ သင်သည် ရိုးသားသောလူတစ်ဦး ဖြစ်ရမည်၊ ရိုးရိုးသားသား ပြောဆိုရမည်၊ ရိုးရိုးသားသား ပြုမူရမည်၊ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ထမ်းဆောင်နိုင်ရမည်၊ သင့်တာဝန်ကို သစ္စာစောင့်သိရမည်၊ ဖြတ်လမ်းမလိုက်ရ၊ စိတ်မချရသော သို့မဟုတ် လိမ်လည်လှည့်ဖြားတတ်သောသူတစ်ဦး မဖြစ်ရ၊ မုသားမပြောရ သို့မဟုတ် မလှည့်စားရ၊ စကားကို ဝေ့လည်ကြောင်ပတ် မပြောရ။ သင်သည် သမ္မာတရားအတိုင်း ပြုမူရမည်ဖြစ်ပြီး သမ္မာတရားလိုက်စားသော သူတစ်ဦးဖြစ်ရမည်။ လူများစွာက သူတို့သည် အစွမ်းအစညံ့ပြီး သူတို့၏ တာဝန်ကို မည်သည့်အခါမျှ ကောင်းစွာ မထမ်းဆောင်ဟုဖြစ်စေ၊ စံနှုန်းပြည့်မီအောင် မလုပ်ဆောင်ဟုဖြစ်စေ ထင်ကြသည်။ သူတို့ လုပ်ဆောင်သည့်အရာတွင် အစွမ်းကုန် လုပ်ဆောင်ကြသော်လည်း စည်းမျဉ်းများကို သူတို့ မည်သည့်အခါမျှ နားလည်သဘောမပေါက်နိုင်ကြချေ။ ပြီးလျှင် အလွန်ကောင်းမွန်သော ရလဒ်များရအောင် မလုပ်နိုင်ကြသေးပေ။ နောက်ဆုံးတွင် သူတို့လုပ်နိုင်သမျှအားလုံးမှာ သူတို့သည် အစွမ်းအစ ညံ့လွန်းသည်ဟု မကျေမနပ်ပြောကြပြီး အပျက်သဘောဆောင်လာကြခြင်းသာ ဖြစ်သည်။ သို့ဖြစ်၍ လူတစ်ယောက်သည် အစွမ်းအစညံ့နေသည့်အခါတွင် ရှေ့ဆက်ရန်လမ်း မရှိတော့သလော။ အစွမ်းအစ ညံ့ခြင်းသည် သေစေနိုင်သောရောဂါတစ်ခု မဟုတ်ပေ၊ သည့်ပြင် ဘုရားသခင်က အစွမ်းအစညံ့သောလူများကို သူမကယ်တင်ပါဟု မည်သည့်အခါကမှ မပြောခဲ့ပေ။ ဘုရားသခင်သည် ရိုးသားသော်လည်း မသိနားမလည်သော သူများကြောင့် သူဝမ်းနည်းကြေကွဲရသည်ဟု ယခင်က ပြောခဲ့သည်။ မသိနားမလည်ခြင်း ဆိုသည်မှာ အဘယ်နည်း။ ကိစ္စအတော်များများတွင် မသိနားမလည်ခြင်းသည် အစွမ်းအစညံ့ခြင်းမှ လာသည်။ လူများ အစွမ်းအစညံ့သောအခါ သူတို့ သမ္မာတရားအကြောင်း နားလည်ခြင်းသည် ပေါ့တန်လေသည်။ တိကျမှု သို့မဟုတ် လက်တွေ့ကျမှု လုံလုံလောက်လောက် မရှိချေ။ ပြီးလျှင် မကြာခဏ အပေါ်ယံအဆင့် သို့မဟုတ် တိုက်ရိုက်အဓိပ္ပာယ်သာ နားလည်ခြင်းဖြင့် အကန့်အသတ်ရှိနေသည်၊ အယူဝါဒနှင့် စည်းမျဉ်းစည်းကမ်းများမျှသာ နားလည်ခြင်းဖြင့် အကန့်အသတ် ရှိနေသည်။ ထို့ကြောင့်သာ သူတို့သည် ပြဿနာများစွာကို ရှင်းရှင်းလင်းလင်း မမြင်နိုင်ကြဘဲ သူတို့၏တာဝန်ကို ထမ်းဆောင်နေစဉ်အတွင်း စည်းမျဉ်းများကို မည်သည့်အခါမျှ နားလည်သဘောမပေါက်နိုင်ခြင်း သို့မဟုတ် သူတို့၏တာဝန်ကို ကောင်းစွာ မလုပ်ဆောင်နိုင်ခြင်း ဖြစ်သည်။ ထိုသို့ဆိုလျှင် ဘုရားသခင်သည် အစွမ်းအစ ညံ့သောလူများကို အလိုမရှိသလော။ (သူအလိုရှိပါသည်။) ဘုရားသခင်က မည်သည့်လမ်းကြောင်းနှင့် ဦးတည်ရာတို့ဆီသို့ လူများကို ညွှန်ပြသနည်း။ (ရိုးသားသောလူတစ်ယောက်ဖြစ်ခြင်းဆီသို့ ညွှန်ပြပါသည်။)” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ အစွမ်းအစ ညံ့ဖျင်းတာက သေစေနိုင်တဲ့ ရောဂါတစ်ခု မဟုတ်ဘဲ၊ အဓိကသော့ချက်က သမ္မာတရားကို ချစ်တဲ့ ရိုးသားတဲ့ စိတ်နှလုံး ရှိဖို့ဆိုတာ ကျွန်မ နားလည်သွားတယ်။ အဲဒီလိုလူမျိုးတွေဟာ သူတို့ရဲ့ အစွမ်းအစ ပြဿနာတွေကြောင့် သူတို့တာဝန်မှာ အရမ်းကောင်းတဲ့ ရလဒ်တွေ မရနိုင်ပေမဲ့၊ သူတို့ရဲ့ စိတ်နှလုံးက ဘုရားသခင်ဘက်ကို မျက်နှာမူထားပြီး၊ သူတို့တာဝန်မှာ အကောင်းဆုံး ထမ်းဆောင်ဖို့ အစွမ်းကုန် ကြိုးစားကြတယ်။ ဒီလိုဆိုရင်၊ ဘုရားသခင် ကျေနပ်မှာပါပဲ။ ကျွန်မရဲ့ အစွမ်းအစ ညံ့ပေမဲ့၊ အသင်းတော်က ကျွန်မ တာဝန်ထမ်းဆောင်ဖို့ အခွင့်အရေးကို ရုပ်သိမ်းမသွားဘဲ၊ အဲဒီအစား ကျွန်မရဲ့ အစွမ်းအစအပေါ် မူတည်ပြီး သင့်တော်တဲ့ တာဝန်ကို ပြောင်းရွှေ့ပေးခဲ့တာကို ကျွန်မ တွေးမိတယ်။ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျွန်မ ကျိုးနွံနာခံရမယ်၊ ဘုရားသခင်ဆီကလာတဲ့ ဒီတာဝန်ကို ရိုးသားတဲ့ စိတ်နှလုံးနဲ့ ချဉ်းကပ်ပြီး၊ ကျွန်မ လုပ်နိုင်တဲ့အရာမှာ အကောင်းဆုံး လုပ်ရမယ်။ ဒါပေမဲ့ ကျွန်မ အပြုသဘောဆောင်တဲ့ အမြင်ဘက်ကနေ မဝင်ရောက်ခဲ့ဘူး၊ ခေါင်းဆောင်တွေက ကျွန်မအတွက် တာဝန်တစ်ခု ချက်ချင်း စီစဉ်မပေးတာကို မြင်တဲ့အခါ၊ ကျွန်မရဲ့ အစွမ်းအစ အရမ်းညံ့လွန်းလို့ ခေါင်းဆောင်တွေက ကျွန်မအတွက် ဘာတာဝန် စီစဉ်ပေးရမှန်း မသိတာလို့ ကျွန်မ ထင်ခဲ့တယ်။ ရလဒ်အနေနဲ့၊ ကျွန်မရဲ့ အနာဂတ်နဲ့ ကံကြမ္မာကို စိုးရိမ်ပူပန်ပြီး၊ အပျက်သဘောဆောင်တာတွေ၊ အထင်လွဲတာတွေနဲ့ပဲ နေ့ရက်တွေကို ဖြတ်သန်းခဲ့ရတယ်။ ကျွန်မရဲ့ အလုပ်လုပ်နိုင်စွမ်း ညံ့ဖျင်းမှုက အဖွဲ့ခေါင်းဆောင် တာဝန်ကို မထမ်းဆောင်နိုင်အောင် တားဆီးခဲ့ပြီး၊ ကျွန်မကို ခေါင်းဆောင်တွေ တာဝန်ပြောင်းရွှေ့လိုက်တာက အသင်းတော် အလုပ်အကျိုးရှိဖို့အတွက်သက်သက် ဖြစ်ပေမဲ့၊ ဘုရားသခင်က ဒါကို အသုံးပြုပြီး ကျွန်မကို ထုတ်ဖော်နေတာလို့ ကျွန်မ ထင်ခဲ့တာ၊ အဲဒါကြောင့် ကျွန်မ ကိုယ့်ကိုယ်ကိုယ် လက်လျှော့တာပဲ လုပ်မိခဲ့တယ်။ ကျွန်မရဲ့ တွဲဖက် ညီအစ်မတွေ နားမလည်တဲ့ ပြဿနာတွေ ကြုံရတာ မြင်တဲ့အခါ၊ ကျွန်မ ဝင်ပါဖို့ မလိုလားခဲ့ဘူး။ အတွေ့အကြုံဆိုင်ရာ သက်သေခံချက် ဆောင်းပါးတွေကို အရေးလေ့ကျင့်ဖို့ ညီအစ်ကို မောင်နှမတွေက ကျွန်မကို တိုက်တွန်းတဲ့အခါမှာလည်း၊ ကျွန်မက ပူးပေါင်းဆောင်ရွက်ဖို့ မလိုလားခဲ့ဘူး။ ကျွန်မရဲ့ အစွမ်းအစနဲ့၊ ကျွန်မ ဘယ်လောက်ပဲ ကြိုးစားပါစေ၊ နောင်ကျရင် ဖယ်ရှားရှင်းလင်းခံရမယ့် ပစ်မှတ်တစ်ခု ဖြစ်နေဦးမှာပဲလို့ ကျွန်မ ခံစားရတယ်၊ ဒါကြောင့် သမ္မာတရားကို ကျွန်မ လိုက်စားဖို့ ဆန္ဒမရှိဘဲ အသင်းတော်မှာ နည်းနည်း ခွန်အားစိုက်ထုတ်ရုံနဲ့ပဲ ကျေနပ်နေခဲ့တယ်။ ကျွန်မရဲ့ အပြုအမူက ရိုးသားတဲ့လူတစ်ယောက်ရဲ့ ပုံသဏ္ဌာန်နဲ့ အများကြီး ကွာခြားနေခဲ့တယ်။ ဒါကို သဘောပေါက်လိုက်တော့၊ ဘုရားသခင်ကို ကျွန်မ အထင်လွဲပြီး ညည်းညူခဲ့မိတာတွေအတွက် နောင်တရပြီး ဒီမှားယွင်းတဲ့ အခြေအနေကနေ ကျွန်မ ရုန်းထွက်ချင်ခဲ့တယ်။

တစ်နေ့မှာ၊ “အစွမ်းအစ ညံ့ဖျင်းမှုကြောင့်ဖြစ်ရတဲ့ မကြာခဏ အပျက်သဘောဆောင်ခြင်းကို ဘယ်လို ဖြေရှင်းမလဲ” ဆိုတဲ့ ခေါင်းစဉ်နဲ့ အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကျွန်မ ကြည့်ခဲ့ပြီး အဲဒီအထဲမှာ ကိုးကားထားတဲ့ ဘုရားနှုတ်ကပတ်တော် တစ်ပိုဒ်က ကျွန်မအတွက် အရမ်း အထောက်အကူ ဖြစ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်တို့ ခေတ်နောက်ကျန်နေသည် သို့မဟုတ် အရည်အချင်း ညံ့ဖျင်းသည်ဟု ငါပြောသည် မပြောသည်မှာ အရေးမကြီးပေ။ ဤအရာအားလုံးမှာ အမှန်တရားဖြစ်၏။ ငါ ဤသို့ပြောဆိုခြင်းမှာ ငါသည် သင်တို့ကို ကယ်တင်ရန် လိုလားခြင်းမရှိဖို့ မဆိုထားနှင့်၊ သင့်ကို စွန့်ပစ်ရန် ငါရည်ရွယ်သည်၊ ငါသည် သင်တို့၌ မျှော်လင့်ချက် ကုန်ဆုံးသည်ကို သက်သေမပြပေ။ ယနေ့တွင် ငါသည် သင်တို့၏ ကယ်တင်ခြင်းအမှုကို လုပ်ဆောင်ရန် ကြွလာပြီဖြစ်သည်၊ ဆိုလိုသည်မှာ ငါ လုပ်ဆောင်သည့်အမှုသည် ကယ်တင်ခြင်းအမှု၏ အဆက် ဖြစ်ပေသည်။ လူတိုင်း စုံလင်အောင်ပြုခြင်းခံရရန် အခွင့်အရေးရှိသည်။ သင် လိုလားပါက၊ သင် လိုက်စားပါက အဆုံးတွင် သင်သည် ဤရလဒ်ကို ရရှိနိုင်မည်ဖြစ်ပြီး သင်တို့ထဲမှ တစ်ဦးတစ်ယောက်မျှ စွန့်ပယ်ခြင်းခံရမည် မဟုတ်ပေ။ သင်သည် အစွမ်းအစ ညံ့ဖျင်းပါက သင့်အပေါ် ငါ၏ တောင်းဆိုချက်များသည် သင်၏ ညံ့ဖျင်းသော အစွမ်းအစနှင့်အညီ ဖြစ်လိမ့်မည်၊ သင်သည် အစွမ်းအစ မြင့်မားပါက သင့်အပေါ် ငါ၏ တောင်းဆိုချက်များသည် သင်၏ မြင့်မားသော အစွမ်းအစနှင့်အညီ ဖြစ်လိမ့်မည်၊ သင်သည် အသိဉာဏ်မဲ့ပြီး စာမတတ်ပါက သင့်အပေါ် ငါ၏ တောင်းဆိုချက်များသည် သင်၏ အသိဉာဏ်မဲ့ပြီး စာမတတ်ခြင်းနှင့်အညီ ဖြစ်လိမ့်မည်၊ သင်သည် စာတတ်ပါက သင့်အပေါ် ငါ၏ တောင်းဆိုချက်များသည် သင် စာတတ်သည်ဟူသော အချက်နှင့်အညီ ဖြစ်လိမ့်မည်၊ သင်သည် သက်ကြီးရွယ်အိုဖြစ်ပါက သင့်အပေါ် ငါ၏ တောင်းဆိုချက်များသည် သင်၏ အသက်အရွယ်နှင့်အညီ ဖြစ်လိမ့်မည်၊ သင်သည် ဧည့်ခံဝတ်ပြုသည့် တာဝန်ကို ထမ်းဆောင်နိုင်စွမ်းရှိပါက သင့်အပေါ် ငါ၏ တောင်းဆိုချက်များသည် သင်၏ ဧည့်ခံဝတ်ပြုခြင်း တာဝန်ကို ထမ်းဆောင်နိုင်စွမ်းရှိခြင်းနှင့်အညီ ဖြစ်လိမ့်မည်၊ သင်သည် ဧည့်ခံဝတ်ပြုခြင်း တာဝန်ကို မထမ်းဆောင်နိုင်ဟု ဆိုပြီး ဧဝံဂေလိတရားကို ဟောပြောခြင်းဖြစ်စေ၊ အသင်းတော်ကို ဂရုစိုက်ခြင်းဖြစ်စေ၊ သို့မဟုတ် အခြားသော အထွေထွေကိစ္စရပ်များကို ဆောင်ရွက်ခြင်းဖြစ်စေ၊ သတ်သတ်မှတ်မှတ် တာဝန်တစ်ခုကိုသာ ထမ်းဆောင်နိုင်ပါက သင့်ကို ငါ၏ စုံလင်စေခြင်းသည် သင် ထမ်းဆောင်သော တာဝန်အတိုင်း ဖြစ်လိမ့်မည်။ သစ္စာစောင့်သိခြင်း၊ အဆုံးတိုင်အောင် ကျိုးနွံနာခံခြင်းနှင့် ဘုရားသခင်အပေါ် အမြင့်မြတ်ဆုံးသော ချစ်ခြင်းမေတ္တာကို လိုက်စားခြင်းဟူသည့် ဤသည်တို့မှာ သင် ဖြစ်မြောက်အောင်မြင်ရမည့်အရာများဖြစ်ပြီး ဤအရာသုံးခုသာဖြစ်ကာ ဤသည်တို့မှာ အကောင်းဆုံးသော လက်တွေ့လုပ်ဆောင်မှုများ ဖြစ်ကြသည်။ အဆုံးစွန်အားဖြင့် လူတို့သည် ဤအရာသုံးခုကို ဖြစ်မြောက်အောင်မြင်ရန် လိုအပ်ပြီး ယင်းတို့ကို ဖြစ်မြောက်အောင်မြင်နိုင်သောသူများသည် စုံလင်အောင်ပြုခြင်းခံရလိမ့်မည်။ သို့သော် အားလုံးထက် သင်သည် အမှန်တကယ် လိုက်စားရမည်၊ သင်သည် တက်ကြွစွာ ရှေ့သို့ တိုး၍ အထက်သို့ တက်လှမ်းရမည်ဖြစ်ပြီး ထိုကိစ္စနှင့်ပတ်သက်၍ အပျက်သဘောမဆောင်ရ။ ငါသည် လူတိုင်း စုံလင်အောင်ပြုခြင်းခံရရန် အခွင့်အရေးရှိပြီး စုံလင်အောင်ပြုခြင်းခံရနိုင်စွမ်းရှိသည်ဟု ပြောခဲ့ပြီးဖြစ်ကာ ဤသည်မှာ မှန်ကန်သော်လည်း သင်သည် အထက်သို့ မကြိုးစားပေ။ ဤစံသတ်မှတ်ချက်သုံးခုကို ဖြစ်မြောက်အောင်မြင်ခြင်း မရှိသောသူများသည် အဆုံးတွင် ဖယ်ရှားရှင်းလင်းခြင်း ခံရမည်သာဖြစ်သည်။ ငါသည် လူတိုင်း အမီလိုက်စေလိုသည်၊ လူတိုင်း သန့်ရှင်းသောဝိညာဉ်တော်၏ အလုပ်နှင့် ဉာဏ်ပွင့်စေခြင်းကို ရရှိစေလိုပြီး အဆုံးတိုင်အောင် ကျိုးနွံနာခံနိုင်စေလိုသည်၊ အကြောင်းမှာ ဤသည်မှာ သင်တို့တစ်ဦးစီတိုင်း ထမ်းဆောင်သင့်သော တာဝန်ဖြစ်သောကြောင့် ဖြစ်သည်။ သင်တို့အားလုံး သင်တို့၏ တာဝန်ကို ကောင်းမွန်စွာ ဖြည့်ဆည်းပြီးသောအခါ သင်တို့အားလုံး စုံလင်အောင်ပြုခြင်း ခံရပြီးဖြစ်လိမ့်မည်ဖြစ်ပြီး သင်တို့သည် အားကောင်းသော သက်သေခံချက်ကိုလည်း ရရှိလိမ့်မည်။ သက်သေခံချက်ရှိသော သူများအားလုံးသည် စာတန်အပေါ် အောင်ပွဲခံခဲ့ပြီး ဘုရားသခင်၏ ကတိတော်ကို ရရှိခဲ့သောသူများဖြစ်ကြကာ ၎င်းတို့သည် အံ့ဖွယ်ကောင်းသော ပန်းတိုင်တွင် ကျန်ရှိပြီး အသက်ရှင်မည့်သူများ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားနှုတ်ကပတ်တော်တွေက အရမ်း ရှင်းလင်းတယ်။ လူတိုင်း ကယ်တင်ခြင်းခံရဖို့ အခွင့်အရေးရှိတယ်၊ ပြီးတော့ လူတစ်ယောက်က စိတ်ရင်းအမှန်နဲ့ လိုက်စားသရွေ့၊ သူတို့ရဲ့ အစွမ်းအစ ညံ့ဖျင်းတာ တစ်ခုတည်းကြောင့် ဘုရားသခင်က သူတို့ကို စွန့်ပစ်တာ၊ ဖယ်ရှားရှင်းလင်းတာ မလုပ်ပါဘူး။ ဘုရားသခင်က လူတစ်ယောက်စီတိုင်းကို သူတို့ရဲ့ အစွမ်းအစနဲ့ ဝိညာဉ်ရင့်သန်မှု အလိုက် တောင်းဆိုမှုတွေ လုပ်တယ်။ အစွမ်းအစနဲ့ အလုပ်လုပ်နိုင်စွမ်း ကောင်းတဲ့သူတွေက ခေါင်းဆောင်တွေ ဒါမှမဟုတ် ကြီးကြပ်ရေးမှူးတွေ ဖြစ်လာနိုင်တယ်၊ ဒါကြောင့် သူတို့အတွက် ဘုရားသခင်ရဲ့ သတ်မှတ်ချက်တွေက ပိုမြင့်ပြီး၊ အစွမ်းအစ ညံ့တဲ့သူတွေအတွက် တောင်းဆိုမှုတွေကိုတော့ သူတို့ရဲ့ စွမ်းဆောင်ရည်တွေအလိုက် လုပ်တယ်။ ဒါပေမဲ့ ကျွန်မက ကိုယ့်အယူအဆတွေနဲ့ စိတ်ကူးတွေကို စွဲကိုင်ထားပြီး၊ ဘုရားသခင်က အစွမ်းအစ ညံ့တဲ့လူတွေကို မကယ်တင်ဘူးလို့ ထင်နေခဲ့တယ်။ ကျွန်မ ခဏပြီးခဏ တာဝန်ပြောင်းရွှေ့ခံရတာကို မြင်တဲ့အခါ၊ ဘုရားသခင်က ကျွန်မကို ထုတ်ဖော်နေပြီး တာဝန်ထမ်းဆောင်ဖို့ အခွင့်အရေးကို ရုပ်သိမ်းဖို့ ကြိုးစားနေတယ်၊ ပြီးတော့ ကျွန်မကို ဖယ်ရှားရှင်းလင်းဖို့ ဒါကို အခွင့်အရေးတစ်ခုအနေနဲ့ သုံးနေတယ်လို့ ကျွန်မ ထင်ခဲ့တယ်။ ဒါဟာ ဘုရားသခင်အပေါ် အထင်လွဲမှုတစ်ခုဖြစ်ပြီး၊ ကျွန်မရဲ့ အယူအဆတွေနဲ့ စိတ်ကူးတွေလည်း ဖြစ်နေတယ်။ လက်တွေ့မှာတော့၊ ဘုရားအိမ်တော်က ကျွန်မရဲ့ အစွမ်းအစ ညံ့ဖျင်းတဲ့အတွက်ကြောင့်နဲ့ တာဝန်မထမ်းဆောင်ရအောင် လုပ်တာမဟုတ်ဘဲ ကျွန်မရဲ့ အစွမ်းအစ အတိုင်းအတာအတွင်းမှာ တာဝန်တွေ ထမ်းဆောင်နိုင်ဖို့ တာဝန်ပြောင်းပေးတာတွေကို အသုံးပြုခဲ့တာပါ။ တကယ်တော့၊ ကျွန်မ စိတ်ရင်းအမှန်နဲ့ လိုက်စားသရွေ့၊ အပြုသဘောဆောင်ပြီး ပိုကောင်းအောင် လုပ်ချင်စိတ် ရှိသရွေ့၊ လက်ရှိတာဝန်မှာ သစ္စာရှိရှိ တာဝန်ထမ်းဆောင်ပြီး ကျွန်မ လုပ်နိုင်စွမ်းရှိသလောက် အကောင်းဆုံး လုပ်သရွေ့၊ ဘုရားသခင်ရဲ့ ရည်ရွယ်ချက်ကို ကျွန်မ ဖြည့်ဆည်းပေးနိုင်ပါတယ်။ ဒါပေမဲ့၊ ကျွန်မ လုပ်သင့်လုပ်ထိုက်တဲ့ အလုပ်တွေကို ဂရုမစိုက်ခဲ့ဘဲ၊ ဘုရားသခင်ရဲ့ စိတ်နှလုံးကို လုံးဝ မစဉ်းစားခဲ့ဘူး။ ကျွန်မရဲ့ အနာဂတ်နဲ့ ပန်းတိုင်ကို တွေးရင်းနဲ့ပဲ အချိန်ကုန်နေခဲ့ပြီး၊ ကျွန်မတာဝန်မှာ အသုံးမဝင် ဖြစ်နေခဲ့တယ်။ ကျွန်မရဲ့ အစွမ်းအစ ပိုကောင်းခဲ့ရင်တောင်မှ၊ ဘုရားသခင်ရဲ့ အသိအမှတ်ပြုခြင်းကို ကျွန်မ ရခဲ့ဦးမှာ မဟုတ်ဘဲ၊ နောက်ဆုံးမှာ ဖယ်ရှားရှင်းလင်းခံရမှာပါပဲ။ ဘုရားသခင်ရဲ့ ရည်ရွယ်ချက်ကို နားလည်လိုက်တာက ကျွန်မစိတ်နှလုံးကို ရှင်းလင်းသွားစေပြီး၊ ကျွန်မ တွေးမိတယ်၊ “ငါ ဘုရားသခင်ကို ဆက်ပြီး အထင်လွဲလို့၊ ညည်းညူလို့ မဖြစ်တော့ဘူး။ ငါ့ရဲ့ အစွမ်းအစကို ငါ မှန်မှန်ကန်ကန် ရှုမြင်ပြီး တာဝန်မှာ သစ္စာရှိဖို့ လိုတယ်။ တစ်နေ့နေ့မှာ ငါ့ရဲ့ အစွမ်းအစ ညံ့တာကြောင့် ထပ်ပြီး တာဝန်ပြောင်းခံရရင်တောင်မှ၊ ငါ မှန်မှန်ကန်ကန် ရင်ဆိုင်ပြီး ဘုရားသခင်ကို အထင်လွဲတာ၊ သတိထားစောင့်ကြည့်တာမျိုး မလုပ်သင့်ဘူး” လို့ပေါ့။

နောက်ပိုင်း၊ ကျွန်မ ဝတ်ပြုနေတုန်း၊ ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်မိပြီး၊ အဲဒါက အစွမ်းအစ ညံ့ဖျင်းမှုကြောင့် ကျွန်မ အမြဲ အပျက်သဘောဆောင်နေရတဲ့ အဓိက အကြောင်းရင်းကို နားလည်စေခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) “ဘာသာတရားမရှိသောသူတို့ကြားတွင် ဆိုရိုးစကားတစ်ခု ရှိသည်။ ‘အခမဲ့နေ့လည်စာဟူသည်မှာ မရှိပါ’ဟူ၍ ဖြစ်သည်။ အန္တိခရစ်များသည်လည်း ‘သင့်အတွက် ငါ အလုပ်လုပ်လျှင် အပြန်အလှန်အနေဖြင့် မည်သည့်အရာကို သင် ပေးမည်နည်း။ မည်သည့် အကျိုးကျေးဇူးများကို ငါ ရရှိနိုင်သနည်း’ဟု တွေးလျက် ဤဆင်ခြင်တွေးခေါ်မှုစနစ်ကို ထားရှိကြသည်။ ဤသဘာဝကို မည်သို့ ပေါင်းရုံးဖော်ပြသင့်သနည်း။ ထိုအရာကို အကျိုးအမြတ်များ၊ အရာအားလုံးထက် အကျိုးအမြတ်ကို ဦးစားပေးခြင်း၊ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ဖြစ်ခြင်းတို့က လှုံ့ဆော်ခြင်း ဖြစ်သည်။ ဤသည်မှာ အန္တိခရစ်များ၏ သဘာဝ အနှစ်သာရ ဖြစ်သည်။ ၎င်းတို့သည် အကျိုးအမြတ်နှင့် ကောင်းချီးများ ရရှိရန် ရည်ရွယ်ချက်တစ်ခုတည်းအတွက် ဘုရားသခင်ကို ယုံကြည်ကြသည်။ ဆင်းရဲဒုက္ခတစ်ခုခုကို ၎င်းတို့ ခါးစည်းခံရလျှင်၊ သို့မဟုတ် အဖိုးအခအချို့ကို ပေးရလျှင် ဘုရားသခင်နှင့် အပေးအယူလုပ်ရန်အလို့ငှာသာ ဖြစ်သည်။ ကောင်းချီးများနှင့် ဆုလာဘ်များ ရရှိရန်ဖြစ်သော ၎င်းတို့၏ ရည်ရွယ်ချက်နှင့် လိုအင်ဆန္ဒတို့သည် အလွန်ကြီးမားပြီး ထိုအရာကို ၎င်းတို့က တင်းကျပ်စွာ ဖက်တွယ်ကြသည်။ ဘုရားသခင် ဖော်ပြပြီးဖြစ်သည့် သမ္မာတရားများစွာထဲမှ တစ်ခုကိုမျှ ၎င်းတို့ လက်မခံကြပေ။ ၎င်းတို့က ဘုရားသခင်ကို ယုံကြည်ခြင်းသည် ကောင်းချီးများ ရရှိခြင်းနှင့် ကောင်းမွန်သော ခရီးပန်းတိုင်တစ်ခုကို အရယူခြင်းအကြောင်းသာ ဖြစ်ကြောင်း၊ ယင်းမှာ အမြင့်ဆုံးသော စည်းမျဉ်းဖြစ်ပြီး ထိုအရာကို မည်သည့်အရာကမျှ မကျော်လွန်နိုင်ကြောင်း ၎င်းတို့၏ စိတ်နှလုံးများတွင် အမြဲ တွေးထင်ကြသည်။ ကောင်းချီးများ ရရှိဖို့အတွက် မဟုတ်လျှင် လူတို့အနေဖြင့် ဘုရားသခင်ကို မယုံကြည်သင့်ကြောင်းနှင့် ကောင်းချီးများအတွက် မဟုတ်လျှင် ဘုရားသခင်ကို ယုံကြည်မှုသည် မည်သည့် အဓိပ္ပာယ် သို့မဟုတ် တန်ဖိုးမျှ ရှိမည်မဟုတ်ကြောင်း၊ ထိုအရာက အဓိပ္ပာယ်နှင့် တန်ဖိုး ဆုံးရှုံးမည်ဖြစ်ကြောင်း ၎င်းတို့ တွေးထင်ကြလေသည်။ ဤအရာများကို အန္တိခရစ်များထဲသို့ အခြားတစ်စုံတစ်ဦးက သွတ်သွင်းပေးခဲ့ခြင်း ဖြစ်သလော။ ယင်းတို့သည် အခြားတစ်စုံတစ်ဦး၏ လေ့ကျင့်သင်ကြားပေးခြင်း သို့မဟုတ် လွှမ်းမိုးမှုမှ ဆင်းသက်သလော။ မဟုတ်ပေ၊ ယင်းတို့ကို မည်သူမျှ ပြောင်းလဲ၍ မရနိုင်သည့်အရာတစ်ခု ဖြစ်သော အန္တိခရစ်များ၏ ပင်ကိုသဘာဝ အနှစ်သာရက အဆုံးအဖြတ်ပေးခြင်းဖြစ်သည်။ လူ့ဇာတိခံ ဘုရားသခင်က ယနေ့ခေတ်တွင် နှုတ်ကပတ်တော်များစွာ ပြောဆိုနေလင့်ကစား အန္တိခရစ်များက ထိုအရာများထဲမှ တစ်ခုကိုမျှ လက်မခံကြဘဲ ထိုအစား ယင်းတို့ကို အတိုက်အခံလုပ်ကာ ပြစ်တင်ရှုတ်ချကြလေသည်။ သမ္မာတရားကို ၎င်းတို့၏ အလွန်အမင်း မနှစ်မြို့ခြင်းနှင့် သမ္မာတရားကို မုန်းတီးခြင်း သဘာဝသည် လုံးဝ မပြောင်းလဲနိုင်ပေ။ ယင်းတို့ မပြောင်းလဲနိုင်လျှင် ဤအရာက မည်သည့်အရာကို ညွှန်ပြသနည်း။ ၎င်းတို့၏ သဘာဝက ကောက်ကျစ်ဆိုးယုတ်ကြောင်း ညွှန်ပြပေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ကောက်ကျစ်ဆိုးယုတ်ကာ မသိမသာ ဒုက္ခပေးတတ်ပြီး လှည့်စားတတ်သည် (အပိုင်း ၂)) အန္တိခရစ်တွေဟာ အကျိုးအမြတ်တစ်ခုတည်းကိုပဲ အဓိကထားတယ်လို့ ဘုရားသခင်က ဖော်ထုတ်ထားတယ်။ သူတို့လုပ်သမျှ အရာအားလုံးက ကိုယ်ကျိုးစီးပွားအပေါ် အခြေခံတယ်။ သူတို့က ပေးဆပ်မှုတချို့ ပြုလုပ်ပြီး သူတို့ကိုယ်သူတို့ အသုံးခံသလို ထင်ရရင်တောင်မှ၊ ဒါက ဘုရားသခင်ရဲ့ ကောင်းချီးတွေနဲ့ ဆုလာဘ်တွေကို ဖလှယ်ဖို့အတွက်ပဲ ဖြစ်ပြီး၊ သူတို့ ကောင်းချီးမရရင်၊ အပျက်သဘောဆောင်ပြီး အတိုက်အခံလုပ်လာကြတယ်၊ ဘုရားသခင်ကို ငြင်းခုံပြီး အာခံတာမျိုးတောင် လုပ်ကြတယ်။ အန္တိခရစ်တွေ လုပ်သမျှ အရာအားလုံးက ကောင်းချီးတွေနဲ့ အကျိုးကျေးဇူးတွေ ရဖို့အတွက်ပဲ။ ကျွန်မက အန္တိခရစ်တစ်ယောက်အတိုင်းပဲ ပြုမူနေခဲ့တာ မဟုတ်ဘူးလား။ ကျွန်မက ကောင်းချီးတွေနဲ့ အကျိုးကျေးဇူးတွေ ရဖို့အတွက်ပဲ ဘုရားသခင်ကို ယုံကြည်ခဲ့တာ။ ဘုရားသခင်ကို စယုံကြည်လာခဲ့တဲ့အချိန်တုန်းက၊ ကောင်းချီးတွေရဖို့အတွက် အလုပ်တွေလုပ်ဖို့ ကျွန်မ အရမ်း တက်ကြွခဲ့တယ်၊ ဆိုင်ပိတ်ပြီး မိသားစုကို ထားခဲ့တယ်၊ အသင်းတော်က စီစဉ်ပေးတဲ့ ဘယ်တာဝန်ကိုမဆို ကျွန်မ ဘယ်တော့မှ မငြင်းခဲ့ဘူး။ ဘာဖြစ်လို့လဲဆိုတော့ တာဝန်တွေ များများထမ်းဆောင်လေလေ၊ ကောင်းမှုတွေ များများ ပြင်ဆင်မိလေလေဖြစ်ပြီး၊ အနာဂတ်မှာ ကယ်တင်ခြင်းခံရဖို့ အခွင့်အရေး ပိုများလေလေပဲလို့ ကျွန်မ ခံစားခဲ့ရလို့ပါ။ ဒါပေမဲ့ နောက်ပိုင်းမှာ၊ ကျွန်မရဲ့ အစွမ်းအစ ညံ့တာကြောင့်၊ ကျွန်မ ထပ်ခါတလဲလဲ တာဝန်ပြောင်းရွှေ့ခံရပြီး၊ ကျွန်မ စပြီး ပူပန်လာတယ်၊ ဘယ်တာဝန်မှ ကောင်းကောင်း မလုပ်နိုင်သလို ကောင်းမှုတွေလည်း မပြင်ဆင်နိုင်ဘူး၊ အနာဂတ်မှာ ကောင်းချီးတွေရနိုင်မှာ မဟုတ်ဘူးလို့ တွေးပြီး၊ ကျွန်မ အပျက်သဘောဆောင်ပြီး ပေါ့ဆလာတယ်၊ ပြီးတော့ ကိုယ့်ကိုယ်ကိုယ် လက်လျှော့လိုက်မိတယ်။ ကျွန်မရဲ့ ဘုရားသခင်ကို ယုံကြည်မှုက ကိုယ်တော်နဲ့ အပေးအယူလုပ်ဖို့ ကြိုးစားမှု သက်သက်ပဲဆိုတာ ကျွန်မ မြင်သွားတယ်။ ကျွန်မ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းတာပဲ။ ကျွန်မက တာဝန်ပြောင်းရွှေ့ခံရရုံပဲ ရှိသေးတာ၊ တာဝန်ထမ်းဆောင်ဖို့ အခွင့်အရေး ရုပ်သိမ်းခံရတာ မဟုတ်သေးဘူး၊ ဒါပေမဲ့ ကောင်းချီးတွေမရမှာ စိုးရိမ်ပြီး၊ ကျွန်မ အပျက်သဘောဆောင်ပြီး ညည်းညူမိလာတယ်။ တစ်နေ့နေ့မှာ ဘုရားသခင်က ကျွန်မကို မကောင်းချီးပေးဘူးလို့ တကယ်ပဲ ပြောလာရင်၊ ကျွန်မ ကိုယ်တော်ကို သေချာပေါက် အာခံမိမှာပဲ။ ကျွန်မ ပေါလုကို သတိရမိတယ်။ သူ့ရဲ့ အလုပ်နဲ့ အသုံးခံမှုက ကောင်းချီးတွေနဲ့ သရဖူကို ရဖို့အတွက်ပဲ ဖြစ်ခဲ့တယ်။ သူက ဘုရားသခင်ရဲ့ ရည်ရွယ်ချက်ကို လျစ်လျူရှုပြီး စိတ်သဘောထား ပြောင်းလဲဖို့ မလိုက်စားခဲ့ဘူး၊ နောက်ဆုံးမှာ၊ သူက ဘုရားသခင်ကို ဗြောင်ကျကျ အာခံပြီး ဆုလာဘ်တွေနဲ့ သရဖူကို တောင်းဆိုခဲ့တယ်၊ အဲဒါက ဘုရားသခင်ရဲ့ စိတ်သဘောထားကို ပုန်ကန်ပြစ်မှားရာရောက်ပြီး ရလဒ်အနေနဲ့ အပြစ်ဒဏ်ပေးခံလိုက်ရတယ်။ ကျွန်မက ပေါလု လျှောက်တဲ့လမ်းကြောင်းအတိုင်း လိုက်နေတာ၊ ကျွန်မသာ သမ္မာတရား လိုက်စားဖို့ အာရုံမစိုက်ဘဲ ကောင်းချီးတွေ ရလိုတဲ့ မသန့်ရှင်းတဲ့ ရည်ရွယ်ချက်တွေကို မပြုပြင်ရင်၊ ဖြုတ်ချခံရတာ၊ ပြောင်းရွှေ့ခံရတာလောက်နဲ့ ပြီးသွားမဲ့ကိစ္စ မဟုတ်ဘဲ၊ အဲဒီအစား ပေါလုလိုမျိုး ဘုရားသခင်ကို အတိုက်အခံလုပ်ပြီး အဆုံးသတ်သွားမှာ၊ နောက်ပြီး ဖယ်ရှားရှင်းလင်းခံရမှာပါ။ ဒီမှားယွင်းတဲ့လမ်းကြောင်းအတိုင်း ကျွန်မ ဆက်မသွားချင်တော့ဘူး၊ ဒါကြောင့် နောင်တရလိုစိတ်နဲ့ ဘုရားသခင်ဆီ ကျွန်မ ဆုတောင်းခဲ့တယ်။

နောက်ပိုင်းမှာ၊ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့တယ်။ “ငါသည် လူတစ်ဦးစီ၏ ပန်းတိုင်ကို ၎င်းတို့ မည်မျှ သနားစရာကောင်းသည်ကိုမဆိုထားနှင့်၊ အသက်၊ ဝါ၊ သို့မဟုတ် ဒုက္ခခံစားရမှု ပမာဏကို အခြေခံ၍ ဆုံးဖြတ်ခြင်း မဟုတ်ဘဲ ၎င်းတို့၌ သမ္မာတရား ပိုင်ဆိုင်ခြင်း ရှိမရှိဟူသည်နှင့်အညီသာ ဆုံးဖြတ်ပေသည်။ ဤအရာမှတစ်ပါး တခြားရွေးချယ်စရာ မရှိ။ ဘုရားသခင်၏ အလိုတော်ကို လိုက်မလျှောက်သူအားလုံး ခြွင်းချက်မရှိ အပြစ်ဒဏ်ပေးခြင်း ခံရမည်ကို သင်တို့ နားလည်ရမည်။ ဤသည်မှာ မည်သည့်လူတစ်ဦးကမျှ မပြောင်းလဲနိုင်သည့် အရာတစ်ခုဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားနှုတ်ကပတ်တော်တွေ ဖတ်ပြီးတဲ့နောက်မှာ၊ လူတစ်ယောက် ကယ်တင်ခြင်းခံရနိုင်မရနိုင်ဆိုတာကို ဘုရားသခင်က သူ့ရဲ့ အစွမ်းအစနဲ့ တိုင်းတာတာ မဟုတ်ဘဲ၊ ဘုရားနောက်လိုက်တဲ့ ဖြစ်စဉ်မှာ သမ္မာတရားကို လိုက်စားဖို့ အာရုံစိုက်ခြင်း ရှိမရှိ၊ သူတို့ရဲ့ မှားယွင်းပြီး အဓိပ္ပါယ်မဲ့တဲ့ အတွေးတွေ၊ အမြင်တွေနဲ့ ဖောက်ပြန်ပျက်စီးတဲ့ စိတ်သဘောထား အမျိုးမျိုးကို ဖြေရှင်းပြီး ဘုရားသခင်နဲ့ သဟဇာတဖြစ်လာခြင်း ရှိမရှိဆိုတာတွေနဲ့ တိုင်းတာတယ်ဆိုတာ ကျွန်မ သဘောပေါက်သွားတယ်။ လူတစ်ယောက်ရဲ့ အစွမ်းအစ ဘယ်လောက်ပဲ ကောင်းပါစေ၊ သမ္မာတရားကို မလိုက်စားရင် ဒါမှမဟုတ် သူ့ရဲ့ စိတ်သဘောထားကို မပြောင်းလဲရင်၊ နောက်ဆုံးမှာ ဖယ်ရှားရှင်းလင်းခံရမှာပါပဲ။ တချို့လူတွေက အစွမ်းအစ ညံ့ပေမဲ့၊ သူတို့မှာ ရိုးသားတဲ့ စိတ်နှလုံး ရှိပြီး အရာရာမှာ သမ္မာတရား စည်းမျဉ်းတွေအတိုင်း လက်တွေ့လုပ်ဆောင်ဖို့ လိုလားသရွေ့၊ ဘုရားသခင်က သူတို့ကို အသိအမှတ်ပြုမှာပါ။ လူတစ်ယောက်မှာ အစွမ်းအစ ကောင်းသည်ဖြစ်စေ၊ ညံ့သည်ဖြစ်စေ၊ လူအားလုံး သမ္မာတရားကို လိုက်စားပြီး ကိုယ့်စိတ်သဘောထား ပြောင်းလဲဖို့ အာရုံစိုက်ကြဖို့ လိုတယ်။ ပြင်ပ အခြေအနေတွေ၊ ကြိုးစားအားထုတ်မှုတွေနဲ့ အသုံးခံမှုတွေက လူတစ်ယောက်ရဲ့ အဆုံးသတ်နဲ့ ပန်းတိုင်ကို အဆုံးအဖြတ် မပေးနိုင်ပါဘူး။ အဓိကသော့ချက်က လူတစ်ယောက်ဟာ ဘုရားသခင်ရဲ့ လမ်းခရီးကို လိုက်လျှောက်ပြီး နှုတ်ကပတ်တော်ရဲ့ လက်တွေ့ကျမှုကို အသက်ရှင် နေထိုင်နိုင်ခြင်း ရှိမရှိဆိုတာပါပဲ။ ကျွန်မက ဘုရားသခင်ရဲ့ ဖြောင့်မတ်တဲ့ စိတ်သဘောထားကို နားမလည်ခဲ့ဘူး။ ကျွန်မရဲ့ အစွမ်းအစ ညံ့ဖျင်းမှုကြောင့် တာဝန်တွေမှာ အကြိမ်ကြိမ် ပြောင်းရွှေ့ခံရတာကို မြင်တဲ့အခါ၊ ကျွန်မ ဘယ်လောက်ပဲ ကြိုးစားပါစေ၊ ကျွန်မရဲ့ ညံ့ဖျင်းတဲ့ အစွမ်းအစနဲ့ဆိုရင် အကုန် အလကားပဲ ဖြစ်မှာ၊ ပြီးတော့ နောက်ဆုံးမှာ ဖယ်ရှားရှင်းလင်းခံရမှာပဲလို့ ထင်ခဲ့တယ်။ အဲဒါကြောင့်၊ ကျွန်မ အပျက်သဘောဆောင်ပြီး သတိထားစောင့်ကြည့်မိလာတယ်၊ ကိုယ့်တာဝန်တွေအပေါ်မှာတောင် မကျေနပ်ချက်တွေ ပုံချမိခဲ့တယ်။ ကျွန်မ သမ္မာတရားကို မလိုက်စားဘဲ ကောင်းချီးရဖို့ကိုပဲ ရှာဖွေခဲ့တယ်၊ ပြီးတော့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက လုံးဝ မပြောင်းလဲခဲ့ဘူး။ ကျွန်မက ရိုးရှင်းတဲ့ တာဝန်ပြောင်းရွှေ့မှုကိုတောင် ကျိုးနွံနာခံမှု မရှိနိုင်ခဲ့ရင်၊ ကယ်တင်ခြင်းခံရဖို့အကြောင်း ဘယ်လိုလုပ် ပြောနိုင်ရတာလဲ။ ကိစ္စတွေ ဒီအတိုင်းသာ ဆက်ဖြစ်နေရင်၊ ဘုရားသခင်က ကျွန်မကို ဖယ်ရှားရှင်းလင်းချင်တာ မဟုတ်ဘဲ၊ ကျွန်မရဲ့ အယူအဆတွေနဲ့ စိတ်ကူးတွေ၊ ပြီးတော့ ကောင်းချီးတွေလိုချင်တဲ့ ကျွန်မရဲ့ ရည်မှန်းချက်နဲ့ လိုအင်ဆန္ဒတွေကပဲ ကျွန်မကို ပျက်စီးခြင်းနဲ့ ဖယ်ရှားရှင်းလင်းခြင်းဆီ ဆိုက်ရောက်စေမှာပါ။ ဘုရားသခင်ကို ယုံကြည်ရာမှာ ကိစ္စရပ်တွေကို ဘုရားနှုတ်ကပတ်တော်တွေအတိုင်း မရှုမြင်ခြင်းက လူတစ်ယောက်ကို တကယ် ပျက်စီးစေတယ်ဆိုတာ ကျွန်မ မြင်သွားတယ်။

တစ်နေ့မှာ၊ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်မိပြီး၊ အဲဒါက ကျွန်မစိတ်နှလုံးထဲမှာ အမှုအရာတွေကို ပိုပြီးတော့တောင် ရှင်းလင်းသွားစေတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် အဘယ်ကြောင့် လူတို့ကို အမျိုးမျိုးသော အစွမ်းအစများဖြင့် ကြိုတင်ပြဋ္ဌာန်းသနည်း။ ဘုရားသခင်သည် အဘယ်ကြောင့် လူတို့ကို စုံလင်သော အစွမ်းအစ မပေးသနည်း။ ဤကိစ္စရပ်နှင့် စပ်လျဉ်း၍ ဘုရားသခင်၏ ရည်ရွယ်ချက်များမှာ အဘယ်အရာဖြစ်ကြောင်းနှင့် လူတို့သည် ယင်းကို မည်သို့ မှန်ကန်စွာ ချဉ်းကပ်သင့်ကြောင်းတို့နှင့်ပတ်သက်၍ ကဏ္ဍမည်မျှကို ငါတို့ မိတ်သဟာယဖွဲ့ပြီးပြီနည်း။ ယင်းတို့ကို အကျဉ်းချုပ်ကြစို့။ ပထမ ကဏ္ဍမှာ ယင်းကို ဘုရားသခင်ထံမှ ခံယူရန် ဖြစ်သည်။ ဤသည်မှာ လူတို့ ပိုင်ဆိုင်သင့်သည့် အခြေခံအကျဆုံး အတွေးအခေါ်နှင့် အမြင်ရှုထောင့် ဖြစ်သည်။ ဒုတိယ ကဏ္ဍမှာ သင်၏ အစွမ်းအစသည် မည်သည့်အရာဖြစ်ကြောင်း အသိအမှတ်ပြုပြီး အကဲဖြတ်ရန်ဖြစ်ကာ သင်၏ အစွမ်းအစနှင့် စွမ်းရည်အပေါ် အခြေခံ၍ ပြုမူဆောင်ရွက်ပြီး သင်၏ တာဝန်ကို ထမ်းဆောင်ရန် ဖြစ်သည်။ သင်၏ အစွမ်းအစနှင့် စွမ်းရည်ကို ကျော်လွန်သော အရာများကို လုပ်ဆောင်ရန် မကြိုးစားနှင့်။ သင် လုပ်နိုင်သည့်အရာကို တာဝန်သိသိ အသိဉာဏ်ရှိရှိနှင့် စိတ်ပါလက်ပါ လုပ်ဆောင်ပြီး ကောင်းစွာ လုပ်ဆောင်လော့။ သင် မလုပ်နိုင်သည့်အရာကို အတင်းအကျပ် မလုပ်နှင့်။ တတိယ ကဏ္ဍမှာ အဘယ်နည်း။ (ကျွန်ုပ်တို့သည် မိမိတို့၏ အစွမ်းအစကို ပြောင်းလဲရန် အစဉ်သဖြင့် ဆန္ဒမရှိရပါ။ ကျွန်ုပ်တို့၏ အစွမ်းအစသည် သာမန်ဖြစ်စေ၊ ညံ့ဖျင်းသည်ဖြစ်စေ၊ လုံးဝ မရှိသည်ဖြစ်စေ ကျွန်ုပ်တို့သည် ယင်းကို မှန်ကန်စွာ သဘောထားရပါမည်။ ကျွန်ုပ်တို့၏ အစွမ်းအစ ကောင်းမွန်ကြောင်း ဘုရားသခင်ကို သက်သေပြရန် ကျွန်ုပ်တို့ အစဉ်သဖြင့် ဆန္ဒမရှိရပါ။ ဤသည်မှာ မလျော်ကန်ပါ။) မှန်ပေသည်။ သင်၏ အစွမ်းအစကို မှန်ကန်စွာ သဘောထားလော့။ ညည်းညူခြင်း မရှိနှင့်။ ဘုရားသခင်က သင့်ကို မည်မျှပင် ပေးသည်ဖြစ်စေ ထိုအရာသည် သူက သင့်ထံမှ တောင်းဆိုမည့်အရာ ဖြစ်သည်။ ဘုရားသခင်က သင့်ကို မပေးထားသည့်အရာကို ဘုရားသခင်က သင့်ထံမှ မတောင်းဆိုပေ။ ဥပမာအားဖြင့် ဘုရားသခင်က သင့်ကို သာမန် အစွမ်းအစ သို့မဟုတ် ညံ့ဖျင်းသော အစွမ်းအစ ပေးထားပါက ခေါင်းဆောင်တစ်ဦး၊ အဖွဲ့ခေါင်းဆောင်တစ်ဦး သို့မဟုတ် ကြီးကြပ်ရေးမှူးတစ်ဦး ဖြစ်ရန် သူက သင့်ကို မတောင်းဆိုပေ။ သို့ရာတွင် ဘုရားသခင်က သင့်ကို စကားပြောကောင်းခြင်း၊ သင့်စိတ်ထဲရှိသော အရာများကို ထုတ်ဖော်ပြောဆိုနိုင်စွမ်း သို့မဟုတ် အချို့သော ဆုကျေးဇူးတစ်ခု ပေးထားပြီး ဤဆုကျေးဇူးနှင့် ဆက်စပ်သော အလုပ်ကို လုပ်ဆောင်ရန် သင့်ကို တောင်းဆိုပါက သင်သည် ယင်းကို ကောင်းစွာ လုပ်ဆောင်သင့်သည်။ ဘုရားသခင်က သင့်ကို ပေးထားသော အခြေအနေများနှင့်အညီ နေထိုင်ရန် မပျက်ကွက်နှင့်။ သင်သည် ဘုရားသခင်၏ ပေးသနားခြင်းနှင့်အညီ နေထိုင်ကာ ယင်းကို အစွမ်းကုန် ထုတ်သုံး၍ ကောင်းမွန်စွာ အသုံးချပြီး အပြုသဘောဆောင်သော အရာများ၌ အသုံးချလျက် လူသားမျိုးနွယ်ကို အကျိုးပြုသည့် တန်ဖိုးရှိသော အလုပ်၏ အကျိုးရလဒ်များကို ဖြစ်ထွန်းစေရမည်။ ထိုအရာသည် အလွန် ကောင်းမွန်ပေလိမ့်မည် မဟုတ်လော။ (ဟုတ်ပါသည်။) ထို့အပြင် ဘုရားသခင်သည် လူတို့ကို အမျိုးမျိုးသော အစွမ်းအစများ ပေးခြင်းတွင် ရည်ရွယ်ချက်ကောင်းများ ရှိကြောင်း သင် သိရမည်။ ဘုရားသခင်သည် သင့်ကို ကယ်တင်လိုသောကြောင့်ပင် သင့်အား လွန်ကဲစွာ ကောင်းမွန်သော အစွမ်းအစကို မပေးခြင်း ဖြစ်သည်။ ဤအရာတွင် ဘုရားသခင်၏ အပင်ပန်းခံရသော ရည်ရွယ်ချက်များ ပါရှိသည်။ ဘုရားသခင်က သင့်ကို သာမန် သို့မဟုတ် ညံ့ဖျင်းသော အစွမ်းအစ ပေးခြင်းသည် သင့်အတွက် ကာကွယ်မှုတစ်ခု ဖြစ်သည်။ လူတို့၌ လွန်ကဲစွာ ကောင်းမွန်သော သို့မဟုတ် ထူးခြားသော အစွမ်းအစ ရှိပါက ၎င်းတို့သည် လောကနှင့် စာတန်နောက်သို့ လိုက်ရန် လွယ်ကူလိမ့်မည်ဖြစ်ပြီး ဘုရားသခင်ကို ယုံကြည်လာရန် မလွယ်ကူပေ။ လောကရှိ စက်မှုလုပ်ငန်းများနှင့် နယ်ပယ်အသီးသီးမှ ထူးချွန်ပြောင်မြောက်သူများကို ကြည့်လော့၊ ၎င်းတို့သည် မည်သည့်လူစားမျိုးများ ဖြစ်ကြသနည်း။ ၎င်းတို့အားလုံးသည် ကြိုးကိုင်သူများ၊ လူဝင်စားသော နတ်ဆိုးများ ဖြစ်ကြ၏။ သင်က ၎င်းတို့ကို ဘုရားသခင်ကို ယုံကြည်ရန် ပြောပါက ‘ဘုရားသခင်ကို ယုံကြည်ခြင်းသည် မည်သည့်နေရာသို့မျှ မရောက်စေပါ၊ စွမ်းရည်မရှိသောသူများသာ ဘုရားသခင်ကို ယုံကြည်ကြသည်’ ဟု ၎င်းတို့ တွေးကြသည်။ လွန်ကဲစွာ ကောင်းမွန်သော အစွမ်းအစ၊ ကြီးမားသော စွမ်းရည်များနှင့် အဆင့်မြင့်သော နည်းဗျူဟာများ ရှိသည့်လူများသည် စာတန်၏ ဖမ်းဆီးခေါ်ဆောင်ခြင်းကို ခံကြရသည်။ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့် လုံးလုံးလျားလျား အသက်ရှင်ကြပြီး လောကအတွက် လုံးလုံးလျားလျား အသက်ရှင်ကြသည်။ ထိုသို့သော လူများသည် လူဝင်စားသော နတ်ဆိုးများ ဖြစ်ကြ၏။ ငါ့ကို ပြောလော့၊ ဘုရားသခင်သည် ထိုသို့သော လူများကို ကယ်တင်သလော။ (မကယ်တင်ပါ။) သို့ဆိုလျှင် သင်တို့သည် လောကကို လူဝင်စားသော နတ်ဆိုးတစ်ဦး ဖြစ်လိုသလော၊ သို့မဟုတ် သင်တို့သည် သာမန်လူတစ်ဦး၊ အစွမ်းအစ ညံ့ဖျင်းသော်လည်း ဘုရားသခင်၏ ကယ်တင်ခြင်းကို ရရှိနိုင်သော လူတစ်ဦး ဖြစ်လိုသလော။ (ကျွန်ုပ်တို့သည် သာမန်လူများ ဖြစ်လိုကြပါသည်။)...သင်သည် သာမန်အစွမ်းအစရှိသော ရိုးစင်းသော သာမန်လူတစ်ဦး ဖြစ်ရန် ရွေးချယ်ပြီး ဤဘဝ၌ ကောင်းမွန်သော လောကီစည်းစိမ်ကို ပျော်မွေ့ခံစားလိုခြင်း မရှိဘဲ၊ ထင်ပေါ်ကျော်ကြားလာရန် မလိုလားဘဲ၊ ဤလောက၌ အရာမဝင်သူ၊ လူတိုင်း၏ အထင်သေးခြင်းကို ခံရသူ ဖြစ်ရန် နှစ်သက်ကာ ဘုရားသခင်က လူတို့အား ပေးသနားသော ကယ်တင်ခြင်းအခွင့်အရေးကို မြတ်နိုးတန်ဖိုးထားရန် သို့မဟုတ် ရရှိရန် နှစ်သက်လျှင်၊ ဤသည်မှာ သင်၏ ရွေးချယ်မှုဖြစ်လျှင်၊ သင်သည် ကယ်တင်ခြင်းခံရရန် ရွေးချယ်ကာ ဤလောကနောက်သို့ မလိုက်ရန် ရွေးချယ်၊ သင်၏ စိတ်နှလုံးထဲ၌ ဤလောကနှင့် မသက်ဆိုင်ဘဲ ဘုရားသခင်နှင့်သာ သက်ဆိုင်ရန် ဆန္ဒရှိလျှင် သင်သည် ဘုရားသခင်က သင့်အား ပေးသနားထားသော အစွမ်းအစကို မထီမဲ့မြင် မပြုသင့်ပေ။ သင်၏ အစွမ်းအစသည် အလွန် ညံ့ဖျင်းလျှင်ပင် သို့မဟုတ် ဘုရားသခင်က သင့်ကို မည်သည့် အစွမ်းအစမျှ မပေးလျှင်ပင် သင်သည် ဤအချက်ကို ဝမ်းမြောက်စွာ လက်ခံသင့်ပြီး ဘုရားသခင် သင့်ကို ပေးထားသော စွမ်းရည်အမျိုးမျိုး၏ ပင်ကို အခြေအနေများနှင့်အတူ ဖန်ဆင်းခံတစ်ဦး၏ တာဝန်ကို ကောင်းမွန်စွာ ဖြည့်ဆည်းသင့်သည်။ နောက်တစ်ချက်မှာမူကား ဘုရားသခင်က လူတို့အား ပေးသနားသော အစွမ်းအစသည် ထိုမျှ မကောင်းလျှင်ပင်၊ သာမန်လူတို့၏ အစွမ်းအစမျှသာဖြစ်ပြီး ကိုယ်တော်က ၎င်းတို့အား ကဏ္ဍပေါင်းစုံ၌ ပေးသနားသော စွမ်းရည်များသည် သာမန် သို့မဟုတ် ညံ့ဖျင်းနေလျှင်ပင် ဘုရားသခင်က လူတို့အား လက်တွေ့လုပ်ဆောင်ရန် သွန်သင်ပေးသည့် အခြေခံအကျဆုံးသော သမ္မာတရားများကိုမူ ၎င်းတို့သည် ယင်းတို့ကို စိတ်နှလုံးသွင်း၍ လက်တွေ့လုပ်ဆောင်ရန် ဆန္ဒရှိပါက ဖြစ်မြောက်အောင်မြင်ပြီး ရရှိနိုင်ပေသည်။ သင်၏ အစွမ်းအစမှာ အလွန် ညံ့ဖျင်းပြီး သင်၏ သဘောပေါက်နားလည်နိုင်စွမ်း၊ အမှုအရာများကို လက်ခံနိုင်စွမ်း၊ သုံးသပ်ဆုံးဖြတ်နိုင်စွမ်းနှင့် အမှုအရာများကို ပိုင်းခြားသိမြင်နိုင်စွမ်းတို့သည် အလွန် ညံ့ဖျင်းသည် သို့မဟုတ် လုံးဝ မရှိလျှင်ပင် သင်၌ အခြေခံအကျဆုံး လူ့သဘာဝနှင့် ဆင်ခြင်တုံတရား ရှိသရွေ့ ဘုရားသခင်က သင့်ကို အပ်နှံထားသော လုပ်ငန်းဆောင်တာများနှင့် အလုပ်များကို ပြီးမြောက်နိုင်ပြီး ကောင်းစွာ လုပ်ဆောင်နိုင်သည်။ ထို့အပြင် ဘုရားသခင်က လူတို့ထံမှ တောင်းဆိုသော ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် အခြေခံအကျဆုံး နည်းလမ်းသည် သင် လိုက်လျှောက်နိုင်သော အရာတစ်ခုဖြစ်သည်၊ ယင်းသည် သင် ရရှိနိုင်ပြီး ဖြစ်မြောက်အောင်မြင်နိုင်သော အရာဖြစ်သည်။ ထို့ကြောင့် ဘုရားသခင်သည် သင့်ကို အလွန် ကောင်းမွန်သော အစွမ်းအစ ပေးရန် မည်သည့်အခါမျှ မရည်ရွယ်ခဲ့ပေ။ ဘုရားသခင်က သင့်ကို အစွမ်းအစကောင်းနှင့် အထူး စွမ်းရည်အချို့ ပေးပြီး လောကတွင် လူဝင်စားသော နတ်ဆိုးတစ်ကောင် ဖြစ်ခွင့်ပေးပါက ဘုရားသခင်သည် သင့်ကို ကယ်တင်လိမ့်မည် မဟုတ်ပေ။ ဤကိစ္စနှင့် စပ်လျဉ်း၍ ဘုရားသခင်၏ စိတ်နှလုံးကို သင်တို့ ယခု နားလည်နိုင်သလော။ (နားလည်ပါသည်။) သင်သည် ဘုရားသခင်၏ စိတ်နှလုံးကို နားလည်နိုင်ပါက ယင်းမှာ ကောင်းမွန်သည်၊ သင်သည် ဤသမ္မာတရားကို နားလည်ပြီး သင်၏ ကိုယ်ပိုင် အစွမ်းအစကို မှန်ကန်စွာ သဘောထားလိမ့်မည်၊ ဤကဏ္ဍတွင် အခက်အခဲများ ရှိတော့မည် မဟုတ်ပေ။ ဤနေရာမှစ၍ လူတို့သည် မိမိတို့ လုပ်သင့်သည့်အရာကို ရိုးရှင်းစွာ လုပ်ဆောင်သင့်သည်။ အလုပ်တစ်ခုတည်း ဖြစ်လျှင်ပင် ယင်းကို ကောင်းစွာ လုပ်ဆောင်ရန် သင်၏ စိတ်နှလုံးနှင့် အားထုတ်မှုကို ထည့်သွင်းလော့၊ သင့်အပေါ် ဘုရားသခင်၏ မျှော်လင့်ချက်များနှင့်အညီ နေထိုင်ရန် မပျက်ကွက်နှင့်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) လူတစ်ယောက်စီရဲ့ အစွမ်းအစကို ဘုရားသခင်က ပြဌာန်းထားတယ်ဆိုတာ ဘုရားနှုတ်ကပတ်တော်ကနေ ကျွန်မ မြင်လိုက်ရတယ်။ လူတစ်ယောက်ရဲ့ အစွမ်းအစ ကောင်းသည်ဖြစ်စေ၊ ညံ့သည်ဖြစ်စေ၊ အားလုံးမှာ ဘုရားသခင်ရဲ့ ရည်ရွယ်ချက်ကောင်း ရှိပါတယ်။ အစွမ်းအစ ညံ့တာကတောင်မှ လူတစ်ယောက်အတွက် ဘုရားသခင်ရဲ့ ကာကွယ်မှု တစ်ခုပါပဲ။ ဒါက တကယ် မှန်ပါတယ်။ ကျွန်မမှာ မာနထောင်လွှားတဲ့ စိတ်သဘောထား ရှိခဲ့တယ်၊ တာဝန်တွေမှာ ရလဒ်တချို့ ရလာတဲ့အခါ၊ ကျွန်မ စိတ်ကြီးဝင်လာပြီး၊ တခြားလူတွေထက် ကျွန်မက ပိုတော်တယ်လို့ ခံစားရတယ်၊ ပြီးတော့ တခြားလူတွေကို အထင်သေးတာမျိုးတောင် လုပ်မိတယ်။ တခြားလူတွေ အထင်ကြီးတာကို ခံချင်ခဲ့တာလေ။ ကျွန်မရဲ့ သဘာဝအရ ကျွန်မမှာသာ အစွမ်းအစ ကောင်းကောင်း ရှိခဲ့ရင် ကျွန်မက အန္တိခရစ်တစ်ယောက်ရဲ့ လမ်းကြောင်းပေါ် လျှောက်လှမ်းမိသွားနိုင်တယ်။ ကျွန်မရဲ့ အစွမ်းအစနဲ့ အလုပ်လုပ်နိုင်စွမ်းက ကျွန်မရဲ့ တွဲဖက် ညီအစ်မတွေလောက် မကောင်းပေမဲ့၊ သန့်စင်ရေး စာရွက်စာတမ်းတွေကို ကိုင်တွယ်တဲ့အလုပ်ကို ကျွန်မ လုပ်နိုင်ပါသေးတယ်၊ ဒါကြောင့် ဘုရားသခင်ရဲ့ သတ်မှတ်ချက်တွေအတိုင်း ကျွန်မ အကောင်းဆုံး လုပ်သင့်တယ်၊ သန့်စင်ရေး စာရွက်စာတမ်းတွေကို စည်းမျဉ်းတွေအတိုင်း စီစဉ်ပြီး၊ ဘုရားသခင်ကို ကျေနပ်စေဖို့ ဘုရားသခင် ပေးထားတဲ့ စွမ်းရည်ကို အသုံးပြုရမယ်။

နောက်ပိုင်းမှာ၊ ခေါင်းဆောင်တွေဆီက စာတစ်စောင် ကျွန်မ ရခဲ့တယ်၊ တခြားဒေသက အသင်းတော်တစ်ခုမှာ တာဝန်တစ်ခု လစ်လပ်နေလို့ လူတစ်ယောက် အရေးပေါ် လိုအပ်နေတယ်၊ ပြီးတော့ ကျွန်မကို သွားဖို့ စီစဉ်ပေးချင်တယ်တဲ့။ စာကို ဖတ်ပြီးတဲ့အခါ၊ ကျွန်မ ပျော်လည်းပျော် စိတ်လည်းပူသွားတယ်။ ဒီတာဝန်ကို ထမ်းဆောင်တာက ကျွန်မကို လေ့ကျင့်ခွင့် ပိုရစေပြီး ကျွန်မရဲ့ အသက် ဝင်ရောက်မှုကို အကျိုးရှိစေမှာမို့လို့ ကျွန်မ ပျော်တယ်၊ ဒါပေမဲ့ “ငါ့ရဲ့ အစွမ်းအစနဲ့၊ ငါ နိုင်နင်းပါ့မလား။ ငါ မနိုင်နင်းဘဲ နောက်ဆုံးမှာ ထပ်ပြီး တာဝန်ပြောင်းခံရရင် ဘယ်လိုလုပ်မလဲ” ဆိုပြီး စိတ်ပူမိတယ်။ ကျွန်မရဲ့ အနာဂတ်နဲ့ ပန်းတိုင်အတွက် ထပ်ပြီး စိုးရိမ်နေမိမှန်း သဘောပေါက်မိလိုက်တယ်၊ ဒါကြောင့် ကိုယ့်ဇာတိပကတိကို ပုန်ကန်ပြီး အမှုအရာတွေကို နှုတ်ကပတ်တော်အတိုင်း ရှုမြင်ဖို့ လိုလားစိတ်နဲ့ ဘုရားသခင်ဆီ ဆုတောင်းခဲ့တယ်။ ပြီးတော့ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့တယ်။ “လူတို့သည် ၎င်းတို့၏ ကိုယ်ပိုင် အစွမ်းအစကို အကျိုးသင့်အကြောင်းသင့် ချဉ်းကပ်နိုင်ပြီးနောက် လက်တွေ့ကျသော နည်းလမ်းဖြင့် ဘုရားသခင် အလိုရှိသည့် ဖန်ဆင်းခံများအဖြစ် ပြုမူဆောင်ရွက်လျက် ၎င်းတို့၏ ပင်ကိုအစွမ်းအစကို အခြေခံ၍ ၎င်းတို့ လုပ်ဆောင်သင့်သည့်အရာကို မှန်ကန်စွာ လုပ်ဆောင်ရင်း၊ မိမိတို့၏ သစ္စာစောင့်သိမှုနှင့် အားထုတ်မှုအားလုံးတို့ကို ရည်စူးမြှုပ်နှံထားရင်း မိမိတို့၏ ကိုယ်ပိုင် နေရာကို မှန်ကန်စွာ ပိုင်းခြားသိမြင်သည့်အခါ ဘုရားသခင်၏ စိတ်ကျေနပ်မှုကို ၎င်းတို့ စွမ်းဆောင်ရရှိကြပေသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) ဘုရားနှုတ်ကပတ်တော်တွေ ဖတ်ပြီးတဲ့နောက်မှာ၊ ကျွန်မ စိတ်နှလုံးထဲမှာ လွတ်မြောက်မှုကို ခံစားလိုက်ရတယ်။ ကျွန်မရဲ့ အနာဂတ်အတွက် ဆက်ပြီး စိုးရိမ်ပူပန်တာ၊ စီစဉ်တာတွေ လုပ်လို့မဖြစ်တော့ဘူး။ အဲဒီအချိန်ကစပြီး၊ ကျွန်မတာဝန်တွေကို သစ္စာရှိရှိ ထမ်းဆောင်ဖို့ကိုပဲ အာရုံစိုက်သင့်တယ်၊ ပြီးတော့ ကျွန်မ နားမလည်တဲ့အရာတွေ၊ ဘယ်လိုလုပ်ရမှန်း မသိတဲ့အရာတွေအတွက်၊ ဘုရားသခင်ဆီ ပိုဆုတောင်းသင့်ပြီး ညီအစ်ကို မောင်နှမတွေဆီကနေ ရှာဖွေသင့်တယ်။ တကယ်လို့ တစ်နေ့နေ့မှာ ကျွန်မရဲ့ အစွမ်းအစ ညံ့ဖျင်းမှုကြောင့် သတ်မှတ်ချက်တွေကို မမီတော့ဘဲ တာဝန်ပြောင်းခံရရင်တောင်မှ၊ ကျွန်မ ကျိုးနွံနာခံဖို့ ဆန္ဒရှိပါတယ်။ ဒီအတွေးနဲ့၊ ကျွန်မ ဒီတာဝန်ကို လက်ခံလိုက်တယ်။

ကျွန်မရဲ့ တာဝန်ထမ်းဆောင်မှုမှာ အားနည်းချက်တွေ၊ လိုအပ်ချက်တွေ အများကြီး ရှိနေသေးပြီး ကျွန်မ ထည့်မတွက်မိတဲ့ ကဏ္ဍတွေ အများကြီး ရှိနေသေးပေမဲ့၊ ကျွန်မရဲ့ အစွမ်းအစ ညံ့ဖျင်းမှုကြောင့် ကျွန်မ ဘောင်ခတ်မခံရတော့ဘူး၊ ပြီးတော့ တာဝန်တွေ ထမ်းဆောင်နေတုန်းမှာ ကျွန်မ လုံးဝ စိတ်အေးချမ်းရတယ်။ လူတွေနဲ့ အမှုအရာတွေကို ရှုမြင်ရာမှာ၊ ပြီးတော့ ကျင့်ကြံပြုမူပြီး လုပ်ဆောင်ရာမှာ ဘုရားနှုတ်ကပတ်တော်နဲ့ သမ္မာတရားအတိုင်း ပြုမူလုပ်ဆောင်မှသာ လူတစ်ယောက်က လွတ်လပ်မှုနဲ့ လွတ်မြောက်မှုကို ရနိုင်တယ်ဆိုတာ ကျွန်မ တကယ် တွေ့ကြုံခဲ့ရတယ်။ အခု ကျွန်မမှာ ဒီလို အတွေ့အကြုံ နည်းနည်းပဲ ရှိသေးတယ်၊ နောက်ပြီး ကျွန်မအတွက် ဘုရားနှုတ်ကပတ်တော်တွေကို ပိုပြီး လက်တွေ့လုပ်ဆောင်ဖို့နဲ့ တွေ့ကြုံဖို့ လိုပါသေးတယ်။


၆၁။ မိသားစု၏ ညှဉ်းပန်းနှိပ်စက်မှုကြားမှ ရွေးချယ်မှု

ချင်ဖန်း၊ တရုတ်ပြည်

တစ်ချိန်တုန်းက ကျွန်မမှာ သာယာပျော်ရွှင်တဲ့ မိသားစုလေး တစ်ခုရှိခဲ့တယ်။ ကျွန်မတို့က စားဝတ်နေရေးအတွက် ပူစရာမလိုဘဲ နေထိုင်ခဲ့ကြတာပါ။ ဒါပေမဲ့ ကျွန်မ ဒုတိယကိုယ်ဝန် လွယ်ထားရတဲ့ အစောပိုင်းကာလမှာ သွေးလေလည်ပတ်မှုကောင်းစေတဲ့ တရုတ်တိုင်းရင်းဆေးတစ်မျိုးကို ကျွန်မ သတိမထားမိဘဲ သောက်မိလိုက်တာ ကိုယ်ဝန်ပျက်ကျလုနီးပါး ဖြစ်သွားခဲ့တယ်။ ဒါပေမဲ့ နောက်ပိုင်းမှာ ဆေးကုသမှု ခံယူပြီး ကျွန်မသားလေးကို မွေးဖွားနိုင်ခဲ့ပါတယ်။ ကျွန်မရော ကလေးပါ ဘေးကင်းခဲ့ပေမဲ့ ကိုယ်ဝန်ဆောင်ချိန်မှာ ဆေးသောက်မိရင် ကလေးက လူပုလေး ဖြစ်သွားတတ်တယ်လို့ အွန်လိုင်းမှာ ကျွန်မ ဖတ်မိလိုက်တယ်။ ဒါက ကျွန်မစိတ်နှလုံးထဲမှာ ဝန်ထုပ်ဝန်ပိုးကြီးတစ်ခု ဖြစ်လာခဲ့တာပေါ့။ ကျွန်မသားထက် ငယ်တဲ့ တခြားကလေးတွေက အရပ်ပိုရှည်နေတာကို မြင်ရတိုင်း ကျွန်မရင်ထဲမှာ တော်တော်လေး နာကျင်ခံစားရပြီး ကိုယ့်ကိုယ်ကိုယ် အပြစ်တင်စိတ်နဲ့ ခဏခဏ နေထိုင်ခဲ့ရတယ်လေ။ ဒီကိစ္စနဲ့ပတ်သက်ပြီး ကျွန်မ မျက်ရည်ကျခဲ့ရတာတွေကတော့ ဘယ်နကြိမ်မှန်းကို မသိတော့ဘူး။ ၂၀၁၃ ခုနှစ်၊ အောက်တိုဘာလမှာ ကျွန်မဆွေမျိုးတစ်ယောက်က အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မဆီမှာ သက်သေခံခဲ့တယ်။ ပြီးတော့ “ဘုရားသခင်သည် လူ့အသက်၏ အရင်းအမြစ်ဖြစ်သည်” ဆိုတဲ့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ်ကို သူ ကျွန်မကို ပြခဲ့တယ်။ အဲဒီထဲက စာတစ်ပိုဒ်က ကျွန်မကို အရမ်း စွဲမှတ်သွားစေခဲ့တယ်။ ဘုရားသခင်က ပြောသည် “ဤကမ္ဘာကြီးထဲသို့ သင်ငိုယိုကာ ရောက်ရှိလာသည့်အချိန်မှစ၍ သင်သည် သင်၏တာဝန်ကို စတင်၍ ဖြည့်ဆည်းရပေတော့သည်။ ဘုရားသခင်၏ အစီအစဉ်နှင့် သူ၏ကြိုတင်ပြဋ္ဌာန်းမှုအတွက် သင်၏ကဏ္ဍကို သင်ဆောင်ရွက်ပြီး သင့်ဘဝ၏ ခရီးစဉ်ကို စတင်ရတော့သည်။ သင့်နောက်ကြောင်းရာဇဝင်က မည်သည့်အရာ ဖြစ်ကောင်းဖြစ်နိုင်ပါစေ၊ သင့်ရှေ့ဆက်ခရီးတို့ မည်သည့်အရာ ဖြစ်ကောင်း ဖြစ်နိုင်ပါစေ၊ မည်သို့ပင် ဖြစ်နေစေကာမူ မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် ကြိုတင်စီစဉ်ခြင်းများကို မရှောင်နိုင်ပေ၊ ပြီးလျှင် မည်သူတစ်ဦးတစ်ယောက်ကမျှ ကိုယ့်ကံကြမ္မာကိုယ် မထိန်းချုပ်နိုင်ပေ။ အကြောင်းမှာ အရာခပ်သိမ်းကို အချုပ်အခြာအာဏာ ကိုင်စွဲထားသော သူတစ်ပါးတည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်) ဘုရားနှုတ်ကပတ်တော်တွေက ကျွန်မကို အရမ်း တို့ထိခဲ့တယ်။ လူ့အသက်က ဘုရားသခင်ဆီက လာတယ်၊ ကိုယ်က ဘယ်လိုကလေးမျိုး ရမယ်ဆိုတာ ကိုယ့်အပေါ် မူတည်တာမဟုတ်ဘူး၊ ပြီးတော့ ဒါတွေအားလုံးက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေရဲ့ အစိတ်အပိုင်းဖြစ်တယ်ဆိုတာတွေကို ကျွန်မ သိလာရတယ်။ အဲဒီအချိန်မှာ ကျွန်မ မငိုဘဲ မနေနိုင်တော့ဘူး။ ဒါနဲ့ ကျွန်မရဲ့ နာကျင်မှုတွေ၊ စိုးရိမ်ပူပန်မှုတွေ အားလုံးကို ဘုရားသခင်ဆီ ဖွင့်ချလိုက်တယ်။ အရင်က တစ်ခါမှ မခံစားဖူးတဲ့ လွတ်မြောက်မှုမျိုးကို ကျွန်မစိတ်နှလုံးထဲမှာ ခံစားလိုက်ရတယ်။ နောက်ပိုင်းမှာ ဘုရားနှုတ်ကပတ်တော်တွေကို ဖတ်ရှုပြီး ဒီလောကမှာ လူတစ်ယောက်က ယောက်ျားလေးဖြစ်မလား၊ မိန်းကလေး ဖြစ်မလား၊ သူ့ရုပ်ရည်သွင်ပြင်နဲ့ အရပ်အမောင်းတွေ အားလုံးကို ဘုရားသခင်က ကြိုတင်ပြဋ္ဌာန်းထားတာဖြစ်ပြီး ပြင်ပအခြေအနေတွေကြောင့် ပြောင်းလဲသက်ရောက်သွားတာမျိုး မရှိဘူးဆိုတာကိုလည်း ကျွန်မ နားလည်ခဲ့တယ်။ ကျွန်မကလေး ကျန်းမာဖို့ ဘုရားသခင်က ပြဌာန်းထားပြီးသားဆိုရင် ကျွန်မ ဆေးသောက်မိရင်တောင်မှ သူ့ကျန်းမာရေးကို ထိခိုက်မှာ မဟုတ်ဘူးလေ။ ဘုရားနှုတ်ကပတ်တော်တွေက ကျွန်မရဲ့ အတွင်းက သောကတွေကို ဖယ်ရှားပေးတဲ့ ကုသဆေးတစ်လက်လို့ ကျွန်မ ခံစားခဲ့ရပြီး ကျွန်မစိတ်နှလုံးထဲမှာ အရမ်းကို အေးချမ်းပြီး လွတ်မြောက်သွားသလို ခံစားခဲ့ရတယ်။

အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီး ခြောက်လအကြာမှာ အသင်းတော်မှာ ကျွန်မ တာဝန်တွေ စထမ်းဆောင်ခဲ့တယ်။ အစတုန်းကတော့ ကျွန်မယောက်ျားက ဒါကို မကန့်ကွက်ခဲ့ပါဘူး။ ဒါပေမဲ့ ၂၀၁၄ ခုနှစ်၊ မေလမှာ အနန္တတန်ခိုးရှင် ဘုရားသခင် အသင်းတော်ကို ကဲ့ရဲ့ရှုတ်ချဖို့၊ ပုတ်ခတ်စော်ကားဖို့နဲ့ နာမည်ဖျက်ဖို့အတွက် စီစီပီက ဖြန့်ဝေထားတဲ့ အပျက်သဘောဆောင်တဲ့ ဝါဒဖြန့်မှုတွေ အားလုံးကို တီဗွီနဲ့ အင်တာနက်မှာ သူ မြင်သွားခဲ့ပြီး ကျွန်မရဲ့ ယုံကြည်ခြင်းကို သူ စပြီး တားဆီးပါတော့တယ်။ ဘုရားနှုတ်ကပတ်တော်တွေ ဖတ်ဖို့ ကျွန်မသုံးတဲ့ MP5 စက်ကိုတောင် သူ ရိုက်ခွဲပြီး ပြောတယ်၊ “အွန်လိုင်းမှာ သူတို့ ဘာပြောလဲ ကြည့်စမ်း။ အနန္တတန်ခိုးရှင် ဘုရားသခင်ကို မင်း ယုံကြည်တာကို နိုင်ငံတော်က ဆန့်ကျင်တယ်၊ ရဲတွေက မင်းကို ဖမ်းမှာ။ မင်းသာ အဖမ်းခံရရင် အရမ်း အရှက်ရဖို့ ကောင်းမှာပဲ။ ဘုရားသခင်ကို ယုံကြည်တဲ့သူတွေက မိသားစုတွေကို စွန့်ပစ်ပြီး ပုံမှန်ဘဝနဲ့ မနေထိုင်ကြဘူးလို့လည်း အင်တာနက်မှာ ပြောထားတယ်” တဲ့။ ကျွန်မက၊ “ဘုရားသခင်ကို ကျွန်မ စယုံကြည်ကတည်းက အခုချိန်အထိ မိသားစုကို ကျွန်မ စွန့်ပစ်ခဲ့ဖူးလား၊ ဒါမှမဟုတ် ပုံမှန်ဘဝနဲ့ နေထိုင်တာကို ရပ်တန့်ခဲ့ဖူးလား။ ကျွန်မတို့ စုဝေးတာက ဘုရားနှုတ်ကပတ်တော်တွေကို အတူတူ ဖတ်ကြရုံပါပဲ၊ ရှင်အမြင်ပဲလေ။ ကျွန်မတို့က တရားမဝင်တာ ဘာမှမလုပ်ခဲ့ဘူး၊ ဒီတော့ ရဲတွေက ကျွန်မတို့ကို ဖမ်းတာ တရားဝင်လို့လား။ ခိုးတာ၊ လုတာ၊ လောင်းကစားတာ၊ ပြည့်တန်ဆာလုပ်တာတွေကျတော့ အရေးမယူဘဲ ယုံကြည်သူတွေကိုကျတော့ သီးသန့် လိုက်ဖမ်းတယ်။ ဒါက အမှားအမှန် ပြောင်းပြန်ဖြစ်နေတာ မဟုတ်ဘူးလား” လို့ ပြန်ပြောလိုက်တယ်။ ဒါပေမဲ့ ကျွန်မ ဘယ်လိုပဲပြောပြော ကျွန်မယောက်ျားက လုံးဝ နားမထောင်ပါဘူး။ နောက်ပိုင်းမှာ ဘုရားသခင်ကို ကျွန်မ ယုံကြည်တဲ့အတွက် သူက ကျွန်မကို အမြဲတမ်း ညှဉ်းပန်းနှိပ်စက်တော့တာပဲ၊ ပြီးတော့ သူ စိတ်မပျော်မရွှင်ဖြစ်တိုင်း ဘုရားသခင်ကို ကျွန်မ ယုံကြည်တဲ့အကြောင်းကိုပဲ အစဖော်တယ်။ အလုပ်ကနေ အိမ်ပြန်ရောက်လို့ ကျွန်မ မရှိတာကို မြင်တိုင်း သူက ဒေါသပေါက်ကွဲပြီး အော်ပြောတယ်၊ “ငါတို့ ဘယ်လိုလုပ် ဒီလို ဆက်နေလို့ရမှာလဲ။ မင်း ဒီလိုပုံစံနဲ့ ဆက်ယုံကြည်နေရင် ငါ ရဲခေါ်လိုက်မယ်” တဲ့။ သူက ညဘက်တွေမှာ မူးပြီး အိမ်ပြန်ရောက်လာတတ်တယ်၊ ပြီးရင် ကျွန်မကို အော်ဟစ်ပြီး ဘုရားနှုတ်ကပတ်တော် စာအုပ်တွေကို ဖျက်ဆီးပစ်မယ်ဆိုပြီး ကျွန်မပစ္စည်းတွေကို မွှေနှောက်ရှာတော့တာပဲ။ သူက ကျွန်မ ဆံပင်ကို ဆွဲပြီး ကြမ်းပြင်ပေါ် တရွတ်တိုက်ဆွဲတဲ့အပြင်၊ သန်းခေါင်ယံကြီးမှာ ကျွန်မကို အိမ်ပေါ်က အတင်းဆင်းခိုင်းသေးတယ်။ ကျွန်မ ဒေါသထွက်ပြီး တွေးမိတယ်၊ “ငါ ဘုရားသခင်ကို ယုံကြည်တာက ညီအစ်ကိုမောင်နှမတွေနဲ့ စုဝေးပြီး ဘုရားနှုတ်ကပတ်တော်တွေကို စားသောက်ကြရုံလေးပါ၊ ဒါကို ငါ့ယောက်ျားက ငါ့ကို ဒီလိုဆက်ဆံတယ်၊ သူက တကယ့် နတ်ဆိုးပဲ” လို့ပေါ့။ ဒေါသထွက်တဲ့အချိန်မှာ၊ ကျွန်မလည်း အိမ်ပေါ်က ဆင်းသွားဖို့ တွေးမိတယ်၊ ဒါပေမဲ့ ကျွန်မရဲ့ ငယ်ရွယ်တဲ့ ကလေးနှစ်ယောက်ကို တွေးမိတဲ့အခါ၊ ပြီးတော့ ကြိုးစားတည်ဆောက်ထားတဲ့ အိမ်ထောင်ရေးကို ဒီလိုမျိုး အပျက်စီးမခံချင်တာနဲ့ပဲ ကျွန်မ သည်းခံခဲ့တယ်။ ဒါပေမဲ့ မမျှော်လင့်ဘဲ ကျွန်မယောက်ျားရဲ့ ညှဉ်းပန်းနှိပ်စက်မှုက ပိုပြီး ပြင်းထန်လာခဲ့ပါတယ်။

၂၀၁၆ ခုနှစ်၊ ဖေဖော်ဝါရီလ ၁၆ ရက်နေ့မှာပေါ့၊ နေ့လယ်စာ စားပြီးတဲ့အချိန်မှာ ကျွန်မက စုဝေးပွဲသွားဖို့ ပြင်ဆင်နေတုန်း ကျွန်မယောက်ျားက “မင်း ထပ်သွားဦးမလို့လား။ မင်း ပုံမှန်ဘဝနဲ့ မနေတော့ဘူးလား” လို့ အော်ပြောတယ်။ ကျွန်မက ပြန်ပြောတာပေါ့၊ “ကျွန်မ ပုံမှန်ဘဝနဲ့ မနေဘူးဆိုတာ ဘာကိုဆိုလိုတာလဲ။ အိမ်မှုကိစ္စတွေကို ကျွန်မ ဘာမှ မပျက်ကွက်ခဲ့ပါဘူး။ ထမင်းဟင်းလည်း ချက်တယ်၊ အိမ်သန့်ရှင်းရေးလည်း လုပ်တယ်၊ ပြီးတော့ ကျွန်မအတွက် ကိုယ်ပိုင်အချိန်လည်း ရှိဖို့လိုတယ်လေ” လို့ပေါ့။ ကျွန်မ တံခါးဖွင့်တော့မယ့်အချိန်မှာပဲ သူက ရုတ်တရက် တံခါးကို သော့ခတ်လိုက်ပြီး ကျွန်မ ထွက်မသွားနိုင်အောင် ပိတ်ရပ်လိုက်တယ်။ ပြီးတော့ သူ့ဖုန်းနဲ့ ကျွန်မကို ခြိမ်းခြောက်ပြီးပြောတယ်၊ “မင်း ထပ်ထွက်သွားရင် ငါ ရဲခေါ်လိုက်မယ်” တဲ့။ ပြောရင်းနဲ့ အရေးပေါ်ဖုန်းနံပါတ် ၁၁၀ ကို ရိုက်ထည့်လိုက်တယ်။ ကျွန်မ အရမ်း ထိတ်လန့်သွားတယ်။ အစိမ်းရောင် ခေါ်ဆိုမှု ခလုတ်ကို သူ နှိပ်တော့မယ့်ဆဲဆဲ ဖြစ်နေတာ မြင်တော့ ကျွန်မက “ဒီနေ့ ရှင်သာ အဲဒီဖုန်းကို ခေါ်လိုက်ရင် နောက်ဆက်တွဲ ဘာဖြစ်လာမလဲဆိုတာ သိရဲ့လား။ မကောင်းမှုလုပ်ရင် ဝဋ်လည်တတ်တယ်နော်” လို့ အလျင်စလို ပြောလိုက်တယ်။ ဖုန်းကို ကိုင်ထားရင်းနဲ့ သူ့လက်တွေ ခဏလောက် တုန်ရီသွားတယ်၊ ပြီးတော့ ဖုန်းခေါ်တဲ့ နေရာကနေ ပြန်ထွက်လိုက်ပြီး ဒေါသတကြီးနဲ့ ပြောတယ်၊ “ငါ ဒီလိုပုံစံနဲ့ ဆက်မနေနိုင်တော့ဘူး။ ဒီနေ့ ငါ အလုပ်မသွားတော့ဘူး။ ဒီနေ့ မင်း တစ်ခုကို ရွေးချယ်ရမယ်။ ငါတို့ ကွာရှင်းဖို့ကိစ္စ ဆွေးနွေးရအောင် မင်းအဖေနဲ့ ငါ့အမေကို ငါ ဖုန်းခေါ်လိုက်မယ်” တဲ့။ ပြီးတော့ သူက ကျွန်မမိဘတွေနဲ့ သူ့အမေကို ဖုန်းခေါ်လိုက်တယ်။ ကျွန်မ ဘာလုပ်ရမှန်း မသိတော့ဘူး၊ ပြီးတော့ တော်တော်လေး အားနည်းသွားသလို ခံစားလိုက်ရတယ်။ နံရံပေါ်က မိသားစုဓာတ်ပုံကို ကြည့်ရင်း ကျွန်မ မတွေးဘဲ မနေနိုင်တော့ဘူး၊ “ငါတို့ ဒီအခြေအနေထိရောက်ဖို့ မလွယ်ကူခဲ့ဘူး။ ဘဝက ခက်ခဲကြမ်းတမ်းခဲ့တယ်၊ အရင်တုန်းကဆိုရင် သူ့အလုပ်ကြောင့် ငါတို့ အတူတူရှိတဲ့အချိန်တွေက အရမ်း နည်းခဲ့တာ။ ဒါပေမဲ့ အခုတော့ သူလည်း အလုပ်အတည်တကျ ဖြစ်နေပြီ၊ အိမ်အကြီးကြီးနဲ့ နေနေရပြီ၊ ငါတို့ဘဝက ပူပင်စရာ မရှိဘူး။ သားလေးနဲ့ သမီးလေးက နှစ်ယောက်လုံး ထက်မြက်ပြီး ကျန်းမာကြတယ်။ မိသားစုရော၊ အလုပ်အကိုင်ရော ငါတို့ တကယ် အဆင်ပြေနေပြီ။ ငါတို့သာ ကွာရှင်းလိုက်ရင် ငါ ဒါတွေအားလုံး ဆုံးရှုံးရမှာ။ ဘုရားသခင်ကို ယုံကြည်လို့ ညှဉ်းပန်းနှိပ်စက်မှုတချို့ကို ငါ ရင်ဆိုင်နေရပေမဲ့ အနည်းဆုံးတော့ ငါ့မှာ ပြည့်စုံတဲ့ မိသားစုလေး ရှိနေတယ်၊ ကလေးတွေမှာလည်း အဖေရော အမေရော ရှိနေကြတာ။ ငါတို့ ဘယ်လိုလုပ် ဒီလိုပဲ လွယ်လွယ်ကူကူ ကွာရှင်းလိုက်လို့ ဖြစ်မှာလဲ။ အဲဒီအဆင့်ထိ ငါ ရောက်မသွားစေချင်ဘူး” လို့ပေါ့။ မိဘတွေကို ဖုန်းမခေါ်အောင် သူ့ကို မတားမိခဲ့တဲ့အတွက် ကျွန်မ နောင်တရမိတယ်။ ကျွန်မသာ သူ့သဘောကျ လိုက်ပြောလိုက်ပြီး ခဏလောက် အပြင်မထွက်ဘဲ နေဖို့ သဘောတူလိုက်ရင် သူ ကွာရှင်းဖို့အကြောင်း ထုတ်ပြောချင်မှ ပြောမှာ။ ဒီကိစ္စတွေကို ဘယ်လို ကျော်ဖြတ်ရမလဲဆိုတာ ကျွန်မ မသိတာနဲ့ ဘုရားသခင် ကျွန်မကို လမ်းပြပေးဖို့ မျှော်လင့်ရင်း သူ့ဆီ ဆုတောင်းလိုက်တယ်။ အဲဒီအချိန်မှာ သခင်ယေရှု ပြောခဲ့တဲ့ စကားကို ကျွန်မ သတိရလိုက်တယ်။ “ထွန်ကိုင်းကို ကိုင်လျက်နောက်သို့ လှည့်၍ကြည့်သောသူမည်သည်ကား၊ ဘုရားသခင်၏ နိုင်ငံတော်နှင့် မထိုက်မတန်။” (ရှင်လုကာခရစ်ဝင် ၉:၆၂) အလင်းတန်းတစ်ခုက ကျွန်မ နှလုံးသားထဲကို ထိုးဖောက်ဝင်သွားသလို ခံစားလိုက်ရပြီး ချက်ချင်း လင်းလက်သွားသလိုပါပဲ။ ပြီးတော့ ကျွန်မ တွေးမိတယ်၊ “ငါက ကိုယ့်ဇာတိပကတိအတွက်ပဲ စဉ်းစားနေတာ မဟုတ်ဘူးလား။ ငါ့မိသားစုနဲ့ ယုံကြည်ခြင်းကြားမှာ ငါက မိသားစု ဆုံးရှုံးရမှာ ကြောက်နေပြီး ငါ့ယောက်ျားကို သူ့သဘောကျ လိုက်မပြောမိခဲ့လို့ နောင်တရနေတာပဲ။ ငါက သူ့ကို အလျှော့ပေးပြီး ဘုရားသခင်ကို သစ္စာဖောက်ပြီးတော့ ငါ့မိသားစုကို ထိန်းသိမ်းဖို့ ကြိုးစားနေတာပဲ။ ငါက ဘုရားသခင်အတွက် ဘယ်လိုများ သက်သေခံနေလို့လဲ” လို့ပေါ့။ သားလေးရဲ့ ကိစ္စတွေကြောင့် ကျွန်မ ဆိုးဆိုးရွားရွား ဒုက္ခခံစားခဲ့ရတဲ့ နေ့ရက်တွေကို ပြန်ပြောင်းသတိရမိတယ်၊ ပြီးတော့ “ဘုရားသခင်သာ ငါ့ကို မကယ်တင်ခဲ့ရင် အခုလို ဘယ်လိုလုပ် လွတ်လွတ်လပ်လပ် နေနိုင်မှာလဲ။ ငါ ဒီလောက် ကျေးဇူးကန်းလို့ မဖြစ်ဘူး၊ အသိစိတ် ကင်းမဲ့လို့ မဖြစ်ဘူး” လို့ တွေးမိတယ်။ ဒါနဲ့ ကျွန်မ ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ သမီးကို ယုံကြည်ခြင်း ပေးသနားတော်မူပါ။ နောက်ဆက်တွဲ ဘာပဲဖြစ်လာပါစေ၊ သမီးတို့ တကယ် ကွာရှင်းရရင်တောင်မှ ကိုယ်တော့်ကို ယုံကြည်ပြီး တာဝန်ထမ်းဆောင်ဖို့ကိုပဲ သမီး ရွေးချယ်ဦးမှာပါ” လို့ပေါ့။ ဆုတောင်းပြီးတဲ့နောက်မှာ ကျွန်မရင်ထဲ လွတ်မြောက်သွားသလို ခံစားလိုက်ရတယ်။

အဲဒီနေ့ မွန်းလွဲပိုင်းမှာ ကျွန်မအဖေ၊ ညီမလေးနှစ်ယောက်နဲ့ ယောက္ခမတွေ အကုန်လုံး ရောက်လာကြတယ်။ သူတို့အားလုံးက ကျွန်မယောက်ျားစကားကို ယုံပြီး သူနဲ့ပေါင်းပြီး ကျွန်မကို ညှဉ်းပန်းနှိပ်စက်ကြတော့တာပါပဲ။ နောက်ဆုံးကျတော့ အဖေနဲ့ ညီမလေးတွေက ကျွန်မကို ကားပေါ် အတင်းဆွဲတင်ပြီး ကျွန်မရဲ့ ဇာတိမြို့ကို ပြန်ခေါ်သွားကြတယ်။ မိဘတွေအိမ် ရောက်တော့ သူတို့က နေ့တိုင်း ကျွန်မကို ဝိုင်းပြီး ဖိအားပေးကြတယ်။ ကျွန်မက ဘုရားသခင်ကို ဇွဲနဲနဲ ယုံကြည်နေတာကို အဖေ မြင်သွားတယ်၊ နောက်တော့ တစ်နေ့ နေ့လယ်စာ စားနေတုန်း သူက ပြောတယ်၊ “နိုင်ငံတော်က အနန္တတန်ခိုးရှင် ဘုရားသခင်ကို ယုံကြည်တဲ့သူတွေကို ပြင်းပြင်းထန်ထန် နှိမ်နင်းပြီး ဖမ်းဆီးနေတာကွ။ မင်းသာ အဖမ်းခံရပြီး နှစ်နှစ်သုံးနှစ် ထောင်ကျသွားရင် မင်းယောက်ျားက မင်းကို လိုချင်ဦးမယ် ထင်လို့လား။ နောက်ဆုံးကျရင် မင်း အိမ်ရာမဲ့ ဖြစ်သွားမှာ။ ဘာလို့ ဒီလို ဒုက္ခခံနေမှာလဲ။ ငါတို့စကား နားထောင်စမ်းပါ၊ မင်းရဲ့ ဒီယုံကြည်ခြင်းကို စွန့်လွှတ်လိုက်ပါ။ တီဗီမှာ ပြောတာက မင်းတို့အဖွဲ့က နိုင်ငံတော်ကို ဆန့်ကျင်နေတာတဲ့၊ နိုင်ငံတော်ကို ဆန့်ကျင်လို့ ဘာကောင်းတာရလာမှာလဲ။ ကိုယ့်မိသားစုကိုယ် အခု ကြည့်စမ်းပါဦး၊ အိမ်ပိုင်၊ ကားပိုင်တယ်၊ ကလေးနှစ်ယောက်က ထက်မြက်ပြီး လိမ်မာတယ်။ ဒီလောက်ကောင်းတဲ့ ဘဝကို စွန့်လွှတ်ပြီး ဘာလို့ ဘုရားသခင်ကို ဆက်ယုံကြည်နေရတာလဲ။ မင်းက ဘယ်လောက် ကံကောင်းလဲဆိုတာ တကယ် မသိတာပဲ” တဲ့။ နားထောင်လေလေ ကျွန်မ ပိုဒေါသထွက်လေလေပါပဲ။ သူ ဘာတွေ ပြောနေတာလဲ၊ ကျွန်မကို နိုင်ငံတော် ဆန့်ကျင်သူလို့ ခေါ်တယ်ပေါ့။ နိုင်ငံတော်ကို ဆန့်ကျင်တယ်ဆိုတာ ဘာကိုဆိုလိုတာလဲ။ ဘုရားနှုတ်ကပတ်တော်တွေက ရှင်းရှင်းလင်းလင်း ပြောထားပါတယ်။ “ဘုရားသခင်သည် လူသား၏နိုင်ငံရေးတွင် မပါဝင်သည့်တိုင် နိုင်ငံနှင့် လူမျိုးတိုင်း၏ ကံကြမ္မာကို သူ ထိန်းချုပ်ထားလေသည်။ ဘုရားသခင်သည် ဤကမ္ဘာလောကနှင့် စကြဝဠာတစ်ခုလုံးကို ထိန်းချုပ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ဒါနဲ့ ကျွန်မက တည်တည်ငြိမ်ငြိမ်နဲ့ လေးလေးနက်နက် ပြောလိုက်တယ်၊ “အဖေ၊ ဘုရားသခင်ကို ယုံကြည်တယ်ဆိုတာ သမီးတို့က ဘုရားနှုတ်ကပတ်တော်တွေကို ဖတ်ရှုပြီး သမ္မာတရားကို မိတ်သဟာယဖွဲ့ဖို့ စုဝေးကြတာပါ။ ဘုရားသခင်က သမီးတို့ကို မှန်ကန်တဲ့ လမ်းကြောင်းပေါ် လျှောက်ဖို့နဲ့ ပုံမှန် လူ့သဘာဝနဲ့ အသက်ရှင်နေထိုင်ဖို့ လမ်းပြပေးတာပါ။ သမီးတို့က ဘယ်လိုလုပ် နိုင်ငံတော်ကို ဆန့်ကျင်ရာ ရောက်မှာလဲ။ အခြေအမြစ်မရှိတဲ့ ကောလာဟလတွေကို ယုံလို့မဖြစ်ဘူးလေ” လို့ပေါ့။ ဒါပေမဲ့ ကျွန်မအမေက ကျွန်မ နားမထောင်တာကို မြင်တော့ ကျွန်မကို အော်ပြောတယ်၊ “ညည်း ဒီလိုပဲ ဆက်လုပ်နေရင် အဖမ်းခံရပြီး အကုန် ဆုံးရှုံးကုန်မှာပဲ။ အဲဒီကျရင် မင်းဘဝ ဘယ်လိုဖြစ်သွားမလဲ။ ညည်း ယုံကြည်ချင်ရင် ငါနဲ့သာလိုက်ခဲ့၊ ဘုရားကျောင်းသွားပြီး ‘သရီးဆဲလ်’ အသင်းတော်မှာ ဘုရားသခင်ကို ယုံကြည်လိုက်” တဲ့။ ဒါနဲ့ ကျွန်မက “စီစီပီက ‘သရီးဆဲလ်’ အသင်းတော်က လူတွေကို မဖမ်းဘူး၊ ဘာလို့လဲဆိုတော့ အဲဒီ ဘုရားကျောင်းက လူတွေက စီစီပီ စကား နားထောင်လို့လေ။ သူတို့က သခင်ယေရှုကို ယုံကြည်တယ်လို့ ပြောပေမဲ့ တကယ်တမ်းကျတော့ လူ့စကား နားထောင်ပြီး လူကို ယုံကြည်နေကြတာ၊ ဘုရားသခင်ကို ယုံကြည်တာ မဟုတ်ဘူး။ မှန်ကန်တဲ့ လမ်းခရီးက အမြဲတမ်း ညှဉ်းပန်းနှိပ်စက် ခံရတာပဲ။ ယုဒပြည်မှာ သခင်ယေရှု အမှုပြုတုန်းက၊ ရောမအစိုးရနဲ့ ဖာရိရှဲတွေရဲ့ နာမည်ဖျက်တာ၊ ပြစ်တင်ရှုတ်ချတာ ခံခဲ့ရတာပဲ။ သခင်ဘုရားနောက်လိုက်တဲ့ တပည့်တော်တွေက ဧဝံဂေလိ ဟောပြောလို့ ရောမအစိုးရရဲ့ ဖမ်းဆီးတာ၊ ညှဉ်းပန်းနှိပ်စက်တာ ခံခဲ့ရတာပဲ။ သခင်ယေရှုက စစ်မှန်တဲ့ ဘုရားသခင် မဟုတ်ဘူး၊ မှန်ကန်တဲ့ လမ်းခရီး မဟုတ်ဘူးလို့ အမေ ပြောနိုင်လား။ ဒီနေ့ ကျွန်မတို့က စစ်မှန်တဲ့ ဘုရားသခင်ကို ယုံကြည်တာ၊ ဒီတော့ စာတန်ဆန်တဲ့ စီစီပီအစိုးရရဲ့ ဖမ်းဆီးတာ၊ ညှဉ်းပန်းနှိပ်စက်တာကို ကျွန်မတို့ ရှောင်လွှဲလို့ မရဘူး။ အမေ၊ အနန္တတန်ခိုးရှင် ဘုရားသခင်က ပြန်ကြွလာတဲ့ သခင်ယေရှုပဲ။ ကိုယ်တော်က ကျေးဇူးတော်ခေတ် အုတ်မြစ်ပေါ်မှာ အမှုတော် အဆင့်သစ်တစ်ရပ်ကို ဆောင်ရွက်နေတဲ့ ဘုရားသခင်ပါ။ လူသားမျိုးနွယ်ကို အပြည့်အဝ ကယ်တင်ဖို့ ကိုယ်တော် ကြွလာတာပါ။ အနန္တတန်ခိုးရှင် ဘုရားသခင်ကို ယုံကြည်တယ်ဆိုတာ ဘုရားသခင်ရဲ့ အမှုတော်အသစ်နောက်ကို သမီးတို့ လိုက်လျှောက်နေတာပါ။ အမေတို့ သခင်ယေရှုကို ယုံကြည်နိုင်ခဲ့တာက၊ သာသနာပြုတွေ အများကြီးက မိသားစုတွေ၊ အလုပ်အကိုင်တွေကို စွန့်လွှတ်ပြီး တရုတ်ပြည်ကို လာ ဧဝံဂေလိ ဟောခဲ့ကြလို့ပဲ မဟုတ်ဘူးလား” လို့ ပြောလိုက်တယ်။ ကျွန်မရဲ့ ပြတ်သားတဲ့ စိတ်ပိုင်းဖြတ်ချက်ကို အဖေ မြင်တော့ ကျွန်မစကားကို ဖြတ်ပြောပြီး ဒေါသတကြီး မေးတယ်၊ “ဒါဆို မင်း နောက်ပြန်လှည့်စရာ လမ်းမရှိတော့ဘူးလို့ ပြောချင်တာလား။ မင်းရဲ့ ယုံကြည်ခြင်းကိုပဲ ဆက်ပြီး ဖက်တွယ်ထားတော့မယ်ပေါ့။ ငါတို့က မိဘတွေအနေနဲ့ မင်းကောင်းဖို့အတွက် လုပ်နေတာ။ မင်း အဖမ်းခံရရင် ငါတို့ သတိမပေးခဲ့လို့ဆိုပြီး အပြစ်မတင်နဲ့။ ငါတို့ပြောတာ နားမထောင်ဘဲ မင်း ဒီဆက်ပြီး ယုံကြည်နေမယ်ဆိုရင် ငါ မင်းကို သမီးအဖြစ်ကနေ စွန့်လွှတ်လိုက်မယ်။ ကွာရှင်းပြီးရင် မင်း ကြိုက်တဲ့ဆီ သွားနိုင်တယ်။ ဒီမိသားစုက မင်းကို မလိုချင်တော့ဘူး” တဲ့။ အဖေ ပြောပြီးတဲ့နောက်မှာ မျက်ရည်တွေ ကျလာတယ်။ သူ ဝမ်းနည်းပက်လက် ဖြစ်နေတာကို မြင်တော့ ကျွန်မပါ လိုက်ငိုမိတယ်။ ကျွန်မ စိတ်နှလုံးထဲမှာ ဘုရားသခင်ဆီ တိတ်တဆိတ် ဆုတောင်းလိုက်တယ်၊ “အနန္တတန်ခိုးရှင် ဘုရားသခင်၊ ကိုယ်တော်ရှေ့မှာ သမီးရဲ့ စိတ်နှလုံးကို ငြိမ်သက်စေတော်မူပါ။ ဒီလို အခြေအနေမျိုးကို ဘယ်လို ကိုင်တွယ်ရမလဲဆိုတာ သမီး မသိပါဘူး။ သမီးကို ယုံကြည်ခြင်း ပေးသနားပြီး လမ်းပြတော်မူပါ” လို့ပေါ့။ ဆုတောင်းပြီးတဲ့နောက်မှာ ဘုရားနှုတ်ကပတ်တော် တစ်ပိုဒ်ကို ကျွန်မ သတိရလိုက်တယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်ရဲ့ လမ်းပြမှုနဲ့အတူ ကျွန်မ ရုတ်တရက် သဘောပေါက်သွားတယ်။ အဖေက ကျွန်မကို ဖျောင်းဖျဖို့ ကြိုးစားနေသလို ထင်ရပေမဲ့ တကယ်တမ်းမှာတော့ စာတန်က ကျွန်မရဲ့ သံယောဇဉ်ကို အသုံးချပြီး ကျွန်မကို သူ့ဘက်ကို ပါလာအောင်၊ ဘုရားသခင်ကို စွန့်ခွာပြီး သစ္စာဖောက်လာအောင် ကြိုးစားနေတာပဲ။ ကျွန်မသာ အဖေတို့ဘက် ပါသွားရင် စာတန်ရဲ့ လှည့်ကွက်ထဲ မိသွားမှာပဲ မဟုတ်ဘူးလား။ ရုတ်တရက် သခင်ယေရှု ပြောခဲ့တဲ့ စကားတွေကို ကျွန်မ သတိရလိုက်တယ်။ “အကြင်သူသည် ငါ့ကိုချစ်သည်ထက် မိဘကိုသာ၍ချစ်၏။ ထိုသူသည် ငါနှင့်မထိုက်မတန်။” (ရှင်မဿဲခရစ်ဝင် ၁၀:၃၇) ကျွန်မ ပိုင်ဆိုင်သမျှ အရာအားလုံးက ဘုရားသခင်ဆီက လာတာ၊ ကျွန်မရဲ့ အသက်ကလည်း ကိုယ်တော်ဆီက လာတာပဲ။ ဘုရားသခင်ကို ယုံကြည်ပြီး ကိုးကွယ်တာက လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ ဒီတော့ အဖေ့ရဲ့ ခံစားချက်ကို ငဲ့ညှာဖို့အတွက်နဲ့ ဘုရားသခင်ကို ယုံကြည်တာကို ကျွန်မ မစွန့်လွှတ်နိုင်ပါဘူး။ ပေတရုရဲ့ အတွေ့အကြုံကိုလည်း ကျွန်မ တွေးမိတယ်။ ပေတရုရဲ့ မိဘတွေက သူ့ကို အရာရှိလုပ်ပြီး အောင်မြင်ကျော်ကြားဖို့ မျှော်လင့်ခဲ့ကြတယ်၊ ပြီးတော့ ပေတရုက ဘုရားသခင်ကို ယုံကြည်ပြီး ကိုယ်တော့်အတွက် သူ့ကိုယ်သူ အသုံးခံတာကို သူတို့က ဆန့်ကျင်ပြီး တားဆီးခဲ့ကြတယ်။ ဒါပေမဲ့ ပေတရုကတော့ မိဘတွေကို ပြတ်ပြတ်သားသား စွန့်ခွာခဲ့ပြီး ဘုရားသခင်ကို ယုံကြည်ပြီး နောက်လိုက်ဖို့ ရွေးချယ်ခဲ့တယ်။ ဒါကို စိတ်ထဲမှာ တွေးမိတော့ ကျွန်မ ယုံကြည်ခြင်း ရရှိလာပြီး ဘုရားသခင်နောက်လိုက်ဖို့ ကျွန်မရဲ့ စိတ်ပိုင်းဖြတ်ချက် ပိုခိုင်မာလာတယ်။ အဖေ ဘာပဲပြောပြော စာတန်ရဲ့ လှည့်ကွက်တွေကို ကျွန်မ မြင်အောင်ကြည့်ပြီး အလှည့်စားမခံရဖို့ လိုတယ်။ ကျွန်မ ဘာမှ ပြန်မပြောတာကို အဖေ မြင်တော့ ဒေါသတကြီးနဲ့ ထပ်ပြီး ဖိအားပေးတယ်၊ “ဒါဆို မင်းက ဒီကိစ္စကို ဆုံးဖြတ်ပြီးပြီပေါ့။ မင်းကို ဘာကမှ တားလို့မရတော့ဘူးပေါ့” တဲ့။ ကျွန်မက ပြတ်ပြတ်သားသား ပြန်ဖြေလိုက်တယ်၊ “လုံးဝ ဘယ်အရာကမှ တားလို့မရပါဘူး။ ဘုရားသခင်ကိုပဲ သမီး ဆက်ပြီး ခိုင်ခိုင်မြဲမြဲ ယုံကြည်နေမှာပါ။ ကျွန်မ ကျေးဇူးကန်းတဲ့သူ မဖြစ်ချင်ပါဘူး။ အရင်တုန်းက သမီးရဲ့သားလေး လူပု ဖြစ်သွားမှာကို ကျွန်မ အမြဲ စိုးရိမ်ခဲ့တာ။ နေ့တိုင်း ကြောက်ရွံ့မှု၊ နာကျင်မှု၊ အပြစ်ရှိစိတ်တွေနဲ့ သမီး နေခဲ့ရတယ်။ အဲဒီတုန်းက အဖေတို့ အားလုံးက ကံစီမံရာအတိုင်းပဲ နေဖို့ သမီးကို အကြံပေးခဲ့ကြပေမဲ့ သမီးရင်ထဲက နာကျင်မှုကို သမီးပဲ နားလည်ခဲ့တာပါ။ နောက်ပိုင်းမှာ ဘုရားသခင်ရဲ့ အမှုတော်အသစ်ကို လက်ခံပြီး ဘုရားနှုတ်ကပတ်တော်တွေကို ဖတ်ရှုလိုက်လို့ သမ္မာတရားကို နားလည်လာမှပဲ သမီး ရင်ထဲက နာကျင်မှုတွေ သက်သာသွားခဲ့တာ။ ဘုရားသခင်သာ သမီးကို မကယ်တင်ခဲ့ရင် ဘယ်သူသိမှာလဲ၊ တစ်နေ့ကျရင် သမီး မခံစားနိုင်တော့ဘဲ သေဖို့ ရွေးချယ်မိရင် ရွေးချယ်မိမှာ၊ အဲဒီကျရင် အဖေတို့ သမီးတစ်ယောက် ဆုံးရှုံးရမှာ။ သမီးအတွက် အကောင်းဆုံး ဖြစ်တာကို အဖေတို့ မလိုချင်ဘူးလား” လို့ပေါ့။ ကျွန်မရဲ့ စိတ်ပိုင်းဖြတ်ချက်ကို အဖေ မြင်တော့ စူပုပ်ပြီး ငြိမ်ကျသွားတယ်။

နောက်ပိုင်းမှာ ကျွန်မ ဘုရားနှုတ်ကပတ်တော်တွေကို တိတ်တဆိတ် ဖတ်နေတာကို အဖေ ထပ်မြင်သွားပြီး ဒေါသတကြီး ပြောတယ်၊ “မင်းရဲ့ ဘုရားသခင်ကို ဒီလိုပဲ ဆက်ယုံကြည်နေမယ်ဆိုရင် ငါ ရဲခေါ်ပြီး မင်းကို ဖမ်းခိုင်းလိုက်မယ်။ ပြီးရင် မင်းကို သတိလစ်တဲ့အထိ ရိုက်ခိုင်းလိုက်မယ်။ မင်း မပြောင်းလဲဘူးဆိုတာ ငါ မယုံဘူး” တဲ့။ အဖေ့မျက်လုံးတွေ ဒေါသကြောင့် နီရဲနေပြီး သူ့မျက်နှာထားက မဲမှောင်နေတာကို ကျွန်မ တွေ့လိုက်ရတယ်။ ဘုရားသခင်ကို ကျွန်မ မယုံကြည်အောင် တားဆီးဖို့သက်သက်နဲ့ သူက ကျွန်မကို ထောင်ထဲပို့ပြီး စီစီပီ နှိပ်စက်တာကိုခံရဖို့တောင် လိုလားနေခဲ့တာ။ သူ ဘယ်လိုလုပ် ဒီလောက် ရက်စက်နိုင်ရတာလဲ။ ဒါ ကျွန်မ အမြဲ သိကျွမ်းခဲ့တဲ့ ဖခင်အရင်း ဟုတ်ရဲ့လား။ သူက စီစီပီရဲ့ ကြံရာပါနဲ့ စာတန်ရဲ့ အစေခံ ဖြစ်သွားပြီ မဟုတ်ဘူးလား။ အဖေ့ရဲ့ အနှစ်သာရက ဘုရားသခင်ကို မုန်းတီးပြီး ဆန့်ကျင်တာဖြစ်မှန်း ကျွန်မ တွေ့လိုက်ရတယ်။ ဘုရားနှုတ်ကပတ်တော် တစ်ပိုဒ်ကို ကျွန်မ သတိရလိုက်တယ်။ “ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။ ဤသည်မှာ လူတို့ စောင့်ထိန်းလိုက်နာသင့်သည့် စည်းမျဉ်းဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားသခင်ကို အမှန်တကယ် ယုံကြည်တဲ့သူတွေက ကျွန်မ ချစ်သင့်တဲ့သူတွေပါ။ ဘုရားသခင်ကို မုန်းတီးပြီး ဆန့်ကျင်တဲ့သူတွေ အားလုံးက ဘုရားသခင်ရဲ့ ရန်သူတွေပါ။ သူတို့က နတ်ဆိုးတွေပါ။ ဘုရားသခင်က သူတို့ကို ရွံရှာတဲ့အတွက် ကျွန်မကလည်း သူတို့ကို စွန့်ပယ်သင့်ပါတယ်။ ကျွန်မအနေနဲ့ မိဘတွေရဲ့ ဘောင်ခတ်တာကို မခံဘဲ ဘုရားနှုတ်ကပတ်တော်အတိုင်း အသက်ရှင်ပြီး ဘုရားသခင်နောက်ကို ပြတ်ပြတ်သားသား လိုက်ရပါမယ်။

ကျွန်မ မိဘတွေအိမ်မှာ နှစ်လခွဲ နေခဲ့တယ်။ ကျွန်မ ကိုယ့်အိမ် ပြန်ရောက်တော့ ကျွန်မယောက်ျားက ကျွန်မ ဘုရားသခင်ကို မယုံကြည်တော့ဘူး ထင်ပြီး ကျွန်မအပေါ်ထားတဲ့ သူ့သဘောထားက အများကြီး ပျော့ပျောင်းသွားတယ်။ နှစ်ပတ်သုံးပတ်လောက် ကြာတော့ ကျွန်မ ဘုရားသခင်ကို ယုံကြည်နေတုန်းပဲဆိုတာ သူ သိသွားပြီး ဒေါသတကြီးနဲ့ ပြောတယ်၊ “မင်း စုဝေးပွဲတွေ တက်ပြီး ဘုရားသခင်ကို ယုံကြည်နေတုန်းပဲလား။ ဒီကနေ အခုချက်ချင်း ထွက်သွားစမ်း” တဲ့။ အဲဒီလိုပြောပြီး သူက တံခါးဆီကို ခြေလှမ်းကျဲကြီးနဲ့ လျှောက်သွားပြီး တံခါးဖွင့်လိုက်တယ်၊ ပြီးတော့ ကျွန်မကို အော်ပြောတယ်၊ “ထွက်သွား။ ဒီမိသားစုက မင်းကို မလိုချင်တော့ဘူး။ မင်း ကြိုက်တဲ့ဆီ သွားတော့” တဲ့။ အမှန်တကယ်တော့ ကျွန်မ အိမ်ကနေ မထွက်သွားချင်ပါဘူး၊ သူ့ကို ဟန်လုပ်ပြချင်ရုံ သက်သက်ပါ။ ကျွန်မ အိပ်ခန်းထဲ ဝင်သွားပြီး အဝတ်ဘီဒိုထဲက ခရီးဆောင်အိတ်ကို ယူလိုက်တယ်၊ ပြီးတော့ ကျွန်မရဲ့ အဝတ်အစားတွေကို သိမ်းဆည်းပြီး အိတ်ထဲကို ထည့်လိုက်တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ အဝတ်အစားတွေ သိမ်းနေတာကို သူ မြင်ရင် လင်မယား သံယောဇဉ်ကို သတိရလောက်မယ်။ ငါ တကယ် ထွက်သွားတော့မယ်ဆိုတာ သူ မြင်ရင် သူ အလျှော့ပေးရင် အလျှော့ပေးမှာ” လို့ပေါ့။ မမျှော်လင့်ဘဲ ကျွန်မယောက်ျားက ဧည့်ခန်းထဲကနေ ဝင်လာပြီး ကျွန်မဆီက ခရီးဆောင်အိတ်ကို ဆွဲလုလိုက်တယ်။ သူက အဝတ်အစားတွေ အကုန်လုံးကို ကုတင်ပေါ် မှောက်ချလိုက်ပြီး မွှေနှောက်ရှာဖွေရင်း ကျွန်မကို ဆဲဆိုပြီး ပြောတယ်၊ “ငါ့အိမ်က တန်ဖိုးကြီးပစ္စည်းတွေအကုန် မင်း ယူသွားသလားဆိုတာ ငါ ကြည့်မယ်” တဲ့။ ကျွန်မယောက်ျား ရှုပ်ပွအောင် လုပ်ထားတဲ့ အဝတ်အစားတွေကို ကြည့်ပြီး ကျွန်မ ဒေါသထွက်မိတယ်။ ကျွန်မတို့ အတူတူ နေလာတာ ဆယ်နှစ်ရှိပြီ၊ သူ ဘယ်လိုလုပ် ကျွန်မကို ဒီလိုစကားမျိုး ပြောနိုင်ရတာလဲ။ သူက ကျွန်မကို သူခိုးတစ်ယောက်လို ဆက်ဆံနေတာပဲ၊ ကျွန်မ ရင်ထဲမှာ လုံးဝ အေးစက်သွားတယ်။ ကျွန်မ အဝတ်အစားတွေကို ခရီးဆောင်အိတ်ထဲ ပြန်ထည့်ပြီး တံခါးပေါက်ကနေ ထွက်လာခဲ့တယ်။ ခုနလေးတင် ဖြစ်ပျက်ခဲ့တာတွေကို ဆင်ခြင်သုံးသပ်ရင်း ကျွန်မ ရင်ထဲ နာကျင်ရပြီး မငိုဘဲ မနေနိုင်တော့ဘူး။ ပြီးတော့ တွေးမိတယ်၊ “ငါ့ယောက်ျားက တကယ်ကို ရက်စက်တာပဲ။ ငါက ဘုရားသခင်ကို ယုံကြည်ပြီး မှန်ကန်တဲ့ လမ်းကြောင်းကို လျှောက်လှမ်းနေတာပါ၊ ဒါကို သူက ငါ့ကို အိမ်ကနေ ထပ်ပြီး အတင်းနှင်ချနေတယ်။ ငါ့မိသားစုက တကယ်ပဲ ဒီလိုနဲ့ ပြိုကွဲရတော့မှာလား” လို့ပေါ့။ ကျွန်မ ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ ကိုယ်တော့်ကို ယုံကြည်ရတာ သမီးအတွက် အရမ်း ခက်ခဲပါတယ်။ သမီးစိတ်နှလုံးက အရမ်း အားနည်းနေပါတယ်။ ရှေ့ဆက်ရမယ့် လမ်းကို ဘယ်လို လျှောက်ရမလဲဆိုတာ သမီး မသိပါဘူး။ ကျေးဇူးပြုပြီး သမီးကို လမ်းပြပေးပါ” လို့ပေါ့။ ဒီနောက်ပိုင်း ကျွန်မ ညီအစ်မတစ်ယောက်ရဲ့ အိမ်မှာ သွားနေလိုက်တယ်။

နောက်ရက် မွန်းလွဲပိုင်းရောက်တော့ ကျွန်မ လုံးဝ စိတ်မငြိမ်နိုင်ဘူး ဖြစ်နေတယ်။ ငါးနှစ်ပဲ ရှိသေးပြီး ကျွန်မနဲ့ တစ်ခါမှ မခွဲဖူးတဲ့ သားလေးကို ကျွန်မ သတိရမိတယ်။ ကျွန်မ သူ့ဘေးမှာ မရှိဘဲ သူ တကယ် နေနိုင်ပါ့မလား။ ကလေးရဲ့ နုနယ်တဲ့ မျက်နှာလေးနဲ့ သူ့အနာဂတ်ကို တွေးမိရုံနဲ့တင် ကျွန်မနှလုံးသားက အစိတ်စိတ်အမွှာမွှာကွဲသွားတယ်။ သူ သူ့အမေကို ရှာနေရင် ဘယ်လိုလုပ်မလဲလို့ ကျွန်မ စိတ်ပူမိတယ်။ ကျွန်မယောက်ျားက ဒေါသနဲ့ တစ်ခုခု လုပ်လိုက်မလား။ ဒီကိစ္စတွေ အားလုံးက အသင်းတော်နဲ့ ညီအစ်ကိုမောင်နှမတွေကို ပတ်သက်သွားစေမလားပေါ့။ အဲဒီညမှာပဲ ကျွန်မ အိမ်ပြန်သွားခဲ့တယ်။ ကျွန်မရဲ့ ယောက္ခမတွေက အဲဒီမှာ ရှိနေကြပြီး ကျွန်မယောကျာ်းကတော့ ကလေးတွေနဲ့ အပြင်မှာ ထမင်းစားနေခဲ့တယ်။ ကျွန်မ ယောက္ခမက ပြောတယ်၊ “မင်း ထွက်သွားပြီးကတည်းက ငါတို့အားလုံး မင်းအတွက် အရမ်း စိတ်ပူနေခဲ့ကြတာ။ ပုံမှန်ဘဝနဲ့ပဲ နေပြီး မင်းရဲ့ ဒီယုံကြည်ခြင်းကို စွန့်လွှတ်လိုက်ပါတော့။ မင်းက တကယ်ပဲ ဒီလောက်ပြဿနာကြီးလုပ်ပြီး ကွာရှင်းတဲ့အထိ ဖြစ်ချင်နေတာလား” တဲ့။ ကျွန်မ တည်တည်ငြိမ်ငြိမ်နဲ့ ပြန်ပြောလိုက်တယ်၊ “အမေ၊ ကျွန်မက ပုံမှန်ဘဝနဲ့ မနေချင်တာ မဟုတ်ပါဘူး၊ အမေ့သားက ကျွန်မကို လက်မခံနိုင်တာပါ” လို့ပေါ့။ ကျွန်မ ယောက္ခမက စိုးရိမ်တကြီး ပြောတယ်၊ “ကွာရှင်းတာက လူကြီးတွေအတွက် ဘာမှ မဟုတ်ပေမဲ့ ပြဿနာက ကလေးတွေ ဒုက္ခရောက်မှာ။ သူတို့က အရမ်း ငယ်သေးတာ။ ကျေးဇူးပြုပြီး ကလေးတွေအတွက် ထည့်စဉ်းစားပါဦး” တဲ့။ ယောက္ခမ ဒီလိုပြောတာ ကြားတော့ ကျွန်မ အရမ်း စိတ်မကောင်းဖြစ်ရပြီး မျက်ရည်တွေ ဝဲလာတယ်။ အမှန်တကယ်တော့ ကျွန်မ အစိုးရိမ်ဆုံးက ကလေးတွေပါ။ ကျွန်မသာ ထွက်သွားရင် သူတို့ဘဝ ဘယ်လို ဖြစ်သွားမလဲ။ သိပ်မကြာခင်မှာပဲ ကျွန်မယောက်ျားက ကလေးတွေနဲ့အတူ ပြန်ရောက်လာတယ်။ သူတို့ အိမ်ထဲ ဝင်လာတာနဲ့ ကလေးတွေက ကျွန်မကို မြင်ပြီး ကျွန်မဆီ လျှောက်လာကြတယ်။ ဒါပေမဲ့ ကျွန်မယောက်ျားက ကျွန်မနား မကပ်ဖို့ လှမ်းအော်ပြောတယ်၊ ပြီးတော့ သားလေး ညအိပ်ဖို့အတွက် သမီးလေးကို သွားသိပ်ခိုင်းလိုက်တယ်။ ကလေးတွေက အိပ်ခန်းထဲကို လိမ်လိမ်မာမာနဲ့ သွားနေတာကို မြင်လိုက်ရတဲ့ အချိန်မှာ ကျွန်မရဲ့ စိုးရိမ်ပူပန်မှုတွေက မလိုအပ်ပါလားလို့ ကျွန်မ ခံစားလိုက်ရတယ်။ ဘုရားသခင်က လူ့အသက်ရဲ့ ရင်းမြစ် ဖြစ်ပြီး အရာခပ်သိမ်းကို အုပ်စိုးပြီး အချုပ်အခြာအာဏာ ကိုင်စွဲထားပါတယ်။ ကျွန်မ ကလေးတွေရဲ့ အနာဂတ် ကံကြမ္မာကလည်း ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေအောက်မှာ ရှိပါတယ်။ ဘုရားနှုတ်ကပတ်တော် တစ်ပိုဒ်ကို ကျွန်မ သတိရလိုက်တယ်။ “မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် ကြိုတင်စီစဉ်ခြင်းများကို မရှောင်နိုင်ပေ၊ ပြီးလျှင် မည်သူတစ်ဦးတစ်ယောက်ကမျှ ကိုယ့်ကံကြမ္မာကိုယ် မထိန်းချုပ်နိုင်ပေ။ အကြောင်းမှာ အရာခပ်သိမ်းကို အချုပ်အခြာအာဏာ ကိုင်စွဲထားသော သူတစ်ပါးတည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။ ကနဦးတွင် လူသားစတင်ဖြစ်တည်လာကတည်းက ဘုရားသခင်သည် သူ၏အမှုကို ဤနည်းဖြင့် အစဉ်သဖြင့် ထမ်းဆောင်နေခဲ့ကာ စကြဝဠာကို စီမံခန့်ခွဲနေခဲ့ပြီး အရာခပ်သိမ်းအတွက် ပြောင်းလဲမှုဥပဒေသများနှင့် ယင်းတို့၏ ရွေ့လျားခြင်း လမ်းကြောင်းတို့ကို လမ်းညွှန်ပေးနေခဲ့သည်။ ခပ်သိမ်းသော အရာများနည်းတူ လူသားသည် ဘုရားသခင်ထံမှ ချိုမြိန်မှု၊ မိုးရေနှင့် နှင်းစက်နှင်းပေါက်တို့၏ အာဟာရပေးခံရခြင်းကို တိတ်တဆိတ်နှင့် အမှုမဲ့အမှတ်မဲ့ ရရှိနေသည်။ ခပ်သိမ်းသောအရာများနည်းတူ လူသားသည် ဘုရားသခင်၏ လက်တော်၏ စီစဉ်ညွှန်ကြားမှုအောက်တွင် အမှုမဲ့အမှတ်မဲ့ နေထိုင်လျက်ရှိသည်။ လူသား၏ စိတ်နှလုံးနှင့် ဝိညာဉ်ကို ဘုရားသခင်သည် လက်၌ ကိုင်ဆောင်ထားပြီး သူ၏ ဘဝတစ်ခုလုံးကို ဘုရားသခင်သည် သူ၏မျက်လုံးများဖြင့် ကြည့်ရှုလျက်ရှိသည်။ သင်သည် ဤအရာအားလုံးကို ယုံသည်ဖြစ်စေ၊ မယုံသည်ဖြစ်စေ၊ သက်ရှိဖြစ်ဖြစ်၊ သက်မဲ့ဖြစ်ဖြစ် အရာအားလုံးသည် ဘုရားသခင်၏ အကြံအစည်များနှင့်အညီ ရွေ့လျား၊ ပြောင်းလဲကာ အသစ်ပြန်ဖြစ်ပြီး ကွယ်ပျောက်သွားမည်ဖြစ်သည်။ ဤသည်မှာ အရာအားလုံးအပေါ် ဘုရားသခင် အချုပ်အခြာအာဏာ ကိုင်စွဲသည့်ပုံစံဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) ကျွန်မတို့ တစ်ယောက်စီတိုင်းက မွေးဖွားလာတဲ့ အခိုက်အတန့်ကစပြီး ဘုရားသခင် ပြဌာန်းထားတဲ့ ဘဝလမ်းကြောင်းအတိုင်း အသက်ရှင်ကြရတာ၊ ကိုယ့်အခန်းကဏ္ဍအလိုက် ပါဝင်ရတာပါ။ ဘဝမှာ ကျွန်မတို့ ကြုံတွေ့ရတဲ့ အခြေအနေ အမျိုးအစားတွေ အားလုံးက ဘုရားသခင်ရဲ့ အချုပ်အခြာအာဏာနဲ့ စီစဉ်ထားရှိမှုရဲ့ အစိတ်အပိုင်းတွေပါပဲ။ လူတွေမှာ ဒါတွေအားလုံးကို ပြောင်းလဲဖို့ တန်ခိုးအာဏာ လုံးဝ မရှိပါဘူး။ ကျွန်မ ကလေးတွေ ကြီးပြင်းလာတဲ့အခါ ဘယ်လို ဒုက္ခဆင်းရဲတွေ ခံစားရမယ်၊ ဘယ်လို ကောင်းချီးတွေ ခံစားရမယ်၊ လူတွေက သူတို့ကို ဘယ်လို ဆက်ဆံမယ်၊ ပြီးတော့ သူတို့ရဲ့ ခန္ဓာကိုယ် အခြေအနေ ဘယ်လို ရှိမယ်ဆိုတာတွေ အားလုံးက ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေအောက်မှာ ရှိပါတယ်။ ကျွန်မ ကလေးတွေရဲ့ ကံကြမ္မာက ကျွန်မရဲ့ ဂရုစိုက် ပြုစုပျိုးထောင်မှုကြောင့် ပြောင်းလဲသွားမှာ မဟုတ်သလို၊ ကျွန်မ ထွက်ခွာသွားတာကလည်း သူတို့ရဲ့ ကြီးထွားမှုကို ထိခိုက်စေမှာ မဟုတ်ပါဘူး။ ကျွန်မ ကလေးတွေရဲ့ ကံကြမ္မာ ဘယ်လို ဖြစ်မယ်ဆိုတာကို ဘုရားသခင်က ဟိုးအရင်ကတည်းက စီစဉ်ထားပြီးသားပါ။ အဲဒီနေ့က သမီးလေးက သားလေးကို ဂရုစိုက်ပေးနေတာက လူတစ်ယောက်က နောက်လူတစ်ယောက် မရှိဘဲနဲ့နေနိုင်ပြီး တစ်ယောက်စီမှာ ကိုယ်ပိုင် အသက်ရှင်နည်း ရှိတယ်ဆိုတာကို ကျွန်မကို ပြောပြနေတဲ့ပုံပါပဲ။ ဘယ်အသက်အရွယ်ပဲဖြစ်ဖြစ် လူ၊ ဖြစ်ရပ်နဲ့ အမှုအရာ အားလုံးကို ဘုရားသခင်က စီစဉ်ညွှန်ကြားပြီး စီစဉ်ပေးမှာပါ၊ ပြီးတော့ လူတစ်ယောက်စီရဲ့ ကြီးထွားမှုအတွက် သင့်တော်တဲ့ ပတ်ဝန်းကျင်တွေကို ပြင်ဆင်ပေးမှာပါ။ ဒါကို စိတ်ထဲမှာ တွေးမိတော့ ကျွန်မ ပိုပြီး စိတ်အေးသွားတယ်၊ ပြီးတော့ ကျွန်မ ကလေးတွေကို ဘုရားသခင်ဆီ အပ်နှံဖို့ ဆန္ဒရှိလာတယ်။ အံ့ဩစရာကောင်းတာက ကလေးတွေ အိပ်သွားပြီးတဲ့နောက်မှာ ကျွန်မယောက်ျားက တံခါးကို ထပ်ဖွင့်ပြီး ကျွန်မကို မောင်းထုတ်ဖို့ ကြိုးစားပြန်တယ်၊ ယောက္ခမတွေက သူ့ကို ဝိုင်းဖျောင်းဖျမှပဲ သူက သောင်းကျန်းတာကို ရပ်လိုက်တာ။

အဲဒီညက ကျွန်မ ကုတင်ပေါ် လှဲရင်း ဖြစ်ပျက်ခဲ့တဲ့ အဖြစ်အပျက်တွေကို ဆင်ခြင်သုံးသပ်မိတယ်။ ကျွန်မယောက်ျားက စီစီပီ ဖြန့်တဲ့ အခြေအမြစ်မရှိတဲ့ ကောလာဟလတွေနဲ့ နတ်ဆိုးဆန်တဲ့ စကားတွေကို ယုံကြည်ပြီးကတည်းက သူ့အကျိုးစီးပွားတွေကို ထိခိုက်မှာ ကြောက်ပြီး ဒေါသထွက်လာခဲ့တာပါ၊ လင်မယား သံယောဇဉ်ကိုတောင် ထည့်မတွက်ဘဲ ကျွန်မရဲ့ ယုံကြည်ခြင်းကို စွန့်လွှတ်လာအောင် သူက ကျွန်မကို အိမ်ကနေ မောင်းထုတ်ဖို့ ကြိုးစားလိုက်၊ ကွာရှင်းမယ်လို့ ခြိမ်းခြောက်လိုက်နဲ့ အကြိမ်ကြိမ် ညှဉ်းပန်းနှိပ်စက်ခဲ့တယ်။ ပြီးတော့ ကျွန်မကို ထိန်းချုပ်ပြီး စောင့်ကြည့်ဖို့ ကျွန်မ မိဘတွေကို ခိုင်းခဲ့တဲ့အပြင်၊ ကျွန်မကို အိမ်ကနေတောင် နှင်ချတာလည်း သုံးလေးခါပါပဲ။ ကျွန်မက ဘုရားသခင်ကို တွေ့ရှိပြီးနောက်ပိုင်းမှာ မိသားစုကိုရော၊ ကလေးတွေကိုရော လျစ်လျူမရှုခဲ့ပါဘူး၊ ဒါပေမဲ့ သူက ကျွန်မကို အဲဒီလို ဆက်ဆံတယ်။ လူတွေကြားထဲမှာ စစ်မှန်တဲ့ သံယောဇဉ်ဆိုတာ ဘယ်လိုလုပ် ရှိနိုင်မှာလဲ။ ဘုရားနှုတ်ကပတ်တော် တစ်ပိုဒ်ကို ကျွန်မ သတိရလိုက်တယ်။ “လင်ယောက်ျားသည် သူ၏ဇနီးမယားကို အဘယ်ကြောင့် ချစ်သနည်း။ ဇနီးမယားသည် သူမ၏ လင်ယောက်ျားကို အဘယ်ကြောင့် ချစ်သနည်း။ သားသမီးများက သူတို့၏မိဘများအပေါ် အဘယ်ကြောင့် သားသမီးဝတ် ကျေပွန်ကြသနည်း။ မိဘများက ၎င်းတို့၏ သားသမီးများအပေါ် အဘယ်ကြောင့် အလွန် ချစ်ကြသနည်း။ လူများသည် အမှန်တကယ်တွင် မည်သည့် ရည်ရွယ်ချက်မျိုးများကို သိုထားကြသနည်း။ ၎င်းတို့၏ အကြံမှာ မိမိတို့၏ ကိုယ်ပိုင် အစီအစဉ်များနှင့် တစ်ကိုယ်ကောင်းဆန်သော ဆန္ဒများကို ဖြည့်ဆည်းရန် ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဘုရားနှုတ်ကပတ်တော်တွေက လုံးဝ မှန်ကန်ပါတယ်။ လူတွေကြားက ဆက်ဆံရေးတွေ အားလုံးက အကျိုးစီးပွားအပေါ် အခြေခံပြီး သူတို့အားလုံးက ကိုယ့်ရဲ့ လိုအင်ဆန္ဒတွေကို ဖြည့်ဆည်းဖို့အတွက် တစ်ယောက်ကို တစ်ယောက် အသုံးချကြတာပါ။ အရင်တုန်းက ကျွန်မယောက်ျား ကျွန်မအပေါ် ကောင်းခဲ့တာက ကျွန်မက သူ့အကျိုးစီးပွားကို မထိခိုက်စေခဲ့လို့၊ မိသားစုကို ရှိသမျှနည်းလမ်းပေါင်းစုံနဲ့ ဂရုစိုက်ခဲ့လို့၊ သူ့အပေါ် အရမ်း စာနာထောက်ထားပြီး သူ့မျက်နှာရအောင် ကူညီပေးခဲ့လို့ပါ။ ဒါပေမဲ့ အခု ကျွန်မက ဘုရားသခင်ကို ယုံကြည်ပြီး တာဝန်ထမ်းဆောင်နေတယ်၊ ပြီးတော့ အချိန်မရွေး စီစီပီ ဖမ်းဆီးတာ ခံရနိုင်ပြီး သူ့ကိုပါ အမှုပတ်စေမှာဖြစ်လို့ သူက တခြားလူတစ်ယောက်လို လုံးဝ ပြောင်းလဲသွားခဲ့တာ။ အမှန်တရား ထုတ်ဖော်တာကို မြင်လိုက်ရတော့ လူတွေကြားထဲမှာ မေတ္တာ သို့မဟုတ် သံယောဇဉ်ဆိုတာ ဘယ်လိုလုပ် ရှိနိုင်မှာလဲလို့ ကျွန်မ တွေးမိတယ်။ ကျွန်မယောက်ျားက ကျွန်မကို အိမ်ကနေ သုံးလေးခါ နှင်ထုတ်ခဲ့ပေမဲ့ ကျွန်မတို့ရဲ့ အိမ်ထောင်ရေးကို ထိန်းသိမ်းချင်ခဲ့ပါသေးတယ်။ “လင်မယားတစ်နေ့၊ သံယောဇဉ်တစ်သက်” ဆိုတာကို ကျွန်မ ယုံကြည်ခဲ့လို့ ဒါတွေအားလုံးက ကျွန်မဘက်က တစ်ဖက်သတ် စိတ်ကူးယဉ်မှုတွေပဲ ဆိုတာကို ကျွန်မ သတိမထားမိခဲ့ဘူး။ ပိုတွေးမိလေလေ၊ ကျွန်မ ဘယ်လောက်တောင် မိုက်မဲခဲ့သလဲဆိုတာ ပိုပြီး သဘောပေါက်မိလေလေပဲ။ ကျွန်မက ဒီမိသားစုကို ထိန်းသိမ်းဖို့ပဲ အမြဲ ကြိုးစားခဲ့တာ၊ ပြီးတော့ ကျွန်မယောက်ျားရဲ့ ညှဉ်းပန်းနှိပ်စက်မှုကြောင့် ဘုရားနှုတ်ကပတ်တော်ကို သိပ်ပြီး မစားသောက်ခဲ့ရဘူး၊ စုဝေးပွဲတွေက အကန့်အသတ်နဲ့ ရှိခဲ့ပြီး ဘာတာဝန်မှ မထမ်းဆောင်နိုင်ခဲ့ဘူး။ ဒါက ဘယ်လိုလုပ် ဘုရားသခင်ကို စစ်မှန်တဲ့ ယုံကြည်ခြင်း ဖြစ်မှာလဲ။ နောက်ပြီး ကျွန်မသာ တာဝန်မထမ်းဆောင်နိုင်ရင် ဘုရားနှုတ်ကပတ်တော်ကို လက်တွေ့မခံစားနိုင်ဘူး၊ ပြီးတော့ ကျွန်မသာ သမ္မာတရားကို မရရှိရင် ဘုရားသခင်ရဲ့ ကယ်တင်တာကို ဘယ်လို ခံရနိုင်မှာလဲ။ ကိုယ့်တာဝန်ကို ထမ်းဆောင်ခြင်းက ကယ်တင်ခံရဖို့ တစ်ခုတည်းသော နည်းလမ်းဖြစ်တယ်လို့ ဘုရားသခင်က မိန့်ဆိုထားပါတယ်။ တာဝန်ထမ်းဆောင်တဲ့အခါမှာ သမ္မာတရားကို ရရှိဖို့ အခွင့်အရေးတွေ အများကြီး ရှိသလို၊ သန့်ရှင်းသော ဝိညာဉ်တော်ရဲ့ အမှုတော်နဲ့ လမ်းပြမှုကို လက်ခံရရှိတဲ့ အခိုက်အတန့်တွေ အများကြီး ရှိတဲ့အတွက် တာဝန်ထမ်းဆောင်ရင်း သမ္မာတရားကို လိုက်စားခြင်းက ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားခွင့်ရစေပြီး ဘုရားသခင်ရဲ့ စုံလင်အောင် ပြုတာကို ခံရဖို့ အခွင့်အရေးတွေ ပိုရစေပါတယ်။ ဘုရားသခင်ကို ယုံကြည်ပြီး ကိုယ့်တာဝန်ကို ထမ်းဆောင်ခြင်းက လူတစ်ယောက် လုပ်ဆောင်နိုင်တဲ့ အရာတွေထဲမှာ တန်ဖိုးအရှိဆုံးနဲ့ အဓိပ္ပာယ်အရှိဆုံးပါပဲ။ မိသားစုနဲ့ ယုံကြည်ခြင်းကြားမှာ ကျွန်မ ရွေးချယ်ရတော့မယ်။ ဒါနဲ့ ကျွန်မ ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ သမီး တာဝန်ထမ်းဆောင်ချင်ပါတယ်။ ကျေးဇူးပြုပြီး သမီးအတွက် လမ်းကြောင်းဖွင့်ပေးတော်မူပါ။ ကိုယ်တော့်အတွက် သမီးကိုယ်သမီး လုံးဝ ပေးအပ်ဖို့ ဆန္ဒရှိပါတယ်” လို့ပေါ့။

နောက်ပိုင်းမှာ ဖြစ်ပျက်ခဲ့တဲ့ နောက်ထပ် အဖြစ်အပျက်တစ်ခုက အိမ်ကနေ ထွက်ခွာပြီး တာဝန်ထမ်းဆောင်ဖို့ ကျွန်မရဲ့ စိတ်ပိုင်းဖြတ်ချက်ကို ပိုခိုင်မာစေခဲ့တာပါ။ အဲဒါကတော့ နှစ်ပတ်သုံးပတ်လောက်အကြာ တစ်နေ့မှာ ကျွန်မ စုဝေးပွဲကနေ အိမ်ပြန်ရောက်ပြီး ထမင်းချက်နေတုန်း ကျွန်မယောက်ျားက နောက်ကနေ ရောက်လာတယ်၊ ပြီးတော့ ကျွန်မ ဆံပင်ကို ဆောင့်ဆွဲပြီး၊ မေးတယ်၊ “မင်းရဲ့ ဘုရားသခင်ကို ယုံကြည်ဖို့ စုဝေးပွဲ ထပ်သွားပြန်ပြီလား” တဲ့။ ကျွန်မ ဘာမှ ပြန်မပြောတာကို သူ မြင်တော့ ကျွန်မ ဆံပင်ကို ထပ်ပြီး ပြင်းပြင်းထန်ထန် ဆောင့်ဆွဲလိုက်တာ ခေါင်းရေခွံတောင် နာသွားတယ်။ ကျွန်မက “ကျွန်မ အသက်ရှိနေသရွေ့ ဘုရားသခင်ကို ယုံကြည်မှာပဲ” လို့ ပြောလိုက်တယ်။ ကျွန်မယောက်ျားက ဒေါသပေါက်ကွဲပြီး အော်ပြောတယ်၊ “ဒီနေ့ မင်းကို ငါ သတ်ပစ်မယ်ဆိုတာ ယုံလား” တဲ့။ ပြီးတော့ သူက ကျွန်မကို အတင်း တွန်းလိုက်ပြီး စားပွဲတင် ဗီဒိုထဲက သစ်သီးလှီးဓားကို ယူလိုက်တယ်၊ သူ့ညာလက်မောင်းနဲ့ ကျွန်မလည်ပင်းကို သိုင်းချုပ်လိုက်ပြီး ဘယ်လက်က ဓားကို ကိုင်ထားတယ်။ သူက ဓားကျောနဲ့ ကျွန်မလည်ပင်းကို ဖိပြီး အော်ပြောတယ်၊ “မင်းကို ငါ တကယ် သတ်ချင်နေတာ” တဲ့။ ကျွန်မလည်း ကြံရာမရဖြစ်နေတဲ့ကြားက သမီးလေးကို အမြန် လှမ်းခေါ်လိုက်ပြီး သူ့အဘွားကို ဖုန်းဆက်ခိုင်းလိုက်တယ်။ အဲဒီတော့မှ ကျွန်မယောက်ျားက ထမင်းစားပွဲပေါ် ဓားကို ဆောင့်ချလိုက်တယ်။ ဒီအဖြစ်အပျက်တွေ အားလုံးက ကျွန်မယောက်ျားရဲ့ ဘုရားသခင်ကို မုန်းတီးတဲ့ အနှစ်သာရနဲ့ ဘုရားသခင်ကို ကျွန်မ မယုံကြည်အောင် တားဆီးဖို့အတွက် သူက ကျွန်မကို တကယ် သတ်ဖို့ ဝန်မလေးဘူးဆိုတာ ကျွန်မကို ထပ်ပြီး ပြသလိုက်တာပါပဲ။ သူက တကယ်ကို ဆိုးယုတ်တဲ့သူဖြစ်သလို နတ်ဆိုးတစ်ယောက်ပါပဲ။ ဒီလို နတ်ဆိုးနဲ့ အတူနေရတာ ဘာပျော်ရွှင်မှု ရှိနိုင်မှာလဲ။ ဘုရားနှုတ်ကပတ်တော် တစ်ပိုဒ်ကို ကျွန်မ သတိရလိုက်တယ်။ “ယုံကြည်သူ ခင်ပွန်းသည်တစ်ဦးနှင့် ဘာသာတရားမရှိသော ဇနီးတစ်ဦးအကြားတွင် ပင်ကိုအားဖြင့် မည်သည့် ဆက်နွှယ်မှုမျှ မရှိသည့်အပြင် ယုံကြည်သော သားသမီးများနှင့် ဘာသာတရားမရှိသော မိဘများကြားတွင် မည်သည့်ဆက်နွှယ်မှုမျှ မရှိပေ။ ဤလူနှစ်မျိုးနှစ်စားသည် သဟဇာတ မဖြစ်ပေ။ ငြိမ်သက်ခြင်း ချမ်းသာထဲသို့ မဝင်ရောက်မီတွင် လူများ၌ ဇာတိပကတိဆိုင်ရာ မိသားစု ချစ်ခင်တွယ်တာမှု ရှိသော်လည်း ၎င်းတို့ ငြိမ်သက်ခြင်းချမ်းသာထဲသို့ ဝင်ရောက်ပြီးသည်နှင့်တစ်ပြိုင်နက် ဇာတိပကတိဆိုင်ရာ မိသားစု ချစ်ခင်တွယ်တာမှုဟူ၍ ပြောဆိုစရာ ရှိတော့မည် မဟုတ်ပေ။ မိမိတို့၏ တာဝန်ကို ထမ်းဆောင်သူများနှင့် မိမိတို့၏ တာဝန်ကို မထမ်းဆောင်သူများသည် တစ်ဦးနှင့်တစ်ဦး ရန်သူများ ဖြစ်ကြသည်။ ဘုရားသခင်ကို ချစ်မြတ်နိုးသူများနှင့် ဘုရားသခင်ကို မုန်းတီးသော သူတို့သည် တစ်ဦးနှင့်တစ်ဦး ဆန့်ကျင်ကြသည်။ ငြိမ်သက်ခြင်း ချမ်းသာထဲသို့ ဝင်ရောက်မည့်သူများနှင့် ဖျက်ဆီးခြင်းခံရပြီးဖြစ်မည့်သူများသည် သဟဇာတ မဖြစ်သည့် ဖန်ဆင်းခံအမျိုးအစား နှစ်မျိုး ဖြစ်သည်။ ၎င်းတို့၏ တာဝန်များကို ဖြည့်ဆည်းသော ဖန်ဆင်းခံများသည် ရှင်သန်နိုင်ကြလိမ့်မည် ဖြစ်သော်လည်း၊ ၎င်းတို့၏တာဝန်များကို မဖြည့်ဆည်းသော သူတို့သည် ဖျက်ဆီးခြင်းခံရမည့် သူများ ဖြစ်ကြလိမ့်မည်။ ထို့အပြင် ဤသည်မှာ ထာဝရကာလတစ်လျှောက် တည်တံ့လိမ့်မည်။ သင်သည် ဖန်ဆင်းခံ တစ်ဦးအဖြစ် မိမိတာဝန်ကို ဖြည့်ဆည်းရန်အလို့ငှာ သင်၏ခင်ပွန်းကို ချစ်သလော။ သင်သည် ဖန်ဆင်းခံတစ်ဦးအဖြစ် မိမိတာဝန်ကို ဖြည့်ဆည်းရန်အလို့ငှာ သင်၏ဇနီးကို ချစ်သလော။ သင်သည် ဖန်ဆင်းခံတစ်ဦးအဖြစ် မိမိတာဝန်ကို ဖြည့်ဆည်းရန်အလို့ငှာ ဘာသာတရားမရှိသော သင်၏မိဘများကို ဝတ္တရားကျေသလော။ ဘုရားသခင်ကို ယုံကြည်ခြင်းနှင့်ပတ်သက်၍ လူသား၏ အမြင်သည် မှန်သလော၊ သို့မဟုတ် မှားသလော။ ဘုရားသခင်ကို အဘယ်ကြောင့် သင်ယုံကြည်သနည်း။ သင်သည် အဘယ်အရာကို ရရှိရန် ဆန္ဒရှိသနည်း။ ဘုရားသခင်ကို သင် မည်သို့ချစ်သနည်း။ ဖန်ဆင်းခံသတ္တဝါများအဖြစ် မိမိတို့၏တာဝန်များကို မဖြည့်ဆည်းနိုင်သူများနှင့် အပြည့်အဝ အားထုတ်မှု မပြုနိုင်သူတို့သည် ဖျက်ဆီးခြင်း ခံကြရမည့်သူများ ဖြစ်လာကြလိမ့်မည်။ ယနေ့လူများကြားတွင် ရုပ်ပိုင်းဆိုင်ရာ ဆက်ဆံရေးများရှိကြသည့်အပြင် အသွေးအားဖြင့်လည်း နှီးနွှယ်ဆက်စပ်မှုများ ရှိကြသည်၊ သို့သော် အနာဂတ်တွင် ဤအရာအားလုံး အစိတ်စိတ်အမြွှာမြွှာ ကွဲသွားလိမ့်မည်။ ယုံကြည်သူများနှင့် ဘာသာတရားမရှိသောသူများသည် ပင်ကိုအားဖြင့် သဟဇာတ မဖြစ်ကြပေ။ ယင်းထက် ၎င်းတို့သည် တစ်ဦးနှင့် တစ်ဦး ဆန့်ကျင်ကြသည်။ ငြိမ်သက်ခြင်း ချမ်းသာ၌ ရှိသည့် လူများအားလုံးတို့သည် ဘုရားသခင် တစ်ဆူရှိသည်ဟု ယုံကြည်ကြပြီး ဘုရားသခင်ကို ကျိုးနွံနာခံကြသည်၊ ဘုရားသခင်ကို ပုန်ကန်သော သူတို့အားလုံးမှာမူ ဖျက်ဆီးခြင်းခံရပြီး ဖြစ်ကြလိမ့်မည်။ ကမ္ဘာမြေကြီးပေါ်တွင် မိသားစုများ တည်ရှိတော့မည် မဟုတ်။ မိဘများ သို့မဟုတ် ကလေးများ သို့မဟုတ် ခင်ပွန်းများနှင့် ဇနီးများအကြား ဆက်ဆံမှုများ မည်သို့ရှိနိုင်မည်နည်း။ ယုံကြည်မှုနှင့် မယုံကြည်မှု၏ လွန်စွာ သဟဇာတမဖြစ်ခြင်းသည် ထိုသို့သော ဇာတိပကတိဆိုင်ရာ ဆက်ဆံရေးများကို လုံးဝ ဖြတ်တောက်ပြီး ဖြစ်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ယုံကြည်သူနဲ့ မယုံကြည်သူတွေက အခြေခံအားဖြင့် သဟဇာတမဖြစ်ကြပါဘူး၊ ပြီးတော့ သူတို့ လျှောက်လှမ်းတဲ့ လမ်းကြောင်းတွေက လုံးဝ မတူညီကြပါဘူး။ ကျွန်မယောက်ျားက ဘုရားသခင်ကို မယုံကြည်တဲ့အပြင် ကိုယ်တော့်ကို မုန်းတီးပါသေးတယ်၊ သူက အနှစ်သာရအားဖြင့် နတ်ဆိုးတစ်ကောင်ပါ။ သူနဲ့ အတူနေရတာ ပျော်ရွှင်မှု လုံးဝ မရှိပါဘူး၊ ဘာလို့လဲဆိုတော့ သူ့ရဲ့ ညှဉ်းပန်းနှိပ်စက်တာကို ခံစားနေရရုံသာမကဘဲ ကျွန်မရဲ့ သမ္မာတရား လိုက်စားမှုနဲ့ အသက်ကြီးထွားမှုမှာလည်း အနှောင့်အယှက် ဖြစ်စေလို့ပါပဲ။ ဖန်ဆင်းခံတစ်ယောက်အနေနဲ့ ကျွန်မရဲ့ တာဝန်ကို မထမ်းဆောင်နိုင်ခဲ့ဘူး၊ နောက်ဆုံးကျရင် သူ့လိုပဲ ဘေးဒုက္ခထဲ ကျွန်မ ကျရောက်သွားမှာပါ။ ၂၀၁၆ ခုနှစ်၊ ဇူလိုင်လထဲက နေ့တစ်နေ့မှာ ကျွန်မယောက်ျားအတွက် “ကျွန်မ သွားပြီ။ ကျေးဇူးပြုပြီး ကျွန်မကို ဘယ်တော့မှ ထပ်မရှာပါနဲ့” ဆိုတဲ့ စာတစ်စောင် ရေးထားခဲ့လိုက်တယ်။ အိမ်တံခါးဝကနေ ခြေလှမ်းလှမ်းထွက်လိုက်တဲ့ အခိုက်အတန့်မှာ ကျွန်မ ရင်ထဲ လွတ်မြောက်သွားသလို ခံစားလိုက်ရပြီး ဘုရားသခင်ကို ကျေနပ်စေဖို့ ကိုယ့်တာဝန်ကို ကောင်းကောင်းမွန်မွန် ထမ်းဆောင်မယ်လို့ စိတ်ပိုင်းဖြတ်လိုက်တယ်။

ဒီအဖြစ်အပျက်တွေ အားလုံးကို ဖြတ်ကျော်ရာမှာ ကျွန်မကို ယုံကြည်ခြင်းနဲ့ ခွန်အား ပေးခဲ့တာက ဘုရားနှုတ်ကပတ်တော်တွေပါ၊ ကျွန်မ မိသားစုရဲ့ မှောင်မိုက်တဲ့ ဩဇာလွှမ်းမိုးမှုအောက်ကနေ တစ်ဆင့်ချင်း လွတ်မြောက်အောင်၊ ပြီးတော့ ဘုရားသခင်နောက်လိုက်ပြီး တာဝန်ထမ်းဆောင်နိုင်အောင် လမ်းပြပေးခဲ့တာပါ။ ဒါတွေအားလုံးက ဘုရားနှုတ်ကပတ်တော်ကြောင့်ရတဲ့ ရလဒ်တွေပါပဲ။ ဘုရားသခင်ကို ကျေးဇူးတင်ပါတယ်။


၆၂။ အသေးအဖွဲကိစ္စတစ်ခုမှ သင်ယူရရှိခဲ့သော သင်ခန်းစာများ

ကျန်ရှီး၊ တရုတ်ပြည်

ကျွန်မက အသင်းတော်ရဲ့ ဧဝံဂေလိအလုပ်ကို တာဝန်ယူထားပါတယ်။ ၂၀၂၃ ခုနှစ်၊ ဖေဖော်ဝါရီလမှာ ရေလောင်းသင်းထောက် ညီအစ်ကိုဝမ်ထောင်က ဧဝံဂေလိအလုပ်မှာ ပြဿနာတချို့ရှိနေတယ်လို့ တင်ပြထားကြောင်း ခေါင်းဆောင်က ကျွန်မကို ပြောပါတယ်။ ဧဝံဂေလိ တရားဟောဆရာတချို့က သူတို့အလုပ်မှာ ဝတ်ကျေတမ်းကျေလုပ်နေကြတယ်၊ လူသစ်တွေကို ရေလောင်းဖို့ ရေလောင်းသူတွေဆီ လွှဲပေးလိုက်တဲ့အခါ ဘုရားသခင်ရဲ့အလုပ်နဲ့ပတ်သက်တဲ့ သမ္မာတရားကို ရှင်းရှင်းလင်းလင်း မိတ်သဟာယမပြုပေးသလို၊ သူတို့ရဲ့ အယူအဆတွေကိုလည်း မဖြေရှင်းပေးဘူးတဲ့။ အဲဒါကြောင့် ရေလောင်းခြင်းအလုပ်မှာ အခက်အခဲတွေ အများကြီး ဖြစ်စေတယ်လို့ ပြောတယ်။ ဒါ့အပြင် ဧဝံဂေလိ တရားဟောဆရာတွေက လူသစ်တွေ စုဝေးနိုင်တဲ့ အချိန်တွေကို ရှင်းရှင်းလင်းလင်း မရေးထားဘူး၊ အဲဒါကြောင့် အချိန်မီ စီစဉ်ပေးဖို့ ခက်ခဲပြီး လူသစ်တွေ စုဝေးဖို့ နှောင့်နှေးစေတယ်တဲ့။ ခေါင်းဆောင်က ဒီလိုပြောတာကို ကြားပြီးနောက်မှာ၊ ဒီပြဿနာတွေ ရှိခဲ့မှန်း ကျွန်မ ဝန်ခံပါတယ်၊ ဒါပေမဲ့ ဝမ်ထောင်က ခေါင်းဆောင်ကို တိုက်ရိုက် တင်ပြလိုက်တာကို မြင်တော့ ကျွန်မ လက်ခံဖို့ ခက်ခဲနေခဲ့တယ်။ ဒါတွေက ဧဝံဂေလိ တရားဟောဆရာတွေရဲ့ ပြဿနာတွေဖြစ်ပေမဲ့၊ ဧဝံဂေလိအလုပ်ကို ကျွန်မက တာဝန်ယူထားတာလေ၊ ဒီတော့ ဒီလိုပြဿနာတွေ ပေါ်လာရင် ခေါင်းဆောင်က ကျွန်မကို ဘယ်လိုမြင်မလဲ။ အလုပ်စစ်ဆေးတဲ့အချိန်မှာ ကျွန်မ ဝတ်ကျေတမ်းကျေလုပ်ခဲ့မိမှန်း သဘောပေါက်လိုက်တယ်။ ဧဝံဂေလိ တရားဟောဆရာတွေက ဘယ်လို မိတ်သဟာယပြုပြီး သက်သေခံသလဲ၊ ဒါမှမဟုတ် ဘုရားသခင်ရဲ့အလုပ်နဲ့ပတ်သက်တဲ့ သမ္မာတရားကို လူသစ်တွေ ဘယ်လောက် နားလည်သလဲ ဆိုတာတွေနဲ့ပတ်သက်ပြီး ဒီအလုပ်အသေးစိတ်အချက်အလက်တွေကို ကျွန်မ သေသေချာချာ မမေးမြန်းခဲ့မိဘူး။ ဒါပေမဲ့ ဒီပြဿနာတွေကို ကျွန်မ ဝန်ခံလိုက်ရင်၊ ကျွန်မက အစွမ်းအစမရှိဘူး၊ တာဝန်မဲ့ပြီး ကိုယ့်တာဝန်တွေမှာ စိတ်မချရဘူးလို့ ခေါင်းဆောင်က ပြောမှာပဲ မဟုတ်လား။ ဒါက ကျွန်မရဲ့ပြဿနာပါလို့ ကျွန်မ ဝန်မခံချင်ခဲ့ဘူး၊ ဒါပေမဲ့ ကျွန်မရဲ့ ဒီအခြေအနေက မှားမှန်း၊ ပြီးတော့ ဘုရားသခင် စီစဉ်ခင်းကျင်းထားတဲ့ ဒီအခြေအနေကို အတိုက်အခံလုပ်နေမိမှန်း ကျွန်မ သိတယ်။ ဒါကြောင့် ကျွန်မ မငြင်းခုံမိဖို့နဲ့ ညီအစ်ကိုရဲ့ ထောက်ပြချက်ကို ကောင်းကောင်း လက်ခံနိုင်ဖို့အတွက် ကျွန်မ စိတ်နှလုံးကို စောင့်ရှောက်ပေးဖို့ ဘုရားသခင်ဆီ တောင်းလျှောက်ပြီး တိတ်တဆိတ် ဆုတောင်းလိုက်တယ်။ ဆုတောင်းပြီးတဲ့နောက်မှာ ကျွန်မနှလုံးသားက နည်းနည်း တည်ငြိမ်သွားတယ်၊ ပြီးတော့ ဒီပြဿနာတွေကို ဘယ်လိုဖြေရှင်းရမလဲဆိုတာနဲ့ပတ်သက်ပြီး ဧဝံဂေလိ တရားဟောဆရာတွေနဲ့ ကျွန်မ ပြောဆိုဆွေးနွေးခဲ့တယ်။

မကြာခင်မှာပဲ ခေါင်းဆောင်က ကျွန်မကို ထပ်ပြောပါလေရော။ “ဧဝံဂေလိ တရားဟောဆရာတွေနဲ့ပတ်သက်တဲ့ ပြဿနာတွေကို ဝမ်ထောင်က ထပ်တင်ပြထားတယ်၊ တခြား ညီအစ်ကိုမောင်နှမတွေကလည်း ပြဿနာတွေကို တင်ပြနေကြတယ်။ အခု ဧဝံဂေလိ တရားဟောဆရာတွေက သူတို့တာဝန်တွေကို ဘယ်လို ထမ်းဆောင်နေကြလဲ။ ဒီပြဿနာတွေ ပြေလည်သွားပြီလား” တဲ့။ ခေါင်းဆောင်ရဲ့ မေးခွန်းတွေ ကျွန်မဆီ တရစပ် ဝင်လာတာကို ကြားရတော့ ကျွန်မ တကယ်ပဲ စိတ်မကောင်းဖြစ်ရတယ်၊ ပြီးတော့ တွေးမိတယ်၊ “ငါ့မှာ ဝန်တာထားတဲ့စိတ်နဲ့ အလုပ်လုပ်နိုင်စွမ်း မရှိဘူးလို့ ခေါင်းဆောင်က ထင်မှာပဲ၊ မဟုတ်ရင် ဒီပြဿနာတွေက ဘာလို့ အခုထိ မပြေလည်သေးဘဲ နေမှာလဲ။ လူတိုင်း ငါ့အပေါ် အမြင်မကောင်း ဖြစ်နေကြလောက်ပြီ” လို့ပေါ့။ သူ့စာထဲမှာ ဝမ်ထောင် ထပ်ထောက်ပြထားတဲ့ ပြဿနာတွေကို မြင်လိုက်ရတော့၊ ဒီပြဿနာတွေကို သေသေချာချာ ဆန်းစစ်ပြီး ဆင်ခြင်သုံးသပ်ဖို့ စိတ်အေးအေးမထားနိုင်ခဲ့ဘူး။ ကျွန်မ စိတ်နှလုံးထဲမှာ ဆင်ခြေတွေ ဆက်တိုက်ပေးနေမိတယ်၊ ဝမ်ထောင်ကိုတောင် အပြစ်တင်မိတယ်၊ “ရှင်က ဘာလို့ ကျွန်မကို တိုက်ရိုက်ပဲ အကြံမပြုတာလဲ။ ခေါင်းဆောင်ကို ဘာလို့ သွားပြောရတာလဲ။ ပြီးတော့ လူသစ်တွေမှာ မဖြေရှင်းရသေးတဲ့ ဘာသာရေး အယူအဆတွေ ရှိနေရင်၊ အဲဒါတွေကို ဖြေရှင်းဖို့ ရေလောင်းသူတွေကရော မိတ်သဟာယပြုမပေးနိုင်ဘူးလား။ လူသစ်တချို့ရဲ့ စုဝေးချိန်တွေကို ရှင်းရှင်းလင်းလင်း မရေးထားပေမဲ့၊ ရေလောင်းသူတွေသာ ဝန်တာထားတဲ့စိတ် ရှိရင် သူတို့ဘာသာ လူသစ်တွေကို ဆက်သွယ်ပြီး ပိုပြီး နားလည်အောင် လုပ်လို့ ရနိုင်တာပဲလေ။ ဧဝံဂေလိ တရားဟောဆရာတွေကိုပဲ အာရုံစိုက်နေမယ့်အစား ရေလောင်းသူတွေရဲ့ ပြဿနာတွေကို ရှင် ဘာလို့ မဖြေရှင်းတာလဲ” ပေါ့။ တွေးလေလေ ကျွန်မ ပိုပြီး မကျေမနပ်ဖြစ်ပြီး အတိုက်အခံလုပ်ချင်စိတ် ဖြစ်လေလေပဲ၊ ပြီးတော့ ဝမ်ထောင်က ဘာလို့ ကျွန်မတို့ကိုပဲ အပြစ်ရှာနေတာလဲလို့ စဉ်းစားမိတယ်။ သူ့ပြဿနာတွေကို ထောက်ပြပြီး ကျွန်မရဲ့ စိတ်ခံစားချက်တွေကို ဖွင့်ထုတ်ဖို့ စာတစ်စောင် တကယ် ရေးချင်ခဲ့တယ်၊ ဒါပေမဲ့ အဲဒါက သူ့ကို နာကျင်စေမယ်ဆိုတာ ကျွန်မ သိတယ်။ ဒါကြောင့် ကျွန်မရဲ့ စိတ်ခံစားချက်တွေကို မြိုသိပ်ပြီး စာမရေးဖြစ်ခဲ့ဘူး။ ဒီအခြေအနေကို ကျွန်မ ထုတ်ဖော်မိတဲ့အခါ နည်းနည်း ကြောက်သွားပြီး ကျွန်မရဲ့ သဘောထား မမှန်ဘူးလို့ ခံစားလိုက်ရတယ်။ ဒါကြောင့် ကျွန်မရဲ့ အားနည်းချက်တွေကို အင်တင်တင်နဲ့ ဝန်ခံလိုက်တယ်။ အဲဒီလိုလုပ်ပြီး ခေါင်းဆောင်ရဲ့ မျက်လုံးထဲမှာ ကျွန်မရဲ့ ပုံရိပ်ကို ကာကွယ်ချင်ခဲ့တာ။ အဲဒီနောက်ပိုင်းမှာ ကျွန်မတကယ်ပဲ တစ်ချိန်လုံး စိတ်ဓာတ်ကျခဲ့တယ်။ ဒီကိစ္စကနေ ကျွန်မ ဘာမှ မသင်ယူခဲ့ရမှန်း၊ ပြီးတော့ အဲဒီလိုလုပ်တာက ခေါင်းဆောင်ကို လှည့်စားဖို့ ကြိုးစားနေတာဖြစ်မှန်း ကျွန်မ သိခဲ့တယ်။ ဒါတောင်မှ ကျွန်မရဲ့ တွဲဖက်ညီအစ်မတွေရဲ့ ရှေ့မှာ ဝမ်တောင်အပေါ် ကျွန်မရဲ့ အမြင်စောင်းမှုတွေကို ပြောပြနေခဲ့မိတုန်းပဲ။ ကျွန်မရဲ့ စိတ်ထဲရှိသမျှအားလုံးကို ဖွင့်ချခဲ့တာပေါ့။ ဒါက ကျွန်မရဲ့ တွဲဖက်ညီအစ်မတွေကိုလည်း ဝမ်ထောင်အပေါ် အမြင်စောင်းစေခဲ့ပြီး၊ သူက တဇောက်ကန်းပဲ လို့ ပြောအောင် ဖြစ်စေခဲ့တယ်။ ညီအစ်မတွေက ကျွန်မဘက်ကနေ ပြောပေးတာကို ကြားတော့၊ ကျွန်မ ပိုပြီး အားတက်လာတယ်၊ ပြီးတော့ ဝမ်ထောင်ရဲ့ ပြဿနာတွေကို ဆက်တိုက် ပြောဖြစ်ခဲ့တယ်။ ကျွန်မရဲ့ ရည်ရွယ်ချက်က ဒီလမ်းလွဲမှုတွေနဲ့ အမှားတွေ ဖြစ်ပျက်ရတာဟာ ဧဝံဂေလိတရားဟောဆရာတွေရဲ့ ပြဿနာတင် မဟုတ်ဘဲ ဝမ်ထောင်ရဲ့ ပြဿနာလည်း ဖြစ်တယ်၊ ပြီးတော့ ဒီကိစ္စမှာ လူတိုင်း တာဝန်ယူသင့်တယ်ဆိုတာ အားလုံးကိုပြချင်ခဲ့တာ။ အဲဒီလို ပြောပြီးတဲ့နောက်မှာ၊ ကျွန်မ တကယ်ပဲ အပြစ်ရှိသလို ခံစားရတယ်၊ ကျွန်မက လူတွေနဲ့အမှုအရာတွေကို အများကြီးအတွေးလွန်နေခဲ့တာပဲ။ ဒီအပြုအမူကို ကျွန်မ ဘေးဖယ်ထားချင်ပေမဲ့၊ ဒီအခက်အခဲကို မကျော်လွှားနိုင်ခဲ့ဘူး။ နောက်တော့ ကျွန်မ စဉ်းစားမိတယ်၊ အလုပ်ကို တိုးတက်အောင်လုပ်ဖို့ ဝမ်ထောင်က ဧဝံဂေလိအမှုဆောင်တွေရဲ့ ပြဿနာတွေကို တင်ပြခဲ့ပေမဲ့ ကျွန်မကတော့ အတိုက်အခံလုပ်ပြီး ငြင်းခုံနေခဲ့တာ၊ ဒါက ဘုရားသခင်ရဲ့ ရည်ရွယ်ချက်နဲ့ ဆန့်ကျင်နေတယ်လေ။ ဒါကြောင့် ဘုရားသခင်ဆီ ကျွန်မ ဆုတောင်းလိုက်တယ်၊ “ဘုရားသခင်၊ ညီအစ်ကိုဝမ်ထောင်က သူ့စာထဲမှာ ပြဿနာတွေကို ထောက်ပြတာက သင့်တော်ပါတယ်၊ ဒါပေမဲ့ သမီးက အတိုက်အခံလုပ်ပြီး ဒီအရာတွေကို လက်ခံဖို့ မလိုလားခဲ့ဘူး၊ ပြီးတော့ ညီအစ်ကိုကိုတောင် အာရုံစိုက်နေခဲ့မိတယ်။ ဘုရားသခင်၊ သမီးရဲ့ ဒီအခြေအနေကို ပြောင်းလဲဖို့ ဆန္ဒရှိပါတယ်၊ ကျေးဇူးပြုပြီး သမီးကို လမ်းပြပေးပါ” လို့ပေါ့။ ဆုတောင်းပြီးတဲ့နောက်မှာ၊ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “အပေါ်ယံအားဖြင့် တိုက်ဆိုင်မှုကြောင့် ဖြစ်ပျက်သည်ဟု ထင်ရသော ကိစ္စရပ်တစ်ခုနှင့်ပတ်သက်၍ သင်သည် သင်၏ စိတ်နှလုံးထဲတွင် အောက်ပါအတိုင်း ရှုမြင်ရမည်။ “ဤအရာသည် တိုက်ဆိုင်မှုကြောင့် ဖြစ်ပျက်ခဲ့ခြင်း မဟုတ်ပေ၊ ယင်းကို ဘုရားသခင်က စီစဉ်ဖွဲ့စည်းထားခြင်း ဖြစ်သည်။ ဤကိစ္စရပ် ဖြစ်ပျက်ရသည့် အကြောင်းရင်းတစ်ခုနှင့် ဇာစ်မြစ်တစ်ခု ရှိသည်။ ယင်းမှာ လူတို့ စီစဉ်ဖွဲ့စည်းနိုင်ခဲ့သည့် အရာတစ်ခု မဟုတ်ဘဲ ဘုရားသခင်ထံမှ လာခြင်းဖြစ်သည်” ဟူ၍ ဖြစ်သည်။ သို့ဆိုလျှင် သင်သည် ယင်းကို မည်သို့ ရင်ဆိုင်သင့်သနည်း။ ညည်းညူမှုများ မရှိခြင်း၊ ဆင်ခြေများ မပေးခြင်းနှင့် ကျိုးနွံနာခံနိုင်ခြင်းမျှဖြင့် လုံလောက်သလော။ သင်သည် ဤကိစ္စရပ်တွင် ဘုရားသခင်၏ ရည်ရွယ်ချက်ကို ရှာဖွေသင့်သည်၊ သင် လက်တွေ့လုပ်ဆောင်သင့်သည့် သမ္မာတရားကို ရှာဖွေသင့်သည်၊ ထို့အပြင် ဘုရားသခင် တောင်းဆိုသည့်အရာနှင့် ဘုရားသခင်၏ ရည်ရွယ်ချက်နှင့်အညီ မည်သို့ ပြုမူရမည်ကိုလည်း ရှာဖွေသင့်သည်။” (ဘုရားသခင်၏ မိတ်သဟာယဖွဲ့ခြင်း) ဘုရားသခင်ရဲ့ နှုတ်ကပတ်တော်တွေကနေ၊ နေ့တိုင်း ဖြစ်ပျက်သမျှ အရာအားလုံးကို ဘုရားသခင် စီစဉ်ညွှန်ကြားပြီး စီမံတယ်၊ ပြီးတော့ အဲဒီနောက်ကွယ်မှာ ဘုရားသခင်ရဲ့ ရည်ရွယ်ချက်တွေ ရှိတယ်ဆိုတာကို ကျွန်မ နားလည်ခဲ့တယ်။ တစ်ယောက်ယောက်က အကြံပြုချက်တွေ ပေးနေတာပဲဖြစ်ဖြစ်၊ ဒါမှမဟုတ် ကျွန်မ ပြုပြင်ခံနေရတာပဲဖြစ်ဖြစ်၊ အမှုအရာတွေ ကျွန်မဆီ ကျရောက်လာတဲ့အခါ ကျွန်မမှာ ကျိုးနွံနာခံတဲ့ သဘောထား ထားနိုင်ခြင်း ရှိမရှိ၊ ပြီးတော့ သမ္မာတရားကို ရှာဖွေနိုင်ခြင်း ရှိမရှိဆိုတာကို ကြည့်ဖို့ ရည်ရွယ်ချက်နဲ့ ဘုရားသခင်က ဒီအခြေအနေတွေကို စီစဉ်ပေးတာပါ။ တကယ်လို့ ဒီအရာတွေကို ဘုရားသခင်ဆီကနေ ကျွန်မ လက်မခံဘဲ လူတွေနဲ့ အမှုအရာတွေကိုပဲ ဆက်ပြီး အပြစ်ရှာနေမယ်ဆိုရင်၊ ကျွန်မ ဘာသင်ခန်းစာမှ ရမှာမဟုတ်ဘူး၊ ပြီးတော့ ကျွန်မရဲ့ အခြေအနေက စိတ်မချမ်းမသာဖြစ်ပြီး ထိခိုက်နေဦးမှာပဲ။ ဝမ်ထောင်က ကျွန်မရဲ့ ပြဿနာတွေကို ထောက်ပြတဲ့အခါ၊ သူပြောတာကို ကျွန်မ ငြင်းပယ်ပြီး အတိုက်အခံလုပ်ခဲ့တယ်၊ ပြီးတော့ ပြန်ငြင်းခုံပြီး သူက ကျွန်မတို့ကိုပဲ အပြစ်ရှာနေတယ်လို့ ညည်းညူခဲ့တယ်။ အမှန်တရားကတော့ ကျွန်မက ဘယ်သူတစ်ဦးတစ်ယောက်ကိုမှ အတိုက်အခံလုပ်နေတာ မဟုတ်ဘဲ၊ တကယ်တမ်းကျတော့ ဘုရားသခင်ကို ဆန့်ကျင်ပြီး ဆင်ခြင်တုံတရားမဲ့နေတာ၊ ဒီအခြေအနေတွေကို ကျိုးနွံနာခံဖို့၊ သင်ခန်းစာ ယူဖို့ မလိုလားခဲ့တာ။ ဒါကို သဘောပေါက်ပြီးတဲ့နောက်မှာ၊ ကျွန်မ စိတ်နည်းနည်း ပိုအေးသွားတယ်၊ ပြီးတော့ ကိုယ့်ကိုယ်ကိုယ် လေးလေးနက်နက် ဆင်ခြင်သုံးသပ်ပြီး သမ္မာတရားကို ရှာဖွေဖို့ ဆန္ဒရှိနေခဲ့တယ်။

နောက်ပိုင်းမှာ၊ ဘုရားသခင်ရဲ့ နှုတ်ကပတ်တော် နောက်ထပ်တစ်ပိုဒ်ကို ကျွန်မ ဖတ်ခဲ့တယ်။ “သမ္မာတရားအား မနှစ်သက်ခြင်းဖြစ်သော စိတ်သဘောထားမျိုးသည် အဓိကအားဖြင့် မည်သို့ထင်ရှားသနည်း။ ပြုပြင်ခြင်းကို လက်ခံရန် ငြင်းဆန်ခြင်းတွင် ဖြစ်သည်။ ပြုပြင်ခြင်းကို လက်မခံခြင်းသည် ဤစိတ်သဘောထားမျိုးက ဖော်ပြသည့် အခြေအနေတစ်မျိုးဖြစ်သည်။ ဤလူတို့သည် ပြုပြင်ခြင်းခံရသောအခါ ၎င်းတို့၏ စိတ်နှလုံးတွင် အထူးပင် အတိုက်အခံဖြစ်သည်။ ၎င်းတို့က ‘ထိုအရာကို ငါမကြားချင်။ ထိုအရာကို ငါမကြားချင်’ သို့မဟုတ် ‘အခြားလူများကို အဘယ်ကြောင့် ကိုင်တွယ်ဖြေရှင်းခြင်း မပြုသနည်း။ အဘယ်ကြောင့် ငါ့ကိုသာ ပြုလုပ်နေသနည်း’ ဟု စဉ်းစားကြသည်။ သမ္မာတရားအား မနှစ်သက်ခြင်း၏ အဓိပ္ပာယ်မှာ အဘယ်နည်း။ သမ္မာတရားအား မနှစ်သက်ခြင်းသည် လူတစ်ယောက်က အပြုသဘောဆောင်သောအရာများနှင့်လည်းကောင်း၊ သမ္မာတရားနှင့်လည်းကောင်း၊ ဘုရားသခင် တောင်းဆိုသည့်အရာနှင့်လည်းကောင်း၊ သို့မဟုတ် ဘုရားသခင်၏ ရည်ရွယ်ချက်များနှင့်လည်းကောင်း သက်ဆိုင်သော မည်သည့်အရာကိုမဆို လုံးဝ စိတ်မဝင်စားသောအခါတွင်ဖြစ်သည်။ တစ်ခါတစ်ရံတွင် ၎င်းတို့သည် ဤအရာများကို မနှစ်သက်ပေ။ တစ်ခါတစ်ရံတွင် ၎င်းတို့သည် ဤအရာတို့ကို ငြင်းဆန်တွန်းလှန်ကြသည်။ တစ်ခါတစ်ရံတွင် ၎င်းတို့သည် ရိုသေလေးစားခြင်းမရှိဘဲ ဥပေက္ခာပြုကြပြီး ထိုအရာများကို အရေးမကြီးသောအရာအဖြစ် မှတ်ယူကြသည်။ ၎င်းတို့သည် ထိုအရာများအပေါ် ရိုးသားစစ်မှန်ခြင်းမရှိဘဲ ပြီးစလွယ်ပြုလုပ်ကြသည်၊ သို့မဟုတ် ထိုအရာများအတွက် တာဝန်ယူခြင်းမရှိကြပေ။ သမ္မာတရားအား မနှစ်သက်ခြင်းကို အဓိက ဖော်ပြခြင်းသည် သမ္မာတရားကို လူတို့ကြားသောအခါတွင် ငြင်းဆန်တွန်းလှန်ခြင်းမျှသာမဟုတ်ပေ။ သမ္မာတရားက ၎င်းတို့နှင့် မဆိုင်သကဲ့သို့ သမ္မာတရားအား လက်တွေ့လုပ်ဆောင်လိုစိတ်မရှိခြင်း၊ သမ္မာတရားအား လက်တွေ့လုပ်ဆောင်ရန် အချိန်ကျသောအခါ နောက်ဆုတ်ခြင်းတို့လည်း ပါဝင်သည်။...ဤလူတို့၏ စိတ်နှလုံးတွင် ဘုရားနှုတ်ကပတ်တော်များသည် သမ္မာတရားဖြစ်သည်ကိုလည်းကောင်း၊ အပြုသဘောဆောင်သည်ကိုလည်းကောင်း၊ သမ္မာတရားအား လက်တွေ့လုပ်ဆောင်ခြင်းသည် လူတို့၏ စိတ်သဘောထားကို ပြောင်းလဲစေနိုင်ပြီး ဘုရားသခင်၏ ရည်ရွယ်ချက်များအား ဖြည့်ဆည်းနိုင်စေသည်ကိုလည်းကောင်း ကောင်းစွာသိသည်။ သို့သော် ၎င်းတို့သည် ဤအရာများကို လက်မခံပေ၊ သို့မဟုတ် လက်တွေ့မလုပ်ဆောင်ပေ။ ဤသည်မှာ သမ္မာတရားအား မနှစ်သက်ခြင်းဖြစ်သည်။ သမ္မာတရားအား မနှစ်သက်သည့် စိတ်သဘောထားကို မည်သူတို့တွင် သင်တို့ မြင်ရသနည်း။ (မယုံကြည်သူများတွင် ဖြစ်သည်။) မယုံကြည်သူများသည် သမ္မာတရားကို မနှစ်သက်ကြပေ။ ဤသည်မှာ အလွန်ရှင်းလင်းသည်။ ဘုရားသခင်သည် ထိုသို့သောလူများကို ကယ်တင်ဖို့ မဖြစ်နိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဖောက်ပြန်ပျက်စီးသော စိတ်သဘောထား ခြောက်မျိုးကို သိခြင်းကသာ မိမိကိုယ်ကို အမှန်တကယ် သိကျွမ်းခြင်းကို ဆိုလိုသည်) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ၊ လူတစ်ယောက်က ဘယ်လိုအခြေအနေမျိုးကိုပဲ ရင်ဆိုင်ရပါစေ၊ ဒါမှမဟုတ် သူတို့ဆီမှာ ဘယ်လိုပြဿနာတွေကိုပဲ ထောက်ပြခံရပါစေ၊ တကယ်လို့ သူတို့မှာ ပြဿနာတွေ တကယ်ရှိနေရင်တောင်မှ အမြဲတမ်း အတိုက်အခံလုပ်ပြီး ဆန့်ကျင်နေမယ်၊ လက်ခံဖို့ မလိုလားဘူးဆိုရင်၊ ဒါက သမ္မာတရားကို အလွန်အမင်း မနှစ်မြို့တဲ့ စိတ်သဘောထားကို ထုတ်ဖော်နေတာပဲဆိုတာ ကျွန်မ နားလည်ခဲ့တယ်။ ဒါက မယုံကြည်သူတစ်ယောက် ဖြစ်ခြင်းရဲ့ သရုပ်သကန်ပါပဲ။ သမ္မာတရားကို အလွန်အမင်း မနှစ်မြို့တာကို မယုံကြည်သူတစ်ယောက် ဖြစ်ခြင်းရဲ့ သရုပ်သကန်အနေနဲ့ ဘုရားသခင်က ဘာလို့ သတ်မှတ်တာလဲဆိုတာကို ကျွန်မ မစဉ်းစားဘဲ မနေနိုင်ခဲ့ဘူး။ တကယ်လို့ တစ်ယောက်ယောက်က စိတ်နှလုံးအမှန်နဲ့ ဘုရားသခင်ကို ယုံကြည်ပြီး သူတို့စိတ်နှလုံးထဲမှာ ဘုရားသခင် ရှိမယ်ဆိုရင်၊ ဖြစ်ပျက်သမျှ အရာအားလုံးက ဘုရားသခင်ရဲ့ အချုပ်အခြာအာဏာနဲ့ အစီအမံတွေရဲ့ အစိတ်အပိုင်း ဖြစ်တယ်ဆိုတာ သူတို့ ယုံကြည်ကြမှာပဲ၊ ပြီးတော့ သူတို့ ကျိုးနွံနာခံပြီး သင်ခန်းစာယူနိုင်ကြမှာပဲ။ ဒါပေမဲ့၊ မယုံကြည်သူတွေကတော့ ဘုရားသခင်ကို မယုံကြည်ကြသလို ကိုယ်တော်ရဲ့ အချုပ်အခြာအာဏာနဲ့ အစီအမံတွေကိုလည်း မယုံကြည်ကြဘူး။ အမှုအရာတွေ သူတို့ဆီ ဖြစ်လာတဲ့အခါ၊ သူတို့က ပြန်ငြင်းခုံရင် ငြင်းခုံတယ် မဟုတ်ရင် ဆင်ခြေတွေ ရှာကြတယ်၊ သူတို့ ထုတ်ဖော်သမျှက ဘာသာတရား မရှိသူတွေရဲ့ အမြင်တွေချည်းပဲ၊ ပြီးတော့ သူတို့က သမ္မာတရားကို လုံးဝ မရှာဖွေကြဘူး။ ဒါကို တွေးမိတော့ ကျွန်မ တော်တော် ကြောက်သွားတယ်။ ကျွန်မက ဘုရားသခင်ရဲ့ နှုတ်ကပတ်တော်တွေကို နေ့တိုင်းဖတ်ပြီး ဆုတောင်းနေပေမဲ့၊ အမှုအရာတွေ ဖြစ်တဲ့အခါ၊ အဲဒါတွေကို ဘုရားသခင်ဆီကနေ လက်မခံခဲ့သလို သမ္မာတရားကိုလည်း မရှာဖွေခဲ့ဘူး။ ကျွန်မက ဘုရားသခင်ကို ယုံကြည်တယ်လို့ ပြောရုံသက်သက်ပဲ ရှိပြီး၊ ဘုရားသခင် မပါဘဲ ပြုမူနေတာ မဟုတ်ဘူးလား။ ဒီလိုယုံကြည်ခြင်းမျိုးက ဘုရားသခင်နဲ့ပဲရော ကိုယ်တော်ရဲ့ နှုတ်ကပတ်တော်တွေနဲ့ရော ဘာမှ မသက်ဆိုင်ပါဘူး။ ကျွန်မက မယုံကြည်သူတစ်ယောက်လိုမျိုးပဲ ပြုမူနေခဲ့တာ မဟုတ်ဘူးလား။ ဒီအခြေအနေက ကြောက်စရာကောင်းလိုက်တာ။ ဝမ်ထောင်က ပြဿနာတွေကို ထောက်ပြတာနဲ့ ကျွန်မ ရင်ဆိုင်ရတဲ့အခါ၊ ကိုယ့်ကိုယ်ကိုယ် ဆင်ခြင်သုံးသပ်ဖို့ ဒါမှမဟုတ် တာဝန်တွေမှာ ကိုယ့်ရဲ့ လမ်းလွဲမှုတွေကို စိစစ်ဖို့အတွက် အဲဒါကို လက်ခံတာနဲ့ မစတင်ခဲ့မှန်း ကျွန်မ ပြန်ဆင်ခြင်မိတယ်။ အဲဒီအစား၊ သူတာဝန်ယူထားတဲ့ ရေလောင်းခြင်းအလုပ်မှာလည်း ပြဿနာတွေ ရှိတယ်လို့ ပြောပြီး ဆင်ခြေတွေကိုပဲ ကျွန်မ ဆက်ရှာနေခဲ့တယ်။ ဝမ်ထောင်က တမင်သက်သက် ကျွန်မကို အခက်တွေ့အောင် လုပ်နေတာ၊ ပြီးတော့ ကျွန်မကို အရှက်ခွဲဖို့ ခေါင်းဆောင်ဆီ ပြဿနာတွေ တင်ပြနေတာလို့တောင် ကျွန်မ ညည်းညူခဲ့တယ်။ ဒီလိုအခြေအနေတွေမှာ ကျွန်မက ဒီအမှုအရာတွေကို ဘုရားသခင်ဆီကနေ လက်မခံဘဲ ပြင်ပအကြောင်းရင်းတွေကိုပဲ ဆက်ရှာနေခဲ့တယ်။ ဒါက ယုံကြည်သူတစ်ယောက်မှာ ရှိသင့်တဲ့ သဘောထား လုံးဝမဟုတ်ဘူး။ ဒါက မယုံကြည်သူ ဒါမှမဟုတ် ဘာသာတရား မရှိသူတစ်ယောက်က အခြေအနေတွေကို ရင်ဆိုင်တဲ့အခါမှာ ရှိတဲ့ သဘောထားမျိုးပဲ။ တကယ်တော့ အရင်တုန်းက ဝမ်ထောင်က ဒီပြဿနာတွေကို ကျွန်မဆီ တင်ပြခဲ့ပေမဲ့၊ ကျွန်မက အချိန်မီ မဖြေရှင်းပေးနိုင်ခဲ့လို့သာ သူက ခေါင်းဆောင်ဆီ တင်ပြခဲ့ရတာ၊ ဒါတောင် ကျွန်မက အတိုက်အခံလုပ်ပြီး လက်မခံခဲ့ဘူး၊ သူက ကျွန်မကို အခက်တွေ့အောင် လုပ်ဖို့ ကြိုးစားနေတာလို့တောင် ပြောခဲ့သေးတယ်။ ကျွန်မ ဘယ်လောက်တောင် ဆင်ခြင်တုံတရားမဲ့မှန်း သဘောပေါက်လိုက်တယ်၊ ပြီးတော့ ဒီအတိုင်းသာ ဆက်သွားရင် နောက်ဆုံးမှာ ဘုရားသခင်က ကျွန်မကို ပစ်ပစ်ခါခါငြင်းပြီး ဖယ်ရှားရှင်းလင်းမှာပဲဆိုတာ သိလိုက်တယ်။ ကြောက်စိတ်ဝင်သွားတော့၊ ကျွန်မရဲ့ ဒီအခြေအနေကို မြန်မြန် ပြင်ဆင်နိုင်ဖို့နဲ့ ဒီပတ်ဝန်းကျင်ကို ရိုးရိုးသားသား ကျိုးနွံနာခံပြီး လက်ခံဖို့၊ သင်ခန်းစာယူနိုင်ဖို့ ကူညီပေးပါလို့ ဘုရားသခင်ဆီ တောင်းလျှောက်ပြီး တိတ်တဆိတ် ဆုတောင်းခဲ့တယ်။

နောက်ပိုင်းမှာ၊ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “ပြုပြင်ခြင်းအပေါ် အန္တိခရစ်များ၏ သဘောထားစစ်စစ်မှာ လက်ခံဖို့ကိုဖြစ်စေ၊ ဝန်ခံဖို့ကိုဖြစ်စေ ပြင်းပြင်းထန်ထန် ငြင်းဆန်ကြခြင်းဖြစ်သည်။ ၎င်းတို့သည် မကောင်းမှုများကို မည်မျှ လုပ်ဆောင်သည်ဖြစ်စေ၊ ဘုရားအိမ်တော်၏အလုပ်နှင့် ဘုရားသခင် ရွေးချယ်ထားသောသူတို့၏ အသက်ဝင်ရောက်မှုကို မည်မျှ ထိခိုက်နစ်နာမှုများ ပြုလုပ်သည်ဖြစ်စေ ၎င်းတို့သည် နောင်တ စိုးစဉ်းမျှ မခံစားရသကဲ့သို့ တစ်စုံတစ်ခု အကြွေးတင်သည်ဟုလည်း မခံစားကြရပေ။ ဤအမြင်ရှုထောင့်မှကြည့်ပါက အန္တိခရစ်များ၌ လူ့သဘာဝ ရှိသလော။ လုံးဝ မရှိပေ။ ၎င်းတို့သည် ဘုရားသခင် ရွေးချယ်ထားသောသူတို့အပေါ် နစ်နာမှုမျိုးစုံ ဖြစ်ပေါ်စေသည်။ ထိခိုက်မှုကို အသင်းတော်၏အလုပ်အပေါ် ဖြစ်ပေါ်စေသည်။ ဘုရားသခင် ရွေးချယ်ထားသောသူတို့သည် ဤအရာကို ရှင်းလင်းစွာ မြင်နိုင်သည်။ ၎င်းတို့သည် အန္တိခရစ်များ၏ ဆက်တိုက်ဖြစ်သော ဒုစရိုက်အမှုများကို မြင်ပြီးဖြစ်သည်။ သို့တိုင်အောင် အန္တိခရစ်များသည် ဤအချက်ကို လက်မခံကြ၊ သို့မဟုတ် အသိအမှတ်မပြုကြပေ။ ၎င်းတို့သည် မှားယွင်းနေသည်၊ သို့မဟုတ် ၎င်းတို့၌ တာဝန်ရှိသည်ကို ဝန်ခံရန် ခေါင်းမာစွာ ငြင်းဆန်ကြသည်။ ဤသည်မှာ ၎င်းတို့သည် သမ္မာတရားကို အလွန်အမင်း မနှစ်မြို့ကြောင်းကို ညွှန်ပြနေခြင်း မဟုတ်သလော။ အန္တိခရစ်တို့သည် ဤအတိုင်းအတာအထိ သမ္မာတရားကို အလွန်အမင်း မနှစ်မြို့ကြပေ၊ မကောင်းသည့်အရာမည်မျှကို ၎င်းတို့ လုပ်ဆောင်ပါစေ ၎င်းတို့သည် ဝန်ခံရန် ခေါင်းမာစွာ ငြင်းဆန်ကြသည်။ အဆုံးထိ အလျှော့မပေးဘဲ ရှိကြသည်။ ဤသည်မှာ အန္တိခရစ်များသည် ဘုရားအိမ်တော်၏ အလုပ်ကို မည်သည့်အခါမျှ အလေးအနက်မထားသည်ကို၊ သို့မဟုတ် သမ္မာတရားအား လက်မခံသည်ကို လုံလောက်စွာ သက်သေပြသည်။ ၎င်းတို့သည် ဘုရားသခင်ကို ယုံကြည်ရန် လာကြခြင်းမဟုတ်ပေ။ ၎င်းတို့သည် စာတန်၏ အစေခံများဖြစ်သည်။ ဘုရားအိမ်တော်၏ အလုပ်ကို နှောင့်ယှက်ကာ အဖျက်အမှောင့်လုပ်ရန်လာကြသည်။ အန္တိခရစ်များ၏ စိတ်နှလုံးတွင် ဂုဏ်သတင်းနှင့် ဂုဏ်အဆင့်အတန်းသာရှိကြသည်။ ၎င်းတို့က ၎င်းတို့၏ အမှားကို အသိအမှတ်ပြုရမည်ဆိုလျှင် ၎င်းတို့သည် တာဝန်ခံယူမှုကို လက်ခံရမည်၊ ထို့နောက်တွင် ၎င်းတို့၏ ဂုဏ်အဆင့်အတန်းနှင့် ဂုဏ်သတင်းသည် အလွန်အမင်း ထိခိုက်ခံရမည်ဟု ယုံကြည်ကြသည်။ ရလဒ်အနေဖြင့် ၎င်းတို့သည် ‘သေသည်အထိ ငြင်းပါ’ ဆိုသည့် သဘောထားတစ်ခုဖြင့် ခုခံသည်။ လူတို့က ၎င်းတို့ကို မည်သို့ ဖော်ထုတ်ပါစေ၊ ပိုင်းခြားစိစစ်ပါစေ ၎င်းတို့က ငြင်းဆန်ရန် အစွမ်းကုန်လုပ်ဆောင်ကြသည်။ ၎င်းတို့၏ ငြင်းဆန်မှုသည် တမင်သက်သက် ဟုတ်သည်ဖြစ်စေ၊ မဟုတ်သည်ဖြစ်စေ အတိုချုပ်အနေဖြင့် တစ်ဖက်တွင် ဤအပြုအမူများသည် အန္တိခရစ်များ၏ သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်း သဘာဝအနှစ်သာရကို ထုတ်ဖော်ပြသည်။ အခြားတစ်ဖက်တွင် ယင်းက အန္တိခရစ်များသည် မိမိတို့၏ ကိုယ်ပိုင် အဆင့်အတန်း၊ ဂုဏ်သတင်းနှင့် အကျိုးစီးပွားများအား မည်မျှ တန်ဖိုးထားသည်ကို ပြပေသည်။ ထိုအတောအတွင်းတွင် အသင်းတော်၏ အလုပ်နှင့် အကျိုးစီးပွားများအပေါ် ၎င်းတို့၏ သဘောထားမှာ အဘယ်နည်း။ ပမာမထားခြင်းနှင့် တာဝန်မဲ့ခြင်း သဘောထားတစ်ခု ဖြစ်သည်။ ၎င်းတို့သည် ဆင်ခြင်တုံတရားနှင့် အသိစိတ်အားလုံး ကင်းမဲ့ကြသည်။ အန္တိခရစ်များ၏ တာဝန်ကို ခေါင်းရှောင်ခြင်းက ဤပြဿနာများကို သရုပ်ဖော်နေသည် မဟုတ်လော။ တစ်ဖက်တွင် တာဝန်ကိုရှောင်ခြင်းသည် ၎င်းတို့၏ သမ္မာတရားကို အလွန်အမင်း မနှစ်မြို့သည့်အပြင် မုန်းတီးသည့် သဘာဝအနှစ်သာရကို သက်သေပြသည်။ အခြားတစ်ဖက်တွင် ၎င်းတို့၏ အသိစိတ်၊ ဆင်ခြင်တုံတရားနှင့် လူ့သဘာဝကင်းမဲ့မှုကို ပြသည်။ ၎င်းတို့၏ နှောင့်ယှက်မှုနှင့် မကောင်းမှုလုပ်ဆောင်ခြင်းကြောင့် ညီအစ်ကိုမောင်နှမများ၏ အသက်ဝင်ရောက်မှုကို မည်မျှထိခိုက်ပါစေ ၎င်းတို့သည် အပြစ်တင်စိတ် မခံစားရသကဲ့သို့ ဤအရာအားဖြင့် မည်သည့်အခါမျှလည်း စိတ်မကောင်းမဖြစ်နိုင်ကြချေ။ ဤသည်မှာ မည်သည့်သတ္တဝါမျိုး ဖြစ်သနည်း။ ၎င်းတို့အမှား အနည်းငယ်ကို ဝန်ခံခြင်းသည်ပင် ၎င်းတို့သည် အသိစိတ်နှင့် ဆင်ခြင်တုံတရား အနည်းငယ်ရှိသည်ဟု မှတ်ယူရလိမ့်မည်။ သို့သော်လည်း အန္တိခရစ်များတွင် လူ့သဘာဝ စိုးစဉ်းမျှပင် မရှိချေ။ သို့ဆိုလျှင် ယင်းတို့သည် အဘယ်အရာဖြစ်သည်ဟု သင်တို့ဆိုမည်နည်း။ အန္တိခရစ်များသည် အနှစ်သာရအားဖြင့် နတ်ဆိုးများဖြစ်ကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) ဘုရားသခင်ရဲ့ နှုတ်ကပတ်တော်တွေကနေ၊ အန္တိခရစ်တွေက သူတို့စိတ်နှလုံးထဲမှာ ကိုယ့်ဂုဏ်သတင်းနဲ့ အဆင့်အတန်းကိုပဲ ထားတယ်၊ ပြီးတော့ တခြားသူတွေရဲ့ လမ်းပြမှုနဲ့ ဖော်ထုတ်မှုတွေကို အတိုက်အခံလုပ်ပြီး ဆန့်ကျင်မှုနဲ့ တုံ့ပြန်ကြတယ်ဆိုတာကို ကျွန်မ တွေ့ခဲ့တယ်။ တခြားသူတွေ ထောက်ပြတဲ့ ပြဿနာတွေက အဖြစ်မှန်တွေ ဖြစ်တယ်၊ ပြီးတော့ အဲဒါတွေက အသင်းတော်ရဲ့ အလုပ်နဲ့ ညီအစ်ကိုမောင်နှမတွေရဲ့ အသက်ဝင်ရောက်မှုကို တကယ်ပဲ နစ်နာစေပြီး အန္တရာယ်ဖြစ်စေမှန်း သူတို့ သိနေရင်တောင်မှ၊ သူတို့က လက်ခံဖို့ ငြင်းဆန်နေတုန်းပဲ။ သူတို့က အပြစ်ရှိသလို မခံစားရသလို၊ အပြောင်းအလဲလုပ်ဖို့လည်း မစဉ်းစားကြဘူး။ ဒီလိုလူတွေက စာတန်ရဲ့ အစေခံတွေဖြစ်ပြီး နတ်ဆိုးတွေပဲလို့ ဘုရားသခင်က ပြောတယ်။ ဒီအချိန်အတွင်း ကျွန်မ ထုတ်ဖော်ခဲ့တာတွေကို ဆင်ခြင်သုံးသပ်မိတယ်။ ဝမ်ထောင်က ကျွန်မနဲ့ ဧဝံဂေလိအမှုဆောင်တွေရဲ့ အလုပ် လမ်းလွဲမှုတွေကို ခေါင်းဆောင်ဆီ တင်ပြတာကို မြင်လိုက်ရတဲ့အခါ၊ သူက ကျွန်မကို အရှက်ခွဲဖို့ တမင်သက်သက် လုပ်နေတာလို့ ကျွန်မ ခံစားခဲ့ရတယ်။ ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့အတွက် ကျွန်မ ဆက်ပြီး ငြင်းခုံပြီး ကိုယ့်ကိုယ်ကိုယ် မှန်ကြောင်း ခုခံကာကွယ်ဖို့ ကြိုးစားခဲ့တယ်၊ ဒါပေမဲ့ ကိုယ့်ကိုယ်ကိုယ် ဆင်ခြင်သုံးသပ်မှု မရှိခဲ့သလို အလုပ်ထဲက ပြဿနာတွေကိုလည်း မဖြေရှင်းခဲ့ဘူး။ နောက်ပိုင်းမှာ၊ ခေါင်းဆောင်က ဝမ်ထောင် ထောက်ပြတဲ့ ပြဿနာတွေနဲ့ လမ်းလွဲမှုတွေကို အရမ်း လေးလေးနက်နက်ထားတာ မြင်လိုက်ရတော့၊ ကျွန်မရဲ့ ဂုဏ်သတင်းနဲ့ အဆင့်အတန်းက ထိခိုက်နေပြီလို့ ခံစားခဲ့ရတယ်၊ ကျွန်မရဲ့ ပြဿနာတွေကို သူထပ်မတင်ပြရဲအောင်လို့ သူ့ကို သင်ခန်းစာပေးပြီး ကိုယ်ရေးကိုယ်တာ မကျေနပ်မှုတွေကို ဖွင့်ထုတ်ဖို့ ဝမ်ထောင်ဆီ စာရေးဖို့ စဉ်းစားခဲ့တယ်။ ကျွန်မရဲ့ တွဲဖက်ညီအစ်မတွေရှေ့မှာလည်း ဝမ်ထောင်ကို အပြစ်တင်ပြီး တရားစီရင်ခဲ့တယ်၊ ကျွန်မရဲ့ တာဝန်ကို ခေါင်းရှောင်ဖို့နဲ့ ညီအစ်မတွေကို ကျွန်မဘက် ပါလာအောင် ဆွဲဆောင်ဖို့ ကြိုးပမ်းတဲ့အနေနဲ့၊ အထင်မှားစေတဲ့ စကားတွေ ပြောပြီး သူတို့ ဝမ်ထောင်အပေါ် အမြင်စောင်းလာအောင် လုပ်ခဲ့တယ်။ ခေါင်းဆောင်က ကျွန်မကို သတိပေးဖို့ စာရေးတဲ့အခါ၊ ခေါင်းဆောင်ကို လှည့်စားဖို့နဲ့ ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့အတွက် မလွှဲမရှောင်သာ ကိုယ့်ကိုယ်ကိုယ် သိသလို စကားနည်းနည်း ပြောခဲ့တယ်။ သမ္မာတရားကို အလွန်အမင်း မနှစ်မြို့တဲ့ ကျွန်မရဲ့ စိတ်သဘောထားက ဘယ်လောက်တောင် ဆိုးရွားသလဲဆိုတာ ကျွန်မ တွေ့လိုက်ရတယ်။ ဝမ်ထောင်က ကျွန်မရဲ့ တာဝန်မှာ လမ်းလွဲမှုတွေကို ထောက်ပြတဲ့အခါ၊ ဒါက သူက ဘုရားသခင်ရဲ့ ရည်ရွယ်ချက်တွေကို ထည့်စဉ်းစားတယ်၊ တာဝန်ယူတယ်၊ ပြီးတော့ တရားမျှတစိတ် ရှိတယ်ဆိုတဲ့ သဘောပါပဲ။ ဒါပေမဲ့ အဲဒါက ကျွန်မရဲ့ မာနနဲ့ အဆင့်အတန်းကို ထိပါးခဲ့လို့၊ သူ့အကြံပြုချက်တွေကို ကျွန်မ လက်မခံခဲ့ရုံတင်မကဘဲ၊ အမှားနဲ့အမှန်ကိုလည်း ရောထွေးပြီး၊ ကျွန်မရဲ့ တွဲဖက် ညီအစ်မတွေရှေ့မှာ သူ့ကို ဝေဖန်ပြစ်တင်ပြီး အထင်သေးခဲ့တယ်။ ကျွန်မအလုပ်ထဲက လမ်းလွဲမှုတွေကို ဘယ်သူမှ ထောက်ပြတာကို ကျွန်မ ခွင့်မပြုခဲ့ဘူး၊ တကယ်လို့ တစ်ယောက်ယောက်က ထောက်ပြပြီး ကိုယ်ရေးကိုယ်တာ အကျိုးစီးပွားတွေကို ထိပါးလာရင်၊ ကျွန်မက ဒါကို အသိအမှတ်မပြု၊ လက်မခံရုံတင်မကဘဲ တခြားသူကို ရန်သူတစ်ယောက်လိုလည်း ဝေဖန်မိမှာပါပဲ။ ဒါက မလိုမုန်းထားပြီး သမ္မာတရားကို အလွန်အမင်း မနှစ်မြို့တဲ့ စိတ်သဘောထားကို ထုတ်ဖော်နေတာပါပဲ။ အန္တိခရစ်တွေက တာဝန်ကို ခေါင်းရှောင်တဲ့အခါ၊ အဲဒါက သမ္မာတရားကို လက်မခံတာကို ပြရုံတင်မကဘဲ၊ အသင်းတော်ရဲ့ အလုပ်ကို မထီမဲ့မြင်ပြုပြီး လူ့သဘာဝ ကင်းမဲ့တာကိုပါ ပြတယ်လို့ ဘုရားသခင်က ဖော်ထုတ်ထားပါတယ်။ ဒီတစ်ချိန်လုံး ကျွန်မက ကိုယ်ရေးကိုယ်တာ အကျိုးစီးပွားတွေကိုပဲ ထည့်စဉ်းစားပြီး အသင်းတော်ရဲ့အလုပ်ကို ထည့်မစဉ်းစားခဲ့တာကို ကျွန်မ တွေးမိတယ်။ ရေလောင်းခြင်းအလုပ်ကို ထိခိုက်စေတာ ဒါမှမဟုတ် လူသစ်တွေရဲ့ စုဝေးပွဲတွေကို နှောင့်နှေးစေတာနဲ့ပတ်သက်ပြီး ကျွန်မ စိတ်မကောင်းဖြစ်တာ၊ အပြစ်ရှိသလို ခံစားရတာမျိုး မရှိခဲ့ဘူး၊ ပြီးတော့ ကိုယ်ရေးကိုယ်တာ အကျိုးစီးပွားတွေအတွက်၊ ကျွန်မက တကယ်ကို တစ်ကိုယ်ကောင်းဆန်ပြီး ခံစားချက်မရှိတဲ့သူ၊ လူ့သဘာဝ လုံးဝမရှိတဲ့သူ ဖြစ်လာခဲ့မှန်း ကျွန်မ တွေ့လိုက်ရတယ်။ ဧဝံဂေလိ သင်းထောက်တစ်ယောက်အနေနဲ့၊ ဧဝံဂေလိအလုပ်ကို ပိုကောင်းအောင် မြှင့်တင်ဖို့ ညီအစ်ကိုမောင်နှမတွေရဲ့ ကြီးကြပ်မှုကို ကျွန်မ လက်ခံသင့်ခဲ့တယ်။ ဒါပေမဲ့ ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့အတွက်၊ လမ်းပြမှုရော အကူအညီကိုပါ လက်မခံခဲ့ရုံတင်မကဘဲ၊ ဝမ်ထောင်အပေါ် အမြင်စောင်းလာအောင် ကျွန်မရဲ့တွဲဖက် ညီအစ်မတွေကိုလည်း လှုံ့ဆော်ခဲ့သေးတယ်။ ကျွန်မက အပျက်သဘောဆောင်တဲ့ အခန်းကဏ္ဍကနေ ပါဝင်နေခဲ့တာဖြစ်ပြီး အသင်းတော်ရဲ့ အကျိုးအတွက် လုပ်ဆောင်နေခဲ့တာ မဟုတ်ပါဘူး။ ကျွန်မသာ ဒါကို မပြောင်းလဲဘူးဆိုရင်တော့ နောက်ဆုံးမှာ ဘုရားသခင်ရဲ့ ပစ်ပစ်ခါခါ ငြင်းတာကို ခံရမှာပါ။ ဒီအရာတွေကို ဆင်ခြင်သုံးသပ်ရင်း ကျွန်မ တကယ်ပဲ စိတ်ဆင်းရဲခဲ့ရတယ်၊ ပြီးတော့ တာဝန်မှာ ကျွန်မကို ညီအစ်ကိုမောင်နှမတွေက ကြီးကြပ်ပေးတာဟာ ကောင်းတဲ့အရာဖြစ်မှန်း သဘောပေါက်လိုက်တယ်၊ ဘာဖြစ်လို့လဲဆိုတော့ ဒီအရာတွေက ကျွန်မရဲ့ တာဝန်မှာ လမ်းလွဲမှုတွေကို အချိန်မီ ပြင်ဆင်နိုင်ဖို့နဲ့ အသင်းတော်အလုပ်ကို ကောင်းကောင်းလုပ်ဆောင်ဖို့အတွက် ကူညီပေးဖို့ လုပ်တာဖြစ်လို့ပါပဲ။ တကယ်လို့ ဝမ်ထောင်ရဲ့ အကြံပြုချက်တွေကို ကျွန်မသာ စောစောစီးစီး လက်ခံခဲ့ရင်၊ အလုပ်ထဲက အဲဒီပြဿနာတွေဟာ သေချာပေါက် အစောကြီးကတည်းက ပြေလည်သွားပြီးလောက်ပြီ။

နောက်ပိုင်းမှာ၊ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “သမ္မာတရားကို သင်ရှာဖွေသောအခါ လူများစွာထံမှ ရှာဖွေသင့်သည်။ တစ်ဦးတလေက ပြောစရာတစ်စုံတစ်ခုရှိလျှင် သင် နားထောင်သင့်ပြီး ထိုသူ၏ စကားများအားလုံးကို အလေးအနက်ထားသင့်သည်။ ထိုသူအား လျစ်လျူရှုခြင်း၊ မသိကျိုးကျွံပြုခြင်းမပြုနှင့်။ အဘယ်ကြောင့်ဆိုသော် သင်၏တာဝန် နယ်ပယ်အတွင်းတွင်ရှိသော အရာများနှင့် သက်ဆိုင်သောကြောင့်ဖြစ်ပြီး ဤအရာကို အလေးအနက် သဘောထားရမည်ဖြစ်သည်။ ဤသည်မှာ မှန်ကန်သော သဘောထား၊ မှန်ကန်သော အခြေအနေဖြစ်သည်။ သင်သည် မှန်ကန်သော အခြေအနေတွင် ရှိသောအခါ သမ္မာတရားအား အလွန်အမင်းမနှစ်မြို့သည့်အပြင် မုန်းတီးသည့် စိတ်သဘောထားကို ထုတ်ဖော်ပြသခြင်းမရှိပေ။ ထို့နောက် ဤသို့ လက်တွေ့လုပ်ဆောင်ခြင်းသည် သင်၏ ဖောက်ပြန်ပျက်စီးသော စိတ်သဘောထားကို အစားထိုးပေးလိမ့်မည်။ ဤသည်မှာ သမ္မာတရားအား လက်တွေ့လုပ်ဆောင်ခြင်းဖြစ်သည်။ သင်သည် ဤနည်းဖြင့် သမ္မာတရားကို လက်တွေ့လုပ်ဆောင်သောအခါ မည်သည့် အသီးအပွင့်ကို ရရှိမည်နည်း။ (သန့်ရှင်းသော ဝိညာဉ်တော်၏ လမ်းပြခြင်းကို ခံရမည်။) သန့်ရှင်းသောဝိညာဉ်တော်၏ လမ်းပြမှုကို ရရှိခြင်းသည် ကဏ္ဍတစ်ခုဖြစ်သည်။ တစ်ခါတစ်ရံတွင် အကြောင်းအရာသည် အလွန်ရိုးရှင်းပြီး သင်ကိုယ်တိုင်၏ စိတ်ကို အသုံးပြုခြင်းအားဖြင့် ရရှိနိုင်သည်။ အခြားလူများက ၎င်းတို့၏ အကြံများကို သင့်အား ပေးပြီး သင်က နားလည်ပြီးနောက်တွင် သင်သည် အမှုအရာများကို ပြုပြင်ပြီး စည်းမျဉ်းများနှင့်အညီ လုပ်ဆောင်နိုင်လိမ့်မည်။ ဤသည်မှာ ကိစ္စလေးတစ်ခုဖြစ်သည်ဟု လူတို့က ထင်ကောင်းထင်နိုင်သော်လည်း၊ ဘုရားသခင်အတွက် ကြီးမားသော ကိစ္စဖြစ်သည်။ အဘယ်ကြောင့် ငါ ဤသို့ ဆိုသနည်း။ အဘယ်ကြောင့်ဆိုသော် သင်သည် ဤသို့ လက်တွေ့လုပ်ဆောင်သောအခါ ဘုရားသခင်အတွက် သင်သည် သမ္မာတရားကို လက်တွေ့လုပ်ဆောင်နိုင်သောသူ၊ သမ္မာတရားကို ချစ်သောသူ၊ သမ္မာတရားကို အလွန်အမင်း မနှစ်မြို့ခြင်း မရှိသောသူဖြစ်သည်။ သင်၏ စိတ်နှလုံးအတွင်းသို့ ဘုရားသခင် ကြည့်သောအခါ သူသည် သင်၏ စိတ်သဘောထားကိုလည်း မြင်သည်။ ဤသည်မှာ ကြီးမားသော ကိစ္စဖြစ်သည်။ တစ်နည်းအားဖြင့်ဆိုလျှင် သင်သည် ဘုရားသခင်၏ မျက်မှောက်တော်တွင် သင်၏တာဝန်ကို ထမ်းဆောင်ပြီး ပြုမူဆောင်ရွက်သောအခါ သင်အသက်ရှင်နေထိုင်ပြီး ထုတ်ဖော်သည့်အရာသည် လူတို့ပိုင်ဆိုင်သင့်သည့် သမ္မာတရား လက်တွေ့ကျမှုအားလုံးဖြစ်သည်။ သင်လုပ်ဆောင်သမျှတွင် သင်ပိုင်ဆိုင်သော သဘောထားများ၊ အတွေးများ၊ အခြေအနေများသည် ဘုရားသခင်အတွက် အရေးကြီးဆုံးဖြစ်ပြီး ဘုရားသခင် စိစစ်သောအရာများဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်) ဘုရားသခင်ရဲ့ ဒီနှုတ်ကပတ်တော်တစ်ပိုဒ်ကနေ၊ ညီအစ်ကိုမောင်နှမတွေက အကြံပြုချက်တွေ ပေးတဲ့အခါ ဒါမှမဟုတ် ကျွန်မကို ပြုပြင်တဲ့အခါ၊ ကျွန်မက ရှာဖွေတဲ့ သဘောထားနဲ့ အရင်ဆုံး နားထောင်သင့်တယ်၊ သူတို့ကို လျစ်လျူရှုတာ၊ ကိုယ့်ဘက်ကနေပဲ ငြင်းခုံတာ ဒါမှမဟုတ် ကိုယ့်ကိုယ်ကိုယ် မှန်တယ်ဆိုပြီး ခုခံကာကွယ်တာမျိုးတွေပဲ လုပ်လို့မဖြစ်ဘူးဆိုတာ ကျွန်မ နားလည်ခဲ့တယ်။ ကျွန်မ တစ်ခုခု နားမလည်ရင်၊ သမ္မာတရားကို လက်ခံတဲ့ သဘောထားနဲ့ ညီအစ်ကိုမောင်နှမတွေဆီကနေ ကျွန်မ ရှာဖွေနိုင်တယ်။ ဒါက သမ္မာတရားကို ချစ်မြတ်နိုးတယ်ဆိုတဲ့ အဓိပ္ပာယ်ပါပဲ။ နေ့တိုင်း ဖြစ်ပျက်သမျှ အရာအားလုံးမှာ ဘုရားသခင်ရဲ့ ရည်ရွယ်ချက် ရှိတယ်၊ ပြီးတော့ ဘုရားသခင်က ကျွန်မလုပ်တဲ့အရာရဲ့ အမှားအမှန်၊ ကျွန်မတာဝန်မှာ လမ်းလွဲမှုတွေ ရှိမရှိကို ကြည့်တာမဟုတ်ဘဲ၊ သမ္မာတရားအပေါ်နဲ့ ကျွန်မတာဝန်အပေါ် ထားတဲ့ ကျွန်မရဲ့ သဘောထားကိုလည်း ကြည့်ပါတယ်။ ဒါတွေက ဘုရားသခင် မြင်ချင်တဲ့ အရာတွေပဲ။ ဒါကို သဘောပေါက်သွားတော့၊ အဲဒီအချိန်ကစပြီး ဘယ်လိုအခြေအနေမျိုးကိုပဲ ရင်ဆိုင်ရပါစေ၊ တခြားသူတွေက ဘယ်လိုအကြံပြုချက်တွေပဲ ပေးနိုင်ပါစေ၊ ကျွန်မ အရင်ဆုံး လက်ခံပြီး သမ္မာတရားကို ရှာဖွေမယ်လို့ ကိုယ့်ကိုယ်ကိုယ် တိတ်တဆိတ် ပြောလိုက်တယ်။ ကျွန်မ ငြင်းခုံလို့ မဖြစ်တော့ဘူး၊ သမ္မာတရားကို အလွန်အမင်း မနှစ်မြို့တဲ့ စိတ်သဘောထားနဲ့ အသက်ရှင်လို့ မဖြစ်တော့ဘူး။

အဲဒီနောက်ရက်တွေမှာ၊ ဧဝံဂေလိအလုပ်အတွက် ကျွန်မ တိုက်ရိုက် တာဝန်ရှိပေမဲ့၊ ဝမ်ထောင် တင်ပြခဲ့တဲ့ ဒီအလုပ်ထဲက ပြဿနာတွေကို ကျွန်မ ဘယ်တုန်းကမှ မဖြေရှင်းခဲ့တာကို ဆက်ပြီး တွေးနေမိတယ်။ ဒါက အဓိကကတော့ ကျွန်မက ကိုယ့်တာဝန်တွေမှာ တကယ်ကို ဝတ်ကျေတမ်းကျေလုပ်ပြီး အရမ်းကို တာဝန်မဲ့ခဲ့လို့ပါပဲ။ ဘုရားနှုတ်ကပတ်တော်တချို့ကို ကျွန်မ ဖတ်ခဲ့တယ်။ “လူတို့သည် မိမိတို့တာဝန်ကို ထမ်းဆောင်သည့်အချိန်တွင် ပေါ့ဆပါက သို့မဟုတ် အစဉ်သဖြင့် နားဝေတိမ်တောင် ဖြစ်ပါက ဤသည်မှာ မည်သည့် သဘောထားမျိုးဖြစ်သည်ဟု သင်တို့ ထင်မြင်သနည်း။ ယင်းမှာ ဝတ်ကျေတမ်းကျေပြုခြင်းသာ မဟုတ်လော။ ယင်းမှာ သင်၏ တာဝန်အပေါ် သင်တို့ ထားရှိသည့် သဘောထားဖြစ်သလော။ ဤသည်မှာ အစွမ်းအစနှင့်ဆိုင်သော ပြဿနာလော၊ သို့မဟုတ် စိတ်သဘောထားနှင့်ဆိုင်သော ပြဿနာလော။ ဤအရာနှင့် ပတ်သက်၍ သင်တို့အားလုံး ရှင်းလင်းသင့်၏။ လူတို့သည် မိမိတို့၏တာဝန်ကို ထမ်းဆောင်သည့်အခါ အဘယ်ကြောင့် ဝတ်ကျေတမ်းကျေသာ ထမ်းဆောင်ကြသနည်း။ ဘုရားသခင်အတွက် အမှုအရာများ လုပ်ဆောင်သည့်အခါ အဘယ်ကြောင့် ၎င်းတို့ သစ္စာစောင့်သိခြင်း မရှိသနည်း။ ၎င်းတို့တွင် ဆင်ခြင်တုံတရား သို့မဟုတ် အသိစိတ်ပင် ရှိကြပါ၏လော။ သင်သည် အသိစိတ်နှင့် ဆင်ခြင်တုံတရားတို့ကို အမှန်တကယ် ပိုင်ဆိုင်လျှင် အမှုအရာများကို လုပ်ဆောင်သည့်အခါ စိတ်နှလုံး အနည်းငယ် ပိုထည့်လုပ်မည့်အပြင် စေတနာကောင်း၊ တာဝန်ယူမှု၊ အလေးထားမှုတို့ကိုလည်း အနည်းငယ် ပိုထည့်လုပ်လိမ့်မည်ဖြစ်ပြီး လုံ့လပို၍ စိုက်ထုတ်နိုင်လိမ့်မည်ဖြစ်သည်။ သင်သည် လုံ့လပို၍ စိုက်ထုတ်သည့်အခါ သင်ဆောင်ရွက်သည့် တာဝန်၏ ရလဒ်များ တိုးတက်လိမ့်မည်ဖြစ်၏။ သင်၏ ရလဒ်များ ပိုကောင်းလာလိမ့်မည်ဖြစ်ပြီး အခြားလူများနှင့် ဘုရားသခင်နှစ်ဦးလုံးကို သင် ကျေနပ်စေနိုင်လိမ့်မည်။ ထိုအရာကို သင်တို့ စိတ်နှစ်ထားရမည်။ သင်သည် လောကီထဲတွင် အလုပ်လုပ်နေပြီး သင် ကုန်ဆုံးသည့် အချိန်အရ ငွေရှာဖို့သက်သက်ဖြစ်သည့်အလား အာရုံထွေပြား၍ မရပါ။ ထိုသဘောထားမျိုး သင်၌ ရှိပါက သင်သည် ဒုက္ခရောက်လေပြီ။ သင်၏ တာဝန်ကို သင် ကောင်းစွာ ထမ်းဆောင်ဖို့ ဖြစ်နိုင်ဖွယ်မရှိပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ ကိုယ့်တာဝန်ကို ကောင်းကောင်း ထမ်းဆောင်ဖို့အတွက် အရေးကြီးဆုံးက တာဝန်ယူစိတ်နဲ့ အမှားအမှန်သိစိတ် ရှိဖို့ဖြစ်ပြီး၊ ဒါက လူတစ်ယောက်ရဲ့ လူ့သဘာဝနဲ့ သက်ဆိုင်တယ်ဆိုတာကို ကျွန်မ နားလည်ခဲ့တယ်။ လူ့သဘာဝရှိတဲ့ လူတွေက ထောက်ပြချက်တွေနဲ့ အကြံပြုချက်တွေကို ရင်ဆိုင်ရတဲ့အခါ၊ ဒါတွေ ဘယ်သူ့ဆီကပဲ လာပါစေ၊ အသင်းတော်ရဲ့ အကျိုးစီးပွားတွေနဲ့ သက်ဆိုင်နေသရွေ့၊ သူတို့က အလေးအနက်ထားပြီး ပြဿနာတွေကို ထိထိရောက်ရောက် ဖြေရှင်းကြမှာပဲ။ ဒါပေမဲ့၊ လူ့သဘာဝ မရှိတဲ့သူတွေကတော့ သူတို့စိတ်နှလုံးထဲမှာ အဲဒီလို အသိစိတ်မျိုး မရှိဘူး၊ သူတို့က အရာရာကို စိတ်ကြီးဝင်တဲ့ သဘောထားနဲ့ ချဉ်းကပ်တယ်၊ ဘယ်အရာကိုမှ အလေးအနက်မထားဘူး၊ ပြီးတော့ ပြဿနာတွေကို မြန်မြန် ဖြေရှင်းဖို့ မစဉ်းစားဘူး။ ခေါင်းဆောင်နဲ့ ဝမ်ထောင်က ဧဝံဂေလိအလုပ်ထဲက ပြဿနာတွေကို အကြိမ်ကြိမ် ပြောခဲ့တယ်၊ ပြီးတော့ ရေလောင်းခြင်းအလုပ်ကို နှောင့်နှေးမှု မရှိစေဖို့ ဒီအရာတွေကို မြန်မြန် ဖြေရှင်းချင်ခဲ့ကြတယ်။ ဒါပေမဲ့ ကျွန်မက သိပ်အများကြီး မတွေးခဲ့ဘူး။ မာနထောင်လွှားပြီး စိတ်ကြီးဝင်ခဲ့တယ်၊ ပြီးတော့ ဒီပြဿနာတွေက ဖြေရှင်းရလွယ်တယ်လို့ ခံစားခဲ့ရတယ်၊ ပြီးတော့ အဲဒါတွေကို နှံ့နှံ့စပ်စပ် ဖြေရှင်းဖို့ အားမထုတ်ဘဲ ဧဝံဂေလိ တရားဟောဆရာတွေနဲ့ အပေါ်ယံပဲ ဆွေးနွေးခဲ့တယ်။ ဒါက ပြဿနာတွေကို ဆက်ပြီး ရှိနေစေခဲ့ပြီး အလုပ်ကို နှောင့်နှေးစေခဲ့တယ်။ အခုတော့ ကျွန်မက ကိုယ့်တာဝန်ကို လျစ်လျူရှုရုံတင်မကဘဲ ကိုယ့်တာဝန်မှာရှိတဲ့ လမ်းလွဲမှုတွေကို ရင်ဆိုင်ဖို့ လိုအပ်တဲ့ သဘောထားမျိုးလည်း ကင်းမဲ့နေခဲ့မှန်း မြင်လိုက်ရတယ်။ ကျွန်မမှာ လူ့သဘာဝ လုံးဝ ကင်းမဲ့နေခဲ့တာပဲ။ အဲဒီအချိန်ကစပြီး၊ ညီအစ်ကိုမောင်နှမတွေ ဘယ်လိုအကြံပြုချက်တွေပဲ တင်ပြလာပါစေ၊ ကျွန်မက လက်ခံတတ်အောင် သင်ယူပြီး အဲဒါတွေကို အချိန်မီ ဖြေရှင်းဖို့ သမ္မာတရားကို ရှာဖွေမှာပါ။ ကျွန်မက ဒီအချိန်အတွင်း ထုတ်ဖော်ခဲ့တဲ့ ကိုယ့်ရဲ့စိတ်အခြေအနေနဲ့ သင်ယူခဲ့ရတဲ့ သင်ခန်းစာတွေအကြောင်း ဝမ်ထောင်ဆီကို စာရေးတာနဲ့ စခဲ့တယ်၊ ပြီးတော့ ရေလောင်းသူတွေနဲ့ ပူးပေါင်းဆောင်ရွက်ရမယ့် ကိစ္စကို ဘယ်လိုဖြေရှင်းမလဲဆိုတာနဲ့ပတ်သက်ပြီး သူနဲ့ ဘုံနားလည်မှုတစ်ခု ရခဲ့တယ်။ ပြီးတော့ ဒီလမ်းလွဲမှုတွေကို ဧဝံဂေလိ တရားဟောဆရာတွေနဲ့အတူ ကျွန်မ စိစစ်ခဲ့တယ်၊ သူတို့အားလုံးရဲ့ တာဝန်တွေမှာ ရှိနေတဲ့ သဘောထားပြဿနာတွေကို ထောက်ပြခဲ့တယ်။ ဒီလို လက်တွေ့လုပ်ဆောင်မှုမျိုး လုပ်ပြီးတဲ့နောက်မှာ၊ အလုပ်ထဲက ပြဿနာတချို့ ပြေလည်သွားပြီး၊ ရေလောင်းသူတွေနဲ့ ကျွန်မတို့ရဲ့ ပူးပေါင်းဆောင်ရွက်မှုကလည်း အရင်ကထက် သိသိသာသာ ပိုကောင်းလာခဲ့တယ်။

တစ်ခါမှာ ခေါင်းဆောင်က ကျွန်မ ဆက်ပြီးလိုက်လုပ်နေတဲ့ အလုပ်တွေကို အရေးကြီးတဲ့ အစီအစဉ်အလိုက် ဦးစားမပေးဘူးလို့ ထောက်ပြလာတော့ ကျွန်မ ရင်ထဲမှာ ဒိန်းခနဲ ဖြစ်သွားတယ်။ ကျွန်မ လိုက်လုပ်နေတဲ့ အလုပ်မှာ ထောက်ပြစရာ ပြဿနာတွေ ခဏခဏရှိနေတော့ ကျွန်မ အရှက်ရသလို ခံစားရပြီး ခေါင်းဆောင်က ကျွန်မကို ဘယ်လိုများထင်မလဲလို့ တွေးမိတယ်။ ကျွန်မ နားလည်းရှုပ်သွားတယ်၊ ဘာလို့လဲဆိုတော့ အလုပ်တွေ အကုန်လုံးကို တစ်ခါတည်း လိုက်လုပ်လိုက်ရင် အလုပ်မကြန့်ကြာဘူးလို့ ကျွန်မထင်ထားတာလေ၊ ဒါနဲ့များ ဘာလို့ ကျွန်မရဲ့ပြဿနာကို ထောက်ပြနေရသေးတာလဲပေါ့။ ဒီအချိန်မှာ ကျွန်မ ထပ်ပြီး ငြင်းခုံတော့မယ်ဆိုတာ သဘောပေါက်လိုက်တယ်၊ ဒါကြောင့် ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားအတိုင်း မပြုမူမိအောင် စိတ်နှလုံးကို စောင့်ရှောက်ပေးဖို့ ဘုရားသခင်ဆီ တောင်းလျှောက်ပြီး စိတ်နှလုံးထဲမှာ တိတ်တဆိတ် ဆုတောင်းလိုက်တယ်။ ဆုတောင်းပြီးတဲ့နောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်၊ “သမ္မာတရားကို သင်နားမလည်သောအခါ တစ်စုံတစ်ဦးက သင့်အား အကြံပြုချက်ပေးပြီး သမ္မာတရားနှင့်အညီ မည်သို့ ပြုမူဆောင်ရွက်ရမည်ကို သင့်အား ပြောလျှင် သင်သည် ရှေးဦးစွာ လက်ခံသင့်ပြီး လူတိုင်းအား ထိုအရာအပေါ်တွင် မိတ်သဟာယပြုစေသင့်သည်။ ပြီးလျှင် ဤလမ်းကြောင်းက မှန်ကန်ခြင်းရှိမရှိ၊ သမ္မာတရားစည်းမျဉ်းများနှင့် ကိုက်ညီခြင်းရှိမရှိကို ကြည့်သင့်သည်။ သမ္မာတရားနှင့် ကိုက်ညီသည်ဟု အတည်ပြုလျှင် ထိုနည်းအတိုင်း လက်တွေ့လုပ်ဆောင်လော့။ သမ္မာတရားနှင့် မကိုက်ညီဟု သင် ဆုံးဖြတ်လျှင် ထိုနည်းအတိုင်း လက်တွေ့မလုပ်ဆောင်နှင့်။ ထိုမျှ ရိုးရှင်းပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်) ဒီအခြေအနေက ဘုရားသခင် စီစဉ်ခင်းကျင်းထားတာပဲ၊ ကျွန်မ ဒါကနေ သင်ခန်းစာယူရမယ်၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားအတိုင်း ပြုမူလို့မဖြစ်ဘူး။ ခေါင်းဆောင်က ကျွန်မရဲ့ တာဝန်က လမ်းလွဲမှုတွေကို ထောက်ပြခဲ့တာ၊ ဒါက အလုပ်အတွက် အကျိုးရှိတယ်၊ ဒါကြောင့် ကျွန်မက ဒါကို အရင်ဆုံး လက်ခံရမယ်၊ ဆင်ခြင်သုံးသပ်ပြီး သမ္မာတရားကို ရှာဖွေရမယ်။ ဒီအချက်တွေကို ထည့်စဉ်းစားရင်း၊ ခေါင်းဆောင် ထောက်ပြတဲ့ ပြဿနာတွေက သင့်တော်မှန်း ကျွန်မ တွေ့ခဲ့တယ်၊ ပြီးတော့ အလုပ်အားလုံးကို တစ်ခါတည်း ပြိုင်တူ လိုက်လုပ်နေမယ်ဆိုရင် ညီအစ်ကိုမောင်နှမတွေက သူတို့အလုပ်မှာ အဓိကနဲ့ သာမညကို ခွဲခြားမမြင်ဘဲ ဖြစ်သွားမယ်၊ ပြီးတော့ ဒါက အဓိကအလုပ်တွေကို ပိုပြီး အလွယ်တကူ နှောင့်နှေးစေနိုင်တယ်ဆိုတာကို တွေ့ခဲ့တယ်။ တကယ်လို့ ဦးစားပေးအဆင့်တွေအလိုက် အလုပ်တွေကို စီစဉ်ဖို့၊ အကျိုးသင့်အကြောင်းသင့် လိုက်လုပ်ဖို့နဲ့ အကောင်အထည်ဖော်ဖို့ ခေါင်းဆောင်ရဲ့ အကြံပြုချက်တွေကို ကျွန်မ လိုက်နာမယ်ဆိုရင်၊ ဒါက အလုပ်အတွက် ပိုပြီး အကျိုးရှိမှာပဲ။ အဲဒီနောက်မှာ၊ အလုပ်ကို ဆက်လုပ်ဖို့ ခေါင်းဆောင်ရဲ့ အကြံပြုချက်တွေကို ကျွန်မ လိုက်နာခဲ့တယ်။ ဒီလို လက်တွေ့လုပ်ဆောင်ပြီးတဲ့နောက်မှာ၊ ကျွန်မ အများကြီး ပိုစိတ်အေးသွားတယ်၊ အလုပ်ကလည်း တိုးတက်လာတယ်၊ ပြီးတော့ ဘုရားသခင်ကို တကယ်ပဲ ကျေးဇူးတင်မိတယ်။ နောက်ပိုင်းမှာ၊ တခြား ညီအစ်ကိုမောင်နှမတွေက ကျွန်မတာဝန်ထဲက ပြဿနာတွေကို ထောက်ပြတဲ့အခါမှာလည်း၊ ကျွန်မက အဲဒီပြဿနာတွေကို မှန်မှန်ကန်ကန် သဘောထားနိုင်ခဲ့တယ်။

ဒီအတွေ့အကြုံကနေတစ်ဆင့်၊ ညီအစ်ကိုမောင်နှမတွေရဲ့ လမ်းပြမှုနဲ့ ဖော်ထုတ်မှုတွေက ကျွန်မကို မျက်နှာပျက်စေခဲ့ပေမဲ့၊ ကျွန်မရဲ့ တာဝန်မှာ အားနည်းချက်တွေနဲ့ လိုအပ်ချက်တွေ အများကြီး ရှိနေသေးမှန်း ကျွန်မ တွေ့မြင်နိုင်ခဲ့တယ်။ ဒီအခြေအနေက သမ္မာတရားကို အလွန်အမင်း မနှစ်မြို့ပြီး အပြုသဘောဆောင်တဲ့အရာတွေကို အတိုက်အခံလုပ်တဲ့ ကျွန်မရဲ့ စာတန်ဆန်တဲ့ စိတ်သဘောထားကိုလည်း ထုတ်ဖော်ပေးခဲ့တယ်၊ အဲဒါကြောင့် ကိုယ့်ကိုယ်ကိုယ် သိနားလည်မှုတချို့ ရရှိနိုင်ခဲ့တယ်။ ညီအစ်ကိုမောင်နှမတွေရဲ့ လမ်းပြမှုနဲ့ အကူအညီ ရှိတာက တကယ်ကို ကောင်းတဲ့အရာဖြစ်မှန်း ကျွန်မ ခံစားခဲ့ရတယ်၊ ပြီးတော့ ဒါက အလုပ်အတွက်ရော ကျွန်မရဲ့ အသက်ဝင်ရောက်မှုအတွက်ပါ ဘယ်လောက်တောင် အကျိုးရှိသလဲဆိုတာကို သဘောပေါက်သွားတယ်။


၆၇။ ကျွန်ုပ်၏ ဝါသနာများကို မှန်မှန်ကန်ကန် သဘောထားပြုမူနိုင်ပြီ

ယဲ့ဝေး၊ တရုတ်ပြည်

၂၀၂၀ ခုနှစ် မတ်လတုန်းက အသင်းတော် ခေါင်းဆောင်အဖြစ် ကျွန်မ အရွေးခံခဲ့ရတယ်။ မကြာခင်မှာပဲ၊ ကွန်ပျူတာ ကျွမ်းကျင်မှုတွေကို လာသင်ပေးဖို့နဲ့ ကွန်ပျူတာ နည်းပညာရှင်တချို့ကို ပျိုးထောင်ပေးဖို့ ညီအစ်ကိုမောင်နှမတချို့ လာမယ်လို့ ကျွန်မ ကြားလိုက်ရတယ်။ ဒါကို ကြားကြားချင်းပဲ ကျွန်မ အရမ်း စိတ်ဝင်စားသွားတယ်။ ကျွန်မက ကွန်ပျူတာ နည်းပညာကို အမြဲတမ်း စိတ်ဝင်စားခဲ့ပြီး အားတဲ့အချိန်တွေမှာ ကိုယ့်ဘာသာတောင် လေ့လာဖူးတော့၊ ဒီကျွမ်းကျင်မှုတွေကို သင်ယူချင်တဲ့ ဆန္ဒ ပြင်းပြခဲ့တယ်။ ကျွန်မတို့ အသင်းတော်က အဖွဲ့ဝင်တွေကို စဉ်းစားကြည့်လိုက်ရင်၊ ဒီအပိုင်းမှာ အခြေခံအသိပညာ နည်းနည်းရှိတာ ကျွန်မ တစ်ယောက်တည်းပဲ ရှိတာဆိုတော့၊ ဒီတာဝန်ကိုသာ ကျွန်မ လုပ်ရရင် သိပ်ကောင်းမှာပဲလို့ တွေးမိတယ်။ လက်ရှိ ခေါင်းဆောင် တာဝန်မှာ ကျွန်မက အပြောသိပ်မကောင်းတာရယ်၊ တစ်ခါတလေ ညီအစ်ကိုမောင်နှမတွေမှာ မေးခွန်းတွေ၊ အခက်အခဲတွေ ရှိလာတဲ့အခါ ဘယ်လို မိတ်သဟာယဖွဲ့ပြီး ဖြေရှင်းပေးရမှန်း မသိတော့ တော်တော်လေး ရှက်စရာကောင်းတယ်လို့ ကျွန်မ တွေးမိတယ်။ နည်းပညာပိုင်းဆိုင်ရာ တာဝန်တစ်ခုကိုသာ ကျွန်မ လုပ်နိုင်ရင်၊ ဒီကျွမ်းကျင်မှုတွေကို တတ်မြောက်တာက ကျွန်မကို နည်းပညာ အရည်အချင်းရှိသူ တစ်ယောက် ဖြစ်စေပြီး အသိအမှတ်ပြုခံရမှာမို့လို့၊ ဒီကွန်ပျူတာ နည်းပညာ တာဝန်မှာ ကျွန်မရဲ့ စွမ်းဆောင်ရည်တွေကို ပြသဖို့ မျှော်လင့်နေခဲ့တယ်။ အခြေခံအသိပညာ အားနည်းတဲ့ ညီအစ်မတစ်ယောက်က နည်းပညာ လေ့လာနေတာကို မြင်တော့၊ သူ့ကို ကျွန်မ နည်းနည်း အထင်သေးသွားပြီး အကြံဉာဏ်တချို့ သာမန်ကာလျှံကာ ပေးလိုက်တယ်။ အဲဒီညီအစ်မက အံ့သြသွားတဲ့ မျက်နှာနဲ့ “အစ်မ ဒါတွေ သိနေမယ်လို့ ကျွန်မ မထင်ထားဘူး” လို့ ပြန်ပြောတယ်။ သူ့ရဲ့ ချီးမွမ်းစကားကို ကြားတော့ ကျွန်မ သဘောကျသွားပြီး၊ ကိုယ့်ဘာသာ တွေးလိုက်တယ်။ “နင် ငါ့ကို တကယ် လျှော့တွက်တာပဲ။ ငါသာ ခေါင်းဆောင်အနေနဲ့ ကိုယ့်တာဝန် မထမ်းဆောင်နေရရင် နည်းပညာသွားသင်နေလောက်ပြီ” လို့ပေါ့။

မေလ အစောပိုင်းမှာ၊ ညီအစ်ကို ကျန်မင်က ကျွန်မတို့ အသင်းတော်ကို ကွန်ပျူတာ ကျွမ်းကျင်မှုတွေ လာသင်ပေးတော့ ကျွန်မ တော်တော်လေး ပျော်သွားတယ်။ ကိုယ့်ဘာသာ တွေးမိတယ်။ “သင်တန်းကို နေ့တိုင်း မသွားနိုင်ရင်တောင်၊ လေ့လာဖို့ အချိန်ရှာလို့ရတာပဲ၊ တတ်ကျွမ်းတဲ့သူတွေဆီကနေ သင်ယူတာက ကျွမ်းကျင်မှုတွေ ပိုရစေပြီး၊ အခွင့်အရေးရတာနဲ့ ငါ့ရဲ့ စွမ်းဆောင်ရည်တွေကို ပြသနိုင်မှာပဲ” လို့ပေါ့။ ကျွန်မ စပြီး လေ့လာဖို့ သွားတဲ့အခါ၊ နည်းပညာပိုင်းဆိုင်ရာ အကြောင်းအရာတချို့မှာ အင်္ဂလိပ် ဝေါဟာရတွေ ပါနေတာကို သတိထားမိတော့၊ ကျွန်မရဲ့ အင်္ဂလိပ်စာ ကျွမ်းကျင်မှုကို မပြဘဲ မနေနိုင်ဖြစ်ပြီး သူတို့အတွက် ဖတ်ပြ၊ ဘာသာပြန်ပြခဲ့တယ်။ ညီအစ်ကိုမောင်နှမတွေက ကျွန်မကို လေးစားတဲ့ အကြည့်တွေနဲ့ ကြည့်ကြတယ်။ ညီအစ်မတစ်ယောက်က “အစ်မရဲ့ အင်္ဂလိပ်စာ အဆင့်က ဘယ်လောက်တောင်လဲ။ နည်းပညာ ဝေါဟာရတွေကိုတောင် သိနေတာပဲ။ အစ်မက လေ့လာဖို့ အသင့်တော်ဆုံးပဲ၊ အစ်မမှာ အားသာချက် ရှိတယ်” လို့ ပြောတယ်။ ကျွန်မက ခေါင်းညိတ်ပြီး “ဒါက ကျွန်မ လေ့လာရတာ ဝါသနာပါလို့ပါ” လို့ ပြောလိုက်တယ်။ လက်တွေ့လုပ်တဲ့ အချိန်မှာ ညီအစ်မတွေက တချို့လုပ်ဆောင်ချက်တွေမှာ အခက်တွေ့နေတာကို မြင်တော့၊ သူတို့ကို ကျွန်မ လမ်းညွှန်မှု နည်းနည်း ပေးလိုက်ပြီး၊ တွေးမိတယ်။ “ငါက ခေါင်းဆောင်ဖြစ်နေပြီး အချိန်မရှိလို့သာ၊ ကြိုကြားကြိုကြားပဲ လေ့လာနိုင်တာ။ မဟုတ်ရင် နင်တို့ထက် သေချာပေါက် ပိုမြန်မြန် တတ်မှာပဲ” လို့လေ။ ဝမ်းနည်းစရာက ကျွန်မ သင်တန်းကို နှစ်ရက်၊ သုံးရက်လောက်ပဲ သွားနိုင်ခဲ့ပြီး အသင်းတော် အလုပ်တွေနဲ့ အလုပ်များနေတာကြောင့် ဆက်မသွားဖြစ်တော့ဘူး။ ကျွန်မ အရမ်း ဝမ်းနည်းသွားပြီး နည်းနည်းလည်း မခံချင်စိတ်ဖြစ်လာတာနဲ့ “ငါ နင်တို့နောက် ကျန်ခဲ့လို့ မဖြစ်ဘူး။ ငါ မသင်ရသေးတာတွေကို အမီလိုက်နိုင်ဖို့ အချိန်ရှာမှ ဖြစ်မယ်” လို့ တွေးမိတယ်။ အဲဒီနောက်မှာ၊ လေ့လာဖို့အတွက် သင်ခန်းစာ ဗီဒီယိုတွေကို ကျွန်မ ကြည့်ခဲ့ပြီး၊ နားမလည်တာရှိရင် သေချာလေ့လာဖို့ အားထုတ်ခဲ့တယ်။ ညီအစ်ကိုမောင်နှမတွေက သူတို့ နားမလည်တဲ့အရာတွေကို မေးတဲ့အခါ၊ ကျွန်မက သူတို့ကို နည်းနည်းပါးပါး လမ်းညွှန်ပြသပေးနိုင်ခဲ့တယ်။ ညီအစ်ကိုမောင်နှမတွေဆီက ချီးမွမ်းစကားတွေ ရတဲ့အခါ၊ ကျွန်မ ဂုဏ်ယူမိပြီး၊ ကွန်ပျူတာ နည်းပညာနဲ့ သက်ဆိုင်တဲ့ တာဝန်တွေကို ပိုပြီးတောင် သဘောကျလာခဲ့တယ်။ ဒါပေမဲ့ ခေါင်းဆောင်တစ်ယောက်အနေနဲ့ ကိုယ့်တာဝန်ကို ထမ်းဆောင်တဲ့အခါ၊ အခက်အခဲ အမျိုးမျိုးကို ကျွန်မ ခဏခဏ ကြုံရပြီး တစ်ခါတလေကျရင် အဲဒါတွေကို မဖြေရှင်းနိုင်တော့ ကျွန်မ တော်တော်လေး မျက်နှာပူရတယ်။ ကျွန်မ ကိုယ့်တာဝန်ကို ထမ်းဆောင်နေပေမဲ့၊ ကွန်ပျူတာ နည်းပညာကို လေ့လာတုန်းကလောက် ကျွန်မ စိတ်ထဲမှာ ထက်ထက်သန်သန် မရှိဘူး။ ပြီးတော့ ကိုယ့်တာဝန်ကို ဘယ်လို ကောင်းကောင်းလုပ်ရမလဲ ဆိုတာကိုလည်း မတွေးဖြစ်ဘူး။ အဲဒီအစား၊ ကွန်ပျူတာ နည်းပညာ လေ့လာဖို့ကိုပဲ အာရုံစိုက်နေမိတယ်။ တစ်ခါတလေကျရင် ကျွန်မ နည်းနည်း အပြစ်ရှိသလိုခံစားရပြီး “ငါက လုပ်သင့်လုပ်ထိုက်တဲ့ အလုပ်ကို မလုပ်ဘဲ နေနေတာလား” လို့ တွေးမိတယ်။ ဒါပေမဲ့ အသင်းတော်ထဲက ကွန်ပျူတာ နည်းပညာရှင်တွေရဲ့ ကျွမ်းကျင်မှုက သာမန်လောက်ပဲ ရှိတာကို တွေးမိတယ်၊ ပြီးတော့ ညီအစ်ကိုမောင်နှမတွေကို ကွန်ပျူတာ ပြဿနာတွေ ကူညီဖြေရှင်းပေးဖို့ကလည်း အရေးတကြီး လိုအပ်ချက်တစ်ခု ဖြစ်နေတယ်ဆိုတော့၊ အဲဒီလို တွေးလိုက်တာနဲ့ ကျွန်မရဲ့ အပြစ်ရှိတဲ့စိတ်က ပျောက်သွားရော။ တစ်နေ့မှာတော့၊ ကွန်ပျူတာကို အချိန်အတော်ကြာ ကလိနေပြီးမှ ကျွန်မ ကိုယ့်တာဝန်ကို သွားထမ်းဆောင်တော့၊ တော်တော်လေး အရေးကြီးတဲ့ အလုပ်တစ်ခုကို ကျွန်မ လွတ်သွားပြီး ကြန့်ကြာမှုတွေ ဖြစ်သွားမှန်း သိလိုက်ရတယ်။ အဲဒီတော့မှပဲ ကျွန်မ လန့်သွားတယ်။ ငါ့ရဲ့ အဓိက တာဝန်ကို အာရုံမစိုက်ခဲ့လို့ ဒီလို ကြန့်ကြာသွားရတာပဲ။ အကောင်အထည်ဖော်ရမဲ့ အလုပ်တွေ မဖော်ဖြစ်တာ၊ ဆက်လုပ်ရမဲ့ အလုပ်တွေ ဆက်မလုပ်ဖြစ်တာတွေကိုလည်း ကျွန်မ တွေးမိတယ်။ ဒါတွေက အလုပ်တိုးတက်မှုကို ထိခိုက်စေခဲ့လို့ ကျွန်မ နောင်တရသွားပြီး၊ “ခေါင်းဆောင်တစ်ယောက် ဖြစ်နေလျက်သားနဲ့၊ ငါ့ရဲ့ အဓိက တာဝန်အပေါ် အာရုံမစိုက်ဘဲ ကွန်ပျူတာ နည်းပညာကိုချည်းပဲ အမြဲ လေ့လာနေမိတယ်။ ငါက ကိုယ်လုပ်သင့်လုပ်ထိုက်တဲ့ တာဝန်တွေကို တကယ် ပစ်ထားတာပဲ” လို့ တွေးမိတယ်။ အဲဒါနဲ့ ဘုရားသခင်ဆီ ကျွန်မ ဆုတောင်းတယ်၊ “ဘုရားသခင်၊ ကျွန်မရဲ့ တာဝန်ပေါ်ကိုပဲ စိတ်ကို ပြန်နှစ်ထားချင်ပါတယ်၊ ကျွန်မ သဘောကျ အမှုကိစ္စတွေကို မလုပ်ချင်တော့ပါဘူး။ အခုကစပြီး ကျွန်မရဲ့ တာဝန်ကို သေသေချာချာ ကောင်းကောင်း ထမ်းဆောင်ပါတော့မယ်” လို့ပေါ့။ ဒါပေမဲ့ ရက်နည်းနည်း ကြာတော့၊ ကျွန်မကို ထပ်ပြီး ဖော်ထုတ်လိုက်တဲ့ ကိစ္စတစ်ခု ဖြစ်လာတယ်။

ညီအစ်မတစ်ယောက် သူ့တာဝန် လုပ်တဲ့အခါ အခက်အခဲတချို့ ကြုံရလို့၊ သူနဲ့ ဘယ်လို မိတ်သဟာယဖွဲ့ပေးရမှန်း ကျွန်မ မသိဘူးဖြစ်နေတယ်။ သူ့ပြဿနာတွေကို ကျွန်မ မဖြေရှင်းပေးနိုင်တော့၊ မျက်နှာပူသွားပြီး နည်းနည်းလည်း အပျက်သဘောဆောင်သွားတယ်။ “ခေါင်းဆောင်တစ်ယောက် ဖြစ်နေလျက်သားနဲ့၊ ပြဿနာ တစ်ခုလေးကိုတောင် မဖြေရှင်းနိုင်ဘူး။ တော်တော် ရှက်စရာကောင်းတာပဲ။ ဒီညီအစ်မက ကွယ်ရာမှာ ငါ့ကို ဘယ်လိုများ ဝေဖန်နေမလဲ မသိဘူး။ နည်းပညာ သွားလေ့လာတာကမှ ငါ့အတွက် ပိုကောင်းဦးမယ်။ ညီအစ်ကိုမောင်နှမတွေမှာ ကွန်ပျူတာ ပြဿနာတွေ ရှိလာရင်၊ ငါက ချက်ချင်း ဖြေရှင်းပေးနိုင်မှာပဲ၊ ပြီးတော့ လူတိုင်းရဲ့ ချီးမွမ်းတာနဲ့ လေးစားတာကိုလည်း ရနိုင်သေးတယ်” လို့ တွေးလိုက်တယ်။ ဒီအတွေးနဲ့ပဲ၊ ကျွန်မ ခေါင်းဆောင် မလုပ်ချင်တော့ဘူး။ ရက်နည်းနည်း ကြာတော့၊ တရားဟောဆရာမ တစ်ယောက်က ကျွန်မ ကိုယ့်တာဝန်ကို ပစ်ထားလို့ အလုပ်တချို့ သေချာ မပြီးမြောက်ဘူး ဆိုတာကို သိသွားပြီး ကျွန်မကို ပြုပြင်ပါလေရော။ အဲဒီမှာ ကွန်ပျူတာ နည်းပညာကိုပဲ လေ့လာချင်တဲ့အကြောင်း ကျွန်မ ပြောပြလိုက်တယ်။ သူက ကျွန်မနဲ့ မိတ်သဟာယဖွဲ့ပေးပြီး၊ ခေါင်းဆောင် လုပ်မဲ့အစား နည်းပညာ တာဝန်ကို ဘာလို့ လုပ်ချင်ရတာလဲ ဆိုတာကို ဆင်ခြင်သုံးသပ်ဖို့ ပြောတယ်။ ကျွန်မ ဆင်ခြင်သုံးသပ်နေတုန်းမှာ၊ ဒီ ဘုရားသခင်ရဲ့ နှုတ်ကပတ်တော်တွေကို ဖတ်ခဲ့ရတယ်။ “သင် ထမ်းဆောင်သော တာဝန်သည် သင် ကျွမ်းကျင်ပြီး နှစ်သက်သည့်အရာတစ်ခု ဖြစ်ပါက ယင်းမှာ သင်၏ တာဝန်နှင့် ဝတ္တရားဖြစ်သည်ဟုလည်းကောင်း၊ ယင်းကို လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတသည့် အရာတစ်ခု ဖြစ်သည်ဟုလည်းကောင်း သင် ခံစားရသည်။ သင်သည် ဝမ်းမြောက်သည်၊ ပျော်ရွှင်သည်၊ စိတ်သက်သာရာရသည်။ ယင်းမှာ သင် လုပ်ဆောင်လိုစိတ်ရှိသည့်အရာတစ်ခု ဖြစ်ပြီး သင်သည် ယင်းကို သစ္စာစောင့်သိနိုင်ကာ ယင်းကို လုပ်ဆောင်ခြင်းအားဖြင့် သင်သည် ဘုရားသခင်ကို စိတ်ကျေနပ်စေသည်ဟု ခံစားရသည်။ သို့သော် တစ်နေ့နေ့တွင် သင် မကြိုက်နှစ်သက်သော သို့မဟုတ် ယခင်က တစ်ခါမျှ မထမ်းဆောင်ဖူးသော တာဝန်တစ်ခုကို သင် ရင်ဆိုင်ရသောအခါ ထိုအချိန်တွင် သင်သည် သစ္စာစောင့်သိနိုင်မည်လော။ ဤအရာက သင်သည် သမ္မာတရားကို လက်တွေ့လုပ်ဆောင်ခြင်း ရှိမရှိဟူသည်ကို စမ်းသပ်လိမ့်မည်။ ဥပမာအားဖြင့် သင်သည် ဓမ္မတေးအဖွဲ့တွင် သင်၏ တာဝန်ကို ထမ်းဆောင်နေသည် ဆိုကြပါစို့။ သင်သည် သီချင်းဆိုနိုင်သည်၊ ဤသည်မှာ သင် နှစ်သက်သည့်အရာဖြစ်ပြီး ဤတာဝန်ကို ထမ်းဆောင်လိုစိတ်ရှိသည်။ သင့်အား ဧဝံဂေလိတရားဟောရန်ကဲ့သို့သော အခြားတာဝန်တစ်ခုကို ပေးခဲ့ပြီး အလုပ်မှာ အနည်းငယ် ခက်ခဲပါက သင် ကျိုးနွံနာခံနိုင်မည်လော။ သင်သည် ဧဝံဂေလိတရားမဟောချင်သောကြောင့် ‘ကျွန်ုပ်က သီချင်းဆိုခြင်းကို နှစ်သက်ပါသည်’ ဟူ၍သာ မပြတ် ပြောနေသည်။ ခေါင်းဆောင် သို့မဟုတ် အမှုဆောင်တစ်ဦးက ‘ဧဝံဂေလိတရားဟောခြင်းကို လေ့ကျင့်ပြီး သမ္မာတရားဖြင့် သင့်ကိုယ်သင် ပို၍ ပြင်ဆင်ပါ၊ ယင်းက သင်၏ အသက်တာ ကြီးထွားမှုအတွက် ပို၍ အကျိုးရှိလိမ့်မည်’ ဟု ပြောဆိုလျက် သင့်ကို အားပေးပါက သင်သည် ‘ကျွန်ုပ်က သီချင်းဆိုခြင်းကို နှစ်သက်ပြီး ကခုန်ခြင်းကိုလည်း နှစ်သက်ပါသည်’ ဟု မလျှော့တမ်း ပြောဆိုနေဆဲဖြစ်သည်။ ၎င်းတို့ မည်သို့ပင် မိတ်သဟာယဖွဲ့ပါစေ သင်သည် သွားရောက်၍ ဧဝံဂေလိတရားဟောလိုစိတ် မရှိပေ။ အဘယ်ကြောင့် သင် မသွားချင်သနည်း။ (စိတ်ဝင်စားမှုမရှိခြင်းကြောင့် ဖြစ်ပါသည်။) သင်သည် စိတ်ဝင်စားမှုမရှိသောကြောင့် မသွားချင်ပေ၊ ဤနေရာတွင် ပြဿနာမှာ အဘယ်အရာဖြစ်သနည်း။ သင်၏ နှစ်သက်မှုများနှင့် တစ်ကိုယ်ရေ အကြိုက်များအတိုင်း သင်၏ တာဝန်ကို သင် ရွေးချယ်ခြင်း ဖြစ်ပြီး သင်သည် ကျိုးနွံနာခံခြင်းမရှိပေ။ ကျိုးနွံနာခံမှု မရှိခြင်းသည် ပြဿနာ ဖြစ်သည်။ သင်သည် ဤပြဿနာကို ဖြေရှင်းရန် သမ္မာတရားကို မရှာဖွေပါက သင်သည် စစ်မှန်သော ကျိုးနွံနာခံခြင်း ရှိမည်မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်ရဲ့ နှုတ်ကပတ်တော်တွေကို ဖတ်ရာကတစ်ဆင့် ကျွန်မ စိတ်ဝင်စားတဲ့၊ ကျွန်မ ကျွမ်းကျင်တဲ့၊ ကိုယ်ရည်သွေးနိုင်တဲ့၊ ပြီးတော့ သူများတွေရဲ့ လေးစားမှုကို ရနိုင်တဲ့ တာဝန်တွေဆိုရင်၊ အဲဒါတွေကို ကောင်းကောင်းထမ်းဆောင်ဖို့ ကျွန်မ အားထုတ်ချင်မှန်း နားလည်သွားတယ်။ ဒါပေမဲ့၊ ကျွန်မ စိတ်မဝင်စားတဲ့၊ ကျွန်မရဲ့ စွမ်းဆောင်ရည်တွေကို မပြသနိုင်တဲ့ တာဝန်တွေမှာကျတော့၊ အဲဒီမှာပါတဲ့ စိန်ခေါ်မှုတွေကို ရင်ဆိုင်ကျော်လွှားချင်စိတ် မရှိဘူး။ ဒါက ကျွန်မဟာ တာဝန်တွေကို ကိုယ်ပိုင် အကြိုက်တွေအပေါ် အခြေခံပြီး ရွေးချယ်နေတာဖြစ်ပြီး၊ ဘုရားသခင်အပေါ် ကျိုးနွံနာခံမှု ကင်းမဲ့နေတယ် ဆိုတာကို ပြနေတာပဲ။ ကွန်ပျူတာ နည်းပညာကို ကျွန်မ လေ့လာခဲ့တာကို ပြန်တွေးကြည့်တော့၊ ကိုယ်ရည်သွေးဖို့ အခွင့်အရေး ရတဲ့အခါ လေ့လာရှာဖွေမှုတွေထဲမှာ ကျွန်မ နစ်မြုပ်နေခဲ့ပြီး အောင်မြင်မှု သေးသေးလေးတစ်ခု ရတာနဲ့ပဲ ကိုယ့်ကိုယ်ကိုယ် သိပ်တော်နေပြီလို့ ထင်ခဲ့တယ်။ သူများတွေဆီက ချီးမွမ်းတာနဲ့ လေးစားတာကို ရတဲ့အခါ ကိုယ့်ကိုယ်ကိုယ် သဘောကျခဲ့ပေမဲ့၊ ခေါင်းဆောင် တာဝန်မှာ အခက်အခဲတွေ၊ ပြဿနာတွေ ကြုံရပြီး မဖြေရှင်းနိုင်တဲ့အခါကျတော့၊ ရှက်သွားပြီး အခြေအနေကို အတိုက်အခံလုပ်ဖို့ ဒါမှမဟုတ် ရှောင်ပြေးဖို့ လုပ်ခဲ့တယ်။ ဒါကြောင့် အဲဒီအစား၊ နည်းပညာပိုင်းကို လေ့လာဖို့ အချိန်လုပြီး ကြိုးစားခဲ့လို့၊ နောက်ဆုံးမှာ ကျွန်မရဲ့ အဓိက တာဝန်တွေကို ကြန့်ကြာစေခဲ့တာပဲ။ ကျွန်မက ကိုယ့်ရဲ့ အဓိက တာဝန်ကို တကယ်ပဲ ပစ်ထားခဲ့တာပါလား။ အသင်းတော် ခေါင်းဆောင်တစ်ယောက်အနေနဲ့၊ ညီအစ်ကိုမောင်နှမတွေ သူတို့တာဝန်တွေမှာ အခက်အခဲတွေ ကြုံရပြီး ကျွန်မ သေသေချာချာ မိတ်သဟာယမဖွဲ့ပေးနိုင်တဲ့အခါ၊ သမ္မာတရားကို ရှာဖွေဖို့ ဘုရားသခင်ကို ကိုးစားသင့်တယ်၊ ဒါမှမဟုတ် ကျွန်မကို လမ်းညွှန်ကူညီပေးဖို့ သမ္မာတရား နားလည်တဲ့သူတွေဆီကနေ အကူအညီ တောင်းသင့်တာပေါ့။ ဒါပေမဲ့ လူတွေအမြင်မှာရှိတဲ့ ကျွန်မရဲ့ ဂုဏ်သိက္ခာနဲ့ အဆင့်အတန်းကို မကာကွယ်နိုင်လို့ ကျွန်မက ရှောင်လွှဲပြီး နောက်ဆုတ်ချင်နေခဲ့တယ်။ ကျွန်မက သမ္မာတရားကို လက်တွေ့လုပ်ဆောင်ဖို့ထက်၊ ကိုယ်ပိုင် အဆင့်အတန်းနဲ့ နာမည်ဂုဏ်သတင်းကို ဖြည့်ဆည်းဖို့ လိုက်စားရင်း ကိုယ်ပိုင် အကျိုးစီးပွားနဲ့ အကြိုက်တွေအပေါ် အခြေခံပြီး ကိုယ့်တာဝန်ကို ထမ်းဆောင်နေခဲ့တာပဲ။ ပြီးတော့ ဘုရားသခင်ကို ကျိုးနွံနာခံဖို့ ဖန်ဆင်းခံတစ်ယောက်ရဲ့ နေရာမှာလည်း ရပ်တည်မနေခဲ့ဘူး။ ကိုယ့်တာဝန်အပေါ်ထားတဲ့ ကျွန်မရဲ့ ဒီသဘောထားက ဘုရားသခင် စက်ဆုပ်ရွံရှာတဲ့အရာ ဖြစ်နေခဲ့တယ်။ နားလည်မှု တချို့ရပြီးတဲ့နောက်၊ ဘုရားသခင်ဆီ ကျွန်မ ဆုတောင်းတယ်၊ “ဘုရားသခင်၊ ကျွန်မရဲ့ အကြိုက်တွေအတိုင်း မလုပ်ချင်တော့ပါဘူး။ ကျွန်မရဲ့ တာဝန်ပေါ်မှာပဲ စိတ်ကို နှစ်ထားပြီး အလေးအနက် ထမ်းဆောင်ချင်ပါတယ်” လို့ပေါ့။ နောက်ပိုင်းမှာတော့ ကျွန်မ စိတ်လေး နည်းနည်း ပိုတည်ငြိမ်သွားပြီး၊ ကျွန်မရဲ့ အဓိက အလုပ်ကို ကြိုးစားပမ်းစား စပြီး အာရုံစိုက်လာတယ်။ အလုပ်မှာ အခက်အခဲတွေ ပေါ်လာတဲ့အခါ၊ တွဲလုပ်နေတဲ့ ညီအစ်ကိုမောင်နှမတွေနဲ့ တိုင်ပင်ပြီး၊ အဲဒါတွေကို ဖြေရှင်းဖို့ သမ္မာတရားကို ရှာဖွေခဲ့တယ်။

၂၀၂၁ ခုနှစ်၊ ဧပြီလ ရောက်တော့၊ ဧဝံဂေလိအလုပ်မှာ ရလဒ် သိပ်မထွက်လို့၊ အထက်ခေါင်းဆောင်ပိုင်းရဲ့ ပြုပြင်တာကို ကျွန်မ ခံရတယ်။ ဒါပေမဲ့ ကိုယ့်ကိုယ်ကိုယ် ဆင်ခြင်သုံးသပ်ရမဲ့အစား၊ လက်လျှော့ချင်စိတ်ဖြစ်ပြီး နုတ်ထွက်ဖို့တောင် အကြံပြုခဲ့တယ်။ ကျွန်မက ဆင်ခြင်သုံးသပ်တာ၊ သမ္မာတရားထဲ ဝင်ရောက်တာတွေ မလုပ်ဘဲ၊ အရမ်းကို အပျက်သဘောဆောင်နေတာကို အထက်ခေါင်းဆောင်ပိုင်းက မြင်တော့၊ ကျွန်မ နုတ်ထွက်တာကို သဘောတူလိုက်တယ်။ သုံးလေးရက် ကြာတော့ ကွန်ပျူတာ နည်းပညာနဲ့ သက်ဆိုင်တဲ့ တာဝန်တစ်ခုကို ကျွန်မ ယူလိုက်ရတော့ တော်တော်လေး ပျော်သွားတယ်။ ဒီတာဝန်က ငါနဲ့ ကိုက်ညီပြီး ငါ့ရဲ့ တန်ဖိုးကို ပြသနိုင်မှာပဲလို့ တွေးမိတယ်။ နည်းပညာကို လေ့လာတဲ့အထဲမှာ ကျွန်မ စိတ်နှစ်ထားပြီး အခြေခံ ကျွမ်းကျင်မှု တချို့ကို မြန်မြန်ဆန်ဆန်ပဲ တတ်မြောက်သွားတော့ ညီအစ်ကိုမောင်နှမတွေရဲ့ ကွန်ပျူတာ ပြဿနာအားလုံးကို ဖြေရှင်းပေးနိုင်ခဲ့တယ်။ ညီအစ်ကိုမောင်နှမတွေကို သင်ပေးတဲ့အခါ၊ ကိုယ့်ကိုယ်ကိုယ် ယုံကြည်မှုရှိပြီး ခေါင်းမော့ထားနိုင်လို့၊ ဒီတာဝန်က အရမ်း ကျေနပ်စရာကောင်းတယ်လို့ ခံစားရတယ်။

မထင်မှတ်ထားဘဲ၊ သုံးလေးလ ကြာတော့ လုံခြုံရေး အန္တရာယ်တချို့ ကြုံရလို့ ကျွန်မ ကိုယ့်တာဝန် မထမ်းဆောင်နိုင်တော့ဘူး။ ကျွန်မ ခဏခဏ စိတ်ဆင်းရဲရပြီး တွေးမိတယ်။ “နည်းပညာက အရမ်းမြန်မြန် ပြောင်းလဲ တိုးတက်နေတာ။ ငါ အချိန်တွေ အများကြီး ဖြုန်းတီးလိုက်မိပြီဆိုတော့ သေချာပေါက် နောက်ကျကျန်ခဲ့တော့မှာပဲ” လို့ပေါ့။ အရမ်း နောက်ကျ မကျန်ခဲ့အောင်၊ တစ်နေ့ကျရင် နည်းပညာ တာဝန်တွေ ပြန်လုပ်နိုင်ဖို့ မျှော်လင့်ပြီး နည်းပညာကို အစွမ်းကုန် ကြိုးစားလေ့လာခဲ့တယ်။ နောက်ပိုင်းမှာ၊ ဘုရားသခင်ရဲ့ နှုတ်ကပတ်တော် တစ်ပိုဒ်ကို ဖတ်ပြီးတဲ့နောက်၊ ကျွန်မရဲ့ အခြေအနေကို နားလည်မှု တချို့ စရလာတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့တွင် မွေးရာပါ ဗီဇရှိသည်။ ၎င်းတို့၏ အားသာချက်များက မည်သည့်အရာများဖြစ်သည်၊ ၎င်းတို့၏ စိတ်ဝင်စားမှုများ၊ ဝါသနာများက မည်သည့်အရာဖြစ်သည်ကို ၎င်းတို့ လုံးဝ မသိလျှင် ၎င်းတို့၌ အသိအမှတ်ပြုခံရသည်ဟူသော ခံစားချက်မရှိ၊ ၎င်းတို့၏ကိုယ်ပိုင်တန်ဖိုးကို အကောင်အထည်မဖော်နိုင်ဟု ၎င်းတို့ခံစားရပြီး အသုံးမကျဟု ခံစားကြရသည်။ ၎င်းတို့သည် ၎င်းတို့၏ တန်ဖိုးကို ထုတ်ဖော်ပြသနိုင်ခြင်းမရှိပေ။ သို့ရာတွင် လူတစ်ယောက်က သူ၏ စိတ်ဝင်စားမှုများ၊ ဝါသနာများကို ရှာဖွေတွေ့ရှိသည်နှင့် သူ၏ ကိုယ်ပိုင်တန်ဖိုးကို အကောင်အထည်ဖော်ရန် ယင်းတို့ကို တံတားတစ်ခုအဖြစ်၊ သို့မဟုတ် ခုတုံးအဖြစ် ပြောင်းလဲပစ်လိမ့်မည်။ သူသည် သူ၏ ရည်သန်မျှော်မှန်းချက်များကို လိုက်စားရန်လည်းကောင်း၊ ပို၍တန်ဖိုးရှိသော ဘဝကို နေထိုင်ရန်လည်းကောင်း၊ အသုံးဝင်သောပုဂ္ဂိုလ်ဖြစ်ရန်လည်းကောင်း၊ လူအုပ်ထဲတွင် ထင်ပေါ်ပြီး သတိထားမိခြင်းခံရရန်လည်းကောင်း၊ လေးစားခြင်း၊ အသိအမှတ်ပြုခြင်း ခံရရန်လည်းကောင်း၊ သာမန်ထက်ထူခြားသူဖြစ်ရန်လည်းကောင်း အဖိုးအခ ပေးဆပ်လိုစိတ်ရှိသည်။ ဤသို့အားဖြင့် သူသည် စိတ်ကျေနပ်အားရမှု ရှိသောဘဝကို နေထိုင်နိုင်သည်။ ဤကမ္ဘာတွင် အောင်မြင်သော အသက်မွေးအလုပ်ရှိနိုင်ပြီး ၎င်းတို့၏ ရည်သန်မျှော်မှန်းချက်များ၊ ဆန္ဒများကို ဖြည့်ဆည်းနိုင်သည်။ ဤသို့ဖြင့် ၎င်းတို့သည် တန်ဖိုးရှိသောဘဝတစ်ခုကို နေထိုင်နိုင်သည်။ ပျားပန်းခတ်မျှ လှုပ်ရှားနေကြသော လူစုများကို ကြည့်သည့်အခါ ထိုသူကဲ့သို့ အလိုအလျောက် ဆုကျေးဇူးရှိသောသူ၊ မြင့်မားသော ရည်သန်မျှော်မှန်းချက်များ၊ ဆန္ဒများ ချမှတ်ပြီးဖြစ်သောသူ၊ အဆုံးတွင် မရပ်မနား အားထုတ်ခြင်းမှတစ်ဆင့် ဤအရာများကို ရရှိပြီးဖြစ်သောသူ အနည်းငယ်သာရှိသည်။ ၎င်းတို့သည် ၎င်းတို့နှစ်ခြိုက်သည့်အရာကို လုပ်ဆောင်လျက် အသက်မွေးအလုပ်တစ်ခုကို တည်ဆောက်ကြပြီး ဖြစ်သည်။ ၎င်းတို့ဆန္ဒရှိသော ကျော်ကြားမှု၊ အကျိုးအမြတ်နှင့် ဂုဏ်သိက္ခာကို ရရှိပြီး ဖြစ်သည်။ ၎င်းတို့၏ တန်ဖိုးကို ထုတ်ဖော်ပြသပြီးဖြစ်ကာ ၎င်းတို့၏ မိမိကိုယ်ကိုတန်ဖိုးထားမှုကို အကောင်အထည်ဖော်ကြပြီး ဖြစ်သည်။ ဤသည်မှာ လူတို့၏ လိုက်စားမှုဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၈)) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတော့၊ ကျွန်မရဲ့ စံတွေနဲ့ လိုအင်ဆန္ဒတွေကို အကောင်အထည်ဖော်ဖို့၊ သူများတွေရဲ့ လေးစားအားကျတာကို ခံရတဲ့ နည်းပညာ အရည်အချင်းရှိသူ တစ်ယောက် ဖြစ်လာဖို့၊ ပြီးတော့ နောက်ဆုံးမှာ ကျွန်မ လိုချင်တဲ့ ကျော်ကြားမှု၊ အကျိုးအမြတ်နဲ့ အဆင့်အတန်းကို ရဖို့အတွက်၊ ကျွန်မ စိတ်ဝင်စားမှုတွေ၊ ဝါသနာတွေနဲ့ဆိုင်တဲ့ တာဝန်တွေကိုပဲ အမြဲတမ်း ထမ်းဆောင်ချင်ခဲ့မှန်း ကျွန်မ နားလည်သွားတယ်။ ကွန်ပျူတာ နည်းပညာမှာ ကျွမ်းကျင်တာက သူများတွေရဲ့ ချီးမွမ်းတာနဲ့ လေးစားတာကို ရစေနိုင်မှန်း သိလိုက်ရတဲ့အခါ၊ ကျွန်မ အရေးပါတဲ့လူလို၊ အောင်မြင်မှုတစ်ခု ရသွားသလို စွမ်းအားတစ်ခုကို ခံစားခဲ့ရတယ်။ ဒါကြောင့် ကွန်ပျူတာ နည်းပညာကို ပိုပိုပြီး စိတ်ဝင်စားလာပြီး၊ ကျွန်မရဲ့ ကျွမ်းကျင်မှုတွေ တိုးတက်လာအောင် မိုးလင်းကနေ မိုးချုပ်အထိ ကြိုးစားလေ့လာချင်စိတ်တွေ ဖြစ်လာတယ်။ လူတွေ ပိုပြီး ချီးမွမ်း လေးစားလာအောင် ဒီနယ်ပယ်မှာ ကျွမ်းကျင်တဲ့သူ ဖြစ်ဖို့ ကြိုးစားခဲ့တယ်။ ဒါပေမဲ့ ခေါင်းဆောင် တာဝန်မှာတော့ ကျွန်မက အရမ်း အားနည်းနေခဲ့ပြီး၊ တက်တက်ကြွကြွ လုပ်ချင်တဲ့ စိတ်ထားမျိုး မရှိခဲ့ဘူး။ အခက်အခဲတွေ၊ အဆင်မပြေမှုတွေ ကြုံရတဲ့အခါ၊ အပျက်သဘောဆောင်ပြီး နောက်ဆုတ်သွားတယ်၊ နုတ်ထွက်ပြီး တာဝန်ကို စွန့်ပြေးတဲ့သူတောင် ဖြစ်ခဲ့တယ်။ ကျွန်မရဲ့ ဝါသနာတွေ၊ စိတ်ဝင်စားမှုတွေကို ကိုယ့်ရဲ့ တန်ဖိုးကို အကောင်အထည်ဖော်ဖို့ ခြေကုပ်ယူစရာ အရာတစ်ခုလို သဘောထားခဲ့တယ်။ ကွန်ပျူတာ နည်းပညာ သင်ယူတာကနေတစ်ဆင့် သူများတွေရဲ့ လေးစားတာကို ကျွန်မ ရချင်ခဲ့တယ်။ ဒါက ကိုယ်ကျိုးအတွက် အကြံအစည်ထုတ်နေတာပဲ၊ လူတွေရဲ့ စိတ်နှလုံးထဲမှာ ကျွန်မရဲ့ ပုံရိပ်နဲ့ အဆင့်အတန်းကို တည်ဆောက်ဖို့၊ ပြီးတော့ ကျွန်မရဲ့ ရည်မှန်းချက်တွေနဲ့ လိုအင်ဆန္ဒတွေကို ဖြည့်ဆည်းဖို့အတွက် ဒီလို လုပ်နေခဲ့တာပါလား။

တစ်နေ့မှာတော့၊ ဘုရားသခင်ရဲ့ နှုတ်ကပတ်တော် တစ်ပိုဒ်ကို ဖတ်မိပြီးတဲ့နောက်၊ ကျွန်မရဲ့ အကြိုက်တွေအပေါ် အခြေခံပြီး ကိုယ့်တာဝန်တွေ ထမ်းဆောင်တတ်တဲ့ နောက်ကွယ်က ရည်ရွယ်ချက်တွေနဲ့ ပတ်သက်လို့ နားလည်မှု တချို့ ရလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သကဲ့သို့ ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်တွေကို ဖော်ထုတ်ထားတဲ့ ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ၊ ကျွန်မ ရင်ထဲ တော်တော်လေး ထိမိသွားတယ်။ ကျွန်မက နာမည်ဂုဏ်သတင်းနဲ့ အဆင့်အတန်းကို အသက်လို တန်ဖိုးထားပြီး၊ သူများတွေရဲ့ လေးစားအားကျတာကိုပဲ အမြဲတမ်း လိုက်စားနေခဲ့တာလေ။ “သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်”၊ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုတဲ့ စာတန်ဆန်တဲ့ အဆိပ်အတောက်တွေ လွှမ်းမိုးတာကို ကျွန်မ ခံနေရပြီး သူများတွေရဲ့ စိတ်နှလုံးထဲမှာ အဆင့်အတန်းတစ်ခု၊ ပုံရိပ်ကောင်းတစ်ခု ရဖို့ကိုပဲ အမြဲတမ်း ရှာဖွေနေခဲ့တယ်။ နာမည်ရစေမဲ့၊ သူများတွေရဲ့ လေးစားအားကျတာကို ခံရစေမဲ့ ဘယ်တာဝန်ကိုမဆို ကျွန်မ လုပ်ချင်ခဲ့တယ်။ အဲဒီလို တာဝန်မျိုးအတွက်ဆို ဒုက္ခခံပြီး အဖိုးအခပေးဖို့ ကျွန်မ ဆန္ဒရှိပေမဲ့၊ ကျွန်မရဲ့ နာမည်နဲ့ အဆင့်အတန်းကို ထိခိုက်စေမဲ့ ဘယ်တာဝန်ကိုမဆို ကျွန်မက ရှောင်လွှဲပြီး ငြင်းဆန်ခဲ့တယ်။ ကွန်ပျူတာ နည်းပညာကို သင်ယူတုန်းကလိုမျိုးပေါ့၊ အဲဒါက ကျွန်မကို နာမည်ရစေတဲ့အတွက် ကွန်ပျူတာ မျက်နှာပြင်ကို တစ်နေ့ကုန် ထိုင်ကြည့်ပြီး ကြိုးစားပမ်းစား လေ့လာဖို့ ဆန္ဒရှိနေတယ်၊ မျက်လုံးတွေ ကျိန်းစပ်၊ ဇက်ကြောတွေတက်လာရင်တောင် ကြိတ်မှိတ်ပြီး ကြိုးစားလေ့လာခဲ့တယ်။ ဒါနဲ့ ဆန့်ကျင်ဘက်အနေနဲ့၊ ကိုယ့်ရဲ့ခေါင်းဆောင်ပိုင်း တာဝန်မှာကျတော့ ကျွန်မက အရမ်းကို တက်ကြွမှု မရှိခဲ့ဘူး။ ပြဿနာတွေ မဖြေရှင်းနိုင်ရင် ညီအစ်ကိုမောင်နှမတွေ အမြင်မှာ ကျွန်မရဲ့ ပုံရိပ်ကောင်း ပျောက်သွားမှာကို ကြောက်နေခဲ့လို့လေ။ ကျွန်မရဲ့ ဂုဏ်သိက္ခာနဲ့ အဆင့်အတန်းကို ကာကွယ်ဖို့အတွက်၊ နုတ်ထွက်နိုင်ပြီး တာဝန်ကို စွန့်ပြေးတဲ့သူတောင် ဖြစ်လာခဲ့တယ်။ လူတွေ ကိုယ့်တာဝန်တွေ ထမ်းဆောင်ရင်းနဲ့ သမ္မာတရားကို လိုက်စားဖို့၊ ပြီးတော့ သူတို့ရဲ့ ဖောက်ပြန်ပျက်စီးမှုကို ဖြေရှင်းဖို့ဆိုတာက ဘုရားသခင်ရဲ့ ရည်ရွယ်ချက်ပဲ။ ဒါပေမဲ့ ကျွန်မကကျတော့ ကိုယ့်ရဲ့ အချည်းနှီး ဂုဏ်မောက်မှုကို ဖြည့်ဆည်းဖို့အတွက် နာမည်ဂုဏ်သတင်းနဲ့ အဆင့်အတန်းကို လိုက်စားခဲ့တယ်၊ အဲဒါက ဘုရားသခင်ရဲ့ တောင်းဆိုချက်တွေကို ဆန့်ကျင်နေတာပဲ။ ကျွန်မက အန္တိခရစ်တစ်ယောက်ရဲ့ လမ်းကြောင်းကို လျှောက်နေခဲ့တာပဲ။ ကျွန်မရဲ့ အချည်းနှီး ဂုဏ်မောက်မှု ပြည့်ဝသွားရင်တောင်၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက ပြောင်းလဲမှာ မဟုတ်ဘဲ၊ နောက်ဆုံးမှာ ဖယ်ရှားရှင်းလင်းတာ ခံရမှာပဲလေ။ ကျွန်မ အရမ်းကို နောင်တရသွားပြီး ဘုရားသခင်ရှေ့မှာ ပျပ်ဝပ်ဆုတောင်းတဲ့အပြင် ကိုယ်တော့်ဆီ ပြန်လှည့်လာခဲ့တယ်၊ ပြီးတော့ သမ္မာတရား လိုက်စားတဲ့ လမ်းကြောင်းပေါ် ရောက်အောင် လမ်းပြပေးဖို့ ဘုရားသခင်ကို တောင်းလျှောက်ခဲ့တယ်။

အဲဒီနောက် ဘုရားသခင်ရဲ့ နှုတ်ကပတ်တော် နှစ်ပိုဒ်ကို ဖတ်လိုက်ရတော့ ကျွန်မရဲ့ ဝါသနာတွေ၊ စိတ်ဝင်စားမှုတွေကို ဘယ်လို သဘောထားပြုမူရမလဲ ဆိုတာ နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဖန်ဆင်းခံတစ်ဦး၏ တာဝန်ကို တာဝန်ယူပြီးဖြစ်သည်ဟု ဆိုကြပါစို့။ ထို့ကြောင့် ယနေ့မှစ၍ သင်သည် ဘုရားသခင်၏ အိမ်တော်တွင် စစ်မှန်သော အသင်းသားတစ်ဦး ဖြစ်သည်၊ ဆိုလိုသည်မှာ သင်သည် မိမိကိုယ်ကို ဘုရားသခင်၏ ဖန်ဆင်းခံများထဲမှ တစ်ဦးအဖြစ် အသိအမှတ်ပြုခြင်း ဖြစ်သည်။ ယနေ့မှစ၍ သင်သည် သင်၏ ဘဝအစီအစဉ်များကို ပြန်လည်ရေးဆွဲသင့်သည်၊ သင်သည် ယခင်က သင်၏ ဘဝအတွက် သင် သတ်မှတ်ခဲ့သော ရည်သန်မျှော်မှန်းချက်များ၊ လိုအင်ဆန္ဒများနှင့် ပန်းတိုင်များကို နောက်ထပ် မလိုက်စားသင့်တော့ပေ။ ထိုအစား သင်သည် ဖန်ဆင်းခံတစ်ဦးအနေဖြင့် သင် ရှိသင့်သော ဘဝပန်းတိုင်များနှင့် ဦးတည်ချက်ကို စီစဉ်ရန် သင်၏ ပင်ကိုလက္ခဏာအသစ်နှင့် ရှုထောင့်အမြင်အသစ်တို့ကို ခံယူကျင့်သုံးသင့်သည်။ ပထမဦးစွာ သင်၏ ပန်းတိုင်များနှင့် ဦးတည်ချက်သည် ခေါင်းဆောင်ပိုင်း အခန်းကဏ္ဍကို တာဝန်ယူဆောင်ရွက်ရန် သို့မဟုတ် မည်သည့် လုပ်ငန်းနယ်ပယ်တွင်မဆို ဦးဆောင်ရန် သို့မဟုတ် ထူးချွန်ရန်၊ သို့မဟုတ် အလုပ်တစ်ခုခုတွင် ဆောင်ရွက်သော သို့မဟုတ် သီးခြားလုပ်ငန်းပိုင်းဆိုင်ရာ ကျွမ်းကျင်မှုတစ်ခုကို ကျွမ်းကျင်သော ကျော်ကြားသည့် ပုဂ္ဂိုလ်တစ်ဦး ဖြစ်လာရန် မဖြစ်သင့်ပေ။ ထိုအစား သင်သည် ဘုရားသခင်ထံမှ သင်၏ တာဝန်ကို ခံယူသင့်သည်၊ ဆိုလိုသည်မှာ ယခုအချိန် ဤအခိုက်အတန့်တွင် သင်သည် မည်သည့်အလုပ်ကို လုပ်ဆောင်သင့်သည်ကိုလည်းကောင်း၊ မည်သည့်တာဝန်ကို သင် လုပ်ဆောင်ရန် လိုအပ်သည်ကိုလည်းကောင်း သိရမည်ဖြစ်ပြီး ဘုရားသခင်၏ ရည်ရွယ်ချက်များကို သင် ရှာဖွေရမည်။ ဘုရားသခင်က သင့်အား လုပ်ဆောင်ရန် တောင်းဆိုသည့် မည်သည့်အရာကိုမဆိုဖြစ်စေ၊ သူ၏ အိမ်တော်တွင် သင့်အတွက် မည်သည့်တာဝန်ကိုမဆို စီစဉ်ပေးထားသည်ဖြစ်စေ ထိုတာဝန်ကို ကောင်းမွန်စွာ ဖြည့်ဆည်းရန်အတွက် သင် နားလည်သင့်သော သမ္မာတရားများနှင့် သင် လိုက်နာပြီး သဘောပေါက်သင့်သော စည်းမျဉ်းများကို နားလည်သဘောပေါက်ပြီး ရှင်းလင်းရမည်။ သင်သည် ယင်းတို့ကို မမှတ်မိနိုင်ပါက ယင်းတို့ကို ချရေးထားနိုင်ပြီး အချိန်ရသောအခါတွင် ယင်းတို့ကို ပို၍ ကြည့်ရှုကာ ပို၍ တွေးဆနိုင်သည်။ ဘုရားသခင်၏ ဖန်ဆင်းခံများထဲမှ တစ်ဦးအနေဖြင့် သင်၏ အဓိက ဘဝပန်းတိုင်မှာ ဖန်ဆင်းခံတစ်ဦး၏ တာဝန်ကို ကောင်းမွန်စွာ ဖြည့်ဆည်းရန်နှင့် စံနှုန်းပြည့်မီသော ဖန်ဆင်းခံတစ်ဦး ဖြစ်ရန် ဖြစ်သင့်သည်။ ဤသည်မှာ သင် ရှိသင့်သော အခြေခံအကျဆုံးသော ဘဝပန်းတိုင် ဖြစ်သည်။ ဒုတိယအနေဖြင့် ပို၍တိကျသောအချက်မှာ ဖန်ဆင်းခံတစ်ဦး၏ တာဝန်ကို မည်သို့ ကောင်းမွန်စွာ ဖြည့်ဆည်းပြီး စံနှုန်းပြည့်မီသော ဖန်ဆင်းခံတစ်ဦး ဖြစ်ရန်ဖြစ်သည်။ ဤသည်မှာ အရေးအကြီးဆုံး ဖြစ်သည်။ ဂုဏ်သတင်း၊ အဆင့်အတန်း၊ အချည်းနှီးသောဂုဏ်နှင့် တစ်ကိုယ်ရေ အလားအလာတို့ကဲ့သို့သော ဖောက်ပြန်ပျက်စီးသည့် လူသားမျိုးနွယ် လိုက်စားသည့် ဤဦးတည်ချက်များနှင့် ပန်းတိုင်များသည် သင် စွန့်လွှတ်သင့်သော အရာများအားလုံး ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) “ဘုရားသခင်ကို ယုံကြည်သူအနေဖြင့် သင်သည် သမ္မာတရားကို လိုက်စားလိုစိတ်ရှိပြီး ကယ်တင်ခြင်းကို ရရှိရန် ဆန္ဒရှိသည့်အတွက်၊ သင်၏ လိုက်စားမှုများ၊ ရည်သန်မျှော်မှန်းချက်များ၊ ဆန္ဒများကို လက်လွှတ်သင့်သည်။ ဤလမ်းကြောင်းကို စွန့်ပစ်သင့်သည်။ ယင်းသည် ကျော်ကြားမှုနှင့် အကျိုးအမြတ်ကို ရှာသည့် လမ်းကြောင်းဖြစ်ပြီး၊ ဤရည်သန်မျှော်မှန်းချက်များ၊ ဆန္ဒများကို လက်လွှတ်လော့။ သင်၏ ရည်သန်မျှော်မှန်းချက်များ၊ ဆန္ဒများအား အကောင်အထည်ဖော်ခြင်းကို သင်၏ ဘဝ ရည်မှန်းချက်ပန်းတိုင်အဖြစ် မရွေးချယ်သင့်ပေ။ ထိုအစား သင်၏ဘဝပန်းတိုင်မှာ သမ္မာတရားအားလိုက်စားပြီး ကယ်တင်ခြင်းကိုရရှိရန် ဖြစ်သင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၈)) ဟုတ်တာပေါ့။ ဖန်ဆင်းခံတစ်ယောက်အနေနဲ့၊ ကျွန်မမှာ ရှိသင့်တဲ့ ရည်မှန်းချက်က ဖန်ဆင်းခံတစ်ယောက်အနေနဲ့ ကိုယ့်တာဝန်တွေကို ကောင်းကောင်းထမ်းဆောင်နိုင်ဖို့ လိုက်စားရသင့်တာ။ နာမည်ဂုဏ်သတင်းနဲ့ အဆင့်အတန်းကို လိုက်စားဖို့ မဟုတ်တဲ့အပြင် ကိုယ့်ရဲ့ စံတွေကို အကောင်အထည်ဖော်ဖို့လည်း မဟုတ်ဘူး။ ထူးချွန်တဲ့သူ၊ ပညာရှင်၊ ဒါမှမဟုတ် နည်းပညာ အရည်အချင်းရှိသူ တစ်ယောက် ဖြစ်လာတော့ အခုကစပြီး၊ အသင်းတော်က ကျွန်မအတွက် ဘာပဲ စီစဉ်ပေးပေး၊ ဘုရားသခင်ဆီကနေ ကျွန်မ ခံယူပြီး ကိုယ်တော့်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံရမယ်။ ကွန်ပျူတာ နည်းပညာဆိုတာ ကျွန်မ ဝါသနာပါတဲ့ အရာတစ်ခုပါ။ အသင်းတော် အလုပ်က လိုအပ်လာတဲ့အခါ၊ ကျွန်မ သေသေချာချာ ကြိုးစားလေ့လာပြီး၊ ရလဒ်ကောင်းတွေ ရအောင် ကျွန်မရဲ့ တာဝန်တွေမှာ အသုံးချသွားမယ်။ ဒါပေမဲ့ ကျွန်မထဲက မမှန်ကန်တဲ့ ရည်ရွယ်ချက်တွေကိုလည်း ဖြေရှင်းဖို့ လိုသေးတယ်လေ။ မဟုတ်ရင်၊ ဖောက်ပြန်ပျက်စီးတဲ့ စိတ်သဘောထားနဲ့ ကိုယ့်တာဝန်တွေကို ထမ်းဆောင်နေရင် ဘုရားသခင်ရဲ့ အသိအမှတ်ပြုတာကို ရမှာ မဟုတ်ဘူး။ နောင်တစ်ချိန် အလုပ်လိုအပ်ချက်အရ တခြားတာဝန်တွေ လုပ်ဖို့ အသင်းတော်က စီစဉ်ပေးလာရင်၊ အဲဒါတွေက ကျွန်မရဲ့ အားသာချက်တွေ မဟုတ်ရင်တောင်မှ၊ ပေါ်လာတဲ့ စိန်ခေါ်မှုတွေကို ကျွန်မ ရင်ဆိုင် ကျော်လွှားရမယ်။ သမ္မာတရား စည်းမျဉ်းတွေအပေါ် ပိုပြီး အားစိုက်ထုတ်ရမယ်၊ ပြီးတော့ ကျွန်မ မလုပ်တတ်တဲ့ အရာတွေအတွက် ညီအစ်ကိုမောင်နှမတွေဆီကနေ ပိုပြီး သင်ယူရမယ်။ ဒါနဲ့ ကျွန်မရဲ့ နာမည်နဲ့ အဆင့်အတန်းကို လက်လွှတ်ဖို့၊ ဘုရားသခင်ရဲ့ အိမ်တော်က စီစဉ်ပေးတဲ့ ဘယ်တာဝန်ကိုမဆို ကျိုးနွံနာခံဖို့ လိုလားပြီး ကိုယ့်အကြိုက်တွေအပေါ် အခြေခံရင်း ကိုယ့်တာဝန်တွေကို ဆက်မထမ်းဆောင်တော့ပါဘူးလို့ ဘုရားသခင်ဆီ ကျွန်မ ဆုတောင်းခဲ့တယ်။

နောက်ပိုင်းမှာ ကျွန်မ ဇာတိမြို့ကို ပြန်ရောက်တော့၊ ကွန်ပျူတာ နည်းပညာ ကိုယ့်တာဝန်ကို ပြန်ထမ်းဆောင်ဖြစ်တယ်။ ငါးလလောက် ကြာတော့၊ ခေါင်းဆောင်ပိုင်းဆီက စာတစ်စောင် ရခဲ့တယ်။ အဲဒီစာထဲမှာ၊ စာနဲ့ပတ်သက်တဲ့ တာဝန်ကို ကူညီပေးဖို့ လူအရေးတကြီး လိုအပ်နေတယ်လို့ ပါတာပေါ့။ ခေါင်းဆောင်ပိုင်းကလည်း ကျွန်မ အရင်က ဒီတာဝန်ကို လုပ်ဖူးမှန်း သိတော့၊ တာဝန်ယူ ဆောင်ရွက်ချင်စိတ် ရှိမရှိ မေးလာတယ်။ အဲဒီအချိန်မှာ ကျွန်မက နည်းပညာအသစ်တစ်ခုကို လေ့လာနေတာ၊ အသင်းတော်ထဲမှာ ဒီအပိုင်းနဲ့ပတ်သက်ရင် ကျွန်မက တော်တော်လေး ထူးချွန်တယ်လို့ သတ်မှတ်ခံထားရတာလေ။ ဒါကြောင့် ဒါကို ကျွန်မ တကယ်ပဲ လက်လွှတ်ဖို့ အင်တင်တင်ဖြစ်ခဲ့တယ်၊ တစ်ခဏလောက်တော့ ဘာလုပ်ရမှန်းမသိဖြစ်ပြီး ဗျာများသွားပြန်တယ်။ အရင်တုန်းက နာမည်ဂုဏ်သတင်းနဲ့ အဆင့်အတန်းကို ဘယ်လို လိုက်စားခဲ့သလဲ ဆိုတာကို ကျွန်မ ဆင်ခြင်သုံးသပ်မိပြီး၊ ဒီတစ်ကြိမ်မှာတော့ ကျွန်မရဲ့ ပြဿနာတွေကို ဖြေရှင်းရအောင် သမ္မာတရားကို ရှာဖွေဖို့ လိုအပ်မှန်း ကျွန်မ သိလိုက်တယ်။ အဲဒါနဲ့ ဒီ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်လိုက်တယ်။ “သင်၏တာဝန်ခန့်အပ်မှုက ပြုပြင်ခြင်း ခံရသည့်အခါတွင် နာခံဖို့ သင်ယူသင့်သည်။ သင်၏ တာဝန်အသစ်တွင် အတန်ကြာ လေ့ကျင့်ပြီးဖြစ်ကာ ထိုတာဝန် ထမ်းဆောင်ရာတွင် ရလဒ်များ စွမ်းဆောင်ရရှိပြီးသည့်နောက်တွင် သင်သည် ဤတာဝန် ထမ်းဆောင်ဖို့ ပို၍ သင့်တော်သည်ကို တွေ့ရလိမ့်မည်ဖြစ်ပြီး သင်၏ နှစ်သက်မှုများအရ တာဝန်များကို ရွေးချယ်ခြင်းသည် အမှားတစ်ခုဖြစ်ကြောင်း သဘောပေါက်လာလိမ့်မည်။ ဤသည်မှာ ပြဿနာကို မဖြေရှင်းပေးသလော။ အရေးအကြီးဆုံးမှာ ဘုရားအိမ်တော်သည် တာဝန်တစ်ခုခုကို လူတို့ ထမ်းဆောင်ဖို့ စီစဉ်ပေးရာတွင် လူများ၏ နှစ်သက်မှုများကို အခြေပြုခြင်း မဟုတ်ဘဲ အလုပ်၏ လိုအပ်ချက်များအပေါ်နှင့် ထိုတာဝန်ကို လူတစ်ဦး ထမ်းဆောင်ခြင်းက ရလဒ်များ စွမ်းဆောင်ရရှိနိုင်ခြင်း ရှိမရှိအပေါ်တွင် အခြေပြုခြင်း ဖြစ်သည်။ ဘုရားအိမ်တော်သည် လူတစ်ဦးချင်း၏ နှစ်သက်မှုများအရ တာဝန်များကို စီစဉ်ပေးသင့်သည်ဟု သင်တို့ဆိုမည်လော။ လူတို့၏ တစ်ကိုယ်ရေ နှစ်သက်မှုများကို ဖြည့်ဆည်းသည့် အခြေအနေပေါ် အခြေခံ၍ လူတို့ကို အသုံးပြုသင့်သလော။ (အသုံးမပြုသင့်ပါ။) ဤအရာများထဲမှ မည်သည့်အရာသည် လူများကို အသုံးပြုရာတွင် ဘုရားအိမ်တော်၏ စည်းမျဉ်းများနှင့် ကိုက်ညီသနည်း။ မည်သည့်အရာသည် သမ္မာတရားစည်းမျဉ်းများနှင့် ကိုက်ညီသနည်း။ ဘုရားအိမ်တော်အလုပ်၏ လိုအပ်ချက်များနှင့်အညီ၊ မိမိတို့၏ တာဝန်ကို လူတို့ ထမ်းဆောင်ခြင်း၏ ရလဒ်များနှင့်အညီ လူများကို ရွေးချယ်ခြင်းဖြစ်သည်။ သင်သည် အချို့သော ခုံမင်မှုများနှင့် စိတ်ပါဝင်စားမှုများ ရှိပြီး သင်၏တာဝန်များကို ထမ်းဆောင်ရန် ဆန္ဒအနည်းငယ်ရှိသည်။ သို့ရာတွင် သင်၏ဆန္ဒများ၊ စိတ်ပါဝင်စားမှုများနှင့် ခုံမင်မှုများကို ဘုရားအိမ်တော်၏ အလုပ်ထက် ပို၍ဦးစားပေးသင့်သလော။ ‘ဤအလုပ်ကို ကျွန်ုပ် လုပ်ရမှ ဖြစ်မည်။ လုပ်ခွင့်မပြုလျှင် ကျွန်ုပ် အသက်မရှင်လိုပါ။ ကျွန်ုပ်၏ တာဝန်ကို မထမ်းဆောင်လိုပါ။ ဤအလုပ်ကို လုပ်ခွင့်မပြုလျှင် ကျွန်ုပ်သည် အခြားမည်သည့်အရာကိုမျှ လုပ်ဆောင်ဖို့ စိတ်အားထက်သန်မှု ရှိမည် မဟုတ်သကဲ့သို့ အပြည့်အဝ အားစိုက်ထုတ်မည်လည်း မဟုတ်ပါ’ ဟုဆိုလျက် ခေါင်းမာစွာဖြင့် မလျှော့တမ်း ပြောနေလျှင် ဤအရာက တာဝန်ထမ်းဆောင်ခြင်းအပေါ် သင်၏ သဘောထား၌ ပြဿနာရှိကြောင်း ပြသည် မဟုတ်လော။ ယင်းမှာ အသိစိတ်နှင့် ဆင်ခြင်တုံတရား လုံးလုံးလျားလျား ကင်းမဲ့ခြင်း မဟုတ်လော။ သင်၏ တစ်ကိုယ်ရေ ဆန္ဒများ၊ စိတ်ပါဝင်စားမှုများနှင့် ခုံမင်မှုများကို ဖြည့်ဆည်းရန်အတွက် အသင်းတော်အလုပ်ကို ထိခိုက်စေဖို့နှင့် နှောင့်နှေးစေဖို့ သင် ဝန်မလေးပေ။ ဤအရာက သမ္မာတရားနှင့် ကိုက်ညီသလော။ လူတစ်ဦးသည် သမ္မာတရားနှင့် မကိုက်ညီသော အရာများကို မည်သို့ သဘောထားသင့်သနည်း။...အရေးအကြီးဆုံးဖြစ်သည့် အခြားသွင်ပြင်လက္ခဏာတစ်ခုမှာ မည်သည့် သိနားလည်မှု အတိုင်းအတာကို သင် ရရှိသည်ဖြစ်စေ သို့မဟုတ် ဤအရာများကို သင် နားလည်နိုင်သည်ဖြစ်စေ ဘုရားအိမ်တော်က သင့်အတွက် စီစဉ်မှုများ ပြုလုပ်သောအခါ သင်သည် အနည်းဆုံးအနေဖြင့် ဇီဇာကြောင်ခြင်း သို့မဟုတ် သင့်ကိုယ်ပိုင် အစီအစဉ်များနှင့် ရွေးချယ်မှုများရှိခြင်းထက် ရှေးဦးစွာ နာခံခြင်းသဘောထားကို ခံယူရမည်ဖြစ်သည်။ ဤသည်မှာ သင် အဓိက ပိုင်ဆိုင်ရမည့် ဆင်ခြင်တုံတရား ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားသခင်ရဲ့ နှုတ်ကပတ်တော်တွေက ကျွန်မကို တို့ထိခဲ့တယ်။ ဘုရားသခင်ရဲ့ အိမ်တော်က ကိုယ့်အကြိုက်တွေအပေါ် အခြေခံပြီး တာဝန်တွေကို စီစဉ်ပေးတာမျိုး မဟုတ်ဘဲ အလုပ် လိုအပ်ချက်တွေအပေါ် အခြေခံတာလေ။ နည်းပညာနဲ့ သက်ဆိုင်တဲ့ တာဝန်ကို ကျွန်မ ထမ်းဆောင်ချင်ပေမဲ့၊ ကိုယ့်စိတ်ဝင်စားမှုကို အသင်းတော် အလုပ်ထက် ပိုပြီး ဦးစားမပေးသင့်ဘူး။ ပြီးတော့၊ အဲဒီအချိန်တုန်းက ဒီနည်းပညာပိုင်း အလုပ်ကို လုပ်ဖို့ လူမရှားဘူး၊ ဒါပေမဲ့ စာနဲ့ပတ်သက်တဲ့ အလုပ်မှာကျတော့ လူလိုနေတာ။ ကျွန်မက အရင်က စာနဲ့ပတ်သက်တဲ့ တာဝန်ကို လုပ်ဖူးတော့၊ အဲဒီမှာပါတဲ့ စည်းမျဉ်းတွေကို နားလည်မှု တချို့ ရှိထားပြီးသားလေ။ ကျွန်မအနေနဲ့ ဘုရားသခင်ရဲ့ ရည်ရွယ်ချက်ကို အလေးထားပြီး၊ အသင်းတော်ရဲ့ အစီအစဉ်တွေကို ကျိုးနွံနာခံရမယ်၊ ပြီးတော့ အသင်းတော်ရဲ့ အလုပ်ကို ဦးစားပေးရမယ်။ ဘုရားသခင်ရဲ့ ရည်ရွယ်ချက်ကို နားလည်သွားတဲ့အခါ၊ ကျွန်မရဲ့ အခြေအနေကို ပြုပြင်ပြောင်းလဲပေးဖို့ ဘုရားသခင်ဆီ ဆုတောင်းခဲ့ပြီး၊ စာနဲ့ပတ်သက်တဲ့ တာဝန်ကို သွားလုပ်ခဲ့တယ်။

ဘုရားသခင်ရဲ့ နှုတ်ကပတ်တော်တွေရဲ့ ဖော်ထုတ်မှုနဲ့ တရားစီရင်မှုတွေကြောင့်သာ ကျွန်မရဲ့ မှားယွင်းတဲ့ လိုက်စားမှုတွေကို သိမြင်လာခဲ့တာပါ။ ပြီးတော့ ကျွန်မရဲ့ ဝါသနာတွေ၊ စိတ်ဝင်စားမှုတွေကို ဘယ်လို မှန်မှန်ကန်ကန် သဘောထားရမလဲ ဆိုတာကိုလည်း သင်ယူနိုင်ခဲ့တယ်။ လမ်းပြပေးတဲ့ ဘုရားသခင်ကို ကျေးဇူးတင်ပါတယ်။ နောင်တစ်ချိန်မှာ ဘယ်လို အခြေအနေတွေနဲ့ပဲ ရင်ဆိုင်ရပါစေ၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံပြီး ကိုယ့်တာဝန်တွေကို ကောင်းကောင်းထမ်းဆောင်နိုင်ဖို့ သမ္မာတရားကို လိုက်စားဖို့ ဆန္ဒရှိပါတယ်။


၆၈။ မိမိကိုယ်ကို သူတစ်ပါးဖြင့် နှိုင်းယှဉ်ခြင်းအားဖြင့် ဖြစ်ပေါ်လာသည့် နာကျင်မှု

ရေးသူ- ရွှီထောင်း၊ တရုတ်နိုင်ငံ

၂၀၂၃ ခုနှစ်တုန်းက အသင်းတော်မှာ လူသစ်တွေကို ကျွန်မ ရေလောင်းပေးနေခဲ့တယ်။ လေ့ကျင့်မှုတွေကတစ်ဆင့် ကဏ္ဍအသီးသီးက စည်းမျဉ်းတချို့ကို ကျွန်မ သဘောပေါက်လာနိုင်ခဲ့တယ်။ ကျွန်မနဲ့ တွဲဖက်လုပ်ဆောင်တဲ့ ညီအစ်မတွေက လေ့ကျင့်တာ သိပ်မကြာသေးတော့၊ သူတို့ရဲ့ တာဝန်တွေမှာဖြစ်ဖြစ်၊ ကိုယ်ပိုင် အသက် ဝင်ရောက်မှုမှာဖြစ်ဖြစ် အခက်အခဲတွေ ကြုံရတဲ့အခါ၊ ဖြေရှင်းဖို့ ကျွန်မဆီ လာအကူအညီတောင်းတတ်ကြတယ်။ အဖွဲ့ထဲမှာ ကျွန်မက အရေးပါတဲ့လူတစ်ယောက်လူမျိုး နည်းနည်း ခံစားရပြီး၊ သူများတွေက အားကိုးတာ၊ အထင်ကြီးလေးစားတာကို ခံရတာကို ကျွန်မ သဘောကျခဲ့တယ်။ တစ်နေ့ကျတော့ ကြီးကြပ်ရေးမှူးဆီက စာတစ်စောင် ရုတ်တရက် ရခဲ့တယ်။ ဧဝံဂေလိ တရားဟောချက်တွေကို သုံးသပ်ပေးဖို့ တောင်းဆိုထားတယ်။ ဒါနဲ့ ကျွန်မ စိတ်နည်းနည်း ဂနာမငြိမ် ဖြစ်သွားပြီး၊ “လူသစ်တွေကို ရေလောင်းပေးတဲ့ နေရာမှာ စည်းမျဉ်းတချို့ကို ငါသဘောပေါက်ထားပြီးပြီ၊ ဒီတာဝန်ကိုလည်း တော်တော်လေး ကျွမ်းကျင်နေပြီလို့ ခံစားရတယ်။ ဒါပေမဲ့ တာဝန်သစ်တစ်ခုကိုသာ ယူလိုက်ရင် အစကနေ ပြန်လေ့ကျင့်ပြီး အလုပ်သဘောသဘာဝကို အသစ်ကနေ ပြန်သင်ယူရဦးမယ်။ ပြီးတော့ ဒီတာဝန်ကို သေချာမထမ်းဆောင်လို့ ဖြုတ်ချခံရရင် ညီအစ်ကိုမောင်နှမတွေက ငါ့ကို ဘယ်လို ထင်ကြမလဲ။ ငါ လုံးဝ အရှက်ကွဲသွားမှာ မဟုတ်ဘူးလား” လို့ပေါ့။ သေချာ စဉ်းစားကြည့်ပြီးတဲ့နောက် လက်ရှိတာဝန်မှာပဲ နေတာက ငါ့အတွက် ပိုစိတ်ချရမယ်လို့ ခံစားမိတယ်။ ဒါပေမဲ့ ဒါက အသင်းတော်ရဲ့ စီစဉ်မှုဆိုတာကို တွေးမိတော့၊ ငြင်းလိုက်ရင် ငါ့မှာ ဆင်ခြင်တုံတရား လုံးဝ ကင်းမဲ့နေသလို ဖြစ်သွားမယ်လို့ ခံစားရတာနဲ့၊ အင်တင်တင်နဲ့ပဲ ကျွန်မ ကျိုးနွံနာခံလိုက်တယ်။

အစပိုင်းမှာတော့ ညီအစ်မ ယွီရှင်းက စည်းမျဉ်းတွေကို သင်ယူဖို့ ကျွန်မကို လမ်းပြပေးခဲ့တယ်။ ကျွန်မ နားမလည်တာ ရှိတဲ့အခါ အချက်အလက်တွေကို အတူတူ ရှာဖွေခဲ့ကြပြီး၊ တဖြည်းဖြည်းနဲ့ တရားဟောချက်တွေကို သုံးသပ်ဖို့ စည်းမျဉ်းတချို့ကို ကျွန်မ သဘောပေါက်စပြုလာတယ်။ ကျွန်မ ကိုယ့်ဘာသာ တွေးမိတယ်၊ “ဒီတာဝန်ကို ငါ ထမ်းဆောင်နိုင်သားပဲ” လို့ပေါ့။ ရက်အနည်းငယ် ကြာတော့ ညီအစ်မ ချင်းမင်က အဖွဲ့ထဲ ရောက်လာတယ်။ အစပိုင်းမှာ ချင်းမင်က သူ့အမြင်တွေကို သိပ်မပြောပေမဲ့၊ တစ်ပတ်လောက် ကြာတဲ့အခါ၊ သူ တော်တော်လေး တိုးတက်လာတာကို ကျွန်မ သတိထားမိတယ်။ တရားဟောချက်တစ်ခုကို ဖတ်ပြီးလို့ ကျွန်မက ပြဿနာတွေကို ရှာမတွေ့သေးတဲ့အချိန်မှာ သူက အဲဒီထဲက ပြဿနာတွေကို ထောက်ပြနိုင်နေပြီလေ။ တရားဟောချက် တော်တော်များများမှာ ဆက်တိုက်ဆိုသလို ပြဿနာတွေကို သူက အရင်ဆုံး မြင်တွေ့ခဲ့တာပဲ။ ဒါနဲ့ ကျွန်မ စိုးရိမ်စိတ်တွေ ဝင်လာတာကို မတားဆီးနိုင်တော့ဘူး။ “ချင်းမင်က ငါ့ထက် နောက်မှ ရောက်လာတာကို ပိုပြီး မြန်မြန် တိုးတက်နေတယ်။ ဒီအတိုင်းသာ ဆက်သွားရင် ငါ ပိုလို့တောင် သူ့နောက်မှာ ကျန်ရစ်ခဲ့မှာ မဟုတ်ဘူးလား။ အဲဒါဆို အဖွဲ့ထဲမှာ ငါက အညံ့ဆုံး ဖြစ်သွားမှာ မဟုတ်ဘူးလား” လို့ပေါ့။ ဒီအတွေးကြောင့် ကျွန်မ တော်တော်လေး စိတ်မကောင်း ဖြစ်သွားတယ်။ နောက်ပိုင်း ကျွန်မတို့ တရားဟောချက်တွေကို အတူတူ သုံးသပ်ကြတဲ့အခါတိုင်း၊ ပြဿနာတွေကို ငါမမြင်ဘဲ နေမလား၊ ဒါမှမဟုတ် ငါ့အမြင်တွေက မတိကျဘဲ ဖြစ်နေမလားဆိုပြီး ကျွန်မ စိတ်ပူနေခဲ့တယ်။ တစ်ခါတလေဆိုရင် တရားဟောချက်တစ်ခုကို ဖတ်ပြီးလို့၊ ကျွန်မ စဉ်းစားနေတုန်းမှာပဲ၊ ချင်းမင်က သူ့ရဲ့ ယုတ္တိရှိတဲ့ အမြင်တွေကို စပြီး ဝေမျှတော့တာပဲ။ သူ့ရဲ့ သုံးသပ်ချက်တွေကို ယွီရှင်းကလည်း သဘောတူတယ်။ သူတို့နှစ်ယောက် ရယ်မောပြီး အဲဒီအကြောင်းတွေ အတူတူ ဆွေးနွေးနေကြတာကို မြင်ရတဲ့အခါ၊ ကျွန်မက အဖတ်မလုပ်ခံရသလို ခံစားရပြီး၊ စိတ်ထဲမှာ အရမ်း ကျဉ်းကျပ်လာတဲ့အပြင် အဲဒီကနေ ထွက်သွားချင်စိတ်တောင် ပေါက်လာတယ်။ ပြီးတော့ ကျွန်မ သံသယတောင် ဝင်စပြုလာတယ်။ “တစ်နေ့နေ့ ကြီးကြပ်ရေးမှူးက စုဝေးပွဲကို လာလို့ ငါ မတိုးတက်တာကို မြင်သွားရင်၊ ငါ့မှာ အစွမ်းအစ မရှိဘူး၊ ဒီတာဝန်ကို ငါ့ကို ပေးလိုက်တာ မှားသွားတယ်လို့များ သူ ထင်မလား။ ငါ့ရဲ့ ညံ့ဖျင်းတဲ့ အစွမ်းအစကြောင့်သာ ငါ ဖြုတ်ချခံရရင် လုံးဝကို အရှက်ကွဲတော့မှာပဲ” လို့ပေါ့။ လူသစ်တွေကို ရေလောင်းပေးတဲ့ ကျွန်မရဲ့တာဝန် ထမ်းဆောင်ခဲ့တဲ့အချိန်ကို ကျွန်မ ပြန်မတွေးဘဲ မနေနိုင်ခဲ့ဘူး။ အဲဒီတုန်းက အဖွဲ့ထဲမှာ ကျွန်မက အဓိကလူတစ်ယောက် ဖြစ်ခဲ့ပြီး၊ ကျွန်မရဲ့ အလုပ်ဖော် ညီအစ်မတွေက အလုပ်ပြဿနာတွေနဲ့ ပတ်သက်လာရင် ကျွန်မဆီ လာအကူအညီတောင်းကြတယ်။ ပြီးတော့ ဆွေးနွေးတဲ့အခါ အချိန်အများစုမှာ ကျွန်မရဲ့ အကြံပြုချက်တွေကို လက်ခံကျင့်သုံးကြတယ်လေ။ ဒါပေမဲ့ အခုတော့ အဖွဲ့ထဲမှာ ကျွန်မက အညံ့ဆုံး ဖြစ်နေပြီ။ ဒီလောက်ထိ ညံ့ဖျင်းနေတာကို ကျွန်မ လုံးဝ လက်မခံနိုင်ခဲ့ဘူး။ အဲဒီအကြောင်းကို တွေးမိလေလေ၊ ပိုပြီး နောင်တရလေလေပဲ။ “ကိစ္စတွေ ဒီလိုဖြစ်လာမယ်မှန်းသာ ငါသိခဲ့ရင်၊ ငါ့ကိုယ်ငါ အရှက်ကွဲစေမယ့် ဒီတာဝန်ကို ငါ ယူခဲ့မှာ မဟုတ်ဘူး” လို့ တွေးမိတယ်။ ဆက်တိုက်ဆိုသလို ရက်အတော်ကြာကြာ ကျွန်မဟာ စိတ်မချမ်းမသာဖြစ်တဲ့ အခြေအနေထဲမှာ ပိတ်မိနေခဲ့တယ်။ ကိုယ့်တာဝန်မှာ ပိုပြီး မတက်မကြွဖြစ်လာတဲ့အပြင် တရားဟောချက်တွေကို သုံးသပ်တဲ့အခါမှာလည်း ပြဿနာတွေကို ကျွန်မ ပိုင်းခြားသိမြင်နိုင်တာမျိုး မရှိဘူး။ ကျွန်မရဲ့ အခြေအနေ မမှန်တော့ဘူးဆိုတာကို သတိပြုမိတဲ့အတွက် ဘုရားသခင်ရှေ့မှောက်လာပြီး ဆုတောင်းခဲ့တယ်၊ “ဘုရားသခင်၊ သမီး တကယ်ကို အပျက်သဘောဆောင်နေပါတယ်။ သမီးရဲ့ ညံ့ဖျင်းတဲ့ အစွမ်းအစကြောင့် တာဝန်ပြောင်းခံရမှာကို တွေးမိရုံနဲ့တင် သမီး အရှက်ရပါတယ်။ ဒီအခြေအနေထဲမှာ သမီး မနေချင်တော့တဲ့အပြင် စာတန် ကြိုးကိုင်ညွှန်ကြားတာကိုလည်း မခံချင်တော့ပါဘူး။ ဒီအခြေအနေထဲကနေ ထွက်လာနိုင်ဖို့ သမီးကို လမ်းပြပေးတော်မူပါ” ပေါ့။

ကျွန်မ ဝတ်ပြုချိန်မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ဖတ်ခဲ့တယ်။ “လူခပ်သိမ်းတို့သည် အပျက်သဘောဆောင်ခြင်း၊ အားနည်းခြင်း၊ မျှော်လင့်ချက် ကင်းမဲ့နေခြင်းနှင့် နုနယ်ခြင်းတို့ကဲ့သို့သော မမှန်ကန်သည့် အခြေအနေအချို့ ၎င်းတို့အတွင်း၌ ရှိ၏။ သို့မဟုတ် ၎င်းတို့တွင် ယုတ်ညံ့သော ကြံရွယ်ချက်များရှိသည်။ သို့မဟုတ် မိမိတို့၏ မာန၊ တစ်ကိုယ်ကောင်းဆန်သော ဆန္ဒများနှင့် ကိုယ်ကျိုးစီးပွားများဖြင့် စဉ်ဆက်မပြတ် သောကရောက်ကြသည်။ သို့မဟုတ် ၎င်းတို့တွင် ညံ့ဖျင်းသည့် အစွမ်းအစရှိသည်ဟု တွေးထင်ကြပြီး အပျက်သဘောဆောင်သည့် အခြေအနေအချို့ကို ၎င်းတို့ တွေ့ကြုံကြရသည်။ သင်သည် ဤအခြေအနေများတွင် အမြဲ အသက်ရှင်ပါက သန့်ရှင်းသော ဝိညာဉ်တော်၏ အလုပ် ရရှိရန် သင့်အတွက် အလွန်ခက်ခဲလိမ့်မည်။ သန့်ရှင်းသော ဝိညာဉ်တော်၏ အလုပ်ကို ရရှိရန် သင့်အတွက် ခက်ခဲပါက သင့်အတွင်းရှိ တက်ကြွသော အရိပ်လက္ခဏာများ နည်းပါးလိမ့်မည်ဖြစ်ပြီး အပျက်သဘောဆောင်သော အရိပ်လက္ခဏာများ ပေါ်ထွက်လာကာ သင့်ကို နှောင့်ယှက်လိမ့်မည်။ လူတို့သည် ထိုအပျက်သဘောဆောင်ပြီး ကောင်းကျိုးမပြုသော အခြေအနေများကို ချုပ်တည်းရန် မိမိတို့ကိုယ်ပိုင် စိတ်စွမ်းအားအပေါ်သာ အမြဲ မှီခိုကြသည်။ သို့ရာတွင် ယင်းတို့ကို ၎င်းတို့ မည်မျှ ခါချပါစေ ခါမချနိုင်ကြချေ။ ဤအရာအတွက် အဓိကအကြောင်းရင်းမှာ လူတို့သည် ဤအပျက်သဘောဆောင်ပြီး ကောင်းကျိုးမပြုသောအရာများကို လုံးလုံးလျားလျား ပိုင်းခြားမသိမြင်နိုင်ခြင်း ဖြစ်သည်။ ယင်းတို့၏ အနှစ်သာရကို ၎င်းတို့ ရှင်းရှင်းလင်းလင်း မမြင်နိုင်ကြချေ။ ဤအရာက ၎င်းတို့အတွက် ဇာတိပကတိနှင့် စာတန်ကို ပုန်ကန်ရန် အလွန်ခက်ခဲစေသည်။ ထို့အပြင် လူတို့သည် ဤအပျက်သဘောဆောင်သည့်၊ စိတ်အားငယ်ပြီး ဆုတ်ယုတ်သော အခြေအနေများတွင် အမြဲ ပိတ်မိကြပြီး ၎င်းတို့သည် ဆုမတောင်းကြဘဲ၊ သို့မဟုတ် ဘုရားသခင်ကို အားမကိုးကြဘဲ ထိုအစား ယင်းတို့ကို အိုးနင်းခွက်နင်းဖြင့်ပင် ပြီးမြောက်သွားကြသည်။ အကျိုးဆက်အနေဖြင့် သန့်ရှင်းသောဝိညာဉ်တော်သည် ၎င်းတို့ထဲ၌ အလုပ်မလုပ်သကဲ့သို့ ၎င်းတို့သည် ထိုအကြောင်းကြောင့် သမ္မာတရားကို နားမလည်နိုင်ကြ၊ ၎င်းတို့ လုပ်သမျှတိုင်းတွင် လမ်းကြောင်းတစ်ခု ကင်းမဲ့ပြီး မည်သည့်ကိစ္စကိုမျှ ရှင်းရှင်းလင်းလင်း မမြင်နိုင်ကြချေ။ သင့်အတွင်းတွင် အပျက်သဘောဆောင်ပြီး ကောင်းကျိုးမပြုသော အရာများစွာ များလွန်းပြီး ယင်းတို့က သင်၏ စိတ်နှလုံးကို ဖြည့်ပြီးဖြစ်သောကြောင့် သင်သည် စိတ်ဝိညာဉ်၌ မကြာခဏ အပျက်သဘောဆောင်၍ အားငယ်ကာ ဘုရားသခင်ထံမှ ပို၍ပို၍ သွေဖည်သွားပြီး အားနည်းသည်ထက် အားနည်းလာခဲ့သည်။ သန့်ရှင်းသော ဝိညာဉ်တော်၏ ဉာဏ်အလင်းပေးခြင်းနှင့် အလုပ်ကို သင် မရရှိနိုင်ပါက ဤအခြေအနေများကို သင်လွတ်မြောက်နိုင်လိမ့်မည်မဟုတ်သကဲ့သို့ သင်၏ အပျက်သဘောဆောင်သော အခြေအနေများသည် ပြောင်းလဲသွားလိမ့်မည်မဟုတ်။ အဘယ်ကြောင့်ဆိုသော် သန့်ရှင်းသော ဝိညာဉ်တော်သည် သင့်အထဲ၌ အလုပ်လုပ်မနေပါက လမ်းကြောင်းတစ်ခုကို သင်ရှာမတွေ့နိုင်သောကြောင့် ဖြစ်သည်။ ဤအကြောင်းရင်း နှစ်ခုကြောင့် သင်၏ အပျက်သဘောဆောင်သော အခြေအနေကို စွန့်ပယ်ပြီး ပုံမှန်အခြေအနေတစ်ခုထဲသို့ ဝင်ရောက်ရန် သင့်အတွက် အလွန်ခက်၏။...လူတို့၏ စိတ်နှလုံးများကို ဆိုးယုတ်သော အရာများက လုံးဝ နေရာယူထား၏။ ဤသည်မှာ အားလုံးအတွက် မြင်ရန် ရှင်းလင်းသိသာပေသည်။ ဤအရာများကို သင် မဖယ်ထုတ်ပါက၊ ဤအပျက်သဘောဆောင်သော အခြေအနေများကို သင် မစွန့်ပယ်နိုင်ပါက ကလေးသူငယ်တစ်ဦး၏ သဏ္ဌာန်ကဲ့သို့ သင့်ကိုယ်သင် ပြောင်းလဲနိုင်လိမ့်မည် မဟုတ်သကဲ့သို့ ဘုရားသခင်ရှေ့မှောက်သို့ တက်ကြွ၊ နှစ်သက်ဖွယ်ဖြစ်သော၊ အပြစ်ကင်း၊ ရိုးရှင်းကာ မှန်ကန်ပြီး ဖြူစင်သော နည်းလမ်းဖြင့် လာနိုင်လိမ့်မည် မဟုတ်ပေ။ ထိုအခါ သန့်ရှင်းသော ဝိညာဉ်တော်၏ အလုပ်၊ သို့မဟုတ် သမ္မာတရားကို ရရှိရန် သင့်အတွက် ခက်ခဲလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားနှုတ်ကပတ်တော်တွေကို သေချာ စဉ်းစားဆင်ခြင်ကြည့်တဲ့အခါ၊ လူတစ်ယောက်က သန့်စင်ပြီး ရိုးသားတဲ့ စိတ်နှလုံးမရှိဘဲ တာဝန် ထမ်းဆောင်ရင်၊ ကိုယ့်တာဝန်ကို အာရုံစိုက်မယ့်အစား ကိုယ့်ရဲ့ ဂုဏ်သိက္ခာနဲ့ အဆင့်အတန်းအတွက် အမြဲတမ်း တွက်ချက်နေရင် သန့်ရှင်းသော ဝိညာဉ်တော်ရဲ့ အလုပ်ကို ရရှိဖို့ အရမ်းခက်ခဲတယ်ဆိုတာကို ကျွန်မ နားလည်လာတယ်။ ပြန်တွေးကြည့်တဲ့အခါ လွန်ခဲ့တဲ့ သုံးလေးရက်တုန်းက ငါ့ခေါင်းထဲမှာ ဘာလို့ ခဏခဏ ဗလာဖြစ်နေရတာလဲ၊ တရားဟောချက်တွေထဲမှာ ပြဿနာတွေ ရှိမရှိ ဘာလို့ ပိုင်းခြားသိမြင်နိုင်တာမျိုး မရှိခဲ့တာလဲ၊ သန့်ရှင်းသော ဝိညာဉ်တော်ရဲ့ လမ်းပြမှုကို ဘာလို့ မခံစားနိုင်ခဲ့တာလဲဆိုပြီး ကျွန်မ ကိုယ့်ကိုယ်ကိုယ် မေးခွန်းထုတ်မိတယ်။ အကြောင်းရင်းက ဘုရားသခင်နဲ့ ကျွန်မရဲ့ ဆက်ဆံရေးက ပုံမှန်မဟုတ်တော့လို့ပဲ။ တရားဟောချက်တွေကို စပြီး သုံးသပ်ခဲ့တဲ့ အချိန်တုန်းကကို ကျွန်မ ပြန်တွေးကြည့်မိတယ်။ ကိုယ့်တာဝန်ကို သေချာထမ်းဆောင်နိုင်ဖို့ သမ္မာတရား စည်းမျဉ်းတွေနဲ့ ကိုယ့်ကိုယ်ကိုယ် ဘယ်လို ပြင်ဆင်ရမလဲဆိုတာကို ကျွန်မ မစဉ်းစားခဲ့ဘဲ၊ အဲဒီအစား ကျွန်မရဲ့ ဂုဏ်သိက္ခာ၊ အဆင့်အတန်းနဲ့ အဖွဲ့ထဲမှာ အရေးပါတယ်လို့ ခံစားရတဲ့စိတ်တွေကိုပဲ အာရုံစိုက်နေခဲ့တာကို သဘောပေါက်လိုက်တယ်။ ကျွန်မတို့ တရားဟောချက်တွေကို အတူတူ သုံးသပ်ကြတဲ့အခါ ချင်းမင်က ကျွန်မထက် ပိုမြန်မြန် တိုးတက်နေတာကို မြင်တော့ ကျွန်မမှာ စိုးရိမ်စိတ်တွေ ဝင်လာခဲ့တယ်။ ချင်းမင်က ကျွန်မကို ကျော်တက်သွားပြီး ကျွန်မကို အောက်ဆုံးမှာ ချန်ထားရစ်ခဲ့မှာကို အမြဲတမ်း ကြောက်နေခဲ့တယ်။ ကျွန်မက စဉ်းစားနေတုန်းမှာပဲ ချင်းမင်က သူ့အမြင်တွေကို ပြောပြနေပြီဖြစ်ပြီး ယွီရှင်းကလည်း သူ့ကို ထောက်ခံနေတာကို မြင်ရတဲ့အခါ၊ ကျွန်မ အရမ်းကို သိမ်ငယ်သလို ခံစားရပြီး ဒီအခြေအနေကနေ ထွက်ပြေးချင်ခဲ့တယ်။ စာနဲ့ပတ်သက်တဲ့ ဒီတာဝန်ကို ယူခဲ့မိတာကိုတောင် နောင်တရမိတယ်။ ကျွန်မရဲ့ အတွေးတွေ အားလုံးက ဂုဏ်သိက္ခာနဲ့ အဆင့်အတန်းအကြောင်းချည်းပဲ ဖြစ်နေပြီး ဘုရားသခင်အပေါ်ထားတဲ့ ရိုးသားမှု တစ်စက်မှ မရှိခဲ့ဘူး။ ဒီလောက် အရေးကြီးတဲ့ တာဝန်ကို ထမ်းဆောင်ဖို့ ဘုရားသခင်က ကျွန်မကို မြှင့်တင်ပေးခဲ့တာ၊ ဘုရားသခင်ကို သက်သေခံဖို့ တန်ဖိုးရှိတဲ့ တရားဟောချက်တွေကို ရွေးချယ်နိုင်အောင် စည်းမျဉ်းတွေကို မြန်နိုင်သမျှ မြန်မြန် ကျွန်မ ကြိုးစားလေ့လာပြီး သဘောပေါက်သင့်တာပေါ့။ အဲဒါမှသာ ဘုရားသခင်ကို ကျွန်မ ကျေနပ်စေနိုင်မှာလေ။ ဒါပေမဲ့ ကိုယ့်တာဝန်မှာ ကျွန်မရဲ့ ရည်ရွယ်ချက်တွေက မှားယွင်းနေပြီး စိတ်ထား မမှန်ကန်တဲ့အတွက်၊ ဘုရားသခင်ရဲ့ ဦးဆောင်မှုနဲ့ လမ်းပြမှုကို ကျွန်မ မရရှိနိုင်ခဲ့ဘူး။ အချိန်အတော်ကြာတဲ့အထိ တိုးတက်မှု ဘာမှ မရှိခဲ့ဘူး။ ကျွန်မရဲ့ အသက်တာမှာ ဆုံးရှုံးမှုတွေ ဖြစ်ရုံသာမက အသင်းတော်ရဲ့ အလုပ်ကိုလည်း နှောင့်နှေးစေခဲ့တယ်။ ကိုယ့်ရဲ့ လုပ်သင့်လုပ်ထိုက်တဲ့ တာဝန်ဝတ္တရားတွေကို ဂရုမစိုက်ဘဲ ဂုဏ်သိက္ခာနဲ့ အဆင့်အတန်းကိုပဲ ဆက်ပြီး အာရုံစိုက်နေရင်၊ ကျွန်မ တာဝန်ကို ဆုံးရှုံးရလိမ့်မယ်။ ဒါကို ဆင်ခြင်သုံးသပ်ကြည့်တော့ ကျွန်မ ကြောက်စိတ် ဝင်လာတာနဲ့၊ ဘုရားသခင်ရှေ့ကို သွားပြီး နောင်တရပြီး ဆုတောင်းခဲ့တယ်၊ “ဘုရားသခင်၊ သမီးရဲ့ လုပ်သင့်လုပ်ထိုက်တဲ့ တာဝန်ဝတ္တရားတွေကို သမီး ဂရုမစိုက်ခဲ့ပါဘူး။ ပြီးတော့ နာမည်ဂုဏ်သတင်းနဲ့ အဆင့်အတန်းကိုပဲ သမီး အမြဲတမ်း လိုက်စားနေခဲ့လို့ ကိုယ်တော့်ကို ရွံရှာစေခဲ့ပါတယ်။ ဘုရားသခင်၊ ဒီမှားယွင်းတဲ့ လမ်းကြောင်းအတိုင်း သမီး ဆက်မသွားချင်တော့ပါဘူး။ နောင်မှာ ကိုယ့်တာဝန်ကို အသိတရားရှိရှိ လက်တွေ့ကျကျ သမီး ထမ်းဆောင်ချင်ပါတယ်။ သမီးရဲ့ စိတ်နှလုံးကို စေ့စေ့စပ်စပ် ကြည့်ရှုစစ်ဆေးတော်မူပါလို့ တောင်းလျှောက်ပါတယ်” လို့ပေါ့။

နောက်ပိုင်းမှာ ဘုရားသခင်ရဲ့ နှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့တယ်။ “အမှန်တကယ်တွင် မည်သူက စဉ်းစားပုံ စဉ်းစားနည်းမှန်ကန်သည်ကို သင် မြင်နိုင်မည်မဟုတ်ပေ။ သို့သော် တစ်ချိန်တည်းတွင် သင်၏ ကိုယ်ပိုင်အယူအဆကိုလည်း စွန့်လွှတ်လိုစိတ် ရှိမည်မဟုတ်ပေ။ ဤသို့သော အခြေအနေမျိုးတွင် သင်သည် သမ္မာတရားကို ရှာဖွေသင့်သည်။ စည်းမျဉ်းများက မည်သည့်အရာဖြစ်သည်၊ ဘုရားသခင် လိုအပ်သည်မှာ မည်သည့်စံနှုန်းများဖြစ်သည်ကို သင် ရှာဖွေသင့်သည်။ ဘုရားသခင်လိုအပ်သည့် စံနှုန်းများကို သင် ရှာဖွေပြီးသည်နှင့် ထိုအခြားလူနှင့် မိတ်သဟာယဖွဲ့လော့။ ထို့နောက်တွင် သူသည် သူ၏ အမြင်နှင့် အသိပညာအနည်းငယ်ကို မိတ်သဟာယဖွဲ့လျှင် သင်၏ စိတ်နှလုံးသည် ရှင်းလင်းပြီး ဉာဏ်အလင်းရလိမ့်မည်။ သင်က ‘ငါ၏ စဉ်းစားပုံသည် အနည်းငယ် လမ်းလွဲသည်။ အနည်းငယ်ပေါ့တန်သည်။ သူ၏ စဉ်းစားပုံသည် ပို၍ ကောင်းသည်။ ဘုရားသခင် လိုအပ်သော စံနှုန်းများနှင့် ပို၍ နီးစပ်သည်။ ထို့ကြောင့် ငါ၏ စဉ်းစားပုံကို ဘေးဖယ်ထားပြီး သူ၏ စဉ်းစားပုံကို လက်ခံမည်။ နာခံမည်။ သူ၏ နည်းလမ်းအတိုင်း လုပ်ကြစို့’ ဟူ၍ သင့်ဘာသာ စဉ်းစားလိမ့်မည်။ ပြီးလျှင် သူ့ထံမှ တစ်စုံတစ်ခုကို သင်ယူရရှိပြီးသောအခါ သင့်အတွက် အကျိုးမရှိသလော။ သူသည် အနည်းငယ်ပေးအပ်ခဲ့ပြီး သင်က အဆင်သင့်ပြုလုပ်ထားသောအရာကို နှစ်သက်ခံစားခဲ့ရသည်။ ဤသည်မှာ ဘုရားသခင်၏ ကျေးဇူးတော်ဟု ခေါ်ပြီး သင်သည် မျက်နှာသာပေးခြင်းခံရပြီး ဖြစ်သည်။ သန့်ရှင်းသောဝိညာဉ်တော်က သင့်အား ဉာဏ်အလင်းပေးသည့်အခါမှသာ သင်သည် မျက်နှာသာပေးခံရခြင်း အမှန်တကယ် ဖြစ်သည်ဟု သင် တွေးထင်သလော။ တစ်စုံတစ်ယောက်က ထင်မြင်ချက်တစ်ခုရှိကာ၊ သို့မဟုတ် ဉာဏ်အလင်းအချို့ ရှိကာ၊ မိတ်သဟာယတွင် သင့်ကို ဝေမျှပေး၍၊ သို့မဟုတ် တစ်စုံတစ်ခုကို ယင်းတို့၏ စည်းမျဉ်းများနှင့်အညီ လက်တွေ့လုပ်ဆောင်၍ သင်က ရလဒ်မှာ မဆိုးဟု ထင်မြင်သည့်အခါ ယင်းမှာ တစ်စုံတစ်ခုကို ရရှိခြင်းမဟုတ်လော။ ဤသည်မှာ မျက်နှာသာပေးခံရခြင်း ဖြစ်သည်။ ညီအစ်ကိုမောင်နှမများနှင့် ပူးပေါင်းဆောင်ရွက်ခြင်းသည် တစ်ယောက်သောသူ၏ အားနည်းချက်အား အခြားသောသူ၏ အားသာချက်ဖြင့် ထေမိစေခြင်းကိုဆိုလိုသည်။ အခြားသူများ၏ အားနည်းချက်များအတွက် သင်၏အားသာချက်များကိုအသုံးပြု၍ ဖာထေးပေးခြင်းနှင့် အခြားသူများသည်လည်း သင်၏ ချို့တဲ့မှုများကို ဖာထေးပေးဖို့ရန် သူတို့၏အားသာချက်များအသုံးပြုခြင်းဖြစ်သည်။ ဤသည်မှာ အခြားသူများ၏ အားသာချက်များဖြင့် တစ်ယောက်သောသူ၏ အားနည်းချက်များကို အားဖြည့်ခြင်းနှင့် သဟဇာတဖြစ်စွာ ပူးပေါင်းဆောင်ရွက်ခြင်းကို ဆိုလိုခြင်းဖြစ်သည်။ လူတို့က သဟဇာတဖြစ်စွာ ပူးပေါင်းဆောင်ရွက်မှသာလျှင် ၎င်းတို့သည် ဘုရားသခင်ရှေ့၌ ကောင်းချီးခံစားရရှိပြီး အမှုအရာများကို ပို၍ တွေ့ကြုံခံစားလေ၊ ၎င်းတို့သည် လက်တွေ့အရှိတရားကို ပို၍ ပိုင်ဆိုင်လာလေ ဖြစ်ပြီး ၎င်းတို့၏ လမ်းကြောင်းသည် ၎င်းတို့ ပိုလျှောက်လေ၊ ယင်းက သာ၍ တောက်ပလေဖြစ်ပြီး ၎င်းတို့သည်လည်း ပို၍စိတ်တည်ငြိမ်လာမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သဟဇာတဖြစ်သော ပူးပေါင်းဆောင်ရွက်ခြင်းနှင့်ပတ်သက်၍) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မရဲ့ စိတ်နှလုံးဟာ ပိုပြီး လင်းလက်သွားတယ်။ ချင်းမင်နဲ့ ကျွန်မ ပူးပေါင်းဆောင်ရွက်ဖို့ ဘုရားသခင်ရဲ့ စီစဉ်မှုက သူ့ရဲ့ ရည်ရွယ်ချက်ကို ထင်ဟပ်နေတယ်ဆိုတာ ကျွန်မ နားလည်လာတယ်။ ချင်းမင်က အရင်တုန်းက ဧဝံဂေလိတရား ဟောခဲ့ဖူးတော့ သာမန် ဘာသာရေး အယူအဆတွေကို ကောင်းကောင်း နားလည်ထားတယ်။ ဒါကြောင့် သူသတိထားမိတဲ့ ပြဿနာတွေကို ထောက်ပြတဲ့အခါ၊ ဒါက ကျွန်မရဲ့ အားနည်းချက်တွေကို အတိအကျ ဖြည့်ဆည်းပေးပြီး၊ ဘာသာရေးသမားတွေရဲ့ အယူအဆတွေနဲ့ အခြေအနေတွေကို မြန်မြန်ဆန်ဆန် နားလည်သဘောပေါက်ဖို့ ကျွန်မကို ကူညီပေးတယ်။ ဒါကနေ ကျွန်မ အကျိုးအမြတ် အကြီးကြီး ရနေတာ မဟုတ်ဘူးလား။ ဘုရားသခင်ရဲ့ ရည်ရွယ်ချက်ကို နားလည်သွားတဲ့အခါ ကျွန်မ နည်းနည်း သက်သာရာရသွားခဲ့တယ်။ နောက်ပိုင်း တရားဟောချက်တွေကို သုံးသပ်တဲ့အခါတိုင်း ကျွန်မက ချင်းမင်နဲ့ ကိုယ့်ကိုယ်ကိုယ် အမြဲ နှိုင်းယှဉ်နေတာကို ရပ်လိုက်တယ်။ အဲဒီအစား ကျွန်မ ကိုယ်တိုင် ပိုင်းခြားသိမြင်နိုင်တာမျိုး မရှိတဲ့ ပြဿနာတွေမှာ သူ့အမြင်တွေကို အရင် နားထောင်လိုက်တယ်။ ဒီလိုမျိုး လက်တွေ့လုပ်ဆောင်လိုက်တော့ ကျွန်မရဲ့ ဂုဏ်သိက္ခာအတွက် စိုးရိမ်ပူပန်မှုတွေရဲ့ ဘောင်ခတ်တာကို မခံရတော့ဘူး။ အချိန်အတိုင်းအတာတစ်ခုအထိ လက်တွေ့လုပ်ဆောင်ပြီးတဲ့နောက်မှာ၊ ကျွန်မ တိုးတက်မှု တချို့ ရှိလာပြီး ကိုယ့်တာဝန်မှာ ပိုပြီး သက်သောင့်သက်သာနဲ့ လွတ်လပ်လာတယ်လို့ ခံစားရတယ်။

အချိန်အနည်းငယ် ကြာတော့ ညီအစ်မ ဖန်းဟွာက ကျွန်မတို့ အဖွဲ့ထဲ ရောက်လာတယ်။ ဖန်းဟွာက ဘုရားသခင်ကို ယုံကြည်လာတာ တော်တော် ကြာပြီလေ။ တရားဟောချက်တွေကို အတူတူ သုံးသပ်ကြတဲ့အခါ၊ ဖန်းဟွာက တရားဟောချက်တွေထဲက ပြဿနာတွေကို မြန်မြန်ဆန်ဆန် ထောက်ပြနိုင်ပြီး အဲဒါတွေကို ယုတ္တိရှိရှိနဲ့ ယုံကြည်လောက်အောင် ရှင်းပြနိုင်တယ်။ ကျွန်မကတော့ ဘေးမှာ ထိုင်နေပြီး ဘာမှ မဖြည့်စွက်နိုင်သလို ခံစားရတယ်။ ကျွန်မ ရင်ထဲမှာ ဆူပွက်နေပြီး နေမထိထိုင်မသာ ဖြစ်လာတယ်။ တဖြည်းဖြည်းနဲ့ ကျွန်မရဲ့ အလုပ်ဖော် ညီအစ်မတွေက ဖန်းဟွာကို အထင်ကြီးလေးစားလာကြတာကို ကျွန်မ သတိထားမိတယ်။ သူတို့ နားမလည်တာ တစ်ခုခု ကြုံရတိုင်း သူ့ဆီက လမ်းပြမှုကို ရှာကြတယ်။ အဲဒီတော့ ကျွန်မ ရင်ထဲမှာ မသက်မသာဖြစ်တဲ့ ခံစားချက်လေး ပေါ်လာပြီး ကိုယ့်ဘာသာ တွေးမိတယ်၊ “ဖန်းဟွာက အစစအရာရာ ငါ့ထက် သာနေတာပဲ။ ဒါဆို အဖွဲ့ထဲမှာ ငါက အညံ့ဆုံး ပြန်ဖြစ်သွားတာ မဟုတ်ဘူးလား” လို့ပေါ့။ အဲဒီညီအစ်မ နှစ်ယောက်က ကျွန်မရဲ့ အခြေအနေ မမှန်တာကို သတိထားမိပြီး ဘုရားနှုတ်ကပတ်တော်တွေနဲ့ ကျွန်မကို ကူညီပေးခဲ့တယ်။ ဒါပေမဲ့ ကျွန်မက နားမဝင်နိုင်ဘဲ၊ အပျက်သဘောဆောင်ပြီး အတိုက်အခံလုပ်တဲ့ အခြေအနေထဲမှာပဲ ဆက်ပြီး အသက်ရှင်နေခဲ့တယ်။ တရားဟောချက်တွေကို သုံးသပ်တဲ့အခါ ပြဿနာတွေကို ကျွန်မ ပိုင်းခြားသိမြင်နိုင်တာမျိုး မရှိတော့ဘူး။ ကျွန်မ ကိုယ့်ဘာသာ တွေးမိတယ်။ “ငါက အစွမ်းအစ ညံ့ဖျင်းတော့ အဖွဲ့အတွက် သိပ်ပြီး အထောက်အကူ မပေးနိုင်ဘူး။ အရှက်မကွဲရအောင် ထောင့်တစ်နေရာမှာပဲ နေပြီး ဘယ်သူနဲ့မှ အဆက်အသွယ် မလုပ်တာက အကောင်းဆုံးပဲ” လို့ပေါ့။ ညဘက်ရောက်တော့လည်း ဟိုလှည့် ဒီလှည့်နဲ့ အိပ်မရဘဲ စိတ်ဆင်းရဲပြီး ညှဉ်းပန်းခံနေရသလို ခံစားရတယ်။ အဲဒီအချိန်ကျမှပဲ ကျွန်မ တန်ဖိုးထားခဲ့တဲ့ ဂုဏ်သိက္ခာနဲ့ အဆင့်အတန်းတွေ၊ လူတွေရဲ့ အထင်ကြီးလေးစားမှုတွေဟာ ဘာတန်ဖိုးမှ မရှိတဲ့အပြင် အနှစ်သာရလည်း မရှိဘူးဆိုတာကို ကျွန်မ နောက်ဆုံးမှာ သဘောပေါက်သွားတယ်။ ပြီးတော့ အဲဒါတွေက ကျွန်မရဲ့ ဝိညာဉ်ရေးရာ နာကျင်မှုကို နည်းနည်းလေးတောင် မသက်သာစေနိုင်ဘူးလေ။ ဘုရားသခင်ရဲ့ မျက်မှောက်တော် ရှိခဲ့တဲ့ အချိန်တွေကို ကျွန်မ တကယ် လွမ်းမိတယ်။ အဲဒီတုန်းက ဘာနဲ့မှ လဲလို့မရတဲ့ ငြိမ်သက်ခြင်းနဲ့ ဝမ်းမြောက်ခြင်းကို ကျွန်မရဲ့ ဝိညာဉ်ထဲမှာ ခံစားခဲ့ရတာကိုး။ ကျွန်မရဲ့ ပုန်ကန်မှုတွေ၊ ကိုယ့်ဇာတိပကတိကို မပုန်ကန်နိုင်တာတွေနဲ့ သမ္မာတရားကို လက်တွေ့မလုပ်ဆောင်နိုင်တာတွေကို ကျွန်မ အရမ်း မုန်းတီးမိတယ်။ ဘုရားသခင်ရဲ့ စက်ဆုပ်ရွံရှာတာ ခံရပြီး အမှောင်ထဲမှာ ချန်ထားခံရတာဟာ ကိုယ့်အမှားနဲ့ကိုယ်ပါပဲ။ ကျွန်မ စိတ်ဆင်းရဲတဲ့ကြားထဲကနေ ဘုရားသခင်ရှေ့မှောက်ကို လာပြီး ဆုတောင်းခဲ့တယ်၊ “ဘုရားသခင်၊ သမီး လျှောက်နေတဲ့ လမ်းကြောင်း မှားနေမှန်း သမီး သိပါတယ်။ တခြားသူတွေရဲ့ အထင်ကြီးလေးစားမှုကို ရဖို့ နာမည်ဂုဏ်သတင်းနဲ့ အဆင့်အတန်းကိုပဲ သမီး အမြဲတမ်း လိုက်စားနေခဲ့ပါတယ်။ စာတန်ရဲ့ ဒီလို လှည့်ဖြားတာကို သမီး ဆက်မခံချင်တော့ပါဘူး။ သမီးရဲ့ ဖောက်ပြန်ပျက်စီးနေတဲ့ စိတ်သဘောထားကို ပုန်ကန်နိုင်ဖို့ သမီးကို ကူညီပေးတော်မူပါ” လို့ပေါ့။ နောက်နေ့ မနက်မှာ ကျွန်မရဲ့ အလုပ်ဖော် ညီအစ်မတစ်ယောက်ကို ကျွန်မရဲ့ အခြေအနေအကြောင်း ပွင့်ပွင့်လင်းလင်း ပြောပြလိုက်တယ်။ သူက ကျွန်မကို ပြောတယ်၊ “အစ်မရဲ့ ပြဿနာက အစွမ်းအစ ညံ့ဖျင်းနေတာ မဟုတ်ဘူး။ အစ်မ လျှောက်နေတဲ့ လမ်းကြောင်းက မှားနေလို့ပါ။ အစ်မက နာမည်ဂုဏ်သတင်းနဲ့ အဆင့်အတန်းကို အမြဲတမ်း လိုက်စားနေပြီး ကိုယ့်ကိုယ်ကိုယ် တခြားသူတွေနဲ့ နှိုင်းယှဉ်နေလို့ပါ” တဲ့။ ပြီးတော့ အဲဒီညီအစ်မက သူ့ရဲ့ အတွေ့အကြုံတွေကိုပါ မိတ်သဟာယဖွဲ့ပေးပြီး ကျွန်မကို ကူညီပေးဖို့ ဘုရားနှုတ်ကပတ်တော် တစ်ပိုဒ်ကို ရှာပေးခဲ့တယ်။ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ ဖတ်လိုက်ရတယ်။ “လူတို့သည် မိမိတို့ကိုယ်ကို အလွန်စုံလင်သည် အလွန်ဂုဏ်ရှိသည်၊ အလွန်မြင့်မြတ်သည် သို့မဟုတ် အခြားသူများနှင့် အလွန်ကွဲပြားခြားနားသည်ဟု မတွေးထင်သင့်ပေ။ ဤအရာအားလုံးသည် လူသား၏ မာနထောင်လွှားသော စိတ်သဘောထားနှင့် မသိနားမလည်ခြင်းတို့အားဖြင့် ဖြစ်ပေါ်လာခြင်း ဖြစ်သည်။ မိမိကိုယ်ကို အများနှင့်မတူဟု အစဉ်တွေးထင်ခြင်းဟူသည်မှာ မာနထောင်လွှားသည့် စိတ်သဘောထားတစ်ခုက ဖြစ်စေသည်။ မိမိတို့၏ အားနည်းချက်များကို ဘယ်သောအခါမျှ လက်မခံနိုင်ခြင်းနှင့် မိမိတို့၏ အမှားများနှင့် ကျရှုံးမှုများကို ဘယ်သောအခါမျှ ရင်မဆိုင်နိုင်ခြင်းသည် မာနထောင်လွှားသော စိတ်သဘောထားမှ အရင်းခံ၏။ အခြားသူများကို မိမိတို့ထက်ပို၍ သာလွန်သွားဖို့ဖြစ်စေ၊ ပိုကောင်းသွားဖို့ဖြစ်စေ မည်သည့်အခါမျှ ခွင့်မပြုပေ။ ဤအရာသည် မာနထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများ၏ အားသာချက်များကို မိမိတို့ထက်ပို၍ မကျော်စေခြင်း သို့မဟုတ် မသာလွန်စေခြင်း ဖြစ်သည့် ဤအရာသည် မာန ထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများကို မိမိတို့ထက် ပို၍ကောင်းသော အတွေးအခေါ်များ၊ အကြံပြုချက်များနှင့် အမြင်ရှုထောင့်များ မည်သည့်အခါမျှ ရှိခွင့်မပြု၊ ပြီးလျှင် ၎င်းတို့က အခြားသူများသည် မိမိတို့ထက် ပိုကောင်းသည်ကို တွေ့ရှိလာသည့်အခါတွင်လည်း အပျက်သဘောဆောင်လာကာ စကားပြောဖို့ ဆန္ဒမရှိဘဲ၊ စိတ်သောကရောက်ပြီး စိတ်ပျက် အားလျော့ကာ စိတ်မချမ်းမသာ ဖြစ်လာကြသည်။ ဤအရာများ အားလုံးသည် မာနထောင်လွှားသည့် စိတ်သဘောထားကြောင့် ဖြစ်ပေါ်ခြင်း ဖြစ်သည်။ မာနထောင်လွှားသည့် စိတ်သဘောထားတစ်ခုသည် သင်၏ ဂုဏ်သိက္ခာကို ကာကွယ်တတ်ခြင်းကြောင့် အခြားသူများ၏ အမှားပြုပြင်မှုကို လက်ခံနိုင်စွမ်း မရှိအောင်လုပ်ဆောင်နိုင်သည်။ သင်၏ အားနည်းချက်များကို ထိပ်တိုက်ရင်ဆိုင်နိုင်စွမ်း မရှိအောင် လုပ်ဆောင်နိုင်သည်။ သင်ကိုယ်တိုင်၏ ရှုံးနိမ့်ခြင်းများနှင့် အမှားများကို လက်ခံနိုင်စွမ်း မရှိအောင်လုပ်ဆောင်နိုင်သည်။ ထို့အပြင် တစ်စုံတစ်ယောက်က သင့်ထက် ပိုသာသည့်အခါ ယင်းက သင်၏ စိတ်နှလုံးတွင် အမုန်းတရားနှင့် မနာလိုစိတ်များ ပေါ်ပေါက်စေနိုင်ပြီး သင်သည် ဘောင်ခတ်ခံရနိုင်ပြီး သင်၏တာဝန်ကို ထမ်းဆောင်ဖို့ပင် ဆန္ဒမရှိတော့ဘဲ ထိုတာဝန်ကို ထမ်းဆောင်ရာတွင် ဝတ်ကျေတမ်းကျေ ဖြစ်လာသည်အထိပင် ဖြစ်သည်။ မာနထောင်လွှားသည့် စိတ်သဘောထားတစ်ခုသည် ဤအပြုအမူများနှင့် အလေ့အကျင့်များကို သင်၌ ပေါ်ပေါက်စေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်ရဲ့ ဖော်ထုတ်ချက်ကတစ်ဆင့်၊ ကျွန်မထက် အစွမ်းအစ ပိုကောင်းတဲ့သူတွေနဲ့ ဆက်ဆံရတိုင်း ဘာလို့၊ အပျက်သဘောဆောင်တဲ့ အခြေအနေထဲ နစ်မွန်းသွားရတာလဲ၊ ဘာလို့ ကိုယ့်တာဝန်ကို စွန့်ပစ်ပြီး ဘုရားသခင်ကို သစ္စာဖောက်ချင်လာရတာလဲ ဆိုတာကို နောက်ဆုံးတော့ ကျွန်မ နားလည်သွားတယ်။ အဲဒါက ကျွန်မရဲ့ လွန်ကဲလွန်းတဲ့ မာနထောင်လွှားတဲ့ သဘာဝနဲ့၊ တခြားသူတွေကြားထဲမှာ အရေးပါတဲ့လူလို့ ခံစားရတဲ့စိတ်ကို အမြဲတမ်း လိုက်စားနေလို့ပဲ ဖြစ်တယ်။ ကျွန်မထက် ပိုတော်တဲ့သူ၊ ဒါမှမဟုတ် အစွမ်းအစ ပိုကောင်းတဲ့သူတွေကို မြင်လိုက်တာနဲ့၊ သူတို့ကြားထဲမှာ ငါ ထင်ပေါ်နိုင်တော့မှာ မဟုတ်ဘူးလို့ ခံစားရပြီး၊ သိမ်ငယ်လာတယ်၊ အပျက်သဘောဆောင်တဲ့ အခြေအနေထဲမှာပဲ နေပြီး ကိုယ့်ကိုယ်ကိုယ် ဘောင်ခတ်ပစ်လိုက်တယ်။ တကယ်တော့ လူတိုင်းရဲ့ အစွမ်းအစဟာ ကောင်းကောင်း ဆိုးဆိုး ဘုရားသခင်က အမိန့်နဲ့ ပြဋ္ဌာန်းထားတာပါ။ ကိုယ့်ကိုယ်ကိုယ် တခြားသူတွေနဲ့ အမြဲတမ်း နှိုင်းယှဉ်နေတာ၊ ကိုယ်က သူတို့လောက် မတော်တဲ့အခါ အပျက်သဘောဆောင်လာတာတွေဟာ၊ ဘုရားသခင်ကို အတိုက်အခံလုပ်တာ၊ သူ့ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံမှု မရှိတာ မဟုတ်ဘူးလား။ ကျွန်မ ဘယ်လောက်တောင် မာနထောင်လွှားခဲ့လဲဆိုတာကို ကျွန်မ မြင်သွားတယ်။

နောက်ပိုင်း ကျွန်မ ထပ်ပြီး ဆင်ခြင်သုံးသပ်ကြည့်တယ်၊ ကိုယ့်ဘာသာ မေးမိတယ်၊ “ငါ့တာဝန်ကို သေချာ လုပ်ချင်နေရက်သားနဲ့၊ ဘာလို့ ဂုဏ်သိက္ခာနဲ့ အဆင့်အတန်းကို အမြဲတမ်း ရှာဖွေနေမိတာလဲ” လို့ပေါ့။ အဲဒါကို ဖြေရှင်းဖို့ သမ္မာတရားကို ကျွန်မ ဆက်ပြီး ရှာဖွေခဲ့တယ်။ ကျွန်မရဲ့ ဝတ်ပြုချိန်မှာ ဘုရားသခင်ရဲ့ ဒီနှုတ်ကပတ်တော်ကို ကျွန်မ ဖတ်ခဲ့ရတယ်။ “အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။ ၎င်းတို့ကို တောင်များ၏အတွင်းပိုင်း အလွန်ရှေးကျသော တောထဲ၌ သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို ဘေးဖယ်ထားမည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားလျှင် ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။ အန္တိခရစ်များသည်လည်း ဘုရားသခင်ကို ယုံကြည်ကြသော်လည်း ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားမှုကို ဘုရားသခင်အပေါ် ယုံကြည်မှုနှင့် ညီတူညီမျှဖြစ်သည်ဟု မြင်ပြီး ဤအရာနှစ်ခုကို တန်းတူရည်တူ ထားရှိလေသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ဂုဏ်သတင်းနှင့် အဆင့်အတန်းတို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။ ၎င်းတို့သည် ကျော်ကြားမှု၊ အကျိုးအမြတ် သို့မဟုတ် အဆင့်အတန်းမရှိ၊ မည်သူကမျှ ၎င်းတို့ကို မမျှော်ကိုး၊ သို့မဟုတ် အထင်မကြီး၊ သို့မဟုတ် မလိုက်နာဟု ၎င်းတို့က ခံစားရလျှင် ၎င်းတို့အလွန် စိတ်ပျက်ကြသည်။ ဘုရားသခင်၌ ယုံကြည်ခြင်းသည် အဓိပ္ပာယ်မရှိ၊ ယင်းတွင် တန်ဖိုးမရှိဟု ၎င်းတို့ ယုံကြည်ကြသည်၊ ‘ဘုရားသခင်၌ ထိုသို့သော ယုံကြည်ခြင်းသည် ကျရှုံးမှုတစ်ခု ဖြစ်သလော။ ငါသည် မျှော်လင့်ချက် မမဲ့သလော’ ဟု မိမိတို့ကိုယ်ကို ဆိုကြသည်။ ၎င်းတို့သည် ဤအရာများကို ၎င်းတို့စိတ်နှလုံးထဲတွင် မကြာခဏ တွက်ချက်ကြသည်။ ဘုရားအိမ်တော်တွင် ၎င်းတို့ကိုယ်တိုင်အတွက် နေရာတစ်နေရာကို မည်သို့ ရရှိအောင် ကြိုးစားနိုင်မည်၊ အသင်းတော်တွင် မြင့်မြတ်သည့် ဂုဏ်သတင်းကို မည်သို့ရရှိနိုင်သည်၊ ၎င်းတို့ စကားပြောသည့်အခါ လူတို့က နားထောင်အောင် မည်သို့လုပ်ဆောင်နိုင်သည်နှင့် ၎င်းတို့ပြုမူလုပ်ဆောင်သည့်အခါ မိမိတို့အား ပံ့ပိုးကြအောင် မည်သို့လုပ်ဆောင်နိုင်သည်၊ ၎င်းတို့ မည်သည့်နေရာသို့ရောက်ပါစေ လူများက ၎င်းတို့နောက်လိုက်အောင် မည်သို့လုပ်ဆောင်နိုင်သည်၊ အသင်းတော်တွင် ဩဇာညောင်းမှု မည်သို့ရရှိနိုင်သည်၊ ပြီးလျှင် ကျော်ကြားမှု၊ အကျိုးအမြတ်နှင့် အဆင့်အတန်း မည်သို့ရရှိနိုင်သည် ဟူသည့် ဤအရာများကို ၎င်းတို့၏ စိတ်နှလုံးထဲတွင် အလွန်ပင် အာရုံစိုက်ကြသည်။ ဤအရာများသည် ထိုသို့သောသူများ လိုက်စားသည့်အရာများဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) ဘုရားသခင်ရဲ့ နှုတ်ကပတ်တော်တွေကနေ အန္တိခရစ်တွေဟာ နာမည်ဂုဏ်သတင်းနဲ့ အဆင့်အတန်းကို တကယ် တန်ဖိုးထားကြတယ်ဆိုတာကို ကျွန်မ မြင်သွားတယ်။ သူတို့က ဘယ်သူနဲ့ပဲ နေနေ၊ ဘုရားသခင်ရဲ့ အိမ်တော်မှာ ဘယ်တာဝန်ကိုပဲ လုပ်လုပ်၊ သူတို့ရဲ့ နာမည်ဂုဏ်သတင်းနဲ့ အဆင့်အတန်း အကြောင်းကိုပဲ အမြဲ စဉ်းစားနေကြတယ်။ သူတို့က နာမည်ဂုဏ်သတင်းနဲ့ အဆင့်အတန်းကို သူတို့ လိုက်စားရမယ့် ပန်းတိုင်လို သဘောထားပြီး၊ သူတို့ရဲ့ အသက်လိုတောင် တန်ဖိုးထားကြတယ်။ တခြားသူတွေဆီကနေ အထင်ကြီးလေးစားတာကို မခံရတော့ဘဲ တခြားသူတွေရဲ့ စိတ်နှလုံးထဲမှာ သူတို့နေရာ ပျောက်သွားတာနဲ့၊ ကိုယ့်တာဝန်တွေကို ထမ်းဆောင်ချင်တဲ့ စိတ်အားထက်သန်မှုလည်း ပျောက်သွားတော့တာပဲ။ ဒါကို အခြေခံပြီး ကိုယ့်ကိုယ်ကိုယ် ပြန်ကြည့်လိုက်တဲ့အခါ၊ ကျွန်မရဲ့ အပြုအမူတွေနဲ့ ကျွန်မ လျှောက်ခဲ့တဲ့ လမ်းကြောင်းဟာ အန္တိခရစ်တစ်ယောက်လိုပဲ ဖြစ်နေတာကို ကျွန်မ မြင်သွားတယ်။ ပြန်တွေးကြည့်တဲ့အခါ ကျွန်မ ဘယ်သူနဲ့ပဲ နေနေ၊ ကိုယ့်တာဝန်ကို စိတ်နှလုံးအကြွင်းမဲ့နဲ့ ဘယ်လို ကောင်းအောင် လုပ်ရမလဲဆိုတာကို ဘယ်တုန်းကမှ မတွေးခဲ့ဘူး၊ လူတွေရဲ့ အထင်ကြီးလေးစားမှုကို ရနိုင်မလား၊ တခြားသူတွေရဲ့ စိတ်နှလုံးထဲမှာ ငါဟာ ကောင်းတဲ့ ပုံရိပ်နဲ့ အရေးပါမှု ရထားရဲ့လား ဆိုတာကိုပဲ ဂရုစိုက်ခဲ့တယ်လေ။ ဂုဏ်သိက္ခာနဲ့ အဆင့်အတန်းအတွက် ကျွန်မရဲ့ လိုအင်ဆန္ဒ မပြည့်ဝတော့တာနဲ့၊ အဖွဲ့ထဲမှာ ကျွန်မက ဆုံးဖြတ်ခွင့် မရှိတော့ဘူး၊ အရေးမပါတော့ဘူးလို့ ခံစားရတာနဲ့၊ ကျွန်မဟာ အပျက်သဘောဆောင်လာပြီး မတက်မကြွဖြစ်လာတယ်။ ကိုယ့်တာဝန်ကို ထမ်းဆောင်ချင်စိတ်တွေ ပျောက်သွားတယ်၊ ကိုယ့်တာဝန်ကို စွန့်ပစ်ပြီး ဘုရားသခင်ကို သစ္စာဖောက်ဖို့တောင် စဉ်းစားမိခဲ့တယ်။ ရေလောင်းပေးတဲ့ တာဝန်တွေကို ထမ်းဆောင်ခဲ့တုန်းက၊ ဘယ်လိုကိစ္စတွေကိုပဲ ဆွေးနွေးဆွေးနွေး၊ အများစုက ကျွန်မရဲ့ အမြင်တွေနဲ့ အကြံပြုချက်တွေကို လက်ခံကြတော့၊ ကိုယ်က အရေးပါတယ်၊ ကိုယ့်စကားက အရာရောက်တယ်လို့ ခံစားရပြီး ကျွန်မရဲ့ ဂုဏ်မောက်မှုတွေ ပြည့်ဝခဲ့တယ်။ အဲဒီတော့ ကိုယ့်တာဝန်မှာ ကျွန်မ အရမ်း တက်ကြွလာပြီး အလုပ်ဖိအား ဘယ်လောက်ပဲ ရှိရှိ ဘယ်တော့မှ မညည်းညူခဲ့ဘူး။ ဒါပေမဲ့ တရားဟောချက်တွေကို စပြီး သုံးသပ်တဲ့အချိန်ကစလို့၊ ကျွန်မနဲ့ တွဲလုပ်တဲ့ ညီအစ်မတွေ အားလုံးက ကျွန်မထက် သာနေတာကို မြင်ရပြီး၊ အဖွဲ့ထဲမှာ ကျွန်မက အညံ့ဆုံး ဖြစ်သွားတယ်လို့ ခံစားရတယ်။ အကျိုးဆက်အနေနဲ့ ဂုဏ်သိက္ခာနဲ့ အဆင့်အတန်းအတွက် ကျွန်မရဲ့ လိုအင်ဆန္ဒတွေ မပြည့်ဝတော့တဲ့အတွက် ကိုယ့်တာဝန်ထမ်းဆောင်ချင်စိတ်တွေ ပျောက်သွားပြီး၊ ဒီတာဝန်ကို စွန့်ပစ်ချင်လာတယ်။ ကျွန်မက နာမည်ဂုဏ်သတင်းနဲ့ အဆင့်အတန်းကို အမြဲတမ်း လိုက်စားခဲ့ပြီး လမ်းကြောင်းမှားကို လျှောက်နေခဲ့တာပဲ။ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏”၊ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”၊ “အောက်ခြေမှာ နေရတာထက်၊ သေးငယ်တဲ့ နေရာမှာပဲဖြစ်ဖြစ် ခေါင်းဆောင် လုပ်ရတာက ပိုကောင်းတယ်” တဲ့။ စာတန်ဆန်တဲ့ ဒီလို ရှင်သန်ရေး စည်းမျဉ်းတွေဟာ ကျွန်မရဲ့ စိတ်နှလုံးထဲမှာ နက်နက်ရှိုင်းရှိုင်း အမြစ်တွယ်နေခဲ့ပြီး နာမည်ဂုဏ်သတင်းနဲ့ အဆင့်အတန်းကို ကျွန်မ လိုက်စားရမယ့် ပန်းတိုင်အနေနဲ့ သဘောထားပြုမူတဲ့အပြင် ဒီအရာတွေကို ကျွန်မရဲ့ အသက်လို တန်ဖိုးထားခဲ့တယ်။ လူတွေရဲ့ အထင်ကြီးလေးစားမှု မရရင် ကျွန်မရဲ့ အသက်ကို နုတ်ယူသွားသလို ခံစားရတယ်။ တရားဟောချက် သုံးသပ်တာဟာ အသင်းတော်မှာ အရေးကြီးတဲ့ အလုပ်တစ်ခုမှန်း ကျွန်မရဲ့ စိတ်နှလုံးထဲမှာ ရှင်းရှင်းလင်းလင်း သိနေပေမဲ့၊ ဒီတာဝန်မှာ ကျွန်မ စိတ်မနှစ်ခဲ့ဘူး။ ကျွန်မရဲ့ အတွေးတွေ အားလုံးက နာမည်ဂုဏ်သတင်းနဲ့ အဆင့်အတန်းအကြောင်းချည်းပဲ ဖြစ်နေလို့၊ အကျိုးဆက်အနေနဲ့ တရားဟောချက်တွေကို သုံးသပ်တဲ့အခါ ပြဿနာတွေကို ကျွန်မ ပိုင်းခြားသိမြင်နိုင်တာမျိုး မရှိတော့ဘဲ ကျွန်မရဲ့ တာဝန်ဟာ ရလဒ် တစ်ခုမှ မထွက်တော့ဘူး။ ဒီလိုမျိုး ကိုယ့်တာဝန်ကို ထမ်းဆောင်နေတာဟာ ဘုရားသခင်ကို သေချာပေါက် စက်ဆုပ်ရွံရှာစေတာပဲ။ ဒီအရာတွေကို ပြန်လည် ဆင်ခြင်သုံးသပ်ကြည့်တဲ့အခါ၊ ထုံထိုင်းနေတဲ့ ကျွန်မရဲ့ စိတ်နှလုံးဟာ တစ်ခုခုကို စတင် ခံစားလာရတယ်။ ကျွန်မ ရင်ထဲမှာ ကြောက်စိတ်တချို့ ဝင်လာတဲ့အပြင်၊ အပြစ်ရှိသလို ခံစားရပြီး အကြွေးတင်နေသလိုလည်း ခံစားရတယ်။ ကျွန်မ ဘုရားသခင်ရှေ့ကို လာပြီး ဆုတောင်းခဲ့တယ်၊ “ဘုရားသခင်၊ သမီး လျှောက်နေတဲ့ မှားယွင်းတဲ့ လမ်းကြောင်းကို သမီး သိမြင်လာအောင် ကိုယ်တော့်ရဲ့ နှုတ်ကပတ်တော်တွေကတစ်ဆင့် သမီးကို ဖော်ထုတ်ပြီး တရားစီရင်ပေးတဲ့အတွက် ကျေးဇူးတင်ပါတယ်။ ဒါက သမီးအတွက် ကိုယ်တော့်ရဲ့ ကယ်တင်ခြင်းပါပဲ။ ဘုရားသခင်၊ ဒီလို တန်ဖိုးမရှိတဲ့ အရာတွေကို သမီး ဆက်ပြီး မလိုက်စားချင်တော့ပါဘူး။ ကိုယ်တော့်ဆီမှာ သမီး နောင်တရချင်ပါတယ်၊ အခုကစပြီး သမီးရဲ့ ပြစ်မှားမှုတွေကို ပြေရာပြေကြောင်း လုပ်ဖို့ ကိုယ့်တာဝန်ကို အသိတရားရှိရှိ လက်တွေ့ကျကျ သမီး ထမ်းဆောင်သွားပါမယ်” လို့ပေါ့။

ဝတ်ပြုတဲ့အချိန်မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရပြီး လူတွေအပေါ်ထားတဲ့ ဘုရားသခင်ရဲ့ ရည်ရွယ်ချက်တွေနဲ့ တောင်းဆိုချက်တွေကို ကျွန်မ နားလည်လာတယ်။ ဘုရားသခင်က ပြောသည် “ဘုရားသခင်က သင့်အား တုံးအအောင်ပြုပါက သင်၏တုံးအမှု၌ အဓိပ္ပာယ်ရှိပေသည်။ အကယ်၍ သူက သင့်အား ထက်မြက်အောင်ပြုပါက သင်၏ထက်မြက်မှု၌ အဓိပ္ပာယ်ရှိ၏။ ဘုရားသခင်က သင့်အား မည်သည့်စွမ်းရည်များကိုမဆို ပေးပါစေ၊ သင်၏အားသာချက်များက မည်သည့်အရာဖြစ်ပါစေ၊ သင်၏ဉာဏ်ရည်ဉာဏ်ကဲက မည်မျှမြင့်မားပါစေ ယင်းတို့အားလုံးသည် ဘုရားသခင်အတွက် ရည်ရွယ်ချက် တစ်ခုရှိလေသည်။ ဤအရာများအားလုံးကို ဘုရားသခင်က ကြိုတင်ပြဋ္ဌာန်းထားသည်။ သင်၏ ဘဝတွင် သင်ပါဝင်လုပ်ဆောင်ရသောနေရာနှင့် သင်ထမ်းဆောင်သောတာဝန်တို့ကို ရှေးယခင်ကတည်းက ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ အချို့သောလူတို့သည် ၎င်းတို့မပိုင်ဆိုင်သော အားသာချက်များကို အခြားလူများက ပိုင်ဆိုင်သည်ကိုမြင်ပြီး မကျေမနပ်ဖြစ်ကြသည်။ ၎င်းတို့က သာ၍ သင်ယူလေ့လာခြင်း၊ သာ၍ကြည့်ခြင်းနှင့် သာ၍ လုံ့လဝီရိယရှိခြင်းတို့အားဖြင့် အမှုကိစ္စများကို ပြောင်းလဲလိုကြသည်။ သို့သော် ၎င်းတို့၏ လုံ့လဝီရိယက စွမ်းဆောင်ရရှိနိုင်သည့်အရာတွင် အကန့်အသတ်ရှိသည်။ ၎င်းတို့သည် ဆုကျေးဇူးများနှင့် ကျွမ်းကျင်မှုများ ရှိသည့်လူတို့ကို မကျော်နိုင်ပေ။ သင်မည်မျှ တွန်းလှန်တိုက်ခိုက်ပါစေ အသုံးမဝင်ပေ။ သင်ဖြစ်မည့်အရာကို ဘုရားသခင်က ကြိုတင်ပြဋ္ဌာန်းပြီးဖြစ်ကာ ယင်းကိုပြောင်းလဲရန် မည်သူကမျှ လုပ်နိုင်သည့်အရာ တစ်ခုမျှမရှိပေ။ သင်သည် မည်သည့်အရာ၌ တော်ပါစေ ယင်းသည် သင်အားထုတ်ကြိုးပမ်းသင့်သည့် နေရာဖြစ်သည်။ သင်နှင့် သင့်တော်သည့် မည်သည့်တာဝန်မဆိုသည် သင်ထမ်းဆောင်သင့်သည့် တာဝန်ဖြစ်သည်။ သင် မကျွမ်းကျင်သည့် အခြားအပိုင်းများကို အတင်းလုပ်ဆောင်ရန် မကြိုးစားနှင့်၊ အခြားသူများကို မနာလိုမဖြစ်နှင့်။ လူတိုင်း၌ ၎င်းတို့၏အသုံးဝင်မှုရှိသည်။ သင်သည် အရာရာတိုင်းကို ကောင်းစွာလုပ်ဆောင်နိုင်သည်၊ သို့မဟုတ် သင်သည် အခြားလူများထက်ပို၍ ပြည့်စုံသည်၊ သို့မဟုတ် တော်သည်ဟု မထင်နှင့်။ အခြားလူများကို လူစားထိုးပြီး သင့်ကိုယ်သင် ကိုယ်ရည်သွေးဖို့အတွက် အစဉ် ဆန္ဒမရှိနှင့်။ ဤသည်မှာ ဖောက်ပြန်ပျက်စီးသည့် စိတ်သဘောထားတစ်ခုဖြစ်သည်။ မည်သည့်အရာကိုမျှ ကောင်းစွာ လုပ်ဆောင်နိုင်ခြင်းမရှိ၊ ကျွမ်းကျင်မှုလုံးဝမရှိဟု တွေးသည့်သူများ ရှိပေသည်။ ယင်းမှာ မှန်ကန်ပါက သင်သည် လက်တွေ့ကျကျ နားထောင်ကာ ကျိုးနွံနာခံသည့်သူသာ ဖြစ်လော့။ သင်တတ်နိုင်သည့်အရာကို လုပ်ဆောင်ပြီး ယင်းကို အစွမ်းကုန် ကောင်းစွာ လုပ်ဆောင်လော့။ ယင်းမှာ လုံလောက်ပေသည်။ ဘုရားသခင် စိတ်ကျေနပ်ပေလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်တွေကနေတစ်ဆင့်၊ ကျွန်မမှာရှိတဲ့ အစွမ်းအစဟာ ဘုရားသခင် သတ်မှတ်ပြဋ္ဌာန်းပေးထားတဲ့အကြောင်း၊ ကိုယ့်အစွမ်းအစနဲ့အညီ ကိုယ့်တာဝန်တွေကို အကောင်းဆုံး ထမ်းဆောင်ရမယ်၊ အဲဒါကသာ ဘုရားသခင်ရဲ့ ရည်ရွယ်ချက်တွေကို အထမြောက်စေနိုင်တဲ့အကြောင်း ကျွန်မ နားလည်လာတယ်။ ဒါပေမဲ့ ကျွန်မ လိုက်စားရမယ့်အရာတွေနဲ့ ပတ်သက်ပြီး ကျွန်မရဲ့ အမြင်တွေက မှားယွင်းနေတဲ့အတွက်၊ ကျွန်မမှာ ကိုယ်ပိုင် ရည်မှန်းချက်တွေနဲ့ လိုအင်ဆန္ဒတွေ အမြဲတမ်း ရှိနေခဲ့တယ်။ ကျွန်မထက် အစွမ်းအစ ပိုကောင်းတဲ့သူတွေကို မြင်ရတိုင်း၊ မကျေမနပ် ဖြစ်ပြီး ကိုယ့်ကိုယ်ကိုယ် သူတို့နဲ့ အမြဲ နှိုင်းယှဉ်နေခဲ့တယ်၊ သူတို့ကို ကျော်တက်ပြီး လူတွေရဲ့ အထင်ကြီးလေးစားမှုကို ရဖို့ အမြဲတမ်း လိုလားနေခဲ့တယ်။ ဘုရားသခင် အမိန့်နဲ့ ပြဋ္ဌာန်းထားတာကို ကျွန်မ ကျိုးနွံနာခံတာမျိုး မရှိခဲ့ဘဲ ဘုရားသခင်ရဲ့ အချုပ်အခြာအာဏာကို အမြဲတမ်း ကျော်လွန်ချင်နေခဲ့တယ်။ ဒီလိုလုပ်တာဟာ ဘုရားသခင်ကို အတိုက်အခံလုပ်နေတာ မဟုတ်ဘူးလား။ တစ်ချိန်တည်းမှာပဲ၊ ဘုရားသခင်က လူတစ်ယောက်ရဲ့ အစွမ်းအစ ကောင်းမကောင်းဆိုတာကို မကြည့်ဘဲ၊ ကိုယ့်တာဝန်တွေအပေါ် ထားတဲ့ လူတစ်ယောက်ရဲ့ သဘောထား၊ တာဝန်ယူစိတ် ရှိမရှိ၊ ကိုယ့်တာဝန်တွေကို သမ္မာတရား စည်းမျဉ်းတွေနဲ့အညီ ထမ်းဆောင်နိုင်တာမျိုး ရှိမရှိဆိုတာကိုသာ ကြည့်တယ်ဆိုတာကို ကျွန်မ နားလည်လာတယ်။ လူတစ်ယောက်က အစွမ်းအစ ညံ့ဖျင်းရင်တောင်၊ သူက နားထောင်ပြီး ကျိုးနွံနာခံမယ်၊ စည်းမျဉ်းတွေနဲ့အညီ ကိုယ့်တာဝန်တွေကို အသိတရားရှိရှိ လက်တွေ့ကျကျ ထမ်းဆောင်ရင်၊ ဘုရားသခင်ရဲ့ အသိအမှတ်ပြုတာကို ရနိုင်တုန်းပါပဲ။ လူတချို့က အစွမ်းအစ ကောင်းပြီး အရာရာကို မြန်မြန်ဆန်ဆန် သဘောပေါက်ကြပေမဲ့၊ ကိုယ့်တာဝန်တွေကို ထမ်းဆောင်တဲ့အခါ အမြဲတမ်း ဉာဏ်များပြီး ဝတ်ကျေတမ်းကျေ လုပ်ကြတယ်၊ ခိုကပ်ကြတယ်။ သူတို့တာဝန်တွေအပေါ် တာဝန်ယူစိတ် တစ်စက်မှ မပြကြဘူး၊ အဲဒီလိုလူတွေကို ဘုရားသခင်က စက်ဆုပ်ရွံရှာပါတယ်။ ရှေ့ဆက်ပြီးတော့၊ ကျွန်မပတ်ဝန်းကျင်က လူတွေရဲ့ အစွမ်းအစ ဘယ်လောက်ပဲ ကောင်းနေပါစေ၊ ကိုယ့်ကိုယ်ကိုယ် တခြားသူတွေနဲ့ ကျွန်မ နှိုင်းယှဉ်လို့ မရဘူးလေ။ ဘာလို့လဲဆိုတော့ ဘုရားသခင်က လူတစ်ယောက်ချင်းစီကို မတူညီတဲ့ အစွမ်းအစတွေ ပေးထားပြီး သူတို့အပေါ် တောင်းဆိုချက်တွေကလည်း မတူညီလို့ပဲ။ ကျွန်မရဲ့ အစွမ်းအစက နည်းနည်း ချို့တဲ့ရင်တောင်၊ ကျွန်မရဲ့ အစွမ်းအစနဲ့အညီ ကိုယ့်တာဝန်ကို အကောင်းဆုံး ထမ်းဆောင်ပြီး လူတိုင်းနဲ့ လိုက်ဖက်ညီညီ ပူးပေါင်းဆောင်ရွက်နိုင်ပါတယ်။ အဲဒါမှသာ ကျွန်မရဲ့ တာဝန်တွေကို ငြိမ်သက်ခြင်း၊ စိတ်ချယုံကြည်မှု အပြည့်နဲ့ ကျွန်မ ထမ်းဆောင်နိုင်မှာပါ။ ဘုရားနှုတ်ကပတ်တော်ရဲ့ လမ်းပြမှုကတစ်ဆင့်၊ ကျွန်မရဲ့ အခြေအနေဟာ တဖြည်းဖြည်း တိုးတက်လာပြီး၊ ပိုပြီး အေးဆေးသက်သာရှိပြီး လွတ်လပ်လာသလို ခံစားရတယ်။ အဲဒီအချိန်ကစလို့၊ ကိုယ့်တာဝန်တွေမှာ ကျွန်မ စိတ်နှစ်ပြီး ထမ်းဆောင်ခဲ့တာ၊ အချိန်တစ်ခု ကြာတဲ့အခါ ကျွန်မရဲ့ တာဝန်တွေဟာ ရလဒ်တချို့ စပြီး ထွက်လာတယ်။ ကျွန်မရဲ့ စိတ်နှလုံးထဲကနေ ဘုရားသခင်ကို ကျေးဇူးတင်ခဲ့တယ်။

နောက်ပိုင်းမှာ ကျွန်မက တရားဟောတဲ့သူအဖြစ် အရွေးခံရတယ်။ ကျွန်မရဲ့ အလုပ်ဖော် ညီအစ်မတွေက ကျွန်မထက် အသက်ငယ်ပြီး အစွမ်းအစလည်း ပိုကောင်းတာကို မြင်ရတဲ့အခါ ကျွန်မ ဖိအား နည်းနည်း ဝင်လာတာကို မတားဆီးနိုင်ခဲ့ဘူး။ အထူးသဖြင့် ကျွန်မတို့ အတူတူ မိတ်သဟာယဖွဲ့ပြီး အလုပ်တွေ တွဲလုပ်ကြတဲ့အခါ၊ အဲဒီညီအစ်မတွေက သမ္မာတရားကို ရှင်းရှင်းလင်းလင်း မိတ်သဟာယဖွဲ့နိုင်ပြီး၊ လူတွေကို လွယ်လွယ်ကူကူ နားလည်သွားစေတာကို ကျွန်မ တွေ့ရတယ်။ ယှဉ်ကြည့်လိုက်ရင် ကျွန်မရဲ့ ပြောဆိုရှင်းပြမှုက သိပ်မရှင်းလင်းဘူး၊ မပြည့်စုံဘူးလေ၊ အဲဒီတော့ ကျွန်မက ကိုယ့်ကိုယ်ကိုယ် စဘောင်ခတ်ပြီး တွေးတော့တာပဲ။ “ငါ့အစွမ်းအစနဲ့ဆို ဒီတာဝန်ကို သေချာ ထမ်းဆောင်နိုင်ပါ့မလား” လို့ပေါ့။ အဲဒီအချိန်မှာ ကျွန်မရဲ့ အခြေအနေ မှားနေပြန်ပြီဆိုတာကို သတိပြုမိပြီး စိတ်ထဲကနေ တိတ်တဆိတ် ဆုတောင်းလိုက်တယ်၊ “ဘုရားသခင်၊ သမီး ကိုယ့်ကိုယ်ကိုယ် တခြားသူတွေနဲ့ ထပ်မနှိုင်းယှဉ်ချင်တော့ပါဘူး၊ သမီးရဲ့ ဖောက်ပြန်ပျက်စီးနေတဲ့ စိတ်သဘောထားထဲမှာပဲ ဆက်မနေချင်တော့ဘူး၊ စာတန်ရဲ့ လှည့်ဖြားတာကိုလည်း မခံချင်တော့ပါဘူး။ သမီးကို စောင့်ရှောက်ပေးတော်မူပါ” ပေါ့။ ပြီးတော့ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ ဖတ်လိုက်ရတယ်။ “လူတို့သည် ၎င်းတို့၏ ကိုယ်ပိုင် အစွမ်းအစကို အကျိုးသင့်အကြောင်းသင့် ချဉ်းကပ်နိုင်ပြီးနောက် လက်တွေ့ကျသော နည်းလမ်းဖြင့် ဘုရားသခင် အလိုရှိသည့် ဖန်ဆင်းခံများအဖြစ် ပြုမူဆောင်ရွက်လျက် ၎င်းတို့၏ ပင်ကိုအစွမ်းအစကို အခြေခံ၍ ၎င်းတို့ လုပ်ဆောင်သင့်သည့်အရာကို မှန်ကန်စွာ လုပ်ဆောင်ရင်း၊ မိမိတို့၏ သစ္စာစောင့်သိမှုနှင့် အားထုတ်မှုအားလုံးတို့ကို ရည်စူးမြှုပ်နှံထားရင်း မိမိတို့၏ ကိုယ်ပိုင် နေရာကို မှန်ကန်စွာ ပိုင်းခြားသိမြင်သည့်အခါ ဘုရားသခင်၏ စိတ်ကျေနပ်မှုကို ၎င်းတို့ စွမ်းဆောင်ရရှိကြပေသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မရဲ့ စိတ်နှလုံးဟာ ပိုပြီး လင်းလက်သွားတယ်။ ကျွန်မမှာရှိတဲ့ အစွမ်းအစဟာ ဘုရားသခင် သတ်မှတ်ပြဋ္ဌာန်းပေးထားတာ ဖြစ်လို့၊ ဒါကို မှန်မှန်ကန်ကန် ရှုမြင်ပြီး ကိုယ့်နေရာကိုယ် ဖော်ထုတ်ရမယ်လေ။ ဘုရားသခင်က ကျွန်မတို့ တစ်ယောက်ချင်းစီကို မတူညီတဲ့ အစွမ်းအစတွေ ပေးသနားထားပြီး၊ ကျွန်မတို့အပေါ် သူ့ရဲ့ တောင်းဆိုချက်တွေကလည်း မတူညီဘူး။ ကျွန်မတို့ရဲ့ တာဝန်တွေမှာ ပူးပေါင်းဆောင်ရွက်ကြတဲ့အခါ အချင်းချင်း ကိုယ့်အားသာချက်နဲ့ အားနည်းချက်တွေကို အပြန်အလှန် ဖြည့်ဆည်းပေးကြရမှာ ဖြစ်တယ်။ လူတိုင်းမှာ အသုံးချရမယ့် ကိုယ်ပိုင် အားသာချက်တွေ ရှိတယ်၊ အကောင်းဆုံး ပူးပေါင်းဆောင်ရွက်ဖို့ ကြိုးစားမှသာ ကျွန်မရဲ့ တာဝန်တွေကို ထမ်းဆောင်မှုက ဘုရားသခင်ရဲ့ ရည်ရွယ်ချက်တွေနဲ့ ကိုက်ညီနိုင်မှာပါ။ နောက်ပိုင်း ကိုယ့်တာဝန်တွေမှာ ပူးပေါင်းဆောင်ရွက်ကြတဲ့အခါ ကျွန်မရဲ့ ညီအစ်မတွေက ကျွန်မထက် ပိုကောင်းအောင် လုပ်နိုင်တာကို မြင်ရရင်၊ ကျွန်မရဲ့ ကိုယ်ပိုင် အားနည်းချက်တွေကို ဖြည့်ဆည်းဖို့ သူတို့ရဲ့ အားသာချက်တွေဆီကနေ သင်ယူဖို့ ကြိုးစားတယ်။ ဒီလိုမျိုး လက်တွေ့လုပ်ဆောင်တဲ့အခါ ကျွန်မ ပိုပြီး အေးဆေးသက်သာနဲ့ လွတ်လပ်လာသလို ခံစားရတယ်။ ဒီလို နားလည်သဘောပေါက်မှုနဲ့ ဝင်ရောက်မှုမျိုး ရနိုင်တာဟာ ဘုရားသခင်ရဲ့ နှုတ်ကပတ်တော်တွေကြောင့် သက်သက်ပါပဲ။


၆၉။ နာမကျန်းမှုနှင့်ပတ်သက်သော စိုးရိမ်ပူပန်မှုများကို လက်လွှတ်ခြင်း

ယန်ကျွင်း၊ တရုတ်ပြည်

၂၀၂၃ ခုနှစ်၊ အစပိုင်းမှာ ကျွန်တော့်ခေါင်းထဲမှာ တစီစီနဲ့ အသံမြည်နေပြီး ကျွန်တော်က သွေးတိုးတက်လေ့ရှိတာကို တွေးမိပြီး သွေးပေါင်ချိန်ကြည့်လိုက်တယ်။ အံ့သြစရာကောင်းတာက ကျွန်တော့်ရဲ့ သွေးပေါင်ချိန်ဟာ အောက်သွေး ၁၁၀၊ အထက်သွေး ၁၆၀ ဖြစ်နေပါရော။ ကျွန်တော် လန့်သွားပြီး တွေးမိတာပေါ့။ “ဘာလို့ ဒီလောက်တောင် မြင့်နေရတာလဲ။ ဒီအတိုင်းသာဆိုရင် အနှေးနဲ့အမြန် တစ်ခုခုတော့ သေချာပေါက် ဖြစ်မှာပဲ” ပေါ့။ ကျွန်တော့်အဖေတုန်းက သွေးတိုးပြီး လေဖြတ်ခဲ့တာကို ကျွန်တော် သတိရမိတယ်။ တစ်နာရီကျော်ကြာအောင် အစွမ်းကုန် ကယ်ဆယ်ကုသခဲ့ပေမဲ့ အဖေက ဆုံးသွားခဲ့ရှာတယ်။ ကျွန်တော့်အဒေါ်ဆိုရင်လည်း သွေးတိုးပြီး လေဖြတ်လို့ နှစ်ရက်ပဲကြာတယ်၊ ဆုံးသွားခဲ့တယ်။ နောက်ပိုင်းမှာ ကျွန်တော့်အစ်ကို၊ အစ်မနဲ့ ကျွန်တော်လည်း သွေးတိုးရောဂါ ဖြစ်လာကြတယ်။ ဆရာဝန်ကတော့ ကျွန်တော်တို့မှာ မျိုးရိုးလိုက်တဲ့ ရာဇဝင်ရှိပုံရတယ်လို့ ပြောပြီး နောက်နောင် ပိုဂရုစိုက်ဖို့ အကြံပေးခဲ့တယ်။ ကျွန်တော် နည်းနည်းကြောက်သွားပြီး အဖေနဲ့ အဒေါ်တို့လိုမျိုး ရုတ်တရက် သေဆုံးသွားမှာကို စိုးရိမ်မိတယ်။ ကျွန်တော် အရင်က တွေးခဲ့ဖူးတာက ကျွန်တော် ဘုရားသခင်ကို ယုံကြည်တာပဲ၊ ဘုရားသခင်က ကျွန်တော့်ကို ကာကွယ်မှာပါ၊ သွေးတိုးလောက်ကတော့ ဘာမှ ပြောပလောက်တဲ့ကိစ္စ မဟုတ်ပါဘူး၊ ပြဿနာအကြီးစားမဟုတ်တာ သေချာပါတယ် ပေါ့။ ဒါပေမဲ့ အခု သွေးပေါင်ချိန် ဒီလောက်တက်နေတာကို မြင်လိုက်ရတော့ ကျွန်တော် နည်းနည်း ညည်းညူမိတယ်။ “ငါ အသင်းတော်မှာ တာဝန်ထမ်းဆောင်နေတာ နှစ်တွေအကြာကြီး ရှိနေပြီ၊ ဘုရားသခင်က ဘာလို့ ဒီရောဂါကို မပျောက်ကင်းစေတာလဲ။ တစ်နေ့ သွေးပေါင်ချိန်တက်ပြီး ငါလဲကျသွားရင် ဘယ်လိုလုပ်မလဲ။ မသေရင်တောင် ဒုက္ခိတဖြစ်သွားနိုင်တယ်၊ အဲဒီကျရင် ငါဘယ်လိုလုပ် ကယ်တင်ခြင်းခံရနိုင်မှာလဲ။ အဲဒါကို ထိန်းချုပ်ဖို့ နည်းလမ်းတစ်ခု ငါ ရှာမှဖြစ်မယ်၊ မဟုတ်ရင် ဒီရောဂါ ပိုဆိုးလာပြီး ငါအသက်ဆုံးရှုံးသွားနိုင်တယ်” ဆိုပြီး တွေးမိတယ်။ အဲဒီအချိန်ကစပြီး ကျွန်တော့်ကျန်းမာရေးကို အထူးဂရုစိုက်လာတော့တာပေါ့။ တာဝန်ထမ်းဆောင်ဖို့ ဘယ်နေရာကိုပဲသွားသွား သွေးတိုးရောဂါ ကုသတဲ့နည်းလမ်းတွေကို မေးမြန်းဖို့ ကျွန်တော် ဘယ်တော့မှ မမေ့ခဲ့သလို အားလပ်ချိန်ရတိုင်း အွန်လိုင်းမှာ ရှာဖွေခဲ့တယ်။ ရေလောင်းတဲ့တာဝန်အတွက် လိုအပ်တဲ့ စည်းမျဉ်းတွေကို လေ့လာဖို့ ကျွန်တော် လစ်ဟင်းခဲ့တယ်၊ အချိန်မီ နောက်ဆက်တွဲလုပ်ဆောင်ပြီး ဖြေရှင်းရမဲ့ ကိစ္စတွေကိုလည်း မဖြေရှင်းခဲ့ဘူး။ ကျွန်တော့်စိတ်တစ်ခုလုံးက ဒီရောဂါကို ကုသဖို့အပေါ်မှာပဲ အာရုံရောက်နေခဲ့တာ။ ကိုယ့်တာဝန်အပေါ် ဒီလိုသဘောထားတာ မသင့်လျော်မှန်း ကျွန်တော် သိပေမဲ့ ယုံကြည်သူအသစ်တွေကို ရေလောင်းဖို့ လိုအပ်တဲ့ အချိန်နဲ့ အားစိုက်ရမှာအကြောင်း တွေးပြီး ကျွန်တော့်သွေးပေါင်ချိန် ပိုတက်လာမှာကို စိုးရိမ်ခဲ့တယ်၊ ရောဂါကုသဖို့ နည်းလမ်းရှာဖို့က အရေးကြီးတယ်လို့ တွေးခဲ့တယ်။ ဒီလိုအတွေးမျိုးနဲ့ဆိုတော့ ကျွန်တော့်ရဲ့ အပြစ်မကင်းတဲ့စိတ်လေးနည်းနည်းက ပျောက်သွားတယ်။

တစ်ခါတုန်းက သွေးတိုးရောဂါကုသဖို့ ရိုးရာဆေးနည်းတစ်ခု ကျွန်တော် ရခဲ့တယ်၊ လူတော်တော်များများ အဲဒီနည်းနဲ့ သက်သာသွားတယ်လို့ ကြားတာနဲ့ ကျွန်တော် ဝမ်းသာအားရ စမ်းကြည့်လိုက်တာပေါ့။ ခဏကြာတော့ အံ့သြစရာကောင်းတာက သွေးပေါင်ချိန် ကျမသွားတဲ့အပြင် တကယ်တမ်းကျတော့ ပိုတက်လာပြီး အထက်သွေး ၁၈၀ အထိ ရောက်သွားတယ်။ ဒါနဲ့ ကျွန်တော် ကြောင်သွားပြီး “ငါ့သွေးပေါင်ချိန်က ဘယ်လိုလုပ် တက်လာရတာလဲ” လို့ ကိုယ့်ကိုယ်ကိုယ် မေးမိတယ်။ ကျွန်တော် အရမ်းကြောက်သွားတယ်၊ အဖေနဲ့ အဒေါ်တို့လိုမျိုး ရုတ်တရက် သေဆုံးသွားမှာကို စိုးရိမ်ခဲ့တယ်။ သွေးတိုးကြောင့် လေဖြတ်သွားတဲ့သူတွေ၊ တချို့ဆိုရင် ဝှီးချဲပေါ်ရောက်ပြီး ပါးရွဲ့သွားတာတွေ၊ ကိုယ့်ကိုယ်ကိုယ် မပြုစုနိုင်တော့တာတွေ၊ တခြားသူတွေဆို ကိုယ်တစ်ခြမ်းလေဖြတ်သွားတာတွေကိုလည်း ကျွန်တော် တွေးမိတယ်။ တစ်နေ့ကျရင် ကျွန်တော်လည်း သူတို့လို ဖြစ်သွားမှာကို ကြောက်ခဲ့တာ။ တွေးလေလေ ကျွန်တော် ပိုကြောက်လေလေဖြစ်ပြီး စိုးရိမ်ပူပန်မှုတွေနဲ့ ပြည့်နှက်နေတော့တာပေါ့၊ ကျွန်တော့်စိတ်က တာဝန်အပေါ်မှာ မရှိတော့ပါဘူး။ ကျွန်တော် တွေးမိတယ်၊ “ငါ အိမ်ပြန်အနားယူပြီး ရောဂါပျောက်အောင်ကုပြီးမှ တာဝန်တွေကို ပြန်ထမ်းဆောင်သင့်တယ် ထင်တယ်” ပေါ့။ ဒါပေမဲ့ တရုတ်ကွန်မြူနစ်ပါတီ ရဲတွေရဲ့ လိုက်ဖမ်းတာ ခံနေရတော့ ကျွန်တော် အိမ်မပြန်နိုင်ဘူး၊ ဒါကြောင့် ဆေးကုသရင်းနဲ့ပဲ တာဝန်ကို ဆက်ထမ်းဆောင်ရတော့တာပေါ့။ အဲဒီနောက်ပိုင်း ကျွန်တော့်ရဲ့ ရုပ်ပိုင်းဆိုင်ရာ အခြေအနေကို ပိုပြီး ဂရုစိုက်လာတယ်၊ ခေါင်းမူးတာ၊ ခေါင်းကိုက်တာဖြစ်တိုင်း သွေးပေါင်များ ပြန်တက်လာပြီလား၊ လမ်းလျှောက်ရင်း လဲကျသွားပြီး ပြန်မထနိုင်တော့ဘဲ ဖြစ်သွားမလားဆိုပြီး မတွေးဘဲ မနေနိုင်ဖြစ်ရတယ်။ နေ့တိုင်း စိတ်တထင့်ထင့်နဲ့ ဖြစ်နေရပြီး ဒီဟာကြောင့် ကျွန်တော် တာဝန်ထမ်းဆောင်တာကို ထိခိုက်လာတယ်။ နောက်ပိုင်းမှာ သွေးတိုးရှိတဲ့လူတွေက ညဘက် ညဉ့်နက်တဲ့အထိ မနေသင့်ဘူးလို့ ကြားတာနဲ့ ကျွန်တော် ညဘက် စောစောအိပ်တယ်၊ အရေးတကြီးလုပ်ရမဲ့ အလုပ်တွေကို အလုအယက် မလုပ်တော့ဘူး။ ဒါပေမဲ့ နောက်တစ်နေ့ရောက်လို့ လုပ်စရာအလုပ်တွေ ဘယ်လောက်များနေလဲဆိုတာ မြင်လိုက်ရတဲ့အခါ ဖိအားများပြီး ထိတ်လန့်သလို ခံစားရတယ်။ အဲဒီကာလတုန်းက ကျွန်တော့်စိတ်က ရောဂါအပေါ်မှာပဲ အပြည့်အဝ ရောက်နေခဲ့တာ၊ ကျွန်တော့်တာဝန်တွေမှာ ထိရောက်မှုက အရမ်းကျသွားပြီး ရေလောင်းခြင်းအလုပ်ကို နှောင့်နှေးစေခဲ့တယ်။ အပြစ်မကင်းတဲ့စိတ် ခံစားရပေမဲ့ ရောဂါအကြောင်း တွေးလိုက်တာနဲ့ အဲဒီ အပြစ်မကင်းတဲ့စိတ် ပျောက်သွားပါလေရော။ နေ့တိုင်း ကျွန်တော် ဘာစားလို့ရလဲ၊ ဘာစားလို့မရဘူးလဲ၊ ရောဂါကို ဘယ်လိုဂရုစိုက်ရမလဲ ဆိုတာတွေကိုပဲ အာရုံစိုက်နေပြီး တာဝန်ထမ်းဆောင်ဖို့ လုံးဝ စိတ်မရှိဘူး။ ကျွန်တော့်စိတ်ထဲမှာ ညည်းညူသံတချို့တောင် ထွက်လာပြီး တွေးမိတယ်၊ “ငါ အသင်းတော်မှာ တာဝန်ထမ်းဆောင်ရင်း ဒုက္ခခံပြီး ကိုယ့်ကိုယ်ကိုယ် အသုံးခံနေတာပဲ၊ ဘုရားသခင်က ဘာလို့ ငါ့ကို မကာကွယ်ပေးတာလဲ။ ငါ့အခြေအနေက သက်သာမလာတဲ့အပြင် တကယ်တမ်းကျတော့ ဆက်တိုက် ပိုဆိုးလာတယ်။ အခု ငါဘယ်လိုလုပ် တာဝန်ကို ကောင်းကောင်း ထမ်းဆောင်နိုင်မှာလဲ” ပေါ့။ ကျွန်တော့်စိတ်နှလုံးက ဘုရားသခင်နဲ့ ပိုပိုပြီးတော့ ဝေးကွာလာပြီး ဆုမတောင်းချင်တော့ဘူး။ ကျွန်တော် တကယ်ကို စိတ်မချမ်းမသာဖြစ်ပြီး သောကရောက်ရတယ်၊ ဘယ်နေ့မှာမဆို သေခြင်းတရားက ကျွန်တော့်ဆီ ရောက်လာနိုင်မှာကို အရမ်းကြောက်ခဲ့တာ။ ကျွန်တော့်ရဲ့ နာကျင်မှုတွေကြားထဲမှာ ဘုရားသခင်ရဲ့ ရည်ရွယ်ချက်ကို နားလည်ဖို့ လမ်းပြပေးပါလို့ ဘုရားသခင်ဆီ ကျွန်တော် ဆုတောင်းခဲ့တယ်။

နောက်ပိုင်းမှာ ဒီဘုရားနှုတ်ကပတ်တော်တွေကို ကျွန်တော် ဖတ်ရတယ်။ “၎င်းတို့ နေမကောင်းကြောင်း သိကြသူအချို့လည်း ရှိ၏။ ဆိုလိုသည်မှာ ၎င်းတို့တွင် တကယ် နာမကျန်းဖြစ်ခြင်း အချို့ သို့မဟုတ် အခြားတစ်ခု၊ ဥပမာအားဖြင့် အစာအိမ်ရောဂါများ၊ ခါးနှင့် ခြေထောက် နာကျင်ကိုက်ခဲမှု၊ အဆစ်ရောင်နာရောဂါ၊ ဒူလာရောဂါအပြင် အရေပြားရောဂါများ၊ မီးယပ်ရောဂါများ၊ အသည်းရောဂါ၊ သွေးတိုးရောဂါ၊ နှလုံးရောဂါ စသည်တို့ ရှိကြသည်ကို ၎င်းတို့ သိကြသည်။ ၎င်းတို့က ‘ငါ၏ တာဝန်ကို ဆက်ထမ်းဆောင်လျှင် ငါ၏ နာမကျန်းဖြစ်ခြင်းအတွက် ကုသစရိတ်ကို ဘုရားအိမ်တော်က ပေးလိမ့်မည်လော။ ငါ၏ နာမကျန်းမှုက ပိုဆိုးသွားပြီး ငါ့တာဝန် ထမ်းဆောင်ခြင်းကို ထိခိုက်လျှင် ဘုရားသခင်က ငါ့ကို ကုသပျောက်ကင်းစေလိမ့်မည်လော။ အခြားလူတို့သည် ဘုရားသခင်ကို ယုံကြည်ပြီးနောက်တွင် ကုသပျောက်ကင်းသွားကြပြီး ဖြစ်သောကြောင့် ငါလည်း ကုသပျောက်ကင်းမည်လော။ အခြားသူများကို ဘုရားသခင်က သနားကြင်နာမှု ပြသကဲ့သို့ပင် ငါ့ကိုလည်း သူကုသပျောက်ကင်းစေမည်လော။ ငါ၏ တာဝန်ကို ငါသစ္စာစောင့်သိစွာ ထမ်းဆောင်လျှင် ဘုရားသခင်က ငါ့ကို အနာငြိမ်းစေသင့်သော်လည်း ဘုရားသခင် ငါ့ကို အနာငြိမ်းစေဖို့ ငါ ဆန္ဒရှိရုံသာဖြစ်ပြီး သူက အနာမငြိမ်းစေပါက မည်သည့်အရာကို ငါ လုပ်ရမည်နည်း’ဟု တွေးကြသည်။ ဤအရာများကို ၎င်းတို့ စဉ်းစားသည့်အခါတိုင်းတွင် ၎င်းတို့၏ စိတ်နှလုံးများ၌ နက်နဲသည့် ပူပန်သောကတစ်ခု ထွက်ပေါ်နေသည်ကို ခံစားကြရသည်။ မိမိတို့၏ တာဝန်ကို ထမ်းဆောင်ခြင်းအား မည်သည့်အခါတွင်မျှ ၎င်းတို့ ရပ်တန့်ခြင်း မရှိကြသကဲ့သို့ လုပ်သင့်သည့်အရာကို အမြဲ လုပ်ကြသော်လည်း မိမိတို့၏ နာမကျန်းမှု၊ မိမိတို့၏ ကျန်းမာရေး၊ အနာဂတ်အကြောင်းနှင့် မိမိတို့၏ အသက်တာနှင့် သေခြင်းတို့အကြောင်း စဉ်ဆက်မပြတ် စဉ်းစားနေကြသည်။ နောက်ဆုံးတွင် ‘ဘုရားသခင်က ငါ့ကို အနာငြိမ်းစေလိမ့်မည်၊ ဘုရားသခင်က ငါ့ကို ဘေးကင်းလုံခြုံစေလိမ့်မည်။ ငါ့ကို ဘုရား စွန့်ပစ်မည် မဟုတ်သကဲ့သို့ ငါ နေမကောင်းဖြစ်သည်ကို မြင်လျှင် ဘုရားသခင်က ရပ်နေပြီး မည်သည့်အရာမျှ မလုပ်ဆောင်ဘဲ နေမည်မဟုတ်’ဟု ဆန္ဒရှိစွာ တွေးတောလျက် ကောက်ချက်ချလိုက်ကြသည်။ ထိုသို့သော အတွေးများအတွက် အခြေခံအကြောင်းရင်း မရှိသကဲ့သို့ ထိုအရာများကို အယူအဆတစ်မျိုးအဖြစ်ပင် ပြော၍ ရနိုင်သည်။ ထိုသို့သော အယူအဆများနှင့် ဤကဲ့သို့သော စိတ်ကူးများဖြင့် လူတို့သည် ၎င်းတို့၏ လက်တွေ့ကျသော အခက်အခဲများကို လုံးဝ ဖြေရှင်းနိုင်လိမ့်မည် မဟုတ်သကဲ့သို့ ၎င်းတို့၏ အတွင်းကျကျ စိတ်နှလုံးများတွင် ၎င်းတို့၏ ကျန်းမာရေး၊ နာမကျန်းမှုများနှင့်ပတ်သက်၍ ရေးတေးတေး စိတ်ဖိစီး၊ သောကရောက်ပြီး စိုးရိမ်ကြလေသည်။ ဤအရာများအတွက် မည်သူက တာဝန်ယူမည်၊ သို့မဟုတ် ၎င်းတို့အတွက် တစ်ဦးတလေက တာဝန်ယူမည်၊ မယူမည်ကို ၎င်းတို့ လုံးဝ မသိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) “၎င်းတို့ အမှန်တကယ် နာမကျန်းမဖြစ်ကြသကဲ့သို့ မည်သည့်အရာဖြင့်မျှ ရောဂါရှာမတွေ့သော်လည်း ၎င်းတို့တွင် ငုပ်နေသော ရောဂါအချို့ရှိသည်ကို သိကြသည့်သူအချို့လည်း ရှိသည်။ မည်သည့် ငုပ်နေသော ရောဂါနည်း။ ဥပမာအားဖြင့် နှလုံးရောဂါ၊ ဆီးချိုရောဂါ၊ သို့မဟုတ် သွေးတိုးရောဂါကဲ့သို့သော မျိုးရိုးလိုက်သည့် ရောဂါတစ်ခု ဖြစ်နိုင်သည်၊ သို့မဟုတ် မှတ်ဉာဏ်ချွတ်ယွင်းခြင်း၊ အကြောအားနည်း၍ ခြေလက်တုန်သော ရောဂါ၊ သို့မဟုတ် ကင်ဆာတစ်မျိုးမျိုး ဖြစ်နိုင်သည်။ ဤသည်တို့မှာ ငုပ်နေသော ရောဂါများ ဖြစ်သည်။...မိမိတို့၏ ငုပ်နေသော ရောဂါနှင့်ပတ်သက်၍ တစ်ခုခု မလုပ်ဆောင်မိရန် အစွမ်းကုန် ကြိုးစားကြသော်လည်း တစ်နေ့နေ့ တစ်ချိန်ချိန်တွင်၊ သို့မဟုတ် ၎င်းတို့ မသိလိုက်ဘဲ ဤငုပ်နေသော ရောဂါ ၎င်းတို့အပေါ် ရုတ်တရက် ဖြစ်ပေါ်ခြင်းမှ တားဆီးဖို့ ရိုးရာဆေးမျိုးစုံကို ၎င်းတို့ ရံဖန်ရံခါ အမှုမဲ့အမှတ်မဲ့ ရှာဖွေကြဆဲ ဖြစ်သည်။ လူအချို့မှာ တရုတ်ဆေးဖက်ဝင်အပင်အချို့ကို သုံးစွဲဖို့ မကြာမကြာ ပြင်ဆင်ကောင်း ပြင်ဆင်နိုင်သည်။ လူအချို့က လိုအပ်သည့်အခါ သုံးစွဲနိုင်သည့် အသင့်ဖော်စပ်ထားသည့် ရိုးရာဆေးမြီးတိုများကို ရံဖန်ရံခါ သွားတောင်းနေကြစဉ်တွင် လူအချို့မှာ ၎င်းတို့ လေ့ကျင့်ခန်းလုပ်ပြီး စမ်းသပ်လုပ်ဆောင်နိုင်ရန်အလို့ငှာ လေ့ကျင့်ခန်း အကြံဉာဏ်များကို အွန်လိုင်းတွင် မကြာမကြာ သွားရှာကြသည်။ ငုပ်နေသည့် ရောဂါတစ်ခုသာ ဖြစ်ကောင်းဖြစ်နိုင်သော်လည်း ၎င်းတို့၏ စိတ်ထဲ၌ ထိပ်ဆုံးနေရာတွင် ရှိနေဆဲဖြစ်သည်။ ဤလူများသည် နေမကောင်း မဖြစ်နိုင်သော်လည်း၊ သို့မဟုတ် ရောဂါလက္ခဏာ တစ်ခုတလေ လုံးဝ မရှိနိုင်သော်လည်း ထိုအရာနှင့်ပတ်သက်၍ စိုးရိမ်မှုနှင့် သောကတို့ဖြင့် ပြည့်နေကြဆဲဖြစ်ကာ ဆုတောင်းခြင်း၊ သို့မဟုတ် မိမိတို့တာဝန်များကို ထမ်းဆောင်ခြင်းမှတစ်ဆင့် ၎င်းတို့ထဲမှ ဤအပျက်သဘောဆောင်သည့် စိတ်ခံစားမှုများကို ပိုမိုကောင်းမွန်လာစေဖို့၊ သို့မဟုတ် ပပျောက်စေဖို့ အမြဲ မျှော်လင့်လျက် ၎င်းတို့စိတ်ထဲတွင် ထိုအရာနှင့်ပတ်သက်၍ စိတ်ဖိစီးပြီး စိတ်ဓာတ်ကျနေကြလေသည်။...မွေးဖွားခြင်း၊ အိုမင်းသည့်အရွယ်၊ နာမကျန်းမှုနှင့် သေခြင်းတို့သည် လူသားမျိုးနွယ်ကြားတွင် မပြတ်တမ်းဖြစ်ပြီး ဘဝတွင် ရှောင်လွှဲ၍မရသော်လည်း မိမိတို့တာဝန်များကို ထမ်းဆောင်သည်ဖြစ်စေ၊ မထမ်းဆောင်သည်ဖြစ်စေ ဇာတိခန္ဓာ၏ အခက်အခဲများ၊ ရောဂါများနှင့်ပတ်သက်၍ စိတ်ဖိစီးခြင်း၊ ပူပန်သောက ရောက်ခြင်းနှင့် စိုးရိမ်မှုထဲသို့ ကျဆင်းသွားကြသည့် ရုပ်ပိုင်းဆိုင်ရာ ကျန်းမာရေးအခြေအနေ တစ်ခုခု၊ သို့မဟုတ် အထူး နာမကျန်းဖြစ်ခြင်းတစ်ခုခု ရှိကြသည့်သူများရှိသည်။ မိမိတို့ နာမကျန်းမှုနှင့်ပတ်သက်၍ ၎င်းတို့ စိုးရိမ်ကြသည်၊ မိမိတို့၏ နာမကျန်းမှုက မိမိတို့ကို ဖြစ်စေမည့် အခက်အခဲများစွာနှင့်ပတ်သက်၍ ၎င်းတို့၏ နာမကျန်းမှုက ဆိုးရွားလာခြင်း ရှိမရှိ၊ အမှန်ဆိုးရွားလာပါက အကျိုးဆက်များက မည်သည့်အရာများ ဖြစ်လိမ့်မည်ဆိုသည်နှင့် ထိုနာမကျန်းမှုကြောင့် ၎င်းတို့ သေဆုံးမည်လောဆိုသည်တို့ကို စိုးရိမ်ကြသည်။ အထူး အခြေအနေများနှင့် အချို့သော ဆက်စပ်စဉ်းစားရမည့် အကြောင်းအရာများတွင် ဤမေးခွန်းတစ်သီတစ်တန်းက ၎င်းတို့ကို စိတ်ဖိစီးခြင်း၊ ပူပန်သောကနှင့် စိုးရိမ်မှုထဲသို့ နွံနစ်လာစေပြီး မိမိတို့ကိုယ်ကို မလွတ်မြောက်စေနိုင်ကြချေ။ ၎င်းတို့တွင် ရှိသည်ဟု သိထားပြီးသားဖြစ်သည့် ဆိုးရွားသော ရောဂါကြောင့်၊ သို့မဟုတ် ရှောင်ရှားရန် မည်သည့်အရာမျှ ၎င်းတို့ မလုပ်ဆောင်နိုင်သည့် ငုပ်နေသော ရောဂါတစ်ခုကြောင့် လူအချို့သည် စိတ်ဖိစီးခြင်း၊ ပူပန်သောကနှင့် စိုးရိမ်မှု အခြေအနေတစ်ခုတွင်ပင် အသက်ရှင်ကြပြီး ဤအပျက်သဘောဆောင်သည့် စိတ်ခံစားမှုများ၏ လွှမ်းမိုးခြင်း၊ သက်ရောက်ခြင်းနှင့် ထိန်းချုပ်ခြင်းတို့ကို ၎င်းတို့ ခံရလေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေက ကျွန်တော့်အခြေအနေကို အတိအကျ ဖော်ထုတ်လိုက်တာပဲ။ ကျွန်တော့်မှာ သွေးတိုးရှိပြီး မျိုးရိုးလိုက်တဲ့ ရာဇဝင်ရှိမှန်း သိကတည်းက တစ်နေ့ကျရင် အဖေနဲ့ အဒေါ်တို့လို ရုတ်တရက် သေဆုံးသွားနိုင်တယ်ဆိုပြီး ကျွန်တော် စိုးရိမ်ခဲ့တာ။ ဘုရားသခင်ကို လက်ခံပြီးတဲ့နောက်မှာ ကျွန်တော့်ရောဂါကို ကိုယ်တော် ပျောက်ကင်းစေလိမ့်မယ်လို့ မျှော်လင့်ပြီး ဘုရားသခင်ဆီ အပ်နှံခဲ့တယ်။ ဒါပေမဲ့ တာဝန်ထမ်းဆောင်တာ နှစ်အတော်ကြာတဲ့အထိ သွေးပေါင်ချိန်က ကျမသွားတဲ့အပြင် ဆက်ပြီး တက်နေခဲ့တယ်။ ဒါကြောင့် တစ်နေ့ကျရင် ရုတ်တရက် သေသွားနိုင်တယ်လို့ ကျွန်တော် စိုးရိမ်ခဲ့တယ်၊ အထူးသဖြင့် သွေးတိုးနောက်ဆက်တွဲရောဂါတွေကြောင့် ကိုယ့်ကိုယ်ကိုယ် မပြုစုနိုင်တဲ့ လူတချို့ကို မြင်တဲ့အခါ တစ်နေ့ကျရင် ကျွန်တော်လည်း သူတို့လို ဖြစ်သွားနိုင်တယ်ဆိုပြီး ပိုစိုးရိမ်လာတယ်။ သောကရောက်ပြီး စိုးရိမ်ပူပန်မှုတွေနဲ့ အသက်ရှင်နေရတော့ ဆေးနည်းတွေကိုပဲ အမြဲရှာဖွေနေပြီး တာဝန်ထမ်းဆောင်ဖို့ စိတ်လုံးဝမပါတော့ဘူး။ ရောဂါကုသဖို့ပဲ ကျွန်တော့်အားအင်တွေကို မြှုပ်နှံထားပြီး တာဝန်နဲ့သက်ဆိုင်တဲ့ စည်းမျဉ်းတွေကို လေ့လာဖို့ စိတ်မပါတော့ဘူး။ လူသစ်တွေရဲ့ ပြဿနာတွေကို မိတ်သဟာယပြုပြီး ဖြေရှင်းပေးဖို့ အလျင်စလိုမလုပ်ပေးခဲ့ဘူး၊ အဲဒါက ရေလောင်းခြင်းအလုပ်ကို ထိခိုက်စေခဲ့တယ်။ ဒီအချိန်ကျမှ သောကရောက်ပြီး စိုးရိမ်ပူပန်မှုတွေနဲ့ အသက်ရှင်နေတာက ပိုပြီးထိတ်လန့်တာနဲ့ အမှောင်ထုဆီကိုပဲ ဦးတည်စေတယ်ဆိုတာ၊ ပြီးတော့ သေခြင်းတရား အရိပ်အောက်မှာ အမြဲတမ်း ကြောက်လန့်တကြား အသက်ရှင်နေရတာကြောင့် ကျွန်တော့်စိတ်နှလုံးက ဘုရားသခင်နဲ့ ပိုပိုပြီး ဝေးကွာလာတယ်ဆိုတာကို နောက်ဆုံးမှာ ကျွန်တော် သဘောပေါက်လိုက်တယ်။ ကျွန်တော် ဒီလိုမျိုး ပုန်ကန်ပြီး ဆက်အသက်မရှင်ချင်တော့ဘူး၊ ဒါကြောင့် သောကရောက်ခြင်းနဲ့ စိုးရိမ်ပူပန်ခြင်းဆိုတဲ့ အပျက်သဘောဆောင်တဲ့ စိတ်ခံစားချက်တွေကနေ လွတ်မြောက်အောင် လမ်းပြပေးဖို့ ဘုရားသခင်ဆီ ဆုတောင်းခဲ့တယ်။

အဲဒီနောက်မှာ ဒီဘုရားနှုတ်ကပတ်တော်တွေကို ကျွန်တော် ဖတ်ရတယ်။ “အယောက်တိုင်း၏ ဘဝသက်တမ်းကို ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ မကျန်းမာမှုတစ်ခုသည် ဆေးပညာရှုထောင့်မှ ကြည့်လျှင် ရောဂါကျွမ်းကောင်း ကျွမ်းနေနိုင်သော်လည်း ဘုရားသခင်၏ ရှုထောင့်အမြင်မှ ကြည့်လျှင် သင်၏ သက်တမ်းသည် မပြီးသေးဘဲ သင်၏အချိန် မကျသေးပါက သင်သေချင်လျှင်ပင် သေ၍မရနိုင်ပေ။ သင့်ထံတွင် ဘုရားသခင်ထံမှ တာဝန်ပေးစေခိုင်းချက်တစ်ခု ရှိပြီး သင်၏ အထူးတာဝန်က မပြီးဆုံးသေးလျှင် သင်သည် သေစေနိုင်လောက်သည်ဟု ယူဆရသော နာမကျန်းမှုတစ်ခု ဖြစ်လျှင်ပင် သေမည် မဟုတ်ပေ။ ဘုရားသခင်က သင့်ကို ခေါ်ဆောင်ဦးမည်မဟုတ်ပေ။ သင်သည် ဆုတောင်းခြင်းနှင့် သမ္မာတရားကို ရှာဖွေခြင်း မပြုလျှင်ပင်၊ ပြီးလျှင် သင်၏ မကျန်းမာခြင်းကို ကုသရန် အာရုံမစိုက်လျှင်ပင် သို့မဟုတ် သင်၏ ကုသမှုကို နှောင့်နှေးနေလျှင်ပင် သေဆုံးမည် မဟုတ်ပေ။...လူတို့သည် နာမကျန်းဖြစ်သည်ဖြစ်စေ၊ မဖြစ်သည်ဖြစ်စေ ၎င်းတို့ အသက်ရှင်နေစဉ် ၎င်းတို့၏ ကျန်းမာရေးကို ထိန်းသိမ်းထားခြင်းနှင့် ပတ်သက်၍ သာမန်သိနားလည်မှု ရှိရမည်ကိုကား ပြောနေရန် မလိုပေ။ ဤသည်မှာ ဘုရားသခင်က လူသားကို ပေးထားသည့် ပင်ကိုအသိစိတ်ဖြစ်သည်။ ယင်းမှာ ဘုရားသခင်က တစ်စုံတစ်ဦးကို ပေးထားသည့် လွတ်လပ်သော စိတ်ဆန္ဒအတွင်း ထိုသူပိုင်ဆိုင်သင့်သည့် ဆင်ခြင်တုံတရားနှင့် သာမန်သိနားလည်မှု ဖြစ်သည်။ သင်သည် နာမကျန်းဖြစ်သည့်အခါ ဤနာမကျန်းမှုကို ကိုင်တွယ်ရေးအတွက် ကျန်းမာရေးစောင့်ရှောက်မှု၊ ကုသမှုတို့နှင့် စပ်လျဉ်းသည့် သာမန်သိနားလည်မှုတချို့ကို နားလည်သဘောပေါက်သင့်သည်။ ဤသည်မှာ သင်လုပ်သင့်သည့် အရာဖြစ်သည်။ သို့သော် သင်၏ မကျန်းမာမှုအပေါ် ဤကဲ့သို့ သဘောထားခြင်းသည် သင့်အတွက် ဘုရားသခင် ကြိုတင်ပြဋ္ဌာန်းထားသည့်ဘဝသက်တမ်းကို စိန်ခေါ်ရန် ရည်ရွယ်ခြင်း မဟုတ်သကဲ့သို့ သင့်အတွက် ဘုရားသခင် ကြိုတင်ပြဋ္ဌာန်းထားသည့် ဘဝသက်တမ်းကို သင်အပြည့်အဝ နေထိုင်နိုင်မည်ဟု အာမခံရန် ရည်ရွယ်ခြင်းလည်း မဟုတ်။ ဤသည်မှာ မည်သည့်အရာကို ဆိုလိုသနည်း။ ယင်းကို ဤနည်းဖြင့် ပြောဆိုနိုင်သည်။ အရေးတယူဆောင်ရွက်မှု မရှိသည့်ဟန်ပန်ဖြင့် သင်သည် မိမိ၏ မကျန်းမာမှုကို လေးလေးနက်နက် သဘောမထားလျှင်ပင် သင်ထမ်းဆောင်သင့်သည့် မည်သည့်နည်းဖြင့်မဆို သင်၏ တာဝန်ကို ထမ်းဆောင်ဆဲဖြစ်ပြီး သင်၏ တာဝန်ကို နှောင့်နှေးစေခြင်း မရှိဘဲ အခြားသူများထက် အနည်းငယ်သာ၍ အနားယူပါက သင်၏ နာမကျန်းမှုသည် သာ၍ ဆိုးရွားလာလိမ့်မည် မဟုတ်သည့်အပြင် ထိုနာမကျန်းမှုကြောင့် သင်သေရလိမ့်မည်လည်း မဟုတ်။ အရာရာတိုင်းသည် ဘုရားသခင် လုပ်ဆောင်သည့် အရာအပေါ် မူတည်ပေသည်။ တစ်နည်းအားဖြင့် ဘုရားသခင်၏ အမြင်တွင် သင့်အတွက် ကြိုတင်ပြဋ္ဌာန်းထားသည့် ဘဝသက်တမ်းသည် ကံမကုန်သေးပါက သင် နေမကောင်းလျှင်ပင် သူသည် သင့်ကို သေဆုံးခွင့် ပေးလိမ့်မည် မဟုတ်ပေ။ သင်၏ မကျန်းမာမှုက ရောဂါမကျွမ်းသော်လည်း သင်၏ အချိန်ကျလာပြီးဖြစ်ပါက ဘုရားသခင်သည် သူ အလိုရှိသည့် မည်သည့်အချိန်တွင်မဆို သင့်ကို ခေါ်ဆောင်သွားလိမ့်မည် ဖြစ်သည်။ ဤသည်မှာ ဘုရားသခင်၏ စိတ်ကူးအပေါ်တွင် လုံးဝဥဿုံ မူတည်နေသည် မဟုတ်လော။ ယင်းသည် သူ၏ ကြိုတင်ပြဋ္ဌာန်းထားချက်အပေါ် လုံးဝ မူတည်နေပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေ လူတစ်ယောက်ရဲ့ အသက်တိုတာ၊ ရှည်တာကို ဘုရားသခင်က ကြိုတင်သတ်မှတ်ထားတယ်၊ နေမကောင်းဖြစ်တာ၊ မဖြစ်တာ၊ ရောဂါအကြီးအသေးပေါ်မှာ မူတည်တာ မဟုတ်ဘူးဆိုတာကို ကျွန်တော် နားလည်လိုက်တယ်။ ကျွန်တော့်အမေလိုပဲလေ၊ ကျွန်တော် မှတ်မိသလောက်ဆို အမေက အမြဲတမ်း နေမကောင်းဖြစ်နေတာ၊ ဆေးရုံတက်လိုက်ဆင်းလိုက်နဲ့ ဆေးသောက်နေရတာ နှစ်ပေါင်းများစွာ ကြာပြီ။ အဖေက ကျန်းမာရေးကောင်းပြီး ဆယ်စုနှစ်ပေါင်းများစွာ ဆေးသောက်တာ မတွေ့ရဖူးလို့ အမေက အဖေ့ထက် အသက်ပိုရှည်မှာ မဟုတ်ဘူးလို့ မိသားစုထဲက လူတိုင်း ပြောခဲ့ကြတာ။ ဒါပေမဲ့ အံ့သြစရာကောင်းတာက အဖေက ရုတ်တရက် ဦးနှောက်သွေးကြောပေါက်ပြီး ဆုံးသွားခဲ့တယ်၊ ဆရာဝန်ဆီ အမြဲသွားပြနေရတဲ့ အမေကတော့ အခုထိ အသက်ရှင်နေတုန်းပဲ။ ဒီဥပမာတွေကနေ လူတစ်ယောက် ဘယ်အချိန်သေမယ်ဆိုတာက သူ့အပေါ်မှာ မူတည်တာ မဟုတ်ဘူးဆိုတာကို ကျွန်တော် မြင်လိုက်ရတယ်။ လူတစ်ယောက်က နေမကောင်းမဖြစ်ရင်တောင် သက်တမ်းကုန်ရင် သေမှာပဲ၊ သက်တမ်းမကုန်သေးရင်တော့ သေလောက်တဲ့ရောဂါ ရှိရင်တောင် သေမှာ မဟုတ်ဘူးလေ။ အရာအားလုံးက ဘုရားသခင်ရဲ့ ကြိုတင်သတ်မှတ်ချက်အောက်မှာပဲ ရှိပါတယ်။ ဒါပေမဲ့ ကျွန်တော်ကတော့ ကိုယ့်သေရေးရှင်ရေးကို ကိုယ့်လက်ထဲမှာ အမြဲ ဆုပ်ကိုင်ထားချင်ပြီး ကိုယ့်ကံကြမ္မာကို ထိန်းချုပ်ချင်ခဲ့တာ။ ကျွန်တော်က ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို နားမလည်ခဲ့တာပဲ၊ ကျွန်တော် အရမ်းကို မသိနားမလည်ဖြစ်ပြီး မာနထောင်လွှားခဲ့တာ။ ဒါကို သဘောပေါက်လိုက်တော့ ကျွန်တော် ကိုယ့်ကိုယ်ကိုယ် အရမ်းရွံရှာမိပြီး ကိုယ့်ရောဂါကို ဘုရားသခင်ဆီ အပ်နှံဖို့ ဆန္ဒရှိလာတယ်။ အဲဒီအချိန်မှာ ကျွန်တော် လွတ်မြောက်သွားသလို ခံစားရပြီး အရင်လို သိပ်မစိုးရိမ်တော့သလို သိပ်လည်း သောကမရောက်တော့ဘူး။

နောက်ပိုင်းမှာ ညီအစ်ကိုမောင်နှမတွေက ဘုရားနှုတ်ကပတ်တော်တစ်ပိုဒ် ပို့ပေးလိုက်တယ်၊ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ရောဂါဝေဒနာ ရောက်လာတာဟာ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကနေ လာတယ်ဆိုတာကို နောက်ဆုံးမှာ ကျွန်တော် နားလည်သွားတယ်။ ဘုရားသခင်က ပြောသည် “တစ်စုံတစ်ဦးအတွက် အကြီးစားဖြစ်စေ၊ အသေးစားဖြစ်စေ နာမကျန်းမှုတစ်ခု ဖြစ်စေရန် ဘုရားသခင် စီစဉ်သည့်အခါ ထိုသို့လုပ်ဆောင်ရာတွင် ဘုရားသခင်၏ ရည်ရွယ်ချက်မှာ နေမကောင်းခြင်း၊ နာမကျန်းမှုက သင့်ကို ဖြစ်စေသည့် အန္တရာယ်၊ နာမကျန်းမှုက သင့်ကိုဖြစ်စေသည့် အဆင်မပြေမှုများနှင့် အခက်အခဲများအပြင် နာမကျန်းမှုက သင့်ကို ခံစားစေသည့် ခံစားချက် အမြောက်အမြားအားလုံးကို ခရေစေ့တွင်းကျ သင့်အား နားလည်စေဖို့ မဟုတ်ပေ။ သူ၏ ရည်ရွယ်ချက်မှာ သင့်အတွက် နေမကောင်းခြင်းမှတစ်ဆင့် နာမကျန်းဖြစ်ခြင်းကို နားလည်ခံစားစေရန် မဟုတ်။ ထို့ထက် သူ၏ ရည်ရွယ်ချက်မှာ သင့်အတွက် နာမကျန်းဖြစ်ခြင်းမှတစ်ဆင့် သင်ခန်းစာများ သင်ယူဖို့၊ ဘုရားသခင်၏ ရည်ရွယ်ချက်များကို မည်သို့သဘောပေါက်ရမည်ကို မည်သို့ ခံစားရမည်ကို သင်ယူဖို့၊ သင် နာမကျန်းဖြစ်သည့်အခါ သင် ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများနှင့် ဘုရားသခင်အပေါ် သင် ခံယူသည့် သဘောထားများကို သိရှိရန်၊ ဘုရားသခင်ကို စစ်မှန်သည့် ကျိုးနွံနာခံမှုအား သင်စွမ်းဆောင်ရရှိနိုင်ရန်နှင့် သင်၏ သက်သေခံချက်တွင် ခိုင်ခိုင်မာမာ ရပ်တည်နိုင်ရန်အလို့ငှာ ဘုရားသခင်၏ အချုပ်အခြာအာဏာနှင့် အစီအစဉ်များကို မည်သို့ ကျိုးနွံနာခံရမည်ဆိုသည်ကို သင်ယူရန် ဖြစ်သည်။ ဤသည်မှာ လုံးဝ အဓိက သော့ချက်ဖြစ်သည်။ ဘုရားသခင်သည် နာမကျန်းဖြစ်ခြင်းမှတစ်ဆင့် သင့်ကို ကယ်တင်ကာ သန့်စင်ရန် ဆန္ဒရှိသည်။ သင်နှင့်ပတ်သက်၍ မည်သည့်အရာကို သန့်စင်စေရန် သူ ဆန္ဒရှိသနည်း။ ဘုရားသခင်အပေါ် သင်၏ လွန်ကဲသော ဆန္ဒများနှင့် တောင်းဆိုချက်များအားလုံးကို သန့်စင်စေရန်နှင့် ရှင်ကျန်ပြီး အသက်ရှင်ရန် ဖြစ်သည့်နည်းဖြင့် သင် ပြုလုပ်သည့် အမျိုးမျိုးသော တွက်ချက်မှုများ၊ အကဲဖြတ်ချက်များနှင့် အစီအစဉ်များကိုပင် သန့်စင်စေရန် သူ ဆန္ဒရှိသည်။ ဘုရားသခင်က သင့်ကို အစီအစဉ်များ ပြုလုပ်ရန် မစေခိုင်းပေ။ သင့်ကို အကဲဖြတ်ရန် သူ မစေခိုင်းသကဲ့သို့ သူ့အပေါ် လွန်ကဲသည့် ဆန္ဒများတစ်ခုတလေ ထားရှိခွင့် သူ မပေးပေ။ သင့်အနေဖြင့် သူ့ကို ကျိုးနွံနာခံရန်နှင့် သင်၏ ကျိုးနွံနာခံခြင်းကို လက်တွေ့လုပ်ဆောင်မှုနှင့် အတွေ့အကြုံတွင် နာမကျန်းမှုအပေါ် သင်၏ ကိုယ်ပိုင် သဘောထားကို သိရှိရန်၊ ပြီးလျှင် သင့်ကို သူ ပေးသည့် ဤရုပ်ခန္ဓာ အခြေအနေများအပြင် သင်၏ ကိုယ်ပိုင် ကိုယ်ရေးကိုယ်တာ ဆန္ဒများအပေါ် သင်၏ သဘောထားကို သိရှိရန်သာ သူတောင်းဆိုသည်။ ဤအရာများကို သင် သိရှိလာသည့်အခါ ဘုရားသခင်က သင့်အတွက် နာမကျန်းဖြစ်ခြင်း အခြေအနေများ စီစဉ်ဖွဲ့စည်းခဲ့သည်မှာ၊ သို့မဟုတ် သင့်ကို ဤရုပ်ခန္ဓာအခြေအနေများ သူ ပေးခဲ့သည်မှာ သင့်အတွက် မည်မျှ အကျိုးရှိသည်ဆိုသည်ကို သင် အသိအမှတ်ပြုနိုင်ပြီး သင်၏ စိတ်သဘောထားကို ပြောင်းလဲခြင်းအတွက်၊ ကယ်တင်ခြင်းကို သင် ရယူခြင်းအတွက်၊ ပြီးလျှင် သင်၏ အသက်ဝင်ရောက်ခြင်းအတွက် ထိုအရာများ မည်မျှပင် အထောက်အကူပြုသည်ဆိုသည်ကို သင်နားလည်ခံစားနိုင်ပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ရောဂါဝေဒနာ ခံစားရတာက ပြင်ပ ဓမ္မဓိဋ္ဌာန်ကျတဲ့ အကြောင်းပြချက်တွေကို ရှာဖို့မဟုတ်ဘူး၊ ကြောက်ရွံ့မှုနဲ့ ရုန်းကန်နေရဖို့၊ ဒါမှမဟုတ် အဲဒီကနေ ထွက်ပြေးဖို့ ကြိုးစားရမှာ မဟုတ်ဘူးဆိုတာကို ဘုရားနှုတ်ကပတ်တော်တွေကနေ ကျွန်တော် နားလည်ခဲ့တယ်။ ဒါတွေတစ်ခုမှ ဘုရားသခင်ရဲ့ ရည်ရွယ်ချက် မဟုတ်ပါဘူး။ ဘုရားသခင်ရဲ့ ရည်ရွယ်ချက်က လူတွေအနေနဲ့ ရောဂါဝေဒနာတွေကနေတစ်ဆင့် သင်ခန်းစာယူဖို့၊ ဘုရားသခင်ရဲ့ ရည်ရွယ်ချက်ကို နားလည်ဖို့၊ ကိုယ့်ဖောက်ပြန်ပျက်စီးမှုကို ဆင်ခြင်သုံးသပ်ပြီး သိမြင်ဖို့၊ ပြီးတော့ ကိုယ့်ရဲ့ အသက်စိတ်သဘောထားမှာ အပြောင်းအလဲတချို့ ကြုံတွေ့ဖို့ပါပဲ။ ကျွန်တော် နေမကောင်းဖြစ်တုန်းက ဘုရားသခင်ရဲ့ ရည်ရွယ်ချက်ကို နားမလည်ခဲ့သလို မရှာဖွေခဲ့တာတွေ၊ အဲဒီအစား သောကရောက်ပြီး စိုးရိမ်ပူပန်မှုတွေနဲ့ အသက်ရှင်ခဲ့တာတွေ၊ ကျွန်တော့်ကို မကာကွယ်ပေးလို့၊ ရောဂါကို မပျောက်ကင်းစေလို့ဆိုပြီး ဘုရားသခင်ကိုတောင် ညည်းညူခဲ့တာတွေကို ကျွန်တော် တွေးမိတယ်။ ဒါက ဘုရားသခင်ရဲ့ ရည်ရွယ်ချက်နဲ့ လုံးဝ ဆန့်ကျင်ဘက်ဖြစ်နေခဲ့တာ။ ဒီလိုပုံစံနဲ့ ကျွန်တော် ဘယ်လိုလုပ် ကိုယ့်ကိုယ်ကိုယ် နားလည်ပြီး သင်ခန်းစာယူနိုင်မှာလဲ။ ဒါကို တွေးမိတော့ ကျွန်တော် စပြီး ဆင်ခြင်သုံးသပ်မိတယ်၊ “ငါ့ရောဂါ သက်သာမလာတုန်းက ငါ ဘာလို့ ဘုရားသခင်ကို ညည်းညူခဲ့တာလဲ” ပေါ့။ ဆင်ခြင်သုံးသပ်နေတုန်းမှာ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့ပြီး ကိုယ့်ကိုယ်ကိုယ် နားလည်မှုတချို့ ရရှိခဲ့တယ်။ ဘုရားသခင်က ပြောသည် “၎င်းတို့ကို ငါ အနာငြိမ်းစေနိုင်၍သာ ငါ့ကို များစွာသောသူတို့က ယုံကြည်ကြသည်။ ၎င်းတို့၏ခန္ဓာကိုယ်များမှ မသန့်ရှင်းသော ဝိညာဉ်များကို နှင်ထုတ်ရန် ငါ၏တန်ခိုးကို အသုံးပြုနိုင်၍သာ ငါ့ကို များစွာသောသူတို့က ယုံကြည်ကြပြီး၊ ငါ့ထံမှ ငြိမ်သက်ခြင်းနှင့် ဝမ်းမြောက်ခြင်းတို့ကို ၎င်းတို့ ရနိုင်လိမ့်မည် ဖြစ်သောကြောင့်သာ ငါ့ကို များစွာသော သူတို့က ယုံကြည်ကြပေသည်။ သာ၍ကြီးမားသော ရုပ်ဝတ္ထုဆိုင်ရာ ကြွယ်ဝမှုကို ငါ့ထံမှ တောင်းခံရန်သာ များစွာသောသူတို့က ငါ့ကို ယုံကြည်ကြသည်။ ဤဘဝကို အေးအေးချမ်းချမ်း ကုန်ဆုံးပြီး၊ နောင်ဘဝတွင် ဘေးကင်းလုံခြုံမှုရှိဖို့ရန်သာ များစွာသောသူတို့က ငါ့ကို ယုံကြည်ကြသည်။ ငရဲ၏ဒုက္ခဆင်းရဲကို ရှောင်ရှားပြီး၊ ကောင်းကင်၏ကောင်းချီးမင်္ဂလာများ ရရှိရန် များစွာသောသူတို့က ငါ့ကို ယုံကြည်ကြသည်။ များစွာသောသူတို့က ယာယီ ကိုယ်စိတ်ချမ်းသာခြင်းအတွက်သာ ငါ့ကို ယုံကြည်သော်လည်း၊ နောင်ဘဝ၌ မည်သည့်အရာမျှ ရရှိရန် မကြိုးစားကြပေ။ လူများအပေါ် ငါ၏ အမျက်ဒေါသကို ပေးအပ်ပြီး တစ်ချိန်က ၎င်းတို့ ပိုင်ဆိုင်ခဲ့သည့် ဝမ်းမြောက်ခြင်းနှင့် ငြိမ်သက်ခြင်းတို့ကို ငါ သိမ်းယူချိန်တွင် ၎င်းတို့သည် သံသယရှိလာ၏။ ငါသည် လူတို့အား ငရဲ၏ ဆင်းရဲဒုက္ခကို ပေးအပ်ပြီး ကောင်းကင်၏ ကောင်းချီးမင်္ဂလာတို့ကို ပြန်လည် သိမ်းယူသည့်အခါ ၎င်းတို့သည် ဒေါသထောင်းခနဲထွက်လေ၏။ လူများက ၎င်းတို့ကို ရောဂါငြိမ်းစေရန် ငါ့အား တောင်းဆိုပြီး ငါသည် ၎င်းတို့ကို အလေးဂရုမပြုသည့်အပြင် ၎င်းတို့အပေါ် စက်ဆုပ်ရွံရှာမှု ခံစားရသည့်အခါ ၎င်းတို့သည် အောက်လမ်းဆေးဝါးနှင့် မှော်အတတ်တို့၏ နည်းလမ်းကိုသာ ရှာရန် ငါ့ထံမှ ထွက်သွားလေသည်။ ငါ့ထံမှ ၎င်းတို့ တောင်းဆိုခဲ့ပြီးသမျှအားလုံးကို ငါသိမ်းယူလိုက်ချိန်တွင်၊ ၎င်းတို့အားလုံးက အစအနရှာ၍မရအောင် ပျောက်သွားကြ၏။ သို့ဖြစ်၍ ငါ၏ ကျေးဇူးတော်သည် အလွန်ပေါလျှံပြီး ရရန် အကျိုးကျေးဇူးများမှာ အလွန် များလွန်းသောကြောင့် လူများသည် ငါ၌ ယုံကြည်ခြင်း ရှိသည်ဟု ငါဆို၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) ဘုရားနှုတ်ကပတ်တော်တွေကို ဖတ်ပြီးတော့ ကျွန်တော် တော်တော်လေး ရှက်မိတယ်။ ဘုရားသခင် ဖော်ထုတ်လိုက်တာက ကျွန်တော့်အခြေအနေ အတိအကျပါပဲ။ ပြန်ကြည့်လိုက်တော့ အစတုန်းက ကောင်းချီးတွေနဲ့ ကျေးဇူးတော် ရဖို့အတွက် ဘုရားသခင်ကို ကျွန်တော် ယုံကြည်ခဲ့တာ၊ ဘုရားသခင်ကို ယုံကြည်ပြီး တာဝန်ထမ်းဆောင်နေသရွေ့ ကိုယ်တော်က ကျွန်တော့်ကို စောင့်ရှောက်ကာကွယ်မှာပဲ၊ ရောဂါဘယ၊ ဘေးအန္တရာယ် ကင်းရှင်းပြီး အေးအေးချမ်းချမ်း သက်သောင့်သက်သာ နေရဖို့ သေချာအောင် လုပ်ပေးမှာပဲလို့ ထင်ခဲ့တာလေ။ ဒါကြောင့် ကျွန်တော့်အခြေအနေ ပိုဆိုးလာတဲ့အခါ ကျွန်တော် ပုံမှန်မဟုတ်သလို ပြုမူခဲ့တယ်၊ ဘုရားသခင်ကို ညည်းညူပြီး ငြင်းခုံခဲ့တယ်၊ တာဝန်တွေမှာ ဝတ်ကျေတမ်းကျေ လုပ်ပြီး တာဝန်မဲ့ခဲ့တယ်၊ တာဝန်တွေကို စွန့်လွှတ်ဖို့တောင် စဉ်းစားခဲ့တယ်။ ဘုရားသခင်ကို ယုံကြည်ခြင်းကနေတစ်ဆင့် ကျွန်တော် ကောင်းချီးမင်္ဂလာကို ရှာဖွေနေမှန်း၊ ဘုရားသခင်ရဲ့ ကာကွယ်မှုနဲ့ ကောင်းချီးတွေကို ရဖို့၊ ကိုယ့်တာဝန်တွေ၊ ပေးဆပ်မှုတွေ၊ အသုံးခံမှုတွေကို လဲလှယ်ဖို့ ကြိုးစားနေမှန်း ရောဂါပျောက်ကင်းဖို့ မျှော်လင့်နေမှန်း ကျွန်တော် မြင်လိုက်ရတယ်။ ဒါက လှည့်ဖြားမှုဖြစ်ပြီး ဘုရားသခင်နဲ့ အပေးအယူလုပ်ဖို့ ဗြောင်ကျကျ ကြိုးစားတာပဲ။ ကျွန်တော် ပေါလုရဲ့ လမ်းကြောင်းကို လျှောက်နေတာပဲ။ ပေါလုက ဘုရားသခင်ကို ကျေနပ်စေဖို့ ဖန်ဆင်းခံတစ်ယောက်အနေနဲ့ သူ့တာဝန်ကို ကောင်းကောင်း ထမ်းဆောင်ဖို့အတွက် နှစ်ပေါင်းများစွာ အလုပ်လုပ်ပြီး ကိုယ့်ကိုယ်ကိုယ် အသုံးခံခဲ့တာ မဟုတ်ဘူး၊ ဆုလာဘ်နဲ့ သရဖူရဖို့အတွက် လုပ်ခဲ့တာလေ။ သူက နောက်ဆုံးမှာ အခုလိုပြောပြီး သူ့ရဲ့ တကယ့်ခံစားချက်တွေကို ပြသွားခဲ့တယ်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) ပေါလုက ဖြောင့်မတ်ခြင်းသရဖူကို တောင်းဆိုဖို့နဲ့ ကောင်းချီးမင်္ဂလာကို ရှာဖွေဖို့ သခင့်အတွက် အလုပ်လုပ်ခဲ့တာ။ ကျွန်တော့်ယုံကြည်ခြင်းနဲ့ တာဝန်တွေမှာလည်း ကောင်းချီးမင်္ဂလာနဲ့ ငြိမ်သက်ခြင်းကို ရှာဖွေနေခဲ့တာပဲ၊ ဒီအရာတွေကို မရတဲ့အခါ ဘုရားသခင်ကို ငြင်းခုံပြီး အတိုက်အခံလုပ်ခဲ့တယ်။ ကျွန်တော့်မှာ ဘုရားသခင်ကို ကြောက်ရွံ့တဲ့ စိတ်နှလုံး မရှိခဲ့ဘူး။ ကျွန်တော် ဘယ်လောက်တောင် အသိစိတ်ကင်းမဲ့ပြီး ဆင်ခြင်တုံတရားမဲ့ခဲ့လဲ၊ ဘယ်လောက်တောင် စက်ဆုပ်စရာကောင်းခဲ့လဲဆိုတာ ကျွန်တော် မြင်လိုက်ရတယ်။ အဲဒီအချိန်မှာ ကျွန်တော် နောင်တရပြီး အပြစ်ရှိတယ်လို့ ခံစားရတယ်။ ဘုရားသခင်ကို လှည့်ဖြားဖို့၊ အပေးအယူလုပ်ဖို့ ကျွန်တော် မကြိုးစားချင်တော့ပါဘူး။ ကိုယ့်တာဝန်တွေကို ကောင်းကောင်း ထမ်းဆောင်ပြီး ဘုရားသခင်ရဲ့ စိတ်နှလုံးကို နှစ်သိမ့်ပေးချင်တာပဲ ရှိတော့တယ်။ နောက်ပိုင်းမှာ တာဝန်ထမ်းဆောင်တဲ့အခါ ဉာဏ်အလင်းပေးပြီး လမ်းပြပေးပါလို့ ဘုရားသခင်ဆီ ကျွန်တော် ခဏခဏ ဆုတောင်းခဲ့တယ်၊ နာမကျန်းဖြစ်ခြင်းကနေတစ်ဆင့် ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်တတ်အောင် လေ့လာနိုင်ဖို့ပါ။ သတိမထားမိလိုက်ဘဲနဲ့ ကျွန်တော့်အခြေအနေ တော်တော်လေး တိုးတက်လာပြီး တာဝန်ထမ်းဆောင်ဖို့ စိတ်ပါလာတယ်။

နောက်ပိုင်း ဆေးရုံကို သွားစစ်တော့ သွေးပေါင်ချိန် တော်တော်မြင့်နေတုန်းပဲဆိုတာ တွေ့လိုက်ရတယ်၊ ဒါနဲ့ မစိုးရိမ်ဘဲ မနေနိုင် ပြန်ဖြစ်လာတယ်၊ “သွေးပေါင်ချိန်က ဒီလောက် မြင့်နေရင် တစ်နေ့ ရုတ်တရက် သေသွားမလား” ဆိုပြီး တွေးမိတယ်။ ကျွန်တော် စိုးရိမ်ပူပန်မှုတွေနဲ့ ပြန်ပြီး အသက်ရှင်နေမှန်း သတိပြုမိလိုက်တာနဲ့ ဘုရားနှုတ်ကပတ်တော်တွေဆီကို ပြန်လှည့်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတိုင်း ဤဘဝတွင် သေခြင်းကို ရင်ဆိုင်ရမည်၊ ဆိုလိုသည်မှာ သေခြင်းသည် မိမိတို့၏ ခရီးအဆုံး၌ လူတိုင်း ရင်ဆိုင်ရမည့်အရာ ဖြစ်သည်။ သို့ရာတွင် သေခြင်းနှင့်ဆိုင်သည့် မတူကွဲပြားသော အင်္ဂါရပ်များစွာ ရှိ၏။ ဤအရာများထဲမှ တစ်ခုမှာ ဘုရားသခင် ကြိုတင်စီမံထားသည့် အချိန်တွင် သင်သည် သင်၏ တာဝန်ကို ပြီးစီးပြီးဖြစ်ကာ ဘုရားသခင်သည် သင်၏ ဇာတိခန္ဓာ အသက်ကို နိဂုံးချုပ်လိုက်ပြီး သင်၏ ဇာတိခန္ဓာအသက်က အဆုံးသတ်တစ်ခုသို့ ရောက်လာလင့်ကစား ဤသည်မှာ သင်၏ အသက် အဆုံးသတ်သွားခြင်းဖြစ်သည်ဟု မဆိုလိုပေ။ လူတစ်ဦးသည် ဇာတိခန္ဓာမရှိသည့်အခါ ၎င်းတို့၏ အသက်အဆုံးတိုင်သွားပေသည်။ ထိုသို့ဖြစ်သလော။ (မဟုတ်ပါ။) သေပြီးနောက်တွင် သင်၏ အသက် တည်ရှိသည့် ပုံသဏ္ဌာန်သည် သင် အသက်ရှင်နေခဲ့စဉ် ဘုရားသခင်၏ အမှုတော်နှင့် နှုတ်ကပတ်တော်များကို သင် သဘောထားခဲ့ပုံအပေါ် မူတည်ပေသည်။ ဤသည်မှာ အလွန် အရေးကြီး၏။ သေပြီးနောက် သင် တည်ရှိသည့် ပုံသဏ္ဌာန်၊ သို့မဟုတ် သင် တည်ရှိမည်၊ မတည်ရှိမည်ဆိုသည်မှာ သင်အသက်ရှင်နေစဉ် ဘုရားသခင်နှင့် သမ္မာတရားအပေါ် သင်၏ သဘောထားအပေါ် မူတည်လိမ့်မည်။ သင် အသက်ရှင်နေစဉ် သေခြင်းနှင့် နာမကျန်းမှုမျိုးစုံကို သင် ရင်ဆိုင်ရသည့်အခါ သမ္မာတရားအပေါ် သင်၏ သဘောထားမှာ ပုန်ကန်ခြင်း၊ ဆန့်ကျင်ခြင်းနှင့် သမ္မာတရားကို အလွန်အမင်း မနှစ်မြို့ခြင်း သဘောထားတစ်ခု ဖြစ်ပါက သင်၏ ဇာတိခန္ဓာအသက် အဆုံးတိုင်သွားမည့် အချိန်ရောက်လာသည့်အခါ သေဆုံးပြီးနောက် မည်သည့် နည်းလမ်းဖြင့် သင် တည်ရှိလိမ့်မည်နည်း။ သင်သည် အခြား တစ်နည်းနည်းဖြင့် မုချ တည်ရှိလိမ့်မည်ဖြစ်ပြီး သင်၏ အသက်သည် မုချ ဆက်ရှိလိမ့်မည် မဟုတ်။ အပြန်အလှန်အားဖြင့် သင် အသက်ရှင်နေစဉ် ဇာတိခန္ဓာတွင် အသိရှိနေချိန် သမ္မာတရားနှင့် ဘုရားသခင်အပေါ် သင်၏ သဘောထားသည် ကျိုးနွံနာခံခြင်းနှင့် သစ္စာစောင့်သိခြင်းတစ်ခုဖြစ်ကာ သင်သည် စစ်မှန်သည့် ယုံကြည်ခြင်းရှိပါက သင်၏ ဇာတိခန္ဓာ အသက် အဆုံးသတ်တစ်ခုသို့ ရောက်လာလျှင်ပင် သင်၏ အသက်သည် အခြားသောလောကတွင် မတူကွဲပြားသည့် ပုံသဏ္ဌာန်တစ်ခုဖြင့် ဆက်လက် တည်ရှိလိမ့်မည်ဖြစ်သည်။ ဤသည်မှာ သေခြင်းနှင့်ဆိုင်သည့် ရှင်းပြချက်တစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) လူတစ်ယောက်ရဲ့ သေခြင်း၊ ရှင်ခြင်းကို ဘုရားသခင်က ကြိုတင်သတ်မှတ်ထားတယ်၊ လူတိုင်း သေရမှာဖြစ်ပေမဲ့ သေခြင်းရဲ့ သဘောသဘာဝနဲ့ သေပြီးနောက် ရလဒ်ကတော့ လူတစ်ယောက်နဲ့တစ်ယောက် မတူဘူးဆိုတာ ဘုရားနှုတ်ကပတ်တော်တွေကနေ ကျွန်တော် နားလည်ခဲ့တယ်။ ဒီရလဒ်က အသက်ရှင်နေစဉ်ကာလမှာ သမ္မာတရားနဲ့ တာဝန်တွေအပေါ်ထားတဲ့ လူတစ်ယောက်ရဲ့ သဘောထားအပေါ်မှာ မူတည်တယ်။ ကျွန်တော် ပေတရုအကြောင်း တွေးမိတယ်။ သခင်ယေရှုက သူ့သိုးတွေကို ထိန်းကျောင်းဖို့နဲ့ ကျွေးမွေးဖို့ ပေတရုကို တာဝန်ပေးအပ်ခဲ့တယ်၊ ပေတရုက သခင်ယေရှုရဲ့ တာဝန်ပေးစေခိုင်းချက်ကို သူ့ဘဝတစ်လျှောက်လုံးရဲ့ သာသနာအဖြစ် ခံယူခဲ့တယ်။ ညှဉ်းပန်းနှိပ်စက်မှု၊ ဆင်းရဲဒုက္ခ၊ ဒါမှမဟုတ် ရောဂါဝေဒနာနဲ့ စစ်ဆေးတာတွေ ကြုံရပေမဲ့ သူ ဘယ်တော့မှ တာဝန်ကို လက်မလွှတ်ခဲ့ဘူး။ ယုံကြည်သူတွေကို ရေလောင်းပေးခဲ့တယ်၊ သူတို့ရဲ့ ယုံကြည်ခြင်းကို ခိုင်ခံ့စေခဲ့တယ်၊ လက်ဝါးကပ်တိုင်မှာ ပြောင်းပြန် ရိုက်သတ်ခံရပြီး သူ့အသက်တာ အဆုံးသတ်တဲ့အချိန်အထိပေါ့။ ပေတရုက သေခြင်းတရားကို မကြောက်ဘဲ ရင်ဆိုင်ခဲ့တယ်၊ သူ့အသက်ကို စတေးပြီး ဘုရားသခင် ပေးအပ်ထားတဲ့ သာသနာကို ပြီးမြောက်အောင် လုပ်ခဲ့တဲ့အတွက် ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ ပေါလုအကြောင်းလည်း ကျွန်တော် တွေးမိတယ်။ သူ့အပေါ်ကို ဘုရားသခင်ရဲ့ အလင်းတော်ကျရောက်ပြီးတဲ့နောက် သခင့်ရဲ့ ဧဝံဂေလိတရားကို ဟောပြောဖို့ ဒုက္ခတွေအများကြီးခံခဲ့တယ်။ ဒါပေမဲ့ သူက သူ့ရဲ့ ဒုက္ခခံစားခြင်းကို ကောင်းချီးရဖို့ အခြေအနေတစ်ခုအနေနဲ့၊ ဘုရားသခင်ဆီကနေ သရဖူရဖို့ အပေးအယူလုပ်စရာတစ်ခုအနေနဲ့ ရှုမြင်ခဲ့တာ။ သူ့ရဲ့ ကြိုးစားအားထုတ်မှုတွေက ဘုရားသခင်နဲ့ အပေးအယူလုပ်ဖို့ ကြိုးစားတာပဲ၊ သူကိုယ်တိုင်အတွက် ကောင်းချီးရဖို့ ရည်ရွယ်ချက်နဲ့ လုပ်ဆောင်ခဲ့တာ။ ဖန်ဆင်းခံတစ်ယောက်ရဲ့ သာသနာကို ဖြည့်ဆည်းဖို့ မဟုတ်ဘဲ သူက ဘုရားသခင်ကို ပုန်ကန်ပြီး အတိုက်အခံလုပ်နေခဲ့တာ။ သူက ဘုရားသခင်ရဲ့ အသိအမှတ်ပြုခြင်းကို မရရှိခဲ့တဲ့အပြင် အပြစ်တင်စီရင်တာကို ခံခဲ့ရတယ်။ ပေတရုနဲ့ ပေါလုရဲ့ ဥပမာတွေကနေ ကိုယ်ရေးကိုယ်တာ တောင်းဆိုချက်တွေ မပါဘဲ တာဝန်ထမ်းဆောင်ဖို့အတွက် ကိုယ့်အသက်တာကို အပြည့်အဝ မြှုပ်နှံပြီး နေထိုင်တာက တန်ဖိုးအရှိဆုံးနဲ့ အဓိပ္ပာယ်အရှိဆုံးပဲဆိုတာကို ကျွန်တော် နားလည်ခဲ့တယ်။ ဒါက ဖန်ဆင်းခံတစ်ယောက် လုပ်သင့်တဲ့အရာဖြစ်ပြီး ဘုရားသခင်ရဲ့ အသိအမှတ်ပြုခြင်းနဲ့ ကိုက်ညီတဲ့အရာ ဖြစ်ပါတယ်။ ပြန်ပြီး ဆင်ခြင်သုံးသပ်ကြည့်တော့ တာဝန်တွေအပေါ်ထားတဲ့ ကျွန်တော့်သဘောထားက ပေါလုနဲ့ တစ်ထပ်တည်းဖြစ်နေတာကို တွေ့ရတယ်။ ပေးဆပ်မှုတွေ၊ အသုံးခံမှုတွေကို ကောင်းချီးရယူမဲ့ နည်းလမ်းတစ်ခုအဖြစ် ကျွန်တော် ရှုမြင်ခဲ့တယ်၊ ဘုရားသခင်က ကျွန်တော့်ရောဂါကို ပျောက်ကင်းစေမယ်လို့ မျှော်လင့်ခဲ့တယ်၊ ကျွန်တော် လိုချင်တာ မရတဲ့အခါ ဘုရားသခင်ကို ညည်းညူခဲ့တယ်။ ဇာတိပကတိကို ဖြည့်ဆည်းဖို့အတွက်ပဲ ကျွန်တော် ဒီလိုဆက်ပြီး အသက်ရှင်နေမယ်ဆိုရင်၊ ကျွန်တော် ကျန်းမာပြီး ရောဂါဘယ၊ ဘေးအန္တရာယ်ကင်းနေရင်တောင်၊ ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားက မပြောင်းလဲဘဲ ဘုရားသခင်ကို ဆက်ပြီး အတိုက်အခံလုပ်နေမယ်ဆိုရင် ကျွန်တော်က လမ်းလျှောက်နေတဲ့ အလောင်းကောင်လို အသက်ရှင်နေတာ မဟုတ်ဘူးလား။ ဒါက ဘာအဓိပ္ပာယ်ရှိမှာလဲ။ ကျွန်တော် ပေတရုရဲ့ နမူနာကို လိုက်ရမယ်။ ကျွန်တော့်မှာ ပေတရုလို အစွမ်းအစ၊ ဒါမှမဟုတ် သူ့လို လူ့သဘာဝ မရှိပေမဲ့၊ ဘုရားသခင်ကို ကျေနပ်စေဖို့ ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ပြီး ကိုယ့်တာဝန်တွေကို ကောင်းကောင်း ထမ်းဆောင်ဖို့ အစွမ်းကုန် ကြိုးစားရမယ်။ ဒါမှသာ တစ်နေ့ ကျွန်တော် သေသွားရင်တောင် နောင်တရစရာ ရှိမှာမဟုတ်ဘူး၊ အနည်းဆုံးတော့ ကျွန်တော့်ဝိညာဉ်က သက်သာရာရပြီး ငြိမ်သက်ခြင်းရှိမှာပါ။ အဲဒီနောက်ပိုင်းကစပြီး တာဝန်ထမ်းဆောင်တဲ့အခါ ကျွန်တော် တော်တော်ပိုပြီး သက်သောင့်သက်သာဖြစ်လာတယ်။ ရောဂါရဲ့ ဘောင်ခတ်တာကို မခံရတော့ဘူး။ တစ်ခါတလေ တာဝန်ထမ်းဆောင်ရင်း ခေါင်းမူးလာတဲ့အခါ သင့်တော်သလို အနားယူတယ်၊ ဆရာဝန်ညွှန်ကြားတဲ့အတိုင်း ဆေးသောက်တယ်၊ ထိုင်တာကြာလို့ နေလို့မကောင်းရင် ထပြီး လေ့ကျင့်ခန်းလုပ်တယ်၊ ကိုယ်လက်ဆန့်တယ်။ တာဝန်ကို မနှောင့်နှေးအောင် ကျွန်တော် ကြိုးစားတယ်။ ညီအစ်ကိုမောင်နှမတွေက အကူအညီတောင်းလို့ အလုပ်ထဲက ပြဿနာတွေကို ဖြေရှင်းပေးရတဲ့အခါ အားစိုက်ရတာကို ကျွန်တော် စိတ်မပျက်တော့ဘူး၊ မိတ်သဟာယပြုပေးဖို့နဲ့ ပြဿနာတွေကို ဖြေရှင်းပေးဖို့ ကျွန်တော် အစွမ်းကုန် လုပ်တယ်။ တာဝန်အပေါ် စိတ်နှစ်ထားတဲ့အခါ တစ်ခါတလေ သတိမထားမိလိုက်ဘဲ ညဉ့်နက်တဲ့အထိ အလုပ်လုပ်မိတယ်၊ ခေါင်းလည်း မမူးဘူး။ နောက်ဆုံးတော့ ဆေးသောက်တာ ရပ်လိုက်တယ်။ ကျွန်တော့်အခြေအနေက ပိုမဆိုးလာတဲ့အပြင် ပိုပြီး သက်သောင့်သက်သာဖြစ်လာတယ်။ သွေးတိုးရောဂါက ကျွန်တော် ထင်သလောက် ကြောက်စရာမကောင်းဘူး ဖြစ်နေတာကိုး။ နာမကျန်းမှုကြောင့်ဖြစ်ရတဲ့ သောက၊ စိုးရိမ်ပူပန်မှုတွေကနေ လွတ်မြောက်အောင် ကူညီပေးခဲ့တာ၊ အပျက်သဘောဆောင်တဲ့ အခြေအနေကနေ ဆွဲထုတ်ပေးခဲ့တာက ဘုရားသခင်ရဲ့ နှုတ်ကပတ်တော်တွေပါပဲ။ အနန္တတန်ခိုးရှင် ဘုရားသခင်ရဲ့ ကျေးဇူးတော်ကို ချီးမွမ်းပါတယ်။


၇၀။ ငွေနှင့် ဂုဏ်အဆင့်အတန်းသည် ကျွန်မအတွက် မည်သည့်အရာကို လုပ်ဆောင်ပေးဖူးသနည်း

နီနာ အိုင်ဗရီကို့စ်နိုင်ငံ

ကျွန်မက ပျက်စီးနေတဲ့ မိသားစုမှာ မွေးခဲ့တာပါ။ ကျွန်မအမေက ကျွန်မကို ကိုယ်ဝန်ရှိနေတုန်း ကျွန်မအဖေက တခြားမိန်းမတစ်ယောက်နဲ့ ထွက်သွားတယ်။ ကျွန်မအမေက ကလေးခြောက်ယောက်ကို စောင့်ရှောက်ဖို့အတွက် အများကြီး ဒုက္ခခံရတယ်။ ညတိုင်းနီးပါး ကျွန်မအမေ ငိုနေတာကို ကျွန်မ ကြားရတယ်။ သူက အရမ်း ခါးခါးသီးသီးငိုနေတဲ့ပုံစံကိုမြင်တော့ ကျွန်မက အိမ်ထောင်နဲ့ ဆက်ဆံရေးတွေအပေါ် အပျက်သဘောမြင်လာတယ်။ ကျွန်မ ကိုယ့်ကိုယ်ကိုယ် ပြောတယ်။ “တခြားလူတစ်ယောက်ကို ကိုယ့်ယုံကြည်မှုအားလုံးကို လုံးဝ ပေးလို့မရဘူး။ ဘယ်သူ့ကိုမှ ဘယ်တော့မှ မယုံနဲ့။ ဘဝမှာ ကိုယ်အားကိုးလို့ရတာက ကိုယ့်ကိုယ်ကိုယ်နဲ့ ကိုယ်လက်နဲ့ရှာထားတဲ့ပိုက်ဆံပဲ” ပေါ့။ အဲဒီအချိန်ကစပြီး ပိုက်ဆံဘယ်လိုရှာရမယ်ဆိုတာ စစဉ်းစားတယ်။ အထက်တန်းကျောင်းမှာ လူတိုင်းက သူတို့အားလပ်ရက်မှာ ပျော်နေတုန်း ကျွန်မအမေနဲ့ ကျွန်မက စားစရာတွေရောင်းဖို့ လမ်းဘေးမှာ ဆိုင်လေးပြင်ဆင်တယ်။ ဒါပေမဲ့ အဲဒီအချိန်တုန်းက ကျွန်မတို့ရတဲ့ပိုက်ဆံက အခြေခံလိုအပ်ချက်တွေကိုပဲ ဝယ်နိုင်တယ်။ ကျွန်မရဲ့ အထက်တန်းကျောင်း ဒုတိယနှစ်မှာ ကျူရှင်ဖိုးမပေးနိုင်လို့ ကျောင်းထွက်လိုက်ရတယ်။ အဲဒီနောက်တော့ ဆိုင်ကိုပဲ ထပ်ဖွင့်တယ်။ အစားအစာတွေပြင်ဆင်ဖို့ မနက်တိုင်း လေး၊ ငါးနာရီလောက် ထပြီး ခြောက်နာရီလောက်မှာ ဆိုင်ကိုသွားတယ်။ သုံးနှစ်ကြာတော့ မြို့ကြီးတစ်ခုမှာ အလုပ်သွားလုပ်ဖို့ လုံလုံလောက်လောက်စုမိတယ်။ ကျွန်မ နေ့တိုင်း မနက်စောစောထပြီး အလုပ်ကြိုးစားတယ်။ ဒါပေမဲ့ ပိုက်ဆံသိပ်မရဘူး။ ကျွန်မက မကျေနပ်ဘူး။ အဲဒါနဲ့ ဆိုင်ခန်းငယ်လေးဖွင့်ဖို့ ကျွန်မချစ်သူကောင်လေးရဲ့ အကူအညီနဲ့ ကျွန်မနှစ်တွေအများကြီးစုထားတာတွေကို သုံးလိုက်တယ်။ နှစ်နှစ်ကြာတော့ ပိုက်ဆံနည်းနည်းရလာပြီး သားသမီးတွေရှိလာတယ်။ ကျွန်မတို့ လက်ထပ်ဖို့ လုပ်တဲ့အချိန်မှာပဲ ကျွန်မချစ်သူက ကျွန်မဆီကနေ အကုန်လိမ်ယူသွားတယ်။ ပိုက်ဆံတွေ အကုန်ယူပြီး ထွက်ပြေးသွားပြီး တခြားမိန်းမတစ်ယောက်နဲ့ အခြေချသွားတယ်။ သူတို့လည်း ကလေးတစ်ယောက်ရတယ်။ ကျွန်မ ကြိုးစားရှာထားတဲ့ ပိုက်ဆံတွေအကုန် မရှိတော့ဘူး။ စိတ်ဓာတ်ကျပြီး စိတ်ဆင်းရဲတာပေါ့။ ကျွန်မအမေအပေါ် ဖြစ်သွားတာကို ကျွန်မ ကြုံလိုက်ရတော့ ယောကျာ်းတွေက စိတ်မချရဘူး ကျွန်မကလေးတွေကို ပျိုးထောင်ဖို့ လုံလောက်တဲ့ငွေကိုရှာဖို့အတွက် အာရုံစိုက်ရမယ်လို့ ခံစားမိတယ်။ ဒါပေမဲ့ ကျွန်မက ဖိအားတွေအများကြီးဖြစ်ပြီး ဆိုင်ဖွင့်ဖို့အတွက် အားမရှိနေဘူး။ ပြီးတော့ နေမကောင်းဖြစ်တယ်။ ဒီမြို့မှာ ကျွန်မ ဆက်မနေချင်တော့ဘူး။ နောက်ပိုင်းမှာ ကျွန်မ ချစ်သူရဲ့ အဖေက သိသွားတော့ ယူကေအတွက် ဗီဇာလျှောက်ဖို့ ကျွန်မအတွက် ပိုက်ဆံအကုန်ခံပေးတယ်။ လေးနှစ်ကြာတော့ ကျွန်မ နေထိုင်ခွင့်ပါမစ်ရပြီး တက္ကသိုလ်တက်လိုက်တယ်။ ပိုက်ဆံတွေပိုရဖို့အတွက် စီးပွားစီမံဘာသာရပ်တွေကို ရွေးလိုက်တယ်။ ၂၀၁၁ခုနှစ်မှာ ကျွန်မက ကျောင်းသားတစ်ယောက်ဖြစ်တဲ့အတွက် ပညာသင်ဆုငွေရတယ်။ မြို့ထဲမှာ အာဖရိကအစားအစာစတိုးဆိုင်ဖွင့်ဖို့ အတွက် ပိုက်ဆံကို အသုံးပြုလိုက်တယ်။

အစပိုင်းမှာ စတိုးဆိုင်က သေးတော့ လူတစ်ယောက်ကိုပဲ ငှားလိုက်တယ်။ စတိုးဆိုင်မှာလုပ်ဖို့ မနက်တိုင်း ငါးနာရီထပြီး ကျွန်မလုပ်လို့ပြီးတော့ ကျောင်းကိုသွားတယ်။ ကျောင်းဆင်းတော့ သန့်ရှင်းရေးလုပ်ဖို့၊ ပစ္စည်းတွေ ပို့ဖို့၊ စာရင်းတွေစီမံဖို့အတွက် စတိုးဆိုင်ကို အမြန်ပြန်သွားတယ်။ တစ်ချိန်တည်းမှာပဲ စီးပွားရေးလုပ်၊ တက္ကသိုလ်မှာ ပညာသင်ပြီး သားသမီးတွေကို ပျိုးထောင်ရတာ တော်တော်ခက်ခဲမှာပဲ။ ဒါပေမဲ့ လူတိုင်းက ကျွန်မအရည်အချင်းကို ချီးကျူးတာကို ကျွန်မကြားရပြီး သူတို့ရဲ့ လေးစားအားကျတဲ့ မျက်လုံးတွေကို တွေ့ရတော့ ကျွန်မ တော်တော်စိတ်ကျေနပ်တယ်။ အဲဒီအချိန်မှာ စတိုးဆိုင်က စီးပွားရေးက အဆင်ပြေတယ်။ ကျွန်မထင်တာထက် ပိုက်ဆံပိုရတယ်။ ဒါပေမဲ့ လုံလောက်တယ်လို့ မခံစားမိဘူး။ ကျွန်မက ဘဏ်ကိုဝယ်နိုင်တဲ့အထိ ချမ်းသာသင့်တယ်။ ဒါဆို သူများတွေက ကျွန်မကို ချီးမွမ်းပြီး အားကျမှာပဲလို့ တွေးမိတယ်။ ကျွန်မ တကယ်တမ်းလိုချင်ခဲ့တာ အဲဒါပဲ။ ဂုဏ်ပိုရှိပြီး ပိုပြီး ချီးမွမ်းခံရဖို့၊ ကျွန်မက အစွမ်းရှိတယ်ဆိုတာ သက်သေပြဖို့ ကျွန်မ ကလေးတွေကို ပျိုးထောင်ပေးပြီး စည်းစိမ်ရှိတဲ့ဘဝကို နေဖို့အတွက် ပိုက်ဆံပိုရအောင် ဆိုင်ရဲ့ အရွယ်အစားကို ထပ်ချဲ့လိုက်တယ်။ သုံးနှစ်ကြာတော့ ကျွန်မရဲ့ ဆိုင်လေးက အာဖရိကနိုင်ငံအမျိုးမျိုးက အစားအစာတွေကို ရောင်းတဲ့ ဆိုင်ကြီးဖြစ်လာတယ်။ ကျွန်မက ဒီမြို့မှာ တစ်ဦးတည်းသော အာဖရိကဆိုင်ရာ စွန့်ဦးလုပ်ငန်းရှင်အဖြစ်လည်း အသိအမှတ်ပြုခံရတယ်။ အထက်တန်းကျောင်းနဲ့ ကောလိပ်ဆရာတွေက ကျွန်မကို စကားပြောဖို့ ယူကေမှာရှိတဲ့ တခြားနိုင်ငံကဝင်လာတဲ့သူတွေကို စိတ်အားတက်စေဖို့ ကျွန်မ ရည်မှန်းချက်တွေ၊ အောင်မြင်မှုတွေအကြောင်းပြောဖို့ ဖိတ်ကြတယ်။ ပြီးတော့ ကျွန်မကို ဆုပစ္စည်းတစ်ခုပေးတယ်။ ကျွန်မက ဆုပစ္စည်းနဲ့အတူ မိန့်ခွန်းတွေပြောဖို့ သွားတော့ လူတိုင်းက ကျွန်မကို သိကြတယ်။ ဒီနှစ်တွေတစ်လျှောက်မှာ ကျွန်မ အလုပ်ကြိုးစားတာ၊ ဒုက္ခခံတာတွေအားလုံးက တန်တယ်၊ ကျွန်မရဲ့ ဘဝပန်းတိုင်တွေက အောင်မြင်ပြီလို့ ခံစားမိတယ်။ ဒါပေမဲ့ ကျွန်မက ပိုက်ဆံရှာတာကို မရပ်ဘူး။ လူမှုအဆင့်အတန်းရှိလာတဲ့နောက်မှာ ကိစ္စတွေလုပ်ပြီး ပိုက်ဆံရှာရတာ ပိုလွယ်လာတာကြောင့်ပေါ့။ ပြီးတော့ ကျော်ကြားချင်တဲ့ ကျွန်မဆန္ဒကလည်း များလာတယ်။ ဒါပေမဲ့ ဒီအချိန်မှာ ကျွန်မ ကိုယ်ခန္ဓာက နေလို့မကောင်းဖြစ်နေပြီ။ ခဏလောက်ပဲ မတ်တပ်ရပ်နိုင်ပြီး ပြန်ထိုင်ရတယ်။ ကျွန်မက ဒူလာရောဂါ၊ အဆစ်အမြစ်ရောဂါ၊ တင်ပါးအာရုံကြောကိုက်ခဲတဲ့ရောဂါတွေရှိတယ်လို့ ဆရာဝန်ကပြောတယ်။ ကျွန်မရဲ့ ကျောရိုးတစ်ခုလုံးက ကိုက်ခဲနေတဲ့ သဘောပေါ့။ ကျွန်မက ပြန်သက်သာလာဖို့ အချိန်လိုတယ်၊ အလုပ်လုပ်လို့ မရတော့ဘူးလို့ ဆရာဝန်ကပြောတယ်။ ဒါပေမဲ့ ကျွန်မရောဂါကို ကျွန်မ အလေးအနက်မထားခဲ့ဘူး။ လေ့ကျင့်ခန်းနည်းနည်းလုပ်ပြီးရင် ပြန်ကောင်းမယ်လို့ ခံစားမိခဲ့တယ်။ ပြီးတော့လည်း စတိုးဆိုင်က စီးပွားရေးက အရမ်းအဆင်ပြေနေတော့ လက်မလွတ်ချင်ဘူး။ အဲဒါနဲ့ အလုပ်ပဲ ဆက်လုပ်တယ်။

၂၀၁၄ အစပိုင်းမှာ ကျွန်မအခြေအနေက ဆိုးလာတယ်။ တစ်ကိုယ်လုံးက နာလာတယ်။ တစ်ကိုယ်လုံးက မီးလောင်နေသလိုမျိုး ပူလောင်နေသလို ခံစားရတယ်။ ကျွန်မ ခြေထောက်တွေက ယောင်နေတာ များတယ်။ တင်ပါးရိုးတွေက ကျိုးနေသလို ခံစားရပြီး ကျောရိုးက ပျော့နေတယ်။ ကျောရိုးဖြောင့်နေအောင်လို့ အထိန်းတစ်ခုဝတ်ထားရတယ်။ ကျွန်မ ဆေးသွားစစ်တော့ ကျွန်မက ဒူလာရှိနေပြီလို့ ဆရာဝန်ကပြောတယ်။ ဒါပေမဲ့ အသားသည်ဆိုင်က ရေခဲခန်းထဲကို ကျွန်မ ခဏခဏသွားတော့ အအေးက ကျွန်မ အရိုးတွေအထိ ရောက်သွားတယ်။ အဲဒါနဲ့ ကျွန်မက အချိန်မရွေး အမြဲတမ်း လေဖြတ်သွားမယ့်အန္တရာယ်ရှိနေတာပေါ့။ အဲဒီအချိန်မှာ ကျွန်မ တော်တော်ကြောက်သွားတယ်။ ဒါပေမဲ့ အရမ်းနောက်ကျနေပြီ။ နောက်ပိုင်းမှာ ကျွန်မက လှုပ်ကိုမလှုပ်နိုင်တော့ဘူး။ အဲဒါနဲ့ ဆိုင်ပိတ်ဖို့ကလွဲပြီး ရွေးစရာမရှိတော့ဘူး။ မျှော်လင့်မထားဘဲနဲ့ မြို့ထဲက တခြားလူတွေက ကျွန်မကို စအတုခိုးလာပြီး သူတို့ကိုယ်ပိုင်ဆိုင်တွေ ဖွင့်ကြတယ်။ ကျွန်မက မနာလိုဖြစ်တယ်။ ကျွန်မရဲ့ ကျန်းမာရေးအခြေအနေကြောင့်လည်း အရမ်းဝမ်းနည်းမိတယ်။ ဘာကြောင့်အရမ်းနေမကောင်းဖြစ်ရတာလဲပေါ့။ ဝေဒနာက ဆက်တိုက်ပဲ။ တစ်ရက်ကို ၂၄နာရီပဲ။ ငြိမ်းငြိမ်းချမ်းချမ်းအိပ်ရတဲ့ ရက်ကို မရှိဘူး။ ကျွန်မနှလုံးသားထဲမှာ မီးတောက်လောင်နေသလိုပဲ။ ကိုယ်ရောစိတ်ပါဆင်းရဲရတာ အရမ်းနာကျင်တယ်။ အဲဒီအချိန်မှာ ကျွန်မ အကြောင်းအရာတွေကို တကယ် ပြန်သုံးသပ်ကြည့်တယ်။ ကျွန်မရှာရတဲ့ ပိုက်ဆံက ကျွန်မရောဂါကို မကုသနိုင်ဘူး။ ဒါဆို ဘယ်နေရာမှာ အသုံးဝင်တာလဲ။ အဲဒီအချိန်မှာ ကျွန်မ အားငယ်ပြီး အကူအညီမဲ့သလို ခံစားလာရတယ်။ ကျွန်မရဲ့ သားသမီးတွေကို စိတ်ပူလာတယ်။ ကျွန်မတစ်ယောက်တည်းပဲ သူတို့ရဲ့ မိသားစုဖြစ်နေလို့လေ။ ပိုက်ဆံနဲ့ ကျော်ကြားမှုကို ကျွန်မ မစဉ်းစားချင်တော့ဘူး။ ဝေဒနာကိုပဲ အဆုံးသတ်ချင်ပြီး ကျွန်မ ကလေးတွေကို ငြိမ်းငြိမ်းချမ်းချမ်းနဲ့ ပျိုးထောင်ပေးချင်တယ်။ တစ်နှစ်ကျော်အထိ ကျွန်မ အိပ်ရာထဲလဲနေပြီး ကိုယ့်ကိုယ်ကိုယ် မေးတယ်။ “လူတွေက ဘာလို့ အရမ်းဒုက္ခခံရတာလဲ။ ဘာလို့ ကျွန်မတို့ ဖျားနာတာလဲ။” စိတ်ဆင်းရဲပြီး စိတ်ပျက်နေရင်းနဲ့ ကျွန်မဝေဒနာကနေ လွတ်မြောက်အောင် ကူညီပေးဖို့ သခင့်ကို အော်ခေါ်ခဲ့တယ်။

၂၀၁၉ခုနှင်၊ မေလမှာ တစ်ခါတော့ ကျွန်မ ဆယ်ရက်အစာရှောင်ဆုတောင်းပြီးတော့ ဓမ္မသီချင်းတစ်ပုဒ်ကို နားထောင်ချင်လာတယ်။ အွန်လိုင်းမှာရှာပြီး အနန္တတန်ခိုးရှင် ဘုရားသခင် အသင်းတော်ဝဘ်ဆိုဒ်ကို တွေ့သွားတယ်။ ဗီဒီယိုနည်းနည်းလောက်ကြည့်ပြီးတော့ နားခိုရာအိမ် ဘယ်မှာလဲ ဆိုတဲ့ဗီဒီယိုကို ကျွန်မ လေးလေးနက်နက် ခံစားမိတယ်။ ဒီမိန်းကလေးရဲ့ဘဝက ကျွန်မကလေးဘဝကို ထင်ဟပ်တယ်။ သူ့အမေရဲ့ အတွေ့အကြုံက ကျွန်မအတွေ့အကြုံအတိုင်း အတိအကျပဲ။ ကျွန်မနှလုံးက ရင်ဘတ်မှာ တစ်ညလုံး တဒုတ်ဒုတ်ခုန်နေတယ်။ နောက်နေ့ကျတော့ အနန္တတန်ခိုးရှင် ဘုရားသခင် အသင်းတော်ကို ကျွန်မ ဖုန်းခေါ်လိုက်တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကြောင့် သူဟာ ပြန်ကြွလာတဲ့ သခင်ယေရှုဆိုတာ ကျွန်မ သေချာသွားတယ်။ အနန္တတန်ခိုးရှင် ဘုရားသခင်ရဲ့ အမှုတော်ကို ကျွန်မ ပျော်ပျော်ရွှင်ရွှင်နဲ့ လက်ခံပြီး အွန်လိုင်းမှာ စုဝေးပွဲတွေ စတက်တယ်။ တစ်ခါတော့ ဓမ္မသီချင်းတစ်ပုဒ်ကို ကျွန်မကြားပြီး အရမ်းတို့ထိခြင်းခံရတယ်။ “ကျွန်ုပ်သည် ဘုရားသခင်၏ ကယ်တင်ခြင်းကို မခံခဲ့ရပါက၊ ဘဝတွင် မျှော်လင့်ချက် တစ်စုံတစ်ရာ မရှိဘဲ လောကတွင် မျောပါလွင့်ပါးနေဆဲ၊ အပြစ်တွင် နာကျင်စွာ ရုန်းကန်နေဆဲ ဖြစ်မည်။ ကျွန်ုပ်သည် ဘုရားသခင်၏ ကယ်တင်ခြင်းကို မခံခဲ့ရပါက၊ လူ့အသက်တာ၏ လမ်းကြောင်းကို မသိဘဲ၊ နတ်ဆိုးများ၏ နင်းချေခြင်းကို ခံရဆဲ၊ အပြစ်၏ သာယာမှုများကို ပျော်မွေ့နေဆဲ ဖြစ်မည်။ အနန္တတန်ခိုးရှင် ဘုရားသခင်သည် ကျွန်ုပ်အဖို့ သနားကရုဏာနှင့် ပြည့်စုံသည်၊ သူ့ နှုတ်ကပတ်တော်များက ကျွန်ုပ်ကို အော်ခေါ်သည်။ ကျွန်ုပ်သည် ဘုရားသခင်၏ အသံတော်ကို ကြားပြီး၊ သူ့ပလ္လင်တော် ရှေ့တော်မှောက်ချီမခံရသည်။ နေ့စဉ်နေ့တိုင်း ကျွန်ုပ်သည် ဘုရားသခင်၏ နှုတ်ကပတ်တော်များကို စားသောက်သည်၊ ပြီးလျှင် ကျွန်ုပ်သည် သမ္မာတရားများစွာကို နားလည်သဘောပေါက်ပြီးဖြစ်သည်။ လူသားမျိုးနွယ် ဖောက်ပြန်ပျက်စီးခြင်း၏ ကြီးမားသော နက်ရှိုင်းမှုကို ကျွန်ုပ်မြင်သည်။ ကျွန်ုပ်တို့သည် ဘုရားသခင်၏ ကယ်တင်ခြင်းကို အမှန်တကယ် လိုအပ်ပေသည်။ ဘုရားသခင်၏ သမ္မာတရားက ကျွန်ုပ်ကို သန့်စင်ပြီး၊ ကယ်တင်သည်။ ကျွန်ုပ်သည် အကြိမ်ကြိမ် ဝေဖန်အပြစ်တင်ပြီး စစ်ဆေးခြင်းကို ခံရကာ ကျွန်ုပ်၏ အသက်စိတ်သဘောထား ပြောင်းလဲပြီးဖြစ်လေသည်။ ဘုရားသခင်၏ ဖြောင့်မတ်ခြင်းနှင့် သန့်ရှင်းခြင်းတို့ကို မြည်းစမ်းပြီးမှသာ သူ၏ချစ်ခင်ဖွယ်ကောင်းခြင်းကို ကျွန်ုပ် သိခဲ့သည်။ ကျွန်ုပ်၏ စိတ်နှလုံးသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည်။ ကျွန်ုပ်သည် လူသားပုံသဏ္ဌာန် အနည်းငယ်ကို အသက်ရှင်နေထိုင်သည်။” (သိုးသငယ်နောက်လိုက်ပြီး သီချင်းအသစ်များကိုသီဆိုပါ “ကျွန်ုပ်သည် ဘုရားသခင်၏ ကယ်တင်ခြင်းကို မခံခဲ့ရပါက”) ဒီသီချင်းက ကျွန်မအသက်တာကို ကောင်းကောင်းရှင်းပြသွားတယ်။ အရင်တုန်းက ကျွန်မကိုယ်တိုင်ရဲ့လက်တွေနဲ့ ပျော်ရွှင်တဲ့အသက်တာကို ဖန်တီးချင်တယ်။ ကျွန်မရဲ့ ကိုယ်ပိုင်ခွန်အားနဲ့ ကျွန်မရဲ့ ကလေးဘဝအိပ်မက်တွေနဲ့ ဆန္ဒတွေအားလုံးကို ဖြည့်ဆည်းနိုင်မယ်လို့ ယုံကြည်ခဲ့တယ်။ ဒါပေမဲ့ အဆုံးမှာတော့ ကျွန်မ အရမ်းနာကျင်ပြီး အထောက်အပံ့မရှိဘဲ စိတ်ဆင်းရဲပြီး နေခဲ့ရတယ်။ ဘုရားသခင်ရှေ့ကို ခေါ်လာခဲ့တဲ့သူ၊ ကျွန်မဝေဒနာကို သက်သာစေသူ လောကရဲ့ မှောင်မိုက်ခြင်းထဲကနေ ကျွန်မကို ကယ်တင်သူ သူ့နှုတ်ကပတ်တော်တွေကို ဖတ်ခွင့်ပေးပြီး တရားစီရင်ခြင်းနဲ့ သန့်စင်ခြင်းကို လက်ခံဖို့ ကျွန်မကို အခွင့်အရေးပေးတဲ့သူက ဘုရားသခင်ပါပဲ။ ဘုရားသခင်ရဲ့ ကယ်တင်ခြင်းအတွက် ဘုရားသခင်ကို ကျေးဇူးတင်ပါတယ်။ အဲဒီအချိန်မှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ဖို့ ကျွန်မ မစောင့်နိုင်တော့ဘူး။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်ထဲမှာ မေးခွန်းများစွာရဲ့ အဖြေတွေကို တွေ့ကောင်းတွေ့နိုင်တယ်ဆိုတာ ကျွန်မ သဘောပေါက်လို့လေ။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “လူသားတို့ ကြံ့ကြံ့ခံကြရသည့် မွေးဖွားခြင်း၊ သေဆုံးခြင်း၊ ဖျားနာခြင်းနှင့် အိုမင်းသောအသက်အရွယ်တို့မှ ရာသက်ပန် ဆင်းရဲဒုက္ခ၏ အရင်းအမြစ်မှာ အဘယ်နည်း။ အဘယ်အရာက လူတို့ကို ဤဆင်းရဲဒုက္ခကို ခံစားရိစေခဲ့သနည်း။ လူသားတို့ ကနဦး ဖန်ဆင်းခံခဲ့ရစဉ်က သူတို့တွင် ယင်းတို့ မရှိခဲ့ကြသည် မဟုတ်လော။ သို့ဆိုလျှင် ဤဆင်းရဲဒုက္ခသည် မည်သည့်နေရာမှ လာခဲ့သနည်း။ ဤဆင်းရဲဒုက္ခသည် လူသားများအနေဖြင့် စာတန်၏ စုံစမ်းသွေးဆောင်မှု ခံခဲ့ရပြီးနောက်၊ ပြီးလျှင် ၎င်းတို့သည် စာတန်၏ ဖောက်ပြန်ပျက်စီးစေခြင်းကို ခံရကာ ဆုတ်ယုတ်လာခဲ့ပြီးသည့်နောက်တွင် ဖြစ်တည်လာခဲ့ကြခြင်း ဖြစ်သည်။ လူသား ခန္ဓာ၏ နာကျင်မှု၊ ယင်း၏ ဝေဒနာများနှင့် ယင်း၏အနှစ်သာရမဲ့ခြင်းအပြင်၊ လူ့လောက၏ အလွန့်အလွန် စိတ်မချမ်းမြေ့ဖွယ် အရေးကိစ္စများသည် စာတန်က လူသားမျိုးနွယ်ကို ဖောက်ပြန်ပျက်စီးစေခဲ့ပြီးသည်နှင့်တစ်ပြိုင်နက် ဖြစ်လာခဲ့ကြသည်သာ ဖြစ်သည်။ လူသားများသည် စာတန်၏ ဖောက်ပြန်ပျက်စီးစေခြင်းကို ခံရပြီးနောက်၊ ယင်းက ၎င်းတို့ကို စတင် ညှဉ်းဆဲခဲ့လေသည်။ အကျိုးဆက်အနေဖြင့်၊ ၎င်းတို့သည် ပို၍ပို၍ အကျင့်ပျက်ယိုယွင်းလာခဲ့သည်။ လူသားမျိုးနွယ်၏ အနာရောဂါများမှာ ပို၍ပို၍ ကြီးမားလာပြီး၊ သူတို့၏ ဆင်းရဲဒုက္ခမှာ ပို၍ပို၍ ပြင်းထန်လာခဲ့သည်။ တိုး၍ တိုး၍၊ လူတို့သည် လူ့လောက၏ အနှစ်သာရကင်းမဲ့ခြင်းနှင့် ကံဆိုးမိုးမှောင်ကျခြင်းအပြင်၊ ဆက်လက်ရှင်သန်နိုင်စွမ်းမရှိခြင်းတို့ကို ခံစားခဲ့ကြရပြီး၊ သူတို့သည် ကမ္ဘာလောကအတွက် မျှော်လင့်ချက် ပို၍ပို၍လျော့နည်းစွာ ခံစားခဲ့ကြရသည်။ ထို့ကြောင့် ဤဒုက္ခကို လူသားများအပေါ် စာတန်က ကျရောက်စေခြင်းဖြစ်ပြီး၊ ယင်းက စာတန်၏ ဖောက်ပြန်ပျက်စီးခြင်းခံရပြီးသကာလ လူသားတို့၏ ယိုယွင်းဆုတ်ယုတ်ခြင်းနောက်မှသာ ဖြစ်ပေါ်လာသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ လောကီဆင်းရဲဒုက္ခကို ဘုရားသခင် မြည်းစမ်းခြင်း၏ အဓိပ္ပာယ်) ဘုရားသခင်က ရောဂါ၊ ဝေဒနာနဲ့ သေခြင်းမရှိတဲ့ ကမ္ဘာကိုဖန်ဆင်းခဲ့တယ်ဆိုတာ ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ စာတန်က လူတွေကို ဘုရားသခင်ကို သစ္စာဖောက်ပြီး ဘုရားသခင်ဆီကနေ ထွက်သွားဖို့ သွေးဆောင်ပြီးတဲ့နောက်မှာ လူတွေက အကျင့်ပျက်လာပြီး ဖောက်ပြန်ပျက်စီးလာတယ်။ ဖျားနာခြင်းနဲ့ သေခြင်းကလည်း လူသားတွေအပေါ် ကျရောက်လာတယ်။ အဲဒီနောက်မှာ ဘဝက ပိုပိုပြီး စိတ်ဆင်းရဲစရာကောင်းလာတယ်။ ဒီခြောက်နှစ်အတွင်းမှာ ကျွန်မ ရောဂါခံစားခဲ့ရတယ်။ ကိုယ့်ကိုယ်ကိုယ်တောင် သတ်သေချင်ခဲ့တယ်။ ကျွန်မဘဝက အဓိပ္ပာယ်မရှိဖြစ်ပြီး ဝေဒနာတွေ ပြည့်နေတယ်။ ဒါပေမဲ့ အခုတော့ ကျွန်မဝေဒနာရဲ့ အရင်းအမြစ်ကို ကျွန်မ နားလည်သွားတယ်။ ကျွန်မက စာတန်ရဲ့ ဖျက်ဆီးခြင်းကိုခံရပြီး ဘုရားသခင်ဆီကနေ ထွက်ခွာခဲ့တယ်။ ကျော်ကြားမှုနဲ့ စည်းစိမ်အတွက်ပဲ အသက်ရှင်ခဲ့တယ်။ စာတန်ရဲ့ အုပ်စိုးမှုအောက် အသက်ရှင်ရတော့ ဝေဒနာတွေကိုပဲ ပိုခံစားရနိုင်ပြီး ကျွန်မအသက်တာက အဓိပ္ပာယ်မရှိဖြစ်နေမှာပဲ။ ဘုရားနှုတ်ကပတ်တော်ကို ကျွန်မ ဖတ်လေလေ၊ ကျွန်မစိတ်နှလုံးက လင်းလက်လာလေလေပဲ။ ကျွန်မရဲ့ ခြောက်ကပ်နေတဲ့ ဝိညာဉ်ကို ဘုရားနှုတ်ကပတ်တော်က အာဟာရပေးတယ်။ အိပ်မက်ဆိုးတွေပြည့်နေတဲ့ အိပ်စက်ခြင်းကနေ နိုးထလာသလို ခံစားရတယ်။

နောက်ပိုင်းမှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ကျွန်မ ထပ်ဖတ်တယ်။ “‘ငွေက ကမ္ဘာကို လည်ပတ်စေသည်’ ဆိုသည်မှာ စာတန်၏ အတွေးအခေါ်တစ်ခုဖြစ်ပြီး၊ လူသားမျိုးနွယ် တစ်ခုလုံးအကြား၊ လူ့အသိုင်းအဝိုင်းတိုင်းတွင် ပျံ့နှံ့လေသည်။ ယင်းသည် လူတစ်ဦးစီတိုင်း၏ စိတ်နှလုံးထဲ သွတ်သွင်းခံရသောကြောင့် ၎င်းကို ခေတ်ရေစီးကြောင်းတစ်ခု ဖြစ်သည်ဟု သင်ပြောနိုင်သည်။ အစကတည်းမှ၊ လူတို့သည် ဤဆိုရိုးစကားကို လက်မခံခဲ့ကြသော်လည်း၊ ထို့နောက် လက်တွေ့ဘဝနှင့် ထိတွေ့လာရချိန်တွင် ထိုဆိုရိုးစကားကို သိသိသာသာ လက်ခံကြပြီး ဤစကားများက ဧကန်အမှန် မှန်ကန်သည်ဟု စတင်ခံစားကြလေသည်။ ဤသည်မှာ စာတန်က လူသားကို ဖောက်ပြန်ပျက်စီးစေခြင်း ဖြစ်စဉ် မဟုတ်လော။ လူတို့သည် ဤဆိုရိုးစကားကို တူညီသည့်အတိုင်းအတာဖြင့် နားလည်ကောင်း နားလည်မည်မဟုတ်သော်လည်း၊ အယောက်တိုင်းသည် အနီးတစ်ဝိုက်တွင် ဖြစ်နေသည့် အရာများနှင့် ၎င်းတို့၏ ပုဂ္ဂိုလ်ရေး အတွေ့အကြုံများကို အခြေခံပြီး၊ ဤဆိုရိုးစကား နှင့်ဆိုင်သော မတူကွဲပြားသည့် အနက်ပြန်ခြင်းနှင့် သိမှတ်မှု အတိုင်းအတာများ ရှိကြသည်။ ယင်းမှာ မှန်၏လော။ တစ်စုံတစ်ယောက်သည် ဤဆိုရိုးစကားနှင့် သက်ဆိုင်သော အတွေ့အကြုံမည်မျှရှိပါစေ၊ တစ်စုံတစ်ယောက်၏ စိတ်နှလုံးသား အပေါ် မည်သည့် အပျက်သဘောဆောင်သော သက်ရောက်မှု ရှိနိုင်သနည်း။ သင်တို့ အယောက်စီတိုင်းအပါအဝင် ဤလောက ထဲက လူတို့၏ လူသား စိတ်သဘောထားမှတစ်ဆင့် တစ်စုံတစ်ခု ထုတ်ဖော်ပြခံရသည်။ ယင်းက မည်သည့်အရာနည်း။ ယင်းသည် ငွေကို ကိုးကွယ်ခြင်းဖြစ်သည်။ ယင်းကို တစ်စုံတစ်ယောက်၏ စိတ်နှလုံးသားထဲမှ ဖယ်ရှားဖို့ ခက်ခဲသလော။ အင်မတန် ခက်ခဲသည်။ လူသားနှင့်ဆိုင်သော စာတန်၏ ဖောက်ပြန်ပျက်စီးစေခြင်းသည် ဧကန်အမှန် အလွန် နက်ရှိုင်း၏။ စာတန်သည် လူများကို စုံစမ်းသွေးဆောင်ဖို့ ငွေကို အသုံးပြုပြီး လူတို့အား ငွေကို ကိုးကွယ်အောင်နှင့် ရုပ်ဝတ္ထုပစ္စည်းများကို အမွန်အမြတ်ထားအောင် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ပေါ်လွင်သနည်း။ ဤလောကတွင် ငွေတစ်ခုတစ်လေမျှမရှိဘဲ အသက်ရှင်မနေနိုင်၊ ငွေမရှိဘဲ တစ်ရက်မျှပင် မဖြစ်နိုင်ဟု သင်တို့ခံစားသလော။ လူတို့၏ အဆင့်အတန်းသည် ၎င်းတို့ ခံယူသည့် လေးစားမှုကဲ့သို့ ငွေမည်မျှရှိသည်ဆိုသည့်အပေါ် အခြေခံနေသည်။ ဆင်းရဲသားတို့၏ နောက်ကျောသည် အရှက်တရားတို့ဖြင့် ကွေးညွှတ်နေစဉ်၊ လူချမ်းသာတို့သည် ၎င်းတို့၏ မြင့်မားသည့် အဆင့်အတန်းကို သာယာ နေကြသည်။ သူတို့သည် ရဲရင့်ပြီး မော်ကြွားကြသည်၊ ကျယ်လောင်စွာ စကားပြောကြပြီး၊ မာန်မာနထောင်လွှားစွာ နေထိုင်ကြသည်။ ဤဆိုရိုးစကားနှင့် ခေတ်ရေစီးကြောင်းသည် လူသားတို့အား အဘယ်အရာကို ယူဆောင်လာပေးသနည်း။ ငွေကို လိုက်စားရှာဖွေရာတွင် မည်သည့်စွန့်လွှတ်မှုကိုမဆို လူများစွာက ပြုကြသည်မှာ မှန်သည်မဟုတ်လော။ လူတို့သည် ငွေကို ပိုမိုလိုက်စား ရှာဖွေရာတွင်‌ ၎င်းတို့၏ ဂုဏ်သိက္ခာနှင့် သမာဓိတို့ကို မစွန့်လွှတ်သလော။ ငွေကြေးအတွက် များစွာသော လူတို့သည် မိမိတို့၏တာဝန်များကို ထမ်းဆောင်ရန်နှင့် ဘုရားသခင်နောက်လိုက်ရန် အခွင့်အရေးကို ဆုံးရှုံးကြသည် မဟုတ်လော။ သမ္မာတရားကို ရရှိကာ ကယ်တင်ခံရမည့် အခွင့်အရေးကို ဆုံးရှုံးခြင်းသည် ဆုံးရှုံးမှုများ အားလုံးထဲတွင် လူတို့အတွက် အကြီးမားဆုံးသော ဆုံးရှုံးမှုကြီးဖြစ်သည် မဟုတ်သလော။ စာတန်သည် ဤနည်းလမ်းနှင့် ဤဆိုရိုးစကားကို ထိုသို့သော အတိုင်းအတာတစ်ခုထိ အသုံးပြုသည်မှာ အန္တရာယ်ပြုမည့် လက္ခဏာ မဟုတ်သလော။ ဤသည်မှာ မလိုမုန်းထားသည့် လှည့်ကွက်တစ်ခု မဟုတ်လော။ ဤလူသိများသည့် ဆိုရိုးစကားကို ကန့်ကွက်ရာမှ သင်သည် နောက်ဆုံးတွင် ယင်းကို သမ္မာတရားအဖြစ် လက်ခံ လာသည်နှင့်အမျှ၊ သင်၏စိတ်နှလုံးသည် စာတန်၏ လက်ထဲသို့ လုံးဝကျရောက်သွားသောကြောင့် သင်သည် ထိုဆိုရိုးစကားဖြင့် အမှတ်တမဲ့ အသက်ရှင်လာသည်။ ဤဆိုရိုးစကားက သင့်ကို အဘယ်အတိုင်းအတာအထိ အကျိုးသက်ရောက်မှု ဖြစ်စေသနည်း။ သင်က မှန်သောလမ်းကို သိကောင်းသိမည်ဖြစ်ပြီး၊ သမ္မာတရားကို သိကောင်းသိမည် ဖြစ်သော်လည်း၊ ယင်းကို လိုက်စားရှာဖွေရန် အစွမ်းမဲ့လေသည်။‌ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ကို သင် ရှင်းရှင်းလင်းလင်း သိကောင်းသိနိုင်သော်လည်း၊ သမ္မာတရားကို ရရှိဖို့အလို့ငှာ သင်သည် အဖိုးအခကို ပေးရန် သို့မဟုတ် ဆင်းရဲဒုက္ခခံရန် လိုလားခြင်းမရှိပေ။ ယင်းအစား၊ ဘုရားသခင်ကို အဆုံးတိုင်အောင် ဆန့်ကျင်ရန် သင်၏ ကိုယ်ပိုင်အနာဂတ်နှင့် ကံကြမ္မာကို သင် သာ၍စွန့်လွှတ်လိမ့်မည်။ ဘုရားသခင် အဘယ်အရာကို ပြောသည် ဖြစ်စေ၊ အဘယ်အရာကို လုပ်သည်ဖြစ်စေ၊ ဘုရားသခင်၏ ချစ်ခြင်းမေတ္တာက သင့်အတွက် မည်မျှကြီးမြတ်ပြီး နက်ရှိုင်းသည်ကို သင်သိသည်ဖြစ်စေ မသိသည်ဖြစ်စေ၊ သင်သည် ခေါင်းမာစွာဖြင့် ဤဆိုရိုးစကား အတွက် မိမိသဘောအတိုင်း လုပ်ဆောင်ပြီး အဖိုးအခ ပေးလိမ့်မည်ဖြစ်သည်။ ဆိုလိုသည်မှာ ဤအဆိုသည် သင့်အတွေးများကို လှည့်စားပြီး ထိန်းချုပ်ထားနှင့်ပြီဖြစ်သည်၊ သင့်အပြုအမူကို အုပ်စိုးထားနှင့်ပြီးဖြစ်သည်။ သင်သည် ချမ်းသာမှုကို လိုက်စားခြင်းအား ဘေးဖယ်ထားမည့်အစား ယင်းအဆိုကို သင့်ကံကြမ္မာအပေါ် အုပ်စိုးခွင့်ပေးလိမ့်မည်။ လူတို့သည် ဤနည်းဖြင့် ပြုမူနိုင်ခြင်း၊ စာတန်၏ စကားများဖြင့် လူတို့ကို ထိန်းချုပ်ပြီး ခြယ်လှယ်၍ ရနိုင်ခြင်း— ဤအရာက ၎င်းတို့သည် စာတန်၏ လှည့်စားခြင်းနှင့် ဖောက်ပြန်ပျက်စီးစေခြင်းကို ခံရပြီးဖြစ်သည်ဟု အဓိပ္ပာယ်မရသလော။ စာတန်၏ အတွေးအမြင်နှင့် စဉ်းစားပုံ၊ စာတန်၏ စိတ်သဘောထားသည် သင်၏ စိတ်နှလုံးထဲ၌ အမြစ်တွယ်နေပြီမဟုတ်လော။ သင်သည် ကြွယ်ဝချမ်းသာခြင်းနောက်သို့ မမြင်မကန်းဖြင့်လိုက်ပြီး သမ္မာတရားကို လိုက်စားခြင်းအား စွန့်လွှတ်သောအခါတွင် စာတန်က သင့်ကို လှည့်စားရန်ဖြစ်သည့် ၎င်း၏ ရည်ရွယ်ချက်ကို ရရှိသွားပြီးဖြစ်သည် မဟုတ်လော။ ဤအတိုင်းပင် အတိအကျဖြစ်၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) ကျွန်မအမြဲတမ်းယုံကြည်ခဲ့တဲ့ “ငွေသည် အဓိကမဟုတ်သော်လည်း ငွေမရှိလျှင် ဘာမျှလုပ်နိုင်မည်မဟုတ်” “ငွေကြေးသည် ကမ္ဘာကိုလည်ပတ်စေသည်” ဆိုတာမျိုးတွေက တကယ်တမ်းတော့ ဆိုးယုတ်တဲ့ အတွေးအခေါ်တွေပဲဆိုတာ ဘုရားနှုတ်ကပတ်တော်ဖတ်ပြီးမှပဲ ကျွန်မ နားလည်ခဲ့တယ်။ အဲဒါတွေက ကျွန်မစိတ်နှလုံးထဲမှာ အမြစ်တွယ်နေပြီး ကျွန်မ စိတ်ကို ထိန်းချုပ်တယ်။ ဒီတော့ ပိုက်ဆံထပ်အရေးကြီးတဲ့ ဘာကိုမှ မတွေးနိုင်တော့ဘူး။ ပိုက်ဆံက ကျွန်မ အသက်ရှင်ရတဲ့ တစ်ခုတည်းသော အကြောင်းရင်းပဲလို့ မှတ်ယူခဲ့တယ်။ ပိုက်ဆံက ကျွန်မကို ပျော်ရွှင်မှုနဲ့ ဂုဏ်ကို ယူဆောင်ပေးမယ်လို့ ထင်ခဲ့တယ်။ ဒါကြောင့် ကျွန်မက ပိုက်ဆံနောက်ကို အရူးအမူးလိုက်တယ်။ ပိုက်ဆံပိုရဖို့၊ အားကျခံရပြီး အထင်ကြီးခံရဖို့၊ ကောင်းတဲ့ဘဝကို ရှင်သန်ရဖို့အတွက် ကျွန်မ မလှုပ်မရှားနိုင်ဖြစ်ပြီး အသက်ဆုံးရှုံးခါနီးအထိ ကျွန်မကိုယ်ခန္ဓာကို အလေးမထားဘဲ အလုပ်ကြိုးစားခဲ့တယ်။ ဒါက စာတန်ရဲ့ အတွေးအခေါ်တွေကို လက်ခံပြီး ဒါတွေရဲ့ ထိန်းချုပ်ခြင်းကို ခံတဲ့ အကျိုးဆက်တွေပဲ။ ဘုရားသခင်ရှိတာကို ကျွန်မ သိပေမဲ့ စာတန်ရဲ့စကားတွေနဲ့ အတွေးအခေါ်တွေက ကျွန်မကို ထိန်းချုပ်တာကြောင့် ဘုရားနောက်ကိုလိုက်ပြီး စစ်မှန်တဲ့ အသက်တာလမ်းကြောင်းကို လျှောက်ဖို့ ခွန်အားမရှိခဲ့ဘူး။ ဒါတွေက ကျွန်မစိတ်နှလုံးကို ဘုရားသခင်ရဲ့အဝေးကို ခေါ်သွားပြီး ဇာတိပကတိကို ကျေနပ်စေဖို့အတွက်ပဲ အသက်ရှင်စေခဲ့တယ်။ ဘုရားနှုတ်ကပတ်တော်ရဲ့ လမ်းပြမှုကြောင့် ကျွန်မက လမ်းမှားကိုသွားနေတယ်ဆိုတာ သဘောပေါက်သွားတယ်။

နောက်ပိုင်းမှာ နောက်ထပ် ဘုရားနှုတ်ကပတ်တော်တစ်ပိုဒ်ကို ဖတ်ပြီး ကျွန်မဝေဒနာက လွတ်မြောက်တဲ့ လမ်းကြောင်းတစ်ခုကို တွေ့သွားတယ်။ ဘုရားသခင်၏ နှုတ်ကပတ်တော်၌ ပြောထားသည်- “လူတို့က ဘုရားသခင်၏ စီစဉ်ညွှန်ကြားမှုနှင့် ဘုရားသခင်၏ အချုပ်အခြာအာဏာကို သတိပြုခြင်း မရှိသည့်အတွက်၊ သူတို့သည် ကံကြမ္မာကို ကလန်ကဆန်ပြုကာ ပုန်ကန်သည့် စိတ်သဘောနှင့် အမြဲ ရင်ဆိုင်ကြပြီး သူတို့၏ လက်ရှိအခြေအနေများကို ပြောင်းလဲပြီး ကံကြမ္မာကို ပြောင်းလဲဖို့ အချည်းနှီးမျှော်လင့်လျက် ဘုရားသခင်၏ အခွင့်အာဏာ၊ အချုပ်အခြာ အာဏာနှင့် ကံကြမ္မာက ပြင်ဆင်ပေးထားသည့် အရာတို့ကို အမြဲစွန့်ပစ်ချင်ကြသည်။ သို့သော်လည်း သူတို့ ဘယ်သောအခါမှ မအောင်မြင်နိုင်သကဲ့သို့ အလှည့်တိုင်းတွင် တားဆီးခံရသည်။ လူတစ်ယောက်၏ ဝိညာဉ် အတွင်း နက်နက်ရှိုင်းရှိုင်း ဖြစ်ပျက်သည့် ဤရုန်းကန်လှုပ်ရှားမှုက အချိန်တိုင်း ၎င်း၏ ဘဝကို ဖြုန်းတီးပစ်သည်နှင့်အမျှ အရိုးခိုက်အောင် နက်ရှိုင်းသည့် နာကျင်မှုမျိုးကို ၎င်းတို့ ယူဆောင်လာလေသည်။ ဤနာကျင်မှုကို မည်သည့်အရာက ဖြစ်စေသနည်း။ ဘုရားသခင်၏ အချုပ်အခြာအာဏာကြောင့်လော သို့မဟုတ် လူတစ်ယောက်က ကံမကောင်းစွာနှင့် မွေးဖွားလာသောကြောင့် ဖြစ်သလော။ သိသာစွာပင် တစ်ခုမျှ မမှန်ကန်ပေ။ တကယ့်အကြောင်းရင်းက လူတို့ လျှောက်ကြသည့် လမ်းကြောင်းများ၊ ၎င်းတို့ဘဝကို အသက်ရှင်နေထိုင်ဖို့ လူတို့ရွေးချယ်သည့် နည်းလမ်းများ ကြောင့်ဖြစ်သည်။...ဤအခြေအနေမှ မိမိကိုယ်ကိုယ် လွတ်မြောက်ဖို့ အလွန့်အလွန် ရိုးရှင်းသည့် နည်းလမ်းတစ်ခု ရှိ၏။ ယင်းမှာ ယခင်က အသက်ရှင် နေထိုင်သည့်ပုံစံကို နှုတ်ဆက်လိုက်ဖို့၊ ယခင်က ဘဝပန်းတိုင်များကို နှုတ်ဆက်လိုက်ဖို့၊ ယခင်က ဘဝနေထိုင်မှုပုံစံ၊ ဘဝအပေါ်ရှုမြင်ပုံ၊ လိုက်စားမှုများ၊ အလိုဆန္ဒများနှင့် စံသတ်မှတ်ချက်များကို အနှစ်ချုပ်ကာ ခွဲခြမ်းစိတ်ဖြာကြည့်ဖို့ဖြစ်သည်၊ ပြီးလျှင် ၎င်းတို့ကို ဘုရားသခင်၏ အလိုတော်၊ လူသားအတွက် တောင်းဆိုချက်များနှင့် နှိုင်းယှဉ်ကြည့်ပြီး ၎င်းတို့အထဲမှ တစ်စုံတစ်ခုက ဘုရားသခင်၏ အလိုတော်နှင့် တောင်းဆိုမှုများနှင့် ကိုက်ညီမှုရှိမရှိ၊ ၎င်းတို့အထဲမှ တစ်စုံတစ်ခုက ဘဝ၏ မှန်ကန်သည့် တန်ဖိုးကို ပေးအပ်ခြင်းရှိမရှိ၊ သမ္မာတရားကို ပိုပြီးသိနားလည်မှုဆီသို့ ဆိုက်ရောက်စေခြင်းရှိမရှိ၊ လူ့သဘာဝနှင့် လူသားပုံသဏ္ဌာန်ဖြင့် နေထိုင်ခွင့်ပေးခြင်းရှိမရှိ ကြည့်ဖို့ဖြစ်သည်။ ဘဝတွင် လူတို့ကြိုးစားအားထုတ်သည့် ပန်းတိုင် အမျိုးမျိုးနှင့် ၎င်းတို့၏ မတူကွဲပြားသော မြောက်များစွာသော အသက်ရှင်နေထိုင် နည်းများကိုသင့်အနေဖြင့် ထပ်တလဲလဲ စုံစမ်းစစ်ဆေးပြီး ဂရုတစိုက် စိတ်ဖြာကြည့်သည့်အခါ ဖန်ဆင်းရှင်က လူသားမျိုးနွယ်ကို ဖန်ဆင်းခဲ့သည့်အချိန်က သူ၏ နဂိုမူလ ရည်ရွယ်ချက်နှင့် မည်သည့်အရာကမျှ ကိုက်ညီမှုမရှိသည်ကို သင်တွေ့ရလိမ့်မည်။ ၎င်းတို့အားလုံးက ဖန်ဆင်းရှင်၏ အချုပ်အခြာအာဏာနှင့် ဂရုစိုက်မှု၏ အဝေးသို့ လူတို့ကို ဆွဲခေါ်သွားသည်။ ၎င်းတို့အားလုံးသည် လူများကို အကျင့်ပျက်ပြားလာစေသည့်၊ ငရဲသို့ ဦးတည်ခေါ်ဆောင်သွားသည့် ထောင်ချောက်များသာ ဖြစ်သည်။ ဤအရာကို သင်အသိအမှတ်ပြုပြီးနောက် သင်၏တာဝန်မှာ သင်၏ ဘဝအပေါ် ရှုမြင်ပုံဟောင်းကို ဘေးချိတ်ထားပြီး ထောင်ချောက် အမျိုးမျိုးမှ ဝေးဝေးနေကာ သင့်ဘဝကို ဘုရားသခင်အား တာဝန်ယူစေ၍ သင့်အတွက် အစီအစဉ်များ ပြုလုပ်စေဖို့ ဖြစ်သည်၊ ဘုရားသခင်၏ စီစဉ်ညွှန်ကြားမှုများနှင့် လမ်းပြမှုတို့ကို ကျိုးနွံနာခံဖို့၊ တစ်ဦးချင်း ရွေးချယ်မှုမရှိဘဲ အသက်ရှင်ဖို့နှင့် ဘုရားသခင်ကို ကိုးကွယ်သည့်လူတစ်ယောက် ဖြစ်လာရန် ကြိုးစားဖို့ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ပိုက်ဆံရဲ့ ထိန်းချုပ်မှုကနေ ကိုယ့်ကိုယ်ကိုယ် ဘယ်လိုလွတ်မြောက်အောင်လုပ်ရမယ်ဆိုတာ ဘုရားနှုတ်ကပတ်တော်က ကျွန်မကို နားလည်စေခဲ့တယ်။ အဲဒါကတော့ ကျွန်မအရင်က ကြိုးစားတဲ့ ပန်းတိုင်တွေကို လက်လွတ်ဖို့၊ ကိုယ်ပိုင်အားစိုက်ထုတ်မှုနဲ့ ကျော်ကြားမှုနဲ့ စည်းစိမ်နောက်ကိုမလိုက်တော့ဖို့ ကျွန်မအသက်တာကို ဘုရားသခင်ကို ဆုံးဖြတ်စီစဉ်ခွင့်ပေးဖို့ပဲ။ ဘုရားသခင်ရဲ့ စီစဉ်ညွှန်ကြားမှုတွေကို ကျွန်မ နာခံရမယ်။ ဘုရားသခင်ရဲ့ လိုအပ်ချက်တွေနဲ့အညီ လက်တွေ့လုပ်ရမယ်။ ဘုရားသခင်ကို ကိုးကွယ်တဲ့သူဖြစ်လာရမယ်။ ဘုရားသခင်ကို အရမ်းပဲ ကျေးဇူးတင်ခဲ့တယ်။ ဒါက ကျွန်မဘဝမှာ ကျွန်မအတွက် ဘုရားသခင်ရဲ့ လမ်းပြမှုကို ခံစားရတဲ့ ပထဆုံးအကြိမ်ပဲ။ ဘုရားသခင်က ကျွန်မကို တိုက်ရိုက်စကားပြောနေပြီး လက်တွေ့လုပ်ဖို့လမ်းကြောင်းကို ပြနေသလိုပဲ။ အနန္တတန်ခိုးရှင် ဘုရားသခင်ကို ကျွန်မ ယုံကြည်ပြီးတဲ့နောက်မှာ အသင်းတော်မှာ ကျွန်မ တာဝန်ထမ်းဆောင်ချင်ခဲ့တယ်။ ဒါပေမဲ့ အဲဒီအချိန်တုန်းက ကျွန်မက အွန်လိုင်းဆိုင်တစ်ခုဖွင့်ထားတုန်းပဲ။ ပိုက်ဆံတွေ အများကြီးရင်းနှီးထားပေမဲ့ ဘာအမြတ်မှမရသေးဘူး။ ရှုံးသွားမှာကို ပိုပြီးတော့တောင် ကြောက်လာတယ်။ အဲဒါနဲ့ အွန်လိုင်းဆိုင်က မှာတာတွေကို တစ်ချိန်လုံး ကြည့်နေရတယ်။ နေ့ပိုင်းစုဝေးပွဲတွေမှာ မက်ဆေ့တွေ အမြဲတမ်းလာတယ်။ အဲဒါနဲ့ ကျွန်မစိတ်နှလုံးကို လုံးဝငြိမ်အောင်မထိန်းနိုင်ဘူး။ ပြီးတော့ ကျွန်မက ဘယ်လိုရင်းနှီးမြုပ်နှံပြီး ပိုက်ဆံပိုရှာရမယ်ဆိုတာ တွေးနေတုန်းပဲ။ နေ့ပိုင်းမှာ ကျွန်မအွန်လိုင်းစတိုးကို လုပ်ရတာက ပင်ပန်းတယ်။ အဲဒါနဲ့ တစ်ခါတလေ ညနေပိုင်း စုဝေးပွဲတွေမှာ ကျွန်မ တစ်ကိုယ်လုံးနာနေလို့ ခံနိုင်အောင်လို့ လှဲနေပြီး ဆေးပဲသောက်ထားရတယ်။ ဒါပေမဲ့ ဆေးက အိပ်ချင်စိတ်ဖြစ်စေတယ်။ စုဝေးပွဲတွေမှာ ကျွန်မ အိပ်ပျော်သွားတယ်။ ကျွန်မက ဘုရားကို ရိုးရိုးသားသား ကိုးကွယ်ချင်တယ်။ အရင်ကဘဝကို မရှင်သန်ချင်ဘူး။ အဲဒါနဲ့ ကျွန်မအွန်လိုင်းဆိုင်ကို ပိတ်လိုက်တယ်။ နောက်ပိုင်းမှာ ကျွန်မ သူငယ်ချင်းက အပြင်မှာ တကယ့်စတိုးဆိုင်ဖွင့်ချင်တယ်လို့ပြောတယ်။ ကျွန်မက စီးပွားစီမံကို လေ့လာထားတော့ သူ့ကို အခမဲ့ ပလန်တစ်ခုဆွဲပေးလိုက်တယ်။ သူက အဲဒါကို အရမ်းကြိုက်သွားပြီး ကျွန်မနဲ့အတူလုပ်ချင်တယ်လို့ပြောတယ်။ သူက ပစ္စည်းသယ်ပို့လုပ်ပြီး ကျွန်မကိုတော့ ထုပ်ပိုးပြင်ဆင်တာ လုပ်စေချင်တယ်။ ပြီးတော့ ပိုက်ဆံကို ညီတူညီမျှ ခွဲယူမယ်ပေါ့။ ကျွန်မက လုပ်ချင်လာတယ်။ ဒါက ပိုက်ဆံပိုရှာဖို့ အခွင့်အလမ်းကောင်းပဲလို့ တွေးမိတယ်။ ပြီးတော့ ကျွန်မစိတ်ထဲမှာ စိတ်ကူးတော်တော်များများက ချက်ချင်းပေါ်လာတယ်။ အဲဒီညမှာ ကျွန်မအခြေအနေကို ပြန်သုံးသပ်ဖို့ ဘုရားကို ဆုတောင်းတော့ ကျွန်မက ပိုက်ဆံအပေါ် ကျွန်မရဲ့လောဘကို ပြန်ဖော်ထုတ်ပြနေတာကို သတိထားမိတယ်။ အရင်တုန်းက ကျွန်မ ကြုံတွေ့ခဲ့ရတဲ့ ဝေဒနာအမျိုးမျိုးကို သတိရမိတယ်။ အနန္တတန်ခိုးရှင် ဘုရားသခင်ကို ယုံကြည်ပြီးတဲ့နောက်မှာ ကျွန်မဝိညာဉ်က ဝေဒနာမခံစားရတော့ဘူးဆိုတာကိုလည်း သတိထားမိတယ်။ ငြိမ်သက်ခြင်းနဲ့ တည်ကြည်ခြင်းကို ကျွန်မ ခံစားရတယ်။ ပြီးတော့ ကျွန်မကိုယ်ခန္ဓာက ဝေဒနာက ဆေးမသောက်ဘဲနဲ့ တော်တော်သက်သာလာတယ်။ ဒါက ကျွန်မအတွက် ဘုရားရဲ့ ကွယ်ကာမှုနဲ့ ကယ်တင်ခြင်းပါပဲ။ ကျော်ကြားမှုနဲ့ စည်းစိမ်ရဲ့ ဒုက္ခကနေ ကျွန်မ လွတ်မြောက်အောင် ကူပေးခဲ့တာက ဘုရားသခင်ပါ။ ဒါပေမဲ့ အခု ကျွန်မက ပိုက်ဆံနဲ့ ကျော်ကြားမှုနောက်ကို ဆက်လိုက်ချင်နေတယ်။ ကျွန်မက စာတန်ရဲ့ ကျော့ကွင်းထဲကို ထပ်ပြီးကျဆင်းနေတာမဟုတ်ဘူးလား။ ကျွန်မသူငယ်ချင်းဆီက ဒီအလုပ်ကို ကျွန်မ ငြင်းသင့်တယ်ဆိုတာ သိတယ်။ ဒါပေမဲ့ ကျွန်မက အပြည့်အဝ လက်မလွတ်နိုင်သေးဘူး။ အဲဒီနောက်တော့ ဘုရားနှုတ်ကပတ်တော်ကို ကျွန်မဖတ်ပြီး လက်တွေ့လုပ်ဖို့ လမ်းကြောင်းတစ်ခုတွေ့သွားတယ်။ ဘုရားသခင်၏ နှုတ်ကပတ်တော်၌ ပြောထားသည်- “လူတို့သည် ငွေနှင့် ကျော်စောမှုနောက်လိုက်ရင်း မိမိတို့၏ ဘဝကို ကုန်ဆုံးကြသည်။ ၎င်းတို့သည် ထိုအရာများက ၎င်းတို့၏ တစ်ခုတည်းသော အထောက်အပံ့ နည်းလမ်းဟု တွေးထင်ရင်း၊ ထိုအရာများကို ရှိခြင်းအားဖြင့် ၎င်းတို့ အသက်ဆက်ရှင် နိုင်သည့်အလား၊ သေခြင်းမှ လွတ်ကင်းစေနိုင်မည့်အလား ဤကောက်ရိုးမျှင်များကို ဖမ်းဆုပ်ထားကြလေသည်။ သို့သော် သူတို့သည် သေရတော့မည်အချိန်မှသာ ဤအရာများသည် သူတို့ထံမှ မည်မျှဝေးကွာသည်၊ သေခြင်းနှင့် ရင်ဆိုင်ရာ၌ ၎င်းတို့မည်မျှ အားနည်းသည်၊ ၎င်းတို့ မည်မျှလွယ်လွယ် ကျိုးပဲ့ကြေမွသည်၊ ဘယ်ကိုမှ သွားစရာမရှိဘဲ ၎င်းတို့ မည်မျှ အထီးကျန်ပြီး အကူအညီမဲ့နေသည်ကို နားလည်သဘောပေါက် ကြသည်။ ဘဝသည် ငွေ သို့မဟုတ် ကျော်စောမှုတို့ဖြင့် ဝယ်၍မရနိုင်ကြောင်း၊ လူတစ်ယောက်သည် မည်မျှ ချမ်းသာ ကြွယ်ဝပါစေ၊ ၎င်းတို့၏ အဆင့်အတန်းက မည်မျှ မြင့်မားပါစေ လူအားလုံးသည် သေခြင်းနှင့် ရင်ဆိုင်ရာ၌ ညီတူညီမျှ သနားစရာကောင်းပြီး အရေးမပါကြောင်းတို့ကို သူတို့ နားလည်သဘောပေါက်ကြသည်။ ငွေက အသက်ကို မဝယ်ယူနိုင်ကြောင်း၊ ကျော်စောမှုက သေခြင်းကို မချေဖျက်နိုင်ကြောင်း၊ ငွေ သို့မဟုတ် ကျော်စောမှုက လူတစ်ယောက်၏ဘဝကို တစ်မိနစ်၊ တစ်စက္ကန့်မျှ ဆွဲဆန့်မပေးနိုင်ကြောင်းကို ၎င်းတို့ နားလည်သဘောပေါက်ကြသည်။ လူတို့သည် ဤကဲ့သို့ ခံစားရလေ၊ ဆက်လက်ရှင်သန်ရဖို့ တမ်းတလေဖြစ်သည်။ ဤကဲ့သို့ ပိုခံစားရလေ၊ သေခြင်းနီးကပ် လာခြင်းကို ပိုမို ထိတ်လန့်လေ ဖြစ်သည်။ ဤအချိန်မှသာ ၎င်းတို့၏ဘဝကို ၎င်းတို့မပိုင်ကြောင်း၊ ၎င်းတို့၏ ထိန်းချုပ်မှုတွင် မရှိကြောင်းနှင့် သေဖို့ဖြစ်စေ ရှင်ဖို့ဖြစ်စေ မိမိတို့ ဆုံးဖြတ်ပိုင်ခွင့် မရှိကြောင်း- ဤအရာအားလုံးက မိမိ၏ ထိန်းချုပ်မှု ပြင်ပတွင် ရှိကြောင်းကို အမှန်တကယ် နားလည် လေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ပိုက်ဆံကို ဖက်တွယ်ထားတာက အသက်ကို ပိုရှည်စေပြီး သူတို့ကို မသေအောင်ကာကွယ်ပေးတယ်လို့ လူတွေက ထင်ပေမဲ့ သေခါနီးကျတော့မှပဲ ပိုက်ဆံက သူတို့ကို မကယ်နိုင်ဘူးဆိုတာ၊ သူတို့ကို ထာဝရအသက်မပေးနိုင်ဘူးဆိုတာ သူတို့ကျန်းမာရေးကို ပြန်ရအောင် ကူညီမပေးနိုင်ဘူးဆိုတာကို သူတို့သဘောပေါက်သွားကြတယ်ဆိုတာကို ဘုရားနှုတ်ကပတ်တော်ကနေ ကျွန်မ နားလည်သွားတယ်။ သေခြင်းနဲ့ရင်ဆိုင်ရတဲ့အခါမှ အသိဝင်လာတော့ အရမ်းနောက်မကျသွားဘူးလား။ ကျွန်မလည်း ဒီလိုပဲဖြစ်ဖူးတယ်။ ကိုယ့်ကိုယ်ခန္ဓာကို ဂရုမစိုက်ဘဲ ပိုက်ဆံနောက်ကိုပဲ မဆင်မခြင်လိုက်တယ်။ ဆရာဝန်က ကျွန်မကို အနားယူပြီး အားမွေးဖို့ ပြောတယ်။ ဒါပေမဲ့ ကျွန်မက အိမ်မှာနေရင် ပိုက်ဆံမရမှာကိုစိတ်ပူတော့ နေမကောင်းဖြစ်နေရင်းနဲ့ အလုပ်လုပ်တယ်။ ကျွန်မရဲ့ ကိုယ်ပိုင်ကံတရားကို ထိန်းချုပ်နိုင်တယ်လို့ ကျွန်မ ထင်ခဲ့တယ်။ ဒါပေမဲ့ သေခါနီးကျတော့ ဘယ်ဟာကမှ ကျွန်မထိန်းချုပ်မှုအောက်မှာမရှိဘူးဆိုတာ သဘောပေါက်သွားတယ်။ အခုတော့ ဘုရားရဲ့ ကယ်တင်ခြင်းကြောင့် ဘုရားနှုတ်ကပတ်တော်ကိုကြားရတာ ကျွန်မ ကံကောင်းတာပဲ။ လူတွေရဲ့ ကံကြမ္မာအပေါ်မှာ ဘုရားက အချုပ်အခြာအာဏာရှိတယ်၊ ဘုရားရဲ့ အစီအစဉ်ကို နာခံသင့်ပြီး ကံကြမ္မာကို ကိုယ့်ဘာသာ မကြိုးစားသင့်ဘူးဆိုတာ ကျွန်မ နားလည်သွားတယ်။ ကျွန်မက ပိုက်ဆံရှာဖို့ ရွေးချယ်ရင် ထပ်ပြီး စိတ်ဆင်းရဲရဦးမှာပဲ။ ကျွန်မက ကိုယ့်ကိုယ်ကိုယ် ပင်ပန်းအောင်လုပ်ပြီး စာတန်က ကျွန်မကို ဆက်ထိန်းချုပ်ပြီး ညှင်းဆဲနေဦးမှာပဲ။ ဒီအချိန်မှာ ဒါက ကျွန်မအပေါ် စာတန်ရဲ့ စုံစမ်းသွေးဆောင်ခြင်းဆိုတာ သဘောပေါက်သွားတယ်။ သူငယ်ချင်းတစ်ယောက်က ကျွန်မဆီကို စီးပွားရေးစိတ်ကူးတစ်ခုနဲ့ ရောက်လာတယ်။ သူက ရင်းနှီးမြုပ်နှံမှုလုပ်ပြီး ရောင်းရငွေတွေကို ညီတူညီမျှခွဲယူချင်စိတ်ရှိတယ်။ ကမ်းလှမ်းမှုက တော်တော်လက်ခံချင်စရာပဲ။ စာတန်က ကျွန်မကို ငွေနဲ့ ကျော်ကြားမှု ကျော့ကွင်းထဲကို ပြန်ဆင်းအောင်လုပ်ဖို့ ဒါကို အသုံးပြုနေတာပါ။ ကျွန်မက အရင်က စိတ်ဆင်းရဲပြီးစိတ်ဒုက္ခရောက်တဲ့ ဘဝကို မိုက်မိုက်မဲမဲနဲ့ ပြန်သွားချင်နေတယ်။ ဒါက စာတန်ရဲ့ လှည့်ကွက်ထဲကို သက်ဆင်းနေတာပဲမဟုတ်ဘူးလား။ ကျော်ကြားမှုနဲ့ စည်းစိမ်ကို ဘေးဖယ်ထားချင်တယ်၊ အဲဒီအစား ကျွန်မတာဝန်ကိုထမ်းဆောင်ချင်တယ်လို့ ပြောပြီး ဘုရားကို ဆုတောင်းခဲ့တယ်။ ဆုတောင်းပြီးတော့ တော်တော်စိတ်သက်သာသွားတယ်။ လေးလံတဲ့ဝန်ထုတ်ကနေ လွတ်သွားသလိုမျိုးပဲ။ နောက်သုံးရက်မှာ ကျော်ကြားမှုနဲ့ စည်းစိမ်ရဲ့ ဝဲဂယက်ကနေ ရှောင်ဖို့အတွက် ကျွန်မ နေ့တိုင်း ပိုပြီးပြင်းပြင်းထန်ထန်ဆုတောင်းတယ်။ ကျွန်မသူငယ်ချင်းနဲ့အလုပ်လုပ်ဖို့ကို ငြင်းဆန်ဖို့ ကျွန်မ အားတင်းလိုက်တယ်။ ဒါပေမဲ့ သူက ကျွန်မကို ဆွဲဆောင်ဖို့ ကြိုးစားတယ်။ “အခု နင်က အစိုးရအထောက်အပံ့နဲ့ နေနေတာ။ ဒါက နင့်အတွက် မလုံလောက်ဘူး။ ဒါက ငါသိတဲ့ နီနာမဟုတ်ပါဘူး” တဲ့။ ကျွန်မက ပြောတယ်။ “ဟုတ်တယ်။ ငါက အရင်ကလို နီနာမဟုတ်တော့ဘူး။ ဘုရားရဲ့ နောက်ဆုံးသောကာလ အမှုတော်ကို ငါလက်ခံခဲ့ပြီး သမ္မာတရားတချို့ကို နားလည်သွားတယ်။ ငါ့ဝေဒနာကနေ ငါ့ကိုကယ်တင်တာက ဘုရားသခင်ပဲ။ အရင်က ငါ့ရောဂါက ကုလို့မရဘူးလို့ ဆေးရုံကပြောပြီး ငါ့ကို လက်လျှော့လိုက်ကြတယ်။ စိတ်ငြိမ်ဆေးတွေသောက်တာတောင် ငါ့ဝေဒနာက သက်သာမသွားဘူး။ ဒါပေမဲ့ ဘုရားနှုတ်ကပတ်တော်ကို ဖတ်တဲ့အခါမှာ ငါ့ဝေဒနာက ကိုယ်တိုင်သတိမထားမိဘဲ သက်သာသွားတယ်။ ငါက ဘုရားအိမ်တော်ကနေ ထွက်ပြီး လောကထဲ ပြန်လာရင် ဝေဒနာနဲ့ အသက်ရှင်နေရဦးမှာပဲ။ အဲဒီလိုမျိုး ဆက်ပြီး အသက်မရှင်ချင်ဘူး” ပေါ့။ ကျွန်မ သူ့ကို ပြောလိုက်သေးတယ်။ “နင်နဲ့ တွဲဖက်လုပ်ဖို့ တခြားတစ်ယောက်ကို ရှာနိုင်ပါတယ်။ နင် အကူအညီလိုရင် ငါ အကြံနည်းနည်းပေးနိုင်ပါတယ်” ပေါ့။ နောက်ပိုင်းမှာ သူက ကျွန်မဆီ သုံးလေးခါလာတယ်။ ကျွန်မကို ဆွဲဆောင်လို့မရမှန်း သဘောပေါက်သွားတော့မှ မလာတော့ဘူး။

အခု အသင်းတော်မှာ ကျွန်မ တာဝန်ကို ထမ်းဆောင်တယ်။ လွတ်လပ်ပြီး ငြိမ်းချမ်းမှုကို ခံစားရတယ်။ ကျွန်မကိုယ်ခန္ဓာက ဝေဒနာက ၆၀၊ ၇၀ ရာနှုန်းလောက်အထိလျော့သွားတယ်။ အခု လမ်းလျှောက်ပြီး ချက်ပြုတ်နိုင်ပြီ။ ဒါပေမဲ့ အရေးကြီးဆုံးက အသင်းတော်မှာ ကျွန်မတာဝန်ကို ထမ်းဆောင်နိုင်တယ်။ ပိုက်ဆံရဲ့ ထိန်းချုပ်ခြင်းခံရတာကနေ ကျွန်မကို ကယ်တင်ပြီး ကျွန်မအသက်တာရဲ့ ဦးတည်ချက်ကို ပြောင်းပေးတဲ့အတွက် ဘုရားသခင်ကို ကျေးဇူးတင်မိတယ်။ ဘုရားသခင်ရဲ့ အချုပ်အခြာအာဏာကို သိတာ ဘုရားသခင်ကို ကိုးကွယ်တာ၊ ဘုရားနှုတ်ကပတ်တော်တွေနဲ့ တောင်းဆိုချက်တွေကို လက်တွေ့လုပ်ဆောင်တာက အသက်တာမှာ အဓိပ္ပာယ်အရှိဆုံး၊ တန်ဖိုးအရှိဆုံးအရာပဲဆိုတာ ကျွန်မအခု နားလည်သွားတယ်။ ကျွန်မရောဂါက ကျွန်မကို အများကြီးနာကျင်စေပေမဲ့ ဒါက ကျွန်မအတွက် ကောင်းချီးလည်းဖြစ်ပါတယ်။ အဲဒါက ဘုရားဆီကို ပြန်လာပြီး ဘုရားရဲ့ ကယ်တင်ခြင်းကို ရဖို့ ကျွန်မကို အခွင့်အရေးပေးတယ်။ ဒါက ပိုက်ဆံဘယ်လောက်နဲ့မှ ဝယ်လို့မရတဲ့အရာပဲ။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၇၂။ ဘုရားသခင်အပေါ် ကျွန်မရဲ့ အထင်လွဲမှားခြင်းနဲ့ သတိထားခြင်းတို့ကို ဖယ်ထုတ်ခဲ့ပါတယ်

ချုံးရှင်း၊ တရုတ်ပြည်

၂၀၂၃ ခုနှစ်တုန်းက အသင်းတော်မှာ ဧဝံဂေလိအလုပ်အတွက် ကျွန်မ တာဝန်ယူခဲ့ရတယ်။ ဒါပေမဲ့ အချိန်အတိုင်းအတာတစ်ခု ကြာပြီးတဲ့နောက်မှာ ကျွန်မရဲ့ အလုပ်လုပ်နိုင်စွမ်းက ညံ့ပြီး၊ အဖွဲ့ခေါင်းဆောင်တစ်ယောက်ရဲ့ တာဝန်တွေကို မကိုင်တွယ်နိုင်တာကြောင့် တာဝန်ကနေ ဖြုတ်ချခံလိုက်ရတယ်။ ခေါင်းဆောင်တွေက ကျွန်မရဲ့ အစွမ်းအစအပေါ် မူတည်ပြီး ဧဝံဂေလိဟောဖို့ စီစဉ်ပေးခဲ့တယ်။ ကျွန်မ တွေးမိတာက “ငါက ဧဝံဂေလိဟောနိုင်သေးတယ် ဆိုပေမဲ့၊ ငါ့အစွမ်းအစက သာမန်ပါပဲ၊ အဖွဲ့ထဲမှာ အဓိကကျတဲ့ကဏ္ဍကနေ မပါဝင်နိုင်ဘူးလေ။ ဒီတာဝန်ကို ထမ်းဆောင်ပြီး ရလဒ်မရှိသေးဘူးဆိုရင်၊ ငါ့တာဝန် ဆုံးရှုံးသွားနိုင်ပြီး ဖယ်ရှားရှင်းလင်းခံရမယ့် အန္တရာယ် ရှိနိုင်တယ်” ပေါ့။ ဒါကြောင့် လူတွေ ပိုရဖို့ မျှော်လင့်ပြီး ဧဝံဂေလိဟောဖို့ ကျွန်မ မမောနိုင်မပန်းနိုင်လုပ်ခဲ့တယ်။

တစ်ခါတုန်းက ကျွန်မနဲ့ တွဲဖက်လုပ်တဲ့ ညီအစ်မ လီရှောင်က ကျွန်မ တာဝန်ထမ်းဆောင်ရာမှာ စည်းမျဉ်းတွေကို ချိုးဖောက်နေတာ၊ စည်းမျဉ်းတွေနဲ့ ကိုက်ညီတဲ့ ဧဝံဂေလိလက်ခံဖို့ အလားအလာရှိသူတချို့ကို ကျွန်မ စွန့်လွှတ်လိုက်တာတွေကို သတိထားမိသွားတယ်။ ကျွန်မ စိတ်ထဲမှာ စိတ်မအေးနိုင်ဖြစ်ပြီး တွေးမိတယ်။ “ငါ လေ့ကျင့်နေတာ ဒီလောက်ကြာပြီ၊ ဒါပေမဲ့ ဒီလောက်ကြီးမားတဲ့ လွဲချော်မှုကို လုပ်မိနေတုန်းပါလား။ ခေါင်းဆောင်တွေသာ သိသွားရင်၊ ငါက ကိုယ့်တာဝန်မှာ စည်းမျဉ်းတွေကို နားမလည်ဘူးလို့ သူတို့ ထင်သွားနိုင်တယ်။ ပြီးတော့ ငါ့ကို ဒီတာဝန်ကို မလုပ်နိုင်ဘူးလို့ ယူဆပြီး တာဝန်ပြောင်းနိုင်တယ်။ အခု ဘုရားသခင်ရဲ့ အမှုတော်က ပြီးဆုံးဖို့ နီးကပ်နေပြီဆိုတော့၊ ဒီလို အရေးကြီးတဲ့ အချိန်မျိုးမှာ ငါ့တာဝန်ကို ထမ်းဆောင်ဖို့ပျက်ကွက်ခဲ့မယ်ဆိုရင်၊ ဒါက ငါ့ကို ဘုရားသခင် ဖယ်ရှားရှင်းလင်းမယ့် တောပင်အဖြစ် ထုတ်ဖော်လိုက်တာပဲ မဟုတ်ဘူးလား” ပေါ့။ အဲဒီအကြောင်း တွေးမိလေ၊ ကျွန်မ ပိုပြီး စိတ်ဆင်းရဲလေ ဖြစ်ရတယ်။ လီရှောင်က ကျွန်မထက် စည်းမျဉ်းတွေကို ပိုနားလည်တယ်ဆိုတာ ထည့်သွင်းစဉ်းစားပြီး၊ သူ့အကြံပြုချက်တွေကို ပိုနားထောင်ဖို့ ကျွန်မ ဆုံးဖြတ်လိုက်တယ်။ ဒါဆိုရင် အမှားတွေကို လျှော့ချဖို့ အထောက်အကူဖြစ်လိမ့်မယ်၊ အမှားတွေ ဖြစ်ခဲ့ရင်တောင် ကျွန်မမှာ တာဝန် ပိုနည်းသွားမှာပေါ့။ အဲဒီနောက်ပိုင်း ရှင်းရှင်းလင်းလင်း မရှိတဲ့ ကိစ္စရပ်တွေဆိုရင် ကျွန်မက သေသေချာချာ မစဉ်းစားဘူး။ ငါ့ရဲ့ ညံ့ဖျင်းတဲ့ အစွမ်းအစနဲ့ဆိုရင် ကိစ္စတွေကို စဉ်းစားလည်း ရလဒ်ထွက်မှာ မဟုတ်ဘူးလို့ တွေးပြီး၊ လူတိုင်းနဲ့ ဆွေးနွေးဖို့ပဲ စောင့်တယ်။ ဆွေးနွေးတဲ့ အချိန်တွေမှာလည်း ကျွန်မရဲ့ အတွေးတွေကို အကျဉ်းချုပ်လောက်ပဲ ပြောပြပြီး၊ လီရှောင်က သူ့အမြင်တွေ ပြောလာမှာကိုပဲ ကျွန်မ စောင့်နေတတ်တယ်။ တစ်ခါတလေ ကျွန်မမှာ မတူညီတဲ့ အမြင်တွေ ရှိပေမဲ့ ထုတ်မပြောရဲခဲ့ဘူး။ ကျွန်မ အမှားလုပ်မိရင် တာဝန်ယူရမှာကို ကြောက်တယ်၊ ပြီးတော့ အဲဒါက ကျွန်မရဲ့ အနာဂတ် အလားအလာတွေနဲ့ ပန်းတိုင်ကို ထိခိုက်သွားမှာ စိုးရိမ်တယ်လေ။ ဒါကြောင့် အချိန်အများစုမှာ ကျွန်မက သူများတွေနောက်ပဲ လိုက်ပြီး၊ ကိုယ်ပိုင်အမြင်တွေက နည်းသထက် နည်းလာရော။

တစ်ခါတုန်းက ဘာသာရေးသမားတစ်ယောက်ဟာ ဧဝံဂေလိဟောလို့ရတဲ့ ဧဝံဂေလိလက်ခံဖို့ အလားအလာရှိသူ ဟုတ်မဟုတ်ဆိုတာကို ကျွန်မတို့ ဆွေးနွေးကြတယ်။ သူက ဧဝံဂေလိဟောပြောခြင်းဆိုင်ရာ စည်းမျဉ်းတွေနဲ့ ကိုက်ညီတယ်လို့ ကျွန်မ ထင်ခဲ့တယ်။ ဒါပေမဲ့ လီရှောင်က သူဟာ သမ္မာတရားကို နားမလည်နိုင်ဘူး၊ ဒါကြောင့် သူ့ကို မဟောသင့်ဘူးလို့ ပြောတယ်။ အစတုန်းကတော့ ကျွန်မရဲ့အမြင်နဲ့ပတ်သက်ပြီး ထပ်ပြီး မိတ်သဟာယပြုချင်သေးတယ်။ ဒါပေမဲ့ “ငါ့အမြင်က မမှန်ကန်ဘဲ အမှားတွေ ဖြစ်သွားရင် ဘယ်လိုလုပ်မလဲ။ ထားလိုက်ပါတော့၊ ငါ ဘာမှ မပြောတော့ပါဘူး။ လီရှောင်က စည်းမျဉ်းတွေကို ကောင်းကောင်း နားလည်သလို၊ ဧဝံဂေလိဟောရာမှာလည်း အတွေ့အကြုံ ပိုရှိတယ်၊ ဒါကြောင့် သူ့စကားပဲ နားထောင်လိုက်မယ်” လို့ တွေးလိုက်တယ်။ ဒါနဲ့ ဒီ ဧဝံဂေလိလက်ခံဖို့ အလားအလာရှိသူကို စွန့်လွှတ်ဖို့ ကျွန်မတို့ ဆုံးဖြတ်လိုက်ကြတယ်။ နောက်ပိုင်းမှာ ကြီးကြပ်ရေးမှူးက ဒီအခြေအနေကို သိသွားတယ်။ ပြီးတော့ ဒီ ဧဝံဂေလိလက်ခံဖို့ အလားအလာရှိသူမှာ ဘာသာရေး အယူအဆတွေ အများကြီး ရှိရုံသက်သက်ပဲ၊ သမ္မာတရားကို လက်မခံနိုင်သူ မဟုတ်ဘူး၊ သူ့ကို လွယ်လွယ်ကူကူ စွန့်လွှတ်လိုက်တာက စည်းမျဉ်းတွေနဲ့ မကိုက်ညီဘူးလို့ ပြောတယ်။ အလုပ်မှာ ဒီလို လွဲချော်မှုမျိုးကို မြင်လိုက်ရတော့၊ အဲဒီအချိန်တုန်းက ဆက်ပြီး ရှာဖွေဖို့အတွက် ဒီကိစ္စကို မတင်ပြခဲ့မိတာကို ကျွန်မ တော်တော် နောင်တရသွားတယ်။ ဒါပေမဲ့ ကျွန်မ ပြန်တွေးမိတာက “ဒါက လီရှောင်ရဲ့ အကြံပြုချက်လေ၊ ဒီတော့ တာဝန်က ငါတစ်ယောက်တည်းအပေါ်မှာ ရှိတာ မဟုတ်ပါဘူး” ပေါ့။ ဒါကြောင့် အပြစ်ရှိတယ်လို့ ခံစားရတာ နည်းနည်း သက်သာသွားတယ်။

ကိစ္စတိုင်းကို သူများတွေကိုပဲ မေးပြီး ကိုယ်ပိုင်အတွေး လုံးဝမရှိတာကြောင့်၊ ကျွန်မ လုပ်သမျှအရာတိုင်းမှာ တဖြည်းဖြည်းနဲ့ အရမ်းကို ထိုင်းမှိုင်းလာတယ်။ ဧဝံဂေလိဟောရတာ ကျွန်မအတွက် ပိုပိုပြီး ခက်ခဲလာသလိုပဲ၊ ရလဒ်တွေကလည်း ပိုဆိုးလာပါတော့တယ်။ ပြန်စဉ်းစားကြည့်ရင်၊ အရင်တုန်းက ဧဝံဂေလိဟောတဲ့အချိန်မှာ ဘာသာရေးသမားတချို့ရဲ့ မေးခွန်းတွေကို ကျွန်မ မိတ်သဟာယပြုပြီး ဖြေရှင်းပေးနိုင်ခဲ့ဖူးတယ်၊ ဒါပေမဲ့ ဘာဖြစ်လို့ အခုကျတော့ ကျွန်မ ပြောစရာ စကား သိပ်မရှိတော့တာလဲ။ ကျွန်မ စိတ်ထဲမှာ တစ်ခုခုမှားနေတယ်လို့ ခံစားရပေမဲ့ အကြောင်းရင်းကို မသိခဲ့ဘူး။ ဒါနဲ့ ကျွန်မရဲ့ အစွမ်းအစ ညံ့ဖျင်းတာကြောင့်၊ သမ္မာတရားကို နားလည်သဘောပေါက်မှု မလေးနက်တာကြောင့် ဖြစ်မယ်လို့ပဲ ဘာမှမတတ်နိုင်တော့ဘဲနဲ့ တွေးမိတယ်။ ဒီလို တွေးမိတဲ့အခါ ကျွန်မ နည်းနည်း အပျက်သဘောဆောင်လာတယ်။ ကျွန်မရဲ့ အခြေအနေ မှားနေမှန်း သိပေမဲ့ အဲဒါကို ပြောင်းလဲဖို့ အားမရှိသလို ခံစားခဲ့ရတယ်။ နောက်ပိုင်းမှာ ကြီးကြပ်ရေးမှူးက ကျွန်မတို့နဲ့ စုဝေးပွဲလုပ်ပြီး ကျွန်မရဲ့ ပြဿနာ အတော်များများကို ထောက်ပြခဲ့တယ်။ ဥပမာ၊ ကိုယ့်တာဝန်မှာ မတက်မကြွဖြစ်ပြီး သူများတွေကိုပဲ အမြဲ မှီခိုနေတာ၊ တကယ့်အလုပ်ကို မလုပ်တာ စသဖြင့်ပေါ့။ ဒီအကဲဖြတ်ချက်တွေကို ကျွန်မရှေ့မှာ တစ်ခုပြီးတစ်ခု ချပြလာတဲ့အခါ၊ ကျွန်မ ဆွံ့အသွားပြီး တွေးမိတယ်၊ “ငါ့တာဝန်မှာ ပြဿနာတွေက ဘယ်လိုဖြစ်ပြီး ဒီလောက်တောင် များနေတာလဲ။ အဖွဲ့ထဲမှာ ငါက ဘယ်နေရာကနေ ပါဝင်ခဲ့လို့လဲ” ပေါ့။

နောက်ပိုင်းမှာ ကျွန်မ ဘုရားနှုတ်ကပတ်တော် တစ်ပိုဒ်ကို ဖတ်ခဲ့တယ်။ “အန္တိခရစ်များသည် ဘုရားအိမ်တော်၏ အစီအစဉ်များကို မည်သည့်အခါမျှ မနာခံကြပေ။ ၎င်းတို့သည် ၎င်းတို့၏ တာဝန်၊ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို ၎င်းတို့၏ ကောင်းချီးရရှိရန် မျှော်လင့်ချက်နှင့် အနာဂတ် ပန်းတိုင်တို့ဖြင့် နီးကပ်စွာ ချိတ်ဆက်ထားကြသည်။ ၎င်းတို့၏ ဂုဏ်သတင်းနှင့် အဆင့်အတန်း ဆုံးရှုံးသွားသည်နှင့် ကောင်းချီးများ၊ ဆုလာဘ်များရရှိရန် မျှော်လင့်ချက်မရှိတော့သကဲ့သို့ပင်ဖြစ်သည်။ ဤအရာများက ၎င်းတို့၏ အသက်ကို ဆုံးရှုံးရသကဲ့သို့ ခံစားရသည်။ ၎င်းတို့က ‘ငါသည် ဂရုစိုက်ရမည်။ ပေါ့ဆ၍ မရပေ။ ဘုရားအိမ်တော်၊ ညီအစ်ကိုမောင်နှမများ၊ ခေါင်းဆောင်များ၊ အမှုဆောင်များနှင့် ဘုရားသခင်ကိုပင် အားကိုး၍မရပေ။ ၎င်းတို့ထဲမှ မည်သူ့ကိုမျှ ငါ ယုံကြည်၍မရပေ။ သင် အားအကိုးနိုင်ဆုံးသောသူနှင့် ယုံကြည်ရန် အထိုက်တန်ဆုံးသောသူမှာ သင်ကိုယ်တိုင်ဖြစ်သည်။ သင်သည် သင့်ကိုယ်သင်အတွက် အစီအစဉ်များ မပြုလုပ်နေလျှင် သင့်အား မည်သူက ဂရုစိုက်မည်နည်း။ သင်၏ အနာဂတ်ကို မည်သူက ထည့်စဉ်းစားမည်နည်း။ ကောင်းချီးများအား သင်လက်ခံရရှိခြင်းရှိမည်၊ မရှိမည်ကို မည်သူက ထည့်စဉ်းစားမည်နည်း။ ထို့ကြောင့် ငါသည် ငါ၏အကျိုးအတွက် အစီအစဉ်များနှင့် တွက်ချက်မှုများကို သေချာလုပ်ဆောင်ရမည်။ အမှားများပြုလုပ်၍မရ၊ သို့မဟုတ် အနည်းငယ်မျှပင် ပေါ့ဆ၍ မရပေ။ မဟုတ်လျှင် တစ်စုံတစ်ယောက်က ငါ့အပေါ် အခွင့်အရေးယူဖို့ ကြိုးစားလျှင် မည်သည့်အရာကို ငါလုပ်ဆောင်ရမည်နည်း’ ဟု တွေးကြသည်။ ထို့ကြောင့် ၎င်းတို့သည် တစ်စုံတစ်ယောက်က ၎င်းတို့အား ပိုင်းခြားသိမြင်မည်၊ သို့မဟုတ် ရိပ်စားမိမည်ကိုလည်းကောင်း၊ ဤသို့ဖြင့် ၎င်းတို့သည် ထုတ်ပယ်ခံရပြီး ၎င်းတို့၏ ကောင်းချီးရရှိဖို့အိပ်မက်က ပျက်စီးသွားမည်ကိုလည်းကောင်း ကြောက်ရွံ့လျက် ဘုရားအိမ်တော်၏ ခေါင်းဆောင်များနှင့် အမှုဆောင်များကို သတိထားကာကွယ်ကြသည်။ ၎င်းတို့သည် ကောင်းချီးများ ရရှိရန် မျှော်လင့်ချက်ကို ထားရှိဖို့အလို့ငှာ မိမိတို့၏ ဂုဏ်သတင်းနှင့် အဆင့်အတန်းကို ထိန်းသိမ်းရမည်ဟု ထင်ကြသည်။ ကောင်းချီးခံစားရခြင်းသည် ကောင်းကင်ဘုံထက်ကြီးမြတ်သည်၊ အသက်ထက် ပိုကြီးမြတ်သည်၊ သမ္မာတရားကို လိုက်စားခြင်း၊ စိတ်သဘောထားဆိုင်ရာ ပြောင်းလဲခြင်း၊ သို့မဟုတ် တစ်ကိုယ်ရေ ကယ်တင်ခြင်းထက်ပို၍ အရေးကြီးသည်၊ မိမိတာဝန်ကို ကောင်းစွာလုပ်ဆောင်ခြင်း၊ စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်းထက် ပို၍အရေးကြီးသည်ဟု အန္တိခရစ်တစ်ယောက်က မြင်သည်။ ၎င်းတို့သည် စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်း၊ မိမိတို့တာဝန်ကို ကောင်းစွာထမ်းဆောင်ပြီး ကယ်တင်ခံရခြင်းသည် ပြောဆိုဖို့ပင် သို့မဟုတ် မှတ်ချက်ပေးဖို့ပင် ထိုက်တန်မှုသိပ်မရှိသည့် သေးနုပ်သောအရာများဖြစ်သည်ဟု ထင်မြင်သော်လည်း၊ ကောင်းချီးရရှိခြင်းကမူ ၎င်းတို့၏ တစ်ဘဝလုံးတွင် မည်သည့်အခါမျှ မေ့၍မရနိုင်သော တစ်ခုတည်းသောအရာဖြစ်သည်။ မည်သည့်အရာကို ၎င်းတို့ ကြုံတွေ့ရသည်ဖြစ်စေ၊ ကြီးသည်ဖြစ်စေ၊ သေးငယ်သည်ဖြစ်စေ ၎င်းတို့သည် ယင်းကို ကောင်းချီးခံစားရခြင်းနှင့် ဆက်စပ်ပြီး အလွန်အမင်း သတိထားပြီး အာရုံစိုက်ကြသည်။ ပြီးလျှင် အစဉ်သဖြင့် မိမိတို့ကိုယ်တိုင်အတွက် ထွက်ပေါက်တစ်ခု ထားထားကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားနှုတ်ကပတ်တော်ကနေ ကျွန်မ မြင်လိုက်ရတာက၊ အန္တိခရစ်တွေက ကောင်းချီးမင်္ဂလာရဖို့အတွက်ပဲ ဘုရားသခင်ကို ယုံကြည်ကြတယ်၊ ကောင်းချီးမင်္ဂလာ လိုက်စားခြင်းကို သူတို့ရဲ့ အသက်သွေးကြောလို သဘောထားကြတယ်။ ပြီးတော့ ဘုရားအိမ်တော်နဲ့ ညီအစ်ကိုမောင်နှမတွေအပေါ် သံသယတွေ၊ သတိထားတာတွေ အများကြီးရှိကြတယ်။ သူတို့ ဒုစရိုက်ပြုမိပြီး၊ အနှောင့်အယှက်တွေ ဖြစ်စေရင်၊ ပြီးတော့ ဖော်ထုတ်ခံရရင်၊ တာဝန်ကနေ ဖြုတ်ချခံရမှာ၊ ဖယ်ရှားရှင်းလင်းခံရမှာ၊ ပြီးတော့ သူတို့ရဲ့ ကောင်းမွန်တဲ့ အနာဂတ် အလားအလာတွေနဲ့ ပန်းတိုင် ဆုံးရှုံးသွားမှာကို ကြောက်ကြတယ်လေ။ ကျွန်မရဲ့ လိုက်စားမှုနဲ့ အမြင်ရှုထောင့်တွေက အန္တိခရစ်တစ်ယောက်ရဲ့ အမြင်ရှုထောင့်တွေနဲ့ အတူတူပဲ ဆိုတာကို ကျွန်မ မြင်လိုက်ရတယ်။ အဖွဲ့ခေါင်းဆောင်အဖြစ်ကနေ ဖြုတ်ချခံရတဲ့ အချိန်ကစလို့၊ ကျွန်မ ဧဝံဂေလိဟောပြောတာက ရလဒ်ကောင်းတွေ မထွက်ရင်၊ တာဝန်နေရာ ထပ်ပြီး ပြောင်းရွှေ့ခံရမှာ၊ လုပ်စရာ တာဝန်မရှိတော့မှာကို ကျွန်မ ကြောက်ခဲ့တယ်။ ဒါကြောင့် ကိုယ့်တာဝန်ကို ထိန်းသိမ်းထားနိုင်ဖို့၊ ကောင်းမွန်တဲ့ အနာဂတ် အလားအလာနဲ့ ပန်းတိုင်ကို သေချာစေဖို့အတွက် ကျွန်မရဲ့ တာဝန် ထိရောက်မှုကို တိုးတက်အောင် လုပ်ဖို့ ရည်ရွယ်ခဲ့တယ်။ ကျွန်မနဲ့ တွဲဖက်လုပ်တဲ့ ညီအစ်မက ကျွန်မရဲ့ အလုပ်မှာ လမ်းလွဲတာတွေကို သတိထားမိပေမဲ့၊ ကျွန်မက အကြောင်းရင်းကို ချက်ချင်း ရှာဖွေပြီး မပြုပြင်ခဲ့ဘူး။ အဲဒီအစား ခေါင်းဆောင်တွေ သိသွားပြီး၊ ကျွန်မကို အရည်အချင်းမမီဘူးလို့ ယူဆပြီး တာဝန်ပြောင်းမှာကို ကြောက်လို့၊ စည်းမျဉ်းတွေကို နားမလည်တာကို ကာဗာအနေနဲ့ သုံးပြီးကျွန်မရဲ့ အားနည်းချက်တွေကို ဖုံးကွယ်ဖို့ ကြိုးစားခဲ့တယ်။ ရှင်းရှင်းလင်းလင်း မသိတဲ့ ကိစ္စတွေကိုလည်း မရှာဖွေခဲ့ဘူး။ မတူညီတဲ့ အမြင်တွေကိုလည်း ထုတ်မပြောခဲ့ဘူး။ ကျွန်မနဲ့ တွဲဖက်လုပ်တဲ့ ညီအစ်မကိုပဲ မှီခိုခဲ့တယ်။ အမှားတွေ ဖြစ်ခဲ့ရင်တောင်၊ ကျွန်မမှာ တာဝန်ယူရတာ ပိုနည်းသွားမယ်၊ တာဝန်ပြောင်းခံရမှာ မဟုတ်ဘူးလို့ ယုံကြည်ခဲ့တာကိုး။ တာဝန်ထမ်းဆောင်တယ် ဆိုတာက နဂိုက ညီညီညွတ်ညွတ် ပူးပေါင်းဆောင်ရွက်ဖို့နဲ့ တစ်ယောက်ရဲ့ အားသာချက်တွေနဲ့ တစ်ယောက်ကို ဖြည့်ဆည်းပေးဖို့ လိုအပ်တာပါ။ ဒါပေမဲ့ ကျွန်မက ကိုယ့်ကိုယ်ကိုယ် ကာကွယ်ဖို့ပဲ စိတ်ပူနေပြီး အသင်းတော်ရဲ့ အလုပ်ကို လုံးဝ ထည့်မစဉ်းစားခဲ့ဘူး။ ကိုယ့်တာဝန်တွေကိုတောင် မဖြည့်ဆည်းခဲ့ဘူး။ ကျွန်မဟာ တကယ်ကို တစ်ကိုယ်ကောင်းဆန်တယ်၊ ယုတ်ညံ့တယ်၊ စိတ်ချလို့မရဘဲ လှည့်ဖြားတတ်တာပဲ။ အရင်တုန်းက ကျွန်မ ဘာကြောင့် ဖြုတ်ချခံခဲ့ရလဲ ဆိုတာကို ပြန်ကြည့်ရင်၊ တစ်ဖက်မှာတော့ ကျွန်မဆီမှာ လူ့အကြိုက်လိုက်သူ ဖြစ်ခြင်းဆိုတဲ့ ဆိုးဝါးတဲ့ စိတ်သဘောထား ရှိနေပြီး အသင်းတော်ရဲ့ အလုပ်ကို မကာကွယ်ခဲ့လို့ပါ၊ နောက်တစ်ဖက်မှာကျတော့ ကျွန်မရဲ့ အစွမ်းအစ ညံ့ဖျင်းပြီး အဖွဲ့ခေါင်းဆောင်တစ်ယောက်ရဲ့ အလုပ်ကို မကိုင်တွယ်နိုင်ခဲ့လို့ ဖြစ်တယ်။ လူ့အကြိုက်လိုက်သူ ဖြစ်ခြင်းဆိုတဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ ကျွန်မ သမ္မာတရားကို ရှာဖွေခဲ့သင့်တယ်။ ပြီးတော့ ဧဝံဂေလိဟောပြောခြင်းဆိုင်ရာ သမ္မာတရားနဲ့ စည်းမျဉ်းတွေကို ကိုယ့်မှာ အမြန်ဆုံး ရှိထားခဲ့သင့်တယ်။ ဒီနည်းလမ်းအတိုင်း လက်တွေ့လုပ်မှသာ၊ ကျွန်မရဲ့ တာဝန်မှာ တိုးတက်မှု ရနိုင်မှာပါ။ ဒါပေမဲ့ ကျွန်မက သမ္မာတရားကို မရှာဖွေဘဲ၊ ကိုယ့်အားနည်းချက်တွေကို ဖုံးကွယ်ဖို့ ကောက်ကျစ်စဉ်းလဲမှုကို အသုံးပြုဖို့ ကြိုးစားခဲ့တယ်။ အဲဒါက ကျွန်မရဲ့ အသက်တာကို ထိခိုက်ရုံတင်မကဘဲ၊ ကျွန်မ တာဝန်ရဲ့ ထိရောက်မှုကိုပါ ထိခိုက်ခဲ့တယ်။ ကျွန်မရဲ့ လုပ်ရပ်တွေက ဘုရားသခင် ကျွန်မကို စက်ဆုပ်ရွံရှာအောင် လုပ်နေတာ ကြာပါပြီ။ အခု ကျွန်မက သန့်ရှင်းသော ဝိညာဉ်တော်ရဲ့ လမ်းပြမှုကို ဆုံးရှုံးပြီး အမှောင်ထဲမှာ နေထိုင်နေရတယ်။ ဒါက ကျွန်မအပေါ် ကျရောက်လာတဲ့ ဘုရားသခင်ရဲ့ ဖြောင့်မတ်တဲ့ စိတ်သဘောထားပါပဲ။ ကျွန်မသာ အသိတရား ရမလာရင်၊ ဘုရားသခင်ရဲ့ စက်ဆုပ်ရွံရှာခြင်းနဲ့ ဖယ်ရှားရှင်းလင်းခြင်းကို ခံရပြီး ဇာတ်သိမ်းသွားမှာပါ။ ဒါကြောင့် ကျွန်မ ဘုရားသခင်ဆီ ဆုတောင်းခဲ့ပြီး နောင်တရပြီး ကိုယ့်တာဝန်ကို ကောင်းကောင်း လုပ်ချင်ပါတယ်လို့ ပြောခဲ့တယ်။

ခဏကြာတော့ လီရှောင်က တာဝန်နေရာ ပြောင်းရွှေ့ခံလိုက်ရပြီး၊ အဖွဲ့ထဲက အလုပ်ကို ညီအစ်မ ရှင်းယွဲ့နဲ့ ကျွန်မ လွှဲယူလိုက်တယ်။ ကျွန်မ မစိုးရိမ်ဘဲ မနေနိုင်ဖြစ်ပြီး တွေးမိတယ်။ “လီရှောင်တုန်းက ငါ ရှင်းရှင်းလင်းလင်း မသိတဲ့ ကိစ္စတွေကို သူက စိစစ်ပေးခဲ့တာလေ၊ ဆိုတော့ ပြဿနာတွေ ဖြစ်လာရင် ငါ့မှာ တာဝန်ယူရတာ ပိုနည်းခဲ့တယ်။ အခု ရှင်းယွဲ့က လေ့ကျင့်ကာစပဲ ရှိသေးတာ၊ အနာဂတ်မှာ ပြဿနာတွေ ဖြစ်လာရင် အလိုလိုနေရင်း ငါ့တာဝန် ဖြစ်လာမှာပဲ။ ဒါက ထင်ထင်ရှားရှားကြီးကို ဖြစ်နေတာ။ ပြီးရင် ပြုပြင်တာလောက်က ကိစ္စ သေးသေးလေးပဲ ရှိဦးမယ်၊ ကြီးလေးတဲ့ ကိစ္စတွေဆိုရင် ငါ့ကို တာဝန်ကနေ ဖြုတ်ချပြီး ဖယ်ရှားရှင်းလင်းလိုက်နိုင်တယ်” ပေါ့။ ကျွန်မရဲ့ အခြေအနေ မှားနေမှန်း သတိထားမိလိုက်တယ်၊ ဒါနဲ့ ကိုယ့်ကိုယ်ကိုယ် ပုန်ကန်ဖို့ ဘုရားသခင်ဆီ ဆုတောင်းလိုက်တယ်။ ကျွန်မ ဘုရားနှုတ်ကပတ်တော်တွေကို တွေးမိတယ်။ “ရိုးသားခြင်းဟူသည်မှာ သင်၏စိတ်နှလုံးကို ဘုရားသခင်ထံ ပေးအပ်ခြင်းကို ဆိုလို၏၊ မည်သည့်အရာ၌မဆို ဘုရားသခင်အပေါ် လှည့်ဖြားခြင်းမရှိဘဲ အရာခပ်သိမ်း၌ ကိုယ်တော့်ထံ ပွင့်လင်းခြင်း၊ အဖြစ်မှန်များကို မည်သည့်အခါမျှ မဖုံးကွယ်ခြင်း၊ သင့်အထက်ရှိသူများကို လှည့်ဖြားရန် မကြိုးစားခြင်းနှင့် သင့်အောက်ရှိသူများထံမှ အမှုအရာများကို မဖုံးကွယ်ခြင်း၊ ဘုရားသခင်၏ မျက်နှာလိုမျက်နှာရလုပ်ရန်သာ ကြိုးပမ်းသည့်အရာများကို မလုပ်ဆောင်ခြင်းပင် ဖြစ်သည်။ အတိုချုံး၍ဆိုရလျှင် ရိုးသားခြင်း ဆိုသည်မှာ သင်၏ လုပ်ရပ်များနှင့် စကားများတွင် စင်ကြယ်ဖို့နှင့် ဘုရားသခင်ကို ဖြစ်စေ၊ လူသားကိုဖြစ်စေ မလှည့်စားခြင်းဖြစ်သည်။...သင်သည် သမ္မာတရား၏လမ်းခရီးကို ရှာဖွေခြင်း၌ အမှန်တကယ် နှစ်သက်ပါက အလင်း၌ အစဉ်အမြဲ နေထိုင်သောသူတစ်ဦး ဖြစ်၏။ အကယ်၍ သင်သည် ဘုရားသခင်၏ အိမ်တော်၌ မထင်မရှားနေပြီး ကြိုးကြိုးစားစားနှင့် တာဝန်သိသိ အသိဉာဏ်ရှိရှိ အလုပ်လုပ်လျက်၊ အမြဲတမ်းပေးကမ်း၍ မည်သည့်အခါမျှ ရယူခြင်းမရှိသော အစေခံသူတစ်ဦး ဖြစ်ရသည်ကို အလွန် ဝမ်းမြောက်ပါက၊ သင်သည် သစ္စာရှိသော သန့်ရှင်းသူ တစ်ယောက် ဖြစ်သည်ဟု ငါဆိုသည်၊ အဘယ်ကြောင့်ဆိုသော် သင်သည် ဆုလာဘ်ကို မမျှော်ကိုးဘဲ၊ ပကတိ ရိုးသားသူတစ်ယောက်သာ ဖြစ်သောကြောင့်တည်း။ သင်သည် ပွင့်လင်းရန် လိုလိုလားလား ရှိလျှင်၊ သင်သည် သင်၏အလုံးစုံကို အသုံးခံရန် လိုလိုလားလားရှိလျှင်၊ သင်သည် ဘုရားသခင်အတွက် သင့်ဘဝကိုစတေးနိုင်ကာ သက်သေရပ်တည် နိုင်လျှင်၊ သင်သည် မိမိအတွက် မစဉ်းစားဘဲ သို့မဟုတ် မိမိကိုယ်ကျိုးမပါဘဲ ဘုရားသခင် ကျေနပ်သဘောကျရန်ကိုသာ သိသောအဆင့်အထိ ရိုးသားသည်ဆိုပါက၊ ဤလူတို့သည် အလင်းထဲတွင် အားဖြည့်ပေးခြင်းခံရကာ နိုင်ငံတော်တွင် ထာဝရ အသက်ရှင်မည့်သူများ ဖြစ်သည်ဟု ငါဆိုသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သတိပေးချက် သုံးချက်) ဘုရားနှုတ်ကပတ်တော်ကနေ ကျွန်မ မြင်လိုက်ရတာက၊ ရိုးသားသူတွေဟာ သူတို့ကိုယ်သူတို့ ဘုရားသခင်ဆီ အပြည့်အဝ အပ်နှံနိုင်ပြီး၊ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျိုးနွံနာခံနိုင်ကြတယ်။ ကိုယ့်အတွက် စီစဉ်တာ၊ ထည့်သွင်းစဉ်းစားတာမျိုး မရှိဘဲ ကိုယ့်တာဝန်တွေကို လုပ်ကြတယ်။ ဘုရားသခင်ရဲ့ ရည်ရွယ်ချက် အထမြောက်ဖို့အတွက် ကိုယ့်တာဝန်တွေကို ကောင်းကောင်း လုပ်ဖို့ပဲ တွေးကြတယ်။ ဒီလိုလူမျိုးတွေက ဘုရားသခင်ရဲ့ အသိအမှတ်ပြုခြင်းကို ရနိုင်တယ်။ ဘုရားနှုတ်ကပတ်တော်တွေကို ဆင်ခြင်သုံးသပ်ပြီးတဲ့နောက်မှာ၊ ကိုယ့်အားနည်းချက်တွေကို မဖော်ထုတ်ဘဲ ရှောင်နေတာက ကောင်းမွန်တဲ့ အနာဂတ် အလားအလာနဲ့ ပန်းတိုင်ဆီကို ပို့ဆောင်ပေးမှာ မဟုတ်ဘူးဆိုတာ ကျွန်မ နားလည်သွားတယ်။ ဒါနဲ့ ပြောင်းပြန်ပါပဲ။ ဘုရားသခင်ကို လှည့်စားဖို့ ကိုယ့်အားနည်းချက်တွေကို ဖုံးကွယ်ပြီး ကောက်ကျစ်စဉ်းလဲမှုကို သုံးလေလေ၊ ဘုရားသခင်က ကျွန်မကို ပိုပြီး စက်ဆုပ်ရွံရှာလေ ဖြစ်မှာ၊ ပြီးတော့ သန့်ရှင်းသော ဝိညာဉ်တော်ရဲ့ လုပ်ဆောင်မှုကို ကျွန်မ ဆုံးရှုံးဖို့ ပိုများလေပဲ။ ဒီတာဝန်ကို ထမ်းဆောင်ဖို့ ဘုရားသခင်က ကျွန်မကို ခွင့်ပြုထားတာပါ၊ ဘုရားသခင်က ကျွန်မရဲ့ ချို့တဲ့မှုတွေနဲ့ အားနည်းချက်တွေ အားလုံးကို သိပါတယ်၊ ဒါပေမဲ့ ကျွန်မက အမြဲတမ်း ပုန်းကွယ်ပြီး ဖုံးကွယ်ချင်ခဲ့တယ်။ ကျွန်မက ကိုယ့်ကိုယ်ကိုယ်ရော၊ ဘေးနားက လူတွေကိုပါ လှည့်စားဖို့ ကြိုးစားနေခဲ့တာပဲ။ ကျွန်မ တော်တော် မိုက်မဲခဲ့တာပဲ။ ရိုးသားသူတစ်ယောက် ဖြစ်အောင် ကျွန်မလက်တွေ့လုပ်သင့်တယ်၊ နားမလည်တဲ့ အရာတွေဆိုရင် ညီအစ်ကိုမောင်နှမတွေဆီကနေ ရှင်းလင်းအောင် မေးမြန်းသင့်တယ်။ အမှားတွေကို ရဲရဲဝံ့ဝံ့ ရင်ဆိုင်ပြီး လက်ခံသင့်တယ်။ အားနည်းချက်တွေ ရှိပေမဲ့ တိုးတက်အောင် ကြိုးစားပြီး၊ ကျွန်မ လုပ်နိုင်သမျှ တာဝန်တွေ အားလုံးကို ဖြည့်ဆည်းသင့်တယ်။ ဒါကို နားလည်လိုက်တော့၊ ကျွန်မ စိတ်နှလုံးထဲမှာ ငြိမ်သက်အေးချမ်းသွားတယ်။ ရှင်းယွဲ့နဲ့အတူ ဧဝံဂေလိလက်ခံဖို့ အလားအလာရှိသူတွေရဲ့ ကိစ္စတွေကို ဆွေးနွေးတဲ့အခါ၊ ကျွန်မတို့ နားမလည်တာတွေ ကြုံရရင် သက်ဆိုင်ရာ ဘုရားနှုတ်ကပတ်တော်တွေကို ရှာဖွေတယ်။ ပြီးတော့ အပြန်အလှန် မိတ်သဟာယပြုခြင်းအားဖြင့်၊ အစတုန်းက နားမလည်ခဲ့တဲ့ ကိစ္စတချို့က သူ့ဘာသာ ရှင်းလင်းသွားတယ်။ ဆွေးနွေးပြီးတာတောင် ရှင်းရှင်းလင်းလင်း မဖြစ်တဲ့ ကိစ္စတချို့ကျတော့၊ ကြီးကြပ်ရေးမှူးတွေဆီကနေ အကူအညီ ရယူခဲ့တယ်။ သူတို့ရဲ့ မိတ်သဟာယပြုခြင်းကနေတစ်ဆင့် ကျွန်မတို့ ပိုပြီး ရှင်းလင်းလာတယ်။ ဒီကာလအတွင်းမှာ ကျွန်မရဲ့ အားနည်းချက် အတော်များများ ထုတ်ဖော်ခံလိုက်ရပေမဲ့၊ ကျွန်မ စိတ်ထဲမှာ ဘောင်ခတ်ခံထားရသလို မခံစားရတော့ဘူး။ ပြဿနာတွေ ဖြစ်လာတဲ့အခါ၊ အချိန်မီ စိစစ်သုံးသပ်ခဲ့တယ်၊ သတိတောင် မထားမိလိုက်ဘဲနဲ့ ကျွန်မတို့ရဲ့ ဧဝံဂေလိဟောပြောတဲ့ ထိရောက်မှုက တိုးတက်လာတယ်။ ဘုရားသခင်ကို ကျွန်မ လှိုက်လှိုက်လှဲလှဲ ကျေးဇူးတင်ခဲ့တယ်။

ခဏကြာတော့၊ ခေါင်းဆောင်တွေက ကျွန်မတို့ရဲ့ ဧဝံဂေလိဟောပြောခြင်း ထိရောက်မှုကို မေးမြန်းဖို့ စာရေးလာကြတယ်၊ ကျွန်မ နည်းနည်း ဖိအားပြန်ဝင်လာတယ်။ အရင်ကထက် ထိရောက်မှု ပိုရှိလာတယ် ဆိုပေမဲ့၊ သိသိသာသာ တိုးတက်လာတာမျိုး မပြသေးဘူးလေ။ ကျွန်မ မစိုးရိမ်ဘဲ မနေနိုင်ပြန်ဘူး၊ “အဖွဲ့ထဲမှာ ထိရောက်မှုက သိသိသာသာ တိုးတက်မလာရင်၊ ခေါင်းဆောင်တွေက ငါ့ကို ဒီတာဝန်နဲ့ မထိုက်တန်ဘူးလို့ ထင်ပြီး တာဝန်နေရာ ပြောင်းရွှေ့လိုက်မလား” ပေါ့။ ဒီအတွေးတွေက ကျွန်မကို နည်းနည်း စိတ်မချမ်းမသာ ဖြစ်စေတယ်။ ကျွန်မရဲ့ အနာဂတ်အတွက် ကျွန်မ ထပ်ပြီး စိုးရိမ်နေမိမှန်း သတိထားမိလိုက်တယ်။ ကျွန်မ ဘုရားဝတ်ပြုတဲ့အချိန်တစ်ခုမှာ၊ အတွေ့အကြုံဆိုင်ရာ သက်သေခံချက် ဗီဒီယိုတစ်ခုထဲက ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်မိတယ်၊ အဲဒါက ကျွန်မ အတိအကျ လိုအပ်နေတဲ့အရာပါပဲ။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် ဘုရားအိမ်တော်က လူများကို မျှတစွာ ဆက်ဆံနိုင်ကြောင်းကို မယုံကြည်ကြပေ။ သူ၏အိမ်တော်တွင် ဘုရားသခင် အုပ်ချုပ်ကြောင်းနှင့် ထိုနေရာတွင် သမ္မာတရားအုပ်စိုးကြောင်းကို ၎င်းတို့ မယုံကြည်ကြပေ။ လူတစ်ယောက်သည် မည်သည့်တာဝန်ကို ထမ်းဆောင်ပါစေ၊ ပြဿနာတစ်ခုတက်လာလျှင် ဘုရားအိမ်တော်သည် ထိုလူကို ချက်ချင်း ကိုင်တွယ်လိမ့်မည်ဖြစ်ကြောင်း၊ ထိုတာဝန်ကို ထမ်းဆောင်ဖို့ သူ၏အခွင့်အရေးကို ဖြုတ်ချကာ သူ့ကို အခြားသို့ပို့လိမ့်မည် သို့မဟုတ် အသင်းတော်မှပင် သူ့ကို ရှင်းထုတ်ပစ်နိုင်ကြောင်းတို့ကို ၎င်းတို့က ယုံကြည်ကြသည်။ ထိုသည်က အမှန်တကယ် ကိစ္စများ အလုပ်လုပ်သည့်ပုံလော။ ကျိန်းသေမဟုတ်ပေ။ ဘုရားအိမ်တော်သည် သမ္မာတရားစည်းမျဉ်းများနှင့်အညီ လူတိုင်းကို ဆက်ဆံသည်။ ဘုရားသခင်သည် လူတိုင်းအပေါ် ဆက်ဆံရာတွင် ဖြောင့်မတ်သည်။ ဘုရားသည် ဖြစ်ရပ်တစ်ခုတွင် လူတစ်ယောက်၏ ပြုမူပုံပြုမူနည်း တစ်ခုတည်းကိုသာ မကြည့်ပေ။ လူတစ်ဦး၏သဘာဝအနှစ်သာရ၊ ထိုသူ၏ရည်ရွယ်ချက်များ၊ ထိုသူ၏သဘောထားတို့ကို သူကြည့်သည်။ ပြီးလျှင် သူသည် လူတစ်ဦး အမှားလုပ်မိသောအခါ သူ့ကိုယ်သူ ပြန်လည်ဆင်ခြင်သုံးသပ်နိုင်ခြင်းရှိမရှိ၊ နောင်တရရှိခြင်းရှိမရှိနှင့် ထိုလူသည် ဘုရားနှုတ်ကပတ်တော်များအပေါ် အခြေခံ၍ ပြဿနာ၏ အနှစ်သာရကို ထိုးဖောက်သိမြင်နိုင်ခြင်းရှိမရှိ၊ သမ္မာတရားကို နားလည်လာနိုင်ခြင်းရှိမရှိ၊ မိမိကိုယ်ကို မုန်းတီးခြင်း ရှိမရှိနှင့် အစစ်အမှန် နောင်တရခြင်းရှိမရှိတို့ကို အထူးသဖြင့် သူကြည့်သည်။ အကယ်၍ လူတစ်ဦးသည် ဤမှန်ကန်သော သဘောထားမရှိဘဲ ပုဂ္ဂိုလ်ရေးရည်ရွယ်ချက်များနှင့် လုံးဝ ရောထွေးနေပါက၊ စဉ်းလဲသောအကြံအစည်များ၊ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းများဖြင့် ပြည့်နေပြီး ပြဿနာများ တက်လာသောအခါ ဟန်ဆောင်ခြင်း၊ တစ်ပတ်ရိုက်ခြင်း၊ ပြီးလျှင် ကိုယ့်ကိုယ်ကိုယ် ကျိုးကြောင်းပြပြောဆိုခြင်းနှင့် မိမိ၏လုပ်ရပ်များကို ဝန်ခံပြုဖို့ ခေါင်းမာစွာ ငြင်းဆန်ခြင်းတို့ကို ကျင့်သုံးပါက ထိုကဲ့သို့သောလူတစ်ယောက်ကို ကယ်တင်ဖို့ မဖြစ်နိုင်ပေ။ ၎င်းတို့သည် သမ္မာတရားကို လုံးဝ လက်မခံကြဘဲ လုံးလုံး ထုတ်ဖော်ခံလိုက်ရသည်။ မမှန်ကန်သောလူများနှင့် သမ္မာတရားကို စိုးစဉ်းမျှ လက်မခံသော သူတို့သည် အနှစ်သာရအားဖြင့် မယုံကြည်သူများဖြစ်ကြပြီး ဖယ်ရှားရှင်းလင်းခြင်း ခံရဖို့သာဖြစ်နိုင်တော့သည်။...ငါ့ကို ပြောလော့။ လူတစ်ဦးသည် အမှားတစ်ခု လုပ်ထားကာ အမှန်တကယ် နားလည်နိုင်စွမ်းရှိပြီး နောင်တရလိုစိတ်ရှိလျှင် ဘုရားအိမ်တော်က ထိုသူကို အခွင့်အရေးတစ်ခု မပေးဘဲ နေမည်လော။ ဘုရားသခင်၏ နှစ်ခြောက်ထောင် စီမံခန့်ခွဲမှု အစီအစဉ်သည် အဆုံးသို့ ရောက်လာနေပြီ ဖြစ်သည်နှင့်အညီ ထမ်းဆောင်ရန်လိုသည့် တာဝန်များစွာရှိသည်။ သို့သော် သင်သည် အသိစိတ်၊ သို့မဟုတ် ဆင်ခြင်တုံတရား မရှိသကဲ့သို့ မိမိတို့၏ သင့်တင့်လျောက်ပတ်သော အလုပ်ကို အာရုံမစိုက်လျှင်၊ တာဝန်ထမ်းဆောင်ရန် အခွင့်အလမ်း ရသော်လည်း တန်ဖိုးထားရမှန်း မသိလျှင်၊ အကောင်းဆုံးအချိန်ကို လွန်သွားစေလျက် သမ္မာတရားကို အနည်းငယ်မျှပင် မလိုက်စားလျှင် သင်သည် ထုတ်ဖော်ခြင်းခံရလိမ့်မည်။ သင်သည် တာဝန်ထမ်းဆောင်ရာတွင် အဆက်မပြတ် ဝတ်ကျေတမ်းကျေပြုလျှင်၊ ပြုပြင်ခံရခြင်းကို ရင်ဆိုင်ရသောအခါ၌ လုံးဝ နာခံခြင်းမရှိလျှင် ဘုရားအိမ်တော်က တာဝန်ထမ်းဆောင်ရန် သင့်ကို အသုံးပြုဦးမည်လော။ ဘုရားအိမ်တော်တွင် အုပ်စိုးသည်မှာ သမ္မာတရားဖြစ်သည်။ စာတန်မဟုတ်ပေ။ ဘုရားသခင်သည် အရာရာအပေါ် အပြီးသတ် ဆုံးဖြတ်ပိုင်ခွင့် ရှိသည်။ လူသားကို ကယ်တင်ခြင်းအမှုကို ပြုနေသည်မှာ သူဖြစ်သည်။ အရာရာအပေါ် အချုပ်အခြာအာဏာ ကိုင်စိုးသူမှာ သူ ဖြစ်သည်။ မည်သည့်အရာက မှန်သည်၊ မှားသည်ဟူ၍ သင့်အနေဖြင့် စိစစ်ရန် မလိုအပ်ပေ။ သင်သည် ကြားနာပြီး ကျိုးနွံနာခံရန်သာ လိုအပ်သည်။ ပြုပြင်ခြင်းနှင့် ရင်ဆိုင်ရသောအခါတွင် သမ္မာတရားကို သင်လက်ခံရမည်၊ သင်၏ အမှားများကို ပြုပြင်နိုင်ရမည်။ ဤသို့ သင်လုပ်ဆောင်လျှင် ဘုရားအိမ်တော်သည် သင်၏ တာဝန်ထမ်းဆောင်ခွင့်ကို ဖယ်ရှားမည်မဟုတ်ပေ။ သင်သည် ဖယ်ရှားရှင်းလင်းခြင်း ခံရမည်ကို အစဉ် ကြောက်ရွံ့နေလျှင်၊ ဆင်ခြေများ အစဉ်ပေးလျှင်၊ သင့်ကိုယ်သင် အစဉ် ရှင်းချက်ထုတ်ပြလျှင် ဤသည်မှာ ပြဿနာဖြစ်သည်။ သမ္မာတရားကို အနည်းငယ်မျှပင် သင်လက်မခံကြောင်းနှင့် သင်သည် ကျိုးကြောင်းဆင်ခြင်မှု မရှိကြောင်းကို အခြားသူတို့အား တွေ့မြင်ခွင့်ပေးလျှင်၊ သင်ဒုက္ခရောက်ပြီဖြစ်သည်။ အသင်းတော်သည် သင့်ကို မဖြစ်မနေ ကိုင်တွယ်ရလိမ့်မည်။ သင်၏တာဝန်ကို ထမ်းဆောင်ရာတွင် သမ္မာတရားကို လုံးဝ လက်မခံဘဲ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းကို အစဉ်ကြောက်ရွံ့နေလျှင် သင်၏ ဤအကြောက်တရားသည် လူ့ရည်ရွယ်ချက်နှင့် ဖောက်ပြန်ပျက်စီးသော ဆိုးယုတ်သည့် စိတ်သဘောထားဖြင့် စွန်းထင်းနေသည်။ သံသယ၊ သတိထားကာကွယ်မှုနှင့် မှားယွင်းသော အယူအဆတို့ဖြင့် စွန်းထင်းနေသည်။ ဤအရာများထဲမှ မည်သည့်အရာကမျှ လူတစ်ယောက်၌ ရှိသင့်သည့် သဘောထားများမဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ကနေ ကျွန်မ မြင်လိုက်ရတာက၊ ဘုရားအိမ်တော်က လူတွေကို စည်းမျဉ်းတွေအပေါ် မူတည်ပြီး ဖယ်ရှားရှင်းလင်းတာပါ၊ လူတစ်ယောက်ရဲ့ ယာယီအမှားတွေ၊ သူ့ရဲ့ အစွမ်းအစတွေအပေါ် မူတည်တာ မဟုတ်ပါဘူး။ သမ္မာတရားနဲ့ သူတို့တာဝန်တွေအပေါ်ထားတဲ့ သူတို့ရဲ့ သဘောထား၊ ပြီးတော့ အမှားလုပ်မိပြီးတဲ့နောက်မှာ သမ္မာတရားကို လက်ခံပြီး ဘုရားသခင်ဆီ နောင်တရသလား ဆိုတာတွေအပေါ် မူတည်ပါတယ်။ အမှားလုပ်မိပေမဲ့ နောင်တရဖို့ ငြင်းဆန်တဲ့သူတွေ၊ ပြီးတော့ သူတို့ရဲ့ သဘာဝ အနှစ်သာရအရ သမ္မာတရားကို အလွန်အမင်း မနှစ်မြို့တဲ့သူတွေ ဟာ ဖယ်ရှားရှင်းလင်းခံရမယ့်သူတွေ ဖြစ်ပါတယ်။ နောက်ပြီးတော့ လူတစ်ယောက် တာဝန်နေရာ ပြောင်းရွှေ့ခံရတာဟာ ဖယ်ရှားရှင်းလင်းခံရတာပဲလို့ ကျွန်မ အမြဲ တွေးခဲ့ဖူးတယ်၊ ဒါပေမဲ့ ဒီအမြင်က ဘုရားနှုတ်ကပတ်တော်နဲ့ လုံးဝ မကိုက်ညီပါဘူး။ တချို့လူတွေက သူတို့ရဲ့ ကြီးလေးတဲ့ ဖောက်ပြန်ပျက်စီးတဲ့ စိတ်သဘောထားကြောင့် အလုပ်ကို အဖျက်အမှောင့်လုပ်ပြီး နှောင့်ယှက် မိလို့ ဖြုတ်ချ ခံရတာပါ၊ ဒါပေမဲ့ ဖြုတ်ချခံရပြီးတဲ့နောက်မှာ သူတို့ ဆင်ခြင်သုံးသပ်ပြီး နောင်တရမယ်ဆိုရင်၊ အသင်းတော်က သူတို့တာဝန်တွေကို ထမ်းဆောင်ဖို့ အခွင့်အရေး ပေးပါသေးတယ်။ တစ်ယောက်ယောက်က သူ့အစွမ်းအစ ညံ့ဖျင်းပြီး အလုပ်ကို မကိုင်တွယ်နိုင်လို့ တာဝန်နေရာ ပြောင်းရွှေ့ခံရရင် အသင်းတော်က သူ့ရဲ့ အစွမ်းအစနဲ့ အားသာချက်တွေအပေါ် မူတည်ပြီး သင့်တော်တဲ့ တာဝန်တွေကို စီစဉ်ပေးမှာပါ၊ အဲဒါက အသင်းတော်ရဲ့ အလုပ်အတွက်ရော၊ တစ်ဦးချင်းစီရဲ့ အသက် ဝင်ရောက်မှု အတွက်ပါ အကျိုးရှိပါတယ်။ ဖြုတ်ချခံရတာနဲ့ တာဝန်နေရာ ပြောင်းရွှေ့ခံရတာတွေက သမ္မာတရားကို လိုက်စားဖို့နဲ့ ကိုယ့်တာဝန်တွေကို ထမ်းဆောင်ဖို့ လူတစ်ယောက်ရဲ့ အခွင့်အရေးကို ရုပ်သိမ်းလိုက်တာ မဟုတ်ပါဘူး၊ ဖယ်ရှားရှင်းလင်းခံရတယ် ဆိုတာကတော့ ဝေးရောပေါ့။ ဥပမာ ကျွန်မနဲ့ တွဲဖက်လုပ်ဖူးတဲ့ ညီအစ်မ ဟန်ယွိဆိုရင်၊ သူ့ရဲ့ မာနထောင်လွှားတဲ့ စိတ်သဘောထား ကြောင့် သူ့အဆင့်အတန်းကို ပြပြီး သူများတွေကို ဘောင်ခတ် ခဲ့တယ်၊ အဲဒါက ညီအစ်ကိုမောင်နှမတွေကို ဘောင်ခတ်ခံရသလို ခံစားစေပြီး၊ အလုပ်ကို နှောင့်ယှက်ပြီး အဖျက်အမှောင့် လုပ်ခဲ့လို့ သူ ဖြုတ်ချခံခဲ့ရတယ်။ ဒါပေမဲ့ ဟန်ယွိက ဆင်ခြင်သုံးသပ်ပြီး သူ့ရဲ့ မာနထောင်လွှားတဲ့ စိတ်သဘောထားကို သိမြင်နားလည်မှု နည်းနည်း ရလာတဲ့နောက်မှာ၊ အသင်းတော်က သူ့ကို တာဝန်တွေ ပြန်ထမ်းဆောင်ဖို့ စီစဉ်ပေးခဲ့တယ်။ အရင်တုန်းက ကျွန်မလည်း ကျော်ကြားမှု၊ အကျိုးအမြတ်နဲ့ အဆင့်အတန်း ကို လိုက်စားခဲ့လို့ ဖြုတ်ချခံခဲ့ရဖူးပါတယ်၊ ဒါပေမဲ့ ကျွန်မ နောင်တရဖို့ ဆန္ဒရှိလာတာနဲ့၊ အသင်းတော်က ကျွန်မကို တာဝန်တွေ ပြန်ထမ်းဆောင်ဖို့ စီစဉ်ပေးခဲ့ပါတယ်။ ဒါကို ကြည့်ရင်၊ ဘုရားသခင်က လူတွေကို ဖယ်ရှားရှင်းလင်းတာဟာ သူတို့ အမှားလုပ်သလားဆိုတဲ့အပေါ်၊ သူတို့ရဲ့ အစွမ်းအစ အပေါ် အခြေခံတာ မဟုတ်ဘဲ၊ သူတို့ သမ္မာတရားကို လက်ခံပြီး စစ်မှန်တဲ့ နောင်တရနိုင်လား ဆိုတာအပေါ် အခြေခံတယ်ဆိုတာ ကျွန်မ မြင်လိုက်ရတယ်။ ဒါက ဘုရားသခင်ရဲ့ ဖြောင့်မတ်တဲ့ စိတ်သဘောထား ပါပဲ။

အဲဒီနောက် ကျွန်မ ဘုရားနှုတ်ကပတ်တော်ကို ဖတ်ခဲ့တယ်။ “ဖန်ဆင်းခံတစ်ဦးအနေဖြင့် ဘုရားသခင်၏ တာဝန်ပေးစေခိုင်းချက်ကို လက်ခံကာ မိမိ၏တာဝန်ကို ထမ်းဆောင်ရန်နှင့် ၎င်းတို့လုပ်ဆောင်နိုင်သည်ကို လုပ်ဆောင်ရန် ဖန်ဆင်းရှင်နှင့်ပူးပေါင်းဆောင်ရွက်ပါက ယင်းသည် အပေးအယူတစ်ရပ်၊ သို့မဟုတ် ကုန်သွယ်မှုတစ်ခု မဟုတ်ပေ၊ လူတို့သည် ဘုရားသခင်ထံမှ ကတိတစ်ခုတလေ သို့မဟုတ် ကောင်းချီးများကို ရရှိရန် သဘောထားများကိုဖြစ်စေ၊ လုပ်ရပ်များနှင့် အပြုအမူများကိုဖြစ်စေ ဖော်ထုတ်ပြခြင်းများဖြင့် အလဲအထပ်လုပ်ရန် မကြိုးစားသင့်ပေ။ ဖန်ဆင်းရှင်က ဤအလုပ်ကို သင်တို့ထံ အပ်နှံသောအခါတွင် ဖန်ဆင်းခံများအနေဖြင့် ဤတာဝန်နှင့် တာဝန်ပေးစေခိုင်းချက်တို့ကို သင်တို့လက်ခံသည်မှာ မှန်ကန်ပြီး သင့်တော်ပေသည်။ ဤအရာနှင့်ပတ်သက်၍ အပေးအယူလုပ်ခြင်းတစ်ခုတလေ ရှိသလော။ (မရှိပါ။) ဖန်ဆင်းရှင်၏ဘက်တွင် သူသည် လူတို့ ထမ်းဆောင်သင့်သည့် တာဝန်များဖြင့် သင်တို့ အယောက်စီတိုင်းကို အပ်နှံဖို့ လိုလားလျက်ရှိသည်။ ဖန်ဆင်းခံ လူသားမျိုးနွယ်၏ ဘက်တွင်မူ လူတို့သည် ဤတာဝန်ကို မိမိတို့အသက်တာ၏ ဝတ္တရားအဖြစ်၊ ဤဘဝတွင် မိမိတို့ အသက်ရှင်နေထိုင်မှုဖြင့် ဖော်ပြသင့်သော တန်ဖိုးအဖြစ် မှတ်ယူကာ ဝမ်းမြောက်စွာ လက်ခံသင့်ပေသည်။ ဤနေရာတွင် အပေးအယူလုပ်ခြင်း မရှိ၊ ဤသည်မှာ ညီမျှသော အလဲအထပ်လုပ်ခြင်းတစ်ခု မဟုတ်၊ ယင်းက လူတို့ စိတ်ကူးထားသည့် ဆုလာဘ်တစ်ခုတလေဖြစ်စေ၊ အခြားစကားများဖြစ်စေ ပါဝင်ပတ်သက်ခြင်း ပို၍ပင် မရှိချေ။ ဤသည်မှာ သေချာပေါက် ကုန်သွယ်မှုမဟုတ်။ ယင်းသည် လူများက မိမိတို့၏ တာဝန်များကို ထမ်းဆောင်သည့်အခါတွင် ပေးသောအဖိုးအခဖြစ်စေ၊ ၎င်းတို့ လုပ်ဆောင်ပေးသည့် အလုပ်ကြိုးစားမှုကိုဖြစ်စေ အခြားသောအရာတစ်ခုဖြင့် အလဲအလှယ် လုပ်ခြင်းအကြောင်း မဟုတ်ပေ။ ဘုရားသခင်သည် ထိုအရာကို မည်သည့်အခါကမျှ မပြောခဲ့သကဲ့သို့ လူများကလည်း ယင်းကို ဤနည်းလမ်းဖြင့် နားမလည်သင့်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) “’ငါ့အစွမ်းအစက နည်းသော်လည်း ငါ့ထံတွင် ရိုးသားသည့် နှလုံးသားတစ်ခု ရှိသည်’။ ဤစကားလုံးများသည် အလွန်စစ်မှန်သည်ဟု ထင်ရပြီး ဘုရားသခင်က လူများကို လုပ်ဆောင်ခိုင်းသည့် သတ်မှတ်ချက်တစ်ခုအကြောင်းကို ပြောသည်။ မည်သည့်လိုအပ်ချက်နည်း။ လူများသည် အစွမ်းအစနည်းပါက ယင်းသည် ကမ္ဘာပျက်သောကိစ္စ မဟုတ်ပေ၊ သို့သော် သူတို့တွင် ရိုးသားသောနှလုံးသားတစ်ခု ပိုင်ဆိုင်ရမည်၊ ထိုသို့ပိုင်ဆိုင်လျှင် သူတို့သည် ဘုရားသခင်၏ အသိအမှတ်ပြုခြင်းကို ရနိုင်လိမ့်မည်။ သင့်အခြေအနေ သို့မဟုတ် နောက်ကြောင်းရာဇဝင်က မည်သို့ပင်ရှိစေ သင်သည် ရိုးသားသောလူတစ်ဦး ဖြစ်ရမည်၊ ရိုးရိုးသားသား ပြောဆိုရမည်၊ ရိုးရိုးသားသား ပြုမူရမည်၊ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ထမ်းဆောင်နိုင်ရမည်၊ သင့်တာဝန်ကို သစ္စာစောင့်သိရမည်၊ ဖြတ်လမ်းမလိုက်ရ၊ စိတ်မချရသော သို့မဟုတ် လိမ်လည်လှည့်ဖြားတတ်သောသူတစ်ဦး မဖြစ်ရ၊ မုသားမပြောရ သို့မဟုတ် မလှည့်စားရ၊ စကားကို ဝေ့လည်ကြောင်ပတ် မပြောရ။ သင်သည် သမ္မာတရားအတိုင်း ပြုမူရမည်ဖြစ်ပြီး သမ္မာတရားလိုက်စားသော သူတစ်ဦးဖြစ်ရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ချင့်ချိန်စဉ်းစားကြည့်တော့၊ ဘုရားသခင်က လူတွေကို တာဝန်ထမ်းဆောင်ဖို့ အခွင့်အရေး ပေးတာဟာ ဆုလာဘ်တွေအတွက် ပင်ပင်ပန်းပန်း အလုပ်လုပ်ပြီး အသုံးခံဖို့ မဟုတ်ဘူးဆိုတာ ကျွန်မ နားလည်သွားတယ်။ တာဝန်ထမ်းဆောင်တယ် ဆိုတာက ဖန်ဆင်းခံတွေရဲ့ တာဝန်နဲ့ ဝတ္တရားဖြစ်လို့ပါ၊ ပြီးတော့ လူတွေက ဒါကို ဖြည့်ဆည်းဖို့ အစွမ်းကုန် ကြိုးစားသင့်တယ်။ ဒါဟာ သမ္မာတရားကို လိုက်စားဖို့နဲ့ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှား ဖို့အတွက် ဘုရားသခင် ပေးထားတဲ့ အခွင့်အရေး တစ်ခုလည်း ဖြစ်ပါတယ်။ ဘုရားသခင်က လူတစ်ယောက်ရဲ့ အစွမ်းအစကို မကြည့်ပါဘူး၊ သူ့တာဝန်တွေအပေါ် စစ်မှန်တဲ့ စိတ်နှလုံး ရှိမရှိ၊ သူ့ရဲ့ ကိုယ်ကျိုးစီးပွားတွေကို ဘေးဖယ်ထားနိုင်ခြင်းရှိမရှိ၊ စိတ်နှစ်ပြီး ကြိုးစားအားထုတ်ပြီး သူလုပ်နိုင်သမျှ အရာတိုင်းမှာ အကောင်းဆုံး လုပ်နိုင်ခြင်းရှိမရှိ ဆိုတာတွေကိုပဲ ကြည့်ပါတယ်။ ဒါက ကျွန်မတို့ တာဝန်တွေအပေါ် ထားရှိသင့်တဲ့ သဘောထားပါပဲ။ ရှေ့ဆက်ပြီးတော့၊ ကျွန်မ တာဝန်တွေကို ထမ်းဆောင်တဲ့အခါ ဝန်ထုပ်ဝန်ပိုး သိပ်မဖြစ်တော့ဘူး။ ကျွန်မက အစွမ်းအစ ညံ့ဖျင်းပေမဲ့၊ ကျွန်မ လုပ်နိုင်သမျှ အရာတိုင်းမှာ အကောင်းဆုံး လုပ်ဖို့ လိုပါသေးတယ်။ နားမလည်တဲ့ ပြဿနာတွေ ရှိရင်၊ ကျွန်မ ဆုတောင်းပြီး ဘုရားသခင်ကို မှီခိုတယ်၊ ဒါမှမဟုတ် ကြီးကြပ်ရေးမှူးတွေဆီကနေ အကူအညီ ရှာယူတယ်။ တစ်ခါတလေ ပြဿနာတွေ ဖြစ်လာရင်၊ ကြီးကြပ်ရေးမှူးတွေက ကျွန်မရဲ့ သရုပ်မှန်ကို မြင်သွားပြီး ဒီလောက်ကြာကြာ လေ့ကျင့်ပေးထားတာတောင် တိုးတက်မှု မရှိဘူးလို့ ပြောကြမလား ဆိုပြီး စိုးရိမ်မိတယ်။ ဒါပေမဲ့ ဘုရားသခင်က အရာအားလုံးကို စေ့စေ့စပ်စပ် ကြည့်ရှုစစ်ဆေး တယ်ဆိုတာ တွေးမိတဲ့အခါ၊ ဘုရားသခင်က ကျွန်မရဲ့ အားနည်းချက်တွေကို သိပြီးသားပါ၊ အဲဒါတွေကို ဖုံးကွယ်ထားတာက အလကားပါပဲလို့ ကျွန်မ သဘောပေါက်သွားတယ်။ ကျွန်မရဲ့ ဝိညာဉ်ရင့်ကျက်မှု နဲ့ အစွမ်းအစအပေါ် မူတည်ပြီး၊ ကျွန်မ တာဝန်ထမ်းဆောင်ဖို့ သင့်တော်တဲ့ နေရာအတွက် ဘုရားသခင်ဆီမှာ သင့်တော်တဲ့ စီစဉ်မှုတွေ ရှိပါတယ်။ ဒါတွေက ကျွန်မ စိုးရိမ်ပူပန်ရမယ့် အရာတွေ မဟုတ်ပါဘူး။ ကျွန်မက ရိုးသားသူ ဖြစ်သင့်တယ်၊ ကိုယ့်အကျိုးစီးပွားတွေကို ဘေးဖယ်ထားပြီး၊ လက်ရှိ တာဝန်တွေကို ဘယ်လို ကောင်းကောင်း လုပ်ဆောင်မလဲ ဆိုတာကိုပဲ အာရုံစိုက်သင့်တယ်။ ကျွန်မ အစွမ်းကုန် ကြိုးစားပြီးတာတောင် ဒီတာဝန်ကို မကိုင်တွယ်နိုင်သေးဘူး ဆိုရင်၊ ကျွန်မ တာဝန်နေရာ ပြောင်းရွှေ့ခံရရင်တောင်မှ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မ ကျိုးနွံနာခံမှာပါ။ ဒီလို တွေးမိတော့၊ ကိစ္စရပ်တွေနဲ့ ပတ်သက်ပြီး လမ်းပြပေးဖို့ ကြီးကြပ်ရေးမှူးတွေကို ကျွန်မ ပွင့်ပွင့်လင်းလင်းပဲ မေးမြန်းခဲ့တယ်။ ကြီးကြပ်ရေးမှူးတွေက ပြဿနာတချို့ကို ထောက်ပြပြီးတဲ့နောက်မှာ၊ ကျွန်မက ဒီလွဲချော်မှုတွေကို စိစစ်သုံးသပ်ပြီး ချက်ချင်း ပြုပြင်ခဲ့တယ်။ ဒီလိုပုံစံနဲ့ အချိန်ကာလတစ်ခုအထိ လက်တွေ့လုပ်ပြီးတဲ့နောက်မှာ၊ ကျွန်မတို့ရဲ့ ဧဝံဂေလိဟောပြောတဲ့ ထိရောက်မှုက အရင်ကထက် သိသိသာသာ တိုးတက်လာတယ်။ ကျွန်မရဲ့ စိတ်နှလုံးထဲမှာ ဘုရားသခင်ကို ကျေးဇူးတင်မိတယ်။ ဒီရလဒ်က ဘုရားသခင်ရဲ့ လမ်းပြမှုကြောင့်ပဲ ရတာပါ။


၇၃။ ဂုဏ်သိက္ခာနှင့် နေထိုင်ဖို့အတွက် ရိုးသားမှုဖြင့် အသက်ရှင်ပါ

မယ်ရီဒစ်၊ အမေရိကန်

၂၀၁၅ ခုနှစ်တုန်းက စီစီပီက ဖမ်းဆီးတာ၊ ညှဉ်းပန်းနှိပ်စက်တာကို ရှောင်ဖို့ ကျွန်မ ပြည်ပကို ထွက်ပြေးလာခဲ့တယ်။ ကျွန်မ အလုပ်လုပ်ရင်းနဲ့ ဘုရားသခင်ကို ယုံကြည်ခဲ့တယ်။ စူပါမားကက်အကြီးကြီးတစ်ခုမှာ ငွေကိုင်အလုပ်တစ်ခု ကျွန်မ ရခဲ့တယ်။ ဒါက လောကထဲမှာ ကျွန်မရဲ့ ပထမဆုံးအလုပ်ပေါ့။ ကျွန်မ ဒီအလုပ်ကို ချစ်မြတ်နိုးပြီး ကောင်းကောင်းလုပ်ချင်ခဲ့တယ်။ ဒါပေမဲ့ ကျွန်မမှာ အတွေ့အကြုံမရှိတာရယ်၊ စူပါမားကက်က ပစ္စည်းမျိုးစုံ ရောင်းတာရယ်၊ ပြီးတော့ ပြောဆိုဆက်ဆံတာအားလုံးက နိုင်ငံခြားဘာသာစကားနဲ့ ဖြစ်နေတာရယ်ကြောင့် ကျွန်မ ဘာတစ်ခုမှ အသားမကျခဲ့ဘူး။ ကျွန်မ လေးနေရင် သူဌေးက စိတ်ဆိုးပြီး လောတယ်၊ ဒါပေမဲ့ ကျွန်မ မြန်မြန်လုပ်ပြန်တော့လည်း ပိုပြီး အမှားပါလွယ်တယ်။ အဲဒီအခါကျရင် သူဌေးက ကျွန်မ ပေါ့ဆတယ်ဆိုပြီး ဆူတယ်။ စာရင်းမှားတဲ့အခါကျရင်လည်း အဲဒီပမာဏအတိုင်း ကျွန်မ ပြန်လျော်ရတယ်။ ဒီလိုလုပ်နေရတော့ ကျွန်မမှာ နေ့တိုင်း ရင်တမမနဲ့ နေရတာပေါ့။ ညဘက်တွေဆိုရင်တောင် ငွေကောင်တာမှာ ပိုက်ဆံရေနေတယ်လို့ အိပ်မက်မက်တဲ့အထိပဲ။ အဲဒီအချိန်တုန်းက နေ့တိုင်း ဖိအားအများကြီးရှိတယ်လို့ ခံစားရပြီး အလုပ်ဆီကို တကယ်ကို ဆက်ပြီးသွားမနေချင်တော့ဘူး။ ဒါပေမဲ့ ပြည်ပမှာ အလုပ်ရှာရတာ ဘယ်လောက်ခက်လဲ၊ ဒီအလုပ်က ထွက်လိုက်ရင် နောက်အလုပ်တစ်ခုရဖို့ ဘယ်လောက်ခက်မလဲဆိုတာ ပြန်တွေးမိတယ်။ ဒီလိုအခြေအနေမှာ ကျွန်မ ကြိတ်မှိတ်သည်းခံခဲ့ရတာပေါ့။ တစ်နေ့ကျတော့ အတွေ့အကြုံရှိတဲ့ ငွေကိုင်တစ်ယောက်ကို ကျွန်မ မေးကြည့်တယ်။ “ဖောက်သည်တွေ ဒီလောက်များပြီး အလုပ်တွေရှုပ်နေတဲ့အချိန်မှာ အမှားမပါအောင် ကျွန်မ ဘယ်လိုလုပ်ရမလဲ” ပေါ့။ အဲဒီငွေကိုင်က ကျွန်မကို ပြုံးပြပြီး ပြောတယ်။ “အမှားဆိုတာကတော့ မလွဲမသွေ ဖြစ်တတ်တာပဲလေ။ တကယ်တမ်းတော့ အမှားမလုပ်မိတာ ဘယ်သူရှိလို့လဲ။ အဓိကက ပြဿနာကို ဘယ်လိုဖြေရှင်းမလဲဆိုတာ စဉ်းစားဖို့ပဲ။ တွေးကြည့်လေ၊ သူဌေးကတော်က နေ့တိုင်း အလုပ်ရှုပ်နေတာ၊ အရောင်းအဝယ်တစ်ခုချင်းစီတိုင်းကို သူဘယ်လိုလုပ် စေ့စေ့စပ်စပ် ကြည့်ရှုစစ်ဆေးနိုင်မှာလဲ။ စုစုပေါင်းပမာဏက စက်ထဲကဟာနဲ့ ကိုက်နေသရွေ့ အဆင်ပြေပါတယ်။ တစ်ခါတလေ ဖောက်သည်တွေ ပစ္စည်းတချို့ဝယ်တဲ့အခါ ပြေစာမထုတ်ပေးဘဲ၊ စာရင်းမသွင်းဘဲနဲ့ ပိုက်ဆံကို ဒီတိုင်းယူထားလိုက်တယ်။ အဲဒါဆိုရင် စာရင်းကို တိတ်တဆိတ် ပြင်လို့ရပြီး အဆူမခံရတော့ဘူးလေ။ ဒါမှမဟုတ် ကွာနေတာကို နည်းနည်းပဲဖြစ်အောင် လုပ်လို့ရတယ်” တဲ့။ ကျွန်မ အံ့သြသွားတယ်။ အဆူမခံရအောင် လုပ်ရမယ့် လှည့်ကွက်က လှည့်ဖြားပြီး ဉာဏ်ဆင်ရမှာပေါ့၊ ပြီးတော့ ဒါက သူဌေးကတော်ကို အရူးလုပ်တာသက်သက်ပဲလေ။ ကျွန်မ စိတ်နှလုံးထဲမှာ ဒါကို လက်မခံနိုင်ဘူး။ ကျွန်မက ဘုရားသခင်ကို ယုံကြည်တဲ့သူဖြစ်ပြီး ရိုးသားသူတစ်ယောက် ဖြစ်ရမယ်လေ။ လှည့်ဖြားတာနဲ့ ဉာဏ်ဆင်တာတွေကို ဘုရားသခင် ရွံရှာတယ်၊ ဒါကြောင့် ကျွန်မ အဲဒီလို မလုပ်နိုင်ခဲ့ဘူး။ ကျွန်မ လိပ်ပြာလုံလုံနဲ့ ကိုယ့်အလုပ်ကို ကောင်းကောင်းလုပ်ရမယ်၊ အဲဒါမှ ကျွန်မ စိတ်သက်သာရာရမှာ။

ဒါပေမဲ့ ကျွန်မ ဂရုတစိုက်နဲ့ သတိရှိရှိ နေပေမယ့် ဖောက်သည်တွေများပြီး အလုပ်ရှုပ်တဲ့အခါကျတော့ အမှားတွေက ရှောင်လွှဲလို့ မရပြန်ဘူး။ တစ်နေ့ကျတော့ သူဌေးက ကျွန်မကို ထပ်သတိပေးတယ်။ “နောက်တစ်ခါ ထပ်မှားရင် သုံးဆ ပြန်လျော်ရမယ်၊ ဒါမှမဟုတ်ရင် ဒီကနေ ထွက်သွားတော့” တဲ့။ သနားညှာတာမှု တစ်စက်မှမရှိဘဲ သူဌေးက အဲဒီလို ကြမ်းတမ်းတဲ့ စကားတွေပြောတာကို ကြားလိုက်ရတော့ ကျွန်မ ချက်ချင်း ပြိုလဲသွားတယ်။ ကျွန်မသာ အဖြေတစ်ခု အမြန်ရှာမတွေ့ရင် အလုပ်ထုတ်ခံရတော့မယ်။ ဒါနဲ့ အတွေ့အကြုံရင့်တဲ့ ငွေကိုင် လုပ်သလိုမျိုး ကျွန်မ စလုပ်မိတာပေါ့။ စာရင်းကွာနေတာ တွေ့တဲ့အခါ ဖောက်သည်တွေ ပစ္စည်းသေးသေးမွှားမွှားလေးတွေ ဝယ်ရင် ပြေစာမထုတ်ပေးဘဲ ပိုက်ဆံကို ဒီတိုင်း ယူထားလိုက်တယ်။ ဒီနည်းနဲ့ဆိုရင် ငွေစာရင်းက ကိုက်သွားပြီး ကွန်ပျူတာစနစ်ထဲမှာလည်း မှတ်တမ်းကျန်မှာ မဟုတ်ဘူးလေ။ စာရင်းကွာတာ အတော်လေး ပြေလည်သွားပြီဆိုတာနဲ့ ပုံမှန် ငွေကိုင်လုပ်နည်းအတိုင်း ကျွန်မ ပြန်လုပ်တော့တာပေါ့။ အစတုန်းကတော့ ကျွန်မ တော်တော်လေး ရင်တထိတ်ထိတ်ဖြစ်ပြီး တစ်ယောက်ယောက် သိသွားမှာကို ကြောက်နေခဲ့တာ။ ဘာပဲဖြစ်ဖြစ် ငွေကောင်တာက စောင့်ကြည့်ကင်မရာတွေအောက်တည့်တည့်မှာ ရှိနေတာကိုး။ တစ်ယောက်ယောက်များ ဗီဒီယိုမှတ်တမ်းကို ကြည့်နေရင် ကျွန်မရဲ့ လှုပ်ရှားမှုတိုင်းကို ရှင်းရှင်းလင်းလင်း မြင်နေရမှာလေ။ တစ်ခါတလေ သူဌေးက ရောက်လာပြီး “ဘာလို့ အဲဒီဖောက်သည်ကို ပြေစာမထုတ်ပေးတာလဲ” လို့ မေးတတ်တယ်။ အဲဒီအခါကျရင် ကျွန်မက ချက်ချင်း ဟန်မပျက်ပဲ “ပမာဏ နည်းနည်းလေးမို့လို့ ပြေစာမလိုဘူးလို့ သူတို့က ပြောလို့ပါ၊ ပြီးတော့ ကျွန်မလည်း မေ့သွားလို့” လို့ ပြောလိုက်တယ်။ အဲဒီလိုကြားတော့ သူဌေးက ဘာမှဆက်မပြောတော့ဘူး။ စာရင်းကွာတာကို ဖုံးကွယ်တဲ့အလုပ်က ဒီလိုနည်းနဲ့ “အကွက်စေ့” နေတာပေါ့။ ဒါပေမဲ့ ဘာပဲဖြစ်ဖြစ်၊ ကျွန်မ စိတ်ထဲမှာတော့ မပျော်ပါဘူး။ အိမ်ပြန်ရောက်တဲ့အခါ အိပ်ရာပေါ် ပစ်လှဲလိုက်ပြီး တွေးမိတယ်။ ငါက ဘုရားသခင်ကို ယုံကြည်သူတစ်ယောက်ပဲ၊ အမှန်အတိုင်းပြောပြီး ရိုးသားသူတစ်ယောက် ဖြစ်သင့်တာ၊ ဒါပေမဲ့ ကိုယ့်အကျိုးစီးပွားနဲ့ တွေ့တဲ့အခါ ငါ့ရဲ့ စည်းက ဒီလောက်လွယ်လွယ်နဲ့ ပြိုလဲသွားလိမ့်မယ်လို့ တစ်ခါမှ မထင်ခဲ့မိဘူး ပေါ့။ ကျွန်မ နည်းနည်း အပြစ်ရှိသလို ခံစားရပြီး လိပ်ပြာမလုံဖြစ်ရတယ်။ ဒါပေမဲ့ တွေးမိပြန်တယ်၊ “ငါ့မှာ ရွေးချယ်စရာမရှိလို့ ဒီလိုလုပ်ရတာပါ၊ အလုပ်မြဲဖို့ လိုတယ်လေ” ပေါ့။ ဒီလို အကျိုးအကြောင်းပြပြီး ကိုယ့်ကိုယ်ကိုယ် နှစ်သိမ့်ခဲ့တယ်။

မထင်မှတ်ဘဲ နောက်ရက်နည်းနည်းကြာတော့ မျှော်လင့်မထားတဲ့ ကိစ္စတချို့ ကျွန်မဆီ ရောက်လာပါလေရော။ ဖောက်သည်တချို့က ပစ္စည်းတွေပေါ်က ဈေးနှုန်းကတ်ပြားတွေကိုတောင် လဲထားကြတယ်၊ ပြီးတော့ ပစ္စည်းတချို့မှာ ဘားကုဒ်မပါတာရယ်၊ တချို့ကိရိယာတွေကို ကျွန်မ မမှတ်မိတာရယ်ကြောင့် ၅၅ ဒေါ်လာတန် ပစ္စည်းကို ၅ ဒေါ်လာနဲ့ ရောင်းလိုက်မိတယ်။ ပြီးတော့ ဒေါ်လာ ၄၀၀ ကျော်တန်တဲ့ ချက်လက်မှတ်တစ်ခုကိုလည်း ဖောက်သည်ရဲ့ လက်မှတ်မပါဘဲ ကျွန်မ လက်ခံလိုက်မိတယ်။ ဒီကိစ္စတွေအကုန်လုံးကို သူဌေးက သိသွားတယ်။ ကျွန်မ ကြောင်အသွားပြီး တွေးမိတယ်၊ “ဒီလောက် ငွေပမာဏများတဲ့ အမှားတွေ အများကြီးကို ငါ ဘယ်လိုလုပ်ပြီး မှားရတာလဲ” ပေါ့။ ဒီကိစ္စတွေ ကြားပြီးတဲ့နောက် သူဌေးက ကြမ်းကြမ်းတမ်းတမ်း ပြောတယ်။ “နင် သွားပြီသာမှတ်။ နင် ဘယ်လိုလုပ်ပြီး ဒီလိုအမှားတွေ လုပ်ရတာလဲဆိုတာ သိရအောင် ငါ စောင့်ကြည့်ကင်မရာ မှတ်တမ်းကို နောက်ကျရင် သွားစစ်တော့မယ်။ ပိုက်ဆံပြန်မရရင် နင် သုံးဆ ပြန်လျော်ရမယ်” တဲ့။ အဲဒီအချိန်မှာ ကျွန်မ သွားပြီလို့ ခံစားလိုက်ရတယ်။ အလုပ်ပြုတ်တော့မယ်၊ ပြီးတော့ ကျွန်မ ပင်ပင်ပန်းပန်း ရှာထားတဲ့ ပိုက်ဆံတွေအကုန်လုံး ပြန်လျော်ရတော့မယ်ပေါ့။ အရာအားလုံး ပြိုလဲကုန်ပြီလို့ ခံစားလိုက်ရတယ်။ အိမ်ရောက်တော့ ကျွန်မ စိတ်မငြိမ်နိုင်ဘူး၊ ပြီးတော့ ကူကယ်ရာမဲ့နေသလို ခံစားရတယ်။ ဒီဆုံးရှုံးမှုတွေကို ဘယ်လိုပြန်ကာမိအောင် လုပ်ရမလဲဆိုတာ ကျွန်မ မသိခဲ့ဘူး။ ဒါပေမဲ့ ဒီအခြေအနေတွေမှာ ဘုရားသခင်ရဲ့ ရည်ရွယ်ချက် ပါဝင်နေတယ်ဆိုတာ ကျွန်မ သဘောပေါက်လိုက်တယ်။ ဒါနဲ့ ဘုရားသခင်ရှေ့မှောက်ကို ကျွန်မ ရောက်လာပြီး ဆုတောင်းတယ်။ ကိုယ်တော်ရဲ့ ရည်ရွယ်ချက်ကို နားလည်ဖို့အတွက် ကျွန်မကို လမ်းပြပြီး ဉာဏ်အလင်းပေးသနားဖို့၊ ဒါမှ ကျွန်မ ဘယ်လို သင့်တော်သလို လုပ်ဆောင်ရမလဲဆိုတာ သိနိုင်ဖို့ တောင်းလျှောက်ခဲ့တယ်။ ဆုတောင်းပြီးတဲ့နောက်မှာ ဘုရားသခင်ရဲ့ နှုတ်ကပတ်တော် တစ်ပိုဒ်ကို ကျွန်မ ဖတ်လိုက်တယ်။ “ဘုရားသခင်က ရိုးသားသူကို နှစ်သက်မှန်း သင်တို့သိထားသင့်သည်။ ဘုရားသခင်၌ သစ္စာစောင့်သိခြင်း၏ အနှစ်သာရ ရှိသဖြင့် သူ၏နှုတ်ကပတ်တော်များကို အစဉ်သဖြင့် ယုံကြည်စိတ်ချနိုင်သည်။ ထို့အပြင် သူ၏ လုပ်ဆောင်ချက်များမှာ အမှားကင်းပြီး သံသယ ရှိရန်မလိုပေ၊ ဤအကြောင်းကြောင့် သူ့အပေါ် ပကတိ ရိုးသားသူများကို ဘုရားသခင်က နှစ်သက်ခြင်း ဖြစ်သည်။ ရိုးသားခြင်းဟူသည်မှာ သင်၏စိတ်နှလုံးကို ဘုရားသခင်ထံ ပေးအပ်ခြင်းကို ဆိုလို၏၊ မည်သည့်အရာ၌မဆို ဘုရားသခင်အပေါ် လှည့်ဖြားခြင်းမရှိဘဲ အရာခပ်သိမ်း၌ ကိုယ်တော့်ထံ ပွင့်လင်းခြင်း၊ အဖြစ်မှန်များကို မည်သည့်အခါမျှ မဖုံးကွယ်ခြင်း၊ သင့်အထက်ရှိသူများကို လှည့်ဖြားရန် မကြိုးစားခြင်းနှင့် သင့်အောက်ရှိသူများထံမှ အမှုအရာများကို မဖုံးကွယ်ခြင်း၊ ဘုရားသခင်၏ မျက်နှာလိုမျက်နှာရလုပ်ရန်သာ ကြိုးပမ်းသည့်အရာများကို မလုပ်ဆောင်ခြင်းပင် ဖြစ်သည်။ အတိုချုံး၍ဆိုရလျှင် ရိုးသားခြင်း ဆိုသည်မှာ သင်၏ လုပ်ရပ်များနှင့် စကားများတွင် စင်ကြယ်ဖို့နှင့် ဘုရားသခင်ကို ဖြစ်စေ၊ လူသားကိုဖြစ်စေ မလှည့်စားခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သတိပေးချက် သုံးချက်) ဟုတ်ပါတယ်။ ဘုရားသခင်ရဲ့ အနှစ်သာရက သန့်ရှင်းပြီး သစ္စာရှိတယ်၊ ပြီးတော့ အမှန်အတိုင်း ပြောဆိုတယ်။ ဘုရားသခင်က ရိုးသားသူတွေကို ချစ်တယ်။ ရိုးသားသူတွေဖြစ်မှသာ ကျွန်မတို့ ကယ်တင်ခံရနိုင်ပြီး ကောင်းကင်နိုင်ငံတော်ကို ဝင်ရောက်နိုင်မယ်လို့ ကိုယ်တော်က ကျွန်မတို့ကို မိန့်တော်မူထားတယ်။ ခရစ်ယာန်တစ်ယောက်အနေနဲ့ ဘုရားသခင်ရဲ့ နှုတ်ကပတ်တော်တွေနဲ့အညီ ရိုးသားသူတစ်ယောက်ဖြစ်ဖို့ ကျွန်မ လက်တွေ့လုပ်ဆောင်သင့်တယ်၊ အရာရာမှာ ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်ခံပြီး အမှန်ကို အမှန်အတိုင်းပြောရမယ်၊ ဘယ်တော့မှ လှည့်ဖြားတာမျိုး မလုပ်ရဘူး။ တခြားသူတွေနဲ့ ဆက်ဆံတဲ့အခါ၊ အလုပ်လုပ်တဲ့အခါမှာ ကျွန်မက ယုံကြည်စိတ်ချရသူတစ်ယောက် ဖြစ်အောင် ကြိုးစားသင့်တယ်၊ တခြားသူတွေ စိတ်လုံခြုံမှုရပြီး ကျွန်မကို ယုံကြည်နိုင်အောင်ပေါ့။ ဒီလို အသက်ရှင်နေထိုင်ခြင်းက ဂုဏ်သိက္ခာရှိစေပြီး ဘုရားသခင်ရဲ့ ရည်ရွယ်ချက်နဲ့လည်း ကိုက်ညီပါတယ်။ ဒါပေမဲ့ အဲဒီအချိန်တုန်းက သူဌေးဆူတာမခံရဖို့၊ ဒါမှမဟုတ် ကျွန်မရဲ့ အမှားတွေ မပေါ်ဖို့အတွက် ဘာသာတရား မရှိသူတွေလိုပဲ ကျွန်မက လှည့်ဖြားပြီး ပြုမူခဲ့မိတယ်။ စာရင်းကွာတာကို ဖုံးဖို့အတွက် ပစ္စည်းရောင်းရငွေကို ယူပြီး ပြေစာမထုတ်ပေးဘဲ နေခဲ့တယ်။ သူဌေးကို လှည့်ဖြားဖို့နဲ့ လူတွေကို အရူးလုပ်ဖို့ ဒီလိုယုတ်ညံ့တဲ့နည်းလမ်းတွေကို ကျွန်မ သုံးခဲ့တာပေါ့။ ကျွန်မရဲ့ လိပ်ပြာက မလုံဖြစ်နေပေမဲ့ ကိုယ့်ကိုယ်ကိုယ် နှစ်သိမ့်ဖို့ သိက္ခာရှိတဲ့ ဆင်ခြေတချို့ကို သုံးခဲ့တုန်းပဲ။ ကျွန်မ လုပ်တာကို လူတွေက ချက်ချင်း သတိထားမိချင်မှ ထားမိမယ်၊ ဒါပေမဲ့ ဘုရားသခင်က အရာအားလုံးကို ရှင်းရှင်းလင်းလင်း စိစစ်နေပါတယ်။ အဲဒီအချိန်မှာ ဘုရားသခင်ရဲ့ ရည်ရွယ်ချက်နဲ့ သတ်မှတ်ချက်တွေကို ကျွန်မ ပိုနားလည်လာခဲ့တယ်။ ရိုးသားသူတစ်ယောက်ဖြစ်ခြင်းက စစ်မှန်တဲ့ လူသားပုံသဏ္ဌာန်ကို ထင်ဟပ်စေတယ်ဆိုတာ ကျွန်မ သဘောပေါက်လိုက်တယ်။ ပြီးတော့ အခုတလော ကြုံနေရတဲ့ အခက်အခဲတွေနဲ့ အနှောင့်အယှက်တွေက မှားယွင်းတဲ့လမ်းကြောင်းပေါ် ဆက်မလျှောက်ဖို့ ဘုရားသခင်က ကျွန်မကို သတိပေးပြီး နှိုးဆော်နေတဲ့ နည်းလမ်းဖြစ်မှန်းလည်း ကျွန်မ အသိအမှတ်ပြုလိုက်တယ်။

အဲဒီနောက်မှာ ကျွန်မ စပြီး ဆင်ခြင်သုံးသပ်မိတယ်။ “ငါ့ဘေးနားကလူတွေ လှည့်ဖြားသလို လိုက်လုပ်ချင်စိတ်ရှိအောင် ဘယ်အရာက ငါ့ကို တွန်းအားပေးနေတာလဲ။ ဘယ်အရာက ငါ့ကို ထိန်းချုပ်နေတာလဲ” လို့ ကိုယ့်ကိုယ်ကိုယ် မေးကြည့်တယ်။ ရှာဖွေနေရင်းနဲ့ ကျွန်မ ဘုရားသခင်ရဲ့ နှုတ်ကပတ်တော်တွေကို ဖတ်လိုက်မိတယ်။ “လူတို့သည် အဘယ်ကြောင့် လှည့်ဖြားတတ်ကြသနည်း။ ၎င်းတို့၏ ကိုယ်ပိုင်ရည်ရွယ်ချက်များ ဖြစ်မြောက်ရန်၊ ၎င်းတို့၏ ကိုယ်ပိုင်ပန်းတိုင်များကို ရရှိရန်ဖြစ်သည်။ ထို့ကြောင့် ၎င်းတို့သည် မသမာသောနည်းလမ်းများကို အသုံးပြုကြသည်။ ဤသို့လုပ်ဆောင်ရာတွင် ၎င်းတို့သည် ပွင့်လင်းခြင်း၊ ရိုးသားခြင်းမရှိပေ။ ၎င်းတို့သည် ရိုးသားသောသူများမဟုတ်ပေ။ လူတို့က ၎င်းတို့၏ မသိမသာဒုက္ခပေးခြင်းနှင့် ကောက်ကျစ်မှု၊ သို့မဟုတ် မလိုမုန်းထားမှုနှင့် စက်ဆုပ်ဖွယ်ကောင်းခြင်းတို့ကို ထုတ်ဖော်ပြသည်မှာ ဤသို့သော အချိန်များတွင်ဖြစ်သည်။ ဤသည်မှာ ရိုးသားရာတွင် အခက်အခဲရှိသည့်နေရာဖြစ်သည်။ မိမိ၏ စိတ်နှလုံးတွင် ဤ ဖောက်ပြန်ပျက်စီးသော စိတ်သဘောထားများရှိသဖြင့်၊ ရိုးသားသူတစ်ယောက်ဖြစ်ရန် အထူးပင် ခက်ခဲသည်ဟု အမှန်ပင် ထင်ရသည်။ သို့သော် သင်သည် သမ္မာတရားကို ချစ်သောသူတစ်ယောက်ဖြစ်ပြီး၊ သမ္မာတရားကို လက်ခံနိုင်သောသူဖြစ်လျှင် ရိုးသားသူဖြစ်ခြင်းသည် အလွန်ခက်ခဲမည်မဟုတ်ပေ။ များစွာပို၍ လွယ်ကူသည်ဟု သင် ခံစားရလိမ့်မည်။ ရိုးသားသူတစ်ယောက်ဖြစ်ခြင်းအတွက် အကြီးမားဆုံးသော အတားအဆီးများမှာ လူတို့၏ မသိမသာဒုက္ခပေးခြင်း၊ လှည့်စားမှု၊ မလိုမုန်းထားမှု၊ လူတို့၏ စက်ဆုပ်ဖွယ် ရည်ရွယ်ချက်များဖြစ်သည်ဆိုသည်ကို ကိုယ်တွေ့ အတွေ့အကြုံရှိသောသူများက ကောင်းစွာသိသည်။ ဤဖောက်ပြန်ပျက်စီးသော စိတ်သဘောထားများက ကျန်ရှိနေသရွေ့ ရိုးသားသူတစ်ယောက်ဖြစ်ခြင်းက အလွန်ခက်ခဲလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားသခင်ရဲ့ နှုတ်ကပတ်တော်တွေကို ဆင်ခြင်သုံးသပ်ရင်းနဲ့ ကျွန်မ အတွေးထဲ နစ်မျောသွားတယ်။ လက်စသတ်တော့ ကျွန်မက ကိုယ့်အကျိုးစီးပွားကို ကာကွယ်ဖို့အတွက် လှည့်ဖြားပြီး ပြုမူခဲ့တာပဲ။ ပိုက်ဆံဆုံးရှုံးရတာ၊ သိက္ခာကျတာနဲ့ ရင်ဆိုင်ရတဲ့အခါ၊ အလုပ်ပြုတ်နိုင်တဲ့ အန္တရာယ်နဲ့တောင် ကြုံရတဲ့အခါ ကျွန်မက လှည့်ဖြားပြီး ကောက်ကျစ်စဉ်းလဲစွာ ပြုမူခဲ့မိတယ်။ ကိုယ့်အမှားတွေကို ဖုံးကွယ်ဖို့ သူများတွေရဲ့ အကျိုးစီးပွားကိုတောင် ထိခိုက်အောင် လုပ်ခဲ့မိတာ။ ပိုဆိုးတာက လိပ်ပြာမလုံဖြစ်တာကတောင် ကျွန်မကို မနှိုးဆော်နိုင်ခဲ့ဘူး။ လူတိုင်း ဒီလိုပဲ လှည့်ဖြားနေကြတာပဲ၊ ဒါကြောင့် ငါလုပ်တာက စည်းကျော်တာ မဟုတ်ပါဘူးလို့ ကျွန်မ ထင်ခဲ့တာ။ အမှားလုပ်ပြီးတဲ့နောက် ကျွန်မက ဉာဏ်ဆင်တယ်၊ လှည့်ဖြားပြီး ပြုမူတယ်။ ပြီးတော့ ရှက်ရကောင်းမှန်း မသိဘဲ ကိုယ့်ကိုယ်ကိုယ်အတွက် ကြီးကျယ်တဲ့ အကြောင်းပြချက် တွေကို ရှာခဲ့တယ်။ ကျွန်မမှာ လူ့သဘာဝ တကယ်ကို ကင်းမဲ့နေတာပဲ။ ကျွန်မက စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားအတိုင်း အသက်ရှင်ပြီး လိမ်ညာ၊ လှည့်ဖြားနေခဲ့တာပဲ။ ဒါကြောင့် ဘုရားသခင်က ကျွန်မကို ရွံရှာပြီး ကျွန်မ အရမ်း နာကျင်ရတယ်။ ဘုရားသခင်ရှေ့မှာ နောင်တရပြီး အမှန်အတိုင်းပြောဖို့၊ ရိုးသားဖို့ အာရုံစိုက်မှသာ ကျွန်မ ငြိမ်သက်ခြင်းရနိုင်ပြီး ပင်ပန်းမှာ မဟုတ်ဘူးလေ။ ထုံထိုင်းနေတဲ့ ကျွန်မရဲ့ နှလုံးသားကို နှိုးဆော်ဖို့ ဘုရားသခင်က ဒီအခြေအနေတွေကို အသုံးပြုနေတာဖြစ်လို့ ကျွန်မ ဆက်ပြီး လိမ်ညာတာ၊ လှည့်ဖြားတာတွေ မလုပ်နိုင်တော့ဘူး။ ပိုက်ဆံဆုံးရှုံးရတာ၊ သိက္ခာကျတာက သေးမွှားတဲ့ကိစ္စပါ၊ ဒါပေမဲ့ ကိုယ့်ရဲ့ ဂုဏ်သိက္ခာနဲ့ တည်ကြည်မှု ပျောက်ဆုံးတာကတော့ ကြီးမားတဲ့ကိစ္စလေ။ ဒါကို စိတ်ထဲမှတ်ထားပြီး ကျွန်မ တာဝန်ယူဖို့ ဆုံးဖြတ်လိုက်တယ်။ ဒီဆုံးရှုံးမှုတွေကို ကာမိဖို့ အဲဒီလအတွက် ရတဲ့လစာကို သုံးမယ်လို့ ဆုံးဖြတ်လိုက်တာပေါ့။ မထင်မှတ်ဘဲ စူပါမားကက်က တခြားဝန်ထမ်းတွေက စောင့်ကြည့်ကင်မရာ ရုပ်သံမှတ်တမ်းကို ကြည့်ပြီး ချက်လက်မှတ်မှာ လက်မှတ်မထိုးသွားတဲ့သူကို မှတ်မိသွားကြတယ်။ သူတို့က အဲဒီလူကို ရှာတွေ့မယ့်နည်းလမ်းကို တွေ့သွားကြတယ်။ ကျွန်မ မှားရောင်းလိုက်တဲ့ ကိရိယာတွေနဲ့ ပတ်သက်လို့တော့ သူဌေးကတော်က ဖောက်သည်တွေမှာလည်း တာဝန်ရှိတယ်၊ ပြီးတော့ ကျွန်မက ငယ်သေးတော့ ကိရိယာတချို့ကို မှတ်မိမယ်လို့ မျှော်လင့်လို့မရဘူးလို့ ပြောပြီး ပမာဏရဲ့ တစ်ဝက်ကိုပဲ ကျွန်မကို လျော်ခိုင်းတယ်။ ဒီကိစ္စတွေက နောက်ဆုံးတော့ လွယ်လွယ်ကူကူနဲ့ ပြေလည်သွားတာပေါ့။ ကျွန်မကို ကူညီဖို့ ကျွန်မရဲ့ ပတ်ဝန်းကျင်က လူ၊ ဖြစ်ရပ်နဲ့ အမှုအရာတွေကို ဘုရားသခင်က စီစဉ်ညွှန်ကြားပေးနေမှန်း ကျွန်မ သိလိုက်တယ်။ ကျွန်မရဲ့ စိတ်နှလုံးထဲကနေ ဘုရားသခင်ကို ကျေးဇူးတင်ချီးမွမ်းလိုက်ပြီး ရိုးသားသူတစ်ယောက်ဖြစ်ဖို့ ကျွန်မရဲ့ ယုံကြည်ခြင်းက ခိုင်မာလာခဲ့တယ်။

တစ်ညကျတော့ စာရင်းစစ်နေရင်းနဲ့ ၈ ဒေါ်လာ လိုနေတာ တွေ့လိုက်တယ်။ ကျွန်မ တွေးမိတယ်၊ “မနေ့ညက ငါ အကြွေတွေ အများကြီး ထည့်လိုက်မိလို့လား။ မဟုတ်ပါဘူး။ ကူပွန်တချို့ကို စာရင်းမသွင်းမိလို့လား။ မဟုတ်ပါဘူး။ စာရင်းမှာ အမှားပါနေလို့လား။ မဟုတ်ပါဘူး” ပေါ့။ ကျွန်မ ဘက်ပေါင်းစုံကနေ စဉ်းစားကြည့်ပေမဲ့ ဘယ်နေရာမှာ မှားနေလဲဆိုတာ အဖြေရှာမရခဲ့ဘူး။ ကျွန်မ အရမ်း စိုးရိမ်ပူပန်လာတယ်၊ နောက်နေ့ကျရင် သူဌေးကတော်က ဆူတာခံရတော့မှာကို တွေးပြီး စိတ်ထဲမှာလည်း သောကရောက်ပြီး စိတ်ပူနေတာပေါ့။ နောက်တစ်ခါ ထပ်မှားရင် အလုပ်ဖြုတ်မယ်လို့ သူဌေးက ပြောထားတယ်၊ အခု နောက်ထပ်အမှားတစ်ခု လုပ်မိပြန်ပြီဆိုတော့ ကျွန်မ အလုပ်မြဲပါ့မလားဆိုတာ မရေမရာ ဖြစ်နေတယ်။ ဒါပေမဲ့ ကျွန်မ တွေးမိတယ်၊ “သူဌေးကတော်က ပုံမှန်ဆိုရင် နှစ်ရက်၊ သုံးရက်နေမှ တစ်ခါ စာရင်းစစ်တာဆိုတော့ ဒီနေ့ သူ စစ်ချင်မှ စစ်မှာ။ မနက်ဖြန်ကျမှ အဲဒီငွေကို ‘ပြန်ဖြည့်’ ဖို့ အခွင့်အရေး ရှာလိုက်မယ်၊ ဒါဆိုရင် ငါ အဆူခံရမှာ မဟုတ်သလို အလုပ်ပြုတ်မှာလည်း မဟုတ်ဘူး” ပေါ့။ ဒါပေမဲ့ အမှန်အတိုင်းပြောဖို့၊ ရိုးသားဖို့ ဘုရားသခင်ရှေ့မှာ ကျွန်မ ဆုံးဖြတ်ချက်ချထားတာကို ပြန်တွေးမိလိုက်တဲ့အခါ စိတ်ထဲမှာ နည်းနည်း အပြစ်ရှိသလို ခံစားရတယ်။ အိမ်ရောက်တော့ ကျွန်မရဲ့ အခက်အခဲတွေနဲ့ ပတ်သက်ပြီး ဘုရားသခင်ဆီ ထပ်ပြီး ဆုတောင်းတယ်။ ကျွန်မကို ထပ်ပြီး လမ်းပြပေးဖို့၊ ရှေ့ဆက်ရမယ့်လမ်းကို ပြင်ဆင်ပေးဖို့ တောင်းလျှောက်ခဲ့တယ်။ ဆုတောင်းပြီးတဲ့နောက်မှာ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်လိုက်တယ်။ “လူတို့သည် ဤကမ္ဘာလောကတွင်၊ စာတန်၏ စွမ်းအားအောက်တွင် အသက်ရှင်ပြီး စာတန် အင်အားစု၏ အုပ်စိုးခြင်း၊ ထိန်းချုပ်ခြင်းကို ခံရသောအခါ ၎င်းတို့အတွက် ရိုးသားရန် မဖြစ်နိုင်ပေ။ အစဉ်ပို၍ လှည့်စားတတ်ခြင်းသာ ဖြစ်လာနိုင်သည်။ ဖောက်ပြန်ပျက်စီးသော ဤလူသားမျိုးနွယ်ကြားတွင် အသက်ရှင်ရသောအခါ ရိုးသားသူတစ်ယောက်ဖြစ်ခြင်းတွင် အမှန်တကယ်ပင် အခက်အခဲများစွာ ပါဝင်သည့်အပြင် ဘာသာတရားမရှိသူများ၊ နတ်ဆိုးဘုရင်များ၊ အသက်ရှင်နေသော မကောင်းဆိုးဝါးများ၏ လှောင်ပြောင်ခြင်း၊ အသရေဖျက်ခြင်း၊ ဝေဖန်အပြစ်တင်ခြင်း၊ ဖယ်ကြဉ်ခြင်းနှင့် နှင်ထုတ်ခံရခြင်းကိုပင် ခံရဖို့ များသည်။ ထို့ကြောင့် ဤကမ္ဘာလောကတွင် ရိုးသားသူတစ်ယောက်အနေဖြင့် ရှင်သန်ရန် ဖြစ်နိုင်သလော။ ဤကမ္ဘာလောကတွင် ငါတို့အတွက် ရှင်သန်ရန် နေရာတစ်ခုတလေရှိသလော။ ရှိသည်။ ငါတို့သည် သေချာပေါက် ရှင်သန်နိုင်ကြသည်။ ဘုရားသခင်သည် ငါတို့အတွက် ကြိုတင်သတ်မှတ်ပြီး ရွေးချယ်ခဲ့သည်။ ငါတို့အတွက် လွတ်လမ်းတစ်ခုကို သူသေချာပေါက် ဖွင့်ပေးသည်။ ငါတို့သည် ဘုရားသခင်ကို ယုံကြည်ပြီး သူ၏ လမ်းပြမှုအောက်တွင် သူ့နောက်သို့ လုံးလုံးလျားလျား လိုက်လျှောက်သည်။ ငါတို့သည် သူပေးသော ထွက်သက်ဝင်သက်နှင့် အသက်အားဖြင့် လုံးလုံးလျားလျားအသက်ရှင်ကြသည်။ ငါတို့သည် ဘုရားနှုတ်ကပတ်တော်၏ သမ္မာတရားကို လက်ခံကြသောကြောင့် မည်သို့အသက်ရှင်ရမည်ဆိုသည်နှင့်ပတ်သက်ပြီး စည်းမျဉ်းအသစ်များရှိသည်။ ငါတို့၏ အသက်တာများအတွက် ပန်းတိုင်အသစ်များရှိကြသည်။ ငါတို့အသက်တာများ၏ အခြေခံအုတ်မြစ်များသည် ပြောင်းလဲသွားပြီဖြစ်သည်။ သမ္မာတရားကို ရရှိခြင်းနှင့် ကယ်တင်ခြင်းခံရခြင်းငှာ ငါတို့သည် အသက်ရှင်နေထိုင်ပုံ နည်းလမ်းသစ်တစ်ခု၊ ကျင့်ကြံပြုမူပုံ နည်းလမ်းသစ်တစ်ခုကို လုံးလုံးလျားလျား ကျင့်သုံးခဲ့ကြပြီ ဖြစ်၏။ ဆိုလိုသည်မှာ အသက်ရှင်ခြင်းပုံစံအသစ်တစ်ခုကို ငါတို့ ခံယူကြပြီးဖြစ်သည်။ ငါတို့၏ တာဝန်များကို ကောင်းမွန်စွာ ထမ်းဆောင်ပြီး ဘုရားသခင်ကို ကျေနပ်စေရန် ငါတို့ အသက်ရှင်ကြသည်။ ဤသည်မှာ ငါတို့ စားသောက်သည့်အရာ၊ ဝတ်ဆင်သည့်အရာ၊ သို့မဟုတ် ငါတို့ နေထိုင်သည့်နေရာနှင့် လုံးဝ မသက်ဆိုင်ပေ။ ဤသည်မှာ ငါတို့၏ စိတ်နှလုံးက လိုအပ်သည့်အရာဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) “၎င်းတို့၏ အရည်အချင်းများနှင့် ဉာဏ်ရည်တို့တွင် ကွဲပြားမှုများရှိပါစေ၊ ၎င်းတို့၌ စိတ်ပိုင်းဖြတ်မှု ရှိသည်ဖြစ်စေ၊ မရှိသည်ဖြစ်စေ၊ လူတို့သည် ကံကြမ္မာ၏ရှေ့မှောက်တွင် အားလုံး တန်းတူညီတူဖြစ်ကြပြီး ထိုနေရာတွင် ၎င်းတို့ကို ကြီးမြတ်သူနှင့် သေးနုပ်သူ၊ မြင့်မြတ်သူနှင့် နိမ့်ကျသူ၊ ဂုဏ်သရေရှိသူနှင့် ယုတ်ညံ့သူဟူ၍ မခွဲခြားပေ။ လူတစ်ဦး လုပ်ကိုင်သည့် အလုပ်အကိုင်၊ အသက်မွေးဝမ်းကျောင်းပြုသည့်အရာနှင့် ဘဝတွင် ပိုင်ဆိုင်သည့် ဥစ္စာဓနမည်မျှသည် ၎င်းတို့၏ မိဘများ၊ ၎င်းတို့၏ အရည်အချင်းများ သို့မဟုတ် ၎င်းတို့၏ ကြိုးပမ်းအားထုတ်မှုများနှင့် ရည်မှန်းချက်များအပေါ် မူမတည်ပေ၊ ယင်းမှာ ဖန်ဆင်းရှင်၏ ကြိုတင်ပြဋ္ဌာန်းခြင်းအပေါ် မူတည်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားသခင်ရဲ့ ဒီနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ တကယ်ပဲ စိတ်သက်သာရာ ရသွားတယ်။ ဒီဆိုးယုတ်တဲ့ လူ့အဖွဲ့အစည်းမှာ လူတွေက စာတန်ရဲ့ လောကီဆိုင်ရာ ဆက်ဆံမှုများအတွက် အတွေးအခေါ်တွေကို မှီခိုပြီး အသက်ရှင်ကြတယ်။ ကိုယ့်အကျိုးစီးပွားအတွက် တစ်ယောက်နဲ့တစ်ယောက် လှည့်ဖြားကြတယ်၊ ပြီးတော့ အတုံ့အလှည့်ရှိတယ်ဆိုပြီး နားလည်ထားကြတယ်။ ဒီလိုမလုပ်ရင်ပဲ အသက်ရှင်ရပ်တည်လို့ မရတော့သလိုပဲ။ ကျွန်မက ဘုရားသခင်ကို ယုံကြည်တယ်၊ ပြီးတော့ ကျွန်မရဲ့ အသက်က ကိုယ်တော်ဆီက လာတယ်ဆိုတာ၊ ဘုရားသခင်က ကျွန်မရဲ့ ကံကြမ္မာအပေါ် အချုပ်အခြာအာဏာ ကိုင်စွဲထားတယ်ဆိုတာ၊ ပြီးတော့ ကျွန်မ အသက်ရှင်ပြီး အသက်ရှူနေရတဲ့အချက်က ဘုရားသခင်ရဲ့ အချုပ်အခြာအာဏာနဲ့ ကာကွယ်စောင့်ရှောက်မှုကြောင့် ဖြစ်တယ်ဆိုတာကို ကျွန်မ သိပါတယ်။ ကျွန်မ ဘယ်လိုအလုပ်မျိုး ရမလဲဆိုတာက ဘုရားသခင်ရဲ့ အမိန့်နဲ့ ပြဋ္ဌာန်းချက်တွေနဲ့ အစီအစဉ်တွေအပေါ်မှာပဲ မူတည်တာပါ၊ ဘယ်လူပုဂ္ဂိုလ်တစ်ဦးတစ်ယောက်အပေါ်မှာမှ မူတည်တာ မဟုတ်ပါဘူး။ လှည့်ဖြားခြင်းအားဖြင့် အရာရာကို တိုက်ခိုက်ယူဖို့ ကျွန်မ ဘာလို့ ခေါင်းခြောက်အောင် စဉ်းစားနေရမှာလဲ။ စိတ်နှလုံး ဖွင့်ထားတာ၊ ကိုယ်လုပ်စရာရှိတာကို လုပ်တာ၊ ပြီးတော့ အရာအားလုံးကို ဘုရားသခင်ဆီ အပ်နှံထားတာက ပိုမကောင်းဘူးလား။ ဒါကို စိတ်ထဲမှတ်ထားလိုက်တော့ ကျွန်မ ပိုပြီး စိတ်သက်သာရာ ရသွားတယ်။ ပြီးတော့ ရိုးသားသူတစ်ယောက်ဖြစ်ဖို့၊ ကျွန်မ ဘာပဲလုပ်လုပ် ဘုရားသခင်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်ခံဖို့ ကျွန်မ ဆုံးဖြတ်ချက် ခိုင်ခိုင်မာမာ ချလိုက်တယ်။ ကျွန်မ အမှားလုပ်ခဲ့မိတာဆိုတော့ ကျွန်မ တာဝန်ယူရမှာပေါ့။ ဘယ်လို ပြန်လျော်ရမလဲ ဆိုတာရယ်၊ ဒီအလုပ် မြဲမမြဲ ဆိုတာရယ်ကတော့ ဒါတွေအားလုံးက ဘုရားသခင်ရဲ့ လက်ထဲမှာပါပဲ။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျွန်မ နာခံချင်စိတ်ရှိခဲ့တယ်။

နောက်နေ့ ငွေကောင်တာမှာ အလုပ်လုပ်နေတုန်း ပြေစာမထုတ်ပေးဘဲ နေလို့ရမယ့် အခွင့်အရေးတစ်ခု ကြုံလာပါလေရော။ ဆိုလိုတာက လိုနေတဲ့ ၈ ဒေါ်လာကို ကျွန်မ ပြန်ဖြည့်လို့ ရနိုင်တယ်ပေါ့။ ကျွန်မ စိတ်နှလုံးက ထပ်ပြီး ယိမ်းယိုင်သွားတယ်။ အဲဒီလိုလုပ်ဖို့ ပြင်လိုက်တုန်းမှာပဲ ဘုရားသခင်ရဲ့ ဒီနှုတ်ကပတ်တော်တွေကို ရုတ်တရက် တွေးမိတယ်။ “သင်သည် မာယာကင်းသော လူတစ်ဦး ဖြစ်သင့်သည်။ ပါးနပ်ရန် မကြိုးစားနှင့်၊ ပြီးလျှင်လှည့်ဖြားတတ်သောသူတစ်ဦး မဖြစ်နှင့်။ (ဤတွင် ငါသည် သင့်တို့အား ရိုးသားသောသူ တစ်ယောက်ဖြစ်ရန် တစ်ဖန် တောင်းဆိုနေခြင်း ဖြစ်သည်။)” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပြစ်မှားခြင်းများက လူသားကိုငရဲသို့ ဦးဆောင်လမ်းပြလိမ့်မည်) ရိုးသားသူတစ်ယောက်ဖြစ်ဖို့နဲ့ လှည့်ဖြားသူတစ်ယောက် မဖြစ်ဖို့ ဘုရားသခင်က ကျွန်မကို သတိပေးနေမှန်း ကျွန်မ သဘောပေါက်လိုက်တယ်။ လှည့်ဖြားတတ်တဲ့သူတွေက ရှက်စရာကောင်းပါတယ်။ ဘုရားသခင်ရဲ့ နှုတ်ကပတ်တော်တွေကို ကျွန်မ ပြန်သတိရတယ်။ “လူတို့ထံ၌ ဖြစ်ပျက်သည့် အရာတိုင်းတွင် သူ့အတွက် သူတို့၏ သက်သေခံမှုမှာ ခိုင်မြဲစွာရပ်တည်ဖို့ ဘုရားသခင် အလိုရှိသည်။ လက်ရှိအချိန်တွင် သင်၌ ကြီးကြီးမားမား မည်သည့်အရာမျှ မဖြစ်ပျက်နေသည့်အပြင် သင်သည် ကြီးမားသည့် သက်သေကို မခံသော်လည်း သင့်နေ့စဉ်အသက်တာ၏ အသေးစိတ်အချက်များအားလုံးသည် ဘုရားသခင်ကို သက်သေခံခြင်းနှင့်ဆက်စပ်နေသည်။ သင်က သင့်ညီအစ်ကို မောင်နှမများ၊ သင့်မိသားစုအဖွဲ့ဝင်များနှင့် သင့်ဘေးမှာရှိတဲ့ လူတိုင်း၏ လေးစားမှုကို ရယူနိုင်လျှင်၊ တစ်နေ့မှာ ဘာသာတရားမရှိသူများ ရောက်လာပြီး သင်လုပ်ဆောင်သမျှအားလုံးကို လေးစားပြီး ဘုရားသခင် လုပ်ဆောင်သည့် အရာအားလုံးက အံ့သြဖွယ် ဖြစ်သည်ဆိုသည်ကို မြင်လျှင် သင်သည် သက်သေခံပြီး ဖြစ်သည်။ သင်သည် ထိုးထွင်းဉာဏ်မရှိ၊ အရည်အချင်းက နိမ့်ကျသော်လည်း၊ အညံ့ဖျင်းဆုံးသော အရည်အချင်းရှိသည့် လူတို့အထဲ၌ မည်သည့် ကြီးမြတ်သော အမှုကို ဘုရားသခင် လုပ်ဆောင်ပြီး ဖြစ်သည်ကို အခြားသူများအား ပြသရင်း၊ ဘုရားသခင်၏ သင့်ကို ပြည့်စုံစေခြင်းမှတစ်ဆင့် သင်သည် သူ့ကို ကျေနပ်စေနိုင်ပြီး သူ့ရည်ရွယ်ချက်များကို အလေးထားနိုင်မည် ဖြစ်သည်။ လူတို့သည် ဘုရားသခင်ကို သိလာပြီး၊ စာတန်၏ရှေ့တွင် အောင်မြင်သောသူများ ဖြစ်လာချိန်တွင်၊ ဘုရားသခင်ကို ကြီးမားသည့် အတိုင်းအတာတစ်ခုအထိ သစ္စာရှိလာကြသည်၊ ထိုအခါတွင် ဤလူအုပ်စုများထက် အဘယ်သူမျှ သာ၍ အားမာန်မရှိကြသကဲ့သို့၊ ဤသည်မှာ အကြီးမားဆုံးသော သက်သေခံချက် ဖြစ်ပါလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) သမ္မာတရားကို ကျွန်မ လက်တွေ့လုပ်ဆောင်နိုင်သလားဆိုတာကို ကြည့်ဖို့ ဒီအချိန်မှာ ဘုရားသခင်က ကျွန်မကို စေ့စေ့စပ်စပ် ကြည့်ရှုစစ်ဆေးနေမှန်း ကျွန်မ နားလည်လိုက်တယ်။ ဒါက ကိစ္စကြီးတစ်ခု မဟုတ်ဘူးလို့ ထင်ရပေမဲ့ ဒီရွေးချယ်မှုနဲ့ ဒီလုပ်ရပ်မှာ သက်သေခံချက် ပါဝင်နေတယ်။ ဘုရားသခင်က ရိုးသားသူတွေကို နှစ်သက်မှန်း ကျွန်မ ကောင်းကောင်းသိရက်နဲ့ စာတန်ရဲ့ ရှင်သန်ရပ်တည်ရေး စည်းမျဉ်းတွေအတိုင်း အသက်ရှင်ပြီး လှည့်ကွက်တွေ၊ လှည့်ဖြားမှုတွေ သုံးနေတုန်းပဲ။ ဒါက ဘုရားသခင်ရဲ့ နာမတော်ကို အရှက်ရစေတာ မဟုတ်ဘူးလား။ ကြီးကျယ်ခမ်းနားတဲ့ သက်သေခံချက်မျိုးတစ်ခုမှ ကျွန်မ ပေးနိုင်မှာမဟုတ်ပေမဲ့ နေ့စဉ်အသက်တာမှာ ကြုံလာရတဲ့ ကိစ္စသေးသေးမွှားမွှားလေးတွေမှာ သမ္မာတရားကို လက်တွေ့လုပ်ဆောင်ရမယ်လေ။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်မှာ ဘယ်လိုအခြေအနေမျိုးပဲဖြစ်ဖြစ် ရိုးသားသူတစ်ယောက်ဖြစ်ဖို့နဲ့ ဘုရားသခင် ကျေနပ်အောင်လုပ်ဖို့ ကျွန်မ ဆုံးဖြတ်ချက် ခိုင်ခိုင်မာမာ ချလိုက်တယ်။ အဲဒီနောက်မှာ လိုနေတဲ့ ၈ ဒေါ်လာကို ဘယ်လိုဖုံးကွယ်ရမလဲဆိုတာ မတွေးတော့ဘဲ အလုပ်ကိုပဲ ကြိုးကြိုးစားစား စလုပ်တော့တာပေါ့။ ဒီလိုနဲ့ တစ်နေ့ကုန်သွားပြီး ညနေ စာရင်းချုပ်တဲ့အချိန်ရောက်တော့ ကျွန်မ ဘုရားသခင်ဆီ တိတ်တဆိတ် ဆုတောင်းလိုက်ပြီး ပိုက်ဆံပျောက်နိုင်ချေရှိတယ်ဆိုတဲ့အချက်အတွက် ကိုယ့်ကိုယ်ကိုယ် ပြင်ဆင်ထားလိုက်တယ်။ ဆုတောင်းပြီးလို့ ပိုက်ဆံရေကြည့်လိုက်တော့ အံ့သြစရာကောင်းတာက ငွေပမာဏက ကွက်တိဖြစ်နေပါလေရော။ ကျွန်မ အရမ်းအံ့သြသွားတယ်။ မနေ့ညက ၈ ဒေါ်လာ သေချာပေါက် လိုနေတာလေ၊ အခုကျတော့ ဘယ်လိုလုပ် စုစုပေါင်းက ကွက်တိဖြစ်သွားရတာလဲပေါ့။ ကျွန်မ နောက်ထပ် သုံးလေးခေါက်လောက် ထပ်ရေကြည့်ပေမဲ့ သံသယဖြစ်စရာ မလိုလောက်အောင်ကို ပမာဏက ကွက်တိဖြစ်နေတယ်။ ဘုရားသခင်ကို အရမ်း ကျေးဇူးတင်မိသလို လှည့်ဖြားတဲ့နည်းလမ်းကို မသုံးမိခဲ့လို့လည်း စိတ်သက်သာရာ ရသွားတယ်။ ဘုရားသခင်ရဲ့ နှုတ်ကပတ်တော်တွေနဲ့အညီ ရိုးသားသူတစ်ယောက်ဖြစ်ဖို့ လက်တွေ့လုပ်ဆောင်လိုက်တဲ့အတွက် စိတ်ထဲမှာ ငြိမ်းချမ်းသွားတာပေါ့။

အဲဒီနောက်ပိုင်း အလုပ်မှာ ဘာပြဿနာပဲတက်တက်၊ ဒါမှမဟုတ် တစ်ခုခုအတွက် တာဝန်ယူရမယ်ဆိုရင် ဖြေရှင်းဖို့အတွက် သူဌေးနဲ့ ကျွန်မ တက်တက်ကြွကြွ ဆက်သွယ်ပြောဆိုတယ်။ သူဌေးနဲ့ လုပ်ဖော်ကိုင်ဖက်တွေက ကျွန်မကို အလုပ်ကြိုးစားပြီး တာဝန်ကျေတဲ့အတွက် ချီးကျူးကြတယ်၊ နှစ်လ၊ သုံးလကြာတော့ သူဌေးက လစာတိုးပေးတယ်။ နောက်ပိုင်းမှာ အလုပ်ချိန်လျှော့ပေးဖို့ သူဌေးကို ပြောတဲ့အခါ ပုံမှန်ဆိုရင် ဝန်ထမ်းတွေအပေါ် တင်းကျပ်လေ့ရှိတဲ့ သူဌေးက အံ့သြစရာကောင်းလောက်အောင်ပဲ ကြည်ကြည်ဖြူဖြူ လိုက်လျောပေးခဲ့တယ်။ တစ်နေ့ကျတော့ ငွေကိုင်တစ်ယောက်နဲ့ တခြားဝန်ထမ်းတစ်ယောက် စကားပြောနေတာကို ကျွန်မ မတော်တဆ ကြားလိုက်မိတယ်။ ငွေကိုင်က ပြောတယ်၊ “သူဌေးက အရမ်း မျက်နှာလိုက်တာပဲ၊ မယ်ရီဒတ် အပေါ်ကျတော့ တော်တော် သဘောကောင်းတယ်၊ လစာတိုးပေးတယ်၊ အလုပ်ချိန်လျှော့ပေးတယ်၊ သူ့အချိန်ဇယားကိုတောင် ညှိခွင့်ပေးတယ်။ ငါက ဘာကိုပဲတောင်းဆိုပါစေ ငြင်းတာချည်းပဲ” တဲ့။ ဝန်ထမ်းက ပြန်ပြောတယ်။ “အေးလေ၊ ရိုးသားပြီး တည်ကြည်တဲ့သူ၊ သူများတွေကို စိတ်ချလက်ချရှိစေတဲ့သူမျိုးနဲ့ဆို ဘယ်သူက အလုပ်မလုပ်ချင်ဘဲ နေမှာလဲ” တဲ့။ ဒါကိုကြားတော့ ကျွန်မရဲ့ စိတ်နှလုံးအတွင်းထဲကနေဘုရားသခင်ကို ကျေးဇူးတင်ချီးမွမ်းလိုက်မိတယ်၊ ဘာလို့လဲဆိုတော့ သူဌေးရဲ့ ဝေဖန်မှုကနေ လေးစားမှုနဲ့ ဂရုစိုက်မှုအဖြစ် ပြောင်းလဲသွားတာဟာ ကျွန်မ တော်လို့မဟုတ်ဘဲ ဘုရားသခင်ရဲ့ နှုတ်ကပတ်တော်တွေက ကျွန်မကို ပြောင်းလဲပေးခဲ့လို့ဆိုတာ သိနေလို့ပါ။ ဘုရားသခင်ရဲ့ နှုတ်ကပတ်တော်တွေနဲ့အညီ ရိုးသားသူတစ်ယောက်ဖြစ်ဖို့ ကျွန်မ လက်တွေ့လုပ်ဆောင်တဲ့အခါ လူတစ်ယောက်အနေနဲ့ ရှိရမယ့် ဂုဏ်သိက္ခာကို ကျွန်မ ပြန်ရခဲ့သလို သူများတွေရဲ့ လေးစားမှုကိုလည်း ရရှိခဲ့ပါတယ်။ ဘုရားသခင်ရဲ့ နှုတ်ကပတ်တော်တွေက သမ္မာတရားဖြစ်ပြီး လူတွေရဲ့ ကျင့်ကြံပြုမူခြင်းဆိုင်ရာ စံသတ်မှတ်ချက် ဖြစ်တယ်ဆိုတာကို ကျွန်မ နက်နက်ရှိုင်းရှိုင်း ခံစားလိုက်ရတယ်။ ဘုရားသခင်ရဲ့ နှုတ်ကပတ်တော်တွေအတိုင်း လက်တွေ့လုပ်ဆောင်ရတာ တကယ်ကို ကောင်းမွန်ပါတယ်ရှင်။


၇၄။ အန္တရာယ်များသော ပတ်ဝန်းကျင်များတွင် မိမိတာဝန်ကို ထိန်းသိမ်းခြင်း

ကျင်းရု၊ တရုတ်နိုင်ငံ

၂၀၁၇ ခုနှစ်မှာ အသင်းတော်ရဲ့ ရှင်းလင်းခြင်းအလုပ်ကို ကျွန်မ တာဝန်ယူခဲ့တယ်။ ဇူလိုင်လ ၂ ရက်နေ့မှာ ခေါင်းဆောင်တွေ၊ အမှုဆောင်တွေနဲ့ ညီအစ်ကိုမောင်နှမ အများကြီး အဖမ်းခံလိုက်ရတယ်။ အဲဒီအချိန်တုန်းက အသင်းတော်မှာ အရေးတကြီး ကိုင်တွယ်ဖြေရှင်းရမယ့် တိုင်စာတချို့ ရှိနေခဲ့တယ်၊ ဒါပေမဲ့ အဲဒီကိစ္စကို ကိုင်တွယ်ဖို့ ပြင်ဆင်ထားတဲ့ လူနည်းစုလေးက အကုန် အဖမ်းခံလိုက်ရတယ်။ ဒီအလုပ်ကို တာဝန်ယူထားတဲ့ ညီအစ်မ ယန်ချန်လည်း အဖမ်းခံလိုက်ရတယ်။ အထက်ခေါင်းဆောင်တွေက တိုင်စာတွေကို ကိုင်တွယ်ဖို့ ကျွန်မကို စီစဉ်ပေးခဲ့တယ်၊ ကျွန်မက နည်းနည်း တွန့်ဆုတ်နေပြီး ကိုယ့်ဘာသာ တွေးမိတယ်၊ “ဒီလူတွေအားလုံးက သူတို့တာဝန်တွေ ထမ်းဆောင်ဖို့ အပြင်ထွက်လွန်းလို့ ရဲတွေက စောင့်ကြည့်တာ၊ ဖမ်းတာကို ခံလိုက်ရတာ။ နေရာတိုင်းမှာ စောင့်ကြည့်ကိရိယာတွေ ရှိနေတာ၊ တချို့ဆို မျက်နှာမှတ်မိတဲ့ စနစ်တောင် ပါသေးတယ်။ ဒီတာဝန်ကိုသာ ငါ လက်ခံလိုက်ရင် ညီအစ်ကိုမောင်နှမတွေနဲ့ ခဏခဏ တွေ့ရမှာ၊ ပြီးတော့ လုံခြုံရေးအရ အန္တရာယ်ရှိတဲ့ လူတချို့နဲ့တောင် အဆက်အသွယ် လုပ်ရဦးမှာ။ စောင့်ကြည့်ကိရိယာတွေကနေ ငါ့ကို မှတ်မိသွားရင် ရဲတွေ ငါ့နောက်လိုက်ပြီး ဖမ်းဖို့ လွယ်သွားမှာ။ စီစီပီက ဘုရားသခင်ကို ယုံကြည်သူတွေကို နိုင်ငံတော်ပုန်ကန်တဲ့ ရာဇဝတ်ကောင်ကြီးတွေလို ဆက်ဆံတာ၊ ဒါကြောင့် ငါသာ အဖမ်းခံရရင် ရိုက်သတ်မခံရရင်တောင် အနည်းဆုံးတော့ ဒုက္ခိတ ဖြစ်သွားမှာ။ ငါ့မှာသာ နောက်ဆက်တွဲ ဝေဒနာတွေ ကျန်ခဲ့ရင် ငါ့ရဲ့ နှောင်းပိုင်းနှစ်တွေမှာ ရုပ်ပိုင်းဆိုင်ရာ ဒုက္ခခံစားရမှာတင် မကဘဲ သူများတွေက အထင်သေးတာ၊ စကားနာထိုးတာတွေကိုပါ ခံရတော့မယ်” ပေါ့။ ပြီးတော့ ရဲတွေက ညီအစ်ကိုမောင်နှမတွေကို ညှဉ်းဆဲဖို့ နှိပ်စက်နည်းပေါင်းစုံ သုံးတာတွေ၊ သူတို့ရဲ့ နည်းလမ်းတွေက တော်တော်ကို ရက်စက်ကြမ်းကြုတ်တာတွေကိုလည်း ကျွန်မ တွေးမိတယ်။ ငါက ဝိညာဉ်ရင့်ကျက်မှုနည်းတော့ နှိပ်စက်တာကို မခံနိုင်ဘဲ ယုဒ ဖြစ်သွားရင် ကယ်တင်ခံရဖို့ အခွင့်အရေး မရှိတော့ဘဲ အပြစ်ပေးတာပါ ခံရမှာ။ စဉ်းစားလေ ကြောက်လေ ဖြစ်လာပြီး ဒီတာဝန်ကို ထမ်းဆောင်ရတာ အရမ်း အန္တရာယ်များတယ်လို့ ခံစားလိုက်ရတယ်။ ကိုယ့်ရဲ့ အခုလက်ရှိတာဝန်ကပဲ ပိုကောင်းတယ်၊ အပြင်ထွက်စရာ မလိုသလို ပိုပြီး ဘေးကင်းတယ်လို့ တွေးမိတယ်။ အဲဒီလိုတွေးပြီးတော့ တာဝန်ကို ကျွန်မ ငြင်းချင်ခဲ့တယ်၊ ဒါပေမဲ့ ဒီတာဝန်ကနေ ထွက်ဖို့ တိုက်ရိုက်ပြောလိုက်တာက ဆင်ခြင်တုံတရား ကင်းမဲ့ရာ ကျနေမှာဆိုတော့ အထက်ခေါင်းဆောင်တွေကို ကျွန်မ ပြန်ပြောလိုက်တယ်၊ ကျွန်မရဲ့ အစွမ်းအစက ညံ့တယ်၊ လူတွေကို ပိုင်းခြားမသိနိုင်ဘူး၊ ကျွန်မရဲ့ အလုပ်စွမ်းဆောင်ရည်က နိမ့်ပြီး ဒီကိစ္စကို ကျွန်မကို ကိုင်တွယ်ခိုင်းရင် အလုပ် နှောင့်နှေးကြန့်ကြာသွားလိမ့်မယ် ဆိုပြီးတော့ပေါ့။ ရက်နည်းနည်းကြာတော့ ခေါင်းဆောင်တွေက ဘုရားသခင်ရဲ့ ရည်ရွယ်ချက်ကို ကျွန်မနဲ့ မိတ်သဟာယပြုဖို့ စာတစ်စောင် ပို့လာတယ်၊ တိုင်စာတွေကို ကိုင်တွယ်ဖို့ လူတစ်ယောက် အရေးတကြီး လိုအပ်နေကြောင်း၊ ဘုရားသခင်ရဲ့ ရည်ရွယ်ချက်ကို ကျွန်မ ထည့်သွင်းစဉ်းစားပေးဖို့ သူတို့ မျှော်လင့်ကြောင်း ပြောထားတယ်။ ဒီတာဝန်ကို ကျွန်မ မရှောင်လွှဲနိုင်တော့ဘူး၊ ဒါနဲ့ မလုပ်ချင်လုပ်ချင်နဲ့ပဲ သဘောတူလိုက်တယ်၊ ဒါပေမဲ့ စိတ်ထဲမှာတော့ “ဘာလို့ ဒီလောက် အန္တရာယ်များတဲ့ တာဝန်ကို ငါ့ကို ပေးရတာလဲ” လို့ တွေးပြီး နည်းနည်း ညည်းညူမိသေးတယ်။ ဒါပေမဲ့ စီစီပီဆီမှာ ကျွန်မရဲ့ ပြစ်မှုမှတ်တမ်း မရှိတာ၊ လောလောဆယ်မှာ ကျွန်မက အသင့်တော်ဆုံးလူ ဖြစ်နေတာတွေကို ပြန်တွေးမိတယ်။ ခေါင်းဆောင်တွေက ကျွန်မရဲ့ လက်တွေ့အခြေအနေကို ဘက်စုံသုံးသပ်ပြီးတော့မှ ဒီအစီအစဉ်ကို လုပ်ခဲ့တာ၊ ဒါကြောင့် ဒီတာဝန်ကို ထမ်းဆောင်ဖို့ ကျွန်မကို စီစဉ်ပေးတာလေ၊ ဒါကို ဘာလို့ ကျွန်မက အမြဲတမ်း ရှောင်လွှဲပြီး ငြင်းချင်နေရတာလဲ။ ကျွန်မရဲ့ အခြေအနေ မမှန်မှန်း သတိပြုမိလိုက်တယ်၊ ဒါနဲ့ ဘုရားသခင်ရဲ့ ရည်ရွယ်ချက်ကို နားလည်အောင် လမ်းပြပေးဖို့ ကိုယ်တော့်ဆီ ဆုတောင်းခဲ့တယ်။

ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်တယ်။ “သင်တို့သည် ‘အကြောင်းမူကား ယခုခဏခံရ၍ ပေါ့ပါးသော ဆင်းရဲခြင်းဒုက္ခသည် အတိုင်းအထက် အလွန်ကြီးမြတ် လေးလံသော နိစ္စထာဝရ ဘုန်းအသရေကို ငါတို့အဖို့ ဖြစ်စေတတ်၏။’ ဟူသော စကားများကို မှတ်မိကောင်း မှတ်မိကြပေလိမ့်မည်။ ဤစကားများကို သင်တို့အားလုံး ယခင်က ကြားခဲ့ကြပြီးဖြစ်သော်လည်း သင်တို့ထဲမှ မည်သူမျှ ယင်းတို့၏ စစ်မှန်သော အဓိပ္ပါယ်ကို နားမလည်ခဲ့ကြပေ။ ယနေ့တွင် သင်တို့သည် ထိုစကားများ၏ စစ်မှန်သောအရေးပါမှုကို လေးလေးနက်နက် သတိပြုမိကြသည်။ ဤစကားများသည် နောက်ဆုံးသောကာလအတွင်း၌ ဘုရားသခင်အားဖြင့် ပြည့်စုံလိမ့်မည်ဖြစ်ပြီး၊ အဆင်းနီသောနဂါးကြီး ခွေလျောင်းရာပြည်တွင် ယင်းနဂါးကြီး၏ လူမဆန်စွာ ညှဉ်းပန်းနှိပ်စက်ခံခဲ့သူများ၌ ပြည့်စုံလိမ့်မည်ဖြစ်သည်။ အဆင်းနီသောနဂါးကြီးသည် ဘုရားသခင်ကို ညှဉ်းပန်းနှိပ်စက်ပြီး၊ သူသည် ဘုရားသခင်၏ရန်သူ ဖြစ်၏။ သို့ဖြစ်၍ ဤပြည်ရှိ လူများသည် ဘုရားသခင်ကို ၎င်းတို့၏ ယုံကြည်မှုကြောင့် အရှက်ကွဲခြင်းနှင့် ညှဉ်းပန်းနှိပ်စက်ခြင်းတို့ကို ခံကြရပြီး အကျိုးဆက်အနေဖြင့် ဤစကားများသည် ဤလူစုတည်းဟူသော သင်တို့၌ ပြည့်စုံလေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏အမှုသည် လူသားထင်သကဲ့သို့ ရိုးရှင်းပါသလော) “ကောင်းချီးမင်္ဂလာများကို တစ်ရက် နှစ်ရက်အတွင်း မရရှိနိုင်ပေ။ ယင်းတို့ကို အဖိုးအခများစွာမှတစ်ဆင့် ရရှိရမည်ဖြစ်သည်။ ယင်းမှာ၊ သင်တို့သည် စစ်ဆေးခြင်း ကြုံရပြီးဖြစ်သည့် ချစ်ခြင်းမေတ္တာတစ်ခုကို ပိုင်ဆိုင်ရမည်၊ ကြီးမားသောယုံကြည်ခြင်းကို သင်တို့ ပိုင်ဆိုင်ရမည်ဖြစ်ပြီး၊ သင်တို့ ကြိုးပမ်းရရှိဖို့ ဘုရားသခင် တောင်းဆိုသည့် သမ္မာတရားများစွာ ရှိရမည်ဟု ဆိုလိုပေသည်။ ထို့အပြင်၊ သင်တို့သည် ချိုးနှိမ်ခြင်းကိုမခံဘဲ သို့မဟုတ် တိမ်းရှောင်ခြင်း မရှိဘဲ၊ တရားမျှတမှုဘက်သို့ လှည့်ရမည် ဖြစ်ပြီး၊ ဘုရားသခင်ကို ချစ်သော သေသည်အထိ မပြောင်းလဲသည့် စိတ်နှလုံး ရှိရမည်ဖြစ်သည်။ သင့်၌ စိတ်ပိုင်းဖြတ်ချက် ရှိရမည်၊ သင်တို့၏ အသက်စိတ်သဘောထား၌ ပြောင်းလဲမှုများ ဖြစ်ပေါ်ရမည်၊ သင်တို့၏ ဖောက်ပြန်ပျက်စီးခြင်းကို ကုစားရမည်၊ ဘုရားသခင်၏ စီစဉ်ညွှန်ကြားခြင်းများ အားလုံးကို ညည်းညူခြင်းမပြုဘဲ လက်ခံရမည်ဖြစ်ပြီး၊ သေသည်အထိ သင်တို့ ကျိုးနွံနာခံရမည်ဖြစ်သည်။ ဤသည်မှာ သင်တို့ ရရှိသင့်သည့်အရာဖြစ်သည်၊ ဤသည်မှာ ဘုရားသခင်၏အမှု နောက်ဆုံးရည်မှန်းချက်ဖြစ်ပြီး၊ ဤလူစုကို ဘုရားသခင် တောင်းဆိုသည့်အရာ ဖြစ်သည်။ သူသည် သင်တို့ကို ပေးအပ်သည့်အတွက်၊ အပြန်အလှန်အားဖြင့် သင်တို့ကို ဧကန်မုချ တောင်းဆိုလိမ့်မည်ဖြစ်ပြီး၊ သင်တို့နှင့်သက်ဆိုင်၍ သင့်တော်သည့် တောင်းဆိုချက်များ ဧကန်မုချ သူ ပြုလိမ့်မည်ဖြစ်သည်။ ထို့ကြောင့်၊ ဘုရားသခင်ပြုသောအမှုတိုင်း၌ အကြောင်းရင်းရှိ၏၊ ယင်းမှာ ဘုရားသခင်သည် မြင့်မားသော စံနှုန်းနှင့် တင်းကျပ်သော လိုလားချက်များ သတ်မှတ်ပေးသည့် အမှုကို အဖန်အဖန် လုပ်ဆောင်ရသည့် အကြောင်းရင်း ဖြစ်သည်။ သင်တို့သည် ဘုရားသခင်၌ ယုံကြည်ခြင်းဖြင့် ပြည့်သင့်သည်မှာ ဤအရာကြောင့် ဖြစ်သည်။ တိုတိုပြောရလျှင်၊ သင်တို့အနေဖြင့် ဘုရားသခင်၏အမွေဥစ္စာကို ရရှိထိုက်လာနိုင်ကြဖို့အလို့ငှာ ဘုရားသခင်၏အမှုအားလုံးသည် သင်တို့အတွက် လုပ်ဆောင်ခြင်း ဖြစ်သည်။ ဘုရားသခင်ကိုယ်တော်တိုင်၏ ဘုန်းအသရေအတွက်ဟု ပြောနေခြင်းထက် သင်၏ ကယ်တင်ခြင်းအတွက်ဟုလည်းကောင်း၊ ညစ်ညူးသောပြည်တွင် အလွန် အကြီးအကျယ် ဖိစီးနှိပ်စက်ခံရပြီးဖြစ်သည့် ဤလူစုကို စုံလင်အောင်ပြုခြင်းအတွက်ဟုလည်းကောင်း ပြောသည်က ပိုကောင်းပေသည်။ သင်တို့သည် ဘုရားသခင်၏ရည်ရွယ်ချက်ကို နားလည်သင့်ကြပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏အမှုသည် လူသားထင်သကဲ့သို့ ရိုးရှင်းပါသလော) အဆင်းနီသော နဂါးကြီးရဲ့ အနှစ်သာရက ဘုရားသခင်ကို မုန်းတီးခြင်းဖြစ်ပြီး ဘုရားသခင်ကို အမြဲတမ်း ဆန့်ကျင်တယ်ဆိုတာကို ဘုရားနှုတ်ကပတ်တော်ကြောင့် ကျွန်မ နားလည်သွားခဲ့တယ်။ ခရစ်ယာန်တွေကို စောင့်ကြည့်ဖို့၊ နောက်ယောင်ခံလိုက်ဖို့နဲ့ ဖမ်းဆီးဖို့ နည်းပညာမြင့် နည်းလမ်းတွေကို အသုံးပြုပြီးတော့ ဘုရားသခင် ရွေးချယ်ထားတဲ့ လူတွေကို ဟန့်တားဖို့နဲ့ နှိပ်စက်ညှဉ်းပန်းဖို့ နည်းလမ်းပေါင်းစုံ ကြိုးစားနေတာ၊ ဘုရားသခင်ရဲ့ အသင်းတော်ကို အမြစ်ဖြတ်ဖို့ အချည်းနှီး ကြိုးစားနေတာတွေကိုလည်း ကျွန်မ နားလည်သွားတယ်။ ဒါပေမဲ့ ဘုရားသခင်က ကျွန်မတို့ရဲ့ ယုံကြည်ခြင်းနဲ့ ချစ်ခြင်းမေတ္တာကို စုံလင်စေဖို့ အဆင်းနီသော နဂါးကြီးရဲ့ နှိပ်စက်ညှဉ်းပန်းမှုကို အသုံးပြုတယ်။ ခေတ်အဆက်ဆက်က တမန်တော်တွေကို ကျွန်မ တွေးမိတယ်။ ဘုရားသခင်ရဲ့ ဧဝံဂေလိတရားကို ဖြန့်ဝေလို့ လောကရဲ့ စွပ်စွဲပုတ်ခတ်တာနဲ့ ကဲ့ရဲ့လှောင်ပြောင်တာတွေကို သူတို့ ခံခဲ့ရတယ်၊ ဒါပေမဲ့ သူတို့အသက်အန္တရာယ် ကြုံရချိန်မှာတောင် ဘုရားသခင်ရဲ့ တာဝန်ပေးစေခိုင်းချက်ကို သူတို့ မစွန့်လွှတ်ခဲ့ကြဘူး။ ဒီလူတွေက ဘုရားသခင်နောက်ကို တကယ်လိုက်ခဲ့ကြတာ။ ကိုယ့်ကိုယ်ကိုယ် ပြန်သုံးသပ်ကြည့်တော့၊ ညီအစ်ကိုမောင်နှမတွေ အဖမ်းခံရတာ၊ တချို့ဆို နှိပ်စက်ခံရတာတွေကို မြင်တဲ့အခါ ကျွန်မက သတ္တိနည်းပြီး ကြောက်လန့်လာခဲ့တယ်။ ကိုယ့်အသက်ကို ကာကွယ်ဖို့အတွက် အသင်းတော်ရဲ့ အကျိုးစီးပွားကို တစ်စက်မှ ထည့်မတွက်ဘဲ တိုင်စာတွေကို ကိုင်တွယ်ဖြေရှင်းတာ မလုပ်ဘဲ တာဝန်ကို ရှောင်လွှဲချင်ခဲ့တယ်။ ကျွန်မက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ၊ လူ့သဘာဝ လုံးဝ မရှိဘူး။ အခု ကျွန်မ အဖမ်းမခံရသေးပေမဲ့၊ ကြောက်လွန်းလို့ ကိုယ့်တာဝန်ကို ထမ်းဆောင်ဖို့ သတ္တိတောင် မရှိခဲ့ဘူး။ ကျွန်မက အသက်ကို မက်မောပြီး သေခြင်းတရားကို ကြောက်တဲ့ သူရဲဘောကြောင်သူတစ်ယောက် ဖြစ်မသွားဘူးလား။ ဒီလိုပုံစံနဲ့ ဘယ်လိုလုပ် ဘုရားသခင်ကို ယုံကြည်သူတစ်ယောက်လို့ ပြောနိုင်တော့မှာလဲ။ ဗျာဒိတ်ကျမ်းမှာ ပြောထားတာက သူရဲဘောကြောင်သူတွေဟာ ကောင်းကင်နိုင်ငံတော် တံခါးဝကို ဝင်လို့မရဘူးတဲ့၊ ဒါကြောင့် ကျွန်မသာ ဆက်ပြီး ဒီလောက် သူရဲဘောကြောင်နေပြီး တာဝန်ကို မထမ်းဆောင်ရဲဘဲနဲ့ ကိုယ့်အသက်ကို စိုးရိမ်လို့ ကိုယ့်ကိုယ်ကိုယ် ကယ်တင်ချင်တယ်ဆိုရင် နောက်ဆုံးမှာ ကျွန်မ ဖယ်ရှားရှင်းလင်းခံရမှာပဲ။ ဒီအချိန်မှာ ကျွန်မ နောက်ဆုံးတော့ နားလည်သွားတယ်၊ ဘုရားသခင်က ကျွန်မရဲ့ ယုံကြည်ခြင်းကို စုံလင်စေဖို့နဲ့ ကျွန်မရဲ့ ဖောက်ပြန်ပျက်စီးခြင်းကို သန့်စင်စေဖို့ ဒီပတ်ဝန်းကျင်ကို အသုံးပြုနေတာပဲ၊ ဒါတွေအားလုံးက ကျွန်မရဲ့ ကယ်တင်ခြင်းအတွက်ပဲလေ။

ပြီးတော့ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်လိုက်တယ် “ဣသရေလလူတို့ကို အဲဂုတ္တုပြည်မှ ဦးဆောင်ခေါ်ထုတ်ဖို့ မောရှေကို ဘုရားသခင် စေလွှတ်ခဲ့သည် ယခင်အချိန်က ထိုသို့သော တာဝန်ပေးစေခိုင်းချက်တစ်ခုကို သူ့အား ဘုရားသခင် ပေးအပ်ခြင်းအပေါ် မောရှေ၏ တုံ့ပြန်ချက်မှာ အဘယ်နည်း။ (အကျွန်ုပ်သည် နှုတ်သတ္တိမရှိဘဲ နှုတ်လေးသောသူ၊ စကားနှေးနှေး ပြောတတ်သောသူ ဖြစ်ပါ၏ဟု သူပြောခဲ့သည်။) သူသည် နှုတ်သတ္တိမရှိဘဲ နှုတ်လေးသောသူ၊ စကားနှေးနှေးပြောသောသူ ဖြစ်သည်ဟူသည့် အနည်းငယ် ဒွိဟဖြစ်ခြင်း သူ့မှာ ရှိခဲ့သည်။ သို့ရာတွင် သူသည် ဘုရားသခင်၏ တာဝန်ပေးစေခိုင်းချက်ကို ခုခံခဲ့သလော။ ယင်းကို သူမည်သို့ သဘောထားခဲ့သနည်း။ သူသည် ဝပ်စင်းခဲ့သည်။ ဝပ်စင်းသည်ဆိုသည်မှာ မည်သည့်အဓိပ္ပာယ်နည်း။ ယင်းက ကျိုးနွံနာခံခြင်းနှင့် လက်ခံခြင်းကို ဆိုလိုပါသည်။ သူသည် သူ၏တစ်ကိုယ်ရေ နှစ်သက်လိုလားမှုများကို အလေးမထားဘဲ သူ့ထံတွင် ရှိနိုင်သော မည်သည့် အခက်အခဲများကိုမျှ ထုတ်ဖော်ပြောပြခြင်း မရှိဘဲ ဘုရားသခင်‌ ရှေ့မှောက်တွင် သူ၏ ဖြစ်တည်မှုတစ်ခုလုံးကို ဝပ်စင်းခဲ့သည်။ ဘုရားသခင်က သူ့ကို မည်သည့်အရာ လုပ်ခိုင်းမည်ဖြစ်ပါစေ သူသည် ချက်ချင်း လုပ်မည်ဖြစ်သည်။...သူ စတင်ခဲ့သည်ဆိုသည်မှာ အဘယ်အရာကို ဆိုလိုသနည်း။ ယင်းက သူသည် ဘုရားသခင်ကို စစ်မှန်သော ယုံကြည်ကိုးစားမှု ရှိခဲ့ကြောင်း၊ ဘုရားသခင်အပေါ် စစ်မှန်သော အားကိုးမှုရှိကြောင်းနှင့် ဘုရားသခင်အပေါ် စစ်မှန်သော ကျိုးနွံနာခံမှုရှိကြောင်းကို ဆိုလိုသည်။ သူသည် သူရဲဘောနည်းသူ မဟုတ်သကဲ့သို့၊ သူ့ကိုယ်ပိုင် ရွေးချယ်မှုကို မလုပ်ခဲ့ပေ၊ သို့မဟုတ် ငြင်းဆန်ရန် မကြိုးစားခဲ့ပေ။ ထိုအစား သူသည် အပြည့်အဝ ယုံကြည်ခဲ့ပြီး ယုံကြည်ကိုးစားမှုအပြည့်ဖြင့် သူ့အပေါ် ဘုရားသခင်၏ တာဝန်ပေးစေခိုင်းချက်ကို ဆောင်ရွက်ဖို့ စတင်ခဲ့သည်။ ဤကဲ့သို့ သူယုံကြည်ခဲ့သည်။ ‘ဘုရားသခင်က ဤအရာကို တာဝန်ပေးစေခိုင်းပြီးဖြစ်လျှင် အားလုံးသည် ဘုရားသခင် ပြောသကဲ့သို့ လုပ်ဆောင်ပြီးဖြစ်ရမည်။ ဣသရေလလူတို့ကို အဲဂုတ္တုပြည်မှ ထုတ်ဆောင်ရန် ဘုရားသခင်က ကျွန်ုပ်ကို ပြောပြီးဖြစ်သောကြောင့်၊ ကျွန်ုပ်သွားမည်။ ဤသည်မှာ ဘုရားသခင် တာဝန်ပေးစေခိုင်းသည့်အရာ ဖြစ်သည့်အတွက်၊ အမှုပြုဖို့ သူသွားလိမ့်မည်ဖြစ်ပြီး ကျွန်ုပ်ကို သူ ခွန်အားပေးလိမ့်မည်ဖြစ်သည်။ ကျွန်ုပ် ပူးပေါင်းဆောင်ရွက်ဖို့သာ လိုအပ်သည်’ ဟူ၍ဖြစ်သည်။ ဤသည်မှာ‌ မောရှေတွင် ရှိခဲ့သည့် ထိုးထွင်းအမြင်ဖြစ်သည်။ ဝိညာဉ်ရေးရာ နားလည်သဘောပေါက်မှု ကင်းမဲ့သောလူများက ၎င်းတို့ကို ဘုရားသခင် ပေးအပ်သည့် အရာများကို မိမိတို့ဘာသာ လုပ်ဆောင်နိုင်သည်ဟု တွေးထင်ကြသည်။ လူတို့တွင် ထိုသို့သော အစွမ်းအစများ ရှိကြသလော။ လုံးဝ မရှိပေ။ လူတို့သည် သူရဲဘောကြောင်ကြလျှင် အဲဂုတ္တုလူမျိုး ဖာရောဘုရင်ကို တွေ့ဆုံရန်ပင် သတ္တိ ကင်းမဲ့ကြလိမ့်မည်။ ၎င်းတို့၏ စိတ်နှလုံးများတွင် ၎င်းတို့က ‘အဲဂုတ္တုလူမျိုး ဖာရောမင်းသည် နတ်ဆိုး ဘုရင်တစ်ပါး ဖြစ်သည်။ သူ့တွင် အမိန့်ပေးစေခိုင်း၍ရသည့် စစ်တပ်ကြီးတစ်တပ်ရှိပြီး စကားတစ်ခွန်းဖြင့် ငါ့ကို သတ်နိုင်သည်။ အလွန်များသည့် ဣသရေလလူမျိုးများကို ငါ အဘယ်သို့ ခေါ်ထုတ်သွားနိုင်မည်နည်း။ အဲဂုတ္တုလူမျိုး ဖာရောမင်းက ငါ့စကားကို နားထောင်မည်လော’ဟု ပြောကြလိမ့်မည်။ ဤစကားများတွင် ငြင်းပယ်ခြင်း၊ အတိုက်အခံလုပ်ခြင်းနှင့် ပုန်ကန်ခြင်းတို့ ပါဝင်သည်။ ထိုစကားများက ဘုရားသခင်ကို ယုံကြည်မှုမရှိခြင်းအား ထင်ရှားစေပြီး ဤသည်မှာ စစ်မှန်သော ယုံကြည်ကိုးစားမှု မဟုတ်ပေ။ ထိုအချိန်က အခြေအနေများသည် ဣသရေလလူမျိုးများအတွက်ဖြစ်စေ၊ မောရှေအတွက်ဖြစ်စေ ကောင်းမွန်ခြင်း မရှိချေ။ အဲဂုတ္တုပြည်ကို ပင်လယ်နီက ပိတ်ဆို့ထားပြီး ယင်းကို ကျော်ဖြတ်ခြင်းသည် ကြီးမားသော အခက်အခဲတစ်ခု ဖြစ်မည်ဖြစ်သောကြောင့် ဣသရေလလူတို့ကို အဲဂုတ္တုပြည်မှ ဦးဆောင်ခေါ်ထုတ်ခြင်းသည် လူသားအမြင်အားဖြင့် တကယ်ကို မဖြစ်နိုင်သည့် လုပ်ဆောင်ချက်တာဝန်တစ်ခု ဖြစ်ပေသည်။ ဤတာဝန်ပေးစေခိုင်းချက်ကို ဖြည့်ဆည်းရန်မှာ မည်မျှ ခက်ခဲမည်ကို မောရှေ အမှန်တကယ်ကို မသိခဲ့၍များ ဖြစ်နိုင်မည်လော။ သူ၏စိတ်နှလုံးထဲတွင် သူသိထားသော်လည်း သူသည် နှုတ်လေးသောသူ၊ စကားနှေးနှေး ပြောတတ်သောသူဖြစ်ကြောင်း၊ မည်သူကမျှ သူ၏စကားကို အလေးထားမည် မဟုတ်ကြောင်းကိုသာ ပြောခဲ့သည်။ ပင်ကိုအားဖြင့် ဘုရားသခင်၏ တာဝန်ပေးစေခိုင်းချက်ကို သူ မငြင်းပယ်ခဲ့ချေ။ ဘုရားသခင်က မောရှေကို ဣသရေလလူတို့အား အဲဂုတ္တုပြည်မှ ဦးဆောင်ခေါ်ထုတ်ခိုင်းသည့်အချိန်တွင် သူက ဝပ်စင်းပြီး လက်ခံခဲ့သည်။ အခက်အခဲများကို သူ အဘယ်ကြောင့် ထုတ်ဖော်မပြောခဲ့သနည်း။ ယင်းမှာ တောထဲတွင် နှစ်လေးဆယ်ကြာနေပြီးသည့်နောက် လူ့‌လောကကြီး၏ ကြီးမားသော အန္တရာယ်များကို သူ မသိခဲ့၍များဖြစ်သလော၊ သို့မဟုတ် အဲဂုတ္တုပြည်၌ အမှုကိစ္စများ ရောက်ရှိပြီးဖြစ်သည့်အခြေအနေကို မသိခဲ့၍များဖြစ်သလော၊ သို့မဟုတ် ဣသရေလလူတို့၏ လက်ရှိအတိဒုက္ခကို မသိခဲ့၍များဖြစ်သလော။ ထိုအရာများကို သူ ရှင်းလင်းစွာ မမြင်နိုင်ခဲ့သလော။ ယင်းမှာ ဖြစ်ပျက်နေခဲ့သည့်အရာ ဖြစ်သလော။ သေချာပေါက် မဟုတ်ချေ။ မောရှေသည် ဉာဏ်ရည်ဉာဏ်စွမ်းရှိပြီး အမြော်အမြင်ရှိသည်။ လူ့လောကထဲတွင် ထိုအရာများကို ကိုယ်တိုင်ကိုယ်ကျ ခံရပြီးကာ တွေ့ကြုံရလျက် ထိုအရာများအားလုံးကို သူသိခဲ့ပြီး သူ မည်သည့်အခါမျှ မမေ့ခဲ့ချေ။ ထိုအရာများအားလုံးကို သူအလွန်ကောင်းစွာ သိခဲ့သည်။ ထို့ကြောင့် ဘုရားသခင် သူ့ကို ပေးသည့် တာဝန်ပေးစေခိုင်းချက်သည် မည်မျှခက်ခဲသည်ကို သူသိခဲ့သလော။ (သိခဲ့ပါသည်။) သူသိခဲ့လျှင် ထိုတာဝန်ပေးစေခိုင်းချက်ကို သူ မည်သို့ လက်ခံနိုင်ခဲ့သနည်း။ သူသည် ဘုရားသခင်ကို ယုံကြည်ကိုးစားမှုရှိခဲ့သည်။ သူ၏တစ်သက်တာ အတွေ့အကြုံဖြင့် ဘုရားသခင်၏ အနန္တတန်ခိုးကို သူယုံကြည်သောကြောင့် ဘုရားသခင်၏ ဤတာဝန်ပေးစေခိုင်းချက်ကို ယုံကြည်ကိုးစားခြင်းအပြည့်ရှိသော စိတ်နှလုံးနှင့်၊ သံသယ စိုးစဉ်းမျှ မရှိဘဲ လက်ခံခဲ့သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ စစ်မှန်စွာ ကျိုးနွံနာခံခြင်းဖြင့်သာလျှင် စစ်မှန်သော ယုံကြည်မှု ရှိနိုင်သည်) ဘုရားသခင်က ဣသရေလလူမျိုးတွေကို အဲဂုတ္တုပြည်ကနေ ဦးဆောင်ခေါ်ထုတ်ဖို့ မောရှေကို အမိန့်ပေးခဲ့တယ်။ အဲဒီအချိန်တုန်းက အဲဂုတ္တုဖာရောဘုရင်က အာဏာအရှိဆုံးဖြစ်ပြီး အရမ်းကို ရက်စက်တယ်။ မောရှေဆီမှာ ဘာမှ မရှိပေမဲ့ ဘုရားသခင်ရဲ့ အမိန့်ကို သူ နာခံနိုင်ခဲ့တယ်။ သူက ဘုရားသခင်အပေါ် စစ်မှန်တဲ့ ယုံကြည်ခြင်းရှိပြီး အရာအားလုံးက ဘုရားသခင်ရဲ့ လက်ထဲမှာ ရှိတယ်၊ ဘုရားသခင် ပြီးမြောက်အောင်မြင်ချင်တဲ့အရာကို ဘယ်အင်အားစုကမှ မဟန့်တားနိုင်ဘူးဆိုတာ ယုံကြည်ခဲ့တယ်။ သူ့စိတ်နှလုံးထဲမှာ ကြောက်ရွံ့တာ၊ စိုးရိမ်တာ မရှိဘူး။ ဖြစ်စဉ်တစ်ခုလုံးမှာ ဘုရားသခင်ရဲ့ အမှုကို ဘုရားသခင် ကိုယ်တိုင်ပဲ လုပ်ဆောင်ခဲ့တယ်ဆိုတာကို ဖြစ်ရပ်မှန်တွေက အတည်ပြုခဲ့တယ်။ ဘုရားသခင်က ကပ်ဘေးဆယ်ပါး ကျရောက်စေခဲ့တယ်၊ ပင်လယ်နီကို နှစ်ခြမ်းကွဲစေခဲ့တယ်၊ နောက်ဆုံးမှာ ဣသရေလလူမျိုးတွေကို အဲဂုတ္တုပြည်ကနေ ခေါ်ထုတ်လာဖို့ မောရှေကို ဦးဆောင်ခဲ့တယ်။ ဒီအဖြစ်အပျက်တွေကို တွေ့ကြုံရတာကနေတစ်ဆင့် မောရှေက ဘုရားသခင်ရဲ့ ကြီးမားတဲ့ တန်ခိုးကို မြင်တွေ့ခဲ့ရတယ်၊ ဒါကြောင့် ဘုရားသခင်အပေါ် သူ့ရဲ့ ယုံကြည်ခြင်းက ပိုလို့တောင် တိုးပွားလာခဲ့တယ်။ ဘုရားသခင်အပေါ်ထားတဲ့ မောရှေရဲ့ ယုံကြည်ခြင်းနဲ့ ယှဉ်လိုက်ရင် ကျွန်မ တကယ်ကို ရှက်မိတယ်။ ခေါင်းဆောင်က တိုင်စာတွေကို ကိုင်တွယ်ဖို့ ကျွန်မကို စီစဉ်ပေးခဲ့ပေမဲ့၊ ကျွန်မက စောင့်ကြည့်ခံရမှာ၊ အဖမ်းခံရမှာကို ကြောက်ပြီးတော့ ဒီတာဝန်ကို ရိုးရိုးလေး ကျိုးနွံနာခံခြင်း မလုပ်နိုင်ခဲ့ဘူး၊ လက်မခံနိုင်ခဲ့ဘူး။ ဒီနည်းပညာမြင့် ကိရိယာတွေက အရမ်းစွမ်းအားကြီးတယ်လို့ ကျွန်မ မြင်ပြီး ရဲတွေဖမ်းတာ ခံရဖို့က အရမ်း လွယ်လွန်းတယ်လို့ ခံစားမိခဲ့တယ်။ အရာအားလုံးက ဘုရားသခင်ရဲ့ လက်ထဲမှာ ရှိတယ်၊ ဘုရားသခင်ရဲ့ အာဏာကို ငါ ယုံကြည်ကိုးစားသင့်တယ်လို့ ကျွန်မ ခဏခဏ ပြောလေ့ရှိပေမဲ့၊ အခု လက်တွေ့အခြေအနေနဲ့ ရင်ဆိုင်ရတဲ့အခါကျတော့ ကျွန်မက သူရဲဘောကြောင်ပြီး ကြောက်လန့်နေတယ်၊ ယုံကြည်ခြင်း လုံးဝ မရှိဘူး။ ဘုရားသခင်ရဲ့ အချုပ်အခြာအာဏာကို ကျွန်မ လုံးဝ မသိဘူးဆိုတာ သတိပြုမိလိုက်တယ်။ နေရာတိုင်းမှာ မျက်နှာမှတ်မိတဲ့ စနစ်ပါတဲ့ စောင့်ကြည့်ကင်မရာတွေ ရှိနေပေမဲ့၊ ကျွန်မ အဖမ်းခံရမလား ဆိုတာက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေအပေါ်မှာပဲ မူတည်တာလေ။ ဒါကို သတိပြုမိလိုက်တာက ကျွန်မကို ယုံကြည်ခြင်း ရှိစေခဲ့ပြီး ဒီအခြေအနေကို ကျော်ဖြတ်ဖို့ ဘုရားသခင်ကို အားကိုးချင်စိတ် ရှိလာတယ်။

တိုင်စာတွေကို ကိုင်တွယ်ဖြေရှင်းနေတုန်းမှာ အသင်းတော်ခေါင်းဆောင်တစ်ယောက်က ကိစ္စတွေကို စုံစမ်းစစ်ဆေးဖို့ ညီအစ်ကိုမောင်နှမတွေနဲ့ တွေ့ဆုံဖို့ ကျွန်မတို့ကို နေ့တိုင်း ခေါ်သွားပေးတယ်၊ ပတ်ဝန်းကျင်က အန္တရာယ်များပေမဲ့ ကျွန်မတို့ ဆုတောင်းပြီး ဘုရားသခင်ကို အားကိုးခဲ့ကြတယ်၊ ပြီးတော့ တိုင်စာတွေကို အောင်မြင်စွာ ကိုင်တွယ်နိုင်ခဲ့ကြတယ်။ ဒီအသင်းတော်ကနေ ထွက်လာပြီးမှ ကျွန်မတို့ သိလိုက်ရတာက ရဲတွေက ဒီခေါင်းဆောင်ကို ဖမ်းဖို့ သူ့ဓာတ်ပုံကို အများပြည်သူ ကြော်ငြာသင်ပုန်းတွေမှာ ကပ်ထားပြီးသားတဲ့၊ ဒါပေမဲ့ သူက အချိန်မီ ပုန်းရှောင်နိုင်ခဲ့လို့ အဖမ်းမခံခဲ့ရဘူး။ ဘုရားသခင်ရဲ့ အလုပ်ကို ဘုရားသခင် ကိုယ်တိုင်ပဲ ကာကွယ်တယ်၊ ပြီးတော့ ကျွန်မတို့ကိုလည်း ကာကွယ်ပေးနေတယ် ဆိုတာကို ကျွန်မ မြင်ခဲ့ရတယ်။ ဒီအတွေ့အကြုံကနေတစ်ဆင့် ကျွန်မ ယုံကြည်ခြင်း တချို့ ရရှိခဲ့တယ်။

၂၀၂၀ ခုနှစ်၊ မတ်လအထိ အချိန်တွေကို ကျော်လိုက်ပြီးရင် ယန်ချန် အဖမ်းခံရပြီးတဲ့နောက် ရဲတွေရဲ့ နှိပ်စက်တာကို ခံခဲ့ရပြီး အာမခံနဲ့ လွတ်လာပြီး မကြာခင်မှာပဲ သေဆုံးသွားခဲ့တယ်လို့ ကျွန်မ သိလိုက်ရတယ်။ အဲဒီနောက် မကြာခင်မှာပဲ၊ စီစီပီက မေလကုန်လောက်မှာ ယုံကြည်သူတွေကို အကြီးအကျယ် နှိမ်နင်းမှု လုပ်တော့မယ်လို့ ကျွန်မ ကြားလိုက်ရပြန်တယ်။ စုဝေးပွဲတစ်ခုမှာ ခေါင်းဆောင်က အရေးတကြီး ကိုင်တွယ်ဖြေရှင်းရမယ့် တိုင်စာတချို့ ရှိနေပေမဲ့၊ လုပ်မယ့်သူ မတွေ့သေးကြောင်း ပြောတယ်။ ခေါင်းဆောင်က စကားပြောရင်းနဲ့ ကျွန်မကို လှမ်းကြည့်လိုက်တယ်။ ရင်ထဲမှာ ဒိန်းခနဲ ဖြစ်သွားပြီးတော့ “ဘာပဲလုပ်လုပ်၊ တိုင်စာတွေကို ကိုင်တွယ်ဖို့သာ ငါ့ကို မခိုင်းနဲ့။ စီစီပီက မေလမှာ နောက်ထပ် အကြီးအကျယ် နှိမ်နင်းမှုတစ်ခု စလုပ်တော့မှာ၊ ပြီးတော့ ဒီနှစ်ပိုင်းတွေမှာ ယုံကြည်သူတွေကို ဖမ်းဖို့ လမ်းတွေ၊ ကြားလမ်းတွေထဲမှာ စောင့်ကြည့်ကင်မရာတွေ အများကြီး ပိုတပ်ထားတာ။ ငါသာ အပြင်မှာ ဆက်ပြီး သွားလာလှုပ်ရှားနေရင် အဖမ်းခံရဖို့ ဖြစ်နိုင်ခြေက အရမ်းများတယ်။ ယန်ချန်ဆို ဒီလောက် ငယ်ငယ်လေးနဲ့ ရဲတွေရဲ့ နှိပ်စက်တာခံရပြီး သေသွားရှာတာ၊ ငါက ယန်ချန်ထက် အသက် ဆယ်နှစ်ကျော် ပိုကြီးတာလေ၊ ငါသာ အဖမ်းခံရရင် နှိပ်စက်တာကို ခံနိုင်ရည် ပိုမရှိနိုင်တော့ဘူး။ မသေရင်တောင် ဒုက္ခိတ ဖြစ်သွားဖို့ များတယ်” လို့ တွေးမိတယ်။ ဒါကို တွေးမိတော့ နည်းနည်း ကြောက်သွားတယ်။ အဲဒီအချိန်မှာပဲ ခေါင်းဆောင်က “အစ်မက အရင်တုန်းက တိုင်စာတွေကို ကိုင်တွယ်ဖူးတော့ ဒီတစ်ခေါက်လည်း အစ်မကိုပဲ သွားစေချင်တယ်။ အစ်မ ဘယ်လိုသဘောရလဲ” လို့ ကျွန်မကို မေးပါလေရော။ ကိုယ့်တာဝန်ကို ရှောင်လွှဲတာဟာ ဘုရားသခင်ရဲ့ ရည်ရွယ်ချက်တွေနဲ့ မညီဘူးဆိုတာ စိတ်ထဲမှာ သိပေမဲ့၊ ဒီတာဝန်က တကယ်ကို အန္တရာယ်များလွန်းတယ်လို့ တွေးမိတာနဲ့ ကျွန်မက “ညီအစ်မ ရှင်ရန်က ပိုင်းခြားသိမြင်မှုရှိပြီး ဘယ်လို မိတ်သဟာယပြုရမလဲဆိုတာ ကောင်းကောင်းသိတယ်။ သူ့ကိုပဲ သွားဖို့ စီစဉ်လို့ ရပါတယ်။ သူကလည်း အနီးအနားက အသင်းတော်မှာ ရှိနေတော့ သူသွားတာ အဆင်ပြေမှာပါ” ဆိုပြီး ဆင်ခြေပေးပြီး ရှောင်လွှဲလိုက်တယ်။ ဒါပေမဲ့ ခေါင်းဆောင်က ရှင်ရန်ဟာ အရင်က တိုင်စာတွေကို မကိုင်တွယ်ဖူးဘူးလို့ ပြောပြီး ကျွန်မကိုပါ သူနဲ့အတူ သွားခိုင်းတယ်၊ ဒါကြောင့် ကျွန်မမှာ သဘောတူဖို့ကလွဲပြီး ရွေးချယ်စရာ မရှိတော့ဘူး။ အဲဒီနောက်မှာ ရှင်ရန်နဲ့အတူ တိုင်စာတွေကို အတည်ပြုဖို့ ညီအစ်ကိုမောင်နှမတွေနဲ့ တွေ့ဖို့ စီစဉ်ခဲ့ပြီးတော့ တိုင်စာသုံးစောင်ကို မြန်မြန်ဆန်ဆန် ကိုင်တွယ်ခဲ့ကြတယ်။

နောက်ပိုင်းမှာ ကိုယ့်ကိုယ်ကိုယ် ပြန်သုံးသပ်ပြီး “အန္တရာယ်ရှိတဲ့ တာဝန်တွေနဲ့ ကြုံရတဲ့အခါ ဘာလို့ ငါက အမြဲတမ်း ကိုယ့်အကြောင်းကိုပဲ အရင်တွေးပြီး တာဝန်ကိုတောင် ရှောင်လွှဲချင်နေရတာလဲ။ ငါ့ကို ဘာက ချုပ်ကိုင်ထားတာလဲ” လို့ တွေးမိတယ်။ နောက်တော့ ဒီဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “စာတန်သည် နိုင်ငံတော်အစိုးရများ၊ ကျော်ကြားသူများနှင့် ကြီးမြတ်သူများ၏ ပညာရေးနှင့် လွှမ်းမိုးမှုမှတစ်ဆင့် လူတို့ကို ဖျက်ဆီးသည်။ သူတို့၏ ဆိုးယုတ်သော စကားများသည် လူသား၏ ဘဝနှင့် သဘာဝဗီဇ ဖြစ်လာပြီးဖြစ်သည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဆိုသည်မှာ လူတိုင်းအထဲသို့ သွတ်သွင်းပေးထားသည့် လူသိများသော စာတန်၏ ဆိုရိုးတစ်ခုဖြစ်သည်။ ဤဆိုရိုးက လူ့အသက် ဖြစ်လာသည်။ ဤကဲ့သို့သော လောကီဆိုင်ရာ ဆက်ဆံရေးများအတွက် အခြားသော ဒဿနများနှင့်ဆိုင်သည့် စကားများလည်း ရှိသည်။ စာတန်သည် လူတို့ကို ပညာပေးဖို့၊ အထင်အမြင်မှားစေဖို့နှင့် ဖောက်ပြန်ပျက်စီးစေဖို့ နိုင်ငံတစ်နိုင်ငံစီ၏ ရိုးရာယဉ်ကျေးမှုကို အသုံးပြုလျက် လူသားမျိုးနွယ်ကို အတိုင်းမသိ ပျက်စီးခြင်း၏ ချောက်နက်ထဲသို့ ကျဆင်းကာ ဝါးမျိုခံရစေပြီး အဆုံးတွင် လူတို့သည် စာတန်ကိုအစေခံ၍ ဘုရားသခင်ကို ခုခံသောကြောင့် ဘုရားသခင်၏ ဖျက်ဆီးခြင်းကို ခံကြရသည်။...လူသားသည် စာတန်၏ နက်ရှိုင်းစွာ ဖျက်ဆီးခြင်း ခံခဲ့ရသည်။ စာတန်၏ အဆိပ်သည် ခပ်သိမ်းသော လူပုဂ္ဂိုလ်တိုင်း၏ အသွေးထဲ၌ စီးဆင်းနေပြီး လူ၏ သဘာဝက ဖောက်ပြန်ပျက်စီးသည်၊ ကောက်ကျစ်ဆိုးယုတ်သည်၊ ရန်လိုတတ်ပြီး၊ ဘုရားသခင်ကို ဆန့်ကျင်ရာတွင်ရှိကာ စာတန်၏ အတွေးအခေါ်များနှင့် အဆိပ်များဖြင့် ပြည့်ကာ နှစ်မြှုပ်သည်ဟု ဆိုနိုင်ပေသည်။ ယင်းသည် လုံးလုံးလျားလျား စာတန်၏ သဘာဝ အနှစ်သာရ ဖြစ်လာပြီး ဖြစ်သည်။ ထို့ကြောင့်ပင် လူတို့သည် ဘုရားသခင်ကို ခုခံကြပြီး ဆန့်ကျင်ကြခြင်း ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော် ဖော်ထုတ်ချက်တွေကနေတစ်ဆင့်၊ ကိုယ့်တာဝန်ကို ရှောင်လွှဲပြီး ကိုယ့်ကိုယ်ကိုယ် ကာကွယ်ဖို့ အကြိမ်ကြိမ် ကြိုးစားခဲ့တာကို ကျွန်မ သတိပြုမိလိုက်တယ်။ ဘာကြောင့်လဲဆိုတော့ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” နဲ့ “ကောင်းသောသေခြင်းထက် ဆိုးသောဘဝက ပိုကောင်းသည်” ဆိုတဲ့ စာတန်ဆန်တဲ့ အဆိပ်အတောက်တွေက ကျွန်မစိတ်နှလုံးထဲမှာ အမြစ်တွယ်နေပြီး ကျွန်မရဲ့ သဘာဝ ဖြစ်နေတာ ကြာပြီလေ။ ကိုယ့်အကျိုးစီးပွားနဲ့ ပတ်သက်လာရင် ကိုယ့်အတွက်ပဲ မစဉ်းစားဘဲ မနေနိုင်ဘူး။ အခြေအနေ ဆိုးရွားနေတဲ့အချိန်မှာ တိုင်စာတွေက ပုံလာပြီးတော့ ခေါင်းဆောင်က ဒီတာဝန်ကို ထမ်းဆောင်ဖို့ ကျွန်မကို စီစဉ်ပေးခဲ့ပေမဲ့၊ ကျွန်မက ကိုယ့်အကျိုးစီးပွားကိုပဲ အမြဲတွေးနေခဲ့တာ။ အဖမ်းခံရမှာ၊ ဒုက္ခိတဖြစ်မှာ၊ ဒါမှမဟုတ် ရိုက်သတ်ခံရပြီး ကောင်းတဲ့အဆုံးသတ်နဲ့ ပန်းတိုင် မရှိမှာကို ကျွန်မ ကြောက်ခဲ့တယ်၊ ဒါကြောင့် ကိုယ့်တာဝန်ကို ရှောင်လွှဲဖို့ ဆင်ခြေပေးခဲ့ပြီး ခေါင်းဆောင်က တခြားလူတွေကို မစီစဉ်ပေးဘူးဆိုပြီးတောင် ညည်းညူခဲ့သေးတယ်။ ညီအစ်မ ရှင်ရန်မှာ လုံခြုံရေးအရ အန္တရာယ်တွေ ရှိနေရက်နဲ့ ဒီတာဝန်ကို လိုလိုလားလား ထမ်းဆောင်နေပြီး ကျွန်မကျတော့ အိမ်မှာပဲ နေချင်ပြီး ဒါမှသာ အဖမ်းခံရနိုင်ခြေ နည်းမယ်လို့ ယုံကြည်နေခဲ့တာကို ကျွန်မ တွေးမိတယ်။ ကျွန်မက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ၊ လူ့သဘာဝ လုံးဝ မရှိဘူး။ ဘုရားနှုတ်ကပတ်တော်ရဲ့ ရေလောင်းတာနဲ့ ထောက်ပံ့တာတွေကို ကျွန်မ ခံစားခဲ့ရတယ်၊ ဘုရားသခင်ရဲ့ ချစ်ခြင်းမေတ္တာကို အများကြီး ခံစားခဲ့ရတယ်၊ ဒါကြောင့် အရေးကြီးတဲ့ အချိန်တွေမှာ ဘုရားကျေးဇူးကို ပြန်ဆပ်ဖို့ ကိုယ့်တာဝန်ကို ကောင်းကောင်း ထမ်းဆောင်သင့်တာ၊ ပြီးတော့ ညီအစ်ကိုမောင်နှမတွေ ကောင်းမွန်တဲ့ အသင်းတော်အသက်တာနဲ့ တာဝန်ထမ်းဆောင်စရာ နေရာတစ်ခု ရရှိအောင်လို့ အန္တိခရစ်တွေ၊ ဆိုးယုတ်တဲ့သူတွေနဲ့ မယုံကြည်သူတွေကို အသင်းတော်ကနေ အမြန်ဆုံး ရှင်းထုတ်ပစ်သင့်တာ။ ဒါပေမဲ့ အသင်းတော်ရဲ့ အကျိုးစီးပွားကိုပဲဖြစ်ဖြစ်၊ ညီအစ်ကိုမောင်နှမတွေရဲ့ အသက် ဝင်ရောက်မှုကိုပဲဖြစ်ဖြစ် ကျွန်မ ထည့်မတွက်ဘဲ ကိုယ့်လုံခြုံရေးကိုပဲ စဉ်းစားခဲ့တယ်။ ကျွန်မက ဘုရားသခင်ကို သစ္စာဖောက်နေတာ မဟုတ်ဘူးလား။ ဘုရားသခင် ရှေ့မှောက်မှာ အသက်ရှင်ဖို့ ကျွန်မ တကယ်ကို မထိုက်တန်ပါဘူး။ ဒါကို သဘောပေါက်သွားတော့၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားထဲမှာ ဆက်ပြီး အသက်မရှင်ချင်တော့သလို ဘုရားသခင်ကိုလည်း ဆက်ပြီး မပုန်ကန်ချင်တော့ဘူး။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ ဘုရားနှုတ်ကပတ်တော်ထဲမှာ လက်တွေ့လုပ်ဆောင်ရမယ့် လမ်းကြောင်းကို ကျွန်မ ရှာဖွေခဲ့တယ်။

ဒီ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ဘုရားသခင်သည် သင့်အား သူ၏အိမ်တော်သားအဖြစ်၊ သူ၏အမှုတော် ချဲ့ထွင်ခြင်း၏ အစိတ်အပိုင်းတစ်ခုအဖြစ် သဘောထားသည်။ ဤအခြေအနေတွင် သင့်၌ သင်ထမ်းဆောင်သင့်သည့် တာဝန်ရှိသည်။ သင် လုပ်ဆောင်နိုင်စွမ်းရှိသည့် မည်သည့်အရာမဆို၊ သင်စွမ်းဆောင်ရရှိနိုင်စွမ်းရှိသည့် မည်သည့်အရာမဆိုသည် သင်တာဝန်ရှိသောအရာများဖြစ်ပြီး သင်၏ တာဝန်ဖြစ်သည်။ ယင်းတို့သည် ဘုရားသခင်၏ တာဝန်ပေးစေခိုင်းချက်၊ သင်၏ အထူးတာဝန်၊ သင်မဖြစ်မနေလုပ်ဆောင်ရမည်ဖြစ်သော တာဝန်ဖြစ်သည်ဟု ဆိုနိုင်သည်။ တာဝန်များသည် ဘုရားသခင်ထံမှ လာသည်။ ယင်းတို့သည် ဘုရားသခင်က လူအား ပေးအပ်သော ဝတ္တရားများနှင့် တာဝန်ပေးစေခိုင်းချက်များဖြစ်သည်။ ဤသို့ဆိုလျှင် လူက ယင်းတို့အား မည်သို့နားလည်သင့်သနည်း။ ‘ဤသည်မှာ ဘုရားသခင်က ကျွန်ုပ်အား ပေးအပ်ခဲ့သော ကျွန်ုပ်၏ဝတ္တရားနှင့် တာဝန်ပေးစေခိုင်းချက်ဖြစ်သောကြောင့် ယင်းသည် ကျွန်ုပ်၏ တာဝန်နှင့် ဝတ္တရားဖြစ်သည်။ ယင်းကို ကျွန်ုပ် မဖြစ်မနေလုပ်ရမည်ဖြစ်သော တာဝန်အဖြစ်လက်ခံမှသာ မှန်ကန်ပေသည်။ ယင်းကို ကျွန်ုပ် ငြင်းဆို၍မရပေ၊ သို့မဟုတ် ငြင်းပယ်၍မရပေ။ ကျွန်ုပ် ရွေး၍မရပေ။ ကျွန်ုပ်အပေါ်သို့ ကျရောက်သောအရာသည် အသေအချာပင် ကျွန်ုပ်လုပ်ဆောင်သင့်သောအရာ ဖြစ်သည်။ ကျွန်ုပ်သည် ရွေးချယ်မှုတစ်ခုလုပ်ဆောင်ရန် အခွင့်မရှိခြင်းမဟုတ်။ ရွေးချယ်မှု မပြုလုပ်သင့်ခြင်းဖြစ်သည်။ ဤသည်မှာ ဖန်ဆင်းခံတစ်ဦး ရှိသင့်သည့် အသိစိတ်ဖြစ်သည်’ ဟူ၍တည်း။ ဤသည်မှာ ကျိုးနွံနာခံခြင်း သဘောထားတစ်ခုဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “ဘုရားသခင်က သင့်အပေါ် မည်သည့်အရာ တောင်းဆိုသည်ဖြစ်စေ၊ ယင်းအပေါ် အစွမ်းကုန် သင် အလုပ်လုပ်ရန်သာ လိုအပ်ပြီး၊ သင်သည် အဆုံး၌ ဘုရားသခင်၏ ရှေ့မှောက်သို့ လာနိုင်လိမ့်မည်ဖြစ်ပြီး သူ့အား သင်၏ အဆုံးစွန် ဆည်းကပ်မှုကို ပေးနိုင်လိမ့်မည်ဟု ငါမျှော်လင့်သည်။ ဘုရားသခင်သည် သူ၏ ပလ္လင်ထက်တွင် ထိုင်နေရင်း သူ၏ကျေနပ်နှစ်သက်သော အပြုံးကို သင် မြင်နိုင်သရွေ့၊ ဤအခိုက်အတန့်သည် သတ်မှတ်ထားသည့် သင်၏ သေဆုံးခြင်းအချိန်ဖြစ်လျှင်ပင်၊ သင်၏မျက်လုံးများပိတ်စဉ် သင်သည် ရယ်ကာ ပြုံးနိုင်သင့်ပေသည်။ ကမ္ဘာမြေကြီးပေါ်ရှိ သင်၏ အချိန်ကာလ အတောအတွင်းတွင်၊ သင်သည် ဘုရားသခင်အတွက် သင်၏နောက်ဆုံး တာဝန်ကို လုပ်ဆောင်ရမည်။ အတိတ်တွင် ပေတရုသည် ဘုရားသခင်အတွက် ဇောက်ထိုး ကားစင်တင်ခံခဲ့ရသည်။ သို့သော် သင်သည် အဆုံး၌ ဘုရားသခင်ကို စိတ်ကျေနပ်စေသင့်ပြီး ဘုရားသခင်အတွက် သင်၏အင်အားအလုံးစုံကို သုံးသင့်သည်။ ဘုရားသခင်၏ ကိုယ်စား ဖန်ဆင်းခံတစ်ဦးသည် မည်သည့်အရာ လုပ်ဆောင်နိုင်သနည်း။ ထို့ကြောင့် သူ ဆန္ဒရှိသည်အတိုင်း သင့်ကို စီစဉ်ညွှန်ကြားရန်အတွက် သင်သည် ဘုရားသခင်ထံ သင့်ကိုယ်သင် ကြိုတင်၍ ပေးအပ်သင့်သည်။ ယင်းက ဘုရားသခင်အား ပျော်ရွှင်စေပြီး ကျေနပ်စေသရွေ့၊ သင်နှင့်ပတ်သက်၍ သူ ဆန္ဒရှိသည်အတိုင်း လုပ်ဆောင်ပါလေ့စေ။ လူသားများသည် စောဒကတက်သည့် စကားများ ပြောဆိုရန် မည်သည့်အခွင့်ရှိသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ အခန်း (၄၁)) ဘုရားနှုတ်ကပတ်တော်တွေကို ဆင်ခြင်သုံးသပ်လိုက်တဲ့အခါ၊ ဘုရားအိမ်တော်က ကျွန်မအတွက် ဘယ်လိုတာဝန်ပဲ စီစဉ်ပေးပါစေ၊ အဲဒါက ကျွန်မရဲ့ တာဝန်နဲ့ ဝတ္တရားဖြစ်ပြီး ရှောင်လွှဲလို့မရတဲ့ တာဝန်အဖြစ် ကျွန်မ လက်ခံသင့်တယ်ဆိုတာ နားလည်သွားတယ်။ ကျွန်မတို့ ဘယ်အချိန်မှာ ဘာဒုက္ခခံရမယ် ဆိုတာက ဘုရားသခင် ကြိုတင်သတ်မှတ်ထားပြီးသားပါ။ ဘုရားသခင်က ကျွန်မကို အဖမ်းခံရဖို့ ခွင့်ပြုခဲ့ရင်၊ ဘုရားသခင်ရဲ့ အချုပ်အခြာအာဏာကို ညည်းညူခြင်းမရှိဘဲ ကျွန်မ လိုလိုလားလား ကျိုးနွံနာခံမယ်၊ ဒုက္ခိတဖြစ်သွားရင်တောင်၊ ရိုက်သတ်ခံရရင်တောင် အဆင်းနီသော နဂါးကြီးကို ကျွန်မ ဘယ်တော့မှ အရှုံးပေးမှာ မဟုတ်ဘူး။ အဆင်းနီသော နဂါးကြီးကို အရှက်ခွဲဖို့ ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်ရမယ်။ သခင်ယေရှုရဲ့ ဧဝံဂေလိတရားကို ဖြန့်ဝေလို့ ကျောက်ခဲနဲ့ ပေါက်သတ်ခံရတာ၊ မြင်းတွေနဲ့ ဆွဲပြီး အသတ်ခံရတာ၊ လွှနဲ့တိုက်ပြီး အသတ်ခံရတာ၊ ကြိုးပေးအသတ်ခံရတာတွေနဲ့ သေဆုံးသွားခဲ့ကြတဲ့ သမိုင်းတစ်လျှောက်က သူတော်စင်တွေကို ကျွန်မ တွေးမိတယ်။ သူတို့က နာနာကျင်ကျင်နဲ့ သေဆုံးသွားခဲ့ပုံရပေမဲ့၊ သူတို့ရဲ့ ဝိညာဉ်တွေက မပျက်စီးသွားခဲ့ဘူး၊ သခင်ယေရှုအတွက် သက်သေခံဖို့ သူတို့ရဲ့ အသက်တွေကို အသုံးပြုခဲ့ကြပြီး ဘုရားသခင်ရဲ့ အသိအမှတ်ပြုတာကို ခံခဲ့ရတယ်။ ဒါနဲ့ ယှဉ်ကြည့်ရင် ကျွန်မက ဘုရားသခင် ပေးသနားထားသမျှကို ပျော်မွေ့ခံစားနေရတဲ့ ဖန်ဆင်းခံတစ်ယောက်အနေနဲ့၊ အန္တရာယ်ရှိတဲ့ အခြေအနေတွေနဲ့ ရင်ဆိုင်ရတဲ့အခါ ကိုယ့်ကိုယ်ကိုယ် ကာကွယ်ဖို့ တာဝန်တွေကို ရှောင်လွှဲခဲ့တယ်။ အဲဒီလိုလူမျိုးဟာ ဘုရားသခင်ရဲ့ မျက်မှောက်မှာ သူရဲဘောကြောင်တဲ့ သစ္စာဖောက်တစ်ယောက်ဖြစ်ပြီး၊ ခန္ဓာကိုယ်က ဆက်ပြီး ရုန်းကန်ရှင်သန်နေရင်တောင် အကာသက်သက်ပဲ ဖြစ်မှာ။ သခင်ယေရှု ပြောခဲ့သလိုပေါ့။ “မိမိအသက်ကို တွေ့သောသူသည် အသက်ရှုံးလိမ့်မည်။ ငါ့ကြောင့် မိမိအသက်ရှုံးသောသူမူကား အသက်ကို တွေ့လိမ့်မည်။” (ရှင်မဿဲခရစ်ဝင် ၁၀:၃၉)

၂၀၂၃ ခုနှစ် ဇွန်လမှာ စီစီပီက နောက်ထပ် အကြီးအကျယ် ဖမ်းဆီးမှုတစ်ခု လုပ်ခဲ့ပြန်တယ်၊ ကျွန်မရဲ့ ဇာတိမြို့က အသင်းတော်အတော်များများမှာ လူတစ်ရာကျော် အဖမ်းခံလိုက်ရတယ်။ ညီအစ်ကိုမောင်နှမ တော်တော်များများက ကြောက်ရွံ့မှုတွေနဲ့ နေနေရပြီး ပုံမှန် အသင်းတော်အသက်တာ ဆုံးရှုံးသွားခဲ့ကြတယ်။ အောက်တိုဘာလလယ်လောက်မှာ အဲဒီအသင်းတော်တွေထဲက တစ်ခုမှာ ခရစ်တော်အယောင်ဆောင်သူက လူတွေကို အထင်အမြင်မှားစေတဲ့ ဖြစ်ရပ်တစ်ခု ဖြစ်ပွားခဲ့တယ်၊ ညီအစ်ကိုမောင်နှမ အများကြီး အထင်အမြင်မှားသွားခဲ့ရပြီး ယုဒတစ်ယောက်ရဲ့ သစ္စာဖောက်မှုကြောင့် အသင်းတော်တစ်ခုလုံး ရဲတွေရဲ့ စောင့်ကြည့်တာကို ခံလိုက်ရတယ်။ နောက်ဆက်တွဲအလုပ်တွေကို ကိုင်တွယ်ဖြေရှင်းဖို့ လူတစ်ယောက် အရေးတကြီး လိုအပ်နေတော့ ခေါင်းဆောင်တွေက ကျွန်မကို သွားဖို့ စီစဉ်ချင်ကြတယ်။ အဲဒီအသင်းတော်ရဲ့ အခြေအနေက ဘယ်လောက် ဆိုးရွားနေလဲဆိုတာ တွေးမိတော့၊ နောက်ဆက်တွဲအလုပ်တွေကို ကိုင်တွယ်နေတုန်း အဖမ်းခံရနိုင်ခြေက အရမ်းများတယ်လို့ ခံစားရပြီး နည်းနည်း သတ္တိနည်းပြီး ကြောက်လန့်မိတယ်။ ဒါပေမဲ့ ကျွန်မရဲ့ အရင်အတွေ့အကြုံတွေကို ပြန်တွေးမိပြီးတော့၊ ဒါက ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မ ကျိုးနွံနာခံနိုင်မလား၊ ကိုယ်တော့်အပေါ် သစ္စာရှိနိုင်မလားဆိုတာကို ကြည့်ဖို့ ဘုရားသခင်ဆီက စမ်းသပ်မှုတစ်ခုပဲဆိုတာ ကျွန်မ သဘောပေါက်လိုက်တယ်။ ဒီတစ်ခါတော့ ဘုရားသခင်ကို ထပ်ပြီး စိတ်ပျက်အောင် မလုပ်ချင်တော့ဘူး၊ ဒါကြောင့် ဒီတာဝန်ကို ကျွန်မ လက်ခံလိုက်တယ်။ နောက်ပိုင်းမှာ ပူးပေါင်းဆောင်ရွက်နေတုန်း အခက်အခဲတချို့ ကြုံခဲ့ရပေမဲ့၊ ဘုရားသခင်ကို အားကိုးပြီး လက်တွေ့လုပ်ဆောင်ခြင်းအားဖြင့် ဘုရားနှုတ်ကပတ်တော် စာအုပ်တွေကို နေရာရွှေ့ပြောင်းတာ အောင်မြင်ခဲ့တယ်၊ ပြီးတော့ ခရစ်တော်အယောင်ဆောင်သူရဲ့ အထင်အမြင်မှားအောင်လုပ်တာကို ခံခဲ့ရတဲ့ ညီအစ်ကိုမောင်နှမ အများစုကို ကယ်တင်နိုင်ခဲ့တယ်။

ဒီအတွေ့အကြုံကနေတစ်ဆင့်၊ ဘုရားသခင်အပေါ် ယုံကြည်ခြင်း ကျွန်မ ပိုရရှိခဲ့တယ်၊ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာအကြောင်း နားလည်မှုတချို့လည်း ရရှိခဲ့ပြီး စီစီပီရဲ့ သောင်းကျန်းတဲ့ လုပ်ရပ်တွေဟာ ဘုရားသခင်ရဲ့ လက်ထဲမှာပဲ ရှိတယ်ဆိုတာ ကျွန်မ သဘောပေါက်သွားတယ်။ ဘုရားသခင် ပြောခဲ့သလိုပါပဲ။ “ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။ ၎င်း၏သဘာဝက မည်မျှပင် မလိုမုန်းထားတတ်ပါစေ၊ ၎င်း၏အနှစ်သာရက မည်မျှပင် ကောက်ကျစ်ဆိုးယုတ်ပါစေ ၎င်းလုပ်နိုင်သည့် တစ်ခုတည်းသောအရာက ဘုရားသခင်အတွက် အစေခံမှုပေးခြင်းဟူသည့် ၎င်း၏ တာဝန်ကို ကျေပွန်စွာ လိုက်နာရန်နှင့် အဖြည့်ခံတစ်ဦးအနေဖြင့် ကောင်းမွန်စွာ အစေခံရန် ဖြစ်၏။ ယင်းမှာ စာတန်၏ အခြေအမြစ်နှင့် မူလနေရာဖြစ်သည်။ သူ၏ အနှစ်သာရသည် အသက်နှင့် ဆက်စပ်မှုမရှိပေ။ တန်ခိုးနှင့် ဆက်စပ်မှုမရှိပေ။ သြဇာအာဏာနှင့် ဆက်စပ်မှုမရှိပေ။ ၎င်းသည် ဘုရားသခင်၏ လက်ထဲမှ ကစားစရာတစ်ခုမျှသာဖြစ်သည်။ အစေခံမှုအတွက် ဘုရားသခင် အသုံးချသည့် စက်ယန္တရားတစ်လုံးသာ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁))


၇၅။ တခြားသူတွေရဲ့ အပ်နှံမှုတွေအပေါ် သစ္စာရှိတာက မှန်ကန်တဲ့ ချဉ်းကပ်မှုတစ်ခုလား

ယင်းအန်၊ တရုတ်ပြည်

ကျွန်မအဘိုးက ရွာမှာ တော်တော် ဂုဏ်သတင်းကြီးတဲ့သူတစ်ယောက်ပါ။ သူက သူများတွေကို ကူညီဖို့ဆိုရင် အမြဲတမ်း လိုလိုလားလား ရှိတယ်။ ကျွန်မ ငယ်ငယ်တုန်းက အဘိုးနဲ့ အဘွားက မြို့ကို ပြောင်းသွားကြပေမဲ့ ရွာမှာ တစ်ယောက်ယောက်က အကူအညီလိုတိုင်း သူက သူ့အလုပ်ကို ပစ်ထားပြီး ရွာပြန်ကူညီပေးတတ်တယ်။ အဘိုးက လူကောင်းတစ်ယောက်ဆိုပြီး လူတိုင်းက ပြောကြသလို သူ့ကို တော်တော်လေး လေးစားကြတယ်။ သူ့အကြောင်း ပြောတိုင်း လူတွေက သူ့ကို ချီးကျူးပြီး ပြောကြတယ်။ ဒီလိုအဘိုးမျိုးရှိတာကို ကျွန်မ ဂုဏ်ယူမိခဲ့တယ်။ အဘိုး ဆုံးပါးသွားပြီးတဲ့နောက်မှာ လူတွေက သူ့အကြောင်း ပြောကြတာကို ကျွန်မ ခဏခဏ ကြားရတယ်၊ သူက ကိုယ်ကျင့်တရားကောင်းပြီး နာမည်ဂုဏ်သတင်းကောင်းရှိတဲ့ လူတစ်ယောက်လို့ ပြောကြတာပေါ့။ ဒါကို ကြားရတော့ ကျွန်မအဘိုးရဲ့ နေထိုင်ပြုမူပုံက ကောင်းမွန်ပြီး ယုံကြည်အားထားရတယ်၊ သူ သေဆုံးသွားတာတောင်မှ နာမည်ကောင်း ကျန်ရစ်တယ်လို့ ကျွန်မ ခံစားရတယ်။ နောက်ပိုင်းမှာ တစ်ယောက်ယောက်က ကျွန်မကို အကူအညီတောင်းတိုင်း ကျွန်မ တက်တက်ကြွကြွ ကူညီပေးတယ်။ ဒီလိုမျိုး သူများတွေကို ကူညီပေးတာက ကောင်းတယ်၊ ဒါက ကျွန်မကို လူကောင်းတစ်ယောက် ဖြစ်စေတယ်လို့ ခံစားရလို့လေ။

ဘုရားသခင်ကို တွေ့ပြီးတဲ့နောက်မှာ ကျွန်မ အသင်းတော်မှာ ဗီဒီယိုတွေ လုပ်ခဲ့တယ်။ ကွန်ပျူတာ နည်းပညာအကြောင်း ကျွန်မ နည်းနည်းသိထားတော့ ညီအစ်ကိုမောင်နှမတွေက သူတို့ရဲ့ ကွန်ပျူတာ ပြဿနာတွေအတွက် ကျွန်မဆီလာ အကူအညီတောင်းကြတယ်။ ညီအစ်ကိုမောင်နှမတွေကို ကွန်ပျူတာ ပြဿနာတွေ ပြင်ပေးရတာက ကောင်းမှုပြုတာလို့ ကျွန်မ ခံစားရတယ်။ နောက်ပြီး ညီအစ်ကိုမောင်နှမတွေက ကျွန်မကို အကူအညီတောင်းတယ်ဆိုတာက သူတို့ ကျွန်မကို ယုံကြည်လို့လေ။ ပြီးတော့ “ငါသာ မကူညီရင် လူတိုင်းက ငါ့ကို ဘယ်လိုထင်ကြမလဲ။ ငါက တကယ်ပဲ တစ်ကိုယ်ကောင်းဆန်ပြီး လူ့သဘာဝ မရှိဘူးလို့ သူတို့ ထင်ကြမလား” ဆိုပြီး ကျွန်မ တွေးမိတယ်။ ဒါကြောင့် ပြဿနာတစ်ခုကို ဖြေရှင်းပေးနိုင်သရွေ့ ဘယ်သူ့ကိုမှ ကျွန်မ မငြင်းခဲ့ဘူး။ တစ်ခါတလေ ပြဿနာကို ကျွန်မ မဖြေရှင်းနိုင်တဲ့အခါ သတင်းအချက်အလက် ရှာဖို့ ခေါင်းခြောက်မတတ် စဉ်းစားပြီး နောက်ပြီးမှ အဖြေရှာဖို့ ကြိုးစားတယ်။ ဒီလိုလုပ်တာက ကျွန်မအချိန်တွေ အများကြီးကုန်ပြီး ကျွန်မရဲ့ အဓိကအလုပ်ကို ကြန့်ကြာစေပေမဲ့ ညီအစ်ကိုမောင်နှမတွေရဲ့ ကွန်ပျူတာကိစ္စတွေကို ကူညီပေးဖို့ ကျွန်မ ဦးစားပေးခဲ့တုန်းပါပဲ။ သူတို့ရဲ့ တောင်းဆိုမှုကို လက်ခံထားတာဆိုတော့ ကျွန်မအနေနဲ့ ကောင်းကောင်းလုပ်ပေးဖို့ လိုတယ်လို့ ခံစားရတယ်လေ။ ဘာပဲဖြစ်ဖြစ် ကျွန်မသာ ကောင်းကောင်းမလုပ်ပေးရင် ကျွန်မ ဂုဏ်သတင်းကျသွားမှာ မဟုတ်လား။ အဲဒီလိုသာဖြစ်ရင် နောင်ကျ ဘယ်သူက ကျွန်မကို ယုံကြည်တော့မှာလဲ။ တဖြည်းဖြည်းနဲ့ ညီအစ်ကိုမောင်နှမတွေဆီက ချီးမွမ်းသံတွေ ကျွန်မ ရလာတယ်။ ကျွန်မမှာ လူ့သဘာဝကောင်းရှိပြီး သူများတွေကို လိုလိုလားလား ကူညီတတ်တယ်လို့ လူတိုင်းက ထင်ကြတယ်။ ဒါကြောင့် ကျွန်မ ပေးဆပ်နေရတဲ့ အဖိုးအခက တန်တယ်လို့ ခံစားရတာပေါ့။

နောက်ပိုင်းမှာ အလုပ် လိုအပ်ချက်တွေအရ နည်းပညာအသစ်တစ်မျိုးကို ကျွန်မ စပြီး လေ့လာရတယ်။ ခေါင်းဆောင်က ကျွန်မကို သေသေချာချာ မှာတယ်၊ “ဒီဟာကို ဘယ်လိုသုံးရမလဲဆိုတာ အမြန်လေ့လာပြီး တခြားလူတွေကို ပြန်သင်ပေးဖို့ လိုတယ်နော်။ မဟုတ်ရင် ညီအစ်ကိုမောင်နှမတွေ အဲဒါကို အသုံးပြုဖို့ ကြန့်ကြာပြီး အလုပ်စွမ်းဆောင်ရည်ကို ထိခိုက်လိမ့်မယ်” တဲ့။ နည်းပညာအသစ် လေ့လာဖို့ ကျွန်မ အာရုံစိုက်နေတုန်းမှာပဲ ညီအစ်မ ရှောင်ရွှယ်ရဲ့ ကွန်ပျူတာက ရုတ်တရက် မျက်နှာပြင်အပြာရောင်ပေါ်ပြီး စက်ဖွင့်လို့မရ ဖြစ်သွားတယ်။ ဘာပြဿနာဖြစ်တာလဲဆိုတာ စစ်ပေးဖို့ သူက ကျွန်မကို အကူအညီတောင်းပါလေရော။ အပြာရောင် မျက်နှာပြင်ပေါ်က ကုဒ်ကို ကျွန်မ ကြည့်လိုက်တော့ အရင်က မမြင်ဖူးတဲ့အရာ ဖြစ်နေတယ်။ နောက်ပြီး ဘယ်လိုကိုင်တွယ်ရမလဲဆိုတာ ကျွန်မ မသိဘူး။ ဒါကြောင့် ဆိုင်ပို့ပြင်လိုက်ဖို့ သူ့ကို ကျွန်မ ပြောလိုက်တယ်။ ဒါပေမဲ့ ဆိုင်ပို့ပြင်ရင် ကြာနေမှာကို သူက စိတ်ပူပြီး သူ့ကို ကူညီပြင်ပေးဖို့ ဇွတ်ပြောတယ်။ သူက ပြောတယ်၊ “ကွန်ပျူတာကို ညီမဆီပဲ ထားခဲ့လိုက်မယ်။ ညီမ ပြင်တတ်မှာ သေချာပါတယ်” တဲ့။ သူ ကျွန်မကို ဘယ်လောက် ယုံကြည်တယ်ဆိုတာ တွေ့ရတော့ ကျွန်မ တွေးမိတယ်။ “ငါသာ ထပ်ငြင်းလိုက်ရင် သူ ငါ့ကို ဘယ်လိုထင်မလဲ” ပေါ့။ ကျွန်မ မငြင်းရက်တော့တာနဲ့ သဘောတူလိုက်တယ်။ နောက်ရက် နှစ်ရက်လုံးလုံး ကွန်ပျူတာ ဘယ်လိုပြင်ရမလဲဆိုတာအဖြေရှာဖို့ အွန်လိုင်းမှာ သတင်းအချက်အလက်တွေ ရှာရင်း၊ ခေါင်းခြောက်မတတ် စဉ်းစားရင်းနဲ့ အိမ်မှာပဲ ကျွန်မ နေခဲ့တယ်။ နည်းလမ်းအမျိုးမျိုးနဲ့ စမ်းကြည့်ပြီးတော့ နောက်ဆုံးမှာ ကျွန်မ ပြင်လို့ ရသွားတယ်။ ကွန်ပျူတာ ပြင်ပြီးသွားတာကို မြင်တော့ ညီအစ်မက အရမ်းပျော်နေတယ်။ ဒီနှစ်ရက်လုံးလုံး ပင်ပင်ပန်းပန်းလုပ်ခဲ့တာ နောက်ဆုံးတော့ အရာထင်သွားပြီလို့ တွေးရင်း ကျွန်မ ပျော်သွားတယ်။ ဒါပေမဲ့ ကျွန်မ နည်းနည်းတော့ စိတ်မသက်မသာလည်း ဖြစ်မိတယ်။ “ငါက သူများတွေရဲ့ ပြဿနာကို ကူညီဖြေရှင်းပေးခဲ့ပေမဲ့ ငါလေ့လာဖို့လိုအပ်တဲ့ နည်းပညာကိုတော့ သေချာ မလေ့လာရသေးဘူး။ ဒါပေမဲ့ သူများကို ကတိပေးဖို့ ဘယ်သူက ငါ့ကို ခိုင်းလို့လဲ။ အဖိုးအခ နည်းနည်း ပိုပေးပြီး ညဘက် အိပ်ရေးပျက်ခံပြီးတော့ပဲ လေ့လာလိုက်မယ်” လို့ ကျွန်မ တွေးမိတယ်။ အဲဒီနောက်ပိုင်း ညီအစ်ကိုမောင်နှမတွေမှာ ကွန်ပျူတာ ပြဿနာရှိတိုင်း ကျွန်မကို ဖုန်းဆက်ပြီး ပြင်ခိုင်းကြတယ်။ ကျွန်မက ငြင်းဖို့ အားနာနေမိတယ်။ ဒီကိစ္စတွေမှာ အချိန်အများကြီး ကုန်သွားတော့ ကျွန်မရဲ့ အဓိကအလုပ်ကို ကြန့်ကြာသွားတာပေါ့။ ညီအစ်ကိုမောင်နှမတွေကို အကြံပေးဖို့ ကျွန်မ စဉ်းစားမိတယ်။ သူတို့ စက်ပစ္စည်းတွေမှာ ပြဿနာရှိရင် တခြားနေရာကို အရင်ပို့ပြင်ဖို့နဲ့၊ ကျွန်မ ဒီအလုပ်ရှုပ်တဲ့ကာလပြီးမှပဲ ကူညီပေးမယ်ဆိုပြီးတော့ပေါ့။ ဒါပေမဲ့ ညီအစ်ကိုမောင်နှမတွေက အကူအညီတောင်းလာပြန်တော့ ကျွန်မက ကိုယ့်စိတ်ကို မလွန်ဆန်နိုင်ဘဲ သွားကူညီမိပြန်ရော။ နေ့တိုင်း မအားလပ်နိုင်အောင် အလုပ်ရှုပ်နေပေမဲ့ ပြီးတဲ့အခါမှာ လူတိုင်းရဲ့ ချီးကျူးစကားကို ကြားရတော့ ကျွန်မ ပင်ပန်းရကျိုးနပ်တယ်လို့ ခံစားရတယ်။ နေ့တိုင်း သူများတွေရဲ့ ကွန်ပျူတာ ပစ္စည်းတွေကို ကူညီပြင်ပေးရင်း အလုပ်ရှုပ်နေတော့ ကျွန်မရဲ့ လေ့လာရေး အစီအစဉ်တွေ ရပ်တန့်သွားတယ်။ ကြီးကြပ်ရေးမှူးက ကျွန်မရဲ့ လေ့လာမှု အခြေအနေ ဘယ်လိုလဲဆိုတာ မေးပြီး နည်းပညာကို ပိုလေ့လာဖို့နဲ့ ညီအစ်ကိုမောင်နှမတွေကို အမြန်ဆုံး ပြန်သင်ပေးဖို့ ကျွန်မကို တိုက်တွန်းရင်း မိတ်သဟာယပြုတယ်။ ဒီအလုပ်က အရေးကြီးမှန်း၊ ဒါကို မလေ့လာရင် ဗီဒီယိုအလုပ်ရဲ့ ထိရောက်မှုနဲ့ တိုးတက်မှုကို ထိခိုက်မယ်ဆိုတာ ကျွန်မ သိတယ်။ ဒါပေမဲ့ နောက်တော့ “ညီအစ်ကိုမောင်နှမတွေ အကူအညီတောင်းတာကို ငါ ငြင်းလိုက်ရင် ငါက တစ်ကိုယ်ကောင်းဆန်ပြီး မေတ္တာမရှိဘူးလို့ သူတို့ ထင်ကြမလား” ဆိုပြီး ကျွန်မ တွေးမိပြန်တယ်။ အဲဒီအချိန်တုန်းက နည်းစနစ်ပိုင်း ကျွမ်းကျင်မှုတွေကို ကျွန်မ ကြိုးစားသင်ယူနေသလို ညီအစ်ကိုမောင်နှမတွေရဲ့ ကွန်ပျူတာ ပြဿနာတွေကိုလည်း ကူညီဖြေရှင်းပေးနေတော့ တစ်ရက်တာအချိန် မလောက်သလို ခံစားရပြီး အရမ်း ပင်ပန်းနေခဲ့တယ်။ ဒါပေမဲ့ ဘယ်လို လက်တွေ့လုပ်ဆောင်ရမလဲဆိုတာ ကျွန်မ မသိခဲ့ဘူး။

နောက်ပိုင်းမှာ ဘုရားနှုတ်ကပတ်တော်တွေကို ဖတ်တဲ့အခါ ကျွန်မစိတ်ထဲမှာ လိုက်စားသင့်တဲ့အရာနဲ့ ပတ်သက်ပြီး မှားယွင်းတဲ့ အမြင်တွေ ရှိနေမှန်း သဘောပေါက်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် စတင်စကားပြောသည့်အချိန်မှစ၍ လူတို့ထံမှလည်းကောင်း၊ မယုံကြည်သူများထံမှလည်းကောင်း၊ စာတန်ထံမှလည်းကောင်း၊ ကမ္ဘာလောကထံမှလည်းကောင်း ဆိုရိုးစကားမျိုးစုံကို သင်ယူကြသည်။ မည်သို့ ကျင့်ကြံနေထိုင်ရမည်၊ မည်သည့်အရာကို ပြောရမည်၊ မည်သည့် ကိုယ်ကျင့်တရားများကို ပိုင်ဆိုင်ရမည်၊ မည်သည့်အတွေးများ၊ စရိုက်လက္ခဏာများရှိရမည် စသည်တို့နှင့် ပတ်သက်ပြီး လူများ၏ မိဘများ၊ မိသားစုများက ၎င်းတို့ကို သင်ကြားပေးသည့် ကနဦးပညာရေးတွင် အစပြုသည်။ လူ့အဖွဲ့အစည်းအတွင်းသို့ ဝင်ရောက်ပြီးနောက်တွင်ပင် လူတစ်ဦးချင်းစီသည် စာတန်ထံမှ အမျိုးမျိုးသော အယူဝါဒများ၊ သဘောတရားများ၏ အယူဝါဒသွတ်သွင်းခြင်းကို မသိစိတ်မှနေ၍ လက်ခံဆဲဖြစ်သည်။ ‘အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ’ ဆိုသည့်အရာကို လူတို့ပိုင်ဆိုင်ရမည့် အကျင့်စာရိတ္တတစ်ခုအဖြစ် မိသားစု၊ သို့မဟုတ် လူ့အဖွဲ့အစည်းက လူတိုင်းအား သွတ်သွင်းထားသည်။ သင်သည် ဤအကျင့်စာရိတ္တကို ပိုင်ဆိုင်လျှင် သင်သည် မြင့်မြတ်သည်၊ သိက္ခာရှိသည်၊ တည်ကြည်မှုရှိသည်၊ သင်သည် လူ့အဖွဲ့အစည်းတွင် အလွန်တရာ အထင်ကြီးလေးစားခြင်းခံရသည်ဟူ၍ လူတို့က ဆိုကြသည်။ ‘အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ’ ဆိုသည့် စကားသည် လူတို့ထံမှလာပြီး စာတန်ထံမှ လာသောကြောင့် ငါတို့ ပိုင်းခြားစိစစ်ပြီး သိမြင်သည့် အရာတစ်ခုဖြစ်လာသည်။ ထို့အပြင် ငါတို့ စွန့်ပစ်သော အရာဖြစ်ဆဲ ဖြစ်သည်။ ငါတို့သည် အဘယ်ကြောင့် ဤစကားကို ပိုင်းခြားသိမြင်ပြီး စွန့်ပစ်သနည်း။ ရှေးဦးစွာ ဤစကားသည် မှန်ကန်သလော၊ ဤစကားကို လိုက်နာသောသူသည် မှန်သလောဆိုသည်ကို စစ်ဆေးကြစို့။ ‘အခြားလူများက ၎င်းထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်သည်’ ဆိုသည့် ကိုယ်ကျင့်စရိုက်ကို ပိုင်ဆိုင်သောသူသည် အမှန်ပင် မြင့်မြတ်သလော။ ဤသို့သောသူသည် သမ္မာတရား စစ်မှန်မှုကို ပိုင်ဆိုင်သလော။ ထိုသူတွင် ဖန်ဆင်းခံများ၌ ရှိသင့်သည်ဟု ဘုရားသခင် ပြောသော လူ့သဘာဝနှင့် ပြုမူနေထိုင်မှု စည်းမျဉ်းများရှိသလော။ ‘အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ’ ဆိုသည့် စကားကို သင်တို့အားလုံး နားလည်ကြသလော။ ရှေးဦးစွာ ဤစကားက မည်သည့်အရာကို ဆိုလိုသည်ကို သင်တို့၏ ကိုယ်ပိုင်စကားများနှင့် ရှင်းလော့။ (တစ်စုံတစ်ယောက်က သင့်အား တာဝန်တစ်ခု အပ်နှံလျှင် ပြီးမြောက်အောင် လုပ်ဆောင်ရာတွင် အစွမ်းကုန်လုပ်ဆောင်သင့်သည်ကို ဆိုလိုသည်။) ဤသို့ ဖြစ်သင့်သည်မဟုတ်လော။ တစ်စုံတစ်ယောက်က သင့်အား အလုပ်တစ်ခု အပ်နှံလျှင် ထိုသူက သင့်အား အထင်မကြီးသလော။ သူသည် သင့်အား အထင်ကြီးသည်။ ယုံကြည်သည်။ သင်သည် ယုံကြည်ထိုက်သည်ဟု ထင်မြင်သည်။ ထို့ကြောင့် အခြားလူများက သင့်အား မည်သည့်အရာကို လုပ်ဆောင်ခိုင်းသည်ဖြစ်စေ သင်သည် သဘောတူပြီး ကောင်းမွန်စွာ၊ ၎င်းတို့၏ သတ်မှတ်ချက်များနှင့် အပြည့်အဝ ကိုက်ညီစွာ လုပ်ဆောင်သင့်သည်။ ဤသို့ဖြင့် ၎င်းတို့သည် ပျော်ရွှင် ကျေနပ်သည်။ ဤသို့လုပ်ဆောင်ခြင်းဖြင့် သင်သည် လူကောင်းတစ်ယောက်ဖြစ်သည်။ ဆိုလိုသည်မှာ သင့်အား အလုပ်တစ်ခု အပ်နှံသောသူက ကျေနပ်ခြင်းရှိမရှိသည် သင်က လူကောင်း တစ်ယောက်ဖြစ်သည်ဟု သတ်မှတ်၍ ရမရကို ဆုံးဖြတ်ပေးသည်။ ဤသို့ ရှင်းပြ၍ ရသလော။ (ရသည်။) ထို့ကြောင့် သူတစ်ပါးတို့၏ အမြင်တွင် လူကောင်းတစ်ယောက်အဖြစ် အမြင်ခံရပြီး လူ့အဖွဲ့အစည်းက အသိအမှတ်ပြုခြင်း ခံရဖို့ မလွယ်ကူသလော။ (လွယ်ကူသည်။) ‘လွယ်ကူသည်’ ဆိုသည်မှာ မည်သည့်အရာကို ဆိုလိုသနည်း။ စံသတ်မှတ်ချက်က အလွန်နိမ့်ပြီး မြင့်မြတ်ခြင်း လုံးဝမရှိဟု ဆိုလိုသည်။ သင်သည် ‘အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာ ကိုင်တွယ်ရန် အကောင်းဆုံး လုပ်ဆောင်ပါ’ဆိုသည့် ကိုယ်ကျင့်တရား အပြုအမူဖြင့် ကိုက်ညီလျှင် သင်သည် ဤသို့သော ကိစ္စများတွင် ကိုယ်ကျင့်စရိုက်ရှိသူအဖြစ် သတ်မှတ်ခြင်းခံရသည်။ တစ်နည်းအားဖြင့် သင်သည် လူတို့၏ ယုံကြည်မှုနှင့်လည်းကောင်း၊ အလုပ်တာဝန်များအား ကိုင်တွယ်ခြင်းနှင့်ပတ်သက်ပြီး ၎င်းတို့၏ အပ်နှံမှုနှင့်လည်းကောင်း ထိုက်တန်သည်၊ သင်သည် နာမည်ဂုဏ်သတင်းရှိသော လူတစ်ဦးဖြစ်သည်၊ သင်သည် လူကောင်းတစ်ယောက်ဖြစ်သည်ဟု ဆိုလိုသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၄)) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်လိုက်တော့ ကျွန်မဟာ ဘုရားနှုတ်ကပတ်တော်တွေနဲ့အညီ အသက်ရှင်နေထိုင်တာ၊ ပြုမူတာ မဟုတ်ဘဲ “သူများအပ်နှံတာမှန်သမျှကို သစ္စာရှိရှိ အစွမ်းကုန် လုပ်ဆောင်ပေးရမယ်” ဆိုတာလို စာတန် သွတ်သွင်းပေးထားတဲ့ ရိုးရာအယူအဆတွေနဲ့အညီ ပြုမူနေမှန်း နားလည်လာတယ်။ မိဘတွေက ဒီအယူအဆကို ကျွန်မဆီ တိုက်ရိုက် သွတ်သွင်းပေးခဲ့တာ မဟုတ်ပေမဲ့ သူများတွေ အပ်နှံတဲ့ ကိစ္စတွေကို အဘိုးက ဘယ်လောက် အလေးထား ဆောင်ရွက်ပေးခဲ့တယ်၊ ဘယ်လောက်ပဲ ခက်ခဲပါစေ၊ အချိန်ကုန်ပါစေ သူ ပြီးအောင် လုပ်ပေးခဲ့တာတွေကို ငယ်ငယ်ကတည်းက ကျွန်မ မြင်ခဲ့ရတယ်။ နောက်ဆုံးတော့ သူ့ပတ်ဝန်းကျင်က လူတွေရဲ့ လေးစားမှုကို ရခဲ့ပြီး သူ သေဆုံးသွားပြီးနောက်မှာတောင် သူ့ကို တစ်ခုတ်တရ သတိရနေကြတာလေ။ ဒါက လူတစ်ယောက်အနေနဲ့ မှန်ကန်တဲ့ ကျင့်ကြံပြုမူပုံဖြစ်တယ်၊ ဒီနည်းနဲ့ လူတွေရဲ့ လေးစားအားကျမှုကို ရနိုင်ပြီး ဂုဏ်သိက္ခာနဲ့ တည်ကြည်မှုရှိတဲ့ လူတစ်ယောက် ဖြစ်လာနိုင်တယ်လို့ ကျွန်မ ထင်ခဲ့တာ။ မသိစိတ်ထဲမှာ ဒီအယူအဆရဲ့ လွှမ်းမိုးမှုကို အမြဲခံနေရတော့ ကျွန်မကိုယ်တိုင်လည်း အဲဒီလိုလူမျိုး ဖြစ်လာဖို့ စပြီး လိုက်စားမိလာတယ်။ ကွန်ပျူတာ ပြင်တဲ့ ကျွမ်းကျင်မှုတချို့ ကျွန်မမှာ ရှိတယ်ဆိုတာ ညီအစ်ကိုမောင်နှမတွေ သိကတည်းက ပြဿနာရှိတိုင်း ကျွန်မဆီ လာ အကူအညီတောင်းကြတယ်။ ကျွန်မ ဘယ်သူ့ကိုမှ မငြင်းခဲ့ဘူး၊ ရလဒ်အနေနဲ့ သတ်မှတ်ချက်ကောင်းတချို့ ကျွန်မ ရခဲ့တယ်။ ဒါက လူတစ်ယောက်အနေနဲ့ မှန်ကန်တဲ့ ကျင့်ကြံပြုမူပုံပဲဆိုပြီး ကျွန်မ ပိုပြီးတော့တောင် ခံစားလာရတယ်။ ညီအစ်ကိုမောင်နှမတွေက ပြဿနာတွေနဲ့ ကျွန်မဆီ ထပ်လာတဲ့အခါ ကျွန်မ ကိုယ့်တာဝန် မပြီးသေးရင်တောင် သူတို့ကို ကူညီပေးတုန်းပဲ။ သူတို့ ကျွန်မကို ယုံကြည်လို့ အကူအညီလာတောင်းတာ၊ ငါသာ ကွန်ပျူတာ မပြင်ပေးရင် သူတို့ စိတ်ပျက်အောင် လုပ်မိရာမကျဘူးလားလို့ ကျွန်မ တွေးတယ်။ ညီအစ်ကိုမောင်နှမတွေ ကျွန်မအကြောင်း ကောင်းတာ ပြောဖို့အတွက်၊ ပြီးတော့ သူတို့မျက်လုံးထဲမှာ မေတ္တာရှိပြီး လူ့သဘာဝကောင်းရှိတဲ့ သူတစ်ယောက် ဖြစ်ဖို့အတွက် ဘယ်လောက်ပဲ ခက်ခဲပါစေ လူတိုင်းရဲ့ တောင်းဆိုမှုကို ကျွန်မ ဖြည့်ဆည်းပေးခဲ့တယ်။ သူများတွေ ကျွန်မကို အပ်နှံထားတဲ့ အလုပ်တွေကို ပြီးမြောက်ဖို၊ အနားယူချိန်တချို့ ဆုံးရှုံးဖို့၊ ဒါမှမဟုတ် ကျွန်မရဲ့ အဓိကအလုပ် ကြန့်ကြာတာကိုတောင် လိုလိုလားလား ရှိခဲ့တယ်။ ကျွန်မက “သူများအပ်နှံတာမှန်သမျှကို သစ္စာရှိရှိ အစွမ်းကုန် လုပ်ဆောင်ပေးရမယ်” ဆိုတဲ့ မွန်မြတ်တဲ့ စိတ်ဓာတ်လို့ ခေါ်တာကြီးနဲ့ အသက်ရှင်နေခဲ့ပြီး စည်းမျဉ်းမရှိဘဲ အမှုအရာတွေကို လုပ်ကိုင်ပြီး အလုပ်တွေကို ဦးစားပေးဖို့ ပျက်ကွက်ခဲ့တယ်။ လူတွေရဲ့ အမြင်မှာ ယုံကြည်ရပြီး လူကောင်းတစ်ယောက်အနေနဲ့ မြင်ခံရဖို့ကိုပဲ ကျွန်မ လိုက်စားခဲ့တာကြောင့် ကျွန်မ လေ့လာသင့်ခဲ့တဲ့ ဗီဒီယိုလုပ်တဲ့ ကျွမ်းကျင်မှုတွေကို မလေ့လာဖြစ်ဘဲ ကျွန်မရဲ့ အဓိကအလုပ်ကို ကြန့်ကြာစေခဲ့တယ်။ ကျွန်မရဲ့ အတွေးတွေ၊ အမြင်တွေကို စာတန်က ဖောက်ပြန်ပျက်စီးစေခဲ့မှန်း၊ ပုံဖျက်တာကို ခံထားရမှန်း မြင်ခဲ့သလို တကယ့် လူကောင်းဆိုတာ ဘာလဲဆိုတာကိုတောင် ကျွန်မ မသိခဲ့မှန်း မြင်ခဲ့ရတယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်ပြီး ဖန်ဆင်းခံတစ်ယောက်အနေနဲ့ ကောင်းကောင်း ဖြည့်ဆည်းရမယ့် တာဝန်တွေ၊ ဝတ္တရားတွေက ဘာလဲဆိုတာ နားလည်သွားတယ်။ ဘုရားသခင်က ပြောသည် “‘အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ’ ဆိုသည့် ကိုယ်ကျင့်တရား အဆိုအမိန့်တွင် ပိုင်းခြားသိမြင်ရန်လိုအပ်သည့် နောက်ထပ်ရှုထောင့်တစ်ခုရှိသည်။ သင့်အား အပ်နှံသောအလုပ်အတွက် သင်၏ အချိန်နှင့် အားအင်များစွာကို မသုံးရလျှင်၊ သင်လုပ်ဆောင်နိုင်သည့် နယ်ပယ်အတွင်းတွင် ရှိလျှင်၊ သို့မဟုတ် သင့်၌ သင့်တော်သော ပတ်ဝန်းကျင်နှင့် အခြေအနေများရှိလျှင် သင်သည် လူသား၏ အသိစိတ်၊ ဆင်ခြင်တုံတရားတို့ဖြင့်လည်းကောင်း၊ သင်၏ အရည်အချင်း ရှိသမျှဖြင့်လည်းကောင်း သူတစ်ပါးတို့အတွက် အချို့သောအရာများကို လုပ်ဆောင်နိုင်ပြီး ၎င်းတို့၏ ကျိုးကြောင်းသင့်သော၊ သင့်လျော်သော တောင်းဆိုမှုများကို ဖြည့်ဆည်းပေးနိုင်သည်။ သို့ရာတွင် သင့်အား အပ်နှံသောအလုပ်သည် သင်၏ အချိန်နှင့် အားအင်များစွာကို သုံးရလျှင်၊ သင်၏ အချိန်များစွာ ကုန်လျှင်၊ သင်၏ အသက်ကို စတေးရသည့်အတိုင်းအတာအထိ ဖြစ်လျှင်၊ ဘဝတွင် သင်၏ တာဝန်၊ ဝတ္တရားများနှင့် ဖန်ဆင်းခံအဖြစ် သင်၏ တာဝန်များသည် အလဟဿဖြစ်ပြီး အစားထိုးခံရမည်ဆိုလျှင် မည်သည့်အရာကို သင်လုပ်ဆောင်မည်နည်း။ ယင်းသည် သင်၏ တာဝန်၊ သို့မဟုတ် ဝတ္တရားမဟုတ်သောကြောင့် ငြင်းဆန်သင့်သည်။ လူတစ်ယောက်ဘဝ၏ တာဝန်၊ ဝတ္တရားများနှင့်ပတ်သက်လျှင် မိဘများကို စောင့်ရှောက်ခြင်းနှင့် သားသမီးများကို ပျိုးထောင်ခြင်း၊ လူ့အဖွဲ့အစည်းတွင်ရှိသော၊ ဥပဒေဘောင်အတွင်းတွင်ရှိသော လူမှုတာဝန်များကို ဖြည့်ဆည်းခြင်းတို့မှလွဲပြီး အရေးကြီးဆုံးသောအရာမှာ လူတစ်ယောက်၏ အားအင်နှင့် အချိန်ဖြစ်သည်။ ဘဝသည် အခြားတစ်စုံတစ်ယောက်က အလုပ်အပ်နှံခြင်းခံရပြီး သူ၏ အချိန်နှင့် အားအင်ကုန်ဆုံးခြင်းထက် ဖန်ဆင်းခံတစ်ယောက်၏ တာဝန်ကို ထမ်းဆောင်ခြင်းဖြင့် ကုန်ဆုံးသင့်သည်။ ဤသည်မှာ အဘယ်ကြောင့်ဆိုသော် ဘုရားသခင်သည် လူတစ်ယောက်ကို ဖန်ဆင်းပြီး အသက်ပေးအပ်ကာ ဤကမ္ဘာလောကသို့ ခေါ်ဆောင်လာသောကြောင့်ဖြစ်သည်။ ထိုသူအနေဖြင့် သူတစ်ပါးတို့အတွက် အမှုအရာများကို လုပ်ဆောင်ပြီး တာဝန်များကို ဖြည့်ဆည်းရန်မဟုတ်ပေ။ လူတို့ လက်ခံသင့်ဆုံးသောအရာမှာ ဘုရားသခင်၏ အပ်နှံမှုဖြစ်သည်။ ဘုရားသခင်၏ အပ်နှံမှုသည်သာ စစ်မှန်သော အပ်နှံမှုဖြစ်သည်။ လူ၏ အပ်နှံမှုကို လက်ခံခြင်းသည် သူ၏ သင့်လျော်သော တာဝန်များကို အရေးမစိုက်ခြင်းဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၄)) ညီအစ်ကိုမောင်နှမတွေကို ကူညီတာ မမှားဘူး၊ ဒါက ပုံမှန် လူ့သဘာဝရှိတဲ့သူတစ်ယောက်မှာ ရှိသင့်တဲ့ မေတ္တာပဲဆိုတာ ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ ဒါပေမဲ့ အသင်းတော်အလုပ်ကို ထည့်မစဉ်းစားဘဲ၊ သူများတွေကို ကူညီဖို့အတွက် စည်းမျဉ်းမဲ့တဲ့နည်းလမ်းနဲ့ အချိန်နဲ့ အင်အား စိုက်ထုတ်ရတဲ့၊ ကိုယ့်တာဝန်တွေကို ကြန့်ကြာစေတဲ့ ဒီလိုအကူအညီမျိုးက မသင့်တော်ဘူး၊ ဒါကိုလုပ်ဖို့ ကျွန်မ ငြင်းပယ်သင့်တယ်။ နောက်ဆုံးသောကာလမှာ မွေးဖွားလာဖို့ ဘုရားသခင်က ကျွန်မကို ပြဋ္ဌာန်းထားပြီး ကောင်းကောင်း ဖြည့်ဆည်းရမယ့် ကိုယ်ပိုင် အထူးတာဝန်နဲ့ ဝတ္တရားတွေ ကျွန်မမှာ ရှိတယ်။ သူများအပ်နှံတဲ့ အလုပ်တွေကို ပြီးမြောက်ဖို့အတွက် ကိုယ့်တာဝန်တွေကို ကြန့်ကြာစေမယ်ဆိုရင် ကျွန်မ လုပ်သင့်တဲ့အလုပ်ကို လျစ်လျူရှုရာ ရောက်မှာပေါ့။ နည်းပညာအသစ်ကို လေ့လာဖို့ ခေါင်းဆောင်က စီစဉ်ပေးထားတာကို ထည့်စဉ်းစားရင် ဖြစ်နိုင်သမျှ အချိန်တိုအတွင်း ကျွန်မ လေ့လာသင့်တယ်။ ဒါမှ လူတိုင်းအတွက် ဗီဒီယို ထုတ်လုပ်မှု စွမ်းဆောင်ရည် တိုးတက်လာမှာလေ။ ဒါပေမဲ့ သူများတွေ စက်ပစ္စည်း ပြဿနာတက်ပြီး အကူအညီတောင်းတဲ့အခါ စက်ပြင်တာက အချိန်နဲ့ အင်အား အများကြီးကုန်ပြီး ကျွန်မရဲ့ အဓိကအလုပ်ကို ကြန့်ကြာစေမှန်း သိရက်နဲ့ သူတို့ ကျွန်မအပေါ် အမြင်ကောင်းကောင်းကျန်ရစ်စေဖို့အတွက်သက်သက်နဲ့ ကိုယ့်အလုပ်ကို ပစ်ထားပြီး ကူညီမိတုန်းပဲ။ ဒါက ဗီဒီယို ထုတ်လုပ်မှု နည်းပညာကို လေ့လာတဲ့ ကျွန်မရဲ့ သုတေသနကို ကြန့်ကြာစေခဲ့တယ်။ ကျွန်မရဲ့ လုပ်ပုံကိုင်ပုံက စည်းမျဉ်းမရှိမှန်း၊ ဘယ်အရာကို ငြင်းပြီး ဘယ်အရာကို ကူညီပေးရမလဲဆိုတာ ကျွန်မ မသိခဲ့ဘဲ စာတန်ရဲ့ အတွေးအခေါ်နောက်ကို မျက်စိမှိတ် လိုက်နေခဲ့မှန်း ကျွန်မ သဘောပေါက်သွားတယ်။ ရလဒ်အနေနဲ့ ဝတ်ပြုဖို့၊ ဘုရားနှုတ်ကပတ်တော်တွေကို စားသောက်ဖို့ အချိန်တောင် အနစ်နာခံပြီး တစ်နေ့တစ်နေ့ ကိုယ့်ဟာကိုယ် အပင်ပန်းခံနေခဲ့တယ်။ ပြီးတော့ ကျွန်မရဲ့ အဓိကအလုပ်လည်း ကြန့်ကြာခဲ့တယ်။ အခု ကျွန်မ နားလည်ပါပြီ။ အချိန်တိုင်းမှာ ကိုယ့်တာဝန်တွေကို ဦးစားပေးရမယ်၊ ဒါက ဘုရားသခင် ကျွန်မကို တောင်းဆိုတဲ့အရာပဲ။ သူများတွေရဲ့ လေးစားအားကျမှုကို ရဖို့၊ ဒါမှမဟုတ် သူများတွေ အပ်နှံတဲ့ အလုပ်တွေကို ပြီးမြောက်ဖို့အတွက် ကိုယ့်တာဝန်တွေကို ကြန့်ကြာစေမယ်ဆိုရင် ဒါက လုပ်သင့်တဲ့အလုပ်ကို လျစ်လျူရှုတာဖြစ်ပြီး ဘုရားသခင်ရဲ့ ရည်ရွယ်ချက်နဲ့ မကိုက်ညီဘူး။

နောက်ပိုင်းမှာ ဘုရားနှုတ်ကပတ်တော်ကို ကျွန်မ ပိုဖတ်ဖြစ်ပြီး “သူများအပ်နှံတာမှန်သမျှကို သစ္စာရှိရှိ အစွမ်းကုန် လုပ်ဆောင်ပေးရမယ်” ဆိုတဲ့ မွန်မြတ်တဲ့ စိတ်ဓာတ်နဲ့ ပတ်သက်ပြီး ပိုင်းခြားသိမြင်မှု တချို့ ရလာတယ်။ ဘုရားသခင်က ပြောသည် “ဤလူ့အဖွဲ့အစည်းတွင် လူတစ်ဦးချင်းစီက အပေးအယူဆန်သော စိတ်ထားရှိပြီး လူတိုင်းက အပေးအယူလုပ်ဆောင်သည်။ လူတိုင်းက အခြားလူများကို တောင်းဆိုမှုများပြုပြီး ၎င်းတို့အားလုံးက မည်သည့်ဆုံးရှုံးမှုကိုမျှ မခံရဘဲ အခြားလူများ၏ နစ်နာမှုမှ အကျိုးအမြတ်ရရှိလိုကြသည်။ လူအချို့က ‘“အခြားလူများက သူ့ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်”သည့်သူများထဲတွင် အခြားလူများ၏ နစ်နာမှုမှ ရရှိသည့် အကျိုးအမြတ်ကို မရှာဖွေသောသူများစွာရှိသည်၊ ၎င်းတို့သည် အမှုအရာများကို အကောင်းဆုံးကိုင်တွယ်ရန် ရည်ရွယ်ခြင်းသာဖြစ်သည်။ ဤလူတို့သည် ဤကိုယ်ကျင့်တရား အပြုအမူကို အမှန်တကယ် ပိုင်ဆိုင်သည်’ ဟု ဆိုကြသည်။ ဤစကား မမှန်ကန်ပေ။ ၎င်းတို့က ချမ်းသာခြင်း၊ ရုပ်ဝတ္ထုပစ္စည်းပိုင်ဆိုင်ခြင်းများ၊ သို့မဟုတ် မည်သည့်အကျိုးအမြတ်မျိုးကိုမျှ မရှာဖွေလျှင်ပင် နာမည်ကျော်ကြားခြင်းကို ၎င်းတို့ အမှန်ပင် ရှာဖွေသည်။ ဤ ‘နာမည်ကျော်ကြားခြင်း’ ဆိုသည်မှာ အဘယ်နည်း။ ဤသည်မှာ ‘ငါသည် လူတို့၏ အလုပ်များကို ကိုင်တွယ်ရန် ၎င်းတို့၏ ယုံကြည်မှုကို လက်ခံရရှိခဲ့သည်၊ ငါ့အား အပ်နှံခဲ့သည့်သူ ရှိသည်ဖြစ်စေ၊ မရှိသည်ဖြစ်စေ အကောင်းဆုံး ကိုင်တွယ်သရွေ့ ဂုဏ်သတင်းကောင်းကို ငါ ရရှိမည်။ အနည်းဆုံးအနေဖြင့် ငါသည် လူကောင်းတစ်ယောက်ဖြစ်သည်၊ ကိုယ်ကျင့်စရိုက် မြင့်မားသူဖြစ်သည်၊ အတုယူထိုက်သည့်သူတစ်ယောက်ဖြစ်သည်ဟူ၍ လူအချို့က သိကြလိမ့်မည်၊ ငါသည် လူတို့ကြားတွင် နေရာတစ်နေရာယူနိုင်ပြီး လူအုပ်စုတစ်စုတွင် နာမည်ကောင်းကို ကျန်ရစ်စေနိုင်သည်၊ ဤသည်မှာလည်း ထိုက်တန်သည်’ ဟူ၍ ဆိုလိုသည်။ အခြားလူများက ‘“အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ”၊ ပြီးလျှင် လူတို့က ငါတို့အား အပ်နှံပြီးဖြစ်သောကြောင့် ၎င်းတို့ရှိသည်ဖြစ်စေ၊ မရှိသည်ဖြစ်စေ ၎င်းတို့၏ အလုပ်များကို ကောင်းစွာ ကိုင်တွယ်ပြီး အဆုံးအထိ စွဲစွဲမြဲမြဲ လုပ်ဆောင်သင့်သည်။ ရေရှည်တည်တံ့သည့် အမွေအနှစ်ကို ငါတို့ ချန်မထားနိုင်ခဲ့လျှင်ပင် အနည်းဆုံးအနေဖြင့် ငါတို့သည် လူအများက ယုံကြည်လက်ခံနိုင်မှုမရှိဟု ပြောဆိုလျက် ငါတို့၏ နောက်ကွယ်တွင် ဝေဖန်၍မရပေ၊ ငါတို့သည် အနာဂတ်မျိုးဆက်ကို ခွဲခြားဆက်ဆံခံရပြီး ဤသို့သော ပုံပျက်ပန်းပျက် တရားမမျှတမှုကို ခံစေ၍ မဖြစ်ပေ’ ဟူ၍ ဆိုကြသည်။ ၎င်းတို့သည် မည်သည့်အရာကို ရှာဖွေကြသနည်း။ နာမည်ကျော်ကြားမှုကို ရှာဖွေနေဆဲဖြစ်သည်။ လူအချို့က ချမ်းသာခြင်း၊ ပိုင်ဆိုင်မှုတို့ကို အလွန်အလေးထားပြီး အခြားလူများက နာမည်ကျော်ကြားမှုကို တန်ဖိုးထားသည်။ ‘နာမည်ကျော်ကြားမှု’ သည် မည်သည့်အရာကို ဆိုလိုသနည်း။ လူများကြားတွင် ‘နာမည်ကျော်ကြားမှု’အတွက် တိကျသော ဖော်ပြချက်များမှာ အဘယ်နည်း။ လူကောင်းတစ်ယောက်ဖြစ်သည်၊ ကိုယ်ကျင့်စရိုက်မြင့်မားသူဖြစ်သည်၊ ပြစ်မျိုးမှဲ့မထင်သူ၊ အကျင့်သီလရှိသူ၊ သို့မဟုတ် သူတော်စင်တစ်ယောက်ဖြစ်သည်ဟု ပြောဆိုခံရခြင်းဖြစ်သည်။ အမှုကိစ္စတစ်ခုတွင် ‘အခြားလူများက သူ့ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ’ ဆိုသည်ကို အောင်မြင်ခဲ့ပြီး ဤသို့သော ကိုယ်ကျင့်စရိုက်မျိုးရှိသောကြောင့် အမြဲတစေ ချီးမွမ်းခြင်း ခံရသောသူအချို့ပင်ရှိသည်။ ပြီးလျှင် ၎င်းတို့မှ ဆင်းသက်လာသော မျိုးဆက်များသည် ၎င်းတို့၏ နာမည်ကျော်ကြားမှုမှ အကျိုးအမြတ်ရရှိသည်။ ဤသည်မှာ လက်ရှိတွင် ၎င်းတို့ရရှိသည့် အကျိုးအမြတ်အနည်းငယ်ထက်ပို၍ များစွာ တန်ဖိုးရှိသည်ကို သင်တို့ တွေ့ပြီလော။ ထို့ကြောင့် ‘အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ’ဆိုသည့် ကိုယ်ကျင့်တရားစံနှုန်းဆိုသောအရာကို လိုက်နာသည့် မည်သူမဆိုအတွက် စမှတ်မှာ ထိုမျှ မရိုးရှင်းပေ။ ၎င်းတို့သည် တစ်ဦးချင်းအနေဖြင့် ၎င်းတို့၏ တာဝန်၊ ဝတ္တရားများကို ဖြည့်ဆည်းဖို့သာ အားထုတ်ခြင်း မဟုတ်ဘဲ တစ်ကိုယ်ရေ အကျိုးအမြတ်၊ သို့မဟုတ် ဂုဏ်သတင်းအတွက်၊ ဤဘဝ၊ သို့မဟုတ် နောင်ဘဝအတွက် လိုက်နာခြင်းဖြစ်သည်။ မိမိနောက်ကွယ်တွင် ဝေဖန်ခံရခြင်းကို ရှောင်ရှားလိုသော၊ နာမည်ဆိုးဖြင့် ကျော်ကြားမှုကို ရှောင်ကြဉ်လိုသောသူအချို့လည်းရှိသည်မှာ မှန်သည်။ အတိုချုပ်အားဖြင့် ဆိုရလျှင် ဤသို့သောအရာမျိုးကို လုပ်ဆောင်ရန် လူတို့အတွက် စမှတ်မှာ မရိုးရှင်းပေ။ ယင်းသည် အမှန်တကယ်တွင် လူ့သဘာဝ၏ အမြင်ရှုထောင့်တွင် စမှတ်မဟုတ်သကဲ့သို့ လူသားမျိုးနွယ်၏ လူမှုတာဝန်မှ စတင်သောအမှတ်လည်းမဟုတ်ပေ။ ဤသို့သောအရာများကို လုပ်ဆောင်နေသည့် လူတို့၏ ရည်ရွယ်ချက်နှင့် စမှတ်ကို ကြည့်လျှင် ‘အခြားလူများက သင့်ထံအပ်နှံသော မည်သည့်အရာကိုမဆို သစ္စာရှိစွာကိုင်တွယ်ရန် အကောင်းဆုံးလုပ်ဆောင်ပါ’ ဆိုသည့်စကားကို ကိုင်စွဲထားသောသူများသည် ရိုးစင်းသော ရည်ရွယ်ချက် လုံးဝ မရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၄)) “သူများအပ်နှံတာမှန်သမျှကို သစ္စာရှိရှိ အစွမ်းကုန် လုပ်ဆောင်ပေးရမယ်” ဆိုတဲ့ ရိုးရာအယူအဆနဲ့ အသက်ရှင်တဲ့ လူတွေရဲ့ နောက်ကွယ်မှာ ကိုယ်ပိုင် ရည်ရွယ်ချက်တွေကို ဖုံးကွယ်ထားမှန်း ဘုရားနှုတ်ကပတ်တော်ကနေ ကျွန်မ သဘောပေါက်လိုက်တယ်။ ဥပမာ၊ ညီအစ်ကိုမောင်နှမတွေကို ကွန်ပျူတာ ကူပြင်ပေးတုန်းက သူတို့ဆီက ရုပ်ပိုင်းဆိုင်ရာ အကျိုးအမြတ်တွေရဖို့ ကျွန်မ မမျှော်လင့်ခဲ့ပေမဲ့ သူတို့ဆီက သတ်မှတ်ချက်ကောင်းကောင်း ရချင်တယ်၊ သူတို့ စိတ်နှလုံးထဲမှာ ပုံရိပ်ကောင်း ရှိချင်တယ်။ ဒါကြောင့် သူတို့ အပ်နှံတဲ့ အလုပ်တွေကို ပြီးမြောက်ဖို့အတွက် ကျွန်မရဲ့ အချိန်နဲ့ အင်အားကို လိုလိုလားလား အနစ်နာခံခဲ့တယ်။ ဒါမှ ကျွန်မကို ယုံကြည်အားထားဖို့ကောင်းတဲ့သူအနေနဲ့ သူတို့ မြင်မှာလေ။ ကျွန်မ အဘိုးကို သွားသတိရတယ်။ သူက “သူများအပ်နှံတာမှန်သမျှကို သစ္စာရှိရှိ အစွမ်းကုန် လုပ်ဆောင်ပေးရမယ်” ဆိုတဲ့ မွန်မြတ်တဲ့ စိတ်ဓာတ်ကို အခြေခံပြီး တစ်ဘဝလုံး အသက်ရှင်ခဲ့တယ်။ မြို့ကို ပြောင်းသွားပြီးတဲ့နောက် ရွာသားတွေကို အထင်သေးတယ်ဆိုပြီး သူများတွေ ဝေဖန်မှာကို သူ ကြောက်တယ်။ ဒါကြောင့် ရွာသားတွေမှာ ဘာပြဿနာရှိရှိ သူတို့ကို ကူညီဖို့ သူ အမြဲတမ်း အစွမ်းကုန် ကြိုးစားခဲ့တယ်။ ဒီဟာကြောင့် သူ နာမည်ကောင်းရပြီး လူတိုင်းက သူ့ကို ကြင်နာတတ်တဲ့ လူကောင်းတစ်ယောက်လို့ ထင်ကြတယ်။ ကျွန်မလည်း အဘိုးရဲ့ လွှမ်းမိုးမှုကို နက်နက်ရှိုင်းရှိုင်း ခံခဲ့ရပြီး “သူများအပ်နှံတာမှန်သမျှကို သစ္စာရှိရှိ အစွမ်းကုန် လုပ်ဆောင်ပေးရမယ်” ဆိုတဲ့ ရိုးရာအယူအဆနဲ့ အသက်ရှင်ခဲ့တယ်။ ကျွန်မ ပတ်ဝန်းကျင်က လူတွေ အခက်အခဲ ကြုံရတဲ့အခါ ကျွန်မဆီ လာသရွေ့ ကျွန်မ အစွမ်းကုန် ကူညီပေးခဲ့တယ်။ သူတို့ ကျွန်မအကြောင်း မကောင်းပြောမှာ ကြောက်လို့ ညီအစ်ကိုမောင်နှမတွေ ကွန်ပျူတာ ပြဿနာတက်ပြီး အကူအညီတောင်းတဲ့အခါ ကျွန်မရဲ့ ကိုယ်ပိုင် တာဝန်တွေ၊ ဒါမှမဟုတ် အလုပ်တွေရဲ့ အရေးကြီးမှု အတိုင်းအတာကို မစဉ်းစားခဲ့ဘူး။ သူတို့ရဲ့ ယုံကြည်မှု မဆုံးရှုံးရအောင် ကိုယ့်တာဝန်တွေကို ပစ်ထားပြီး စည်းမျဉ်းကင်းမဲ့တဲ့ နည်းလမ်းနဲ့ ကူညီပေးခဲ့တာကြောင့် အသင်းတော်အလုပ် ကြန့်ကြာခဲ့ရတယ်။ “သူများအပ်နှံတာမှန်သမျှကို သစ္စာရှိရှိ အစွမ်းကုန် လုပ်ဆောင်ပေးရမယ်” ဆိုတာ စစ်မှန်တဲ့ လူ့သဘာဝ၊ ဒါမှမဟုတ် မြင့်မြတ်တဲ့ အကျင့်စရိုက် ရှိတာ မဟုတ်မှန်း အခု ကျွန်မ နားလည်သွားပြီ။ ဒါက လူတွေရဲ့ မျက်နှာသာပေးမှုကို ရဖို့ နည်းလမ်းတစ်ခု၊ သူများတွေကို ကူညီတာကို အသုံးပြုပြီး ချီးမွမ်းခြင်းခံရဖို့နဲ့ နာမည်ကောင်းရဖို့ နည်းလမ်းတစ်ခုပဲ။ ကျွန်မရဲ့ ဒီလိုလိုက်စားမှုက တကယ်ကို လှည့်စားတာ၊ ကြောင်သူတော်ယောင်ဆောင်တာပဲ။ ဒီရိုးရာအယူအဆနဲ့ ကျွန်မ ဆက်ပြီး အသက်မရှင်နိုင်တော့ဘူး။ ဘုရားနှုတ်ကပတ်တော်နဲ့အညီ ကျွန်မ ပြုမူနေထိုင်ရမယ်။ လူတစ်ယောက်က ဘုရားသခင်အပေါ်မှာ၊ ကိုယ့်တာဝန်တွေအပေါ် သစ္စာရှိရမယ်။ ဖန်ဆင်းခံတစ်ယောက်ရဲ့ တာဝန်တွေကို ကောင်းကောင်း ဖြည့်ဆည်းတာက ကျွန်မရဲ့ အထူးတာဝန်နဲ့ ဝတ္တရားပဲ။ နောက်ပိုင်း ဆင်တူ အခြေအနေတွေ ကြုံရတဲ့အခါ ဘုရားနှုတ်ကပတ်တော်နဲ့အညီ ကျွန်မ သတိရှိရှိ လက်တွေ့လုပ်ဆောင်လိုက်တယ်။

တစ်ခါတုန်းက ညီအစ်မတစ်ယောက် ကွန်ပျူတာ အသစ်ဝယ်ပြီး စက်ထဲ စနစ်ပြန်ထည့်ပေးဖို့ ကျွန်မကို ကူညီပေးစေချင်ခဲ့တယ်။ ကွန်ပျူတာက နောက်ဆုံးပေါ် မော်ဒယ်ဖြစ်နေပြီး အရင်က ကျွန်မ မထည့်ဖူးတာ၊ ဒရိုက်ဘာတချို့ လိုနေတာကို မြင်တော့ ကူညီဖို့ လက်ခံလိုက်ရင် သတင်းအချက်အလက် ရှာဖို့ အချိန်နဲ့ အင်အား စိုက်ထုတ်ရမယ်ဆိုတာ ကျွန်မ သိလိုက်တယ်။ ကျွန်မ စိတ်ဒွိဟ ဖြစ်သွားတယ်။ “ငါသာ သူ့ကိုကူဖို့ ငြင်းလိုက်ရင် ညီအစ်မက ငါ့ကို ကူညီချင်စိတ်မရှိဘူးလို့ ထင်ပြီး ငါ့အပေါ်ရှိတဲ့ အမြင်ကောင်း ပျောက်သွားမလား” လို့ တွေးမိတာပေါ့။ ဒါပေမဲ့ နောက်တော့ ကျွန်မမှာ လေ့လာဆန်းစစ်ဖို့ အချိန်နဲ့ အင်အား စိုက်ထုတ်ရမယ့် အရေးတကြီး လုပ်စရာ အလုပ်တချို့ ကျွန်မမှာ ရှိနေတာရယ်၊ ညီအစ်မကို ကွန်ပျူတာ ပြင်ဆင်ပေးတာက ကျွန်မအလုပ်ကို ကြန့်ကြာစေမှာကို စဉ်းစားမိတယ်။ အဲဒီအချိန်မှာ ကျွန်မက သူများတွေရဲ့ အမြင်ကို ထပ်ပြီး ထည့်တွက်နေမိမှန်း သဘောပေါက်လိုက်တယ်။ ဒါကြောင့် ကျော်ကြားမှုနဲ့ အကျိုးအမြတ်အတွက် အလုပ်ကို မကြန့်ကြာစေချင်တော့တဲ့အတွက် ဘုရားသခင်ဆီ ကျွန်မ ဆုတောင်းလိုက်တယ်။ အဲဒီနောက် ဘုရားနှုတ်ကပတ်တော်ကို ကျွန်မ ပိုဖတ်ဖြစ်တယ်။ “တစ်စုံတစ်ယောက်က သင့်အား အလုပ်တစ်ခု အပ်နှံလျှင် မည်သည့်အရာကို သင် လုပ်ဆောင်သင့်သနည်း။ သင့်ထံ အပ်နှံသောအလုပ်သည် အနည်းငယ်မျှသော အားထုတ်မှုသာ လိုအပ်သည့်အရာဖြစ်လျှင်၊ စကားပြောဖို့သာ၊ သို့မဟုတ် အနည်းငယ်လုပ်ဆောင်ဖို့သာ လိုအပ်ပြီး သင်က သတ်မှတ်ထားသော အစွမ်းအစရှိလျှင် သင်၏ လူ့သဘာဝနှင့် သနားကရုဏာဖြင့် ကူညီပေးနိုင်သည်။ ဤသည်မှာ မှားယွင်းသည်ဟု မသတ်မှတ်ပေ။ ဤသည်မှာ စည်းမျဉ်းတစ်ခုဖြစ်သည်။ သို့ရာတွင် သင့်အား အပ်နှံသောအလုပ်သည် သင်၏ အချိန်၊ အားအင်ကို များစွာ ကုန်ဆုံးစေမည်ဆိုလျှင်၊ သို့မဟုတ် သင့်အချိန်၏ များစွာသောအပိုင်းကိုပင် ဖြုန်းတီးမည်ဆိုလျှင် သင့်၌ ငြင်းဆန်ပိုင်ခွင့်ရှိသည်။ သင့်မိဘများ ဖြစ်နေလျှင်ပင် သင်သည် ငြင်းပယ်ပိုင်ခွင့်ရှိသည်။ ၎င်းတို့အပေါ် သစ္စာရှိရန်၊ သို့မဟုတ် ၎င်းတို့၏ အပ်နှံမှုကို လက်ခံရန် မလိုအပ်ပေ။ ဤသည်မှာ သင်၏ အခွင့်အရေးဖြစ်သည်။ ဤအခွင့်အရေးသည် မည်သည့်နေရာမှ လာသနည်း။ ဘုရားသခင်က သင့်အား ချပေးခြင်းဖြစ်သည်။ ဤသည်မှာ ဒုတိယစည်းမျဉ်းဖြစ်သည်။ တတိယစည်းမျဉ်းမှာ တစ်စုံတစ်ယောက်က သင့်အား အလုပ်တစ်ခုခု အပ်နှံလျှင် ယင်းက အချိန်နှင့် အားအင်ပမာဏ သိသာစွာ မကုန်ဆုံးလျှင်ပင် သင်၏ တာဝန်ထမ်းဆောင်ခြင်းကို နှောင့်ယှက်နိုင်လျှင်၊ သို့မဟုတ် ထိခိုက်နိုင်လျှင်၊ သို့မဟုတ် သင်၏ တာဝန်ထမ်းဆောင်လိုစိတ်နှင့် ဘုရားသခင်အပေါ် သင်၏ သစ္စာရှိခြင်းကိုပါ ဖျက်ဆီးနိုင်လျှင် သင်သည် ယင်းကိုလည်း ငြင်းဆန်သင့်သည်။ သမ္မာတရားကို သင် လိုက်စားခြင်းအား ထိခိုက်နိုင်သော၊ သမ္မာတရားကို သင်လိုက်စားလိုစိတ်နှင့် သမ္မာတရားအား လိုက်စားရာတွင် သင်၏ ခြေလှမ်းတို့ကို နှောင့်ယှက်ဖျက်ဆီးနိုင်သော၊ တစ်ဝက်တစ်ပျက်ဖြင့် အရှုံးပေးစေသောအရာတစ်ခုကို တစ်စုံတစ်ယောက်က သင့်အား အပ်နှံလျှင် သင်သည် ပို၍ပင် ငြင်းဆန်သင့်သည်။ သင်၏ တာဝန်ထမ်းဆောင်ခြင်းကို၊ သို့မဟုတ် သမ္မာတရားအား သင်လိုက်စားခြင်းကို ထိခိုက်သော မည်သည့်အရာကိုမဆို ငြင်းဆန်သင့်သည်။ ဤသည်မှာ သင်၏ အခွင့်အရေးဖြစ်သည်။ သင်သည် ‘မလုပ်ပါ’ ဟူ၍ ပြောဆိုခွင့်ရှိသည်။ သင်၏ အချိန်နှင့် အားအင်ကို ရင်းနှီးမြုပ်နှံဖို့ မလိုပေ။ သင်၏ တာဝန်ထမ်းဆောင်ခြင်း၊ သမ္မာတရားအား လိုက်စားခြင်း၊ သို့မဟုတ် သင်၏ ကယ်တင်ခြင်းနှင့်ပတ်သက်ပြီး အဓိပ္ပာယ်၊ တန်ဖိုးမရှိသော၊ တည်ဆောက်စရာ၊ အကူအညီ၊ သို့မဟုတ် အကျိုးအမြတ် မဖြစ်စေသောအရာအားလုံးကို ငြင်းဆန်နိုင်သည်။ ဤအရာကို စည်းမျဉ်းတစ်ခုအဖြစ် မှတ်ယူနိုင်သလော။ မှတ်ယူနိုင်သည်။ ဤသည်မှာ စည်းမျဉ်းတစ်ခုဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၄)) သူများတွေ အပ်နှံတဲ့ အလုပ်တွေကို ဘယ်လို ကိုင်တွယ်ရမလဲဆိုတာနဲ့ ပတ်သက်ပြီး ဘုရားသခင် မိတ်သဟာယပြုထားတဲ့ စည်းမျဉ်းသုံးခုက ကျွန်မကို လက်တွေ့လုပ်ဆောင်ဖို့ လမ်းကြောင်းတစ်ခု ပေးခဲ့တယ်။ ညီအစ်မရဲ့ ကွန်ပျူတာ ပြဿနာက မရှုပ်ထွေးဘဲ ရိုးရှင်းတဲ့ ကိစ္စဆိုရင် သူ့ကို ကျွန်မ ကူညီပေးလို့ ရတယ်၊ ဘာလို့လဲဆိုတော့ ဒါက ညီအစ်ကိုမောင်နှမတွေကြား ရှိသင့်တဲ့ မေတ္တာမိုလို့ပဲ။ ဒါပေမဲ့ သူ့ပြဿနာက ချက်ချင်း ဖြေရှင်းလို့ မရနိုင်ဘဲ ကိုယ့်တာဝန်တွေကို ပစ်ထားပြီး အချိန်နဲ့ အင်အား စိုက်ထုတ်ဖို့လိုမယ်ဆိုရင် အကျိုးအပြစ်ကို ကျွန်မ ချိန်ဆရမယ်၊ ကိုယ့်တာဝန်တွေကို အရင် ဦးစားပေးရမယ်။ ကျွန်မရဲ့ အလုပ်တိုးတက်မှုကို ကြန့်ကြာစေမယ်ဆိုရင်တော့ ကူညီဖို့ သဘောတူလို့ မရဘူး။ လူတွေရဲ့ ချီးမွမ်းမှုကို ရဖို့အတွက် ကိုယ့်တာဝန်တွေနဲ့ ဝတ္တရားတွေကို ထည့်မစဉ်းစားဘဲ အရေးကြီးသည်ဖြစ်စေ၊ မကြီးသည်ဖြစ်စေ တောင်းဆိုမှုတိုင်းကို လက်ခံတာမျိုး ဆက်လုပ်လို့မရတော့ဘူး။ ဒါက အသင်းတော်အလုပ်ကို ကြန့်ကြာစေမှာပဲ။ ဘုရားသခင်ရဲ့ တာဝန်ပေးစေခိုင်းချက်အပေါ် သစ္စာရှိတာ၊ ကိုယ့်တာဝန်တွေကို ကောင်းကောင်း ဖြည့်ဆည်းတာက အရေးအကြီးဆုံးပဲ။ ဘုရားနှုတ်ကပတ်တော်နဲ့ ချိန်ဆကြည့်လိုက်တော့ ညီအစ်မရဲ့ ကွန်ပျူတာကို ပြန်ပြင်ဆင်ပေးတာက ကျွန်မရဲ့ အချိန်နဲ့ အင်အား ပေးရမှာဖြစ်ပြီး ကိုယ့်တာဝန်တွေကို ကြန့်ကြာစေမှာပဲ။ ပြီးတော့ ညီအစ်မကလည်း ဒါကို အရေးတကြီး မလိုဘူး။ ဒါကြောင့် ကျွန်မ အားတဲ့အချိန်မှ ကူညီပေးမယ်လို့ ပြောပြီး သူ့ကို ငြင်းလိုက်တယ်။ ကိုယ့်အကျိုးစီးပွားကို ထည့်မစဉ်းစားဘဲ၊ သူများမျက်လုံးထဲက ကိုယ့်ပုံရိပ်ကို မကာကွယ်ဘဲ၊ ဘုရားနှုတ်ကပတ်တော်နဲ့အညီ လက်တွေ့လုပ်ဆောင်တဲ့အခါ လွတ်မြောက်သွားသလို၊ စိတ်အေးသွားရပြီး လိပ်ပြာသန့်သလို ခံစားရတယ်။

ဒီအတွေ့အကြုံကနေတဆင့်၊ ကျွန်မ သဘောပေါက်သွားတာက၊ အရာရာတိုင်းမှာ သမ္မာတရားကို ရှာဖွေပြီး စည်းမျဉ်းတွေနဲ့အညီ လက်တွေ့လုပ်ဆောင်တာက မှန်ကန်တဲ့ လမ်းကြောင်းပါပဲ။ ကိုယ့်တာဝန်တွေကို ခေါင်းမရှောင်ဘဲ လက်ခံရမယ်၊ အစွမ်းကုန် ကြိုးစားထမ်းဆောင်ရမယ်၊ ဘာလို့လဲဆိုတော့ ဒါက ကျွန်မရဲ့ တာဝန်နဲ့ ဝတ္တရားဖြစ်လို့ပဲ။ ဒါပေမဲ့ သူများတွေ အပ်နှံတဲ့ အလုပ်တွေကျတော့ စည်းမျဉ်းတွေနဲ့ ကိုက်ညီရဲ့လား၊ ကျွန်မရဲ့ တာဝန်တွေကို ကြန့်ကြာစေမလားဆိုတာ အကဲဖြတ်သင့်တယ်။ ကိုယ့်အကျိုးစီးပွားကို ထည့်မတွက်သင့်သလို စာတန်ရဲ့ အတွေးအခေါ်တွေနဲ့လည်း အသက်မရှင်သင့်ဘူး။ ဒါက ဒီဘုရားနှုတ်ကပတ်တော်တွေနဲ့ ကိုက်ညီပါတယ်။ “သမ္မာတရားအား မိမိ၏ စံသတ်မှတ်ချက်အဖြစ် ထားရှိပြီး လူများ၊ အမှုအရာများကို လုံးလုံးလျားလျား ဘုရားနှုတ်ကပတ်တော်နှင့်အညီ ရှုမြင်ခြင်းအပြင် ကျင့်ကြံပြုမူခြင်းနှင့် လုပ်ဆောင်ခြင်း။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၂))


၇၆။ မိဘတွေကို ထောက်ပံ့ခြင်းက ဘုရားသခင် အပ်နှံတဲ့ တာဝန်ဖြစ်ပါသလား

၂၀၂၂ခုနှစ်၊ စက်တင်ဘာလကုန်မှာ မင်ဟွေရဲ့ အမျိုးသားက မင်ဟွေကို ထောင်ကနေ အိမ်ကို ခေါ်လာခဲ့တယ်။ မင်ဟွေက အနန္တတန်ခိုးရှင်ဘုရားသခင်ကို ယုံကြည်လို့ ရဲတွေရဲ့ ဖမ်းဆီး၊ နှိပ်စက်တာကို နှစ်ကြိမ်ခံရပြီးပြီ။ အခုက ဒုတိယအကြိမ်အဖမ်းခံရတာဖြစ်ပြီး သူက ထောင်သုံးနှစ်ကျခံပြီးပြီ။ ရဲတွေ လိုက်ဖမ်းတာကို ရှောင်နေပြီး နောက်ပိုင်းမှာ ထောင်ကျသွားတာကြောင့် သူအိမ်ကို မပြန်တာ ၁၀ နှစ်ရှိပြီ။

သူ အိမ်ပြန်ရောက်တော့ ပြီးခဲ့တဲ့ တစ်နှစ်တုန်းက သူ့အဖေက နေမကောင်းဖြစ်ပြီး ဆုံးသွားတယ်၊ သူ့အမေကလည်း လေဖြတ်သွားတယ်ဆိုတာကို သိလိုက်ရတယ်။ သူ့အမေကို သူမြင်လိုက်ရတဲ့အချိန်မှာ သူမှင်တက်သွားတယ်။ တစ်ခါတုန်းက ကျန်းမာရေး ဒေါင်ဒေါင်မြည်တဲ့ သူ့အမေက အခု ဘီးတပ်ကုလားထိုင်မှာ ထိုင်နေရတဲ့ အဖြစ်ကိုရောက်သွားတယ်။ မင်ဟွေက သူ့မိဘတွေအပေါ် သူအကြွေးတင်တယ်လို့ ခံစားမိတယ်။ သူက သူ့မိသားစုမှာ အငယ်ဆုံးပဲ။ ငယ်ငယ်ကတည်းက သူ့အဖေက သူ့ကို ဘာအလုပ်မှပေးမလုပ်ဘူး။ အထူးသဖြင့် သူ့အမေက သူ့ကို တော်တော်ဂရုစိုက်ခဲ့တာ။ သူတို့တွေက သူ့ကို ပျိုးထောင်ပေးဖို့၊ အစားအစာ၊ အဝတ်အစား၊ ပညာရေးတွေ ပံ့ပိုးပေးဖို့ကို အရမ်းဒုက္ခခံခဲ့ရတယ်။ ဒါပေမဲ့ သူတို့က သူ့ကို လိုအပ်တဲ့အချိန်မှာ သူက လုံးဝ တာဝန်သိတဲ့သမီးတစ်ယောက် မဟုတ်ခဲ့ဘူး။ ထိန်းသိမ်းရေးစခန်းမှာ ပထမဆုံး တိုက်ပိတ်ခံရတဲ့အချိန်ကို သူတွေးမိတယ်။ ရဲတွေက သူ့ကို ရက်ရက်စက်စက် ရိုက်နှက်မှာကို သူ့အမေက စိုးရိမ်တယ်။ ဒီအတွက်နဲ့ သူက မအိပ်နိုင်၊ မစားနိုင်ဘူး။ သူ့အမေက သူ့ကို အာမခံနဲ့လွတ်ပေးဖို့အတွက် သူတတ်နိုင်သမျှ နည်းလမ်းတိုင်းနဲ့ ကြံဖန်လုပ်ပြီး ငွေသုံးတယ်။ မင်ဟွေက ဒါကို တွေးမိတော့ သူ့အမေဆီကို သူလျှောက်သွားတယ်။ သူ့အမေက မျက်ရည်တွေကျလာပြီးတော့ ပြောတယ်။ “နောက်ဆုံးတော့ သမီး ပြန်လာပြီနော်။ ဒီနှစ်တွေမှာ သမီးကို အမေဘယ်လောက်သတိရလဲဆိုတာ သိလား။ အဲဒီနေရာမှာ သမီးက ဒုက္ခရောက်ပြီး မတရား ဆက်ဆံခံရမှာကို အမေစိုးရိမ်ခဲ့တာ” တဲ့။ ဒီစကားတွေကို ကြားတော့ မင်ဟွေက သူ့အမေအပေါ် ပိုပြီးတော့တောင် အကြွေးတင်သလို ခံစားရတယ်။ သူ့ပါးမှာ မျက်ရည်တွေက ထိန်းမနိုင်အောင်စီးကျလာပြီး သူ တွေးမိတယ်။ “ကိုယ့်မိဘတွေကို အသက်ကြီးတဲ့အခါမှာ ကြည့်ရှုစောင်ရှောက်ရမယ်။ ဒါပေမဲ့ ငါ့မိဘတွေက နေမကောင်းဖြစ်ပြီး ငါစောင့်ရှောက်ဖို့ လိုအပ်တဲ့အချိန်မှာ သူတို့အနားမှာနေပြီး ပြုစုပေးဖို့ အခွင့်အရေးမရခဲ့ဘူး။ ငါ သူတို့ကို ဘာအစားအစာမှ မကျွေးခဲ့ဘူး။ ဘာဆေးမှ မတိုက်ခဲ့ဘူး။ ကျင်ကြီးကျင်ငယ်စွန့်ဖို့ ကူညီပေးဖို့ဆိုတာ ထားလိုက်တော့။ ငါ့ကို ပျိုးထောင်တဲ့နေရာမှာ သူတို့ပြခဲ့တဲ့ ကြင်နာမှုနဲ့ ငါ မထိုက်တန်ဘူး။ ငါ့လိုသမီးမျိုးကို ပျိုးထောင်ပေးတာ ဘာအသုံးဝင်တာရှိလဲ” ပေါ့။ မင်ဟွေက တွေးလေလေ၊ သူ့ကိုယ်သူ အပြစ်တင်လေလေပဲ။ နောက်တစ်နေ့မှာ မင်ဟွေက နေ့တိုင်း သူ့ရဲ့ လေဖြတ်နေတဲ့အမေကို စောင့်ရှောက်ရင်း အချိန်ကုန်တယ်။ သူက သူ့အမေအပေါ် အကြွေးတင်နေတဲ့ ဒီနှစ်တွေအားလုံးအတွက် ပြန်ပေးဆပ်ချင်ခဲ့တယ်။ နယ်ခံရဲနှစ်ယောက်က သူ့အိမ်ကိုလာပြီး သူ့ကို ဓါတ်ပုံရိုက်သွားတဲ့အချိန်မှာ မင်ဟွေက အိမ်မှာ အကြာကြီးရှိမနေခဲ့ဘူး။ ရဲတွေက သူ့ကို လတိုင်းတစ်လတစ်ခါလာကြည့်ရမယ်လို့လည်း ပြောတယ်။ ဒီနတ်ဆိုးတွေက သူ ဘယ်နေရာမှာရှိတယ်ဆိုတာကို စောင့်ကြည့်နေမှန်း မင်ဟွေကောင်းကောင်းသိတယ်။ အဲဒီနေရာမှာ သူ့အတွက် ဘုရားကို ယုံကြည်ဖို့၊ သူ့တာဝန်ကို ထမ်းဆောင်ဖို့ ဖြစ်နိုင်မှာမဟုတ်ဘူး။

တစ်နေ့တော့ အသင်းတော်ခေါင်းဆောင်က တခြားတစ်နေရာမှာ တာဝန်ထမ်းပေးနိုင်မလားလို့ မင်ဟွေဆီ စာပို့ပြီးမေးတယ်။ စာကိုရတော့ မင်ဟွေက ပျော်လည်းပျော်တယ်။ စိုးလည်းစိုးရိမ်သွားတယ်။ သူက တာဝန်ထမ်းဆောင်ဖို့ အခွင့်အရေးရှိသေးတယ်ဆိုတာကို သိပြီးပျော်တယ်။ ဒါပေမဲ့ သူ့ရဲ့ လေဖြတ်နေတဲ့ သက်ကြီးရွယ်အိုအမေကို သူစိတ်ပူမှာပဲဆိုတာကို သိပြီး စိုးရိမ်မိတယ်။ အိမ်ကိုပြန်ပြီး သူ့အမေကို စောင့်ရှောက်ဖို့အတွက် အခွင့်အရေးရဖို့နဲ့တင် ခက်ခဲနေပြီ။ သူ ထွက်သွားရင် ဘယ်အချိန်ပြန်လာမယ်ဆိုတာ လုံးဝသိမှာမဟုတ်ဘူး။ မင်ဟွေလည်း အလေးအနက် ချင့်ချိန်မကြည့်ဘဲ မနေနိုင်ဖြစ်ပြီးတော့ “ငါ့မိဘတွေက ငါ့ကို အရွယ်ရောက်တဲ့အထိ ပျိုးထောင်ပေးခဲ့တယ်။ ငါ့အဖေဆုံးသွားတော့ ငါအိမ်မှာမရှိဘူး။ ငါ့အမေက ဆုံးသွားပြီး ငါက သူ့အနားမှာမရှိရင် ငါ့မှာ လူ့သဘာဝတစ်ခုခု ရှိပါဦးမလား။ အိမ်နီးချင်းတွေက ငါ့ကို ကျေးဇူးမသိတတ်ဘူးလို့ ပြောမှာကို ထားလိုက်ဦး။ ဒီဟာက ငါ့အသိစိတ်ကို အမြဲဖိစီးနေမှာပဲ။ ငါ့မိဘတွေက သူတို့အသက်ကြီးတဲ့အခါ သူတို့အနားမှာငါရှိပြီး သူတို့ကို စောင့်ရှောက်ဖို့အတွက် ငါ့ကို ပျိုးထောင်ဖို့ အရမ်းဒုက္ခခံခဲ့တာ မဟုတ်ဘူးလား။ ဒီသုံးလေးနှစ်မှာ ငါက ဘုရားကို ယုံကြည်တဲ့အတွက် ကွန်မြူနစ်ပါတီက ဖမ်းဆီးတာ၊ ဖိနှိပ်တာကို ခံခဲ့ရတယ်။ သူတို့ကို အလုပ်အကျွေးပြုဖို့ ငါအခွင့်အရေးလုံးဝ မရခဲ့ဘူး။ ဒီဟာကြောင့် ငါ့အသိစိတ်က ငါ့ကို ကြိမ်းမောင်းနေပြီ။ ငါ့အမေကို အခု စွန့်ပစ်လို့မဖြစ်ဘူး” ဆိုပြီး စဉ်းစားတယ်။ ဒီလို စဉ်းစားမိပြီး မင်ဟွေက သူ့ခေါင်းဆောင်ရဲ့ တောင်းဆိုချက်ကို ငြင်းတဲ့စာတစ်စောင်ရေးခဲ့တယ်။ နောက်တော့ သူ့စိတ်နှလုံးထဲမှာ သူ့ကိုယ်သူ ပြစ်တင်ဆုံးမခဲ့တယ်။ ဖန်ဆင်းခံတစ်ယောက်အနေနဲ့ သူ့တာဝန်ကို သူထမ်းဆောင်သင့်တယ်။ ဒါပေမဲ့ သူက အိမ်မှာနေပြီး သူ့အမေကို စောင့်ရှောက်ဖို့ ဒါကို ငြင်းဆန်ခဲ့တယ်။ ဒါက ဘုရားအလိုတော်နဲ့ မညီဘူးလေ။ အဲဒီနေ့ရက်တွေမှာ မင်ဟွေက တော်တော်လေး စိတ်ဖိစီးပြီး ဒီကိစ္စနဲ့ပတ်သက်ပြီး ဆက်တိုက် ဆုတောင်းတယ်။ ဘုရားနှုတ်ကပတ်တော်တစ်ပိုဒ်ကို သူတွေးမိတယ်။ “ပုံမှန်လူ့သဘာဝရှိသည့် တစ်စုံတစ်ဦးသည် အနည်းဆုံးအနေဖြင့် အသိစိတ်နှင့် ဆင်ခြင်တုံတရား ပိုင်ဆိုင်ရမည်။ လူတစ်ဦးသည် အသိစိတ်နှင့် ဆင်ခြင်တုံတရား ပိုင်ဆိုင်သည်လားဆိုသည်ကို သင် မည်သို့ ပြောနိုင်သနည်း။ ၎င်းတို့၏ စကားနှင့် လုပ်ရပ်များသည် အခြေခံအားဖြင့် အသိစိတ်နှင့် ဆင်ခြင်တုံတရားတို့၏ စံနှုန်းများနှင့် အညီဖြစ်ပါက၊ လူသား ရှုထောင့်အမြင်မှ ၎င်းတို့သည် လူကောင်းဖြစ်ကြပြီး၊ လက်ခံနိုင်ဖွယ် စံနှုန်းနှင့် လျော်ညီအောင်နေသည့် တစ်စုံတစ်ဦး ဖြစ်ပေသည်။ ၎င်းတို့သည် သမ္မာတရားကိုလည်း နားလည်နိုင်ကာ သမ္မာတရား၏ စည်းမျဉ်းများအတိုင်း ပြုမူနိုင်ကြပါက၊ ဘုရားသခင်၏ သတ်မှတ်ချက်များကို ၎င်းတို့ ဖြည့်ဆည်းနေကြခြင်း ဖြစ်သည်။ ယင်းသည် အသိစိတ်နှင့် ဆင်ခြင်တုံတရား စံနှုန်းထက် သာ၍ မြင့်မားပေသည်။ လူအချို့က၊ ‘လူကို ဘုရားသခင်က ဖန်ဆင်းထားခြင်း ဖြစ်သည်။ ဘုရားသခင်သည် ကျွန်ုပ်တို့အား အသက်၏ ထွက်သက်ဝင်သက်ကို ပေးခဲ့ပြီး၊ ကျွန်ုပ်တို့ကို ထောက်ပံ့၊ အားဖြစ်စေပြီး၊ အရွယ်ရောက်သူများအဖြစ် ကြီးထွားစေသည်မှာ ဘုရားသခင် ဖြစ်ပါသည်။ အသိစိတ်နှင့် ဆင်ခြင်တုံတရားရှိသည့် လူများသည် မိမိတို့ကိုယ်ကိုယ် သို့မဟုတ် စာတန်အတွက် အသက်မရှင်နိုင်ကြပါ။ ၎င်းတို့သည် ဘုရားသခင်အတွက် အသက်ရှင်သင့်ပြီး၊ မိမိတို့တာဝန်ကို လုပ်ဆောင်သင့်ကြသည်’ဟု ဆိုကြသည်။ ဤသည်မှာ မှန်သော်လည်း၊ ယင်းမှာ ကျယ်ပြန့်သည့် အောက်ခံဘောင်တစ်ခု၊ အကြမ်းဖျင်း ပုံကြမ်းတစ်ခုသာ ဖြစ်သည်။ အမှန်တွင် ဘုရားသခင်အတွက် မည်သို့ အသက်ရှင်ရမည်ဆိုသည်နှင့်ဆိုင်သော အသေးစိတ်အချက်များအတွက်မူ၊ ဤသည်မှာ အသိစိတ်နှင့် ဆင်ခြင်တုံတရားတို့ ပါဝင်ပေသည်။ ထို့ကြောင့် အကြင်သူသည် ဘုရားသခင်အတွက် မည်သို့ အသက်ရှင်သနည်း။ (အဖန်ဆင်းခံတစ်ဦး လုပ်ဆောင်သင့်သည့် တာဝန်ကို ကောင်းစွာ လုပ်ဆောင်ရန် ဖြစ်ပါသည်။) မှန်၏။ ယခု၊ သင်တို့ လုပ်ဆောင်သမျှသည် လူ၏ တာဝန်ကို ဖြည့်ဆည်းရန် ဖြစ်သော်လည်း အမှန်တွင်၊ မည်သူ့အတွက် သင်တို့ လုပ်ဆောင်နေခြင်း ဖြစ်သနည်း။ (ဘုရားသခင်အတွက် ဖြစ်ပါသည်။) ဘုရားသခင်အတွက် ဖြစ်သည်။ သူနှင့် ပူးပေါင်းဆောင်ရွက်ခြင်း ဖြစ်သည်။ သင်တို့ကို ဘုရားသခင် ပေးထားသည့် စေခိုင်းချက်တာဝန်မှာ သင်တို့၏ တာဝန်ဖြစ်သည်။ ထိုအရာကို သူက စီမံထားသည်၊ ကြိုတင်သတ်မှတ်ကာ အုပ်စိုးထားပေသည်။ သို့မဟုတ် တစ်နည်းအားဖြင့်၊ သင့်ထံ ဤအလုပ်တာဝန်ကို ပေးထားပြီး သင့်ကို ထိုအလုပ်တာဝန်အား ပြီးစီးစေချင်သူမှာ ဘုရားသခင်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်) အသိစိတ်နဲ့ လူ့သဘာဝရှိခြင်းက ဘာကိုဆိုလိုတယ်ဆိုတာ ဘုရားနှုတ်ကပတ်တော်ကနေ မင်ဟွေနားလည်သွားတယ်။ သူက ဖန်ဆင်းခံတစ်ယောက် ဖြစ်တယ်။ သူရှူတဲ့ ဝင်သက်ထွက်သက်တစ်ခုစီတိုင်းကို ဘုရားက ပေးတာဖြစ်တယ်။ သူပိုင်ဆိုင်သမျှအားလုံးကို ဘုရားက ပံ့ပိုးပေးတာဖြစ်တယ်။ ဒီနေ့အထိ သူ အသက်ရှင်နိုင်တာက ဘုရားရဲ့ အချုပ်အခြာအာဏာနဲ့ ပံ့ပိုးမှုနဲ့ မကင်းနိုင်ဘူး။ ဒီနှစ်တွေအားလုံးမှာ ဘုရားသခင်ကို ယုံကြည်ပြီး ဘုရားနှုတ်ကပတ်တော်များစွာရဲ့ ရေလောင်းခြင်း၊ ပံ့ပိုးခြင်းကို သူ ခံစားခဲ့ရတယ်။ သူ့မှာ တကယ်ပဲ အသိစိတ်နဲ့ ဆင်ခြင်တုံတရားနည်းနည်းရှိရင် ဘုရားရဲ့ ချစ်ခြင်းကို ပြန်ပေးဆပ်ဖို့ သူ့တာဝန်ကို ကောင်းကောင်းထမ်းဆောင်သင့်ပါတယ်။ သူ့ရဲ့ ကိုယ်ပိုင်ကိစ္စတွေကိုပဲ အရေးစိုက်နေပြီးတော့ သူ့မိသားစုအတွက်၊ သူ့မိဘ၊ သူ့ကလေးတွေအတွက်ပဲ အသက်ရှင်မနေသင့်ဘူး။ ဒါဆိုရင် အသိတရားလုံးဝမရှိတဲ့ အဓိပ္ပာယ်ပဲ။ အခု သူ့ရဲ့ အစ်ကိုနဲ့အစ်မက သူ့အမေကို စောင့်ရှောက်နေပါတယ်။ သူ အိမ်မှာရှိသည်ဖြစ်စေ၊ မရှိသည်ဖြစ်စေ သူတို့က စောင့်ရှောက်မှာပါ။ နောက်နေ့တွေမှာ မင်ဟွေက ဘုရားကို ဆုတောင်းပြီး ဘုရားရဲ့ စီစဉ်ညွှန်ကြားမှုနဲ့ အစီအစဉ်ကို နာခံလိုစိတ်ရှိနေခဲ့တယ်။ သူ့တာဝန်ကို ထမ်းဆောင်လိုစိတ်ရှိခဲ့တယ်။

၂၀၂၃ခုနှစ်၊ ဖေဖော်ဝါရီလမှာ မင်ဟွေက ရဲတွေစောင့်ကြည့်နေတာကနေ ရုန်းထွက်ပြီး သူ့တာဝန်ကိုထမ်းဆောင်ဖို့ အိမ်ကနေ ထွက်ခဲ့တယ်။ နောက်ဆုံးမှာ သူက ညီအစ်ကိုမောင်နှမတွေနဲ့ ပြန်ဆုံစည်းခဲ့ပြီး သူ့စိတ်နှလုံးမှာ ပြောပြလို့မရတဲ့ စိတ်လှုပ်ရှားမှုတစ်ခု နှိုးကြွသွားခဲ့တယ်။ တစ်နေ့မှာ ဆောင်းပါးတိုတစ်ခုကို သူ ဖတ်တယ်။ အမေဖြစ်သူက နေမကောင်းဖြစ်တာကို ကြားတော့ အစားစရာတချို့နဲ့ အမေကို သွားကြည့်တဲ့ သက်လတ်ပိုင်းအမျိုးသမီးတစ်ယောက်အကြောင်းပေါ့။ ဒီအမျိုးသမီးက သူ့အမေကို သူ့အိမ်ဆီ အရမ်းကိုခေါ်ခဲ့ချင်ပြီး သူ့အမေကို သုံးလေးရက် စောင့်ရှောက်ချင်တယ်။ ဒါပေမဲ့ အခြေအနေက မပေးဘူး။ သူလုပ်နိုင်သမျှက သူ့အမေကို ရင်းနှီးတဲ့စကားနည်းနည်းပြောတာပဲ။ မင်ဟွေက သူကိုယ်တိုင်ရဲ့အမေအကြောင်း မစဉ်းစားဘဲ မနေနိုင်ဘူး။ သူ့အသံက မျက်ရည်တွေနဲ့ ထစ်ဆို့လာတယ်။ မင်ဟွေနဲ့ တွဲလုပ်တဲ့ အစ်မက ဒါကိုမြင်တော့ ပြောင်နောက်ပြီး ပြောတယ်။ “ဘာဖြစ်တာလဲ။ ဒီဆောင်းပါးကြောင့် နင့်စိတ်ထဲမှာ ခံစားသွားရလို့လား” တဲ့။ အဲဒီအချိန်မှာ မင်ဟွေက အဲဒီအစ်မကို စကားပြန်မပြောနိုင်ဘူး။ သူ့အမေက ဘီးတပ်ကုလားထိုင်မှာထိုင်ပြီး သူ့မျက်နှာကို တွေ့ရဖို့ မျှော်လင့်နေတဲ့ မြင်ကွင်းကို သူမြင်လိုက်ရသလိုပဲ။ ဒီဖြစ်ရပ်ကြောင့် သူ့မျက်လုံးတွေကနေ မျက်ရည်တွေ မရည်ရွယ်ဘဲ လျှံထွက်လာတယ်။ ငယ်ငယ်ကတည်းက သူ့ကို သူ့အမေက အများကြီး စိတ်ပူခဲ့ရတယ်။ ဘုရားသခင်ကို သူယုံကြည်ပြီးတော့ ကွန်မြူနစ်ပါတီက ဆက်တိုက်ဖိနှိပ်တာကြောင့် နှစ်ခါ အဖမ်းခံရပြီး ထောင်ကျတယ်။ သူ့အမေက သူ့ကြောင့် ခဏခဏ စိတ်သောကရောက်နေရတယ်။ သူ့အတွက် သူ့အမေက အကြိမ်မရေမတွက်နိုင်လောက်အောင် စိတ်ပူခဲ့ရပြီး ပြောပြလို့မရတဲ့ မျက်ရည်တွေ ကျခဲ့ရတယ်။ သူ့အမေနေမကောင်းဖြစ်တာက သူ့ကြောင့်တောင် ဖြစ်ချင်ဖြစ်နိုင်တယ်။ အခု သူ့အမေက သူပြုစုတာကို လိုအပ်တဲ့အချိန်မှာ သူက သူ့အမေကို စွန့်ပစ်ပြီး တာဝန်ထမ်းဆောင်ဖို့ ထွက်သွားတယ်။ မင်ဟွေက တွေးလေလေ၊ သူ့အမေကို သူအကြွေးတင်တယ်လို့ ခံစားရလေလေဖြစ်ပြီး စပြီးငိုတယ်။ သူက သူ့ရဲ့ချစ်ခင်မှုထဲမှာ ထပ်ပြီးအသက်ရှင်နေတယ်ဆိုတာကို သူသဘောပေါက်လိုက်တယ်။ အဲဒါနဲ့ ဘုရားကို သူ အမြန်ဆုတောင်းတယ်။ “ဘုရားသခင်၊ သမီးက အမေကို စိတ်ပူတဲ့အခြေအနေမှာ ထပ်ပြီး အသက်ရှင်နေပါတယ်။ သမီးရဲ့ စိတ်နှလုံးကို ကာကွယ်ပြီး စာတန်ရဲ့ နှောင့်ယှက်ခြင်းမရှိဘဲနဲ့ လူတွေ၊ အကြောင်းကိစ္စတွေကို ကိုယ်တော့်နှုတ်ကပတ်တော်အပေါ် အခြေခံပြီး ရှုမြင်ခွင့်ပေးတော်မူပါ။ အာမင်” ဆိုပြီးတော့ပေါ့။

နောက်တော့ မင်ဟွေက ဘုရားနှုတ်ကပတ်တော်ကို ဖတ်ပြီး သူ့စိတ်နှလုံးက နည်းနည်းလွတ်မြောက်သွားတယ်။ အနန္တတန်ခိုးရှင် ဘုရားသခင် ပြောသည်မှာ- “သင့်အား ပျိုးထောင်ပေးခြင်းအားဖြင့် သင့်မိဘများက ၎င်းတို့၏ တာဝန်နှင့် ဝတ္တရားကို ဖြည့်ဆည်းပေးနေခြင်းသာဖြစ်သည်။ ဤသည်မှာ အခမဲ့ဖြစ်သင့်သည်။ အပေးအယူ မဖြစ်သင့်ပေ။ ထို့ကြောင့် သင်သည် ၎င်းတို့အား နစ်နာကြေးပေးရန် စိတ်ကူးဖြင့် သင့်မိဘများကို ချဉ်းကပ်ရန်၊ သို့မဟုတ် ၎င်းတို့နှင့် သင်၏ ဆက်ဆံရေးကို ကိုင်တွယ်ရန် မလိုအပ်ပေ။ သင်က ဤအယူအဆအတိုင်း သင့်မိဘများအား တကယ်ကို ဆက်ဆံလျှင်၊ ပြန်လည်ပေးဆပ်လျှင်၊ ၎င်းတို့နှင့် သင်၏ဆက်ဆံရေးအား ကိုင်တွယ်လျှင် ဤသည်မှာ လူသားမဆန်ပေ။ တစ်ချိန်တည်းတွင် ယင်းကြောင့် သင်သည် သင်၏ဇာတိပကတိ ခံစားချက်များ၏ ကန့်သတ်ခြင်းနှင့် ချည်နှောင်ခြင်းကို ခံရဖို့များသည်။ ဤရစ်ပတ်မှုများမှ လွတ်မြောက်ရန် သင့်အတွက် ခက်ခဲလိမ့်မည်။ သင်လမ်းပင်ပျောက်နိုင်သည့် အတိုင်းအတာအထိ ဖြစ်သည်။ သင့်မိဘများက သင်၏ ကြွေးရှင်များမဟုတ်။ ထို့ကြောင့် ၎င်းတို့၏ မျှော်မှန်းချက်များအားလုံးကို အကောင်အထည်ဖော်ရန် သင့်၌ ဝတ္တရားမရှိပေ။ သင်သည် ၎င်းတို့၏ မျှော်မှန်းချက်များအတွက် ဒကာခံရန် ဝတ္တရားမရှိပေ။ ဆိုလိုသည်မှာ ၎င်းတို့တွင် ကိုယ့်ကိုယ်ပိုင်မျှော်မှန်းချက်များနှင့်ကိုယ် ရှိနိုင်သည်။ သင့်တွင် ကိုယ်ပိုင်ရွေးချယ်မှုများရှိသည်။ ပြီးလျှင် ဘုရားသခင်က သင့်အတွက် ပြင်ဆင်ပေးသည့် ဘဝလမ်းကြောင်းနှင့် ကံကြမ္မာရှိသည်။ ယင်းတို့သည် သင့်မိဘများနှင့် သက်ဆိုင်ခြင်းမရှိပေ။ ထို့ကြောင့် သင့်မိဘက ‘မင်းက သားသမီးဝတ်မကျေပွန်သည့် သားသမီးဖြစ်သည်။ ငါ့ကို နှစ်ပေါင်းများစွာ ကြာအောင် ပြန်လာမတွေ့ခဲ့။ ပြီးလျှင် မင်းငါ့ကို ဖုန်းမခေါ်သည်မှာ ရက်ပေါင်းများစွာ ရှိနေပြီဖြစ်သည်။ ငါ့မှာ နေထိုင်မကောင်းသည့်အပြင် ပြုစုစောင့်ရှောက်မည့်သူ တစ်ဦးမျှ မရှိပါ။ ငါမင်းကို ပျိုးထောင်ပေးခဲ့သည်မှာ အလကားဖြစ်ရလေသည်။ မင်းက တကယ်ကို စာနာစိတ်မရှိသည့် ကျေးဇူးကန်းသည့်သူ၊ ကျေးဇူးမတင်တတ်သည့် သားသမီးတစ်ဦးဖြစ်သည်’ ဟု ဆိုသောအခါ၌ သင်က ‘သင့်မိဘများက သင်၏ ကြွေးရှင်များမဟုတ်’ ဆိုသည့် သမ္မာတရားကို နားမလည်လျှင် ဤစကားများအား ကြားရခြင်းသည် သင်၏ နှလုံးသို့ ဓါးဖြင့်ထိုးသကဲ့သို့ နာကျင်လိမ့်မည်။ ပြီးလျှင် သင်သည် လိပ်ပြာမလုံသကဲ့သို့ ခံစားရမည်။ ဤစကားလုံးတိုင်းက သင့်စိတ်နှလုံး၌ စွဲနေလိမ့်မည်ဖြစ်ပြီး သင့်မိဘကို ရင်ဆိုင်ဖို့ ရှက်ရွံ့စေလိမ့်မည်။ သင့်မိဘအပေါ် အကြွေးတင်သည်ဟု ခံစားရပြီး ၎င်းတို့အပေါ် အပြစ်များစွာရှိသည်ဟု ခံစားရမည်။ သင်သည် စာနာစိတ်မရှိသော ကျေးဇူးကန်းသူဟု သင့်မိဘများက ဆိုသောအခါ သင်သည် ‘သူတို့ပြောသည်မှာ လုံးဝ မှန်သည်။ သူတို့က ငါ့ကို ဤအရွယ်အထိ ပျိုးထောင်ပေးခဲ့သည်။ ငါ့ကြောင့် သူတို့ကောင်းစားခြင်း မရှိခဲ့ပါ။ ယခု သူတို့က နေမကောင်းဖြစ်နေသည်။ ပြီးလျှင် သူတို့ အိပ်ရာနားမှာ ငါနေပြီး သူတို့ကို ပြုစု၍ အဖော်ပြုပေးနိုင်ဖို့ သူတို့က မျှော်လင့်ကြသည်။ သူတို့၏ ကြင်နာမှုကို ပြန်ပေးဆပ်ဖို့ ငါ့ကို လိုအပ်ခဲ့သော်လည်း ငါက မရှိခဲ့ပါ။ ငါက တကယ်ကို စာနာစိတ်မရှိသည့် ကျေးဇူးကန်းသူတစ်ဦးဖြစ်သည်’ ဟု အမှန်တကယ် ခံစားရမည်။ သင်သည် သင့်ကိုယ်သင် စာနာစိတ်မရှိသည့် ကျေးဇူးကန်းသူဟု အမျိုးအစားသတ်မှတ်လိမ့်မည်။ ဤသည်မှာ ကျိုးကြောင်းသင့်သလော။ သင်သည် စာနာစိတ်မရှိသည့် ကျေးဇူးကန်းသူဖြစ်သလော။ သင်သည် သင့်တာဝန်ကို အခြားတစ်နေရာ၌ ထမ်းဆောင်ရန် အိမ်မှ မထွက်ခွာဘဲ သင့်မိဘများအနီးတွင် နေခဲ့လျှင် ၎င်းတို့ နေမကောင်းဖြစ်ခြင်းကို သင်တားဆီးနိုင်ခဲ့မည်လော။ (မတားဆီးနိုင်ပါ။) သင့်မိဘများအသက်ရှင်မည်လော၊ သေမည်လောဆိုသည်ကို သင်ထိန်းချုပ်နိုင်သလော။ ၎င်းတို့ ချမ်းသာမည်လော၊ ဆင်းရဲမည်လောဆိုသည်ကို သင်ထိန်းချုပ်နိုင်သလော။ (မထိန်းချုပ်နိုင်ပါ။) သင့်မိဘများက မည်သည့်ရောဂါကို ရသည်ဖြစ်စေ ယင်းမှာ ၎င်းတို့သည် သင့်အား ပျိုးထောင်ခြင်းကြောင့် အလွန်မောပန်းသောကြောင့်၊ သို့မဟုတ် ၎င်းတို့က သင့်အား သတိရသောကြောင့် ဖြစ်မည်မဟုတ်ပေ။ အထူးသဖြင့် ၎င်းတို့သည် သင့်ကြောင့် ထိုအကြီးစားဖြစ်သော၊ ဆိုးဝါးသော၊ သေစေနိုင်သော ရောဂါတစ်ခုခုကို ကူးစက်မည်မဟုတ်ပေ။ ယင်းသည် ၎င်းတို့၏ ကံကြမ္မာဖြစ်ပြီး သင်နှင့် လုံးဝ မသက်ဆိုင်ပေ။ သင်က မည်မျှ သားသမီးဝတ်ကျေပွန်ပါစေ သင်အစွမ်းဆောင်နိုင်ဆုံးမှာ ၎င်းတို့၏ ဇာတိပကတိ ဒုက္ခနှင့် ဝန်ထုပ်ဝန်ပိုးကို အနည်းငယ်လျှော့ချဖို့ဖြစ်သည်။ သို့သော် ၎င်းတို့သည် မည်သည့်အချိန်၌ ဖျားနာသည်၊ မည်သည့်ရောဂါ ကူးစက်သည်၊ မည်သည့်အချိန်တွင် သေသည်၊ မည်သည့်နေရာတွင် သေသည်တို့အတွက်မူ ဤအရာများသည် သင်နှင့် တစ်ခုခုသက်ဆိုင်ခြင်းရှိသလော။ မရှိပေ။ သင်က သားသမီးဝတ်ကျေပွန်လျှင်၊ သင်က စာနာစိတ်ကင်းမဲ့သော ကျေးဇူးကန်းသူတစ်ယောက် မဟုတ်လျှင်၊ ထို့အပြင် သင်က ၎င်းတို့နှင့်အတူ တစ်နေကုန် နေထိုင်ပြီး ၎င်းတို့အား ကြည့်ရှုစောင့်ရှောက်လျှင် ၎င်းတို့သည် ဖျားနာခြင်းမရှိမည်လော။ ၎င်းတို့သည် မသေဘဲ နေမည်လော။ ၎င်းတို့သည် ဖျားနာဖို့ရှိသည်ဆိုလျှင် မည်သို့ပင်ဖြစ်စေ ဖျားနာလိမ့်မည်သာဖြစ်သည် မဟုတ်လော။ ၎င်းတို့သည် သေတော့မည်ဆိုလျှင် မည်သို့ပင်ဖြစ်စေ သေမည်မဟုတ်လော။ ဤသို့ မဟုတ်သလော။...သင့်မိဘများက သင့်အား စာနာစိတ်ကင်းမဲ့သော ကျေးဇူးကန်းသူဟု ခေါ်သည်ဖြစ်စေ အနည်းဆုံးအနေဖြင့် သင်သည် ဖန်ဆင်းရှင်ရှေ့တွင် ဖန်ဆင်းခံတစ်ဦး၏ တာဝန်ကို ထမ်းဆောင်နေခြင်း ဖြစ်သည်။ သင်သည် ဘုရားသခင်၏ အမြင်တွင် စာနာစိတ်ကင်းမဲ့သော ကျေးဇူးကန်းသူတစ်ယောက် မဖြစ်သရွေ့ လုံလောက်ပြီဖြစ်သည်။ လူတို့ပြောသည့်အရာက အရေးမကြီးပေ။ သင်နှင့်ပတ်သက်ပြီး သင့်မိဘများက ပြောသည့်အရာသည် သေချာပေါက် မှန်ကန်ခြင်းမဟုတ်ပေ။ ၎င်းတို့ပြောသည့်အရာသည်လည်း အသုံးမဝင်ပေ။ သင်သည် ဘုရားနှုတ်ကပတ်တော်ကို အခြေပြုချက်အဖြစ် ယူဖို့ လိုအပ်သည်။ သင်က ပြည့်စုံလုံလောက်သော ဖန်ဆင်းခံတစ်ယောက်ဖြစ်သည်ဟု ဘုရားသခင်က ဆိုလျှင် လူတို့က သင့်အား စာနာစိတ်ကင်းမဲ့သော ကျေးဇူးကန်းသူဟု ခေါ်သည်က အရေးမပါပေ။ ၎င်းတို့က မည်သည့်အရာကိုမျှ မဖြစ်မြောက်နိုင်ပေ။ လူတို့သည် ၎င်းတို့၏ အသိစိတ်၏ သက်ရောက်မှုကြောင့်၊ သို့မဟုတ် သမ္မာတရားကို ၎င်းတို့ နားမလည်ဘဲ ၎င်းတို့၏ ဝိညာဉ်ရင့်ကျက်မှုက သေးငယ်သောအခါ၌ ထိခိုက်ခံရမည်ဖြစ်ခြင်းသာ ဖြစ်သည်။ ပြီးလျှင် ၎င်းတို့သည် အနည်းအကျဉ်း စိတ်မကြည်မလင်ဖြစ်ကာ အနည်းငယ် စိတ်ဓာတ်ကျလိမ့်မည်။ သို့သော် ဘုရားရှေ့သို့ ၎င်းတို့ ပြန်လာသောအခါ ဤအရာအားလုံး ပြေလည်သွားလိမ့်မည်။ ၎င်းတို့အတွက် ပြဿနာဖြစ်လိမ့်မည် မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၇)) မင်ဟွေက စိတ်နှလုံးထဲမှာ ဘုရားကို ကျေးဇူးတင်ခဲ့တယ်။ “သင့်မိဘများက သင်၏ ကြွေးရှင်များမဟုတ်” ဆိုတဲ့ သမ္မာတရားကို ဘုရားသခင်က ရှင်းရှင်းလင်းလင်း မိတ်သဟာယမပြုခဲ့ရင် သူ့မိဘတွေက သူ့ကို မွေးခဲ့တဲ့အတွက်၊ သူ့ကို ပညာရေးပံ့ပိုးပေးဖို့ အရမ်းကို ဒုက္ခခံခဲ့ပြီး သူ့ကို အရမ်း စိတ်ပူခဲ့တဲ့အတွက် သူ့ကို ပျိုးထောင်တဲ့နေရာမှာ သူတို့ပြခဲ့တဲ့ ကြင်နာမှုက ဘယ်အရာမဆိုထက် ပိုကြီးတယ်၊ ဒီအတွက် သူအရွယ်ရောက်တာနဲ့ သူတို့ကို ပြန်ပေးဆပ်သင့်တယ်ဆိုပြီး အမြဲတမ်း ယုံကြည်နေခဲ့မှာပဲ။ သူက ဒီလိုမလုပ်နိုင်ရင် သူ့အသိတရားက သူ့ကို အရမ်းအပြစ်တင်မယ်။ သူများတွေက သူ့ကို ကျေးဇူးမသိတတ်ဘူး၊ သားသမီးဝတ်မကျေဘူးလို့ ပြောကြမယ်။ ဒီနှစ်တွေမှာ သူက အိမ်မှာရှိခဲ့ရင် သူ့အဖေ နေမကောင်းဖြစ်တော့ ကောင်းကောင်းစောင့်ရှောက်နိုင်မှာပဲ၊ သူ့အမေက သူ့အတွက် အရမ်းစိတ်ပူနေမှာမဟုတ်ဘူးဆိုပြီး သူ ယုံကြည်ခဲ့တယ်။ အဲဒါဆိုရင် သူ့အမေက ရောဂါစဖြစ်လာမှာမဟုတ်တာမျိုး ဖြစ်ကောင်းဖြစ်နိုင်တယ်။ သူ့အမေရဲ့ ရောဂါက သူနဲ့သက်ဆိုင်တယ်လို့ သူ အမြဲတွေးခဲ့တယ်။ အခု ဒီလို ပြောထားတဲ့ ဘုရားနှုတ်ကပတ်တော်ကို သူဖတ်ပါတယ်။ “သင့်မိဘများအသက်ရှင်မည်လော၊ သေမည်လောဆိုသည်ကို သင်ထိန်းချုပ်နိုင်သလော။ ၎င်းတို့ ချမ်းသာမည်လော၊ ဆင်းရဲမည်လောဆိုသည်ကို သင်ထိန်းချုပ်နိုင်သလော။ (မထိန်းချုပ်နိုင်ပါ။) သင့်မိဘများက မည်သည့်ရောဂါကို ရသည်ဖြစ်စေ ယင်းမှာ ၎င်းတို့သည် သင့်အား ပျိုးထောင်ခြင်းကြောင့် အလွန်မောပန်းသောကြောင့်၊ သို့မဟုတ် ၎င်းတို့က သင့်အား သတိရသောကြောင့် ဖြစ်မည်မဟုတ်ပေ။ အထူးသဖြင့် ၎င်းတို့သည် သင့်ကြောင့် ထိုအကြီးစားဖြစ်သော၊ ဆိုးဝါးသော၊ သေစေနိုင်သော ရောဂါတစ်ခုခုကို ကူးစက်မည်မဟုတ်ပေ။ ယင်းသည် ၎င်းတို့၏ ကံကြမ္မာဖြစ်ပြီး သင်နှင့် လုံးဝ မသက်ဆိုင်ပေ။” လူတိုင်းရဲ့ ကံကြမ္မာက ဘုရားလက်ထဲမှာရှိတယ်ဆိုတာ မင်ဟွေ အသိအမှတ်ပြုသွားတယ်။ ဒီဘဝသက်တမ်းမှာ နေမကောင်းဖြစ်တဲ့အချိန်၊ သေတဲ့အချိန်တွေက ဘုရားသခင်က ဟိုးအရင်ကတည်းက စီမံခဲ့တဲ့ အရာတွေပဲ။ ဒီနှစ်တွေမှာ သူက သူ့မိဘတွေနားမှာ အမြဲတမ်းရှိနေခဲ့ရင်တောင် သူတို့ကံကြမ္မာက ပြောင်းလဲမှာ မဟုတ်ဘူး။ နှစ်တိုင်းမှာ သွေးတိုးကြောင့်မို့ ဦးနှောက်သွေးကြောပေါက်ပြီး နှလုံးရောဂါဖြစ်တဲ့၊ နောက်ဆက်တွဲ ဆိုးကျိုးကြောင့် ရုတ်တရက် နေမကောင်းဖြစ်ပြီး သေတဲ့၊ ကိုယ်တစ်ပိုင်းသေတဲ့ရောဂါ ခံစားရတဲ့ သက်ကြီးရွယ်အိုတွေအများကြီးရှိတာကို မင်ဟွေ တွေးမိတယ်။ ဒီလူတွေထဲက တချို့မှာ သူတို့ကို စောင့်ရှောက်ဖို့ စိတ်နှစ်ထားတဲ့ သားသမီးတွေရှိကြတယ်။ ဒါပေမဲ့ သူတို့ စောင့်ရှောက်တာ ဘယ်လောက်ကောင်းပါစေ သူတို့မိဘတွေ နေမကောင်းဖြစ်ပြီး သေတာကို မတားဆီးနိုင်ဘူး။ အများဆုံး သူတို့လုပ်နိုင်တာက သူတို့မိဘတွေကို ဆေးကုဖို့အတွက် ဆေးရုံကို ချက်ချင်းပို့ပေးတာပဲ။ ဒါပေမဲ့ ဆရာဝန်တွေက သူတို့မိဘတွေကို ကုနိုင်၊ မကုနိုင်ဆိုတဲ့အပေါ် သူတို့ ဆုံးဖြတ်ပိုင်ခွင့်မရှိဘူး။ ဒါကို သိတော့ သူ့အမေက ဒီလို နေမကောင်းဖြစ်တာဟာ သူ့ကို သတိရလို့၊ သူ့ကို ပျိုးထောင်ပေးရတာ ပင်ပန်းလို့မဟုတ်ဘူးဆိုတာ မင်ဟွေ ရှင်းရှင်းလင်းလင်း နားလည်သွားတယ်။ ဒါ သူ့အမေရဲ့ ကံကြမ္မာပဲ။ မင်ဟွေ တော်တော်လေးပိုပြီး စိတ်အေးသွားတယ်။

သူ့အမေရဲ့ ရောဂါက သူနဲ့မသက်ဆိုင်ဘူးဆိုတာကို သူ နားလည်ပေမဲ့ သူ့အမေက သူ့အတွက် လုပ်ပေးခဲ့တဲ့အရာတိုင်းကို တွေးမိတာနဲ့၊ အခုသူ့အမေက လေဖြတ်ပြီး စောင့်ရှောက်ဖို့ လိုအပ်ပေမဲ့ သူမရှိနေခဲ့ပုံကို တွေးမိတာနဲ့ တစ်ပြိုင်နက် သူ့စိတ်ထဲမှာ နည်းနည်း အပြစ်တင်ခံရသလို ခံစားမိတယ်။ သူ့အမေအပေါ် အကြွေးတင်တယ်လို့ သူခံစားရတယ်။ နောက် မကြာခင်မှာပဲ ဒီကိစ္စအပေါ် သူ့အမြင်ကို ပြောင်းလဲစေခဲ့တဲ့ ဘုရားနှုတ်ကပတ်တော်နှစ်ပိုဒ်ကို သူ ဖတ်တယ်။ အနန္တတန်ခိုးရှင် ဘုရားသခင် ပြောသည်မှာ- “ဘာသာတရားမရှိသူများ၏ လောကတွင် ‘ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်’ ဟူသည့် ဆိုရိုးစကားတစ်ခုရှိသည်။ ‘သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်’ ဟူသည့် ဤဆိုရိုးစကားလည်း ရှိသည်။ ဤဆိုရိုးစကားများသည် အလွန်ပင် ဟိတ်ဟန်များလှပါတကား။ အမှန်တကယ်တွင် ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်ဟူသည့် ပထမဆိုရိုးစကားက ပြောသော ဖြစ်ရပ်သည် အမှန်ပင် တည်ရှိသည်။ ဤသည်တို့မှာ အမှန်တရားများဖြစ်သည်။ သို့ရာတွင် ယင်းတို့သည် တိရစ္ဆာန်လောက၏ ဖြစ်ရပ်များသာဖြစ်သည်။ သက်ရှိသတ္တဝါအမျိုးမျိုးအတွက် ဘုရားသခင်က ချမှတ်ခဲ့သော နိယာမတစ်မျိုးသာဖြစ်သည်။ ပြီးလျှင် လူသားများအပါအဝင် သက်ရှိသတ္တဝါမျိုးစုံ လိုက်နာသော နိယာမဖြစ်သည်။ သက်ရှိသတ္တဝါမျိုးစုံက ဤနိယာမကို လိုက်နာသည်ဆိုသည့်အချက်က သက်ရှိသတ္တဝါအားလုံးကို ဘုရားသခင်က ဖန်ဆင်းခဲ့ကြောင်းကို ထင်ရှားစေသည်။ မည်သည့်သက်ရှိသတ္တဝါကမျှ ဤနိယာမကို မချိုးဖျက်နိုင်သလို မည်သည့်သက်ရှိသတ္တဝါကမျှ မကျော်လွန်နိုင်ပေ။ ခြင်္သေ့နှင့် ကျားတို့ကဲ့သို့သော အတော်အတန် ရက်စက်သော အသားစားသတ္တဝါများသည်ပင် ၎င်းတို့၏ ကလေးများကို ပြုစုပျိုးထောင်ပြီး အရွယ်မရောက်မီတွင် ကလေးများကို မကိုက်ပေ။ ဤသည်မှာ တိရစ္ဆာန် ဗီဇစိတ်ဖြစ်သည်။ ၎င်းတို့သည် မည်သည့်မျိုးစိတ်ဖြစ်ပါစေ၊ ရက်စက်သည်ဖြစ်စေ၊ ကြင်နာသည်ဖြစ်စေ၊ သိမ်မွေ့နူးညံ့သည်ဖြစ်စေ တိရစ္ဆာန်အားလုံးက ဤဗီဇစိတ်ကို ပိုင်ဆိုင်သည်။ လူသားများအပါအဝင် သတ္တဝါမျိုးစုံတို့သည် ဤဗီဇစိတ်နှင့် နိယာမကို လိုက်နာခြင်းအားဖြင့်သာ ဆက်လက်၍ မျိုးပွားပြီး ရှင်သန်နိုင်သည်။ ၎င်းတို့က ဤနိယာမကို မလိုက်နာလျှင်၊ သို့မဟုတ် ဤနိယာမနှင့် ဗီဇစိတ်မရှိလျှင် မျိုးပွားပြီး ရှင်သန်နိုင်မည်မဟုတ်ပေ။ ဇီဝကွင်းဆက်က တည်ရှိမည်မဟုတ် ဤကမ္ဘာလည်း တည်ရှိမည်မဟုတ်ပေ။ ဤသည်မှာ မမှန်သလော။ (မှန်ပါသည်။) ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်ခြင်း၊ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်ခြင်းက တိရစ္ဆာန်လောကသည် ဤနိယာမမျိုးကို လိုက်နာကြောင်းကို အတိအကျ ထင်ရှားစေသည်။ သက်ရှိသတ္တဝါ အမျိုးအစားအားလုံးတို့တွင် ဤဗီဇစိတ်ရှိသည်။ ကလေးများမွေးပြီးသည်နှင့် ၎င်းတို့သည် အရွယ်မရောက်မီအထိ ထိုမျိုးစိတ်များ၏ အမများ၊ သို့မဟုတ် အထီးများ၏ ဂရုစိုက်ခြင်း၊ ပြုစုပျိုးထောင်ခြင်းကို ခံရသည်။ သက်ရှိသတ္တဝါမျိုးစုံသည် ၎င်းတို့၏ ကလေးများအပေါ် ၎င်းတို့၏တာဝန်များနှင့် ဝတ္တရားများကို ဖြည့်ဆည်းနိုင်ကြပြီး တာဝန်ကျေပွန်စွာနှင့် တာဝန်သိတတ်စွာဖြင့် နောက်မျိုးဆက်ကို ပျိုးထောင်နိုင်ကြသည်။ ဤသည်မှာ လူသားများအတွက် ပို၍ပင် မှန်ကန်သင့်သည်။ လူသားများကို လူသားမျိုးနွယ်က ပိုမိုအဆင့်မြင့်သော တိရစ္ဆာန်အဖြစ် ခေါ်ဆိုကြသည်။ ၎င်းတို့သည် ဤနိယာမကို မလိုက်နာနိုင်လျှင်၊ ဤဗီဇစိတ်ကင်းမဲ့လျှင် လူသားများသည် တိရစ္ဆာန်များထက် နိမ့်ကျသည် မဟုတ်လော။ ထို့ကြောင့် သင့်မိဘများက သင့်အား ပျိုးထောင်စဉ်တွင် သင့်အား မည်မျှပြုစုပျိုးထောင်ပေးပါစေ၊ သင့်အပေါ် ၎င်းတို့၏ တာဝန်ကို မည်မျှဖြည့်ဆည်းပါစေ ၎င်းတို့သည် ဖန်ဆင်းခံလူသား၏ စွမ်းရည်နယ်ပယ်အတွင်း၌ ၎င်းတို့လုပ်သင့်သည့်အရာကို လုပ်ဆောင်နေခြင်းသာဖြစ်သည်။ ဤသည်မှာ ၎င်းတို့၏ ဗီဇစိတ်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၇)) “အပြင်ပန်းတွင် သင့်မိဘများက သင်၏ ဇာတိပကတိ အသက်ကို မွေးဖွားပေးခဲ့သည့်ပုံစံရပြီး သင့်အား အသက်ကိုပေးသည်မှာ သင့်မိဘများဖြစ်သည့် ပုံပေါက်ရှိသည်။ သို့သော် ဤအရာကို ဘုရားသခင်၏ အမြင်ရှုထောင့်မှလည်းကောင်း၊ ဤအမှုကိစ္စ၏ အရင်းအမြစ်မှလည်းကောင်း ကြည့်လျှင် သင်၏ ဇာတိပကတိအသက်ကို သင့်မိဘများက သင့်အားပေးခြင်းမဟုတ်ပေ။ အဘယ်ကြောင့်ဆိုသော် လူတို့သည် အသက်ကို မဖန်တီးနိုင်သောကြောင့် ဖြစ်သည်။ ရိုးရှင်းစွာဆိုရလျှင် မည်သူကမျှ လူ၏ ဇီဝအသက်ကို မဖန်တီးနိုင်ပေ။ လူတစ်ယောက်ချင်းစီ၏ အသွေးအသားက လူတစ်ယောက်ဖြစ်လာနိုင်သည့် အကြောင်းရင်းမှာ ထိုဇီဝအသက်ရှိသောကြောင့်ဖြစ်သည်။ လူ၏အသက်သည် ဤဇီဝအသက်တွင် တည်ရှိသည်။ ပြီးလျှင် ယင်းသည် သက်ရှိလူတစ်ယောက်၏ လက္ခဏာဖြစ်သည်။ လူတို့၌ ဤဇီဝအသက်နှင့် အသက်တို့ရှိပြီး ဤအရာများ၏ အရင်းအမြစ်နှင့် ဇာစ်မြစ်မှာ ၎င်းတို့မိဘများမဟုတ်ပေ။ လူတို့အား ၎င်းတို့မိဘများက ၎င်းတို့ကို မွေးဖွားသည့်နည်းဖြင့် ဖြစ်ပေါ်စေခြင်းသာ ဖြစ်သည်။ အရင်းအမြစ်ကို ကြည့်လျှင် ဤအရာများကို လူတို့အားပေးသည်မှာ ဘုရားသခင်ဖြစ်သည်။ ထို့ကြောင့် သင့်မိဘများသည် သင့်ဘဝ၏ အရှင်သခင်များမဟုတ်ပေ။ သင့်ဘဝ၏ အရှင်သခင်သည် ဘုရားသခင်ဖြစ်သည်။ ဘုရားသခင်က လူသားမျိုးနွယ်ကို ဖန်ဆင်းသည်။ လူသားမျိုးနွယ်၏ အသက်များကို ဖန်ဆင်းပြီး သူသည် လူသားမျိုးနွယ်အား လူ့အသက်၏ အရင်းအမြစ်ဖြစ်သော အသက်၏ ဇီဝအသက်ကို ပေးသည်။ ထို့ကြောင့် ‘သင့်မိဘများသည် သင့်ဘဝ၏ အရှင်သခင်မဟုတ်’ ဆိုသည့် စာကြောင်းသည် နားလည်ရန် မလွယ်ကူသလော။ သင်၏ ဇီဝအသက်ကို သင့်မိဘများက ပေးခဲ့ခြင်းမဟုတ်။ ပြီးလျှင် ထိုဇီဝအသက်က ဆက်လက်၍ တည်ရှိနေခြင်းကို သင့်မိဘများက ပေးသည်ဆိုလျှင် ပို၍ပင် မဟုတ်ပေ။ ဘုရားသခင်က သင့်ဘဝ၏ နေ့စဉ်နေ့တိုင်းကို ကြည့်ရှုစောင့်ရှောက်ပြီး အုပ်စိုးသည်။ သင့်ဘဝ၏ နေ့စဉ်နေ့ရက်တိုင်းက မည်သို့ဖြစ်သည်၊ တစ်ရက်ချင်းစီက ပျော်ရွှင်ပြီး အဆင်ပြေချောမွေ့ခြင်းရှိမရှိ၊ နေ့စဉ် မည်သူ့ကို သင်တွေ့သည်၊ သို့မဟုတ် နေ့စဉ် မည်သည့်ပတ်ဝန်းကျင်၌ သင်နေသည်ဆိုသည်တို့ကို သင့်မိဘများက မဆုံးဖြတ်နိုင်ပေ။ ဘုရားသခင်က သင့်မိဘများမှတစ်ဆင့် သင့်အား ကြည့်ရှုစောင့်ရှောက်ခြင်းသာ ဖြစ်သည်။ သင့်မိဘများသည် သင့်အား ကြည့်ရှုစောင့်ရှောက်ရန် ဘုရားသခင်က စေလွှတ်သည့်သူများသာဖြစ်သည်။ သင်မွေးဖွားလာသောအခါ သင့်အား အသက်ပေးသူမှာ သင့်မိဘများမဟုတ်ပေ။ ဤသို့ဆိုလျှင် ယခုအထိ အသက်ရှင်စေသည့် အသက်ကို သင့်အားပေးခဲ့သည်မှာ သင့်မိဘများဖြစ်သလော။ မဟုတ်သေးပေ။ သင့်အသက်၏ အရင်းအမြစ်သည် ဘုရားသခင်သာ ဖြစ်ဆဲဖြစ်ပြီး သင့်မိဘများမဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်ကို ဖတ်ပြီးတော့ မင်ဟွေက စိတ်အေးသွားပြီး သက်ပြင်းချလိုက်တယ်။ ဘုရားသခင်ပြောသလိုပဲ။ “ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးသငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်” ဆိုတာ အမှန်တရားပဲ။ ဒါပေမဲ့ ဒီအမှန်တရားက သဘာဝလောကမှာရှိတဲ့ တိရစ္ဆာန်တွေအားလုံးက သူတို့ကလေးတွေကို ပျိုးထောင်ပေးတဲ့ တာဝန်၊ ဝတ္တရားကို ဆောင်ရွက်နေကြတယ်ဆိုတာကိုပဲ သက်သေပြတယ်။ ဒါက သက်ရှိသတ္တဝါအားလုံးအတွက် ဘုရားသခင် ဖော်ထုတ်ခဲ့တဲ့ နိယာမတစ်ခုပဲ။ ရက်စက်တဲ့ ကျား၊ ခြင်္သေ့ဖြစ်နေရင်တောင် သူတို့သားသမီးတွေက ငယ်ပြီး အရွယ်မရောက်သေးတဲ့အချိန်မှာ သူတို့သားသမီးတွေ အမှီအခိုကင်းတဲ့အထိ ကာကွယ်၊ ပျိုးထောင်ပေးဖို့ သူတို့ကိုယ်သူတို့ စိတ်နှစ်ထားကြတယ်။ ဒါက သူတို့အတွက် ဘုရားသခင် ဖန်တီးခဲ့တဲ့ နိယာမဖြစ်ပြီး သူတို့ရဲ့ ဗီဇစိတ်လည်း ဖြစ်တယ်။ လူသားတွေက တခြားတိရစ္ဆာန်တွေထက်ပိုပြီး အဆင့်မြင့်တဲ့ မျိုးစိတ်ဖြစ်တယ်။ စိတ်နှလုံးနဲ့ ဝိညာဉ်ရှိတယ်။ ဒီနိယာမကို ဘယ်လိုလိုက်နာရမယ်ဆိုတာ သူတို့က ပိုပြီးတော့တောင် သိသင့်တယ်။ မိဘတွေက သူတို့သားသမီးတွေအတွက် ဘယ်လိုပေးဆပ်ပါစေ သူတို့တွေက သူတို့တာဝန်၊ ဝတ္တရားကို ဖြည်းဆည်းနေတာသက်သက်ပဲ။ ဒါကို ကြင်နာမှုလို့ လုံးဝ ခေါ်လို့မရဘူး။ မင်ဟွေက “ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးသငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်” ဆိုတာကို အရင်တုန်းက သမ္မာတရားနဲ့မညီတဲ့ ပုံစံနဲ့ နားလည်ခဲ့တယ်ဆိုတာကို သူသတိပြုမိခဲ့တယ်။ ဒါဟာ တိရစ္ဆာန်တွေကတောင် သူတို့ကို ပျိုးထောင်ပေးတဲ့အခါမှာရှိတဲ့ သူတို့မိဘတွေရဲ့ ကြင်နာမှုကို ပြန်ပေးဆပ်ရမယ်ဆိုတာ သိတယ်၊ သူက ဒီလိုမလုပ်နိုင်ရင် တိရစ္ဆာန်တစ်ကောင်ထက်တောင် ပိုဆိုးတဲ့သဘောပဲလို့ သူက ထင်ခဲ့တာပါ။ ဒီလို နားလည်မှုမျိုးက မှားပြီး ဘုရားနှုတ်ကပတ်တော်တွေနဲ့ မညီဘူး။ သူ့မိဘတွေက သူ့ကို မွေးပြီး ပျိုးထောင်ပေးတာ၊ သူ့ကို အစားအစာ၊ အဝတ်အစား၊ ပညာရေးပံ့ပိုးပေးတာတွေအားလုံးက မိဘတွေအနေနဲ့ သူတို့ ဖြည့်ဆည်းသင့်တဲ့ တာဝန်၊ ဝတ္တရားတွေပဲ။ သူ့မိဘတွေအပေါ် အကြွေးတင်တယ်လို့ အမြဲတမ်း မခံစားသင့်ဘူး။ သူတို့ရဲ့ ကြင်နာမှုကို ပြန်ပေးသင့်တယ်လို့ အမြဲတမ်းထင်ဖို့ဆိုတာ ထားလိုက်တော့။ အပေါ်ယံမှာ သူ့မိဘတွေက သူ့ကို မွေးခဲ့ပြီး ပျိုးထောင်ခဲ့တယ်။ ဒါပေမဲ့ ဒါကို ဘုရားသခင်က စီမံခဲ့တာပါ။ မိဘတွေက သူတို့သားသမီးတွေရဲ့ ဘဝတွေကို စောင့်ရှောက်ပြီး အရွယ်ရောက်အောင် ပျိုးထောင်ပေးတယ်။ ဒါပေမဲ့ သူတို့ သားသမီးတွေရဲ့ ကံကြမ္မာတွေ ကောင်းခြင်း၊ ဆိုးခြင်းနဲ့ ပတ်သက်ရင်၊ သူတို့သားသမီးတွေအပေါ်မှာ တချို့အကြောင်းအရာတွေက ဘယ်အချိန်မှာ ဖြစ်မယ်၊ မတော်တဆဖြစ်ရပ်တွေက သူတို့အပေါ် ဘယ်အချိန်မှာ ကျရောက်မယ်ဆိုတာတွေနဲ့ပတ်သက်ရင် ဒါတွေအားလုံးကို သူတို့ မထိန်းချုပ်နိုင်ဘူး။ မင်ဟွေက သူငါးနှစ်၊ ခြောက်နှစ်အရွယ်အချိန်၊ သူ့ထက်နှစ်နှစ်ပိုကြီးတဲ့ သူ့အစ်မနဲ့ မြစ်နားမှာ သွားဆော့ပြီး နက်တဲ့မြောင်းထဲကို မတော်တဆကျသွားတဲ့အချိန်ကို ရုတ်တရက်တွေးမိတယ်။ ရေတွေအများကြီး မျိုချမိပြီး ရေနှစ်တော့မလို ဖြစ်သွားတယ်။ သူ့အစ်မက ငိုရင်းနဲ့ သူ့ကို မြောင်းထဲကနေ ဆွဲထုတ်ခဲ့တယ်။ အဲဒီအချိန်တုန်းက သူက ဘုရားကို မယုံကြည်ပေမဲ့ ဘုရားသခင်ကသာ သူ့ကို စောင့်ရှောက်ပြီး ကာကွယ်မနေဘူးဆိုရင် သူအသက်ရှူတာရပ်ပြီး အသက်ဆုံးရှုံးသွားခဲ့တာ ကြာပြီဖြစ်မှာပဲ။ သူ့မိဘတွေက သူ့ကို ဘယ်လောက်ချစ်ပါစေ၊ သူအသက်ရှင်မလား၊ သေမလားဆိုတဲ့အပေါ် မထိန်းချုပ်နိုင်ဘူး။ သူ ဒီနေ့အထိ အသက်ရှင်နိုင်တာက လုံးဝ ဘုရားရဲ့ ဂရုစိုက်မှုနဲ့ ကာကွယ်မှုရဲ့ ရလဒ်ပဲ။ ဘုရားရဲ့ ချစ်ခြင်းကို ဘယ်လိုပြန်ပေးဆပ်ပြီး ဖန်ဆင်းခံတစ်ယောက်အနေနဲ့ သူ့တာဝန်ကို ထမ်းဆောင်ရမလဲဆိုတာကို စဉ်းစားသင့်တယ်။ ဒါက အသိစိတ်နဲ့ ဆင်ခြင်တုံတရားရှိတဲ့သူတစ်ယောက် လုပ်သင့်တဲ့အရာပါပဲ။

အဲဒီနောက် မကြာခင်မှာ မင်ဟွေက ဒီဘုရားနှုတ်ကပတ်တော်တွေကို ဖတ်ပါတယ်။ “ဖန်ဆင်းရှင်၏ မျက်မှောက်တွင် သင်သည် ဖန်ဆင်းခံတစ်ဦး ဖြစ်သည်။ ဤဘဝတွင် သင် လုပ်ဆောင်သင့်သည့်အရာမှာ သင်၏ မိဘများထံ သင်၏ ဝတ္တရားများကို ဖြည့်ဆည်းခြင်းသာ မဟုတ်ဘဲဖန်ဆင်းခံတစ်ဦးအဖြစ် သင်၏ ဝတ္တရားများနှင့် တာဝန်များကို ဖြည့်ဆည်းရန် ဖြစ်သည်။ သင်သည် သင်၏ မိဘများအတွက် သင်၏ ဝတ္တရားများကို သင်၏ စိတ်ခံစားမှုဆိုင်ရာ လိုအပ်ချက်များ၊ သို့မဟုတ် သင့်အသိစိတ်၏ လိုအပ်ချက်များကို အခြေခံ၍ ၎င်းတို့အတွက် တစ်ခုခု လုပ်ဆောင်ခြင်းအားဖြင့်မဟုတ်ဘဲ ဘုရားနှုတ်ကပတ်တော်များနှင့် သမ္မာတရား စည်းမျဉ်းမျာကို အခြေခံ၍သာ ဖြည့်ဆည်းနိုင်သည်။...လူအချို့က ‘ကိုယ်တော် ပြောပြီးသည့်အရာများအားလုံး အမှန်တရားများ ဖြစ်သော်လည်း ဤသို့ပြုမူဆောင်ရွက်ခြင်းက အလွန် ခံစားမှုကင်းမဲ့သည်ဟု ကျွန်ုပ် ခံစားရသည်။ ကျွန်ုပ်၏ အသိစိတ်က အမြဲ လိပ်ပြာမလုံဖြစ်ရသည်၊ ကျွန်ုပ် မခံနိုင်ပါ’ဟု ပြောကြလိမ့်မည်မှာ အမှန်ဖြစ်၏။ သင် မခံနိုင်လျှင် သင်၏ ခံစားချက်များကိုသာ ဖြည့်ဆည်းလော့။ သင်၏ မိဘများကို အဖော်ပြုပေးကာ သူတို့နံဘေးတွင် နီးနီးကပ်ကပ် နေလော့၊ သူတို့ကို အလုပ်အကျွေးပြုလော့၊ သားသမီးဝတ်ကျေပွန်ပြီး ၎င်းတို့ မှန်သည်ဖြစ်စေ၊ မှားသည်ဖြစ်စေ ၎င်းတို့ ပြောဆိုသည့်အရာကို လုပ်ဆောင်လော့။ ၎င်းတို့၏ အခြွေအရံတစ်ဦးကဲ့သို့ဖြစ်လာပြီး နောက်သို့ ထပ်ကြပ်မကွာလိုက်လော့။ ဤအရာအားလုံး ကိစ္စမရှိပေ။ ဤသို့ဖြင့် မည်သူကမျှ သင့်နောက်ကွယ်တွင် သင့်အကြောင်းကို ဝေဖန်ကဲ့ရဲ့ကြလိမ့်မည်မဟုတ်သကဲ့သို့ သင်၏ ဆွေမျိုးသားချင်းများကပင် သင် မည်မျှ သားသမီးဝတ်ကျေပွန်ကြောင်း ပြောဆိုကြလိမ့်မည်။ သို့ရာတွင် အဆုံး၌ ဆုံးရှုံးမှု ခံစားရမည့် တစ်ဦးတည်းသောသူမှာ သင်ကိုယ်တိုင် ဖြစ်လိမ့်မည်။ သင်သည် သားသမီးဝတ်ကျေပွန်သည့် သားသမီးတစ်ဦးအဖြစ် သင်၏ ဂုဏ်သတင်းကို ထိန်းသိမ်းပြီးဖြစ်သည်။ သင်၏ စိတ်ခံစားချက်ဆိုင်ရာ လိုအပ်ချက်များကို ဖြည့်ဆည်းပြီးဖြစ်ကာ သင်၏ အသိစိတ်က မည်သည့်အခါတွင်မျှ လိပ်ပြာမသန့်ခြင်း မရှိသကဲ့သို့ သင့်မိဘများ၏ ကြင်နာမှုကို သင် ပြန်ဆပ်ပြီးဖြစ်သော်လည်း သင် လျစ်လျူရှုကာ ဆုံးရှုံးခဲ့သည့်အရာတစ်ခု ရှိ၏။ ဤကိစ္စရပ်များအားလုံးကို ဘုရားနှုတ်ကပတ်တော်များအတိုင်း သင်သဘောထားကာ ကိုင်တွယ်ခဲ့ခြင်း မရှိသကဲ့သို့ အဖန်ဆင်းခံတစ်ဦးအဖြစ် သင်၏ တာဝန်ကို ထမ်းဆောင်ရမည့် အခွင့်အရေးကို သင် ဆုံးရှုံးပြီးဖြစ်သည်။ ဤသည်မှာ မည်သည့်အရာကို ဆိုလိုသနည်း။ သင်၏ မိဘများကို သင် သားသမီးဝတ်ကျေပွန်ပြီးဖြစ်သော်လည်း ဘုရားသခင်ကို သစ္စာဖောက်မိပြီးဖြစ်သည်ဟု ဆိုလိုပေသည်။ သင်သည် သားသမီးဝတ် ကျေပွန်ခြင်းကို ပြသခဲ့ပြီး သင့်မိဘများ၏ ဇာတိပကတိနှင့်ဆိုင်သော စိတ်ခံစားမှုဆိုင်ရာ လိုအပ်ချက်များကို ဖြည့်ဆည်းခဲ့သော်လည်း ဘုရားသခင်ကို သင် ပုန်ကန်ခဲ့ပေသည်။ သင်သည် အဖန်ဆင်းခံတစ်ဦးအဖြစ် သင်၏ တာဝန်များကို ထမ်းဆောင်ရန်ထက် သားသမီးဝတ်ကျေသည့် ကလေးတစ်ဦးဖြစ်ရန် သင် ရွေးချယ်မည်ဖြစ်သည်။ ဤအရာက ဘုရားသခင်အပေါ် အကြီးမားဆုံး မလေးစားခြင်း ဖြစ်သည်။ သင့်အနေဖြင့် သားသမီးဝတ်ကျေပွန်သည့် သားသမီးတစ်ဦးဖြစ်သောကြောင့်၊ သင်၏ မိဘများကို စိတ်ပျက်အောင် မလုပ်ခဲ့သောကြောင့်၊ သင့်တွင် အသိစိတ်တစ်ခုရှိပြီး သားသမီးတစ်ဦးအနေနှင့် သင်၏ တာဝန်များကို ဖြည့်ဆည်းရုံသက်သက်ဖြင့် ဘုရားသခင်က သင်သည် သူ့ကို ကျိုးနွံနာခံသည့်လူတစ်ဦး သို့မဟုတ် လူ့သဘာဝ ပိုင်ဆိုင်သည့် လူတစ်ဦးဖြစ်သည်ဟု ပြောလိမ့်မည် မဟုတ်ပေ။ သင့်အသိစိတ်၏ လိုအပ်ချက်များနှင့် သင့်ဇာတိပကတိ၏ စိတ်ခံစားမှုဆိုင်ရာ လိုအပ်ချက်များကိုသာ သင် ဖြည့်ဆည်းသော်လည်း ဤကိစ္စရပ်အား သဘောထားခြင်းအတွက် သို့မဟုတ် ကိုင်တွယ်ခြင်းအတွက် ဘုရားနှုတ်ကပတ်တော်ကိုဖြစ်စေ၊ သမ္မာတရားကိုဖြစ်စေ အခြေပြုချက်နှင့် စည်းမျဉ်းများအဖြစ် လက်မခံလျှင် ဘုရားသခင်ကို အကြီးမားဆုံးသော ပုန်ကန်မှုကို သင် ပြသနေခြင်းဖြစ်သည်။ သင့်အနေဖြင့် အရည်အချင်းပြည့်မီသည့် အဖန်ဆင်းခံတစ်ဦးဖြစ်လိုလျှင် ပထမဦးစွာ အရာရာကို ဘုရားနှုတ်ကပတ်တော်များအတိုင်း ရှုမြင်ပြီး လုပ်ဆောင်ရမည်။ ဤအရာကို အရည်အချင်းပြည့်မီခြင်း၊ လူ့သဘာဝရှိခြင်းနှင့် အသိစိတ်ရှိခြင်းဟု ခေါ်သည်။ အပြန်အလှန်အားဖြင့် ဤကိစ္စရပ်အား သဘောထားခြင်း သို့မဟုတ် ကိုင်တွယ်ခြင်းအတွက် ဘုရားနှုတ်ကပတ်တော်များကို စည်းမျဉ်းများနှင့် အခြေပြုချက်အဖြစ် သင် လက်မခံသကဲ့သို့ သင်၏ တာဝန်များကို သွားရောက် ထမ်းဆောင်ရန်အတွက် ဘုရားသခင်၏ ခေါ်ဆောင်ခြင်းကိုလည်း လက်မခံလျှင် သို့မဟုတ် သင့်မိဘများနံဘေးတွင် ရှိနေရန်၊ ၎င်းတို့ကို အဖော်ပြုပေးရန်၊ ၎င်းတို့ထံ ပျော်ရွှင်မှု ဆောင်ကြဉ်းပေးရန်၊ ၎င်းတို့၏ နေဝင်ချိန်နှစ်ကာလများကို မွေ့လျော်ခံစားခွင့်ပေးပြီး ၎င်းတို့၏ ကြင်နာမှုကို ပြန်ဆပ်ရန်အလို့ငှာ သင်၏ တာဝန်များကို ထမ်းဆောင်ရမည့် အခွင့်အရေးအား အချိန်ဆွဲချင်လျှင် သို့မဟုတ် အဆုံးခံချင်လျှင် သင်သည် လူ့သဘာဝ သို့မဟုတ် အသိစိတ်မရှိသည့်အရာတစ်ခုဖြစ်သည်ဟု ဘုရားသခင်က ပြောလိမ့်မည်။ သင်သည် အဖန်ဆင်းခံတစ်ဦး မဟုတ်သကဲ့သို့ ဘုရားသခင်က သင့်ကို အသိအမှတ်ပြုလိမ့်မည် မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၆)) အသင်းတော်ခေါင်းဆောင်က တာဝန်ထမ်းဆောင်ဖို့ အိမ်ကိုထားခဲ့နိုင်မလားဆိုပြီး မေးတဲ့ စာတစ်စောင် သူ့ဆီပို့တဲ့ ပထမအကြိမ်ကို မင်ဟွေ သတိရတယ်။ သူပထမဆုံး တွေးမိတာက ဒီနှစ်တွေတစ်လျှောက်မှာ သူ့မိဘတွေအပေါ် အရမ်းအကြွေးတင်လာတယ်ဆိုတာပဲ။ အထူးသဖြင့် သူ့အဖေအပေါ် သူအကြွေးတင်တဲ့အရာအတွက် ပေးဆပ်ဖို့ အရမ်းနောက်ကျနေပြီ။ သူ့အမေကိုပါ ထားခဲ့ရင် သူ့ကိုယ်သူ ရှင်းပြဖို့ ပိုပြီးတော့တောင် ခက်သွားမယ်။ သူ့အသိစိတ်ကို နည်းနည်းနှစ်သိမ့်ပြီး သူက သားသမီးဝတ်ကျေတယ်လို့ အိမ်နီးချင်းတွေ ပြောအောင်လို့ သူ့တာဝန်ကို သူငြင်းပယ်ခဲ့ပြီး သူ့အမေကို စောင့်ရှောက်ဖို့ အိမ်မှာနေခဲ့တယ်။ ဒါက အသိတရားနဲ့ လူ့သဘာဝရှိတဲ့သူတစ်ယောက်ဖြစ်ခြင်းကို ဆိုလိုတယ်လို့ သူ ယုံကြည်ခဲ့တယ်။ ဘုရားသခင်က သူ့ကို ပေးခဲ့တဲ့ ထွက်သက်ဝင်သက်ကိုရှူပြီး ဘုရားသခင် ပံ့ပိုးခဲ့တဲ့အရာတွေအားလုံးကို ခံစားတဲ့ ဖန်ဆင်းခံတစ်ယောက်အနေနဲ့ ဘုရားရဲ့ချစ်ခြင်းကို ပြန်ပေးဆပ်သင့်တယ်ဆိုတာ ဘုရားနှုတ်ကပတ်တော်ကနေ သူနားလည်သွားတယ်။ ဒါပေမဲ့ အသင်းတော်က သူ့တာဝန်ကို ထမ်းဆောင်ဖို့သူ့ကို လိုအပ်တဲ့အချိန်မှာ သူက သူ့အမေကို စောင့်ရှောက်ဖို့ ငြင်းပယ်ခဲ့တယ်။ သူက သူ့အမေကို အရမ်းဂရုစိုက်ရင်တောင်၊ သူများတွေက သူ့ကို သားသမီးဝတ်ကျေပွန်လို့ဆိုပြီး ချီးမွမ်းရင်တောင်မှ သူက ဖန်ဆင်းရှင်ရှေ့မှာ အသိတရား၊ ဒါမှမဟုတ် လူ့သဘာဝမရှိတဲ့သူတစ်ယောက် ဖြစ်နေဦးမှာပဲ။ ဒါကို စဉ်းစားမိတော့ မင်ဟွေက သူ့ကိုယ်သူ မမုန်းဘဲ မနေနိုင်ဘူး။ ပြီးတော့ သူစဉ်းစားတယ်။ “ငါက ဘုရားကို မယုံကြည်ခဲ့ဘဲ ဘုရားနှုတ်ကပတ်တော်တွေကို မဖတ်ခဲ့ရင် ဒါက ခွင့်လွှတ်လို့ရနိုင်မှာပဲ။ အခု ငါက ဒီနှစ်တွေအားလုံးမှာ ဘုရားကို ယုံကြည်ခဲ့ပြီး ဘုရားနှုတ်ကပတ်တော်တွေ အများကြီး ဖတ်ခဲ့တယ်။ ဒါတောင်မှ အကြောင်းကိစ္စတွေအပေါ် ငါ့အမြင်တွေက မယုံကြည်သူတွေနဲ့ တူနေတုန်းပဲ။ ငါက ယုံကြည်ခြင်းမရှိသူ မဟုတ်ဘူးလား။ သခင်ယေရှုနောက်ကို လိုက်ဖို့၊ ကောင်းကင်နိုင်ငံတော်ရဲ့ ဧဝံဂေလိတရားကို ဖြန့်ပြီး အသင်းတော်ကို ထိန်းကျောင်းဖို့အတွက် ပေတရုက သူ့မိဘတွေနဲ့ သူ့မိသားစုကို စွန့်ပစ်ခဲ့တယ်။ တရုတ်နိုင်ငံကို လာပြီး သခင်ယေရှုရဲ့ ကောင်းကင်နိုင်ငံတော် ဧဝံဂေလိတရားကို ငါတို့ဆီကို ဖြန့်ဝေဖို့အတွက် မိသားစုတွေကို စွန့်ပြီး ပင်လယ်ကိုဖြတ်ခဲ့တဲ့ နိုင်ငံခြားသာသနာပြုအဖွဲ့တွေလည်းရှိပါတယ်။ သူတို့မှာလည်း မိဘတွေ၊ သားသမီးတွေ၊ ဆွေမျိုးတွေရှိတယ်။ ဒါပေမဲ့ သူတို့စဉ်းစားတာက သူတို့မိသားစုမဟုတ်ဘူး။ သူတို့မိဘတွေ၊ သားသမီးတွေ မဟုတ်ဘူး။ အဲဒီအစား ဘုရားအလိုတော်ကို ဘယ်လို ထောက်ထားရမယ်၊ အပြစ်ထဲမှာ အသက်ရှင်ပြီး စာတန် ထိခိုက်တာကို အရမ်းခံထားရတဲ့ ဒီလူတွေကို ဘုရားရဲ့ ကယ်တင်ခြင်းကို လက်ခံဖို့အတွက် ဘုရားရှေ့ကို ဘယ်လိုခေါ်ဆောင်ရမယ်ဆိုတာကို စဉ်းစားတာပါ။ အသိတရားနဲ့ လူ့သဘာဝရှိတဲ့သူတွေရှိတယ်။ အခု နောက်ဆုံးသောကာလကို ရောက်လာပြီ။ ဘုရားအမှုတော်က ပြီးဆုံးတော့မယ်။ ကိုရိုနာဗိုင်းရပ်စ်၊ ရေကြီးတာတွေ၊ စစ်ပွဲတွေနဲ့ ကပ်ဘေးမျိုးစုံက ငါတို့အပေါ် ကျရောက်နေပြီ။ ဘုရားသခင်ရဲ့ နောက်ဆုံးသောကာလ အမှုတော်ရဲ့ ဧဝံဂေလိကို မကြားရသေးတဲ့သူတွေ အများကြီးရှိသေးတယ်။ အဲဒီလူတွေက အချိန်မရွေး ကပ်ဘေးတွေထဲမှာ ဆုံးရှုံးမဲ့အခြေအနေကို ရင်ဆိုင်နေရတယ်။ အခု ငါ့မှာ တာဝန်ထမ်းဆောင်ပြီး ဘုရားရဲ့ နိုင်ငံတော်ဧဝံဂေလိကို ဖြန့်ဖို့ အခွင့်အရေးရှိတာက အမျှတဆုံး၊ အဓိပ္ပာယ်အရှိဆုံးအရာ မဟုတ်ဘူးလား။ ဒါဟာ လူ့သဘာဝရှိတဲ့သူတစ်ယောက် လုပ်သင့်တဲ့အရာမျိုးပဲ။ သူများတွေက ငါ့ကို ဘယ်လောက်ထိ အထင်တကြီး အကဲဖြတ်သလဲဆိုတာ ဘာအရေးပါလို့လဲ။ ဖန်ဆင်းခံတစ်ယောက်အနေနဲ့ ငါ့တာဝန်ကို ထမ်းဆောင်ပြီး ဖန်ဆင်းရှင်ရဲ့ လက်ခံမှုကို ရရှိခြင်းက အရေးကြီးဆုံးပဲ” လို့ပေါ့။ မင်ဟွေက နောက်ထပ် ဘုရားနှုတ်ကပတ်တော်တစ်ပိုဒ်ကိုလည်း ဖတ်ပြီး သူ့ပြဿနာနဲ့ ပတ်သက်တဲ့ အသိပညာတွေထပ်ပြီး ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ- “တရုတ်ရိုးရာယဉ်ကျေးမှု၏ ပုံစံသွင်းခြင်းကြောင့် တရုတ်လူမျိုးများ၏ ရိုးရာအယူအဆများတွင် ၎င်းတို့က မိမိ၏မိဘများအပေါ်တွင် သားသမီးဝတ်ကို လိုက်နာစောင့်ထိန်းရမည်၊ သားသမီးဝတ်ကို လိုက်နာစောင့်ထိန်းခြင်း မရှိသူမည်သူမဆိုသည် သားသမီးဝတ် မကျေပွန်သောသားသမီးဖြစ်သည်ဟု ယုံကြည်ကြသည်။ လူတို့သည် ကလေးဘဝကတည်းက ဤအယူအဆများဖြင့် သွတ်သွင်းခြင်းခံခဲ့ရသည်။ အိမ်ထောင်စုတိုင်းနီးပါးတွင် သွန်သင်ပေးကြပြီး ကျောင်းတိုင်းနှင့် လူ့အဖွဲ့အစည်းတစ်ခုလုံး၌ပါ သွန်သင်ပေးကြ၏။ လူတစ်ယောက်၏ ခေါင်းထဲတွင် ဤသို့သောအရာများ ပြည့်နေသောအခါ သူသည် ‘သားသမီးဝတ်က ဘယ်အရာမဆိုထက် ပိုအရေးကြီးတယ်။ ငါက မလိုက်နာဘူးဆိုရင် လူကောင်းဖြစ်မှာမဟုတ်ဘူး။ သားသမီးဝတ် မကျေပွန်တဲ့ကလေးဖြစ်ပြီး လူ့အဖွဲ့အစည်းက လူသိရှင်ကြား စွပ်စွဲရှုတ်ချတာကို ခံရမှာပဲ။ ငါက အသိတရားမရှိတဲ့သူဖြစ်မှာပဲ’ ဟု ထင်မြင်သည်။ ဤအမြင်မှာ မှန်ကန်သလော။ လူတို့သည် ဘုရားသခင်က ဖော်ပြသော အလွန်များသည့် သမ္မာတရားများကို မြင်ကြပြီးဖြစ်သည်။ မိဘများကို သားသမီးဝတ်ကျေပွန်ရမည်ဟု ဘုရားသခင်က တောင်းဆိုခဲ့သလော။ ဤသည်မှာ ဘုရားသခင်ကို ယုံကြည်သူများက နားလည်ရမည်ဖြစ်သော သမ္မာတရားများထဲမှ တစ်ခုဖြစ်သလော။ မဟုတ်ပေ။ ဘုရားသခင်သည် အချို့သော စည်းမျဉ်းများကိုသာ မိတ်သဟာယဖွဲ့ခဲ့သည်။ လူတို့သည် အခြားလူများကို မည်သည့်စည်းမျဉ်းနှင့် ဆက်ဆံရန် ဘုရားသခင်က တောင်းဆိုသနည်း။ ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။ ဤသည်မှာ လိုက်နာသင့်သည့် စည်းမျဉ်းဖြစ်၏။ ဘုရားသခင်သည် သမ္မာတရားကို လိုက်စားပြီး သူ၏ အလိုတော်ကို လိုက်လျှောက်နိုင်သောသူများကို ချစ်သည်။ ဤလူတို့သည်လည်း ကျွန်ုပ်တို့ ချစ်သင့်သောလူများဖြစ်သည်။ ဘုရားသခင်၏ အလိုတော်ကို မလိုက်လျှောက်နိုင်သောသူ၊ ဘုရားသခင်ကို မုန်းတီးပြီး၊ ပုန်ကန်သောသူ၊ ဤလူတို့သည် ဘုရားသခင်၏ စက်ဆုပ်ရွံရှာခြင်းကို ခံရသည်။ ကျွန်ုပ်တို့သည်လည်း ၎င်းတို့ကို စက်ဆုပ်ရွံရှာသင့်၏။ ဤသည်မှာ လူသားအပေါ် ဘုရားသခင် တောင်းဆိုသောအရာ ဖြစ်သည်။...စာတန်က သင့်အား ဘုရားသခင်၏ နှုတ်ကပတ်တော်များကို လက်မခံနိုင်အောင် ဖြစ်သွားစေလျက် သင်၏ အတွေးအခေါ်များ၊ သင်၏ စိတ်နှင့် သင်၏နှလုံးသားတို့ကို ချည်နှောင်ရန် ဤရိုးရာ ထုံးတမ်းဓလေ့မျိုးနှင့် လူ့ကျင့်ဝတ်ဆိုင်ရာ အယူအဆမျိုးတို့ကို အသုံးပြုသည်။ သင်သည် စာတန်၏ဤအရာများကို စိတ်စွဲနေပြီး ဘုရားသခင်၏ နှုတ်ကပတ်တော်များကို လက်ခံနိုင်စွမ်းမရှိ ဖြစ်စေသည်။ ဘုရားသခင်၏ နှုတ်ကပတ်တော်များကို သင်လက်တွေ့လုပ်ဆောင်လိုသည့်အခါတွင် ဤအရာများက သင့်အတွင်း၌ အနှောင့်အယှက်ဖြစ်စေသည်၊ သင့်ကို သမ္မာတရားနှင့် ဘုရားသခင်၏ သတ်မှတ်ချက်များကို ဆန့်ကျင်စေပြီး သင်သည် ရိုးရာထုံးတမ်းဓလေ့၏ ဖိနှိပ်ချုပ်ချယ်ခြင်းကို ကိုယ်တိုင် ဖယ်ရှားဖို့ငှာ မစွမ်းသာအောင်ဖြစ်စေသည်။ အချိန်အတန်ကြာ ရုန်းကန် ပြီးသည့်နောက်တွင် သင်သည် အပေးအယူ လုပ်မိလေသည်။ လူ့ကျင့်ဝတ်ဆိုင်ရာ အစဉ်အလာ အယူအဆများသည် မှန်ကန်ပြီး သမ္မာတရားနှင့် ကိုက်ညီသည်ဟု ယုံကြည်ဖို့ သင်ပိုနှစ်သက်သည်၊ ထို့ကြောင့် သင်သည် ဘုရားသခင်၏ နှုတ်ကပတ်တော်များကို ပစ်ပယ်သည်၊ သို့မဟုတ် စွန့်လွှတ်သည်။ သင်သည် ဤကမ္ဘာလောကတွင် အသက်ရှင် နေထိုင်နေဆဲ ဖြစ်ပြီး ဤလူများအပေါ် မှီခိုခြင်းအားဖြင့်သာ အသက်ရှင်နိုင်သည်ဟု ခံစားလျက် ဘုရားသခင်၏ နှုတ်ကပတ်တော်များကို သမ္မာတရားအဖြစ် လက်မခံနိုင်သလို ကယ်တင်ခံရခြင်းနှင့် ပတ်သက်၍ မည်သည့်အရာမျှ သင်မတွေးပေ။ လူ့အဖွဲ့အစည်း၏ တန်ပြန်စွပ်စွဲချက်ကို သည်းခံနိုင်ခြင်းမရှိဘဲ ကိုယ်ကျင့်တရားဆိုင်ရာ ရိုးရာ အယူအဆများနှင့် စာတန်၏ စွမ်းအားတို့၌ လွင့်မျောလိုက်ပါလျက် ဘုရားသခင်ကို ပုန်ကန်ပြစ်မှားပြီး သမ္မာတရားကို လက်တွေ့မလုပ်ဆောင်ဖို့ ပို၍ နှစ်သက်ရင်း သမ္မာတရားနှင့် ဘုရားသခင်၏နှုတ်ကပတ်တော်များကို စွန့်လွှတ်ဖို့သာ သင် ရွေးချယ်လိုက်မည်။ လူသည် သနားစဖွယ် မကောင်းသလော။ ၎င်းတို့သည် ဘုရားသခင်၏ကယ်တင်ခြင်းကို မလိုအပ်သလော။ လူအချို့သည် ဘုရားသခင်အား နှစ်များစွာ ယုံကြည်ပြီးဖြစ်သော်လည်း သားသမီးဝတ်နှင့်ပတ်သက်သော အရေးကိစ္စအား သိမြင်ခြင်းမရသေးပေ။ ၎င်းတို့သည် သမ္မာတရားကို အမှန်ပင် နားမလည်ကြပေ။ ၎င်းတို့သည် ဤလောကီ ဆက်ဆံရေးများနှင့်ဆိုင်သည့် အတားအဆီးကို လုံးဝ မချိုးဖောက်နိုင်ပေ။ ၎င်းတို့သည် စိတ်ပိုင်းဖြတ်ခြင်း ရှိဖို့ မဆိုထားနှင့်၊ သတ္တိပင်ဖြစ်စေ၊ ယုံကြည်ချက်ပင်ဖြစ်စေ မရှိကြသောကြောင့် ဘုရားသခင်ကို မချစ်နိုင်သကဲ့သို့ နာလည်းမနာခံနိုင်ကြချေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ မိမိ၏ကိုယ်ပိုင်လွဲမှားသောအမြင်များကို သတိပြုခြင်းဖြင့်သာ အမှန်တကယ် ပြောင်းလဲနိုင်သည်) လျှပ်တစ်ပြက်အတွင်းမှာပဲ ဘုရားနှုတ်ကပတ်တော်တွေက မင်ဟွေရဲ့ စိတ်နှလုံးကို လင်းလက်စေခဲ့တယ်။ သူ့အမေကို သူလက်လွှတ်ဖို့ ငြင်းဆန်တာက စာတန်က သူ့အထဲကို သွတ်သွင်းခဲ့တဲ့ ရိုးရာယဉ်ကျေးမှုရဲ့ အယူဝါဒသွတ်သွင်းမှုနဲ့ လွှမ်းမိုးမှုကနေလာတယ်ဆိုတာကို သူသိမြင်သွားတယ်။ သူဟာ “သားသမီးဝတ်သည် အရာအားလုံးထက် ပိုပြီး ထိန်းသိမ်းရမည့် သူတော်ကောင်းတရား ဖြစ်၏”၊ “သင့်မိဘများ အသက်ကြီးသောအခါတွင် သင်စောင့်ရှောက်နိုင်ရန်အတွက် သင့်မိဘများက သင့်ကို ကျွေးမွေးပြုစုသည်”၊ “သင်၏မိဘများ အသက်ရှင်နေစဉ် အဝေးသို့ ခရီးမသွားနှင့်” ဆိုတဲ့ စာတန်ဆန်တဲ့ အဆိပ်တွေအတိုင်း နေထိုင်ခဲ့တယ်။ သူ ငယ်ငယ်ကတည်းက လူတွေရဲ့ မှတ်ချက်တွေကို ခဏခဏ ကြားခဲ့ရတယ်။ “ဘယ်သူရဲ့ ကလေးကတော့ တကယ်ကို သားသမီးဝတ်ကျေပွန်တယ်။ သူ့မိဘတွေကို သားသမီးဝတ်ကျေပွန်ရမယ်ဆိုတာ သိပြီး သူတို့ရဲ့ ကြင်နာမှုကို ပြန်ပေးဆပ်တယ်။ သူက တကယ်ကို အသိတရားရှိတယ်။ ဘယ်သူရဲ့ ကလေးကတော့ မလိမ္မာဘူး။ သူ့မိဘတွေက နေမကောင်းဖြစ်ပေမဲ့ သူက သူ့မိဘတွေကို ဂရုမစိုက်ဘူး။ တော်တော် ကျေးဇူးမသိတတ်တဲ့သားပဲ။ သူ့အသိတရားကို မြောင်းထဲလွှင့်ပစ်ထားတာပဲ” ဆိုတာမျိုးတွေပေါ့။ ဒီစကားတွေက မင်ဟွေရဲ့ စိတ်နှလုံးထဲမှာ နက်နက်ရှိုင်းရှိုင်း နေရာယူနေခဲ့ပြီ။ သူက သူ့မိဘတွေအပေါ် သားသမီးဝတ်ကျေဖို့ကို ဦးစားပေးပြီး သူ့အမေက နေမကောင်းဖြစ်နေတာကြောင့် သူ့သမီးအနေနဲ့ သူ့ဘေးမှာနေပြီး သူ့ကို ပြုစုသင့်တယ်လို့ ထင်ခဲ့တယ်။ သူက သူ့အမေအနားမှာမရှိရင် သားသမီးဝတ်မကျေတဲ့ သမီးတစ်ယောက်ပဲ။ အိမ်နီးချင်းတွေက သူ့ကို လူ့သဘာဝမရှိတဲ့ ကျေးဇူးမသိတတ်တဲ့သမီးလို့ ခေါ်မှာစိုးပြီး သူ့တာဝန်ကို ငြင်းပယ်ခဲ့တယ်။ နောက်ပိုင်းမှာ သူ့တာဝန်ကို နောက်တစ်ခါ စလုပ်ခဲ့ပေမဲ့ သူ့အမေကို အကြွေးတင်နေသလို ခံစားနေရတုန်းပဲ။ သူဟာ ဒီစာတန်ဆန်တဲ့ အဆိပ်တွေရဲ့ တင်းတင်း ချည်နှောင်တာကို အရမ်းခံနေရမှန်း သူသိမြင်ခဲ့တယ်။ ဒီအချိန်မှာ မင်ဟွေက သူ့အမေဟာ ယုံကြည်ခြင်းမရှိသူတစ်ယောက်ဖြစ်တာကို တွေးမိတယ်။ မနှစ်တုန်းက သူ့အမေက သူ့ရောဂါက နှိပ်စက်တာကို မခံနိုင်လို့ ဝိညာဉ်ဆိုးတွေကို သွားပြီး ကိုးကွယ်တယ်။ မင်ဟွေက ဘုရားသခင်ချစ်တာကို မချစ်နိုင်ဘဲ ဘုရားသခင် မုန်းတာကို မမုန်းနိုင်ရုံမကဘဲ သူ့အမေအပေါ် သူ့ရဲ့ စိုးရိမ်မှုကြောင့် သူ့တာဝန်ကို ထိခိုက်စေတယ်။ ဒါက ကောင်းခြင်းနဲ့ မကောင်းခြင်းကို ခွဲခြားပြီးမသိနိုင်တာ၊ အမှန်နဲ့အမှားကို ပိုင်းခြားသိမြင်မှုမရှိနိုင်တာ မဟုတ်ဘူးလား။ မင်ဟွေက အရမ်းကို မမြင်နိုင်ဖြစ်ပြီး မသိနားမလည်တဲ့အတွက် သူ့ကိုယ်သူ မုန်းခဲ့တယ်။ သူ သက်ပြင်းချပြီးတော့ စဉ်းစားတယ်။ “ကံကောင်းထောက်မလို့ ဘုရားက ဒီနှုတ်ကပတ်တော်တွေကို ဖော်ပြခဲ့ပြီး ငါတို့မိဘတွေနဲ့ပတ်သက်ရင် လက်တွေ့လုပ်ဆောင်သင့်တဲ့ စည်းမျဉ်းတွေကို ငါတို့ကို ပြောခဲ့တယ်။ ဒါကြောင့်သာ ငါက ငါ့အမေအပေါ် အကြွေးတင်နေတာကို လက်လွှတ်နိုင်ပြီး တာဝန်အပေါ် စိတ်ကို ထားနိုင်တာပဲ။ ဒီလိုမဟုတ်ရင် ဒီတစ်သက်တာမှာ စာတန်က ငါ့အထဲကို သွတ်သွင်းခဲ့တဲ့ ရိုးရာအတွေးအခေါ်ရဲ့ ထိန်းချုပ်တာကိုပဲ ခံရနိုင်ပြီး ငါ့တာဝန်ကို ထမ်းဆောင်ဖို့ လုံးဝ စိတ်ရှိမှာမဟုတ်ဘူး။ နောက်ဆုံးမှာ ကယ်တင်ခံရဖို့ ငါ့အခွင့်အရေးကို ဆုံးရှုံးရပြီး သနားစရာကောင်းသွားမှာပဲ” ပေါ့။

မင်ဟွေက နောက်ထပ် ဘုရားနှုတ်ကပတ်တော်နှစ်ပိုဒ်ဖတ်ပြီး သူ့မိဘတွေအပေါ် ဘယ်လိုသဘောထားရမယ်ဆိုတာ သိသွားတယ်။ အနန္တတန်ခိုးရှင် ဘုရားသခင် ပြောသည်မှာ- “ပထမအချက်အနေဖြင့် လူအများစုသည် မိမိတို့၏ တာဝန်များကို ထမ်းဆောင်ရန် နေအိမ်မှ စွန့်ခွာဖို့ ရွေးချယ်ကြသည်။ ယင်းမှာ ဆက်စပ်လွှမ်းခြုံမှုရှိသော အပြင်ပန်း အခြေအနေများကြောင့် တစ်စိတ်တစ်ဒေသဖြစ်ပြီး ထိုအခြေအနေများကြောင့် ၎င်းတို့၏ မိဘများကို စွန့်ခွာရန် လိုအပ်လာခြင်း ဖြစ်၏။ ထိုသူတို့သည် မိမိတို့၏ မိဘများကို စောင့်ရှောက်ပြီး အဖော်ပြုပေးရန် ၎င်းတို့ဘေးတွင် မနေနိုင်ကြပေ။ ထိုသူတို့အနေဖြင့် မိမိတို့ မိဘများကို စွန့်ခွာရန် လိုလိုလားလား ရွေးချယ်ကြခြင်း မဟုတ်ပေ။ ဤသည်မှာ ဓမ္မဓိဋ္ဌာန်ကျသော အကြောင်းပြချက်ဖြစ်သည်။ နောက်တစ်ချက်အနေဖြင့် ခံစားချက်အရ ပြောရလျှင် သင်သည် သင်၏ မိဘများကို စွန့်ခွာကာ သင်၏ ဝတ္တရားများကို ရှောင်ရှားလိုသောကြောင့် မဟုတ်ဘဲ ဘုရားသခင်၏ ခေါ်ဆောင်ခြင်းကြောင့် သင်၏ တာဝန်များကို ထမ်းဆောင်ရန် ထွက်သွားခြင်း ဖြစ်သည်။ ဘုရားသခင်၏ အမှုတော်နှင့် ပူးပေါင်းဆောင်ရွက်ရန်အလို့ငှာ သူ၏ ခေါ်ဆောင်ခြင်းကို လက်ခံရန် အဖန်ဆင်းခံတစ်ဦး၏ တာဝန်များကို ထမ်းဆောင်ရန်အလို့ငှာ သင်၏ မိဘများကို စွန့်ခွာရန်မှလွဲ၍ သင်၌ ရွေးချယ်စရာ မရှိခဲ့ပေ။ ၎င်းတို့ကို အဖော်ပြုပေးပြီး စောင့်ရှောက်ရန် ၎င်းတို့ နံဘေးတွင် သင် မနေနိုင်ပေ။ ဝတ္တရားများကို ရှောင်ရှားရန် ၎င်းတို့ကို သင် စွန့်ခွာခဲ့ခြင်း မဟုတ်၊ မှန်သလော။ သင်၏ ဝတ္တရားများကို ရှောင်ရှားရန် ၎င်းတို့ကို စွန့်ခွာခြင်းနှင့် ဘုရားသခင်၏ ခေါ်ဆောင်ခြင်းကို ပြန်ကြားကာ သင်၏ တာဝန်များကို ထမ်းဆောင်ရန် ၎င်းတို့ကို စွန့်ခွာရခြင်းဟူသည့် ဤအရာများသည် မတူကွဲပြားသည့် သဘာဝနှစ်ခုနှင့် သက်ဆိုင်သည် မဟုတ်လော။ (သက်ဆိုင်ပါသည်။) သင်၏ စိတ်နှလုံးတွင် သင့်မိဘများအတွက် စိတ်ခံစားမှုဆိုင်ရာ သံယောဇဉ်နှင့် အတွေးများ ရှိသည်မှာ အမှန်ဖြစ်သည်။ သင်၏ ခံစားချက်များက အနှစ်မဲ့ခြင်း မရှိပေ။ အပြင်ပန်း အခြေအနေများက အခွင့်ပေးပြီး သင်၏ တာဝန်များကို ထမ်းဆောင်ရင်း ၎င်းတို့ နံဘေးတွင် သင် နေနိုင်လျှင်၊ သင်သည် ၎င်းတို့ကို ပုံမှန် စောင့်ရှောက်ကာ သင်၏ ဝတ္တရားများကို ဖြည့်ဆည်းရင်း ၎င်းတို့ နံဘေးတွင်နေရန် လိုလားနေပေမည်။ သို့ရာတွင် အပြင်ပန်း အခြေအနေများကြောင့် ၎င်းတို့ကို သင် စွန့်ခွာရမည်ဖြစ်သည်။ ၎င်းတို့နံဘေးတွင် သင် ရှိမနေနိုင်ပေ။ ၎င်းတို့၏ သားသမီးအနေဖြင့် သင်၏ ဝတ္တရားများကို သင် မဖြည့်ဆည်းချင်သောကြောင့် မဟုတ်ဘဲ မဖြည့်ဆည်းနိုင်သောကြောင့် ဖြစ်သည်။ ဤအရာသည် သဘာဝအားဖြင့် ကွဲပြားသည် မဟုတ်လော။ (ကွဲပြားပါသည်။) သားသမီးဝတ် ကျေပွန်ခြင်းနှင့် သင်၏ ဝတ္တရားများကို ဖြည့်ဆည်းခြင်းအား ရှောင်ရှားရန် သင် အိမ်ကို စွန့်ခွာခဲ့လျှင် ယင်းမှာ သားသမီးဝတ် မကျေပွန်ခြင်းနှင့် လူ့သဘာဝ ကင်းမဲ့ခြင်း ဖြစ်သည်။ သင်၏ မိဘများက သင့်ကို ပြုစုပျိုးထောင်ခဲ့သော်လည်း သင်သည် ဘဝတွင် အခြေချရန်နှင့် သင့်ဘာသာ အလျင်အမြန် ထွက်သွားရန် မစောင့်နိုင်ပေ။ သင်၏ မိဘများကို သင် မမြင်လိုသကဲ့သို့ ၎င်းတို့ ကြုံရသည့် အခက်အခဲတစ်ခုခုနှင့်ပတ်သက်၍ ကြားသည့်အခါ သင်သည် အရေးစိုက်မှု တစ်စက်မျှ မရှိပေ။ ကူညီရန် နည်းလမ်း သင့်တွင် ရှိလျှင်ပင် သင် မကူညီ။ မကြားသလိုသာ ဟန်ဆာင်ပြီး အခြားသူများအား သင့်အကြောင်း ပြောလိုသည့် မည်သည့်အရာကိုမဆို ပြောခွင့်ပေးလိုက်သည်။ သင်၏ ဝတ္တရားများကို သင် တကယ်ကို မဖြည့်ဆည်းလိုပေ။ ဤသည်မှာ သားသမီးဝတ်မကျေပွန်ခြင်း ဖြစ်၏။ သို့ရာတွင် ယခု ဤသို့ ဖြစ်သလော။ (မဟုတ်ပါ။) များစွာသော လူတို့သည် ၎င်းတို့ တာဝန်များကို ထမ်းဆောင်ရန် ၎င်းတို့၏ ကောင်တီများ၊ မြို့များ၊ ပြည်နယ်များ၊ သို့မဟုတ် ၎င်းတို့၏ နိုင်ငံများကိုပင် စွန့်ခွာကြပြီးဖြစ်သည်။ ၎င်းတို့သည် မိမိတို့ ဇာတိမြို့များမှ အလှမ်းဝေးနှင့်ကြပေသည်။ ထို့အပြင် အကြောင်းအမျိုးမျိုးကြောင့် ၎င်းတို့၏ မိသားစုများနှင့် အဆက်အသွယ်ရှိနေရန် ၎င်းတို့အတွက် အဆင်မပြေပေ။ ၎င်းတို့သည် ဇာတိမြို့တစ်မြို့တည်းမှလာသည့် လူများထံမှ မိမိတို့ မိဘများ၏ လက်ရှိ အခြေအနေအကြောင်းကို ရံဖန်ရံခါ မေးမြန်းကြပြီး ၎င်းတို့၏ မိဘများက ကျန်းမာကာ အဆင်ပြေနေဆဲဖြစ်ကြောင်းကို ကြားသည့်အခါ စိတ်သက်သာရာရကြသည်။ အမှန်တွင် သင်သည် သားသမီးဝတ် မကျေပွန်ခြင်း မဟုတ်။ သင်သည် သင်၏ မိဘများကို ပြုစုစောင့်ရှောက်ရန် သို့မဟုတ် ၎င်းတို့အပေါ် သင်၏ တာဝန်များကို ဖြည့်ဆည်းရန်ပင် အလိုမရှိသည့် လူ့သဘာဝကင်းမဲ့သောအဆင့်သို့ မရောက်ရှိသေးပေ။ ဤရွေးချယ်မှုကို သင် ပြုလုပ်ရခြင်းမှာ အမျိုးမျိုးသော အပြင်ပန်း အကြောင်းရင်းများကြောင့် ဖြစ်သည့်အတွက် သင်သည် သားသမီးဝတ် မကျေပွန်ခြင်း မဟုတ်ပေ။ ဤသည်တို့မှာ အကြောင်းရင်းနှစ်ခု ဖြစ်သည်။...ထို့အပြင် အရေးအကြီးဆုံးသောအရာမှာ ဘုရားသခင်ကို နှစ်ချီယုံကြည်ပြီး အလွန်များသည့် သမ္မာတရားများကို နားထောင်ပြီးသည့်နောက်တွင် အနည်းဆုံးအနေဖြင့် လူတို့သည် ဤသို့သိနားလည်မှုနှင့် သဘောပေါက်မှု အနည်းငယ်မျှ ရှိကြလေသည်။ လူ၏ ကံကြမ္မာကို ကောင်းကင်ဘုံက သတ်မှတ်သည်၊ လူသည် ဘုရားသခင်၏ လက်တွင် အသက်ရှင်ပြီး ဘုရားသခင်၏ စောင့်ရှောက်ခြင်းနှင့် ကွယ်ကာခြင်းတို့ ရခြင်းသည် အကြင်သူ၏ သားသမီးများ၏ ပူပန်မှုများ၊ သားသမီးဝတ်ကျေပွန်ခြင်း သို့မဟုတ် အဖော်ပြုခြင်းတို့ထက် များစွာ သာ၍ အရေးကြီးပေသည်။ သင်၏ မိဘများက ဘုရားသခင်၏ စောင့်ရှောက်ခြင်းနှင့် ကွယ်ကာမှုအောက်တွင်ရှိသည်မှာ သင် စိတ်သက်သာရာမရသလော။ ၎င်းတို့နှင့် ပတ်သက်၍ သင် စိုးရိမ်ရန် မလိုအပ်ပေ။ သင် အမှန်တကယ် စိုးရိမ်မိလျှင် ဘုရားသခင်ကို သင် ယုံကြည်ကိုးစားခြင်းမရှိဟု ဆိုလိုပေသည်။ သူ့အပေါ် သင်၏ ယုံကြည်ခြင်းက အလွန်သေးငယ်သည်။ သင်သည် သင်၏ မိဘများနှင့်ပတ်သက်၍ ရိုးသားစစ်မှန်စွာ စိုးရိမ်ပြီး ပူပန်လျှင် မကြာခဏ ဘုရားသခင်ထံ ဆုတောင်းပြီး ၎င်းတို့ကို ဘုရားလက်အပ်ကာ ဘုရားသခင်အား အရာရာကို စီစဉ်ညွှန်ကြားစေပြီး ကြိုတင်စီစဉ်ခွင့်ပေးသင့်ပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၆)) “သင်သည် သားသမီးတစ်ယောက်အနေဖြင့် သင့်မိဘများက သင်၏ ကြွေးရှင်များမဟုတ်သည်ကို နားလည်သင့်သည်။ ဤဘဝတွင် သင်လုပ်ဆောင်ရမည့်အရာ များစွာရှိသည်။ ယင်းတို့အားလုံးမှာ ဖန်ဆင်းခံတစ်ယောက် လုပ်ဆောင်သင့်သည့်၊ ဖန်ဆင်းခြင်းသခင်က သင့်အပေါ် အပ်နှံထားသည့် အရာများဖြစ်သည်။ ပြီးလျှင် ယင်းတို့သည် သင့်မိဘများ၏ ကြင်နာမှုကို ပြန်ပေးဆပ်ခြင်းနှင့် လုံးဝ သက်ဆိုင်မှုမရှိပေ။ သင့်မိဘများအပေါ် သားသမီးဝတ်ကျေပွန်ခြင်း၊ ၎င်းတို့အား ပြန်လည်ပေးဆပ်ခြင်း၊ ၎င်းတို့၏ ကြင်နာမှုကို တုံ့ပြန်ခြင်းဟူသည့်အရာတို့သည် ဘဝတွင် သင်၏တာဝန်နှင့် သက်ဆိုင်ခြင်းမရှိပေ။ သင့်မိဘများအပေါ် သားသမီးဝတ် ကျေပွန်ရန်၊ ၎င်းတို့အား ပြန်လည်ပေးဆပ်ရန်၊ သို့မဟုတ် ၎င်းတို့အပေါ် သင်၏တာဝန်တစ်ခုခုကို ဖြည့်ဆည်းရန် သင့်အနေဖြင့် မလိုအပ်ဟုလည်း ဆိုနိုင်သည်။ ရိုးရှင်းစွာ ဆိုရလျှင် အခြေအနေပေးသောအခါ၌ ဤအရာအနည်းငယ်ကို သင် လုပ်ဆောင်နိုင်ပြီး သင့်တာဝန်အနည်းငယ်ကို ဖြည့်ဆည်းနိုင်သည်။ အခြေအနေ မပေးသောအခါတွင် ဤသို့ မလျှော့တမ်းလုပ်ဆောင်ရန် မလိုပေ။ သင့်မိဘများအပေါ် သားသမီးဝတ်ကျေပွန်ရန် သင်၏တာဝန်ကို မဖြည့်ဆည်းနိုင်လျှင် ဤသည်မှာ အလွန်ဆိုးရွားသောအရာတစ်ခု မဟုတ်ပေ။ သင်၏ အသိစိတ်၊ လူသား ကိုယ်ကျင့်တရား၊ လူသားအယူအဆတို့နှင့် အနည်းငယ်ဆန့်ကျင်ခြင်းသာ ဖြစ်သည်။ သို့သော် အနည်းဆုံးအနေဖြင့် ယင်းသည် သမ္မာတရားနှင့် မဆန့်ကျင်ပေ။ ဤအတွက် ဘုရားသခင်က သင့်အား ရှုတ်ချမည်မဟုတ်ပေ။ သမ္မာတရားကို သင်နားလည်သောအခါ ဤအတွက်ကြောင့် သင်သည် လိပ်ပြာမလုံဟု ခံစားရမည်မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၇)) မင်ဟွေက ဒီနှစ်တွေတစ်လျှောက်မှာ အိမ်မှာရှိပြီး သူ့မိဘတွေကို ဂရုမစိုက်နိုင်တာက အဓိကက ကွန်မြူနစ်ပါတီရဲ့ ဖိနှိပ်မှုနဲ့ ဖမ်းဆီးမှုကြောင့်ပဲဆိုတာ ဘုရားနှုတ်ကပတ်တော်ကနေ သူ သဘောပေါက်သွားတယ်။ အိမ်မှာနေပြီး သူ့မိဘတွေကို စောင့်ရှောက်ဖို့ အခွင့်အရေးကို သူဆုံးရှုံးသွားအောင် ဖိအားပေးခံခဲ့ရတာပါ။ သူ့မိဘတွေကို ထောက်ပံ့ဖို့ သူ့တာဝန်ကို တမင်တကာရှောင်ခဲ့တာ မဟုတ်ဘူး။ အခု သူ့မှာ ပြစ်မှုမှတ်တမ်းရှိတယ်။ ရဲတွေက သူ့ကို နှောင့်ယှက်ပြီး သူဘယ်မှာရှိနေတယ်ဆိုတာကို စောင့်ကြည့်ဖို့ သူ့အိမ်ကို အချိန်မရွေး သွားလိမ့်မယ်။ သူ့အနေနဲ့ အိမ်မှာ ဘုရားကို ယုံကြည်ပြီး သူ့တာဝန်ကို ထမ်းဆောင်ဖို့ လုံးဝ မဖြစ်နိုင်ဘူး။ ဒါကြောင့် သူက အိမ်ကနေထွက်ဖို့ကလွဲပြီး ရွေးချယ်စရာမရှိခဲ့ဘူး။ ဖန်ဆင်းခံတစ်ယောက်အနေနဲ့ ဖန်ဆင်းခံတစ်ယောက်ရဲ့ တာဝန်ကို ထမ်းဆောင်တာက သူ့မိဘတွေအပေါ် သားသမီးဝတ်ကျေပွန်တာထက် ပိုအရေးကြီးပါတယ်။ ဒါက သူ့ဘဝမှာ လုပ်ဖို့ တရားအမျှတဆုံးအရာဖြစ်ရုံတင်မကဘဲ သူ့တာဝန်လည်း ဟုတ်တယ်။ မင်ဟွေက ဘုရားနှုတ်ကပတ်တော်ကနေ လက်တွေ့လုပ်ဆောင်ဖို့ လမ်းကြောင်းတွေ့သွားတယ်။ အခြေအနေပေးလို့ သူက အိမ်မှာနေပြီး သူ့အမေကို စောင့်ရှောက်ဖို့ အခွင့်အရေးရှိရင် သမီးတစ်ယောက်အနေနဲ့ သူ့တာဝန်၊ ဝတ္တရားကို ဖြည့်ဆည်းပြီး သူ့အမေကို စောင့်ရှောက်နိုင်တယ်။ အခြေအနေက မသင့်တော်ရင် သူ့ကိုယ်သူ အပြစ်တင်ဖို့မလိုပါဘူး။ သားသမီးနဲ့ မိဘတွေက တစ်ယောက်အပေါ်တစ်ယောက် ဘာမှ အကြွေးမတင်ဘူး။ ဒါကို သိပြီး မင်ဟွေက သူ့တစ်ကိုယ်လုံး သက်သောင့်သက်သာ ဖြစ်သွားတယ်။ သူ့စိတ်နှလုံးထဲမှာ ဘုရားသခင်ကို ကျေးဇူးတင်ခဲ့တယ်။ ရိုးရာယဉ်ကျေးမှုက လူတွေကို ထိခိုက်ပုံကို သူ ရှင်းရှင်းလင်းလင်း မြင်ပြီး ဖန်ဆင်းခံတစ်ယောက်အနေနဲ့ ကိုယ့်တာဝန်ကို ထမ်းဆောင်ဖို့ပဲ အသက်ရှင်တာဟာ အဓိပ္ပာယ်ရှိတယ်၊ တကယ်ပဲ အသိတရားနဲ့ လူ့သဘာဝရှိသူတစ်ယောက်ဖြစ်စေတယ်ဆိုတာကို နားလည်အောင် ကူညီပေးခဲ့တာက ဘုရားနှုတ်ကပတ်တော်တွေပါပဲ။ နောက်ပိုင်းနေ့ရက်တွေမှာ မင်ဟွေက သူ့တာဝန်အပေါ်ကို လုံးဝ စိတ်နှစ်လုပ်ခဲ့ပါတယ်။


၇၇။ ကိုယ့်တာဝန်ကို ထမ်းဆောင်ဖို့အတွက် ဘာကြောင့် သူများတွေကို အမြဲတမ်းမှီခိုနေရတာလဲ

ဝူနန်၊ တရုတ်ပြည်

၂၀၂၃ မေလမှာ အသင်းတော်ခေါင်းဆောင်အဖြစ် ကျွန်မ ရွေးကောက်တင်မြှောက်ခံခဲ့ရတယ်။ ခေါင်းဆောင်ဆိုတာဟာ အလုပ်ရဲ့ ကဏ္ဍပေါင်းစုံအတွက် တာဝန်ယူရမယ်ဆိုတာရယ်၊ အရင်က ခေါင်းဆောင် လုံးဝ မလုပ်ဖူးတဲ့အပြင် အလုပ်အမျိုးမျိုးနဲ့လည်း စိမ်းနေတာရယ်ကို စဉ်းစားပြီး ဒီအလုပ်ကို ကောင်းကောင်းလုပ်ဖို့ ဘယ်လောက်တောင် အားထုတ်ရမလဲ၊ ဘယ်လို အဖိုးအခမျိုး ပေးဆပ်ရမလဲဆိုပြီး ကျွန်မ တွေးကြည့်မိတယ်။ ဒီတာဝန်ကို ငြင်းဖို့ ဆင်ခြေပေးချင်ပေမဲ့ ညီအစ်ကိုမောင်နှမတွေက ကျွန်မကို ရွေးထားတာဖြစ်ပြီးတော့ ဆင်ခြေပေးပြီးငြင်းတာက တော်တော်ကို မသင့်တော်ဘူးဖြစ်နေမှာ။ ဒီလိုတွေးမိပြီး ကျွန်မ ဘာမှထပ်မပြောတော့ဘူး။ ကျွန်မနဲ့ အတူတွဲပြီးလုပ်တဲ့ ညီအစ်မ ချန်ဂျင်က ခေါင်းဆောင်ဖြစ်တာ နှစ်တွေကြာပြီဖြစ်တဲ့အပြင် အလုပ်ရဲ့ ကဏ္ဍပေါင်းစုံနဲ့ ရင်းနှီးကျွမ်းဝင်တာ တွေ့ရတော့ ကျွန်မမှာ မေးစရာရှိတိုင်း ချန်ဂျင်ကို မေးဖြစ်တယ်၊ သူကလည်း ဘယ်လိုကိုင်တွယ်ရမလဲဆိုတာ ကျွန်မကို ပြောပြတယ်။ သူ့အကူအညီရတာ ကျွန်မ အရမ်းကံကောင်းတယ်လို့ ခံစားရတာပေါ့။ အရင်တုန်းက တာဝန်တစ်မျိုးပဲပါတဲ့အလုပ်ကို လုပ်တုန်းကတော့ ကျွန်မက အဓိကတာဝန်ယူရတဲ့သူဖြစ်ပြီး အရာရာကို ကိုယ်တိုင် စိတ်ပူခဲ့ရတာ။ အခုကျတော့ ချန်ဂျင်က ကျွန်မနဲ့ တွဲလုပ်နေတော့ ခက်ခဲပြီး ရှုပ်ထွေးတဲ့ ပြဿနာတွေကို သူပဲ ကိုင်တွယ်ဖြေရှင်းပေးတယ်၊ ဒီတော့ ကျွန်မက သူ့နောက်လိုက်ပြီး ကူပေးရုံပဲပေါ့။ အလုပ်က တော်တော်များပေမဲ့ ချန်ဂျင်ရှိနေတော့ သိပ်ခက်တယ်လို့ ကျွန်မ မခံစားရဘူး။ ချန်ဂျင်က ကျွန်မထက် အလုပ်ပိုတာဝန်ယူရပြီး တစ်ခါတလေ သူ အလုပ်ဝန်ပိနေတာ တွေ့ရတယ်။ အဲဒီအခါ “ချန်ဂျင် တာဝန်ယူထားတဲ့အလုပ်နဲ့ ငါက မရင်းနှီးတော့ ငါ သူ့ကို မကူညီနိုင်ပါဘူးလေ၊ ဘာပဲဖြစ်ဖြစ် သူက ခေါင်းဆောင်ဖြစ်တာ ကြာပြီဆိုတော့ ပိုလုပ်နိုင်တဲ့လူက ပိုလုပ်သင့်တာပေါ့” လို့ ကျွန်မ တွေးမိတယ်။ ဒါကြောင့် ချန်ဂျင် သူ့အလုပ်မှာ အခက်အခဲတွေ ကြုံရတဲ့အခါ ကျွန်မက တစ်ခါတလေလောက်ပဲ အမြင်တချို့ ဝင်ဆွေးနွေးပေးပြီးတော့ အဲဒီကိစ္စတွေအပေါ် တကယ်တမ်း အာရုံမစိုက်ခဲ့ပါဘူး။

ဩဂုတ်လရဲ့ ရက်တစ်ရက်မှာ ချန်ဂျင် ရုတ်တရက် ရာထူးတိုးသွားတယ်။ ချန်ဂျင် ပြောင်းရတော့မယ်ဆိုတာ ကြားလိုက်တာနဲ့ ကျွန်မ ချက်ချင်း ဖိအားများသွားတယ်။ ကျွန်မက လေ့ကျင့်နေတာ လပိုင်းပဲ ရှိသေးတဲ့အပြင် ဘယ်လိုကိုင်တွယ်ရမှန်းမသိတဲ့ ကိစ္စတွေက အများကြီးရှိသေးတာလေ။ ချန်ဂျင်ရှိတုန်းကတော့ အခက်အခဲကြုံရင် သူ့ကို မေးလို့ရတာကိုး၊ ဒီတော့ သူထွက်သွားရင် ဒီတာဝန်တွေကို ကျွန်မ ဘယ်လို ထမ်းရွက်နိုင်မှာလဲ။ ချန်ဂျင်ကို မထွက်သွားစေချင်ပေမဲ့ အထက်ခေါင်းဆောင်တွေက စီစဉ်ပြီးသားဆိုတော့ ကျွန်မ လက်ခံလိုက်ရတယ်။ ဒါပေမဲ့ အလုပ်အားလုံးကို ကိုယ့်ဘာသာ ကိုင်တွယ်ရတော့မယ်လို့ တွေးမိလိုက်တာနဲ့ ကျွန်မ စိတ်ဖိစီးပြီး စိတ်ဓာတ်အရမ်းကျသွားတယ်။ “ချန်ဂျင် တာဝန်ယူခဲ့တဲ့ အလုပ်ကို ငါ နားမလည်ဘူး။ အကုန်လုံးနဲ့မစိမ်းအောင် အစကနေပြန်ပြီး လုပ်ရဦးမှာ။ ငါ ဘယ်လောက်တောင် ဒုက္ခခံရမလဲ။ ဘယ်လို အဖိုးအခမျိုး ငါပေးဆပ်ရမလဲ” လို့ ကျွန်မ တွေးမိတယ်။ ကျွန်မ အရမ်းကို မွန်းကျပ်နေခဲ့တယ်။ ချန်ဂျင် ထွက်သွားပြီးတဲ့နောက် အလုပ်ကိစ္စတွေကို ကျွန်မကိုယ်တိုင် အစီရင်ခံရတော့တယ်၊ ဒါပေမဲ့ ချန်ဂျင်ရှိတုန်းက အလုပ်တော်တော်များများကို ကျွန်မ သိပ်မမေးမြန်းခဲ့တော့၊ ဂရုလည်းမစိုက်ခဲ့မိတော့ ဒီအလုပ်တွေနဲ့ မရင်းနှီးဘူးဖြစ်နေပြီး အဲဒါတွေကို လေ့လာဖို့၊ သဘောပေါက်နားလည်ဖို့ အချိန်အများကြီး ပေးလိုက်ရတယ်။ လူပင်ပန်းတဲ့အပြင် စိတ်က ပိုတောင် ပင်ပန်းတော့ အထက်ခေါင်းဆောင်တွေအပေါ် အတိုက်အခံဖြစ်ပြီး မကျေမနပ်ဖြစ်မိတာကို မထိန်းနိုင်တော့ဘူး။ “ကျွန်မဘက်ကနေ ရှင်တို့ ဘာလို့ ဝင်မစဉ်းစားပေးကြတာလဲ။ ကျွန်မက အရင်က ခေါင်းဆောင် မလုပ်ဖူးတဲ့အပြင် လေ့ကျင့်ထားတာလည်း ခဏလေးပဲ ရှိသေးတော့ ဒီတာဝန်ကို တစ်ယောက်တည်း မလုပ်နိုင်ဘူးလေ။ ချန်ဂျင်က ခေါင်းဆောင်ဖြစ်တာ နှစ်တွေကြာပြီဖြစ်တဲ့အပြင် အလုပ်ကဏ္ဍစုံမှာလည်း တော်တဲ့သူပါ၊ ဘာလို့ သူ့ကို ရွှေ့ပြီး ကျွန်မကိုကျ ဒီမှာ တစ်ယောက်တည်း ထားခဲ့ရတာလဲ” လို့ တွေးမိတာပေါ့။ တွေးလေလေ၊ ကျွန်မ ပိုနာကျင်ပြီး မွန်းကျပ်လေလေပဲ။ ရင်ဘတ်ထဲမှာ ကျောက်တုံးကြီးတစ်ခု ဖိထားသလိုမျိုးဖြစ်ပြီး အသက်ရှူရတောင် ခက်နေတယ်။ ကျွန်မ ကိုယ့်ဇာတိပကတိအလိုကို လိုက်နေမိမှန်း သတိပြုမိလိုက်တော့ စိတ်ထဲကနေ ဘုရားသခင်ဆီ ဆုတောင်းလိုက်တယ်၊ ကိုယ့်ကိုယ်ကိုယ် သိမြင်ပြီး ကျိုးနွံနာခံအောင် ဉာဏ်ပွင့်စေဖို့နဲ့ လမ်းပြဖို့ တောင်းလျှောက်ခဲ့တယ်။

ကျွန်မ ဘုရားဝတ်ပြုတဲ့အချိန်တစ်ချိန်မှာ ဘုရားနှုတ်ကပတ်တော်တွေကို ဖတ်ခဲ့ပါတယ်။ “ခရစ်တော်၏ စကားများ၊ အမိန့်များ သို့မဟုတ် သူ မိတ်သဟာယပြုသည့် စည်းမျဉ်းများနှင့် ရင်ဆိုင်ရသည့်အခါ ယင်းက ၎င်းတို့အား အခက်အခဲများကို ဖြစ်စေသည်နှင့်တစ်ပြိုင်နက်၊ သို့မဟုတ် ၎င်းတို့ကို ဆင်းရဲဒုက္ခခံစားရစေဖို့ဖြစ်စေ၊ အဖိုးအခပေးဖို့ဖြစ်စေ လိုအပ်သည်နှင့်တစ်ပြိုင်နက် အန္တိခရစ်တို့၏ ပထမဆုံးတုံ့ပြန်မှုမှာ ၎င်းတို့၏ စိတ်နှလုံးများတွင် စက်ဆုပ်မှုကို ခံစားလျက် အတိုက်အခံလုပ်ခြင်းနှင့် ငြင်းပယ်ခြင်း ဖြစ်သည်။ သို့သော် ၎င်းတို့ လုပ်ဆောင်လိုသည့်အရာများ သို့မဟုတ် ၎င်းတို့ကို အကျိုးပြုသည့်အရာများနှင့် ပတ်သက်လာသည့်အခါ ၎င်းတို့၏ သဘောထားက မတူပေ။ အန္တိခရစ်တို့သည် ဇိမ်ခံစရာကို မွေ့လျော်ခံစားရန်နှင့် ထင်ပေါ်ရန် လိုအင်ဆန္ဒရှိကြသော်လည်း ဇာတိခန္ဓာ၏ ဆင်းရဲဒုက္ခ၊ အဖိုးအခပေးရန် လိုအပ်ချက် သို့မဟုတ် အခြားသူများကို စိတ်အနှောင့်အယှက်ပေးမိမည့် အန္တရာယ်ကိုပင် ရင်ဆိုင်ရသည့်အခါ ၎င်းတို့သည် ဝမ်းသာပြီး ပျော်ရွှင်စွာ လက်ခံရန် လိုလားနေကြသလော။ ထိုအခါ အကြွင်းမဲ့ ကျိုးနွံနာခံခြင်းကို ၎င်းတို့ စွမ်းဆောင်ရရှိနိုင်ကြသလော။ စိုးစဉ်းမျှ မရှိပေ။ ၎င်းတို့၏ သဘောထားမှာ လုံးလုံးလျားလျား မနာခံမှုနှင့် ပေခံနေခြင်း သဘောထားတစ်ခု ဖြစ်လေသည်။ အန္တိခရစ်များကဲ့သို့ လူတို့သည် ၎င်းတို့ မလုပ်ဆောင်လိုသည့်အရာများ၊ ၎င်းတို့၏ နှစ်သက်မှုများ၊ အကြိုက်များ သို့မဟုတ် ကိုယ်ကျိုးများနှင့်မကိုက်သည့် အရာများကို ရင်ဆိုင်ရသည့်အခါ ခရစ်တော်၏ စကားများအပေါ် ၎င်းတို့၏ သဘောထားမှာ ကျိုးနွံနာခံမှု စိုးစဉ်းမျှမရှိဘဲ အကြွင်းမဲ့ ငြင်းပယ်ခြင်းနှင့် အတိုက်အခံလုပ်ခြင်း သဘောထားတစ်ခု ဖြစ်လာသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၀ (အပိုင်း ၄)) အန္တိခရစ်တွေက ဘုရားသခင် စီစဉ်ညွှန်ကြားပြီး စီမံထားတဲ့ အခြေအနေတွေကို သူတို့ရဲ့ နှစ်သက်မှုတွေ၊ ဆန္ဒတွေအတိုင်း သဘောထားပြုမူကြတယ်၊ သူတို့ရဲ့ ဇာတိပကတိအတွက် အကျိုးရှိမရှိကို အမြဲ တွက်ချက်ကြတယ်၊ သူတို့အတွက် အကျိုးရှိတာကိုပဲ လက်ခံပြီး ကျိုးနာခံကြတယ်၊ ပြီးတော့ အခြေအနေတစ်ခုက သူတို့အတွက် အကျိုးမရှိရင် ဒါမှမဟုတ် သူတို့ကို ဆင်းရဲဒုက္ခခံရစေရင် သူတို့ ကျိုးနွံနာခံနိုင်တာမျိုး မရှိကြဘူး၊ ပြီးတော့ သူတို့က ညည်းညူပြီး အတိုက်အခံတောင် ဖြစ်ကြတယ်၊ ဘုရားသခင်အပေါ် မကျေနပ်ချက်တွေကို ထုတ်ဖော်ကြတယ်လို့ ဘုရားသခင်က ဖော်ထုတ်ထားတယ်။ ကျွန်မ အန္တိခရစ်တစ်ယောက်လိုမျိုး ပြုမူနေမိခဲ့တာပဲ။ ကိုယ့်တာဝန်တွေမှာ ကိုယ့်ဇာတိပကတိ အကျိုးစီးပွားကိုပဲ ဦးစားပေး စဉ်းစားခဲ့တယ်။ ချန်ဂျင်နဲ့ တွဲလုပ်တုန်းက အခက်အခဲမှန်သမျှကို သူပဲ ကိုင်တွယ်ဖြေရှင်းပေးခဲ့တော့ ကျွန်မဘက်က သိပ်ပြီး အားစိုက်ထုတ်စရာ မလိုခဲ့ဘူးလေ၊ ဒါကြောင့် ကျွန်မ လက်ခံနိုင်ပြီး ကျိုးနွံနာခံနိုင်ခဲ့တာ။ ချန်ဂျင် ရာထူးတိုးသွားပြီး အသင်းတော်အလုပ်ကို ကျွန်မတစ်ယောက်တည်း ကိုင်တွယ်ရတဲ့အခါကျတော့ အလုပ်ကဏ္ဍစုံမှာ ကျွန်မ တကယ် ဒုက္ခခံပြီး အဖိုးအခပေးဆပ်ရမယ်၊ ဒါကြောင့် ကျွန်မ ကျိုးနွံနာခံနိုင်တာမျိုး မရှိခဲ့ဘူး။ ချန်ဂျင်ကို မထွက်သွားစေချင်ခဲ့ဘူး၊ ခေါင်းဆောင်တွေက ကျွန်မရဲ့ အခက်အခဲတွေကို ကိုယ်ချင်းမစာဘူးဆိုပြီးတော့လည်း ညည်းညူခဲ့တယ်။ အပေါ်ယံကြည့်ရင်တော့ ကျွန်မက တာဝန်တွေနဲ့ အလုပ်ရှုပ်နေပုံပေါက်ပေမဲ့ စိတ်ထဲမှာတော့ အတိုက်အခံဖြစ်စိတ်တွေ၊ စောဒကတွေနဲ့ ပြည့်နေခဲ့တာ၊ ဒီတာဝန်ကို လုပ်ရတဲ့ ဖိအားက အရမ်းကြီးတယ်လို့ အမြဲ ခံစားနေရတယ်။ အသင်းတော်အလုပ်ရဲ့ လိုအပ်ချက်အရ အထက်ခေါင်းဆောင်တွေက ချန်ဂျင်ကို ရွှေ့လိုက်တာကို ဆင်ခြင်သုံးသပ်ပြီး ဒီအစီအစဉ်တွေက စည်းမျဉ်းတွေနဲ့ ကိုက်ညီမှန်း ကျွန်မ သဘောပေါက်သွားတယ်။ ဒါပေမဲ့ ကျွန်မက အတိုက်အခံဖြစ်ပြီး မကျေမနပ်ဖြစ်ခဲ့တယ်။ ဒါဟာ သမ္မာတရားကို ကျိုးနွံနာခံတာ မဟုတ်ဘဲ ဘုရားသခင်ကို အတိုက်အခံလုပ်နေတာပဲ။

ပြီးတော့ ကျွန်မ တွေးမိတယ်၊ ကျွန်မ ခေါင်းဆောင်တာဝန်ကို ထမ်းဆောင်လာတာ သုံးလကျော်နေပြီ၊ ဒါပေမဲ့ အသင်းတော်ခေါင်းဆောင်တစ်ယောက် လုပ်ဖို့ လိုအပ်တဲ့ အလုပ်ကို နားမလည်နိုင်သေးဘူး။ ချန်ဂျင် တာဝန်ယူခဲ့တဲ့ အလုပ်တွေကို ထားလိုက်ဦး။ ကျွန်မ တာဝန်ယူထားတဲ့ အလုပ်ကိုတောင် တစ်ဝက်တစ်ပျက်ပဲ နားလည်တာ။ ပြီးခဲ့တဲ့ နှစ်လ၊ သုံးလမှာ ကျွန်မဟာ သက်သောင့်သက်သာရှိတာကို မွေ့လျော်ပြီး သိပ်နားမလည်ဘဲ ဖြစ်ကတတ်ဆန်းလုပ်တဲ့ အခြေအနေမှာ နေနေခဲ့တာပဲ။ ကျွန်မရဲ့ အခြေအနေနဲ့ပတ်သက်တဲ့ ဘုရားနှုတ်ကပတ်တော်တွေကို ဖတ်ကြည့်လိုက်တယ်။ “လူတို့သည် ရုပ်ပိုင်းဆိုင်ရာ သက်သာမှုနှင့် ပျော်ရွှင်မှုကို စဉ်ဆက်မပြတ် ရှာဖွေလျှင်၊ ရုပ်ပိုင်းဆိုင်ရာ ပျော်ရွှင်မှုနှင့် သက်သာမှုကို စဉ်ဆက်မပြတ် လိုက်စားလျှင်၊ ဒုက္ခမခံလိုလျှင် ရုပ်ပိုင်းဆိုင်ရာ ဒုက္ခအနည်းငယ်၊ သူတစ်ပါးတို့ထက် အနည်းငယ်ပို၍ ဒုက္ခခံခြင်း၊ သို့မဟုတ် ပုံမှန်ထက် အနည်းငယ်ပို၍ အလုပ်ပိသည်ဟု ခံစားရခြင်းသည်ပင် ၎င်းတို့အား ဖိနှိပ်ချုပ်ချယ်မှုကို ခံစားရစေလိမ့်မည်။ ဤသည်မှာ ဖိနှိပ်ချုပ်ချယ်မှုကို ဖြစ်စေသည့်အရာတစ်ခုဖြစ်သည်။ လူတို့သည် ရုပ်ပိုင်းဆိုင်ရာ ဒုက္ခအနည်းငယ်ကို အလွန်ဆိုးရွားသည်ဟု မသတ်မှတ်လျှင်၊ ရုပ်ပိုင်းဆိုင်ရာ သက်သာမှုကို မလိုက်စားဘဲ ဘုရားသခင်အား ကျေနပ်စေရန်အတွက် ၎င်းတို့၏ တာဝန်များကို ကောင်းမွန်စွာ ဖြည့်ဆည်းရန် သမ္မာတရားအား လိုက်စားပြီး ရှာဖွေလျှင် ၎င်းတို့သည် ရုပ်ပိုင်းဆိုင်ရာ ဒုက္ခကို မကြာခဏ ခံစားရမည်မဟုတ်ပေ။ ၎င်းတို့သည် အနည်းငယ်အလုပ်ရှုပ်ခြင်း၊ ပင်ပန်းခြင်း၊ သို့မဟုတ် အားကုန်ခြင်းကို ရံဖန်ရံခါ ခံစားရလျှင်ပင် အိပ်ပျော်ပြီးနောက်တွင် နိုးထသောအခါ သက်သာလိမ့်မည်။ ထို့နောက် ၎င်းတို့၏ အလုပ်ကို ဆက်လက် လုပ်ဆောင်လိမ့်မည်။ ၎င်းတို့၏ အာရုံစိုက်မှုသည် ၎င်းတို့၏တာဝန်နှင့် အလုပ်အပေါ်တွင် ရှိလိမ့်မည်။ ရုပ်ပိုင်းဆိုင်ရာ ပင်ပန်းနွမ်းနယ်မှု အနည်းငယ်ကို သိသာထင်ရှားသော ပြဿနာတစ်ခုအဖြစ် သတ်မှတ်မည်မဟုတ်ပေ။ သို့ရာတွင် လူတို့၏ အတွေးထဲတွင် ပြဿနာတစ်ခုပေါ်လာပြီး ၎င်းတို့သည် ရုပ်ပိုင်းဆိုင်ရာ သက်သာမှုကို စဉ်ဆက်မပြတ် လိုက်စားသောအခါ ၎င်းတို့၏ ရုပ်ခန္ဓာက အနည်းငယ် နစ်နာခြင်း၊ သို့မဟုတ် စိတ်ကျေနပ်မှုကို ရှာမတွေ့နိုင်ခြင်းဖြစ်သည့် မည်သည့်အချိန်မဆိုတွင် ၎င်းတို့အတွင်း၌ အပျက်သဘောဆောင်သော စိတ်ခံစားချက်အချို့ ဖြစ်ပေါ်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) “မည်သည့်အလုပ်ကို ၎င်းတို့အား ပေးသည်ဖြစ်စေ၊ အရေးကြီးသည်ဖြစ်စေ၊ သာမန်ဖြစ်သည်ဖြစ်စေ၊ ခက်ခဲသည်ဖြစ်စေ၊ ရိုးရှင်းသည်ဖြစ်စေ ၎င်းတို့သည် အစဉ် ဝတ်ကျေတမ်းကျေဆန်ပြီး စိတ်မချရကာ အချောင်ခိုကြသည်။ ပြဿနာများဖြစ်ပေါ်သောအခါ ၎င်းတို့၏တာဝန်ကို အခြားလူများဆီသို့ တွန်းပို့၍ ခေါင်းရှောင်ဖို့ ကြိုးစားပြီး တာဝန်ယူခြင်းမရှိပေ။ ပြီးလျှင် ၎င်းတို့၏ ကပ်ပါးရပ်ပါးဘဝများကို ဆက်လက်အသက်ရှင်လိုသည်။ ၎င်းတို့သည် အသုံးမဝင်သော အမှိုက်များ မဟုတ်လော။ လူ့အဖွဲ့အစည်းတွင် ငွေရှာရန် မည်သူက မိမိကိုယ်ကို မမှီခိုရသနည်း။ လူတစ်ဦးသည် အရွယ်ရောက်သည်နှင့် ကိုယ့်ဝမ်းစာကိုယ် ရှာရမည်။ သူ၏ မိဘများက ၎င်းတို့၏တာဝန်ကို ကောင်းမွန်စွာ ဖြည့်ဆည်းပြီး ဖြစ်သည်။ သူ၏မိဘများက သူ့အား ထောက်ပံ့လိုစိတ်ရှိလျှင်ပင် သူသည် ယင်းနှင့်ပတ်သက်ပြီး စိတ်အေးလိမ့်မည်မဟုတ်။ သူ၏မိဘများသည် သူ့ကို ပျိုးထောင်သည့်တာဝန်ကို ပြီးဆုံးသွားပြီဖြစ်သည်ကိုလည်းကောင်း၊ သူသည် ကျန်းမာသန်စွမ်းသော အရွယ်ရောက်သူတစ်ဦးဖြစ်ပြီး အမှီအခိုကင်းစွာ အသက်ရှင်နိုင်သင့်သည်ကိုလည်းကောင်း သဘောပေါက်နိုင်အပ်သည်။ ဤသည်မှာ အရွယ်ရောက်သူတစ်ဦးတွင် အနည်းဆုံးရှိသင့်သည့် ဆင်ခြင်တုံတရားမဟုတ်လော။ တစ်စုံတစ်ယောက်က အမှန်ပင် ဆင်ခြင်တုံတရားရှိလျှင် သူ၏မိဘများထံ ဆက်လက်၍ ကပ်စားနေဖို့ မဖြစ်နိုင်ပေ။ သူသည် အခြားလူများက လှောင်ပြောင်မည်ကိုဖြစ်စေ၊ သူ သိက္ခာကျမည်ကိုဖြစ်စေ ကြောက်ရွံ့လိမ့်မည်။ ထို့ကြောင့် သက်သာခြင်းကို ခုံမင်နှစ်သက်ပြီး အလုပ်ကိုမုန်းတီးသောသူသည် ဆင်ခြင်တုံတရားရှိသလော။ (မရှိပါ။) ၎င်းတို့သည် အစဉ်သဖြင့် တစ်စုံတစ်ခုကို အလကား လိုချင်သည်။ မည်သည့်တာဝန်ကိုမျှ ကောင်းမွန်စွာ ဖြည့်ဆည်းလိုခြင်း လုံးဝ မရှိဘဲ ချိုချဉ်များက ကောင်းကင်မှ ကြွေကျပြီး ၎င်းတို့၏ ပါးစပ်ထဲသို့ ကျရောက်စေလိုသည်။ ၎င်းတို့သည် အစဉ်သဖြင့် တစ်ရက်တွင် သုံးနပ်ကောင်းကောင်း စားလိုသည်။ တစ်စုံတစ်ယောက်အား ၎င်းတို့ကို အစဉ် လိုလေသေးမရှိ ပြုစုပေးစေလိုသည်။ ပြီးလျှင် အလုပ် တစ်စက်မျှ မလုပ်ဘဲ အစားအသောက်ကောင်းတို့ကို မွေ့လျော်လိုသည်။ ဤသည်မှာ ကပ်ပါးကောင်တစ်ကောင်၏ စိတ်နေစိတ်ထားမဟုတ်လော။ ကပ်ပါးကောင်ဖြစ်သော လူတို့သည် အသိစိတ်နှင့် ဆင်ခြင်တုံတရား ရှိသလော။ တည်ကြည်မှုနှင့် ဂုဏ်သိက္ခာရှိသလော။ လုံးဝမရှိ။ ၎င်းတို့အားလုံးသည် ကပ်စားသည့် အသုံးမကျသောလူများ ဖြစ်ကြသည်။ အသိစိတ်နှင့် ဆင်ခြင်တုံတရားမရှိသော သားရဲတိရစ္ဆာန်များဖြစ်ကြသည်။ ၎င်းတို့ထဲမှ မည်သူမျှ ဘုရားအိမ်တော်တွင် ကျန်ရှိနေဖို့ မထိုက်တန်ပေ။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ပုံမှန်ဆင်ခြင်တုံတရားရှိတဲ့ လူတစ်ယောက်ဟာ အရွယ်ရောက်လာပြီး ကိုယ့်ခြေထောက်ပေါ်ကိုယ် ရပ်တည်နိုင်တဲ့အခါ ကိုယ့်လုပ်အားနဲ့ကိုယ် ကိုယ့်ခြေထောက်ပေါ်ကိုယ် ရပ်တည်နိုင်သင့်တယ်၊ ဒါပေမဲ့ သက်သာတာကိုကြိုက်ပြီး အလုပ်လုပ်ရမှာကို မုန်းတဲ့သူကတော့ သူ အသက်ရှင်ရပ်တည်နိုင်စွမ်း ရှိရင်တောင်မှ အလုပ်မလုပ်ချင်ဘဲ မိဘလုပ်စာထိုင်စားပြီး အသက်ရှင်လိမ့်မယ်လို့ ဘုရားသခင်က ပြောထားတယ်။ အဲဒီလိုလူတွေက ကပ်ပါးကောင်တွေနဲ့ တူတယ်။ သူတို့မှာ တည်ကြည်မှုနဲ့ သိက္ခာဆိုတာ မရှိတဲ့အပြင် အသက်ရှင်ဖို့ မထိုက်တန်ဘူး။ ဘုရားသခင် ဖော်ထုတ်ထားသလိုပဲ ကျွန်မက မိဘလုပ်စာထိုင်စားတဲ့ လူတွေလို ပြုမူနေခဲ့တာ။ ချန်ဂျင်နဲ့ တွဲလုပ်တုန်းက ကျွန်မမှာ တက်ကြွမှုမရှိဘဲ အရာရာ သူ့ကိုပဲ မှီခိုခဲ့တယ်၊ အသင်းတော်အလုပ်မှာ အခက်အခဲတွေ၊ ပြဿနာတွေ ပေါ်လာရင် ကျွန်မ ကိုယ်တိုင် အားစိုက်စရာမလိုဘဲ အေးဆေးနေလို့ရအောင် ချန်ဂျင်ကိုပဲ ထိုးပေးပြီး ဖြေရှင်းခိုင်းခဲ့တယ်။ ချန်ဂျင် ပြောင်းသွားပြီးတဲ့နောက် အလုပ်အားလုံးကို ကျွန်မကိုယ်တိုင် စိတ်ပူပြီး ဂရုစိုက်ရတော့မယ်ဆိုတာ မြင်လိုက်တော့ ကျွန်မ နာကျင်ပြီး မွန်းကျပ်သလို ခံစားရတယ်၊ လက်မခံချင်ဘူး၊ မကျိုးနွံနာခံချင်တာမျိုး မရှိဘူး၊ ကျွန်မ ဒုက္ခမခံရအောင်၊ အဖိုးအခ မပေးဆပ်ရအောင် ချန်ဂျင်ကို ဆွဲထားချင်တဲ့စိတ်တောင် ရှိခဲ့တယ်။ ဘုရားသခင်က ပြောသည် “၎င်းတို့၏ အာရုံစိုက်မှုသည် ၎င်းတို့၏တာဝန်နှင့် အလုပ်အပေါ်တွင် ရှိလိမ့်မည်။ ရုပ်ပိုင်းဆိုင်ရာ ပင်ပန်းနွမ်းနယ်မှု အနည်းငယ်ကို သိသာထင်ရှားသော ပြဿနာတစ်ခုအဖြစ် သတ်မှတ်မည်မဟုတ်ပေ။ သို့ရာတွင် လူတို့၏ အတွေးထဲတွင် ပြဿနာတစ်ခုပေါ်လာပြီး ၎င်းတို့သည် ရုပ်ပိုင်းဆိုင်ရာ သက်သာမှုကို စဉ်ဆက်မပြတ် လိုက်စားသောအခါ ၎င်းတို့၏ ရုပ်ခန္ဓာက အနည်းငယ် နစ်နာခြင်း၊ သို့မဟုတ် စိတ်ကျေနပ်မှုကို ရှာမတွေ့နိုင်ခြင်းဖြစ်သည့် မည်သည့်အချိန်မဆိုတွင် ၎င်းတို့အတွင်း၌ အပျက်သဘောဆောင်သော စိတ်ခံစားချက်အချို့ ဖြစ်ပေါ်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ကျွန်မရဲ့ ဇာတိပကတိက အရမ်းပျင်းလွန်းတော့ အလုပ်ဖိအား များလာတာနဲ့ ကျွန်မ မွန်းကျပ်ပြီး အတိုက်အခံဖြစ်တော့တာပဲ။ ကျွန်မရဲ့ အဓိကပြဿနာက ကျွန်မရဲ့ အတွေးအမြင်တွေထဲမှာ ရှိနေတာ။ “ဘဝသည် တိုတောင်း၏။ ဘဝတွင် ပျော်နိုင်တုန်း ပျော်ပါ” “အသက်ရှင်နေတုန်းမှာ ကိုယ့်ကိုယ်ကိုယ် ကောင်းစွာဆက်ဆံပါ” ဆိုတဲ့ စာတန်က သွတ်သွင်းထားတဲ့ အတွေးအခေါ်တွေက ကျွန်မကို ထိန်းချုပ်ထားတယ်၊ အဲဒါတွေကြောင့် ကျွန်မကို အရမ်းတစ်ကိုယ်ကောင်းဆန်ပြီး ပျင်းရိလာတယ်၊ ဇာတိပကတိကိုပဲ မွေ့လျော်ခံစားချင်တယ်၊ သူများတွေကို မှီခိုပြီး သူများလုပ်အားကရတဲ့ အကျိုးအမြတ်ကိုပဲ ကပ်ခံစားချင်လာတယ်။ ကျွန်မကိုယ်တိုင် ဘာဒုက္ခမှ မခံချင်ဘဲ ကပ်ပါးကောင်တစ်ကောင်လို၊ ဒါမှမဟုတ် မိဘလုပ်စာထိုင်စားတဲ့သူလိုပဲ နေချင်ခဲ့တယ်၊ ဒီလိုနေရတာက သက်သောင့်သက်သာရှိတယ်လို့ ယုံကြည်နေခဲ့တာလေ။ လွန်ခဲ့တဲ့ လတွေမှာ ကျွန်မရဲ့ ဇာတိပကတိကတော့ သက်သာခဲ့ပါတယ်၊ ဒါပေမဲ့ ကျွန်မတာဝန်မှာ ဘာတိုးတက်မှုမှ မရှိခဲ့ဘူး၊ သမ္မာတရား ရရှိတာလည်း အရမ်းနည်းတယ်။ ခေါင်းဆောင်တစ်ယောက်အနေနဲ့ ကျွန်မက တွဲဖက်နဲ့အတူ အလုပ်အားလုံးကို အတူတကွ ထမ်းဆောင်သင့်တာ၊ ဒါပေမဲ့ ကျွန်မက ပျင်းရိပြီး ဇာတိပကတိ သက်သာမှုကို မွေ့လျော်ခံစားနေခဲ့တယ်၊ ကိုယ့်တာဝန်မှာ ပါဝင်ကူညီတာလည်း နည်းသလို စံနှုန်းပြည့်မီအောင်တောင် အလုပ်မလုပ်ပေးခဲ့ဘူး။ လောကီမှာ မိဘလုပ်စာထိုင်စားတဲ့ အချောင်နေအချောင်စားသူတွေက ဇာတိပကတိကို မွေ့လျော်ခံစားကြပေမဲ့ တည်ကြည်မှုနဲ့ ဂုဏ်သိက္ခာမရှိဘဲ နေထိုင်ကြလို့ လူတိုင်းရဲ့ အထင်သေးတာ ခံရတယ်၊ သူတို့မိဘတွေလည်း အဲဒီလိုသားသမီးမျိုးရှိတာ ရှက်ကြတယ်ဆိုတာကို ကျွန်မ တွေးမိတယ်။ ဒီလို ပျင်းရိပြီး ကပ်ပါးကောင်ဆန်တဲ့ စိတ်ဓာတ်ကို ကျွန်မ မပြောင်းလဲရင် ဘုရားသခင်ရဲ့ စက်ဆုပ်ရွံရှာတာကို ခံရပြီး ကိုယ့်တာဝန်တွေကို ထမ်းဆောင်တဲ့ အတန်းအစားထဲကနေ ဖယ်ရှားရှင်းလင်းခံရမှာ၊ ပြီးတော့ ကယ်တင်ခံရမယ့် အခွင့်အရေးကိုလည်း ဆုံးရှုံးရမှာ သေချာတယ်။ စာတန်ရဲ့ အတွေးအခေါ်တွေ၊ အမြင်တွေနဲ့ အသက်ရှင်တဲ့အခါ အကျိုးဆက်တွေက ဘယ်လောက် ပြင်းထန်တယ်ဆိုတာကို မြင်လိုက်ရတော့ ကျွန်မတာဝန်ကို ထမ်းဆောင်တဲ့ အခြေအနေပြောင်းလဲဖို့အတွက် ဘုရားသခင်ကို အားကိုးချင်စိတ် ဖြစ်မိတယ်။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး လက်တွေ့လုပ်ဖို့ လမ်းကြောင်းတစ်ခု ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် စိတ်ဓာတ်ကြံ့ခိုင်မှုရှိသူတစ်ယောက်ဖြစ်လျှင်၊ လူတို့ ခံယူသင့်သည့် တာဝန်များနှင့် ဝတ္တရားများ၊ ပုံမှန်လူ့သဘာဝရှိသောသူများ ရရှိရမည့်အရာများ၊ သင့်လိုက်စားမှု၏ ဦးတည်ချက်နှင့် ပန်းတိုင်အဖြစ် အရွယ်ရောက်သူများ အောင်မြင်ရမည့်ထိုအရာများကို သင် ကိုင်တွယ်နိုင်လျှင်၊ သင်၏ တာဝန်များကို တာဝန်ယူ ထမ်းရွက်နိုင်လျှင် သင်သည် မည်သည့်အဖိုးအခကို ပေးဆပ်သည်ဖြစ်စေ၊ မည်သည့်စိတ်ဆင်းရဲမှုကို ခါးစည်းခံရသည်ဖြစ်စေ ညည်းညူမည်မဟုတ်ပေ။ ပြီးလျှင် ထိုအရာများကို ဘုရားသခင်၏ သတ်မှတ်ချက်များနှင့် ရည်ရွယ်ချက်များအဖြစ် သင် သိမြင်သရွေ့ မည်သည့် ဆင်းရဲဒုက္ခကိုမဆို ခါးစည်းခံနိုင်ပြီး သင်၏တာဝန်ကို ကောင်းစွာ ဖြည့်ဆည်းနိုင်လိမ့်မည်။ ထိုအချိန်တွင် သင်၏ စိတ်အခြေအနေက ကွဲပြားလိမ့်မည်ဖြစ်သည်။ သင်၏ စိတ်နှလုံးတွင် ငြိမ်သက်ခြင်းနှင့် တည်ငြိမ်ခြင်းကို ခံစားရမည်၊ ပြီးလျှင် ပျော်ရွှင်ဝမ်းမြောက်မှုကို တွေ့ကြုံခံစားရမည်။ သင်တွေ့သလော။ လူတို့သည် မိမိတို့၏ တာဝန်များကို ပုံမှန်ထမ်းဆောင်နိုင်လျှင်၊ ဘုရားသခင်၏ တာဝန်ပေးစေခိုင်းချက်ကို ထမ်းရွက်နိုင်ပြီး အသက်တာ၌ မှန်ကန်သော လမ်းကြောင်းအပေါ် စတင်လျှောက်လှမ်းနိုင်လျှင် ၎င်းတို့၏ စိတ်နှလုံးထဲတွင် ငြိမ်သက်ခြင်းနှင့် ဝမ်းမြောက်ခြင်းတို့ကို ခံစားရပြီး တည်ငြိမ်မှုနှင့် ပျော်ရွှင်ဝမ်းမြောက်မှုတို့ကို တွေ့ကြုံခံစားရသည်။ ၎င်းတို့သည် သမ္မာတရားကို ဆက်လက်၍ လိုက်စားနိုင်ပြီး စည်းမျဉ်းများနှင့်အညီ ၎င်းတို့ ပြုမူဆောင်ရွက်ကာ မိမိတို့၏ တာဝန်ကို ကောင်းစွာ ထမ်းဆောင်ခြင်းအထိ ရောက်ရှိနိုင်လျှင် ၎င်းတို့သည် ပြောင်းလဲမှု အနည်းငယ်ကို ကြုံတွေ့ပြီးဖြစ်လိမ့်မည်။ ဤသို့သောသူများသည် အသိစိတ်နှင့် ဆင်ခြင်တုံတရားကို ပိုင်ဆိုင်သောသူများဖြစ်သည်။ ၎င်းတို့သည် မည်သည့် အခက်အခဲကိုမဆို ကျော်လွှားပြီး မည်သည့်အလုပ်ကိုမဆို ထမ်းရွက်နိုင်သော တည်ကြည်သောသူများ ဖြစ်သည်။ ၎င်းတို့သည် ခရစ်တော်၏ စစ်သားကောင်းများ ဖြစ်သည်။ ၎င်းတို့သည် လေ့ကျင့်မှုများကို လုပ်ဆောင်ပြီးဖြစ်ကာ မည်သည့်အခက်အခဲကမျှ ၎င်းတို့ကို အနိုင်မယူနိုင်ပေ။ ငါ့ကို ပြောလော့။ ဤသို့သော ကိုယ်ပိုင် ကျင့်ကြံပြုမူခြင်းကို သင်တို့ မည်သို့ ထင်သနည်း။ ဤလူများသည် ခံနိုင်ရည်မရှိသလော။ (ရှိပါသည်။) ၎င်းတို့သည် အမှန်ပင် ခံနိုင်ရည်ရှိပြီး လူတို့က ၎င်းတို့ကို လေးစားသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ဘုရားနှုတ်ကပတ်တော်တွေက ကျွန်မကို လက်တွေ့လုပ်ဖို့ လမ်းကြောင်းတစ်ခု ညွှန်ပြပေးခဲ့ပါတယ်။ အသိစိတ်နဲ့ ဆင်ခြင်တုံတရားရှိတဲ့ အရွယ်ရောက်ပြီးသူတစ်ယောက်အနေနဲ့ အလုပ်မှာ ဘာအခက်အခဲတွေပဲ ပေါ်လာပါစေ၊ ဖိအားကို ကြံ့ကြံ့ခံသင့်ပြီး အလုပ်ကို တာဝန်ယူသင့်တယ်။ ဖန်ဆင်းခံတွေအနေနဲ့ ကိုယ့်တာဝန်ကို ကောင်းကောင်းထမ်းဆောင်တဲ့သူတွေကသာ ရိုးသားဖြောင့်မတ်ပြီး သင့်မြတ်တဲ့ပုဂ္ဂိုလ်တွေ ဖြစ်ကြတယ်။ နောဧကို သင်္ဘောဆောက်ဖို့ ဘုရားသခင် အမိန့်ပေးတုန်းက နောဧဟာ သင်္ဘောပုံစံ ဘယ်လိုရှိမှန်းတောင် တစ်ခါမှ မမြင်ဖူးခဲ့တဲ့အပြင် မကြုံစဖူး အခက်အခဲတွေကို ရင်ဆိုင်ခဲ့ရပုံကို ကျွန်မ တွေးမိတယ်။ ဒါပေမဲ့ သူ ဘယ်လောက်တောင် ဒုက္ခခံရမလဲ၊ ဘယ်လို အဖိုးအခမျိုး ပေးဆပ်ရမလဲဆိုတာကို သူ မတွေးခဲ့ဘဲ ဘုရားသခင်ပေးတဲ့ တာဝန်ပေးစေခိုင်းချက်ကို ဘယ်လို ပြီးမြောက်အောင် လုပ်မလဲဆိုတာကိုပဲ အာရုံစိုက်ခဲ့တယ်။ အဲဒီအချိန်တုန်းက ခေတ်မီစက်ကိရိယာတွေ မရှိဘူး၊ နောဧက သစ်တွေရှာရတယ်၊ သစ်ပင်တွေခုတ်ရတယ်၊ ပြီးတော့ သင်္ဘောဆောက်တဲ့ ပစ္စည်းတွေဖြစ်အောင် လုပ်ရတယ်၊ ဒီအဆင့်တွေ တစ်ခုမှ ကျွန်မတို့ စိတ်ကူးသလောက် ရိုးရှင်းလွယ်ကူတာ မဟုတ်ဘူး။ ဒါပေမဲ့ နောဧရဲ့ စိတ်ထဲမှာတော့ အတွေးတစ်ခုပဲ ရှိတယ်၊ အဲဒါက ဘုရားသခင် သတ်မှတ်ချက်တွေအတိုင်း သင်္ဘောကို မြန်နိုင်သမျှ အမြန်ဆုံး ဘယ်လိုဆောက်မလဲ ဆိုတာပါပဲ။ နောဧရဲ့ ကိုယ်ကျင့်စရိုက်နဲ့ ကိုယ့်ကိုယ်ကိုယ် နှိုင်းယှဉ်ကြည့်လိုက်တော့ ကျွန်မ ရှက်မိတယ်။ ကျွန်မရဲ့ ဒီတာဝန်နဲ့ ပတ်သက်တဲ့ စည်းမျဉ်းတွေအားလုံးအကြောင်းကို ဘုရားသခင်က ရှင်းရှင်းလင်းလင်း ပြောထားပြီးသား။ မသေချာတာတွေ ရှိရင်လည်း အထက်ခေါင်းဆောင်တွေဆီက လမ်းပြမှု ရယူလို့ရတဲ့အပြင် ကိုးကားလေ့လာစရာ ပညာရပ်ပိုင်းဗဟုသုတတွေလည်း အများကြီးရှိတယ်။ ကျွန်မက အချိန်နဲ့ လူအင်အား ပိုစိုက်ထုတ်လိုက်ရုံနဲ့ ကိုယ့်တာဝန်ကို ကောင်းကောင်း ထမ်းဆောင်နိုင်မှာပါ။ ခေါင်းဆောင်တာဝန်ကို ထမ်းဆောင်ရာမှာ ကျွန်မက အလုပ်အမျိုးမျိုးကို လုပ်သင့်တာ၊ ဒါပေမဲ့ ကျွန်မရဲ့ ပျင်းရိမှုနဲ့ တက်ကြွမှု မရှိတာတွေကြောင့် ချန်ဂျင် တာဝန်ယူထားတဲ့ အလုပ်အပေါ် လစ်လျူရှုမိခဲ့ပြီး ကျွန်မ ဝင်မပါဖြစ်ခဲ့ဘူး။ ဒါပေမဲ့ အခု ချန်ဂျင် ပြောင်းသွားတော့၊ အလုပ်တွေကို နောက်ဆက်တွဲ လိုက်လုပ်ဖို့နဲ့ ပြဿနာဖြေရှင်းဖို့အတွက် ဝန်တာစိတ်ထားဖို့ ကျွန်မ အခြေအနေက တွန်းအားပေးလာတယ်။ ဒါက သမ္မာတရားကို လက်တွေ့လုပ်ဆောင်ဖို့နဲ့ စည်းမျဉ်းတွေထဲ ဝင်ရောက်ဖို့ ကျွန်မကို ကူညီအားပေးမှာပဲ။ တကယ်လို့သာ ချန်ဂျင် မပြောင်းသွားရင် ကျွန်မက သူများတွေကို မှီခိုတဲ့ အခြေအနေမှာပဲ ဆက်ပြီး နေနေမိဦးမှာ၊ ပြီးတော့ ဘာတိုးတက်မှုမှ ရှိမှာမဟုတ်သလို ကိုယ့်ဘာသာစဉ်းစားပြီး ပြဿနာဖြေရှင်းတတ်လာမှာလည်း မဟုတ်ဘူး။ ဘုရားသခင်ရဲ့ ရည်ရွယ်ချက်ကို နည်းနည်းပိုနားလည်လာတာက ကျွန်မရဲ့ မွန်းကျပ်တဲ့ ခံစားချက်တွေကို အများကြီး လျော့ပါးသွားစေတယ်။

စက်တင်ဘာလရဲ့ တစ်ရက်မှာတော့၊ ညီအစ်ကိုမောင်နှမ တော်တော်များများ တစ်ချိန်တည်းမှာပဲ တရုတ်ကွန်မြူနစ်ပါတီရဲ့ ဖမ်းဆီးတာ ခံလိုက်ရတယ်လို့ သိလိုက်ရတဲ့အခါ ကျွန်မ ချက်ချင်း ဗျာများသွားပြီး တွေးမိတယ်၊ “အရင်တုန်းက အသင်းတော်မှာ ဖမ်းဆီးမှုတွေဖြစ်ရင် နောက်ဆက်တွဲကိစ္စတွေကို ချန်ဂျင်ပဲ အမြဲ ကိုင်တွယ်ခဲ့တာ၊ အခုတော့ နောက်ဆက်တွဲကိစ္စတွေကို ငါကိုယ်တိုင် ကိုင်တွယ်ရတော့မယ်၊ ပြီးတော့ ကြောက်နေရတဲ့ ညီအစ်ကိုမောင်နှမတွေရဲ့ အခြေအနေတွေကို သမ္မာတရား မိတ်သဟာယဖွဲ့ပြီး ဖြေရှင်းပေးဖို့လည်းလိုတယ်။ ငါ အများကြီး အားစိုက်ပြီး အဖိုးအခ တော်တော်ပေးဆပ်ရမှာပဲ။ ဒါက တကယ့်ကို ဒုက္ခများမယ့်ကိစ္စ။ ချန်ဂျင်သာ မထွက်သွားရင် ဘယ်လောက်ကောင်းလိုက်မလဲ၊ ဒါဆို ငါ ဒီကိစ္စနဲ့ပတ်သက်ပြီး ရုန်းကန်စရာ မလိုတော့ဘူးလေ” ပေါ့။ ဒီလိုတွေးမိလိုက်တဲ့အခါ ကျွန်မက ကိုယ့်ဇာတိပကတိအလိုကို လိုက်တဲ့ အခြေအနေမှာ နောက်တစ်ကြိမ် ပြန်နေနေမှန်း သတိပြုမိလိုက်တယ်၊ ဒါကြောင့် ဘုရားသခင်ဆီ တိတ်တဆိတ် ဆုတောင်းလိုက်တယ်။ ညီအစ်ကိုမောင်နှမတွေ ဖမ်းဆီးခံရတာကို တွေးမိတယ်၊ ပြီးတော့ ဘုရားနှုတ်ကပတ်တော် စာအုပ်တွေနဲ့ ညီအစ်ကိုမောင်နှမတွေရဲ့ လုံခြုံရေးကို ကာကွယ်ဖို့၊ အပျက်သဘောဆောင်ပြီး အားနည်းနေတဲ့ ညီအစ်ကိုမောင်နှမတွေကို ထောက်ပံ့ကူညီဖို့အတွက် နောက်ဆက်တွဲကိစ္စတွေကို မြန်နိုင်သမျှ အမြန်ဆုံး သေချာကိုင်တွယ်ဖို့က ဘုရားသခင်ရဲ့ ရည်ရွယ်ချက်ဖြစ်တယ်ဆိုတာ တွေးမိတယ်။ ရုပ်ပိုင်းဆိုင်ရာအရ ပင်ပန်းနိုင်ပေမဲ့ ဒီရုတ်တရက်ဖြစ်လာတဲ့ အခြေအနေက ကျွန်မအတွက် စမ်းသပ်မှုတစ်ခုပါ၊ ပြီးတော့ ဒါက ကိစ္စရပ်တွေကို ကိုယ်တိုင်ကိုင်တွယ်နိုင်စွမ်းရှိဖို့ ကျွန်မကို လေ့ကျင့်ပေးနိုင်တယ်။ ဒီလိုတွေးပြီးတော့၊ ညီအစ်ကိုမောင်နှမတွေနဲ့ ကျွန်မ အမြန်ဆွေးနွေးပြီး ကိစ္စတွေကိုစီစဉ်တယ်၊ ဘုရားနှုတ်ကပတ်တော် စာအုပ်တွေ လုံခြုံမှုရှိမရှိ မေးမြန်းတယ်၊ အန္တရာယ်ရှိတဲ့သူတွေကို နေရာရွှေ့ပြောင်းဖို့ ချက်ချင်း စီစဉ်တယ်၊ ပြီးတော့ မသေချာတာတွေရှိရင် အထက်ခေါင်းဆောင်တွေဆီက လမ်းပြမှု ရယူတယ်။ နောက်ဆက်တွဲကိစ္စတွေကို မြန်မြန်ဆန်ဆန် ကိုင်တွယ်ခဲ့ပြီး အသင်းတော်ရဲ့ အကျိုးစီးပွားတွေ ဆုံးရှုံးမှု ကြီးကြီးမားမား မရှိခဲ့ဘူး။ နောက်ပိုင်း အသင်းတော်မှာ ဖမ်းဆီးမှုတွေ ထပ်ကြုံရတဲ့အခါ ဘယ်လိုကိုင်တွယ်ရမလဲဆိုတာ ကျွန်မ သိသွားပြီ။

ကျွန်မတွဲဖက်ရဲ့ တာဝန်ကို ဒီလိုပြန်လည်နေရာချထားလိုက်တာက သက်သောင့်သက်သာရှိတာကို မွေ့လျော်တဲ့ ကျွန်မရဲ့ သဘာဝကို ထုတ်ဖော်လိုက်တာဖြစ်တဲ့အပြင် ကျွန်မက သူများတွေကို ဘယ်လောက်တောင် မှီခိုနေခဲ့လဲဆိုတာကိုလည်း ပြသလိုက်တာပါပဲ။ ဒီလိုအခြေအနေမျိုးကိုသာ မဖြတ်သန်းခဲ့ရရင် အခုချိန်ထိ ကျွန်မ ဘာတိုးတက်မှုမှ ရှိလာမှာ မဟုတ်ဘူး။ ကျွန်မရဲ့ လက်ရှိ သိနားလည်မှုနဲ့ ရရှိမှုတွေဟာ ဘုရားနှုတ်ကပတ်တော်တွေရဲ့ ရလဒ်ပါပဲ။ ဘုရားသခင်ကို ကျေးဇူးတင်ပါတယ်ရှင်။


၇၉။ ပြဿနာများကို တိုင်ကြားခြင်းနှင့်ပတ်သက်သည့် ပူပန်မှုများ

ကျန်းရီ၊ တရုတ်ပြည်

၂၀၂၃ ခုနှစ်၊ ဧပြီလမှာ အသင်းတော်မှာ ရေလောင်းသင်းထောက်တစ်ယောက်အနေနဲ့ ကျွန်တော် အစေခံနေခဲ့တယ်။ အဲဒီအချိန်တုန်းက တာဝန်ထမ်းဆောင်နေတဲ့ ညီအစ်ကိုမောင်နှမတွေအများကြီး စီစီပီရဲ့ ဖမ်းဆီးတာ ခံခဲ့ရပြီး အသင်းတော်အလုပ်က ရပ်တန့်သွားခဲ့တယ်။ နောက်ဆက်တွဲအလုပ်တွေကို လုပ်ဖို့ ညီအစ်ကိုမောင်နှမ နည်းနည်းနဲ့ ကျွန်တော် ပူးပေါင်းဆောင်ရွက်နေခဲ့ပေမဲ့၊ တိုးတက်မှုက အရမ်းနှေးနေတုန်းပဲ။ အချိန်နည်းနည်းကြာတော့၊ အစ်မချန်ဖိန်က အသင်းတော် ခေါင်းဆောင်အနေနဲ့ အရွေးခံခဲ့ရတယ်။ ပြီးတော့ ကျွန်တော် တွေးမိတာပေါ့။ “ဒါ အရမ်းကောင်းတယ်၊ ခေါင်းဆောင်တစ်ယောက်နဲ့ဆိုရင်၊ အလုပ်က အရမ်းကို မြန်မြန် တိုးတက်မှာပဲ” လို့ပေါ့။

တစ်နေ့မှာ၊ တရားဟောဆရာမ အစ်မဆုကျင်းနဲ့ပတ်သက်တဲ့ အကဲဖြတ်ချက်တွေ ရေးပေးဖို့ အထက်ခေါင်းဆောင်တွေက ကျွန်မတို့ကို စာရေးပြီး တောင်းဆိုလာတယ်။ ဆုကျင်းက ကျွန်တော်တို့ အသင်းတော်က အလုပ်အတွက် တာဝန်ရှိသူဖြစ်လို့၊ ကျွန်တော်တို့အားလုံး သူ့ကို ကောင်းကောင်းသိကြတယ်။ ဒါပေမဲ့ ချန်ဖိန်က ဘာမှရေးဖို့ မလိုလားဘူး။ ဆုကျင်းကို ကောင်းကောင်းမသိဘူးလို့တောင် သူ ပြောတယ်။ ကျွန်တော် ဇဝေဇဝါဖြစ်သွားပြီး တွေးမိတယ်။ “ချန်ဖိန် ဘာဖြစ်နေတာလဲ။ အရင်က ဆုကျင်းနဲ့ သူ အတော်လေး ထိတွေ့ဆက်ဆံဖူးတာပဲ။ ဒီတော့ ဆုကျင်းနဲ့ ထိတွေ့ဆက်ဆံရာကနေ သူရတဲ့ သိနားလည်မှုကိုအခြေခံပြီး ဓမ္မဓိဋ္ဌာန်ကျကျ သူ အကဲဖြတ်ပေးနိုင်မှာပဲလေ။ ဘာလို့ သူ ဘာမှမရေးချင်ရတာလဲ” လို့ပေါ့။ ရက်နည်းနည်းကြာတော့၊ ချန်ဖိန်နဲ့ ကျွန်တော် တွေ့ပြီး၊ သူက ကျွန်တော့်ကို ပြောတယ်။ “အဲဒီနေ့က ဆုကျင်းရဲ့ အကဲဖြတ်ချက်ကို ကျွန်မ ဘာလို့ မရေးချင်ခဲ့လဲဆိုတာ ရှင် သိလား။ ဆုကျင်းကို ဘယ်တာဝန် ပေးဖို့ ခေါင်းဆောင်တွေ ရည်ရွယ်ထားလဲတော့ ကျွန်မ မသိဘူး။ ဒါပေမဲ့ ဆုကျင်းက သင့်တော်တဲ့လူတစ်ယောက်လို့ ကျွန်မမထင်ဘူး” တဲ့။ ကျွန်တော် အသေးစိတ် ထပ်မေးကြည့်တော့၊ ချန်ဖိန်က ဒေါသတကြီး ပြောတယ်။ “ရှင် မသိလို့ပါ၊ ပြီးခဲ့တဲ့ ၂၀၁၂ ခုနှစ်၊ ခေါင်းဆောင်တစ်ယောက်အနေနဲ့ ဆုကျင်း အစေခံနေတုန်းက၊ တကယ့်အလုပ်တစ်ခုမှ မလုပ်ခဲ့ဘူး။ တစ်ခါတုန်းက၊ အန္တိခရစ်တစ်ယောက်ကို နှင်ထုတ်ဖို့ အချက်အလက်တွေကို ကျွန်မတို့ ပင်ပင်ပန်းပန်း ပြင်ဆင်ခဲ့ပေမဲ့၊ ဆုကျင်းက ဘာအကြောင်းပြချက်မှ မပေးဘဲ လုပ်ငန်းစဉ်ကို ရပ်လိုက်တယ်လေ။ အဲဒီလူက အသင်းတော်မှာ အကြီးအကျယ် ရှုပ်ထွေးအောင် လုပ်ခဲ့ပေမဲ့၊ သူ့အကြောင်း အချက်အလက်တွေ စုစည်းတာကို ဆုကျင်းက ခွင့်မပြုခဲ့ဘူး။ ဒါက အသင်းတော်ရဲ့ သန့်စင်ခြင်းအလုပ်ကို တားဆီးနေတာ မဟုတ်ဘူးလား။ သူက အယောင်ဆောင် ခေါင်းဆောင်တစ်ယောက် မဟုတ်လား” တဲ့။ သူပြောတာ ကျွန်တော် မယုံမှာစိုးလို့၊ အရင်က သန့်စင်ခြင်းအလုပ်ကို သူလုပ်ဖူးပြီး လူတွေအပေါ် ပိုင်းခြားသိမြင်မှုနည်းနည်း ရှိခဲ့တယ်လို့တောင် ချန်ဖိန်က ကြွားခဲ့တယ်။ ဒါပေမဲ့ ကျွန်တော် နားလည်ထားသလောက်တော့ ဆုကျင်းက ချန်ဖိန် ပြောသလို လူစားမျိုး မဟုတ်ဘူး။ ချန်ဖိန်နဲ့ ဆုကျင်းကြားမှာ ပုဂ္ဂိုလ်ရေး အငြိုးအတေးတချို့ရှိမယ်လို့ ကျွန်တော် ရေးတေးတေး ခံစားမိတယ်။ မဟုတ်ရင်၊ ဆုကျင်းအပေါ် ချန်ဖိန်က ဘာလို့ ဒီလောက် ပြင်းပြင်းထန်ထန် အမြင်စောင်းနေမှာလဲ။ ဒါပေမဲ့ ဘာဖြစ်ခဲ့မှန်း ကျွန်တော် မသိတော့၊ ဘာမှ မပြောခဲ့ဘူး။ ချန်ဖိန်က ဆက်ပြောတယ်။ “အခုတလော၊ အသင်းတော်ထဲက ပြဿနာတွေကို ဆုကျင်းဆီ ကျွန်မ တင်ပြနေပေမဲ့၊ သူက တုံ့ပြန်တာမရှိဘူး။ တရားဟောဆရာမတစ်ယောက်အနေနဲ့၊ သူက လက်တွေ့ကျတဲ့ ပြဿနာတွေကို မဖြေရှင်းပေးဘူး” တဲ့။ ချန်ဖိန် ပြောတာတချို့က လက်တွေ့အရှိတရားနဲ့ မကိုက်ညီဘူးလို့ ခံစားရလို့ ဒါကို ကြားတော့ ကျွန်တော် နည်းနည်း အံ့ဩသွားတယ်။ ကျွန်တော်က ဆုကျင်းနဲ့ တစ်နှစ်ကျော် ပူးပေါင်းဆောင်ရွက်ဖူးတယ်။ သူ့အစွမ်းက နည်းနည်း နိမ့်ပေမဲ့၊ တကယ့်အလုပ်တချို့ကို လုပ်နိုင်ပါသေးတယ်။ နောက်ပြီး၊ ချန်ဖိန်က ပြဿနာတွေကို တင်ပြတုန်းက ကျွန်တော် ရှိနေခဲ့တာ။ အဲဒီအချိန်မှာ ဆုကျင်းက ဖြေရှင်းနည်း မတွေ့ခဲ့ပေမဲ့၊ လူတိုင်းနဲ့ ဆက်ဆွေးနွေးပြီး ဖြေရှင်းချက်တွေ ရှာဖွေခဲ့သလို၊ တကယ့် ပြဿနာတချို့ကို ဖြေရှင်းပေးခဲ့တယ်။ ဆုကျင်းက တကယ့်အလုပ် ဘာတစ်ခုမှ မလုပ်ဘူးလို့ ချန်ဖိန် ပြောသလိုမျိုး မဟုတ်ပါဘူး။ ခဏကြာတော့၊ ချန်ဖိန်က ကျွန်တော့်ကို စမ်းတဲ့သဘောနဲ့ မေးတယ်။ “ကျွန်မအမြင်တွေက လုံးဝမှန်ချင်မှမှန်မှာပါ။ ရှင်က ဆုကျင်းကို သိတာကြာပြီဆိုတော့၊ သူ့ကို ပိုနားလည်မှာပေါ့။ ရှင် ဘယ်လိုထင်လဲ” တဲ့။ ဒါနဲ့ ဆုကျင်းရဲ့ အားသာချက်တွေရော အားနည်းချက်တွေပါ ကျွန်တော် ပြောပြလိုက်တယ်။ ဆုကျင်းရဲ့ အားနည်းချက်တွေကို ကျွန်တော် ပြောတဲ့အခါ၊ ချန်ဖိန်က အရမ်းကျေနပ်ပုံရပေမဲ့၊ ဆုကျင်းရဲ့ အားသာချက်တွေကို ကျွန်တော် ပြောတဲ့အခါကျတော့၊ ချန်ဖိန်က ဝမ်းမသာတဲ့ပုံဖြစ်ပြီး နားမထောင်ချင်ခဲ့ဘူး။ နောက်ဆုံးတော့၊ သူက မပြောချင်ပြောချင်နဲ့ ပြောတယ်။ “ကျွန်မ သူ့ကို အမြင်စောင်းနေတာ ဖြစ်ရင်ဖြစ်မှာ” တဲ့။ အဲဒီနောက်ပိုင်း၊ ချန်ဖိန်က ကျွန်တော့်ကို အဲဒီကိစ္စ ထပ်မပြောတော့ဘူး။ ချန်ဖိန်က ဆုကျင်းကို အမြင်စောင်းနေတယ်လို့ ကျွန်တော် ခံစားရတယ်။ ပြီးတော့ ကျွန်တော့်ကို ဒီအကြောင်းတွေ ပြောတုန်းက ဆုကျင်းကို ကွယ်ရာမှာ ဝေဖန်နေပြီး သွေးခွဲဖို့ ကြိုးစားနေပုံရတယ်။ ကျွန်တော် တွေးမိတယ်။ “ဒါကို ဖြေရှင်းပေးဖို့ အထက်ခေါင်းဆောင်တွေဆီ ငါ တိုင်သင့်လား။ မဟုတ်ရင်၊ သူတို့ ညီညီညွတ်ညွတ် ပူးပေါင်းဆောင်ရွက်မှု မရှိတာက အလုပ်ကို ထိခိုက်မှာပဲ” လို့ပေါ့။ ဒါပေမဲ့ ပြီးတော့ ကျွန်တော် တွေးမိပြန်တယ်။ “အခြေအနေကို ငါ အပြည့်အဝ နားလည်တာ မဟုတ်ဘူး။ ငါသာ ဒါကို တိုင်လိုက်လို့ ချန်ဖိန် သိသွားရင်၊ ငါ့ကို ဖော်ကောင်လုပ်တဲ့လူလို့ စွပ်စွဲပြီး ငါ့ကို အခက်တွေ့အောင် လုပ်မလား” လို့ပေါ့။ ဒီအတွေးနဲ့၊ ကျွန်တော် မတိုင်ရဲခဲ့ဘူး။

ရက်နည်းနည်းကြာတော့၊ တခြားအသင်းတော်တစ်ခုက ခေါင်းဆောင် ဝူရှင်းဆီ ဆုကျင်းနဲ့ပတ်သက်တဲ့ သူ့ရဲ့ အမြင်စောင်းတာတွေကို ချန်ဖိန်က စကားဖြန့်တယ်။ ပြီးတော့ ဆုကျင်းက အယောင်ဆောင် အမှုဆောင်ပါလို့ ပြောပြီး ဧဝံဂေလိသင်းထောက် လီယွင်ကိုတောင် ဆွဲထည့်လိုက်သေးတယ်။ ကျွန်တော် နည်းနည်း အံ့ဩသွားပြီး တွေးမိတယ်။ “လီယွင်က ဘယ်လိုလုပ်ပြီး ဒီကိစ္စထဲ ပါလာရတာလဲ။ အခု သူက ချန်ဖိန်ဘက် ပါနေပြီ။ ဒါက အသေးအမွှား ကိစ္စတစ်ခု ဟုတ်ပုံမရဘူးပဲ။ အထက်ခေါင်းဆောင်တွေဆီ ငါ ချက်ချင်း တိုင်မှဖြစ်မယ်။ မဟုတ်ရင်၊ အသင်းတော်အလုပ်က ကမောက်ကမဖြစ်ကုန်မှာပဲ” လို့ပေါ့။ ဒါပေမဲ့ ကျွန်တော် စိုးရိမ်လည်းစိုးရိမ်မိတယ်၊ “ချန်ဖိန်က ငါ့အလုပ်ကို တာဝန်ယူထားတာ။ သူ့ပြဿနာတွေကို ငါ တိုင်လို့ သူသိသွားရင်၊ ငါ့ကို ဖိနှိပ်မလား၊ ညှဉ်းပန်းမလား” လို့ပေါ့။ ဒါကို တွေးမိပြီး၊ ကျွန်တော် နည်းနည်း ကြောက်သွားလို့ မတိုင်ရဲခဲ့ဘူး။

ရက်နည်းနည်းကြာတော့၊ သန့်စင်ခြင်းအလုပ်ကို တာဝန်ယူထားတဲ့ အစ်မတန်ချွန်းက ကျွန်တော့်ဆီ စာရေးလာတယ်။ ဆုကျင်းနဲ့ပတ်သက်တဲ့ သူ့ရဲ့ အမြင်စောင်းမှုတွေကို ချန်ဖိန်က သူ့ဆီလည်း ဖြန့်တယ်တဲ့။ ပြီးတော့ ဆုကျင်းနဲ့ ကောင်းကောင်း ပူးပေါင်းဆောင်ရွက်လို့ မရဘူး၊ ဆုကျင်းက သူ့ကို ပေးတဲ့ အကြံပြုချက် ဘာတစ်ခုမှ လက်မခံဘူးလို့ ချန်ဖိန်က ပြောတယ်တဲ့။ ဆုကျင်းရဲ့ တစ်လျှောက်လုံး အပြုအမူက ဘယ်လိုလဲဆိုတာ စုံစမ်းပေးဖို့တောင် ချန်ဖိန်က တန်ချွန်းကို ခိုင်းလိုက်သေးတယ်။ ကျွန်တော် အရမ်းအံ့ဩသွားတယ်။ အစတုန်းကတော့ ချန်ဖိန်က ဆုကျင်းအပေါ် ပုဂ္ဂိုလ်ရေး အမြင်စောင်းရှိရုံပဲလို့ ကျွန်တော် ထင်ခဲ့တာ။ ဒါပေမဲ့ ဒီကိစ္စတွေကို သိပြီးတဲ့နောက်မှာတော့၊ ဒီကိစ္စက သိပ်မရိုးရှင်းဘူးဆိုတာ ကျွန်တော် သဘောပေါက်လိုက်တယ်။ ချန်ဖိန်က ရည်ရွယ်ချက်ရှိရှိနဲ့ အုပ်စုဖွဲ့ပြီးတော့ ရှုပ်ထွေးအောင် လုပ်ဖို့ ကြိုးစားနေတာပဲ။ ဘုရားနှုတ်ကပတ်တော်တစ်ပိုဒ်ကို ကျွန်တော် အမှတ်မထင် တွေ့ခဲ့တယ်။ “လူတစ်ဦးကို ထင်ရာမြင်ရာ ပြစ်တင်ရှုတ်ချခြင်း၊ သမုတ်ခြင်းနှင့် ညှဉ်းပန်းခြင်း ဖြစ်စဉ်သည် အသင်းတော်တိုင်းတွင် မကြာခဏ ဖြစ်ပေါ်တတ်သည်။ ဥပမာအားဖြင့် အချို့လူများသည် ခေါင်းဆောင်တစ်ဦးဦး သို့မဟုတ် အမှုဆောင်တစ်ဦးဦးအပေါ် အာဃာတထားကြပြီး လက်စားချေရန်အလို့ငှာ သမ္မာတရားအကြောင်း မိတ်သဟာယဖွဲ့ခြင်းတည်းဟူသော အကြောင်းပြချက်ဖြင့် ၎င်းတို့ကို ဖော်ထုတ်ပြီး စိတ်ဖြာလေ့လာဆွေးနွေးလျက် ၎င်းတို့၏ နောက်ကွယ်တွင် ၎င်းတို့အကြောင်းကို မှတ်ချက်များ ပေးကြလေသည်။ ထိုသို့သော လုပ်ရပ်များ၏ နောက်ကွယ်တွင်ရှိသည့် ကြံရွယ်ချက်နှင့် ရည်ရွယ်ချက်များက မှားယွင်းပေသည်။ အကယ်၍ တစ်စုံတစ်ဦးသည် ဘုရားသခင်အတွက် သက်သေခံရန်နှင့် အခြားသူများကို အကျိုးပြုရန် သမ္မာတရားကို အမှန်တကယ် မိတ်သဟာယဖွဲ့နေခြင်းဖြစ်ပါက ထိုသူသည် မိမိ၏ ကိုယ်ပိုင် စစ်မှန်သော အတွေ့အကြုံများကို မိတ်သဟာယဖွဲ့သင့်ပြီး မိမိကိုယ်ကို စိတ်ဖြာလေ့လာဆွေးနွေးကာ သိရှိခြင်းဖြင့် အခြားသူများအတွက် အကျိုးကျေးဇူးဖြစ်စေသင့်သည်။ ထိုသို့သော လက်တွေ့လုပ်ဆောင်ခြင်းသည် ပိုကောင်းသောရလဒ်များကို ဖြစ်ထွန်းစေပြီး ဘုရားသခင် ရွေးချယ်ထားသောလူများက ယင်းကို အသိအမှတ်ပြုကြလိမ့်မည်။ အကယ်၍ တစ်စုံတစ်ဦး၏ မိတ်သဟာယဖွဲ့ခြင်းသည် အခြားသူတစ်ဦးကို ထိုးနှက်တိုက်ခိုက်ရန် သို့မဟုတ် လက်စားချေရန် ကြိုးပမ်းခြင်းဖြင့် ထိုသူကို ဖော်ထုတ်၊ တိုက်ခိုက်ကာ သေးသိမ်စေလျှင် ထိုမိတ်သဟာယဖွဲ့ခြင်း၏ ကြံရွယ်ချက်က မှားယွင်းပေသည်၊ ယင်းသည် တရားနည်းလမ်းမကျ ဖြစ်သည်၊ ဘုရားသခင်က စက်ဆုပ်ရွံရှာပြီး ညီအစ်ကိုမောင်နှမများအတွက် တည်ဆောက်စရာလည်း မဖြစ်ပေ။ အကယ်၍ တစ်စုံတစ်ဦး၏ ကြံရွယ်ချက်သည် အခြားသူများကို ပြစ်တင်ရှုတ်ချရန် သို့မဟုတ် ညှဉ်းပန်းရန် ဖြစ်ပါက ၎င်းသည် ဆိုးယုတ်သောသူတစ်ဦးဖြစ်ပြီး မကောင်းမှုကို ပြုနေခြင်းဖြစ်သည်။ ဆိုးယုတ်သောလူများနှင့် ပတ်သက်လာသည့်အခါ ဘုရားသခင် ရွေးချယ်ထားသော လူများအားလုံးက ပိုင်းခြားသိမြင်နိုင်စွမ်း ရှိသင့်သည်။ အကယ်၍ တစ်စုံတစ်ဦးက လူတို့ကို တမင်တကာ ထိုးနှက်တိုက်ခိုက်ခြင်း၊ ဖော်ထုတ်ခြင်း သို့မဟုတ် သေးသိမ်စေခြင်း ပြုပါက ၎င်းတို့ကို မေတ္တာဖြင့် ကူညီသင့်သည်၊ မိတ်သဟာယဖွဲ့ပြီး စိတ်ဖြာလေ့လာဆွေးနွေးသင့်သည် သို့မဟုတ် ပြုပြင်သင့်ပေသည်။ အကယ်၍ ၎င်းသည် သမ္မာတရားကို လက်မခံနိုင်သည့်အပြင် မိမိကိုယ်ကို ပြုပြင်ရန် ခေါင်းမာစွာ ငြင်းဆန်ပါက ဤသည်မှာ လုံးဝ ကွဲပြားသော ကိစ္စရပ်တစ်ခုဖြစ်သည်။ အခြားသူများကို မကြာခဏ ထင်ရာမြင်ရာ ပြစ်တင်ရှုတ်ချခြင်း၊ သမုတ်ခြင်းနှင့် ညှဉ်းပန်းခြင်းတို့ကို ပြုသည့် ဆိုးယုတ်သောလူများနှင့် ပတ်သက်လာသည့်အခါ လူတိုင်းက ၎င်းတို့ကို ပိုင်းခြားသိမြင်ဖို့ သင်ယူနိုင်ကြရန်အလို့ငှာ ၎င်းတို့ကို စေ့စေ့စပ်စပ် ဖော်ထုတ်သင့်ပြီး ထို့နောက်တွင် ၎င်းတို့ကို ချုပ်ချယ်ကန့်သတ်ခြင်း သို့မဟုတ် အသင်းတော်မှ နှင်ထုတ်ခြင်း ပြုသင့်သည်။ ထိုသို့သောလူများသည် အသင်းတော်အသက်တာနှင့် အသင်းတော်အလုပ်ကို နှောင့်ယှက်သောကြောင့်လည်းကောင်း၊ ၎င်းတို့သည် လူတို့ကို အထင်အမြင်မှားစေပြီး အသင်းတော်အပေါ် ကမောက်ကမ အခြေအနေများ ဖြစ်စေနိုင်ချေ ရှိသောကြောင့်လည်းကောင်း ဤသည်မှာ မဖြစ်မနေလုပ်ဆောင်ရန် လိုအပ်သည်။...ဤလူတို့၏ အပြုအမူသည် အသင်းတော်အသက်တာကို ထိခိုက်မှု ရှိစေရုံသာမက အသင်းတော်တွင် ပဋိပက္ခကိုလည်း ဖြစ်ပေါ်စေသည်။ ယင်းသည် အသင်းတော်၏ အလုပ်တစ်ခုလုံးနှင့် ဧဝံဂေလိတရား ဖြန့်ဝေခြင်းကိုပင် သက်ရောက်မှုရှိနိုင်သည်။ ထို့ကြောင့် ခေါင်းဆောင်များနှင့် အမှုဆောင်များသည် ဤလူစားမျိုးကို သတိပေးရန် လိုအပ်ပြီး ၎င်းတို့ကို ချုပ်ချယ်ကန့်သတ်ကာ ကိုင်တွယ်ရန်လည်း လိုအပ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၅)) ဘုရားနှုတ်ကပတ်တော်တွေက အရမ်းရှင်းလင်းပါတယ်။ တခြားသူတွေကို ထင်ရာမြင်ရာ ဝေဖန်ပြီး ရှုတ်ချတာက မကောင်းမှုလုပ်တာပါပဲ။ အဲဒါက အသင်းတော်အလုပ်ကို နှောင့်ယှက်တာဖြစ်ပြီး ဒီလိုလုပ်တဲ့လူတွေကို ချက်ချင်း ကန့်သတ်ရမယ်။ လတ်တလော အဖြစ်အပျက်တွေကို ဆင်ခြင်သုံးသပ်ပြီး ကျွန်တော် တွေးမိတယ်။ “ဆုကျင်းမှာ ပြဿနာတချို့ ရှိပေမဲ့၊ တကယ့်အလုပ်တချို့ကို သူ လုပ်နိုင်ပါသေးတယ်။ ဒါဆို ဘာလို့ ချန်ဖိန်က သူ့အပြစ်တွေ၊ ပြဿနာတွေကိုပဲ တရားသေ စွဲကိုင်နေရတာလဲ။ ဆုကျင်း မသင့်တော်တာတစ်ခုခု လုပ်နေတာကို ချန်ဖိန် မြင်ရင်၊ သူ့ကို ထောက်ပြတာဖြစ်ဖြစ်၊ အထက်ခေါင်းဆောင်ဆီ တိုင်တာဖြစ်ဖြစ် လုပ်လို့ရနိုင်တာပဲလေ။ ဘာလို့ ချန်ဖိန်က ဒီအကြောင်းတွေကို ငါ့ကို လာပြောနေရတာလဲ။ ပြီးတော့ လွန်ခဲ့တဲ့ နှစ်တွေတုန်းက ဆုကျင်းအပေါ်ထားတဲ့ သူ့ရဲ့ အငြိုးအတေးတွေကိုတောင် ဘာလို့ ဖွင့်ချနေရတာလဲ။ ဒါ သွေးခွဲနေတာ မဟုတ်ဘူးလား။ ဒါ ဆုကျင်းကို သေးသိမ်အောင်လုပ်နေတာ မဟုတ်ဘူးလား။ နောက်ပြီးတော့၊ သူက ငါ့ရှေ့မှာ ဆုကျင်းကို ဝေဖန်ရုံတင်မကဘဲ၊ တခြားအသင်းတော်က ခေါင်းဆောင်နဲ့ ဧဝံဂေလိသင်းထောက်ကို ဆွဲထည့်ဖို့လည်း ကြိုးစားနေတယ်။ သန့်စင်ခြင်းအလုပ်ကို တာဝန်ယူထားတဲ့ ညီအစ်မဆီကိုတောင် ဖြန့်နေသေးတယ်။ ချန်ဖိန် လုပ်နေတာက အသင်းတော်အလုပ်ကို ကာကွယ်ဖို့ မဟုတ်တာ သေချာသလို၊ ဆုကျင်းကို ကူညီဖို့လည်း မဟုတ်ပါဘူး။ သူက ဆုကျင်းကို ဖြုတ်ချဖို့အတွက် ဆုကျင်းကို ဝေဖန်ပြီး ဖယ်ကြဉ်တဲ့နေရာမှာ လူတွေ သူ့ဘက်ပါအောင် ရည်ရွယ်ချက်နဲ့ အုပ်စုဖွဲ့ပြီး ပရမ်းပတာအခြေအနေကို လှုံ့ဆော်ဖို့ ကြိုးစားနေတာပဲ” လို့ပေါ့။ ဒီအတွေးတွေကြောင့် ကျွန်တော် စိုးရိမ်သွားတယ်။ “အသင်းတော်က စီစီပီရဲ့ နှိမ်နင်းမှုကို ခံရခါစရှိသေးတယ်။ ညီအစ်ကိုမောင်နှမ အများကြီး ပုံမှန် အသင်းတော်အသက်တာနဲ့ ရှင်သန်လို့မရဘူး၊ ပြီးတော့ အသင်းတော်အလုပ်အားလုံးက ပြန်လည်နာလန်ထူစပဲ ရှိသေးတယ်။ ဒီအချိန်မှာ ပရမ်းပတာ ဖြစ်ရင်၊ အသင်းတော်အလုပ်ရော ညီအစ်ကိုမောင်နှမတွေရဲ့ အသက်တာတွေပါ အကြီးအကျယ် ထိခိုက်ခံစားရမှာပဲ” လို့ပေါ့။ ဒီကိစ္စကို တိုင်ကြားတဲ့ စာတစ်စောင် ရေးဖို့ ကျွန်တော် စဉ်းစားခဲ့တယ်။ ဒါပေမဲ့ ရေးခါနီးကျတော့၊ ကျွန်တော် တုံ့ဆိုင်းသွားပြန်တယ်။ “ချန်ဖိန်က ငါ့အလုပ်ကို တာဝန်ယူထားတာ။ ငါ စာရေးလိုက်တာကို သူသိသွားရင်၊ ငါ့ကို တိုက်ခိုက်ပြီး ဖယ်ထုတ်မလား။ ငါ့ကို အခက်တွေ့အောင် လုပ်မလား။ ဒါမှမဟုတ် ငါ့ကို ညှဉ်းပန်းဖို့၊ နှင်ထုတ်ဖို့ ငါ့အပြစ်တွေကို သူ အမိအရအသုံးချတာတောင် လုပ်မလား။ အဲဒီလိုဖြစ်ရင်၊ ကယ်တင်ခံရမဲ့ ငါ့ရဲ့အခွင့်အရေး ပျက်စီးသွားမှာ မဟုတ်လား” လို့ တွေးမိတယ်။ ဒီအတွေးကြောင့် ကျွန်တော် ကြောက်သွားပြီး ကိုယ့်ကိုယ်ကိုယ် ပြောမိတယ်။ “သူများအိမ်တံစက်မြိတ်အောက်နေရရင် ခေါင်းငုံ့ရစမြဲပဲလေ။ ချန်ဖိန်က ငါ့အလုပ်အတွက် တာဝန်ရှိသူပဲ။ ငါ သူ့ကို စိတ်အနှောင့်အယှက်ပေးမိပြီး သူက ငါ့ကို ညှဉ်းဆဲရင်၊ ဘယ်သူသိမှာလဲ။ ဘယ်သူ ငါ့ကို ကူညီမှာလဲ။ ထားလိုက်ပါတော့၊ ဝင်မပါတာ ပိုကောင်းပါတယ်။ မဟုတ်ရင် ကိုယ့်ဒုက္ခကိုယ်ရှာမိမယ်” လို့ပေါ့။ ဒါနဲ့ ဒီကိစ္စကို မတိုင်ဘဲ ကျွန်တော် ဆက်နေလိုက်တယ်။ ဒါပေမဲ့ နောက်ပိုင်းမှာ၊ ကျွန်တော့်စိတ်ထဲ တောက်လျှောက် လိပ်ပြာမလုံ ဖြစ်နေခဲ့တယ်။

တစ်နေ့ ဝတ်ပြုနေတုန်း၊ ဘုရားနှုတ်ကပတ်တော်တွေကို ကျွန်တော် တွေ့လိုက်ရတယ်။ “သင်တို့အားလုံးက ဘုရားသခင်၏ ဝန်ထုပ်ဝန်ပိုးကို အရေးထားကာ၊ အသင်းတော်၏ သက်သေခံချက်ကို စောင့်ထိန်းမည်ဟု ပြောကြသော်လည်း၊ သင်တို့ထဲမှ မည်သူသည် ဘုရားသခင်၏ ဝန်ထုပ်ဝန်ပိုးကို အမှန်တကယ် အရေးထားခဲ့ကြပြီနည်း။ သင့်ကိုယ်သင် မေးလော့။ သင်သည် ဘုရားသခင်၏ ဝန်ထုပ် ဝန်ပိုးကို ထည့်သွင်းစဉ်းစားမှု ပြသသော သူတစ်စုံတစ်ဦးလော။ ဘုရားသခင်အတွက် ဖြောင့်မတ်ခြင်းတရားကို သင်လက်တွေ့ လုပ်ဆောင်နိုင်သလော။ ငါ့အတွက် သင်ထရပ်ကာ ပြောဆိုနိုင်သလော။ သင်သည် သမ္မာတရားကို တည်ကြည်ခိုင်မာစွာ လက်တွေ့လုပ်ဆောင် နိုင်သလော။ စာတန်၏ လုပ်ရပ်အားလုံးကို ဆန့်ကျင်တိုက်ခိုက်ရလောက်အောင် သင်သည် ရဲရင့်သလော။ သင်သည် သင်၏ ခံစားချက်များကို ဘေးဖယ်ကာ ငါ၏ သမ္မာတရားအတွက် စာတန်ကို ဖော်ထုတ်ပေးနိုင်မည်လော။ သင့်အထဲတွင် ငါ၏ ရည်ရွယ်ချက်ကို ဖြည့်ဆည်းဖို့အတွက် လုပ်ဆောင်ခွင့် သင် ပေးနိုင်သလော။ အရေးပါသော အခိုက်အတန့်များတွင် သင်၏နှလုံးသားကို သင် ပူဇော်ဆက်ကပ်ပြီးပြီလော။ သင်သည် ငါ၏အလိုတော်ကို လိုက်လျှောက်သောသူတစ်ဦးလော။ ဤမေးခွန်းများကို သင့်ကိုယ်သင် မကြာခဏ မေးပြီး ၎င်းတို့နှင့်ပတ်သက်၍ မကြာခဏ စဉ်းစားလော့။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၃)) “လူတစ်ယောက်၏ စိတ်သည် စက်ထက်ပို၍ လျင်မြန်ဆဲဖြစ်သည်။ သူသည် မည်သို့ ကျင့်သားရအောင်လုပ်ဆောင်ရမည်ကို သိသည်။ အခြေအနေများကို ကြုံတွေ့သောအခါ၌ မည်သည့်လုပ်ဆောင်မှုများက သူ၏ကိုယ်ကျိုးကို ပံ့ပိုးပေးပြီး မည်သည့်လုပ်ဆောင်မှုများက မပံ့ပိုးသည်ကို သိသည်။ ပြီးလျှင် သူသည် နည်းလမ်းတိုင်းကို လိုသလို လျင်မြန်စွာ အသုံးချနိုင်သည်။ အကျိုးဆက်အနေဖြင့် အချို့သောအရာများကို သင်ရင်ဆိုင်ရသည့် အချိန်တိုင်းတွင် ဘုရားသခင်အပေါ် သင်၏ ယုံကြည်မှုအနည်းငယ်သည် ခိုင်မာစွာ ရပ်တည်ရန် မတတ်နိုင်ပေ။ သင်သည် ဘုရားသခင်အပေါ် ကောက်ကျစ်စွာ ပြုမူလုပ်ဆောင်သည်။ ဘုရားသခင်အား ဆန့်ကျင်၍ နည်းဗျူဟာများကို ပါဝင်လုပ်ဆောင်ပြီး လှည့်ကွက်များ ကစားသည်။ ဤသည်မှာ ဘုရားသခင်အပေါ် သင်၏ စစ်မှန်သော ယုံကြည်မှုကင်းမဲ့ခြင်းကို ဖွင့်ပြသည်။ ဘုရားသခင်သည် ယုံကြည်ဖို့ မထိုက်တန်ဟုလည်းကောင်း၊ သူသည်သင့်အား ကာကွယ်နိုင်လောက်မည်မဟုတ်၊ သို့မဟုတ် သင်၏ ဘေးကင်းလုံခြုံမှုကို သေချာစေမည်မဟုတ်ဟုလည်းကောင်း၊ ဘုရားသခင်က သင့်အား သေခွင့်ပင် ပေးကောင်းပေးနိုင်သည်ဟုလည်းကောင်း သင်ထင်သည်။ ဘုရားသခင်က စိတ်မချရဟုလည်းကောင်း၊ သင့်ကိုယ်သင်အားကိုးမှသာ သေချာနိုင်သည်ဟုလည်းကောင်း သင် ခံစားရသည်။ အဆုံးတွင် မည်သည့်အရာ ဖြစ်ပျက်သနည်း။ မည်သည့်အခြေအနေ၊ သို့မဟုတ် အမှုကိစ္စများကို သင်ရင်ဆိုင်ရသည်ဖြစ်စေ ယင်းတို့ကို ဤနည်းလမ်း၊ နည်းဗျူဟာနှင့် မဟာဗျူဟာများအား အသုံးပြုပြီး သင်ချဉ်းကပ်သည်။ ပြီးလျှင် သင်သည် ဘုရားသခင်အတွက် သင်၏ သက်သေခံချက်တွင် ခိုင်မာစွာ မရပ်တည်နိုင်ပေ။ မည်သို့သော အခြေအနေများတွင်မဆို သင်သည် စံနှုန်းပြည့်မီသော ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်နိုင်စွမ်းမရှိ၊ ဘဏ္ဍာစိုးတစ်ဦး၏ အရည်အသွေးများ သို့မဟုတ် လုပ်ဆောင်ချက်များကို ပြသနိုင်စွမ်းမရှိ၊ သစ္စာစောင့်သိမှုကို ပြသနိုင်စွမ်းမရှိသဖြင့် သင်၏ သက်သေခံချက်ကို ဆုံးရှုံးသည်။ သင် ရင်ဆိုင်ရသော ကိစ္စရပ်များ မည်မျှပင်များပြားစေကာမူ သင်သည် ဘုရားသခင်ကို သင်၏ ယုံကြည်ခြင်းအားဖြင့် သင်၏ သစ္စာစောင့်သိမှုကို ပြသရန်နှင့် သင်၏ တာဝန်ဝတ္တရားကို ကောင်းမွန်စွာ ဖြည့်ဆည်းရန် ပျက်ကွက်သည်။ ထို့ကြောင့် နောက်ဆုံးရလဒ်မှာ သင် မည်သည့်အရာမျှ မရရှိခြင်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေက ကျွန်တော့်ရဲ့ အခြေအနေအတိအကျကို ဖော်ထုတ်လိုက်တယ်။ ကိစ္စတွေ အဆင်ချောနေတုန်းတော့၊ ဘုရားသခင်က အရာအားလုံးအပေါ် အချုပ်အခြာအာဏာ ရှိပြီး ကျွန်တော့် ကံကြမ္မာက ဘုရားလက်ထဲမှာ ရှိပါတယ်လို့ ကျွန်တော် ကြွေးကြော်ခဲ့တယ်။ ဒါပေမဲ့ ချန်ဖိန်က အုပ်စုဖွဲ့ပြီး ပရမ်းပတာဖြစ်အောင် လှုံ့ဆော်ဖို့ ကြိုးစားနေတာကို မြင်တဲ့အခါ၊ အမြန်ဖြေရှင်းနိုင်အောင် အထက်ခေါင်းဆောင်တွေဆီ တိုင်သင့်မှန်း ကျွန်တော် သိခဲ့တယ်။ ဒါပေမဲ့ ဘုရားသခင်အပေါ် စစ်မှန်တဲ့ ယုံကြည်ခြင်း ကင်းမဲ့ပြီး ကျွန်တော့်စိတ်နှလုံးက စိုးရိမ်ပူပန်မှုတွေနဲ့ ပြည့်နေခဲ့တယ်။ ကျွန်တော် သူ့ကို တိုင်တာ ချန်ဖိန် သိသွားရင်၊ ကျွန်တော့်ကို ညှဉ်းပန်းပြီး လက်တုံ့ပြန်ဖို့ အခွင့်အရေးရှာမှာ၊ ပြီးတော့ ကျွန်တော် နှင်ထုတ်ခံရအောင်တောင် သူလုပ်လိုက်မှာကို ကြောက်ခဲ့တယ်။ ကိုယ့်ကိုယ်ကိုယ် ကာကွယ်ဖို့၊ ချန်ဖိန်ရဲ့ ပြဿနာတွေကို ကျွန်တော် မတိုင်ခဲ့ဘူး။ ဘုရားကို ယုံကြည်ပါတယ်လို့ အခိုင်အမာ ပြောပေမဲ့ သူ့ရဲ့ အချုပ်အခြာအာဏာကို ကျွန်တော် မယုံကြည်ခဲ့ဘူး။ ကျွန်တော့် ကံကြမ္မာက ခေါင်းဆောင်တွေလက်ထဲမှာ ရှိတယ်ဆိုတာနဲ့ ခေါင်းဆောင်တစ်ယောက်က ကျွန်တော့်ကို ညှဉ်းပန်းရင်၊ ဘုရားသခင်က ကျွန်တော့်ကို ကာကွယ်ပေးမပေး မသေချာဘူးလို့တောင် ယုံကြည်ခဲ့တယ်။ ဒီအမြင်က မယုံကြည်သူတစ်ယောက်ရဲ့ အမြင်နဲ့ ဘာကွာလို့လဲ။ ပြဿနာရဲ့ သဘာဝကို ကျွန်တော် ရှင်းရှင်းလင်းလင်း မြင်ခဲ့ပေမဲ့ တိုင်လိုစိတ်မရှိခဲ့ဘူး။ ခေါင်းဆောင်က ကျွန်တော့်ကို တိုက်ခိုက်ပြီး ဖယ်ကြဉ်မှာကြောက်လို့ ကျွန်တော့်ကိုယ်ကျိုးစီးပွားတွေကိုပဲ အမြဲ ကာကွယ်နေခဲ့တယ်။ ဘုရားအိမ်တော်ရဲ့ အကျိုးစီးပွားကို ကျွန်တော် လုံးဝ မကာကွယ်ခဲ့ဘူး။ ကျွန်တော် အရမ်း တစ်ကိုယ်ကောင်းဆန်ပြီး စက်ဆုပ်စရာဖြစ်ခဲ့တာပဲ။

နောက်ပိုင်းမှာ၊ ဘုရားနှုတ်ကပတ်တော် နောက်တစ်ပိုဒ်ကို ကျွန်တော် ဖတ်ခဲ့တယ်။ “သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ သင်၏ ဂုဏ်သိက္ခာ၊ ဂုဏ်သတင်း၊ အဆင့်အတန်းတို့အတွက် ဆင်ခြင်စဉ်းစားခြင်း မပြုနှင့်၊ ထို့ပြင် ကိုယ့်ကိုယ်ကျိုးစီးပွားအတွက် ဆင်ခြင်စဉ်းစားခြင်း မပြုနှင့်။ သင်သည် ဘုရားအိမ်တော်၏ အကျိုးစီးပွားကို ရှေ့တန်းတင်၍ ဆင်ခြင်စဉ်းစားရမည်ဖြစ်ပြီး ယင်းကို သင်၏ ဦးစားပေးအဖြစ် ထားရမည်။ ဘုရားသခင်၏ ရည်ရွယ်ချက်များကို သင် အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ရှေ့တန်းတင်၍ ချင့်ချိန်စဉ်းစားရမည်။ ဤအရာများကို သင် စဉ်းစားရမည်။ ယင်းတို့ကို မကြာခဏ တွေးပြီး နားလည်အောင် ကြံဆလျှင် သင်၏တာဝန်ကို ကောင်းစွာ ထမ်းဆောင်ရန် သင့်အတွက် သာ၍ လွယ်ကူလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားနှုတ်ကပတ်တော်တွေကို ဖတ်ပြီးနောက်မှာ၊ ကျွန်တော် အရမ်းရှက်မိတယ်။ လူတွေအပေါ် ဘုရားသခင်ရဲ့ သတ်မှတ်ချက်တွေက မမြင့်မားပါဘူး။ တစ်ခုခုဖြစ်တဲ့အခါ၊ လူတွေက ကိုယ်တော်ရဲ့ အိမ်တော်အကျိုးစီးပွားကို ကာကွယ်ပြီး သူတို့တတ်နိုင်သမျှ အကောင်းဆုံး တာဝန်ထမ်းဆောင်နိုင်ဖို့ပဲ ကိုယ်တော် မျှော်လင့်ရှာတာပါ။ ဒီလိုဆိုရင် ဘုရားသခင် စိတ်ကျေနပ်မှာပဲ။ ချန်ဖိန်က သူများတွေကို သေးသိမ်အောင်လုပ်တာ၊ အသင်းတော်ကို နှောင့်ယှက်ပြီး ပရမ်းပတာဖြစ်အောင် လှုံ့ဆော်တာတွေကို ကျွန်တော် အတည်ပြုပြီးသားဖြစ်သလို၊ ဒီပြဿနာကို ချက်ချင်း မဖြေရှင်းရင်၊ အသင်းတော်အလုပ်ကို အကြီးအကျယ် အဟန့်အတားဖြစ်မယ်ဆိုတာလည်း ကျွန်တော် သိခဲ့တယ်။ ဒါပေမဲ့ ညှဉ်းပန်းခံရမှာ ကြောက်လို့၊ ကျွန်တော် တိုင်ဖို့ ဆန္ဒမရှိခဲ့ဘူး။ အဲဒီအစား၊ ဒီကိစ္စကို ကျွန်တော် ရှောင်ပြီး လျစ်လျူရှုဖို့ ရွေးချယ်ခဲ့တယ်။ ကျွန်တော့်ရဲ့ အသိစိတ်နဲ့ ဆင်ခြင်တုံတရားက ဘယ်မှာလဲ။ ကျွန်တော့်သဘောထားက စာတန်ကို အသင်းတော်အလုပ် နှောင့်ယှက်ခွင့်ပေးနေတာဖြစ်ပြီး၊ ဒါက ဘုရားသခင်ကို သစ္စာဖောက်တာပဲ။ ကိုယ့်ကိုယ်ကိုယ် ကာကွယ်ဖို့ ကျွန်တော် မကြိုးစားလို့ မဖြစ်တော့ဘူး။ ဘုရားအိမ်တော်ရဲ့ အကျိုးစီးပွားကို ကျွန်တော် ဦးစားပေးရမယ်။ ဘုရားသခင်က ဖြောင့်မတ်ပြီး၊ ဘုရားအိမ်တော်မှာ သမ္မာတရား အုပ်စိုးတယ်။ ကျွန်တော်သာ ဒီကိစ္စကို မှန်မှန်ကန်ကန် တိုင်မယ်ဆိုရင်၊ ချန်ဖိန်က ကျွန်တော့်ကို ဘာမှလုပ်လို့မရပါဘူး။ ကျွန်တော် ညှဉ်းပန်းခံရပြီး ဖိနှိပ်ခံရရင်တောင်၊ ဒါက ကျွန်တော် ကြုံတွေ့သင့်တဲ့အရာဖြစ်ပြီး သင်ယူဖို့လိုတဲ့ သင်ခန်းစာတစ်ခု ရှိမှာပဲလေ။ ညီအစ်ကိုမောင်နှမတချို့ရဲ့ အတွေ့အကြုံဆိုင်ရာ သက်သေခံချက်တွေကိုလည်း ကျွန်တော် ဖတ်ခဲ့တယ်။ အန္တိခရစ်တွေ၊ ဆိုးယုတ်တဲ့ လူတွေနဲ့ ရင်ဆိုင်ရတဲ့အခါ၊ သူတို့ထဲက တချို့က ညှဉ်းပန်းခံရမှာ စိုးရိမ်ပြီး ကိုယ့်ကိုယ်ကိုယ် ကာကွယ်ဖို့ ကြိုးစားတဲ့အခြေအနေထဲ အစပိုင်းမှာ ရောက်သွားကြတယ်။ ဒါပေမဲ့ ဆုတောင်း၊ ရှာဖွေတာကနေတစ်ဆင့် ဘုရားသခင်ရဲ့ ရည်ရွယ်ချက်ကို နားလည်ပြီးနောက်မှာ၊ ဒီအန္တိခရစ်တွေနဲ့ ဆိုးယုတ်တဲ့လူတွေရဲ့ ဒုစရိုက်အမှုတွေကို သူတို့ တိုင်ခဲ့ကြတယ်။ စုံစမ်းစစ်ဆေးပြီး အတည်ပြုပြီးတဲ့နောက်မှာတော့၊ ဒီအန္တိခရစ်တွေနဲ့ ဆိုးယုတ်တဲ့လူတွေက နောက်ဆုံးမှာ နှင်ထုတ်ခံရပြီး၊ အသင်းတော်အလုပ်က ပုံမှန်ပြန်ဖြစ်သွားတယ်။ သူတို့ရဲ့ သက်သေခံချက်တွေကို ဖတ်ပြီးတဲ့နောက်မှာ၊ ကျွန်တော် အများကြီး အားရှိသွားတယ်။ ကျွန်တော် တွေးမိတယ်။ “ဒီကိစ္စကို တိုင်ဖို့ ဘုရားသခင်ကို ငါ အားကိုးရမယ်။ အဲဒါမှ အထက်ခေါင်းဆောင်တွေက အခြေအနေကို နားလည်ပြီး၊ ဒီပရမ်းပတာ အခြေအနေကို အမြန်ဆုံးဖြေရှင်းဖို့ တစ်ယောက်ယောက်ကို စီစဉ်ပေးနိုင်မယ်။ ပြီးတော့ အသင်းတော်အလုပ်ရဲ့ ပုံမှန် ဖွဲ့စည်းပုံစနစ်ကို ပြန်ထိန်းသိမ်းနိုင်မယ်။ ဒါက ငါ့တာဝန်နဲ့ ဝတ္တရားဖြစ်လို့ ငါ ရှောင်လွှဲလို့မရဘူး” လို့ပေါ့။ ဒါကြောင့် ဖြစ်ပျက်ခဲ့သမျှ အားလုံးကို ကျွန်တော် ချရေးပြီး အထက်ခေါင်းဆောင်တွေဆီ တိုင်စာ ပို့လိုက်တယ်။ ဒီလို လက်တွေ့လုပ်ဆောင်လိုက်တော့၊ ကျွန်တော် စိတ်အေးချမ်းသွားတယ်။

နောက်ပိုင်းမှာ ကျွန်တော် ဆင်ခြင်သုံးသပ်မိတယ်။ “ချန်ဖိန် အုပ်စုဖွဲ့ဖို့ ကြိုးစားနေတာကို ဖော်ထုတ်ဖို့၊ တိုင်ကြားဖို့ ငါ ဘာလို့ သတ္တိမရှိခဲ့တာလဲ။ ဒါရဲ့ နောက်ကွယ်က အကြောင်းရင်းက ဘာလဲ” လို့ပေါ့။ တစ်နေ့မှာ၊ ဘုရားနှုတ်ကပတ်တော်တွေကို ကျွန်တော် ဖတ်ခဲ့တယ်။ “ဤသို့ဆိုလျှင် သင်တို့သည် ဆိုးယုတ်သောလူများအား ကိုင်တွယ်ပြီး ရင်ဆိုင်နိုင်စွမ်းမရှိခြင်း၏ အရင်းအမြစ်မှာ အဘယ်နည်း။ သင်တို့၏ ပင်ကိုအားဖြင့် သူရဲဘောကြောင်ခြင်း၊ တွန့်ဆုတ်ခြင်း၊ ပြဿနာကို ကြောက်တတ်ခြင်း ဖြစ်သလော။ ဤသည်မှာ အကြောင်းရင်း မဟုတ်သကဲ့သို့ ပြဿနာ၏ အနှစ်သာရလည်း မဟုတ်။ ပြဿနာ၏ အနှစ်သာရမှာ လူတို့သည် ဘုရားသခင်အပေါ် သစ္စာမရှိခြင်း ဖြစ်သည်။ ၎င်းတို့သည် မိမိတို့ကိုယ်ကို ကာကွယ်သည်။ ၎င်းတို့ကိုယ်တိုင်ဘေးကင်းလုံခြုံမှု၊ ၎င်းတို့၏ ဂုဏ်သိက္ခာ၊ ၎င်းတို့၏ အဆင့်အတန်းနှင့် ၎င်းတို့၏ လွတ်မြောက်ရာလမ်းတို့ကို ကာကွယ်သည်။ ၎င်းတို့၏ သစ္စာမရှိခြင်းသည် ၎င်းတို့က အစဉ်သဖြင့် မိမိတို့ကိုယ်ကို ကာကွယ်ပြီး တစ်စုံတစ်ခုကို ရင်ဆိုင်ရသောအခါတိုင်းတွင် လိပ်က သူ၏အခွံထဲသို့ ပြန်ဝင်သကဲ့သို့ နောက်ဆုတ်ခြင်း၊ ခေါင်းကို အပြင်သို့ ပြန်မထုတ်မီတွင် ကိစ္စများပြီးသွားသည်အထိ စောင့်ခြင်း၌ ပေါ်လွင်သည်။ ၎င်းတို့သည် မည်သည့်အရာနှင့် ကြုံရသည်ဖြစ်စေ အစဉ်သဖြင့် သတိထားနေကြသည်။ စိတ်သောက၊ စိုးရိမ်မှုနှင့် ပူပန်မှုများစွာရှိသည်။ အသင်းတော်၏အလုပ်ကို ရပ်တည်ပြီး မခုခံနိုင်ပေ။ ဤတွင် ပြဿနာသည် အဘယ်နည်း။ ယုံကြည်ခြင်း ကင်းမဲ့မှုမဟုတ်သလော။ သင်သည် ဘုရားသခင်အပေါ် စစ်မှန်သော ယုံကြည်ခြင်းမရှိ။ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ရှိသည်ဟု သင် မယုံကြည်။ ပြီးလျှင် သင်၏အသက်နှင့် သင်နှင့်ပတ်သက်သော အရာရာတိုင်းသည် ဘုရားသခင်၏ လက်ထဲတွင် ရှိသည်ကို သင်မယုံကြည်ပေ။ ‘ဘုရားသခင်၏ ခွင့်ပြုချက်မရှိဘဲ စာတန်သည် သင့်ကိုယ်ခန္ဓာပေါ်မှ အမွေးတစ်မျှင်ကိုပင် မထိရဲပေ’ ဟု ဘုရားသခင် ပြောသည့်အရာကို သင်မယုံကြည်ပေ။ သင်သည် အချက်အလက်များကို အကဲဖြတ်ရန် ကိုယ့်မျက်စိကိုယ် အားကိုး၏။ သင်သည် သင်၏ ကိုယ်ပိုင်တွက်ချက်မှုများအပေါ် အခြေခံပြီး အကဲဖြတ်ကာ အချိန်တိုင်း သင့်ကိုယ်သင် ကာကွယ်နေသည်။ လူတစ်ယောက်၏ ကံကြမ္မာသည် ဘုရားသခင်၏ လက်ထဲတွင်ရှိသည်ဟု သင် မယုံကြည်ပေ။ သင်သည် စာတန်ကို ကြောက်သည်။ ဆိုးယုတ်သော အင်အားစုများနှင့် ဆိုးယုတ်သောလူများကို ကြောက်သည်။ ဤသည်မှာ ဘုရားသခင်ကို စစ်မှန်သော ယုံကြည်ခြင်း မရှိခြင်းပင် မဟုတ်လော။ (ဟုတ်ပါသည်။) အဘယ်ကြောင့် ဘုရားသခင်ကို စစ်မှန်သော ယုံကြည်ခြင်း မရှိရသနည်း။ ယင်းမှာ လူတို့၏ အတွေ့အကြုံများက အလွန်ပေါ့တန်ပြီး ၎င်းတို့ နားလည်သော သမ္မာတရားများက ၎င်းတို့ကို ဤအမှုအရာများကို ထိုးထွင်းသိမြင်ခွင့် ပြုရန် အလွန်နည်းပါးသောကြောင့်လော၊ သို့မဟုတ် အဘယ်အရာကြောင့်နည်း။ ယင်းမှာ လူတို့၏ ဖောက်ပြန်ပျက်စီးသော စိတ်သဘောထားများနှင့်လည်း သက်ဆိုင်သည် မဟုတ်လော။ ယင်းမှာ လူတို့သည် အလွန် လှည့်ဖြားတတ်သောကြောင့် မဟုတ်လော။ (ဟုတ်ပါသည်။) ၎င်းတို့သည် အမှုအရာမည်မျှကို ကြုံတွေ့ရသည်ဖြစ်စေ၊ ၎င်းတို့ရှေ့တွင် အချက်အလက်မည်မျှကို ထားရှိသည်ဖြစ်စေ၊ ဤသည်မှာ ဘုရားသခင်၏ လုပ်ဆောင်မှုဖြစ်သည်ကိုလည်းကောင်း၊ လူတစ်ယောက်၏ ကံကြမ္မာသည် ဘုရားသခင်၏ လက်ထဲတွင် ရှိသည်ကိုလည်းကောင်း မယုံကြည်ပေ။ ဤသည်မှာ တစ်ချက်ဖြစ်သည်။ အခြားသော ကြီးမားသည့် ပြဿနာမှာ လူတို့သည် မိမိတို့ကိုယ်ကို အလွန် ချစ်မြတ်နိုးခြင်း ဖြစ်သည်။ ၎င်းတို့သည် ဘုရားသခင်အတွက်လည်းကောင်း၊ ဘုရားအမှုတော်အတွက်လည်းကောင်း၊ ဘုရားအိမ်တော်၏ အကျိုးစီးပွားများအတွက်လည်းကောင်း၊ ဘုရားသခင်၏ အမည်နာမအတွက်လည်းကောင်း၊ ဘုရားသခင်၏ ဘုန်းတော်အတွက်လည်းကောင်း မည်သည့်အဖိုးအခမျှ ပေးဆပ်လိုစိတ် မရှိ၊ သို့မဟုတ် အနစ်နာခံလိုစိတ် မရှိပေ။ ၎င်းတို့သည် အန္တရာယ်အနည်းဆုံးသော အရာတစ်ခုမျှကိုပင် လုပ်ဆောင်လိုစိတ်မရှိ။ လူတို့သည် မိမိတို့ကိုယ်ကို အလွန်အမင်း ချစ်မြတ်နိုးခြင်း ဖြစ်သည်။ လူတို့သည် သေခြင်းတရား၊ အရှက်ရခြင်း၊ ဆိုးယုတ်သောလူများ၏ ပိတ်ဆို့ခံရခြင်း၊ မည်သည့်အကျပ်အတည်းမျိုးမဆိုသို့ ကျရောက်ခြင်းတို့ကို ကြောက်သောကြောင့် ၎င်းတို့သည် မည်သည့်အန္တရာယ်ရှိသော အခြေအနေသို့မဆို မဝင်ရောက်စေရန် ကြိုးပမ်းလျက် ၎င်းတို့၏ ကိုယ်ပိုင်ဇာတိပကတိကို ထိန်းသိမ်းဖို့ အစွမ်းကုန် လုပ်ဆောင်ကြသည်။ တစ်ဖက်တွင် လူတို့အားလုံးသည် အလွန်ဉာဏ်များသည်ဆိုသည်ကို ဤအပြုအမူက ပြသသည်။ အခြားတစ်ဖက်တွင် ၎င်းတို့၏ မိမိရှင်သန်မှုအတွက် ကြိုးပမ်းခြင်းနှင့် တစ်ကိုယ်ကောင်းဆန်မှုကို ဖွင့်ပြသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေရဲ့ ဖော်ထုတ်ချက်ကနေ၊ ကျွန်တော် သမ္မာတရားကို လက်တွေ့မလုပ်ဆောင်နိုင်ခဲ့တာ၊ အသင်းတော်အလုပ်ကို မကာကွယ်နိုင်ခဲ့တာတွေရဲ့ အဓိကအကြောင်းရင်းက ကျွန်တော့်သဘာဝက တကယ်ကို တစ်ကိုယ်ကောင်းဆန်ပြီး လှည့်ဖြားတတ်လို့ဖြစ်မှန်း နားလည်လိုက်တယ်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “အသိတရားရှိသော လူများသည် မိမိကိုယ်ကို ကာကွယ်ရာတွင် တော်၍ အပြစ်တင်ခံရမှုမှ လွတ်မြောက်ရန်သာ ကြိုးစားသည်” ဆိုတဲ့ စာတန်ရဲ့ အဆိပ်အတောက်တွေက ကျွန်တော့်ကို ထိန်းချုပ်လာခဲ့တာပဲ။ ဒါကြောင့် ကိစ္စတွေ ဖြစ်လာတဲ့အခါ၊ ကျွန်တော့် အကျိုးစီးပွားတွေ ထိခိုက်မလားဆိုတာကို ကျွန်တော် ပထမဆုံး စဉ်းစားခဲ့တယ်။ ကျွန်တော့်အတွက် အကျိုးရှိမယ့် ကိစ္စတွေကိုတော့ ကျွန်တော် လိုလိုလားလား လုပ်ချင်တယ်။ ဒါပေမဲ့ တစ်ခုခုက ကျွန်တော့် အကျိုးစီးပွားကို ထိခိုက်မယ်၊ ဒါမှမဟုတ် ကျွန်တော့် လုံခြုံရေးကို အန္တရာယ်ဖြစ်စေမယ်ဆိုရင်၊ အဲဒါက အသင်းတော်အလုပ်ကို ကာကွယ်ပေးမယ်ဆိုရင်တောင်၊ ကျွန်တော် လုပ်မှာမဟုတ်ဘူး။ ချန်ဖိန်က အုပ်စုဖွဲ့ပြီး ရှုပ်ထွေးအောင် လုပ်ဖို့ ကြိုးစားနေတာကို၊ ဒါကို ချက်ချင်း မဖြေရှင်းရင် အသင်းတော်အလုပ်ကို အကြီးအကျယ် အနှောင့်အယှက်ပေးပြီး အဟန့်အတားဖြစ်မယ်ဆိုတာတွေကို ကျွန်တော် ကောင်းကောင်း သိခဲ့တယ်။ ဒါပေမဲ့ ကျွန်တော့်မှာ ကြောက်ရွံ့စိတ်တွေနဲ့ အမြဲပြည့်နေခဲ့တယ်။ ဒီကိစ္စကို တိုင်ပြီးရင်၊ ချန်ဖိန်က ကျွန်တော့်ကို လက်တုံ့ပြန်မှာ၊ ညှဉ်းပန်းမှာ၊ ဒါမှမဟုတ် ကျွန်တော့်ကို နှင်ထုတ်ခံရအောင်တောင် လုပ်မှာကို စိုးရိမ်ခဲ့တယ်။ ဒါကြောင့် မတိုင်ရဲခဲ့ဘဲ လိပ်ခွံထဲခေါင်းဝှက်ထားတဲ့လိပ်လို လုပ်ခဲ့မိတယ်။ ဘုရားသခင်အပေါ် ကျွန်တော့်မှာ ဘာစစ်မှန်တဲ့ ယုံကြည်ခြင်းမှ မရှိခဲ့ဘူး။ ကျွန်တော်က တော်တော်ကို သတ္တိကြောင်ခဲ့တဲ့လူပဲ။ ဘုရားသခင်ကို ကျွန်တော် နှစ်အတော်များများ ယုံကြည်ခဲ့ပြီးပြီဖြစ်သလို သူက ကျွန်တော့်ကို ချီးမြှောက်ခဲ့လို့ အသင်းတော်မှာ တာဝန်တွေကို ကျွန်တော် ထမ်းဆောင်နေရတာပါ။ ကျွန်တော့်အတွက် ဘုရားသခင်ရဲ့ ရည်ရွယ်ချက်က အရေးကြီးတဲ့ အခိုက်အတန့်တွေမှာ ဘုရားအိမ်တော်ရဲ့ အကျိုးစီးပွားကို ကာကွယ်ဖို့ပါ။ ဒါပေမဲ့ ချန်ဖိန်က အုပ်စုဖွဲ့ပြီး ပရမ်းပတာဖြစ်အောင် လုပ်ဖို့ ကြိုးစားတဲ့အပြင် ဒါက အသင်းတော်အလုပ် တန့်သွားအောင် ခြိမ်းခြောက်နေတဲ့အခါ၊ ကိုယ်ကျိုးစီးပွားကိုပဲ ကျွန်တော် စဉ်းစားခဲ့တယ်။ ကျွန်တော် အရမ်း တစ်ကိုယ်ကောင်းဆန်ပြီး လှည့်ဖြားတတ်လိုက်တာ။ ကိုယ့်ကိုယ်ကိုယ် ကာကွယ်ဖို့၊ ကျွန်တော် နားလည်ထားတဲ့ သမ္မာတရားကိုတောင် လက်တွေ့မလုပ်ဆောင်ချင်ခဲ့ဘူး။ ဒီလိုပုံစံနဲ့ ကျွန်တော်က ယုတ်ညံ့တဲ့ဖြစ်တည်မှုတစ်ခုကို နေထိုင်နေခဲ့တာ မဟုတ်လား။ ဒါကိုသာ ကျွန်တော် မပြောင်းလဲရင်၊ ဘုရားသခင်ရဲ့ ပစ်ပစ်ခါခါငြင်းပြီး ဖယ်ရှားရှင်းလင်းတာကို ကျွန်တော် သေချာပေါက် ခံရမှာပဲ။ အထူးသဖြင့် အသင်းတော်က စီစီပီရဲ့ နှိမ်နင်းမှုကို ခံရခါစရှိသေးပြီး၊ အလုပ်ရဲ့ကဏ္ဍအမျိုးမျိုးက ပြန်ကောင်းမလာသေးတော့၊ နောက်ထပ် ပရမ်းပတာ အခြေအနေတစ်ခု ဖြစ်လာရင်၊ အသင်းတော်အလုပ် နှောင့်ယှက်ခံရရုံတင်မက၊ ညီအစ်ကိုမောင်နှမတွေရဲ့ အသက်ဝင်ရောက်မှုကလည်း ပိုကြီးမားတဲ့ ဆုံးရှုံးမှုတွေကို ခံစားရမှာပဲ။ ဒါကို တွေးမိပြီး၊ ကျွန်တော် မျက်ရည်မထိန်းနိုင်ခဲ့ဘူး။ ကျွန်တော် ကိုယ့်ကိုယ်ကိုယ် ပြောလိုက်တယ်။ “ဘုရားသခင်ကို ငါ ထပ်ပြီး စိတ်ပျက်အောင် လုပ်လို့မဖြစ်တော့ဘူး။ အသင်းတော်အလုပ်ကို ကာကွယ်ဖို့ ငါ သမ္မာတရားကို လက်တွေ့လုပ်ဆောင်ရမယ်။ ပြီးတော့ ဒီပြဿနာကို အမြန်ဆုံး ဖြေရှင်းရမယ်” လို့ပေါ့။

နောက်ပိုင်းမှာ၊ အခြေအနေကို စစ်ဆေးပြီး အတည်ပြုဖို့ အထက်ခေါင်းဆောင်တွေနဲ့ ကျွန်တော် ပူးပေါင်းဆောင်ရွက်ခဲ့တယ်။ စုံစမ်းစစ်ဆေးပြီးတဲ့နောက်မှာ၊ ချန်ဖိန်က ၂၀၁၂ ကတည်းက ဆုကျင်းအပေါ် အငြိုးအတေး ထားခဲ့တာကို ကျွန်တော်တို့ တွေ့ရှိခဲ့တယ်။ အဲဒီအချိန်တုန်းက၊ ဆုကျင်းက ခေါင်းဆောင်တစ်ယောက် ဖြစ်ခဲ့တယ်။ အဆင့်အတန်းကို မက်မောတဲ့ ချန်ဖိန်က ခေါင်းဆောင် ဖြစ်ချင်လို့ ဆုကျင်းကို ကြိုးစားပြီး ဖြုတ်ချဖို့ တခြားသူတွေနဲ့ အုပ်စုဖွဲ့ခဲ့တယ်။ ဒါပေမဲ့ သူတို့အစီအစဉ်တွေ မအောင်မြင်ခဲ့ဘူး။ နောက်ပိုင်းမှာ၊ ချန်ဖိန် ဖြုတ်ချခံရတယ်။ ဒါပေမဲ့ သူက ဆုကျင်းအပေါ် အမြဲ အငြိုးအတေး ထားခဲ့ပြီး၊ သူ့အပြစ်တွေကို အမိအရ အသုံးချဖို့ အမြဲ ကြိုးစားခဲ့တယ်။ ဆုကျင်းအပေါ် ချန်ဖိန်ရဲ့ စွပ်စွဲချက်အများစုက အခြေအမြစ် မရှိပါဘူး။ အရာအားလုံးကို အကဲဖြတ်ပြီးတဲ့နောက်မှာ၊ ဆုကျင်းက တကယ့်အလုပ်ကို မလုပ်တာ မဟုတ်ဘဲ၊ ချန်ဖိန်က ဆုကျင်းရဲ့ အပြစ်တွေကို အမြဲ အမိအရ အသုံးချပြီး ပုံကြီးချဲ့နေခဲ့တာ၊ ဆုကျင်းကို ဖယ်ထုတ်ဖို့ လူတွေကို ပိုပြီး ဆွဲထည့်ဖို့တောင် ကြိုးစားနေခဲ့တာတွေက သိသာထင်ရှားသွားတယ်။ ချန်ဖိန်က အန္တိခရစ်ရဲ့ ဆိုးရွားတဲ့ စိတ်သဘောထားကို ထုတ်ပြသမိခဲ့လို့ ဖြုတ်ချခံရတယ်။ အထက်ခေါင်းဆောင်တွေက သူ့လုပ်ရပ်တွေရဲ့ သဘာဝနဲ့ အန္တရာယ်ကို စိတ်ဖြာလေ့လာပြီး သတိပေးချက် ထုတ်ပြန်ခဲ့တယ်။ မိတ်သဟာယပြုတာနဲ့ ပိုင်းခြားသိမြင်တာကနေတစ်ဆင့်၊ ဧဝံဂေလိသင်းထောက် လီယွင်က ချန်ဖိန်ရဲ့ ကြိုးကိုင်တာကို သူ ခံခဲ့ရမှန်း သဘောပေါက်သွားတယ်။ သူက အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ခဲ့မှန်းလည်း သဘောပေါက်သွားပြီး၊ နောက်ပိုင်းမှာ နောင်တရတဲ့စာတစ်စောင် ရေးခဲ့တယ်။ စည်းမျဉ်းတွေအပေါ် အခြေခံပြီး၊ အသင်းတော်က လီယွင်ကို နောင်တရဖို့ အခွင့်အရေးပေးခဲ့ပြီး အသင်းတော်မှာ ဆက်ထားခဲ့တယ်။

ဒီကိစ္စကို ဖြတ်သန်းပြီးတဲ့နောက်မှာ၊ ကျွန်တော့် စိတ်နှလုံးထဲကနေ တကယ် ခံစားခဲ့ရတာက ဘုရားအိမ်တော်မှာ သမ္မာတရား အုပ်စိုးပြီး၊ ဘုရားသခင်ရဲ့ ဖြောင့်မတ်တဲ့ စိတ်သဘောထားက ပုန်ကန်ပြစ်မှားလို့ မရဘူးဆိုတာပါပဲ။ သမ္မာတရားကို လက်တွေ့မလုပ်ဆောင်ဘဲ အတိုက်အခံလုပ်တဲ့၊ အရမ်းမနှစ်မြို့တဲ့ အန္တိခရစ်တွေနဲ့ ဆိုးယုတ်တဲ့လူတွေ အားလုံးဟာ နောက်ဆုံးမှာ ဘုရားသခင်ရဲ့ ထုတ်ဖော်တာနဲ့ ဖယ်ရှားရှင်းလင်းတာကို ခံရမှာပဲ။ သမ္မာတရားကို နားလည်ဖို့နဲ့ တရားမျှတစိတ် ရှိဖို့က အရေးကြီးမှန်းလည်း ကျွန်တော် မြင်ခဲ့ရတယ်။ အသင်းတော်ထဲက ဆိုးယုတ်တဲ့လူတွေနဲ့ အန္တိခရစ်တွေကို အချိန်မီ မဖော်ထုတ်ဘူး၊ မတိုင်ကြားဘူးဆိုရင်၊ အသင်းတော်အလုပ်က ဆိုးဆိုးရွားရွား နှောင့်ယှက်ခံရရုံတင်မက၊ ညီအစ်ကိုမောင်နှမတွေရဲ့ အသက်တိုးတက်မှုလည်း ဟန့်တားခံရမယ်။ ဒီ တကယ့်အခြေအနေကတစ်ဆင့်၊ ကျွန်တော် ဘယ်လောက် ဖောက်ပြန်ပျက်စီးပြီး ချို့တဲ့ခဲ့လဲ၊ ဘယ်လောက်တောင် တစ်ကိုယ်ကောင်းဆန်ပြီး လှည့်ဖြားတတ်တယ်ဆိုတာတွေကို မြင်ခဲ့ရတယ်။ တစ်ချိန်တည်းမှာပဲ၊ ဒီကိစ္စက ကျွန်တော့်ကို ပိုင်းခြားသိမြင်မှုတချို့ ရရှိဖို့ ကူညီပေးခဲ့တယ်။ ဘုရားသခင်ကို ကျွန်တော် လှိုက်လှိုက်လှဲလှဲ ကျေးဇူးတင်မိပါတယ်။


၈၀။ နာမကျန်းမှုမှ ရရှိခဲ့သော သင်ခန်းစာများ

တရုတ်ပြည်မှ လီဂျဲ

၂၀၂၂ ခုနှစ် အကုန်၊ မနက်ခင်းတစ်ခုမှာ အိပ်ရာထတော့ ကျွန်မ ရုတ်တရက် ခေါင်းမူးသွားတယ်။ ဒါက ကျွန်မ ရုတ်ချည်းထလို့ ဖြစ်မယ်လို့ ထင်လို့ မျက်စိကို အမြန်မှိတ်ထားလိုက်ပြီး ခဏနေတော့ သက်သာသွားတယ်။ ဒါပေမဲ့ ညနေကျတော့ ခေါင်းမူးတာ ပြန်ဖြစ်လာပြီး လေးငါးကြိမ်လောက် ထထမူးနေတော့ ကျွန်မမှာ ရောဂါတစ်ခုခုများ ရှိနေမလားဆိုပြီး စိုးရိမ်လာတယ်။ ဆေးရုံရောက်တော့ သွေးပေါင်ချိန်က ၁၉၅ လောက်ထိ တက်နေတာ တွေ့ရတယ်။ ကျွန်မ လန့်သွားပြီး တွေးမိတယ်၊ “ငါ ယုံကြည်လာတဲ့ ဒီနှစ်တွေတစ်လျှောက်လုံး အနစ်နာခံပြီး အသုံးခံခဲ့တာ၊ ဒုက္ခတွေလည်း အများကြီး ခံခဲ့ရတာ၊ ပြီးတော့ ဘုရားသခင်က ငါ့ကို ကျန်းမာအောင် စောင့်ရှောက်ခဲ့တာပဲ။ ဘယ်လိုဖြစ်လို့ သွေးပေါင်က ရုတ်တရက်ကြီး အရမ်းတက်သွားရတာလဲ” ပေါ့။ အိမ်ပြန်လမ်းမှာ ကျွန်မ စိတ်လေးလံနေမိတယ်။ သွေးတိုးကြောင့် လေဖြတ်ရာကနေ ဆယ်နှစ်ကျော်လောက် ကိုယ်တစ်ခြမ်း မလှုပ်နိုင်တော့ဘဲ အိပ်ရာထဲလဲပြီးမှ ဆုံးသွားတဲ့ အဖေအကြောင်းကို တွေးနေမိတယ်။ ကျွန်မ တွေးမိတယ်၊ “သွေးပေါင်က အရမ်းတက်နေတော့၊ ငါလည်း အဖေ့အလို ဖြစ်သွားရင် ဘယ်လိုလုပ်မလဲ။ ငါ့ကျန်းမာရေးကို ငါ ကောင်းကောင်း ဂရုစိုက်ဖို့လိုတယ်။ အရင်လောက် အလုပ်ကို မနိုင်မနင်း လုပ်လို့ မဖြစ်ဘူး။ ငါ့ကျန်းမာရေး ပိုဆိုးလာပြီး တာဝန်မထမ်းဆောင်နိုင်တော့ရင်၊ ငါက အသုံးမကျတဲ့သူ ဖြစ်သွားမှာ မဟုတ်ဘူးလား။ ငါသာ သေသွားပြီး ကယ်တင်ခြင်းရဖို့ အခွင့်အရေး လွဲချော်သွားရင် ဘယ်လိုလုပ်မလဲ” လို့ပေါ့။ ထိတ်လန့်ပြီး စိုးရိမ်တဲ့စိတ်နဲ့ ကျွန်မ အသက်ရှင်ခဲ့တယ်။ နောက်ပိုင်း စုဝေးပွဲတွေမှာ ညီအစ်ကိုမောင်နှမတွေဆီက သွေးတိုးကျစေမယ့် ဆေးနည်းတွေ ကြားရတိုင်း အိမ်မှာ အမြန်ပဲ စမ်းကြည့်တယ်။ မနက်နဲ့ညနေတိုင်းမှာ သွေးပေါင်ချိန်ပြီး၊ သွေးကျဆေးသောက်ဖို့လည်း မမေ့ရဲဘူး။ အစားအသောက်ကိုလည်း အထူးဂရုစိုက်ပြီး ကျန်းမာရေး တိုးတက်အောင် ဘယ်လိုလုပ်ရမလဲဆိုတာကိုပဲ အမြဲတွေးနေခဲ့တယ်။ ခဏကြာတော့ သွေးပေါင်ချိန်က ငြိမ်သွားပြီး ခေါင်းမူးတာလည်း ပျောက်သွားတယ်။ ကျွန်မ တွေးမိတယ်၊ “ငါ့အခြေအနေ ပိုမဆိုးလာအောင် ကျန်းမာရေးကို ဆက်ပြီး ဂရုစိုက်ရမယ်၊ အရင်လောက် အလုပ်မကြိုးစားဖို့ လိုတယ်။ ငါ ကျန်းမာပြီး တာဝန်ထမ်းဆောင်နိုင်သရွေ့တော့ ကယ်တင်ခြင်းရဖို့ အခွင့်အရေး ရှိမှာပါ” လို့ပေါ့။ နောက်ပိုင်းမှာ ကျွန်မ တာဝန်ထမ်းဆောင်နေပုံရပေမဲ့၊ စိတ်ထဲမှာတော့ တက်ကြွမှုမရှိဘူး၊ ပြဿနာကြုံရတဲ့အချိန်တွေမှာ ကျွန်မ ပထမဆုံး စိတ်ပူတာက ကိုယ့်ရဲ့ကျန်းမာရေးပဲ။ နေ့ဘက် စုဝေးပွဲတွေမှာ အသင်းတော်က ပြဿနာတချို့ကို ကျွန်မ တွေ့ရပြီး ညဘက်ကျရင် အဲဒါတွေကို ဖြေရှင်းဖို့ သမ္မာတရားကို ရှာဖွေမယ်လို့ စဉ်းစားခဲ့တယ်။ ဒါပေမဲ့ အချိန်နောက်ကျတာ မြင်ရတဲ့အခါတိုင်း ညဉ့်နက်တဲ့အထိနေရင် သွေးပေါင်တက်လာမှာကို စိုးရိမ်လို့ ကျွန်မ အမြန် အနားယူလိုက်တယ်။ ကျွန်မ တာဝန်ယူထားတဲ့ အသင်းတော်တစ်ခုမှာဆိုရင်၊ ယုံကြည်သူအသစ်တချို့က စုဝေးပွဲမတက်တာ သုံးလလောက်ရှိပြီ။ ကျွန်မ သွားပြီး ရေလောင်းထောက်ပံ့ပေးချင်ပေမဲ့၊ သူတို့က နေ့ဘက်အလုပ်လုပ်တော့ ညဘက်မှပဲ သွားပြီး ရေလောင်းပေးလို့ရမယ်၊ ကျွန်မ သွားလိုက်ရင် ကျွန်မရဲ့ အနားယူချိန်ကို ထိခိုက်သွားမယ်။ ပြီးတော့ ယုံကြည်သူအသစ်တွေကို ထောက်ပံ့ပေးတာက တစ်ခေါက်နှစ်ခေါက်လောက် မိတ်သဟာယပြုရုံနဲ့ ထိရောက်မှာမဟုတ်ဘူး၊ အချိန်နဲ့ အားအင် သိသိသာသာ လိုအပ်မှာ။ ကျွန်မခန္ဓာကိုယ်က ခံနိုင်ပါ့မလားလို့ တွေးမိတယ်။ ငါ အရမ်းပင်ပန်းပြီး သွေးပေါင်တက်သွားရင်၊ ကျွန်မအဖေလိုပဲ လေဖြတ်ပြီး အကြောသေသွားရင် ကျွန်မ ဘယ်လိုလုပ်ရလဲပေါ့။ ဒီလိုတွေးပြီးတော့ ဒီယုံကြည်သူအသစ်တွေကို ထောက်ပံ့ပေးဖို့ တခြားညီအစ်ကိုမောင်နှမတွေဆီ လွှဲပေးလိုက်တယ်။ အဲဒီအတောအတွင်းမှာ ကျွန်မ တာဝန်ထမ်းဆောင်နေပေမဲ့၊ အမြဲတမ်း စိတ်ဆင်းရဲပြီး စိုးရိမ်ပူပန်မှုတွေနဲ့ နေထိုင်ခဲ့ရတယ်။

တစ်ခါ၊ စုဝေးပွဲတစ်ခုမှာ ခေါင်းဆောင်က ဧဝံဂေလိအလုပ်ကို ကြီးကြပ်ပေးနိုင်မလားလို့ ကျွန်မကို မေးတယ်။ ကျွန်မ တွေးမိတယ်၊ “ငါ့သွေးပေါင်က နည်းနည်းတက်နေတုန်းပဲ၊ ဧဝံဂေလိဟောတာတော့ ရပေမဲ့ ကြီးကြပ်ရေးမှူးတာဝန်ကို ယူရတာက အလုပ်တွေ အရမ်းများတယ်။ ငါ့ခန္ဓာကိုယ်က ဘယ်လိုခံနိုင်မှာလဲ” ပေါ့။ ကျွန်မ ခေါင်းဆောင်ကို အမြန်ပဲ ပြောလိုက်တယ်၊ “ကျွန်မ သွေးပေါင်က အရမ်းတက်နေပြီး ခန္ဓာကိုယ်က မခံနိုင်လို့၊ ဒီတာဝန်ကို ကျွန်မ မထမ်းဆောင်နိုင်ပါဘူး” လို့ပေါ့။ ခေါင်းဆောင်က ကျွန်မကို ဆက်ပြီး ရှာဖွေဖို့ ပြောတယ်။ အဲဒီညက အိပ်ရာပေါ်မှာ ဟိုလှည့် ဒီလှည့်နဲ့ ကျွန်မ အိပ်မပျော်နိုင်ခဲ့ဘူး။ ဧဝံဂေလိ တိုးချဲ့ခြင်းအတွက် ပူးပေါင်းဆောင်ရွက်ဖို့ အရေးတကြီး လိုအပ်နေတာကို ကျွန်မ သိပေမဲ့ ကြီးကြပ်ရေးမှူးတာဝန်က အလုပ်တာဝန်တွေ ကြီးမားပြီး ပူပန်စရာတွေ များလွန်းလို့ ကျွန်မ စိတ်ပူမိတယ်။ ကိုယ့်ကိုယ်ကို မနိုင်မနင်း အလုပ်လုပ်တာကြောင့် ရောဂါအခြေအနေ ပိုဆိုးလာပြီး လေဖြတ်သွားမှာကို ကြောက်ခဲ့တယ်။ မသေရင်တောင်မှ အကြောသေသွားနိုင်တယ်၊ ဒီတော့ နောင်မှာ တာဝန်မထမ်းဆောင်နိုင်တော့ရင် ငါ ဘာအသုံးဝင်မှာလဲလို့ တွေးမိတယ်။ သေသေချာချာ စဉ်းစားပြီးတဲ့နောက်မှာတော့ ကိုယ့်ကျန်းမာရေးကို ဂရုစိုက်တာက ပိုအရေးကြီးတယ်လို့ ဆုံးဖြတ်လိုက်ပြီး၊ ခေါင်းဆောင်ကို ပြန်တွေ့တဲ့အခါ တာဝန်ကို ခေါင်းရှောင်ဖို့ ဆင်ခြေတွေပေးလိုက်တယ်။ တစ်နေ့မှာ ကျွန်မကို အရမ်းတို့ထိခဲ့တဲ့ ဘုရားနှုတ်ကပတ်တော်တစ်ပိုဒ်ကို အမှတ်မထင် ဖတ်လိုက်ရတယ်။ ဘုရားသခင်က ပြောသည် “အခြား တစ်မျိုးရှိသေးသည်။ တာဝန်များကို ထမ်းဆောင်ရန် ငြင်းဆန်သောသူများဖြစ်သည်။ ဘုရားအိမ်တော်က ၎င်းတို့ကို မည်သည့်တောင်းဆိုမှုကို ပြုလုပ်သည်ဖြစ်စေ၊ မည်သည့် အလုပ်မျိုး လုပ်ခိုင်းသည်ဖြစ်စေ၊ ၎င်းတို့ကို မည်သည့်တာဝန်ကို ထမ်းဆောင်စေသည်ဖြစ်စေ၊ ကြီးမားသော၊ သေးငယ်သောကိစ္စများဖြစ်စေ၊ ၎င်းတို့ကို ရံဖန်ရံခါတွင် သတင်းစကားပါးခိုင်းခြင်းကဲ့သို့သော အလွန်ရိုးရှင်းသောအရာတစ်ခုတွင်ပင် ၎င်းတို့က မလုပ်ဆောင်လိုကြပေ။ ဘုရားသခင်ကို ယုံကြည်သူများအဖြစ် မိမိဘာသာ ကြေညာထားကြသော ၎င်းတို့သည် ဘာသာတရားမရှိသူတစ်ဦးက ကူညီရန် ကြိုးစားနိုင်သည့် တာဝန်များကိုပင် မလုပ်ဆောင်နိုင်ကြချေ။ ဤသည်မှာ သမ္မာတရားကို လက်ခံရန် ငြင်းဆန်ခြင်းနှင့် တာဝန်တစ်ခုကို ထမ်းဆောင်ရန် ငြင်းဆန်ခြင်းတို့ဖြစ်သည်။ ညီအစ်ကိုမောင်နှမများက ၎င်းတို့ကို မည်မျှတိုက်တွန်းအားပေးသည်ဖြစ်စေ ၎င်းတို့က ယင်းကို ငြင်းဆန်ပြီး လက်မခံကြပေ။ အသင်းတော်က ၎င်းတို့ ထမ်းဆောင်ရန် တာဝန်အချို့ကို စီစဉ်ပေးသောအခါတွင် ၎င်းတို့က လျစ်လျူရှုပြီး ယင်းကို ငြင်းဆိုရန် ဆင်ခြေအမြောက်အမြားကို ပေးကြသည်။ ဤသည်တို့မှာ တာဝန်များကို ထမ်းဆောင်ရန် ငြင်းဆန်သော လူများဖြစ်၏။ ဘုရားသခင်အတွက် ဤသို့သောသူတို့သည် နုတ်ထွက်နှင့်ပြီးဖြစ်သည်။ ၎င်းတို့ နုတ်ထွက်ခြင်းမှာ ဘုရားအိမ်တော်က ၎င်းတို့ကို ရှင်းလင်းပစ်ခြင်း၊ သို့မဟုတ် ၎င်းတို့ကို အသင်းသားစာရင်းထဲမှ ပယ်ဖျက်ခြင်းနှင့် မသက်ဆိုင်ပေ။ ထိုထက် ၎င်းတို့ကိုယ်တိုင်က စစ်မှန်သော ယုံကြည်ခြင်း မရှိ၍ဖြစ်သည်။ ၎င်းတို့သည် ဘုရားသခင်အား ယုံကြည်သူများအဖြစ် မိမိတို့ကိုယ်ကို အသိအမှတ်မပြုပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ နှလုံးခုန်မြန်သွားပြီး တွေးမိတယ်၊ “ကိုယ့်တာဝန်ကို ငြင်းပယ်တာက ဘုရားသခင်ရဲ့ ဖယ်ရှားရှင်းလင်းတာကို ခံရနိုင်လောက်တဲ့အထိ ဒီလောက်ကြီးလေးတဲ့ ကိစ္စမှန်း ငါ သတိမထားမိခဲ့ပါလား။ အခု ဧဝံဂေလိအလုပ်က ပူးပေါင်းဆောင်ရွက်မယ့်လူတွေ လိုအပ်နေတော့ ငါက ဘုရားသခင်ရဲ့ စိတ်နှလုံးကို ထည့်စဉ်းစားပြီး ကြီးကြပ်ရေးမှူးတာဝန်ကို ယူသင့်တယ်၊ ပြီးတော့ ငါလုပ်သင့်လုပ်ထိုက်တာကို လုပ်သင့်တာ။ ဒါပေမဲ့ ငါက ကျန်းမာရေး ထိခိုက်မှာကို စိုးရိမ်ပြီး တာဝန်ကို ဆက်ခေါင်းရှောင်နေခဲ့တယ်။ ဒါက ကိုယ့်တာဝန်ကို ငြင်းပယ်နေတာ မဟုတ်ဘူးလား။ ဒီလိုဆိုရင် ဒါက ငါ့ကို ဘုရားသခင်ရဲ့ ဖယ်ရှားရှင်းလင်းတာ ခံရအောင် လုပ်မှာမဟုတ်ဘူးလား” လို့ပေါ့။ ဒီလိုတွေးမိတော့ ကျွန်မ အရမ်းကြောက်သွားတယ်။ ကျွန်မအတွက်တော့ ပြီးဆုံးသွားပြီ၊ ကယ်တင်ခြင်းရဖို့ အခွင့်အရေး မကျန်တော့ဘူးလို့ ခံစားရပြီး၊ အစကတည်းက ကိုယ့်တာဝန်ကို ငြင်းခဲ့တာ နောင်တရမိတယ်။ ဒါပေမဲ့ ဖြစ်ပြီးတာတွေက ဖြစ်ပြီးသွားပြီ၊ ဖိတ်သွားတဲ့ရေ ပြန်ခပ်လို့မရတော့ဘူးလေ။ ကျွန်မ ချက်ချင်း အရမ်းစိတ်ဓာတ်ကျသွားပြီးတော့ မျှော်လင့်ချက် လုံးဝမဲ့သွားသလို ခံစားရတယ်။ အဲဒီရက်တွေမှာ၊ ရင်ထဲမှာ ကျောက်တုံးကြီး ဖိထားသလိုမျိုး လေးလံနေခဲ့တယ်။ ကျွန်မရဲ့အခြေအနေ မှားနေမှန်း သတိပြုမိလိုက်တော့ ဘုရားသခင်ဆီကို ကျွန်မ ဆုတောင်းခဲ့တယ်၊ “ဘုရားသခင်၊ သမီး တာဝန်ကို မငြင်းပယ်ခဲ့သင့်ပါဘူး။ ကိုယ်တော်ရဲ့ ရည်ရွယ်ချက်ကို ရှာဖွေပြီး ကျိုးနွံနာခံချင်ပါတယ်” လို့ပေါ့။

တစ်ရက်မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ရတယ်။ “လူတစ်ယောက်သည် ဘုရားသခင်၏ ဖော်ထုတ်ခြင်းကို ခံရသောအခါ မည်သို့ ကိုင်တွယ်သင့်သနည်း။ ပြီးလျှင် မည်သည့်ရွေးချယ်မှုကို လုပ်ဆောင်သင့်သနည်း။ သမ္မာတရားကို ရှာဖွေရမည်။ မည်သည့်အခြေအနေအောက်တွင်မဆို နားဝေတိမ်တောင် မဖြစ်သင့်ပေ။ သင့်အနေဖြင့် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံခြင်း၊ သင်၏ ဖောက်ပြန်ပျက်စီးခြင်းကို အမှန်အတိုင်း မြင်ခြင်းသည် ကောင်းသည်။ ထို့ကြောင့် အဘယ်ကြောင့် သင်အပျက်သဘောဆောင်သနည်း။ သင့်ကိုယ်သင် နားလည်မှု ရရှိစေရန်အတွက်၊ သင့်အား ကယ်တင်ရန်အတွက် ဘုရားသခင်က သင့်ကို ဖော်ထုတ်သည်။ အမှန်တကယ်တွင် သင်ထုတ်ဖော်သော ဖောက်ပြန်ပျက်စီးသည့် စိတ်သဘောထားသည် သင်၏ သဘာဝမှ အရင်းခံသည်။ ဘုရားသခင်က သင့်ကို ဖော်ထုတ်လိုခြင်းမဟုတ်ပေ။ သို့သော် သူက သင့်ကို မဖော်ထုတ်လျှင် သင်က ထုတ်ဖော်ဆဲ ဖြစ်မည်မဟုတ်လော။ ဘုရားသခင်အား သင်မယုံကြည်စဉ်က သူသည် သင့်အား မဖော်ထုတ်ရသေးပေ။ ထို့ကြောင့် သင်အသက်ရှင်နေထိုင်သည့် အရာရာတိုင်းသည် စာတန်ဆန်သော ဖောက်ပြန်ပျက်စီးသည့် စိတ်သဘောထား မဟုတ်လော။ သင်သည် စာတန်ဆန်သော စိတ်သဘောထားအတိုင်း နေထိုင်သောသူတစ်ဦး ဖြစ်သည်။ သင်သည် ဤအရာများကြောင့် အလွန် အံ့ဩထိတ်လန့်ခြင်း မဖြစ်သင့်ပေ။ ဖောက်ပြန်ပျက်စီးမှု အနည်းငယ်ကို သင်ထုတ်ဖော်သောအခါ သင်သည် သေမတတ်ကြောက်ရွံ့သည်။ သင့်အတွက် ဇာတ်သိမ်းသွားပြီဟုလည်းကောင်း၊ ဘုရားသခင်က သင့်ကို အလိုမရှိဟုလည်းကောင်း၊ သင်လုပ်ဆောင်ခဲ့သမျှတိုင်းက အချည်းနှီး ဖြစ်သည်ဟုလည်းကောင်း သင်ထင်သည်။ အလွန်အကျွံ မတုံ့ပြန်နှင့်။ ဘုရားသခင် ကယ်တင်သည်မှာ ဖောက်ပြန်ပျက်စီးသည့် လူသားများဖြစ်သည်။ စက်ရုပ်များ မဟုတ်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေါလု၏ သဘာဝ အနှစ်သာရကို ပိုင်းခြားသိမြင်နည်း) ဘုရားနှုတ်ကပတ်တော်ထဲက သတိပေးချက်က ကျွန်မကို နားလည်သွားစေတယ်၊ ဘုရားသခင်က ပတ်ဝန်းကျင်တွေကို စီစဉ်ပေးပြီး ကျွန်မကို ထုတ်ဖော်တာဟာ ကျွန်မကို ရှုတ်ချဖို့ ဒါမှမဟုတ် ဖယ်ရှားရှင်းလင်းဖို့ ရည်ရွယ်တာ မဟုတ်ဘဲနဲ့ အဲဒါထက် ကျွန်မ သမ္မာတရား ရှာဖို့၊ ကျွန်မထဲမှာ ဘယ်မှားယွင်းတဲ့အတွေးတွေ၊ ရှုထောင့်တွေနဲ့ ရည်ရွယ်ချက်တွေက ရောနှောနေတယ်ဆိုတာကို သတိပြုမိဖို့နဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ပြီး ပြောင်းလဲစေဖို့ သူ့နှုတ်ကပတ်တော်တွေရဲ့ ပြင်းထန်တဲ့ တရားစီရင်ခြင်းတွေကို ဘုရားက သုံးနေတာပါ။ ဒါက ကျွန်မဘဝအတွက် တာဝန်ယူပေးနေတာပဲ။ ဒါပေမဲ့ ကျွန်မက ဘုရားသခင်ရဲ့ ရည်ရွယ်ချက်ကို မရှာဖွေခဲ့ဘူး၊ ဘုရားသခင်ရဲ့ ပြင်းထန်တဲ့ တရားစီရင်ခြင်း နှုတ်ကပတ်တော်တွေနဲ့ ရင်ဆိုင်ရတဲ့အခါ ကိုယ့်ကိုယ်ကိုယ် မဆင်ခြင်သုံးသပ်ခဲ့သလို သင်ခန်းစာတွေလည်း မယူခဲ့ဘူး။ ဘုရားသခင်က ကျွန်မကို ဖယ်ရှားရှင်းလင်းချင်တယ်လို့ ကြိုတွက်ပြီး ဘုရားသခင်ကို အထင်လွဲခဲ့တယ်၊ အဲဒါက ကျွန်မကို အပျက်သဘောဆောင်စေပြီး ကိုယ့်ကိုယ်ကိုယ် ဆုံးဖြတ်သတ်မှတ်စတယ်။ ကျွန်မ ဘယ်လို ပုန်ကန်တတ်ခဲ့တယ်ဆိုတာကိုပဲ သဘောပေါက်သွားတယ်။ ဒီလိုမျိုး ဆက်မဖြစ်ချင်တော့ဘူး။ ဘုရားသခင် စီစဉ်ပေးထားတဲ့ ဒီပတ်ဝန်းကျင်မှာ သမ္မာတရားကို ရှာဖွေပြီး သင်ခန်းစာတွေ ယူချင်တယ်။

ကျွန်မ ရှာဖွေနေတုန်း၊ ဘုရားနှုတ်ကပတ်တော်တစ်ပိုဒ်ကို ဖတ်မိတယ်။ အနန္တတန်ခိုးရှင် ဘုရားသခင် ပြောသည်မှာ “လူတစ်ယောက်သည် တန်ဖိုးရှိသော၊ အဓိပ္ပာယ်ရှိသော ဘဝကို နေထိုင်လိုလျှင် သမ္မာတရားကို လိုက်စားရမည်။ ရှေးဦးစွာ သူသည် ဘဝအပေါ်တွင် မှန်ကန်သော သဘောထားရှိရမည်ဖြစ်ပြီး ဘဝတွင်၊ သူ၏ ဘဝလမ်းကြောင်းတွင် သူရင်ဆိုင်ရသော ကိစ္စကြီးငယ်အမျိုးမျိုးအပေါ်တွင်လည်း မှန်ကန်သော အတွေးအမြင်များရှိရမည်။ သူ၏ ဘဝလမ်းကြောင်း တစ်လျှောက်တွင်၊ သို့မဟုတ် သူ၏ နေ့စဉ်အသက်တာတစ်လျှောက်တွင် သူကြုံတွေ့ရသော ပြဿနာအမျိုးမျိုးကို အစွန်းရောက်သော၊ သို့မဟုတ် တစ်ယူသန်သော အတွေးအမြင်များ အသုံးပြုလျက် ချဉ်းကပ်မည့်အစား ဤအမှုကိစ္စများအားလုံးကို မှန်ကန်သော ရှုထောင့်၊ ရပ်တည်ချက်မှနေ၍လည်း ကြည့်ရှုသင့်သည်။ ဤအမှုကိစ္စများကို လောကီနှင့်ဆိုင်သော အမြင်ရှုထောင့်မှနေ၍လည်း မရှုမြင်ရသည်မှာ ပြောစရာမလိုပေ။ ထိုအစား ဤသို့သော အပျက်သဘောဆောင်သည့်၊ မမှန်ကန်သည့် အတွေးအမြင်များကို လက်လွှတ်သင့်သည်။...ဥပမာပေးရလျှင် လူတစ်ယောက်သည် ကင်ဆာဖြစ်ပြီး သေဖို့ ကြောက်ရွံ့သည်ဆိုပါစို့။ သူသည် သေခြင်းကို လက်ခံဖို့ ငြင်းဆန်ပြီး သူ့အား သေခြင်းမှ ကာကွယ်ရန်၊ သူ၏ အသက်ကို နှစ်အနည်းငယ်ပို၍ တိုးစေရန်အတွက် ဘုရားသခင်ထံသို့ အစဉ်မပြတ်ဆုတောင်းသည်။...သူသည် တစ်ရက်ပြီး တစ်ရက် ဖြတ်သန်းရာတွင် စိတ်ဖိစီးမှု၊ ပူပင်မှု၊ စိတ်သောကတို့ဖြစ်သည့် အပျက်သဘောဆောင်သော စိတ်ခံစားချက်များ ရှိနေသည်။...သူ မသေမီတွင် သူသည် များစွာ ပြေးလွှားသွားလာခဲ့ပြီး ကြီးစွာ အသုံးခံခဲ့သည်မဟုတ်လော။ (ဟုတ်သည်။) အခြားလူများကဲ့သို့ပင် သူသည် ဘုရားသခင်ကို ယုံကြည်ပြီး သူ၏ တာဝန်ကို ထမ်းဆောင်သည်။ အပြင်ပန်းတွင် သူနှင့် အခြားလူတိုင်းကြားတွင် ကွာခြားမှု လုံးဝ မရှိသည့်ပုံစံရှိသည်။ ဖျားနာခြင်းနှင့် သေခြင်းကို သူ ကြုံတွေ့သောအခါ သူသည် ဘုရားကို ဆုတောင်းပြီး သူ၏ တာဝန်ကိုလည်း မစွန့်လွှတ်သေးပေ။ ဆက်လက်၍ အလုပ်လုပ်သည်။ သူ ယခင်ကလုပ်သည့် ပမာဏအတိုင်းပင် လုပ်ဆောင်သည်။ သို့ရာတွင် လူတို့နားလည်ပြီး သိမြင်သင့်သည့် အရာတစ်ခုရှိသည်။ ဤလူ၏ စိတ်တွင်ထားရှိသော အတွေးအမြင်များသည် အစဉ်သဖြင့် အပျက်သဘောဆောင်ပြီး မှားယွင်းမှုရှိသည်။ သူ၏ တာဝန်ကို ထမ်းဆောင်စဉ်တွင် သူဒုက္ခခံသည့် ပမာဏ၊ သို့မဟုတ် သူ ပေးဆပ်သည့် အဖိုးအခက မည်သို့ရှိသည်ဖြစ်စေ သူ၏ လိုက်စားမှုတွင် ဤမှားယွင်းသော အတွေးအမြင်များ ထားရှိသည်။ သူသည် ဤအတွေးအမြင်များ၏ ထိန်းချုပ်ခြင်းကို စဉ်ဆက်မပြတ် ခံရပြီး သူ၏ အပျက်သဘောဆောင်သော စိတ်ခံစားချက်များကို သူ့တာဝန်ဆီသို့ ယူဆောင်လာသည်။ သူ၏ ကိုယ်ပိုင်ရှင်သန်ရေးအတွက် အလဲအလှယ်လုပ်ရန် သူ၏ တာဝန်ထမ်းဆောင်ခြင်းကို ဘုရားသခင်အား ပူဇော်ဆက်ကပ်ဖို့၊ သူ၏ ရည်ရွယ်ချက်ကို ရရှိဖို့ ကြိုးပမ်းအားထုတ်သည်။ သူ၏ လိုက်စားမှု၏ ပန်းတိုင်မှာ သမ္မာတရားကို လိုက်စားရန်၊ သို့မဟုတ် ရရှိရန်၊ သို့မဟုတ် ဘုရားသခင်၏ စီစဉ်ညွှန်ကြားမှုနှင့် အစီအစဉ်များအားလုံးကို နာခံရန် မဟုတ်ပေ။ သူ၏ လိုက်စားမှု ပန်းတိုင်မှာ ဤအရာနှင့် လုံးဝ ဆန့်ကျင်ဘက်ဖြစ်သည်။ သူသည် သူ၏ ကိုယ်ပိုင်စိတ်ဆန္ဒနှင့် သတ်မှတ်ချက်များဖြင့် နေထိုင်လိုပြီး သူလိုက်စားလိုသည့်အရာကို ရရှိလိုသည်။ သူ၏ ကိုယ်ပိုင်ကံကြမ္မာကို စီစဉ်ညွှန်ကြားလိုပြီး သူကိုယ်တိုင်၏ ရှင်ခြင်း၊ သေခြင်းကိုပင် စီစဉ်ညွှန်ကြားလိုသည်။ ထို့ကြောင့် လမ်းဆုံးတွင် သူ၏ အဆုံးသတ်မှာ မည်သည့်အရာကိုမျှ လုံးဝ မရရှိခြင်းဖြစ်သည်။ သူသည် သမ္မာတရားကို မရရှိဘဲ အဆုံးတွင် ဘုရားသခင်ကို ငြင်းဆန်ပြီး ဘုရားသခင်အပေါ် ယုံကြည်ခြင်း မရှိတော့ပေ။ သေခြင်းက ချဉ်းကပ်လာသည့်အခါတွင်ပင် သူသည် လူတို့က မည်သို့ အသက်ရှင်သင့်သည်၊ ဖန်ဆင်းခံတစ်ယောက်က ဖန်ဆင်းရှင်၏ စီစဉ်ညွှန်ကြားမှုများနှင့် အစီအစဉ်များကို မည်သို့ သဘောထားသင့်သည်ဆိုသည်တို့ကို နားလည်ရန် မတတ်နိုင်ဆဲဖြစ်သည်။ ဤသည်မှာ သူနှင့်ပတ်သက်ပြီး သနားစရာအကောင်းဆုံး၊ ဝမ်းနည်းစရာ အကောင်းဆုံးသောအရာဖြစ်သည်။ သေအံ့ဆဲဆဲတွင်ပင် လူတစ်ယောက်၏ ဘဝတစ်လျှောက်တွင် အရာရာသည် ဖန်ဆင်းရှင်၏ အချုပ်အခြာအာဏာနှင့် အစီအစဉ်အောက်၌ ရှိသည်ကို နားလည်ရန် မတတ်နိုင်ခဲ့ပေ။ ဖန်ဆင်းရှင်က သင့်အား အသက်ရှင်စေလိုလျှင် သင်သည် သေစေနိုင်သော ရောဂါ၏ ဒုက္ခပေးခြင်းကို ခံရလျှင်ပင် သေမည်မဟုတ်ပေ။ ဖန်ဆင်းရှင်က သင့်အား သေစေလိုလျှင် သင်က ငယ်ရွယ်သည်၊ ကျန်းမာသည်၊ သန်မာသည်ဆိုလျှင်ပင် အချိန်ကျသောအခါ သေရမည်ဖြစ်သည်။ အရာရာတိုင်းသည် ဘုရားသခင်၏ အချုပ်အခြာအာဏာနှင့် အစီအစဉ်အောက်တွင်ရှိသည်။ ဤသည်မှာ ဘုရားသခင်၏ ဩဇာအာဏာဖြစ်သည်။ မည်သည်ကမျှ ယင်းကို မကျော်လွန်နိုင်ပေ။ ဤသို့သော ရိုးရှင်းသော အချက်တစ်ခုကို နားလည်သဘောပေါက်ရန် မတတ်နိုင်ခဲ့ပေ။ ဤသည်မှာ သနားစဖွယ် မဟုတ်သလော။ (ဟုတ်သည်။) သူသည် ဘုရားသခင်ကို ယုံကြည်သော်လည်း၊ စုဝေးပွဲများတက်ပြီး တရားဒေသနာများ နားထောင်သော်လည်း၊ သူ၏ တာဝန်ကို ထမ်းဆောင်သော်လည်း၊ ဘုရားသခင် တည်ရှိခြင်းကို သူ ယုံကြည်သော်လည်း သေခြင်း၊ ရှင်ခြင်းအပါအဝင် လူသား၏ ကံကြမ္မာသည် လူသား၏ အလိုဆန္ဒနှင့် မသက်ဆိုင်ဘဲ ဘုရားသခင်၏ လက်ထဲ၌ရှိသည်ကို အသိအမှတ်ပြုရန် ထပ်ခါထပ်ခါ ငြင်းဆန်သည်။ မည်သူကမျှ သူ ဆန္ဒရှိရုံဖြင့် မသေပေ။ မည်သူကမျှ အသက်ရှင်လိုပြီး သေခြင်းကို ကြောက်ရွံ့ရုံဖြင့် အသက်မရှင်ပေ။ ဤသို့ ရိုးရှင်းသည့်အချက်ကို သဘောမပေါက်နိုင်ပေ။ သေခြင်းနှင့် ရင်ဆိုင်ရတော့မည့်အချိန်တွင်ပင် ဤအရာကို သိမြင်ဖို့ မတတ်နိုင်ခဲ့ပေ။ လူတစ်ယောက်၏ ရှင်ခြင်း၊ သေခြင်းကို သူကိုယ်တိုင် ဆုံးဖြတ်ခြင်းမဟုတ်ဘဲ ဖန်ဆင်းရှင်၏ ကြိုတင်စီမံချက်အပေါ်တွင် မူတည်သည်ကို သူ မသိသေးပေ။ ဤသည်မှာ ဝမ်းနည်းဖွယ်ရာမဟုတ်သလော။ (ဟုတ်သည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဒီဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ ရှိုက်ကြီးတငင်ငိုမိတယ်။ ဘုရားသခင်ကို ယုံကြည်လာတာ ဒီလောက်နှစ်တွေကြာပြီဆိုတော့ သမ္မာတရား လက်တွေ့ကျမှုတချို့ကို ရရှိပြီးပြီလို့ ကျွန်မ ထင်ခဲ့တာ။ ဒါပေမဲ့ ကျွန်မက ဘုရားသခင်ရဲ့ အချုပ်အခြာအာဏာကို လုံးဝ နားမလည်ခဲ့သလို၊ ကိုယ်တော်ရဲ့ အမှုတော်ကို ဘယ်လိုတွေ့ကြုံရမလဲဆိုတာကိုလည်း မသိခဲ့တာကို သတိမပြုမိခဲ့ဘူး။ နာမကျန်းမှု ဖြစ်လာတဲ့အခါ၊ အဲဒါကို ဘုရားသခင်ဆီကနေ ကျွန်မ လက်မခံခဲ့သလို သမ္မာတရားကို မရှာဖွေခဲ့ဘူး၊ အဲဒီကနေ သင်ခန်းစာတွေ မယူခဲ့ဘူး။ အဲဒီအစား၊ ဘာသာတရားမရှိသူတွေရဲ့ ရှုဗထာင့်တွေအတိုင်း အသက်ရှင်ခဲ့တယ်။ နာမကျန်းဖြစ်တာက ပင်းပန်းလွန်းလို့ဖြစ်ပြီး ကျွန်မရဲ့ ခန္ဓာကိုယ်ကို ကျွန်မ ဂရုစိုက်တာ အာရုံစိုက်ဖို့လိုတယ်လို့ တွေးနေမိတယ်။ ကျွန်မရဲ့ ခန္ဓာကိုယ်ကို ဂရုစိုက်မှပဲ နာလန်ထူမယ်လို့ ယုံကြည်နေခဲ့တယ်။ မဟုတ်ရင် ကျွန်မရဲ့ အဖေလိုပဲ ဖြစ်သွားမှာဖြစ်ပြီး တစ်နေ့မှာ ဒီရောဂါကြောင့် သေတောင်သေသွားနိုင်တယ်လို့ပေါ့။ ရောဂါကို အမြန်ဆုံး ဖယ်ရှားဖို့အတွက်၊ ကြားရတဲ့ ဆေးနည်းမှန်သမျှကို မလွတ်တမ်း စမ်းကြည့်ခဲ့တယ်။ စိုးရိမ်ပူပန်တာနဲ့ ပင်ပန်းတာတွေက ကျွန်မအခြေအနေကို ပိုဆိုးစေမှာ ကြောက်လို့၊ အလုပ်က ပြဿနာတွေကို မဖြေရှင်းဘဲ ရှောင်ဖယ်ခဲ့တယ်၊ ကျွန်မ ထောက်ပံ့ပေးရမယ့် ယုံကြည်သူအသစ်တွေကို တခြားလူတွေဆီ လွှဲပေးလိုက်တယ်။ ကိုယ့်တာဝန်အတွက် ဝန်တာထားတဲ့စိတ် ပိုပိုပြီး လျော့နည်းလာခဲ့တယ်။ ခေါင်းဆောင်က ကျွန်မကို အလုပ်ကြီးကြပ်ဖို့ ထောက်ခံပေးချင်တဲ့အခါ၊ စိုးရိမ်ပူပန်မှုနဲ့ ပင်ပန်းမှုတွေကြောင့် သွေးပေါင်တက်ပြီး လေဖြတ်သွားမှာ ကြောက်လို့ အဲဒီတာဝန်ကို ငြင်းပယ်ခဲ့တယ်။ ကျွန်မက ဘုရားသခင်ကို ယုံကြည်ပေမဲ့၊ သူ့ရဲ့ အနန္တတန်ခိုးနဲ့ အချုပ်အခြာအာဏာကို မကိုးစားခဲ့ဘူး၊ ကျွန်မအသက်က သူ့ရဲ့ လက်ထဲမှာ ရှိတယ်ဆိုတဲ့ ယုံကြည်ခြင်း မရှိခဲ့ဘူး။ လူတွေရဲ့ ကျန်းမာရေး ကောင်းတာက သူတို့ရဲ့ ကြိုးစားအားထုတ်မှု သက်သက်ကြောင့်ဖြစ်ပြီး ဘုရားသခင်ရဲ့ အချုပ်အခြာအာဏာနဲ့ ဘာမှမဆိုင်သလိုမျိုး၊ ကျွန်မရဲ့ အတွေးတွေက ကျန်းမာရေးကို ဘယ်လိုထိန်းသိမ်းရမလဲ ဆိုတာအပေါ်မှာပဲ လုံးလုံး အာရုံရောက်နေခဲ့တယ်။ ကျွန်မက ယုံကြည်သူတစ်ယောက်လို လုံးဝ မပြုမူခဲ့ဘူး။ ဘုရားက သူ့နှုတ်ကပတ်တော်တွေကို အခြေခံအနေနဲ့၊ ပြီးတော့ သမ္မာတရားကို စံသတ်မှတ်ချက်အနေနဲ့ သုံးပြီး လူတွေနဲ့ အမှုအရာတွေကို ရှုမြင်ဖို့ ကျွန်မတို့ကို ဆက်မိတ်သဟာယပြု၊ သွန်သင်ပေးနေခဲ့တဲ့အရာကို ကျွန်မ တွေးမိတယ်။ ကျွန်မရဲ့ ကျန်းမာရေးနဲ့ပတ်သက်ရင်၊ ဘာရောဂါဖြစ်မယ်၊ ဘယ်အချိန် နေမကောင်းဖြစ်မယ်ဆိုတာနဲ့ ဘယ်အချိန် သေမယ်ဆိုတာတွေ အားလုံးကို ဘုရားသခင်က သတ်မှတ်ပြဋ္ဌာန်းထားပြီးသားပါ။ ဘုရားသခင်က ကျွန်မကို သေစေချင်တယ်ဆိုရင်၊ ကျွန်မ ကိုယ့်ကိုယ်ကိုယ် ဘယ်လောက်ပဲ ကောင်းကောင်း ဂရုစိုက်ပါစေ၊ ကျွန်မ အသက်ရှင်နိုင်မှာ မဟုတ်ဘူး။ ဘုရားသခင်က ကျွန်မကို အသက်ရှင်စေချင်တယ်ဆိုရင်တော့၊ ကျွန်မမှာ ဆိုးရွားတဲ့ ရောဂါရှိနေရင်တောင်မှ သေမှာမဟုတ်ဘူး။ အဲဒါက ကျန်းမာရေး ထိန်းသိမ်းဖို့ ချမ်းသာကြွယ်ဝတဲ့လူတွေက နေ့တိုင်း အကောင်းဆုံး အစားအစာတွေ စားနေပေမဲ့ သူတို့သေချိန်ရောက်တဲ့အခါ သေခြင်းတရားကို မရှောင်လွှဲနိုင်ကြသလိုပေါ့။ ရိုးရှင်း၊ ချွေတာတဲ့ အစားအစာတွေနဲ့ အဆင်ပြေရုံစားရတဲ့ သာမန်လူတွေ အများကြီးထဲမှာ တော်တော်များများက အသက်ရှည်ရှည် နေကြရတယ်။ ဘာသာတရား မရှိသူတွေတောင်မှ လူ့အသက်ကို ကောင်းကင်ဘုံက သတ်မှတ်ပြဋ္ဌာန်းထားတယ်ဆိုတာကို အသိအမှတ်ပြုကြတယ်။ ဘုရားသခင်ကို ယုံကြည်ပြီး ဘုရားနှုတ်ကပတ်တော်တွေကို စားသောက်လာတာ နှစ်တွေအများကြီးရှိပြီဖြစ်တဲ့ ကျွန်မကတော့၊ ဒီလို အခြေခံကျတဲ့ နားလည်မှုမျိုးတောင် မရှိခဲ့ဘူး။ ကျွန်မရဲ့ ယုံကြည်ခြင်းက လုံးဝ သနားစရာဖြစ်ခဲ့တယ်။ ကျွန်မက အမှုအရာတွေကို ဘုရားနှုတ်ကပတ်တော်အတိုင်း မရှုမြင်ခဲ့ဘူး၊ သမ္မာတရားကို မရှာဖွေခဲ့ဘူး။ ကျွန်မ စိတ်နှလုံးထဲမှာ ဘုရားသခင်အတွက် နေရာတစ်ကွက်မှ မရှိဘဲ ကျန်းမာရေးကို ဘယ်လိုထိန်းသိမ်းရမလဲ ဆိုတာကိုပဲ အမြဲတမ်း တွေးနေခဲ့တာ။ ကျွန်မနဲ့ ဘာသာတရားမရှိသူတွေကြားမှာ ဘာကွာခြားတာ ရှိလို့လဲ။ ဘုရားသခင်က ဒီရောဂါကို ကျွန်မအပေါ် ကျရောက်ခွင့်ပေးတာဟာ သမ္မာတရားကို ရှာဖွေပြီး အဲဒီကနေ သင်ခန်းစာယူဖို့၊ ကျွန်မထဲမှာရှိတဲ့ မှားယွင်းတဲ့ ရည်ရွယ်ချက်တွေနဲ့ အမြင်တွေကို သန့်စင်ပြီး ပြောင်းလဲစေဖို့နဲ့ ကျွန်မရဲ့ မှားယွင်းတဲ့ လမ်းကြောင်းကို ပြုပြင်ပေးဖို့ ရည်ရွယ်တာဖြစ်တယ်။ ဒါက ကျွန်မအတွက် ဘုရားသခင်ရဲ့ ကယ်တင်ခြင်းပဲ။ ကျွန်မက သင်ခန်းစာမယူဘဲ ဒီအတိုင်း ဆက်နေမယ်ဆိုရင်၊ ရောဂါသက်သာသွားရင်တောင် ဘာသမ္မာတရားမှ ရမှာ မဟုတ်ဘူး။ ပြီးတော့ အဲဒါက အလဟဿဖြစ်သွားတဲ့ အတွေ့အကြုံတစ်ခု ဖြစ်မှာ။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်မှာတော့၊ အရင်ကလိုမျိုး ရောဂါရဲ့ ဘောင်ခတ်တာကို ကျွန်မ မခံစားရတော့ဘူး။ ကျွန်မရဲ့ ပုံမှန် အလုပ်ချိန် နားချိန် ဇယားကို သင့်တော်သလို ညှိလိုက်တယ်၊ ပြီးတော့ ကျွန်မစိတ်က ကိုယ့်တာဝန်အပေါ် စတင် အာရုံစိုက်လာတယ်။ အဲဒါကြောင့် ကျွန်မ တကယ် အလုပ်များလာတဲ့အခါတိုင်း၊ နေမကောင်းဖြစ်နေတာကိုတောင် မေ့သွားတယ်။ တစ်ခါတလေဆိုရင် ဆေးသောက်ဖို့ ဒါမှမဟုတ် သွေးပေါင်ချိန်ဖို့တောင် မေ့သွားတယ်၊ ဘာမှ မအီမသာ မဖြစ်တော့ဘူး။ လူတစ်ယောက်အပေါ် ဘယ်လိုရောဂါမျိုးပဲ ကျရောက်ပါစေ၊ အဲဒါက ဘုရားသခင်ရဲ့ လက်ထဲမှာပဲ ရှိတယ်၊ ပြီးတော့ သူတို့ရဲ့ စိုးရိမ်တာတွေ၊ ပူပန်တာတွေက မလိုအပ်ဘူးဆိုတာကို ကျွန်မ ရင်ထဲကနေ သဘောပေါက်လိုက်တယ်။ ဒီအရာတွေက ဘာကိုမှ မပြောင်းလဲစေရုံသာမက၊ လူကို စာတန်ရဲ့ အရူးလုပ်တာနဲ့ ညှဉ်းပန်းတာကို ခံရစေတယ်၊ ပြီးတော့ ပိုကြီးမားတဲ့ ဆင်းရဲဒုက္ခထဲမှာ အသက်ရှင်စေတယ်။

နောက်ပိုင်းမှာ၊ ညီအစ်မတစ်ယောက်က ကျွန်မကို သတိပေးတယ်။ ရောဂါနဲ့ ရင်ဆိုင်ရတဲ့အခါ၊ ကျွန်မတို့က အရေးကြီးတဲ့ တာဝန်တွေကို မယူချင်ဘဲ၊ စိတ်ဆင်းရဲ၊ စိုးရိမ်မှုတွေရဲ့ အပျက်သဘောဆောင်တဲ့ စိတ်ခံစားမှုတွေနဲ့ အသက်ရှင်ရင်၊ အဲဒါက လိုက်စားရမဲ့အရာအပေါ် ကျွန်မတို့ရဲ့ အမြင်တွေနဲ့ ကောင်းချီးတွေရဖို့ ကျွန်မတို့ရဲ့ ရည်ရွယ်ချက်တွေနဲ့ ဆိုင်တယ်လို့ ပြောတယ်။ ညီအစ်မရဲ့ သတိပေးမှုကနေတစ်ဆင့်၊ ကျွန်မ ဒါနဲ့ပတ်သက်လို့ ရှာဖွေပြီး ဆင်ခြင်သုံးသပ်ခဲ့တယ်။ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “အန္တိခရစ်တို့သည် မိမိတို့၏ တာဝန်ကို ထမ်းဆောင်ရန် မဆုံးဖြတ်မီတွင် မိမိတို့၏ အလားအလာများ၊ ကောင်းချီးများ ရရှိခြင်း၊ ပန်းတိုင်ကောင်းတစ်ခုအပြင် သရဖူတစ်ခုတို့အပေါ် မျှော်လင့်ချက်များဖြင့် ၎င်းတို့၏ စိတ်နှလုံးများထဲတွင် ပြည့်လျှံလျက် ရှိကြသည်။ ပြီးလျှင် ဤအရာများကို ကြိုးပမ်းရရှိရာတွင် ၎င်းတို့၌ အဆုံးစွန်သော ယုံကြည်ချက်ရှိကြ၏။ ၎င်းတို့သည် ဘုရားအိမ်တော်သို့ ထိုသို့သော ရည်ရွယ်ချက်များနှင့် ပြင်းပြသောဆန္ဒတို့ဖြင့် မိမိတို့၏ တာဝန်ကို ထမ်းဆောင်ရန် လာကြသည်။ သို့ဖြစ်၍ တာဝန်ကို ၎င်းတို့၏ ထမ်းဆောင်မှုသည် ဘုရားသခင် တောင်းဆိုသော ရိုးသားစစ်မှန်ခြင်း၊ စစ်မှန်သော ယုံကြည်ခြင်းနှင့် သစ္စာစောင့်သိခြင်းတို့ ပါဝင်သလော။ လူတိုင်းသည် မိမိတို့၏ တာဝန်ကို မထမ်းဆောင်မီတွင် လုံးလုံးလျားလျား အပေးအယူလုပ်ခြင်း စိတ်ဓာတ်တစ်ခု ထားသိုသောကြောင့် ၎င်းတို့၏ စစ်မှန်သော သစ္စာစောင့်သိခြင်း၊ ယုံကြည်ခြင်း သို့မဟုတ် ရိုးသားစစ်မှန်ခြင်းတို့ကို ယခုအခြေအနေတွင် မမြင်နိုင်သေးချေ။ လူတိုင်းက အကျိုးစီးပွားများဖြင့် တွန်းအားပေးခံရသည့်အပြင် မိမိတို့၏ ပြည့်လျှံသော ရည်မှန်းချက်များနှင့် လိုအင်ဆန္ဒများကို ကြိုတင်သတ်မှတ်ခြင်းကို အခြေပြု၍လည်း မိမိတို့၏ တာဝန်ကို ထမ်းဆောင်ရန် ဆုံးဖြတ်ချက်ချကြသည်။ မိမိတို့၏ တာဝန်ကို ထမ်းဆောင်ရာတွင် အန္တိခရစ်တို့၏ ရည်ရွယ်ချက်မှာ အဘယ်နည်း။ အပေးအယူလုပ်ရန်၊ အလဲအထပ်လုပ်ရန် ဖြစ်၏။ ဤသည်တို့မှာ တာဝန်ထမ်းဆောင်ရန်အတွက် ၎င်းတို့ သတ်မှတ်ထားသော လိုအပ်ချက်များ ဖြစ်သည်ဟု ဆိုနိုင်သည်။ ‘ငါ၏ တာဝန်ကို လုပ်ဆောင်လျှင် ငါသည် ကောင်းချီးများ ရရှိပြီး ခရီးပန်းတိုင်ကောင်းကို ပိုင်ဆိုင်ရမှဖြစ်မည်။ လူသားမျိုးနွယ်အတွက် ပြင်ဆင်ပေးထားသည်ဟု ဘုရား ပြောသည့် ကောင်းချီးများနှင့် အကျိုးအမြတ်များ အားလုံးကို ငါရမှဖြစ်မည်။ ယင်းတို့ကို ငါမရနိုင်လျှင် ဤတာဝန်ကို ငါလုပ်ဆောင်မည် မဟုတ်’ ဟူ၍ ဖြစ်သည်။ ၎င်းတို့သည် ထိုသို့သော ရည်ရွယ်ချက်များ၊ ရည်မှန်းချက်များနှင့် အလိုဆန္ဒများဖြင့် မိမိတို့၏ တာဝန်ကို ထမ်းဆောင်ရန် ဘုရားအိမ်တော်သို့ လာကြ၏။ ၎င်းတို့သည် ရိုးသားစစ်မှန်မှုအချို့ အမှန်တကယ် ရှိသည့်ပုံပေါ်သည်။ ယုံကြည်သူအသစ်များနှင့် တာဝန်ကို စတင်ထမ်းဆောင်ခါစသာ ရှိသေးသူများအတွက်မူ ယင်းကို စိတ်အားထက်သန်မှုဟုလည်း ခေါ်ဆိုနိုင်သည်မှာ အမှန်ပင်။ သို့ရာတွင် ဤအရာ၌ စစ်မှန်သော ယုံကြည်မှု၊ သို့မဟုတ် သစ္စာစောင့်သိမှု မရှိပေ။ ထိုစိတ်အားထက်သန်မှု အတိုင်းအတာသာ ရှိ၏။ ယင်းကို ရိုးသားစစ်မှန်မှုဟု ခေါ်၍မရနိုင်ပေ။ မိမိတို့၏ တာဝန်ကို ထမ်းဆောင်ခြင်းအပေါ် အန္တိခရစ်တို့၌ ရှိသော ဤသဘောထားကို သုံးသပ်ကြည့်ရလျှင် ယင်းမှာ အလုံးစုံ အပေးအယူဆန်ပြီး ကောင်းချီးများ ရရှိခြင်း၊ ကောင်းကင်နိုင်ငံတော်ကို ဝင်ရောက်ခြင်း၊ သရဖူ ရရှိခြင်းနှင့် ဆုလာဘ်များ လက်ခံရရှိခြင်းတို့ကဲ့သို့ အကျိုးအမြတ်များကို ရလိုသည့် ၎င်းတို့၏ အလိုဆန္ဒများဖြင့် ပြည့်နေသည်။ သို့ဖြစ်၍ အပြင်ပန်းတွင် အန္တိခရစ်များစွာတို့သည် နှင်ထုတ်ခြင်းမခံရမီတွင် မိမိတို့၏ တာဝန်ကို ထမ်းဆောင်နေကာ သာမန်လူတစ်ဦးထက်ပင် သာ၍ စွန့်လွှတ်ပြီး သာ၍ ဒုက္ခခံစားသည်ဟု ထင်ရသည်။ ၎င်းတို့ အသုံးခံသည့်အရာနှင့် ၎င်းတို့ အဖိုးအခပေးသည့်အရာတို့သည် ပေါလုနှင့်တူညီပြီး ၎င်းတို့ ပြေးလွှားလှုပ်ရှားကြသည်မှာလည်း ပေါလုထက် မနည်းခဲ့ပေ။ ဤသည်မှာ လူတိုင်းမြင်နိုင်သည့်အရာဖြစ်သည်။ ဒုက္ခခံစားပြီး အဖိုးအခပေးရန် ၎င်းတို့၏ အပြုအမူနှင့် ၎င်းတို့၏ သန္နိဋ္ဌာန် အရ ၎င်းတို့သည် မည်သည့်အရာမျှ မရရှိခြင်း မဖြစ်အပ်ချေ။ သို့ရာတွင် ဘုရားသခင်သည် လူတစ်ဦးအပေါ် သူ၏ အပြင်ပန်းအပြုအမူအရ ကြည့်ခြင်းမဟုတ်ဘဲ သူ၏ အနှစ်သာရ၊ သူ၏ စိတ်သဘောထား၊ သူထုတ်ဖော်သည့်အရာနှင့် သူလုပ်ဆောင်သမျှ၏ သဘာဝနှင့် အနှစ်သာရတို့အရ ကြည့်ခြင်းဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) ဘုရားနှုတ်ကပတ်တော်က ကျွန်မရဲ့ အခြေအနေအတိအကျကို ဖော်ထုတ်ခဲ့တယ်။ ဘုရားသခင်ကို ယုံကြည်လာပြီးတဲ့နောက်မှာ၊ အသင်းတော်က ကျွန်မအတွက် ဘယ်တာဝန်ကို စီစဉ်ပေးပါစေ၊ ကျွန်မ လုံးဝ ခေါင်းမရှောင်ခဲ့သလို၊ ဘာသာတရား မရှိတဲ့ ကျွန်မရဲ့မိသားစုဆီက ဟန့်တားမှု၊ ကွန်မြူနစ်ပါတီရဲ့ ညှဉ်းပန်းနှိပ်စက်မှုနဲ့ လောကရဲ့ ကဲ့ရဲ့လှောင်ပြောင်မှုတွေကို ရင်ဆိုင်ရပေမဲ့၊ ဘယ်လိုပဲ ခက်ခဲပါစေ၊ စိတ်မချမ်းမြေ့စရာဖြစ်ပါစေ၊ တာဝန်ထမ်းဆောင်ဖို့ ကျွန်မရဲ့ ဆုံးဖြတ်ချက်က ဘယ်တော့မှ မတုန်လှုပ်ခဲ့ဘူး။ ဒါကြောင့် ဘုရားသခင်က ကျွန်မရဲ့ အနစ်နာခံတာတွေ အားလုံးကို သေချာပေါက် အောက်မေ့သတိရမယ်လို့ ယုံကြည်ခဲ့တယ်။ ဒါပေမဲ့ သွေးတိုးရောဂါ ရှိလာတာက ကောင်းချီးမင်္ဂလာ လိုချင်တဲ့ ကျွန်မရဲ့ ဆန္ဒကို လုံးလုံး ထုတ်ဖော်လိုက်တယ်။ ကျွန်မ ကျန်းမာရေးကောင်းပြီး တာဝန်ကို ဆက်ထမ်းဆောင်နိုင်သရွေ့၊ ကယ်တင်ခြင်းရဖို့ မျှော်လင့်ချက် ရှိတယ်လို့ ကျွန်မ ထင်ခဲ့တယ်။ ဒါပေမဲ့ တာဝန်ထမ်းဆောင်ဖို့အတွက် ဒုက္ခခံပြီး အဖိုးအခပေးဖို့ လိုအပ်လာတဲ့အခါ၊ အဲဒါက ကျွန်မကျန်းမာရေးကို ပိုဆိုးစေမယ်ဆိုတာနဲ့ ကောင်းချီးမရဘဲ သေသွားမှာကို စိုးရိမ်ခဲ့တယ်။ ဒါကြောင့် စစ်မှန်တဲ့ သစ္စာစောင့်သိမှု တစ်ခုမှမရှိဘဲ တာဝန်ကို ဝတ်ကျေတမ်းကျေ သဘောထားခဲ့တယ်။ ဒီလိုဖြစ်ရတဲ့ အကြောင်းရင်းက “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “အသက်ရှင်သရွေ့ မျှော်လင့်ချက်ရှိသည်” ဆိုတဲ့ စာတန်ဆန်တဲ့ အတွေးတွေ၊ အမြင်တွေရဲ့ ထိန်းချုပ်တာကို ခံရတာကြောင့် လုံးဝ ဖြစ်ရတာပါ။ အသက်အန္တရာယ် ရှိနိုင်တဲ့ ရောဂါနဲ့ ရင်ဆိုင်ရတဲ့အခါ၊ ကျွန်မ ဒုက္ခမခံချင်ဘူး၊ ကိုယ့်ကိုယ်ကိုယ် အသုံးမခံချင်ခဲ့ဘူး။ ကျွန်မရဲ့ အဆုံးသတ်နဲ့ ပန်းတိုင်ကိုပဲ စိုးရိမ်ရင်းနဲ့ ရှိသမျှ အချိန်ကုန်ခဲ့တယ်။ တာဝန်ကို ဝတ်ကျေတမ်းတကျေ ကိုင်တွယ်ပြီးတော့ ဝန်တာစိတ်မရှိဘဲ တစ်ခါတလေဆို ငြင်းတောင်ငြင်းပယ်ခဲ့တယ်။ ဘုရားသခင်ကို ကျေနပ်စေဖို့ တာဝန်ထမ်းဆောင်နေတာပါလို့ ကျွန်မ ခဏခဏ ပြောခဲ့ပေမဲ့၊ ကျွန်မ တာဝန်ထမ်းဆောင်တာက ကောင်းချီးမင်္ဂလာ လိုချင်တဲ့ ဆန္ဒက တွန်းအားပေးနေတာမှန်း အခု ကျွန်မ သဘောပေါက်သွားပြီ။ ဘုရားသခင်ကို သစ္စာစောင့်သိနေသလိုမျိုး အနစ်နာခံမှုနဲ့ အသုံးခံမှုတချို့ ပြုလုပ်ခဲ့ပုံရပေမဲ့၊ တကယ်တမ်းတော့ ဘုရားသခင်အပေါ် စစ်မှန်တဲ့ ရိုးသားမှု မရှိခဲ့ဘူး။ အဲဒါတွေ အားလုံးက အပေးအယူ ကိစ္စနဲ့ လှည့်စားမှု သက်သက်ပါပဲ။ ကျွန်မရဲ့ စိတ်သဘောထားက တကယ်ကို လှည့်ဖြားတတ်ပြီး ကောက်ကျစ်ဆိုးယုတ်တယ်ဆိုတာနဲ့၊ ကျွန်မရဲ့ ဒုက္ခခံတာ၊ အသုံးခံတာတွေက ဘုရားသခင်နဲ့ အပေးအယူလုပ်ဖို့ ကြိုးပမ်းတာတွေ သက်သက်ပဲ ဖြစ်မှန်း ကျွန်မ မြင်သွားတယ်။ ကျွန်မက အန္တိခရစ်ရဲ့ လမ်းကြောင်းကို လျှောက်နေခဲ့တာပါလား။ ဘုရားသခင်က ကျွန်မတို့ကို အလျှံပယ် သမ္မာတရားတွေ ဟောပြောပြီး​ ထောက်ပံ့ဖို့ လူ့ဇာတိခံယူခဲ့ပုံ၊ အပြန်အလှန် ဘာမှမတောင်းဆိုဘဲ ကျွန်မတို့အတွက် အများကြီး ဘုရားသခင် ပေးခဲ့ပုံနဲ့ ဘုရားရဲ့ မေတ္တာနဲ့ ကယ်တင်ခြင်းက ရိုးသား၊ စစ်မှန်ပုံတွေကို ကျွန်မ တွေးမိတယ်။ တစ်ချိန်တည်းမှာပဲ ကျွန်မက ကိုယ်ပိုင် အကျိုးအမြတ်နဲ့ ကောင်းချီးတွေအတွက် ကိုယ့်တာဝန်ကို ထမ်းဆောင်ခဲ့ပြီး၊ ကျွန်မရဲ့ တော်သင့်ရုံဖြစ်တဲ့ အသုံးခံခြင်းကတောင် ဘုရားသခင်နဲ့ အပေးအယူလုပ်ဖို့ ကြိုးပမ်းမှုတစ်ခု ဖြစ်ခဲ့တယ်။ ကျွန်မ ဘယ်လောက်တောင် တစ်ကိုယ်ကောင်းဆန်ပြီး အသိစိတ် ကင်းမဲ့ခဲ့လဲဆိုတာ သဘောပေါက်သွားတယ်။ ဒီလိုမျိုး ဆက်သွားလို့ မဖြစ်တော့ဘူး။ ကျွန်မ ချက်ချင်း နောင်တရမှ ဖြစ်မယ်။ ကောင်းချီးမင်္ဂလာရမှာပဲဖြစ်ပါစေ၊ ကံအကြောင်းမလှတာကို ခံစားရမှာပဲဖြစ်ပါစေ၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျွန်မ ကျိုးနွံနာခံပြီး ကိုယ့်တာဝန်ကို ကောင်းကောင်း ထမ်းဆောင်ရမယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ဖတ်မိတယ်။ “လူတိုင်း ဤဘဝတွင် သေခြင်းကို ရင်ဆိုင်ရမည်၊ ဆိုလိုသည်မှာ သေခြင်းသည် မိမိတို့၏ ခရီးအဆုံး၌ လူတိုင်း ရင်ဆိုင်ရမည့်အရာ ဖြစ်သည်။ သို့ရာတွင် သေခြင်းနှင့်ဆိုင်သည့် မတူကွဲပြားသော အင်္ဂါရပ်များစွာ ရှိ၏။ ဤအရာများထဲမှ တစ်ခုမှာ ဘုရားသခင် ကြိုတင်စီမံထားသည့် အချိန်တွင် သင်သည် သင်၏ တာဝန်ကို ပြီးစီးပြီးဖြစ်ကာ ဘုရားသခင်သည် သင်၏ ဇာတိခန္ဓာ အသက်ကို နိဂုံးချုပ်လိုက်ပြီး သင်၏ ဇာတိခန္ဓာအသက်က အဆုံးသတ်တစ်ခုသို့ ရောက်လာလင့်ကစား ဤသည်မှာ သင်၏ အသက် အဆုံးသတ်သွားခြင်းဖြစ်သည်ဟု မဆိုလိုပေ။ လူတစ်ဦးသည် ဇာတိခန္ဓာမရှိသည့်အခါ ၎င်းတို့၏ အသက်အဆုံးတိုင်သွားပေသည်။ ထိုသို့ဖြစ်သလော။ (မဟုတ်ပါ။) သေပြီးနောက်တွင် သင်၏ အသက် တည်ရှိသည့် ပုံသဏ္ဌာန်သည် သင် အသက်ရှင်နေခဲ့စဉ် ဘုရားသခင်၏ အမှုတော်နှင့် နှုတ်ကပတ်တော်များကို သင် သဘောထားခဲ့ပုံအပေါ် မူတည်ပေသည်။ ဤသည်မှာ အလွန် အရေးကြီး၏။ သေပြီးနောက် သင် တည်ရှိသည့် ပုံသဏ္ဌာန်၊ သို့မဟုတ် သင် တည်ရှိမည်၊ မတည်ရှိမည်ဆိုသည်မှာ သင်အသက်ရှင်နေစဉ် ဘုရားသခင်နှင့် သမ္မာတရားအပေါ် သင်၏ သဘောထားအပေါ် မူတည်လိမ့်မည်။ သင် အသက်ရှင်နေစဉ် သေခြင်းနှင့် နာမကျန်းမှုမျိုးစုံကို သင် ရင်ဆိုင်ရသည့်အခါ သမ္မာတရားအပေါ် သင်၏ သဘောထားမှာ ပုန်ကန်ခြင်း၊ ဆန့်ကျင်ခြင်းနှင့် သမ္မာတရားကို အလွန်အမင်း မနှစ်မြို့ခြင်း သဘောထားတစ်ခု ဖြစ်ပါက သင်၏ ဇာတိခန္ဓာအသက် အဆုံးတိုင်သွားမည့် အချိန်ရောက်လာသည့်အခါ သေဆုံးပြီးနောက် မည်သည့် နည်းလမ်းဖြင့် သင် တည်ရှိလိမ့်မည်နည်း။ သင်သည် အခြား တစ်နည်းနည်းဖြင့် မုချ တည်ရှိလိမ့်မည်ဖြစ်ပြီး သင်၏ အသက်သည် မုချ ဆက်ရှိလိမ့်မည် မဟုတ်။ အပြန်အလှန်အားဖြင့် သင် အသက်ရှင်နေစဉ် ဇာတိခန္ဓာတွင် အသိရှိနေချိန် သမ္မာတရားနှင့် ဘုရားသခင်အပေါ် သင်၏ သဘောထားသည် ကျိုးနွံနာခံခြင်းနှင့် သစ္စာစောင့်သိခြင်းတစ်ခုဖြစ်ကာ သင်သည် စစ်မှန်သည့် ယုံကြည်ခြင်းရှိပါက သင်၏ ဇာတိခန္ဓာ အသက် အဆုံးသတ်တစ်ခုသို့ ရောက်လာလျှင်ပင် သင်၏ အသက်သည် အခြားသောလောကတွင် မတူကွဲပြားသည့် ပုံသဏ္ဌာန်တစ်ခုဖြင့် ဆက်လက် တည်ရှိလိမ့်မည်ဖြစ်သည်။ ဤသည်မှာ သေခြင်းနှင့်ဆိုင်သည့် ရှင်းပြချက်တစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ စိတ်နှလုံးက အများကြီး ပိုလင်းလက်သွားတယ်။ လူတိုင်း သေခြင်းတရားနဲ့ ရင်ဆိုင်ရမှာဖြစ်ပေမဲ့ တစ်ယောက်စီရဲ့သေခြင်း သဘောသဘာဝက မတူဘူးဆိုတာကို ဘုရားနှုတ်ကပတ်တော်ကနေ ကျွန်မ နားလည်လိုက်တယ်။ တချို့လူတွေက သမ္မာတရားကို လိုက်စားပြီး သူတို့တာဝန်တွေကို သစ္စာစောင့်သိမှုနဲ့ ထမ်းဆောင်ကြတယ်၊ သူတို့ သေသွားပြီး သူတို့ဘဝ အဆုံးသတ်သွားရင်တောင်မှ၊ သူတို့ ကယ်တင်ခြင်း မရဘူးလို့ မဆိုလိုဘူး။ သူတို့က သူတို့ရဲ့ ဘဝပေးတာဝန်ကို ပြီးမြောက်ပြီး ဘုရားသခင်ဆီ ပြန်သွားကြတာ။ ဒါက တခြားပုံစံနဲ့ အသက်ရှင်ခြင်းဖြစ်တယ်။ ကယ်တင်ခြင်းဆိုတာက အသက်ရှင်ခြင်း၊ သေခြင်းနဲ့ ဆက်စပ်မှုမရှိဘဲ၊ အဲဒါထက် ဘုရားသခင်နဲ့ သမ္မာတရားပေါ် ထားတဲ့ ကိုယ့်ရဲ့ သဘေားပေါ်မှာ မူတည်တယ်ဆိုတာကိုလည်း ကျွန်မ နားလည်သွားတယ်။ သမ္မာတရားကို လိုက်စားတာ၊ သမ္မာတရား စည်းမျဉ်းတွေအတိုင်း ကိစ္စရပ်တွေ ကိုင်တွယ်တာကို အာရုံစိုက်တာနဲ့ ဘုရားသခင်အပေါ် စစ်မှန်တဲ့ ကျိုးနွံနာခံမှုနဲ့ ကြောက်ရွံ့မှုရှိတာက ကယ်တင်ခြင်းအတွက် စံနှုန်းဖြစ်ပါတယ်။ ဒါပေမဲ့ ကျွန်မရဲ့ ရောဂါနဲ့ ရင်ဆိုင်ရတဲ့အခါ၊ ကျွန်မက ရောဂါထဲမှာပဲ နစ်မွန်းနေပြီး၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံနိုင်ခြင်း မရှိဘဲ၊ ကိုယ့်တာဝန်ကို ပေါ့ပေါ့တန်တန် သဘောထားခဲ့တယ်၊ ငြင်းတောင် ငြင်းပယ်ခဲ့တယ်။ ကျွန်မရဲ့ ဇာတိပကတိကို ကောင်းကောင်း ဂရုစိုက်ရင်တောင်၊ သမ္မာတရားကို လိုက်စားတာ၊ စိတ်သဘောထား ပြောင်းလဲတာမရှိရင်၊ ကျွန်မ ကယ်တင်ခံရနိုင်ဦးမှာ မဟုတ်ဘူး။ ကျွန်မက ရောဂါအတွက်ပဲ အမြဲတမ်း စိုးရိမ်နေခဲ့ပြီး၊ အရေးကြီးတဲ့ စေခိုင်းချက်တာဝန်တွေကို လက်ခံဖို့ မပြောနဲ့ ကျွန်မ မစိုးရိမ်ချင်ဘူး၊ ကိုယ့်တာဝန် ထမ်းဆောင်ရာမှာတောင် အပင်ပန်းမခံချင်ခဲ့ဘူး။ ကျွန်မ အရမ်းမစိုးရိမ်ခဲ့ပေမဲ့၊ မြင့်မားတဲ့ အဖိုးအခ မပေးခဲ့ရပေမဲ့၊ ဖန်ဆင်းခံတစ်ယောက်ဆီက မျှော်လင့်ထားတဲ့ တာဝန်တွေကို မဖြည့်ဆည်းခဲ့ဘဲ၊ ပြန်ပြင်လို့မရတဲ့ နောင်တတွေ၊ အကြွေးတွေပဲ ချန်ထားခဲ့တယ်။ ဒီအကြောင်း တွေးမိတိုင်း၊ ကျွန်မရဲ့ အသိစိတ်က မလုံမလဲ ဖြစ်ရတယ်။ တစ်သက်တာမှာ ကိုယ့်ရဲ့ ရုပ်ပိုင်းဆိုင်ရာ အခြေအနေ ဘာ်လိုပဲရှိပါစေ၊ သမ္မာတရားကို လိုက်စားပြီး တာဝန်ကို ကောင်းကောင်း ထမ်းဆောင်ဖို့ အကောင်းဆုံး လုပ်တာကပဲ ဘဝတန်ဖိုးနဲ့ အဓိပ္ပာယ်ပေးတယ်ဆိုတာနဲ့ နေမကောင်းဖြစ်ပြီး ပင်ပန်းချိန်မှာတောင် ဒါဟာ ကိုယ့်ဘဝတစ်ခုလုံးကို အနှစ်မဲ့ ကုန်ဆုံးတာထက် အများကြီးပိုကောင်းတယ်ဆိုတာတွေကို အဲဒီအချိန်မှာပဲ ကျွန်မ တကယ် သဘောပေါက်သွားတယ်။ ဒါကို သဘောပေါက်သွားတဲ့အခါ၊ တာဝန်ထမ်းဆောင်ဖို့ ခွန်အားတွေ ရခဲ့ပြီး၊ သမ္မာတရားကို လိုက်စားဖို့နဲ့ ကိုယ့်တာဝန်ကို လုံ့လဝီရိယရှိရှိ ထမ်းဆောင်ဖို့၊ ပြီးတော့ ဘုရားသခင်သာ နောက်ထပ် အခွင့်အရေး ပေးမယ်ဆိုရင် ကိုယ့်ဇာတိပကတိကို အလိုလိုက်တော့မှာ မဟုတ်ဘူးလို့ စိတ်ထဲမှာ ဆုံးဖြတ်လိုက်တယ်။

သုံးလကြာတော့၊ ခေါင်းဆောင်က ကျွန်မကို ဧဝံဂေလိအလုပ် ပြန်ပြီး ကြီးကြပ်ဖို့ စီစဉ်ပေးတယ်။ ဒါက ဘုရားသခင်က ကျွန်မကို နောင်တရဖို့ အခွင့်အရေးပေးနေတာမှန်း ကျွန်မ သိတယ်၊ ဒါကြောင့် ရောဂါအတွက် ဆက်ပြီး စိုးရိမ်မနေနိုင်တော့ဘဲ ဒီတာဝန်ကို လက်ခံလိုက်တယ်။ တကယ်တမ်း တာဝန်ထမ်းဆောင်တဲ့အခါ၊ အခက်အခဲတွေ အများကြီး ကြုံရပြီး တစ်ခါတလေ နည်းနည်း ပင်ပန်းတယ်လို့ ခံစားရတယ်၊ ပြီးတော့ ခန္ဓာကိုယ်က ခံနိုင်ပါ့မလားလို့ စိုးရိမ်မိတုန်းပဲ။ ဒါကြောင့် ကျွန်မရဲ့ရောဂါကို ဘုရားသခင်ရဲ့ လက်ထဲ အပ်နှံရင်းနဲ့ ဆုတောင်းခဲ့တယ်။ ရောဂါ ပိုဆိုးလာသည်ဖြစ်စေ၊ မဆိုးလာသည်ဖြစ်စေ၊ ကျွန်မ တာဝန်ကို နှောင့်နှေးအောင် မလုပ်ချင်တော့ဘူး။ ဆုတောင်းပြီးတဲ့နောက်မှာ ကျွန်မ စိတ်နှလုံးက ဘောင်ခတ်မခံရတော့ဘူး။ အလုပ်ချိန် နားချိန် ဇယားကို သင့်တော်သလို စီစဉ်လိုက်တယ်၊ အလုပ်မှာ အခက်အခဲတွေ ကြုံရတဲ့အခါ၊ ကိုယ်နဲ့ပူးပေါင်းလုပ်ဆောင်တဲ့ ညီအစ်မတွေနဲ့ ဖြေရှင်းချက်တွေကို ဆွေးနွေးတယ်။ ဒီလို လက်တွေ့လုပ်ဆောင်တာက ကျွန်မထင်သလောက် မပင်ပန်းပါဘူး၊ ပြီးတော့ ဘုရားသခင် ပေးတဲ့ ဝန်ထုပ်တွေက ကျွန်မ ခံနိုင်ရည်ရှိတဲ့ အတိုင်းအတာအတွင်းမှာပဲ ရှိတယ်ဆိုတာ တွေ့ရတယ်။ တစ်ရက်မှာ၊ ဧည့်ခံတဲ့ ညီအစ်မက သွေးပေါင်ချိန်နေတာ တွေ့လို့ ကျွန်မလည်း ဝင်ချိန်ကြည့်လိုက်တော့၊ အံ့ဩစရာကောင်းတာက ကျွန်မ သွေးပေါင်ချိန် ပုံမှန်ဖြစ်နေတယ်။ ဘုရားသခင်ကို ရင်ထဲကနေ လှိုက်လှိုက်လှဲလှဲ ကျေးဇူးတင်မိတယ်။

လိုက်စားမှုနဲ့ပတ်သက်တဲ့ ကျွန်မရဲ့ မှားယွင်းပြီး အဓိပ္ပာယ်မဲ့တဲ့ အမြင်တွေကို ပြုပြင်ပေးခဲ့တာက ဘုရားနှုတ်ကပတ်တော်တွေပါပဲ၊ ပြီးတော့ ဘုရားသခင်ရဲ့ အချုပ်အခြာအာဏာနဲ့ ကြိုတင်သတ်မှတ်ထားခြင်းအပေါ် နားလည်မှုနဲ့ အတွေ့အကြုံတချို့ ကျွန်မ ရရှိခဲ့တယ်။ ဘုရားသခင်ကို ယုံကြည်တာဟာ ကောင်းချီးမင်္ဂလာ ရှာဖွေဖို့ သက်သက် မဖြစ်သင့်ဘူးဆိုတာနဲ့ သမ္မာတရားကို လိုက်စားတာ၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံတာ၊ ပြီးတော့ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ထမ်းဆောင်တာတွေနဲ့ပဲ ဘဝက တန်ဖိုးရှိပြီး အဓိပ္ပာယ်ရှိနိုင်တယ်ဆိုတာကိုလည်း ကျွန်မ နားလည်ခဲ့ရတယ်။ ဘုရားသခင်ကို ကျေးဇူးတင်ပါတယ်။


၈၁။ စစ်မှန်စွာ ပျော်ရွှင်တဲ့ဘဝကို ကျွန်မ တွေ့ခဲ့ပြီ

ကျွန်မက သာမန်ကျေးလက်မိသားစုလေးတစ်ခုမှာ ကြီးပြင်းခဲ့ပါတယ်။ ကျွန်မတို့က လုံးဝ မချမ်းသာပေမယ့်လည်း အရမ်းတော့ ပျော်ရွှင်ခဲ့ရတယ်။ ကျွန်မအမေက ပျော်ရွှင်တက်ကြွတဲ့ ပင်ကိုယ်စရိုက်ရှိတယ်၊ သဘောကောင်းဖော်ရွေပြီး လုပ်နိုင်ကိုင်နိုင်ရှိတယ်၊ အိမ်ကိုလည်း ထောင့်စေ့နေအောင် စီမံတတ်သူပါ။ အဖေက အမေ့ကို အရမ်းဂရုစိုက်ကြင်နာပြီး အလေးထားပါတယ်၊ အဖေနဲ့အမေ အေးအတူပူအမျှ နှစ်ပေါင်း ၆၀ ကျော် အတူလက်တွဲနေထိုင်ခဲ့ကြတယ်။ သူတို့ ငြင်းခုံစကားများတာကို မြင်ဖူးတာတောင် ကျွန်မ မမှတ်မိတော့ဘူး။ ကျွန်မ အရွယ်ရောက်လာတော့ မိသားစုကို အဖေ့လို ကြည့်ရှုစောင့်ရှောက်တဲ့ ယောက်ျားကို ရှာတွေ့နိုင်ဖို့ မျှော်လင့်ခဲ့တယ်။ ကျွန်မဖြစ်ချင်တဲ့အတိုင်း ကျေနပ်စရာကောင်းတဲ့ ခင်ပွန်းတစ်ယောက် တွေ့ခဲ့ပါတယ်။ ကျွန်မတို့ အလုပ်ကို အတူသွားအတူပြန်တယ်၊ အိမ်အလုပ်တွေ ကလေးပြုစုပျိုး‌ထောင်တဲ့ တာဝန်တွေကို မောင်တစ်ထမ်းမယ်တစ်ရွက်လုပ်ခဲ့ကြတယ်။ ကျွန်မယောက်ျားကလည်း ကျွန်မကို အရမ်း အလေးထားပါတယ် အထူးသဖြင့် ကျွန်မ ကျန်းမာရေးတော်တော်လေး မကောင်းတဲ့ နှစ်တွေအတွင်းမှာ ကျွန်မ နေမကောင်းဖြစ်ရင် သူက ကျွန်မထက်တောင် ပိုပြီး စိုးရိမ်ပူပန်နေတတ်ပါတယ်။ ဆေးရုံမှာ ကျွန်မ ဘေးကနေအဖော်ပြုပေးပြီး ကျွန်မကို အစွမ်းကုန် စောင့်ရှောက်ပါတယ်။ ကျွန်မတို့ အိမ်ထောင်တစ်သက်အတွင်း သဘောထားမတိုက်ဆိုင်တာ ရှားခဲ့ပြီး တစ်ယောက်နဲ့ တစ်ယောက် ခွင့်လွှတ်နိုင်ခဲ့ကြတယ်။ ကျွန်မကလည်း မိသားစုကို ကြိုးကြိုးစားစား ထိန်းသိမ်းပြီး ဇနီးတစ်ယောက်ရဲ့ တာဝန်တွေကို ကျေပွန်အောင်ဖြည့်ဆည်းပါတယ်။ အိမ်ထောင်ရေးသာယာပြီး ကမ္ဘာပေါ်မှာ အပျော်ဆုံးမိန်းမက ငါပဲ လို့ ကျွန်မ ခံစားခဲ့ရတယ်။ ယောက်ျားအနားမှာ ဒီလို အမြဲထာဝရနေပြီး ကျွန်မတို့ တစ်သက်တာလက်တွဲဖော်တွေ ဖြစ်သွားမယ်လို့ ခဏခဏ စိတ်ကူးမိပါတယ်။

၂၀၁၇ ခုနှစ်မှာ အနန္တတန်ခိုးရှင်ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ ဘုရားသခင်နောက်ကိုလိုက်တာဟာ ဘဝမှာ မှန်ကန်တဲ့ လမ်းကြောင်းပဲလို့ ကျွန်မ ခိုင်ခိုင်မာမာ ယုံကြည်ခဲ့ပြီးတော့ အသင်းတော်က ကျွန်မအတွက် စီစဉ်တဲ့ ဘယ်လိုတာဝန်ကိုမဆို လက်ခံပြီး၊ ကျိုးနွံနာခံရင်းအရမ်းစိတ်အားထက်သန်ခဲ့ပါတယ်။ အစပိုင်းမှာတော့ ကျွန်မတာဝန်တွေနဲ့ အလုပ်မရှုပ်ခဲ့တော့ မိသားစုဘဝကိုလည်း မထိခိုက်ခဲ့ပါဘူး။ ပြီးတော့ဘုရားသခင်အပေါ် ကျွန်မရဲ့ သက်ဝင်ယုံကြည်မှုကို ကျွန်မယောက်ျားက ထောက်ခံအားပေးခဲ့ပါတယ်။ ၂၀၂၀ မှာ ကျွန်မ အသင်းတော်ခေါင်းဆောင်တစ်ယောက်ဖြစ်လာပြီး ကျွန်မရဲ့တာဝန်က ပိုပြီးအလုပ်များလာပါတယ်။ နေ့တိုင်း အိမ်ကစောစောထွက်ပြီး နောက်ကျမှ အိမ်ပြန်ရောက်ပါတယ်၊ အိမ်ရဲ့ ကိစ္စကြီးငယ်မှန်သမျှကို ကျွန်မယောက်ျားက တာဝန်ယူ ဖြေရှင်းခဲ့ရတယ်။ ကျွန်မ ဘုရားသခင်ကို ယုံကြည်ကိုးကွယ်တာကို သူစပြီး ဆန့်ကျင့်ကန့်ကွက်လာပြီး “မင်းက အငြိမ်းစားဖြစ်မှ အလုပ်လုပ်နေတုန်းကထက်ကို ပိုပြီးအလုပ်များနေပါလား” လို့ တောင်ကျွန်မကို ထေ့သလို ငေါ့သလိုပြောလာပါတယ်။ ကျွန်မယောက်ျားဆီမှာ မျက်နှာကောင်းရအောင် မနက်ခင်းနဲ့ ညနေခင်းတွေမှာ သူ့အတွက် စားစရာ ချက်ပြုတ်ပြင်ဆင်ပေးခဲ့တယ်။ တစ်ခါက ကျွန်မ မှတ်မိသေးတယ်။ ကျွန်မယောက်ျားရဲ့အမေ နေမကောင်းဖြစ်ပြီး ဆေးရုံတက်ရတယ်၊ ကျွန်မယောက်ျားလည်း ဆေးရုံမှာ သူ့အမေနဲ့ ရက် ၂၀ ကျော်လောက်နေခဲ့ရတယ်။ သူ အရမ်းပင်ပန်းနွမ်းနယ်လွန်းလို့ မျက်လုံးအောက်မှာ မို့ဖောင်းနေခဲ့ပြီး အတော်လေးလည်း ပိန်သွားတယ်။ သူတို့အတွက် စားစရာတွေ မနက်တိုင်း ကျွန်မ ယူသွားပေးခဲ့ပြီး ကျွန်မယောက်ျားက ကျွန်မကို တွေ့ရတာ ပျော်ရွှင်ပုံမရဘူး။ သူ ခြေကုန်လက်ပန်းကျနေတာကို မြင်ရတာ ကျွန်မရင်ထဲမကောင်းဘူး။ “ငါ အရင်ကလိုသာ လွယ်လွယ်ကူကူ တာဝန်ကိုပဲ လုပ်လို့ရရင် ငါ့ယောက်ျားနဲ့ငါနဲ့ ငါ့ယောက္ခမကို တစ်ယောက်တစ်လှည့်စီ ကြည့်ရှုစောင့်ရှောက်ပေးလို့ရတယ်၊ ဒါဆို သူလည်း အရမ်းပင်ပန်းစရာမလိုတော့ဘူး၊ ငါ ဇနီးမယားတစ်ယောက်ရဲ့ တာဝန်ကို မကျေပွန်ပါလား”လို့ ကျွန်မ ကိုယ့်ဘာသာ တွေးမိတယ်။ ကျွန်မယောက္ခမ ဆေးရုံက ဆင်းပြီးနောက်ပိုင်း တစ်ရက်မှာ ကျွန်မ အိမ်ပြန်အရမ်းနောက်ကျခဲ့ တယ်။ ကျွန်မယောက်ျားက ကျွန်မကို မြင်တော့ စိတ်ဆိုးမာန်ဆိုးနဲ့ “အမေတစ်လျှောက်လုံး နေမကောင်းဖြစ်နေခဲ့တာ မင်း သူ့ကို မပြုစုဘူး၊ အဲ့ဒီအစား ငါ့ကိုပဲ ခြေကုန်လက်ပန်းကျအောင်လုပ်တယ်၊ မင်းက မင်းအတွက်ပဲ ကြည့်တယ်၊ ငါတို့ ဒီလို ရှေ့ဆက်ဖို့ မဖြစ်တော့ဘူး” လို့ ပြောခဲ့တယ်။ ယောက်ျားရဲ့ ပြစ်တင်ဝေဖန်မှုတွေနဲ့ ကြုံရတော့ ကျွန်မ ဘာမှ မပြောနိုင်ခဲ့ဘူး။ အိပ်ခန်းဆီကိုထွက်ပြေးလာပြီး ငိုချလိုက်တယ်။ “ငါ ခေါင်းဆောင်တာဝန်တွေ စလုပ်ကတည်းက အသင်းတော်မှာ အလုပ်တွေ အများကြီး ဖြစ်လာတယ်၊ ယောက္ခမ နေမကောင်းတာတောင် ငါ မပြုစုနိုင်ခဲ့ဘူး၊ ငါ့ယောက်ျား ငါ့အပေါ်အမြင်မကြည်တာလည်းအဆန်းမဟုတ်ဘူး၊ ဒီလိုတွေသာ ဆက်ဖြစ်နေရင် သူ ငါ့အပေါ် ပိုလို့တောင် မကျေမနပ်ဖြစ်လာပြီးတော့ ငါ့နဲ့ ငြင်းခုံရန်ဖြစ်ရလိမ့်မယ်၊ ဒါဆိုရင် ငါ နှစ်ပေါင်းများစွာ ကြိုးပမ်းပျိုးထောင်ခဲ့ရတဲ့ အိမ်ထောင်ရေးက ပြိုကွဲသွားတော့မှာ မဟုတ်လား၊ ငါ အိမ်ထောင်ကွဲရင် ခိုကိုးရာမဲ့ ဖြစ်ပြီ” လို့ ကျွန်မ ကိုယ့်ဘာသာ တွေးမိတယ်။ အဲဒီညက အိပ်ရာထဲမှာ လူးလှိမ့်ရင်းအိမ်မပျော်နိုင်ခဲ့ဘူး။ ပြီးတော့ “တစ်ဖက်က ငါ့ရဲ့ အိမ်ထောင်ရေး၊ တစ်ခြားတစ်ဖက်က ငါ့ရဲ့ တာဝန် ငါ ဘာကို ရွေးသင့်လဲ။ ငါ ခေါင်းဆောင်နေရာက နုတ်ထွက်ပြီး လွယ်လွယ်ကူကူ တာဝန်ကို လုပ်တာပဲကောင်းပါတယ်” လို့ တွေးမိတယ်။

နောက်နေ့မှာ ကျွန်မနဲ့ တွဲဖက်လုပ်ဖူးတဲ့ ညီအစ်မ တစ်ယောက်ကို မြင်တော့ ကျွန်မအိမ်မှာ ဖြစ်ပျက်ခဲ့တာတွေနဲ့ ကျွန်မအတွေးတွေ၊ ကျွန်မခံစားနေရတဲ့ စိတ်နာကျင်မှုတွေကို ပြောပြခဲ့တယ်။ ညီအစ်မက ဘုရားသခင်ရဲ့ နှုတ်ကပတ်တော် ကျမ်းစာပိုဒ်တချို့ကို ကျွန်မနဲ့ မိတ်သဟာယဖွဲ့တယ်။ ကျမ်းစာပိုဒ်တွေထဲက တစ်ခုက အမှတ်ထင်ထင်ပါပဲ။ အနန္တတန်ခိုးရှင် ဘုရားသခင် ပြောသည်မှာ “လူတို့အတွင်း၌ ဘုရားသခင်လုပ်ဆောင်သည့် အလုပ်အဆင့်တိုင်းတွင် အပြင်ပန်းအားဖြင့် ထိုအမှုသည် လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ လူ့စီစဉ်မှုများမှ၊ သို့မဟုတ် လူတို့၏ နှောင့်ယှက်ခြင်းများမှ ဖြစ်ပေါ်လာသည့်အလား ထင်ရ၏။ သို့သော်လည်း နောက်ကွယ်တွင်မူ လုပ်ဆောင်မှု အဆင့်တိုင်း၊ ဖြစ်ပျက်မှုတိုင်းသည် ဘုရားသခင်ရှေ့မှာ စာတန်ပြုလုပ်သည့် အလောင်းအစားများဖြစ်ပြီး လူတို့အနေဖြင့် ဘုရားသခင်အတွက် သက်သေခံရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် အလောင်းအစား လုပ်နေခြင်းဖြစ်သည်။ ယောဘအပေါ်မှာ ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အတွင်းမှာ ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်မှာ အားလုံးက တိုက်ပွဲပင်။...ဘုရားသခင်နှင့် စာတန်တို့သည် ဝိညာဉ်ရေးရာ နယ်ပယ်ထဲ တိုက်ပွဲ ဆင်နွှဲနေစဉ်မှာ သင်က ဘုရားသခင်ကို မည်ကဲ့သို့ စိတ်ကျေနပ်မှု ပေးသင့်သနည်း။ သူ့အတွက် သင်၏ သက်သေခံခြင်းမှာ မည်ကဲ့သို့ ခိုင်မာစွာ ရပ်တည်သင့်သနည်း။ သင့်ထံ ဖြစ်ပျက်သည့် အရာတိုင်းက ကြီးမားသော စမ်းသပ်မှုဖြစ်ပြီး သက်သေခံဖို့အတွက် ဘုရားသခင်က သင့်ကို လိုအပ်သည့်အချိန် ဖြစ်သည်ဆိုသည်ကို သင်သိသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားသခင်ရဲ့ နှုတ်ကပတ်တော်တွေကို သေသေချာချာ တွေးတော ဆင်ခြင်ခြင်းက တဆင့် နေ့စဉ်ဖြစ်ပျက်နေတဲ့ ကိစ္စကြီးငယ် အရာအားလုံးဟာ ဘုရားသခင်ရဲ့ စီစဉ်ညွှန်ကြားခြင်းနဲ့ အစီအစဉ်ထဲမှာ ပါမှန်း ကျွန်မ သိနားလည်လာခဲ့တယ်။ ဒီ ကိစ္စတွေဟာ ဝိညာဉ်ရေးရာတိုက်ပွဲရဲ့ အပိုင်းကဏ္ဍတစ်ခုပါပဲ။ ပြီးတော့ ဘုရားသခင်က လူတွေကို သူ့တို့ရဲ့သက်သေခံချက်မှာ ခိုင်မာစွာ ရပ်တည်စေချင်ပါတယ်။ ဘုရားသခင်ကို ယုံကြည်ခြင်းနဲ့ ကိုယ့်တာဝန်တွေကိုထမ်းဆောင်ခြင်းမှာ ဘုရားသခင်က အသိအမှတ်ပြုတဲ့ လမ်းကြောင်းမှန်ကို ကျွန်မလျှောက်နေခဲ့ပါတယ်။ ဒါပေမဲ့ စာတန်က နေရာတကာမှာ နှောင့်ယှက်မှုတွေ ပိတ်ဆို့မှုတွေ လုပ်နေခဲ့ပါတယ်။ ကျွန်မယောကျ်ားက ဘုရားကို မယုံကြည်ဘဲ စာတန်ရဲ့ ဘက်တော်သားဖြစ်နေလို့ သူ့ကိုယ်ကျိုးပဲ သူကြည့်ခဲ့တယ်။ ကျွန်မတာဝန်တွေကို ထမ်းဆောင်နေတော့ မိသားစုကိစ္စတွေကို ဂရုမစိုက်နိုင်လို့ သူ့အကျိုးကို အမှုမဲ့အမှတ်မဲ့ ထိခိုက်လာတဲ့အခါ ကျွန်မယောကျ်ားက စိတ်တွေ ဆိုးလာပြီး ကျွန်မတာဝန်ကို ဟန့်တားနှောင့်ယှက်လာပါတယ်။ ကျွန်မတို့အိမ်ထောင်ရေး ပြိုကွဲမှာကို ကျွန်မကြောက်တော့ မိသားစုကို ဒီထက်ပိုပြီး လွယ်လွယ်ကူကူကြည့်ရှုစောင့်‌ရှောက်နိုင်ဖို့၊ ကျွန်မရဲ့ ခေါင်းဆောင်တာဝန်တွေကနေ နုတ်ထွက်ပြီး လွယ်လွယ်ကူကူ တာဝန်တွေကိုပဲ ပြောင်းလဲယူချင်ခဲ့တယ်။ ကျွန်မရဲ့ သက်သေခံချက်မှာ ခိုင်မာစွာ မရပ်တည်နိုင်ခဲ့ဘဲ စာတန်ရဲ့ လှည့်စားမှုအောက်မှာ ကျရောက်လုနီးနီးဖြစ်ခဲ့ရပါတယ်။ ကျွန်မရဲ့ တာဝန်တွေကနေ ဒီလိုဖယ်ခွာနေရတာကို ကျွန်မ ဆက်မလုပ်နိုင်ခဲ့ပါဘူး။ ဒီတော့ နုတ်ထွက်ဖို့ စိတ်ကူးကို ကျွန်မခေါင်းထဲက ထုတ်ခဲ့တယ်။

တစ်ရက်မှာ ကျွန်မ အိမ်ပြန်အရမ်းနောက်ကျတော့ “အော ညပြန်အိပ်ဖို့ ဟိုတယ် ကို မင်းပြန်လာပြီပေါ့၊ မင်းကြည့်ရတာ ဒီတစ်သက် ငါနဲ့ အတူတူတောင် ဆက်မနေချင်တော့ဘူး ထင်တယ်” လို့ ကျွန်မယောကျ်ားက စိတ်ဆိုးမာန်ဆိုး ဆူပူပြစ်တင်ပြန်ပါတယ်။ ကျွန်မယောကျ်ား ဒီလို ဖြစ်နေတာမြင်တော့ ဘုရားသခင်အပေါ် ကျွန်မရဲ့ သက်သေခံချက်မှာ ခိုင်မာစွာ ရပ်တည်နိုင်ဖို့၊ ယုံကြည်မှုနဲ့ ခွန်အားပေးသနားပါလို့ကျွန်မနှလုံသားထဲကနေ ဘုရားသခင်ဆီ တိုးတိုးတိတ်တိတ် ဆုတောင်းခဲ့တယ်။ ကျွန်မယောကျ်ား ဒေါသပေါက်ကွဲလို့အားရတော့မှ သူ့ကို ကျွန်မ ပြောလိုက်တယ်။ “ဒီမိသားစုအတွက် ကျွန်မ အနှစ်သုံးဆယ်ကျော်အနစ်နာခံပြီးခဲ့ပြီ။ ကျွန်မ လုပ်ဖော်ကိုင်ဖက်တွေကို ရှင် ကြည့်စမ်းပါဦး။ ပင်စင်ယူပြီးနောက်ပိုင်း မာကျောင် ကစားရင်ကစား၊ မကစားရင် ကလိုက်ခုန်လိုက် ခရီးသွားလိုက်နဲ့၊ သူတို့ဆို ဘယ်တော့မှ အိမ်ကပ်တယ်ရယ်လို့မရှိဘူး ပိုက်ဆံဆိုလည်း အမျိုးမျိုးသုံးနေတာပါပဲ။ အခု ကျွန်မက ဘုရားကို ယုံကြည်ပြီး မှန်ကန်တဲ့ လမ်းကြောင်းကို လျှောက်ရင်း ကိုယ့်အချိန်တချို့ကို ဆက်ကပ်ထားတယ်။ ဒါတောင်မှ ရှင်က ဒါကို ကန့်လန့်တိုက်ပြီး နေ့တိုင်း ရန်ရှာနေတာပဲ။ ရှင် ကျွန်မနဲ့ အတူတူ ဆက်မနေချင်တော့ဘူးဆိုလည်း မနက်ဖြန် ကွာရှင်းခွင့် သွားလျှောက်ကြတာပေါ့။ ရှင် အတူတူဆက်နေချင်တယ် ဆိုရင်တော့ ကျွန်မကို နှောင့်ယှက်နေတာတွေ ရပ်ပါတော့၊ ကျွန်မရွေးချယ်တာကို လုပ်ဖို့ ကျွန်မမှာ လွပ်လပ်ခွင့်ရှိတယ်” လို့ ကျွန်မ ပြောလိုက်တယ်။ သူ အဲဒီနေရာမှာပဲ အံ့အားသင့်ပြီး ရပ်နေခဲ့ပြီး ဘာမှ ထပ်မပြောတော့ဘူး။ နောက်နေ့မနက်မှာ ကျွန်မ သူ့ကိုမေးတယ်။ “ကဲ ဘယ်လိုလဲ။ ကျွန်မတို့ ဆက်ပေါင်းမှာလား မပေါင်းဘူးလား ကျွန်မကို ပြန်ဖြေပါဦး”လို့ ကျွန်မအဲလိုမေးတာ ကြားတော့ ကျွန်မယောကျ်ားက ကျွန်မနဖူးကို လက်ညှိုးနဲ့ထိုးပြီး၊ “ဪ၊ ငါတော့ မင်းနဲ့ပတ်သက်ပြီး ဘာလုပ်လို့လုပ်ရမှန်းတောင် မသိတော့ပါဘူး” လို့ ပြောတယ်။ အဲဒီအချိန်မှာ ကျွန်မ အရမ်းကို ပျော်ခဲ့တယ်။ အဲဒီနောက် ကျွန်မယောကျ်ား ညည်းညူတာတွေကို ကျွန်မ သိပ်အာရုံမထားတော့ဘူး။ တဖြည်းဖြည်းနဲ့ သူလည်း ညည်းညူတာတွေ အရင်ကထက် နည်းလာပါတယ်။

၂၀၂၂ ခုနှစ် မေလမှာ တရားဟောဆရာမအဖြစ် ကျွန်မရွေးချယ်ခံရပြီး အသင်းတော်အတော်များများရဲ့ အလုပ်ကို ကြီးကြပ်ဖို့အရွေးခံရပါတယ်။ ရာထူးတိုးခံရတာဟာ ပျော်စရာဖြစ်သင့်ခဲ့ပေမယ့်၊ ကျွန်မရင်ဘတ်ပေါ်မှာ ကျောက်တုံးကြီးတစ်ခုဖိထားသလို လေးလံနေခဲ့ပါတယ်။ ပြီးတော့ ကျွန်မတွေးမိတာက၊ “ပြီးခဲ့တဲ့နှစ်တွေအတွင်းမှာ ငါဟာ အသင်းတော်ခေါင်းဆောင် တစ်ယောက်ဖြစ်ခဲ့တယ် အသင်းတော်အလုပ်တွေနဲ့ မအားမလပ်ဖြစ်ခဲ့ပေမယ့် မနက်ပိုင်း ညနေပိုင်းတွေမှာ အိမ်မှုကိစ္စတွေလုပ်ဖို့ အချိန်ပေးနိုင်ခဲ့သေးတယ်။ အခု ငါ တရားဟောဆရာ ဖြစ်တော့မယ်။ အလုပ်များရုံသာမက တချို့အသင်းတော်တွေက အိမ်နဲ့အရမ်းဝေးတော့ ငါကို ထားသွားပြီး ငါ့ယောက်ျားနဲ့ ငါခွဲနေရတော့မယ်။ ဒါကို သူ ဘယ်လို ခွင့်လွှတ်နိုင်မှာပါလိမ့်။ ဒါဟာ ငါတို့အိမ်ထောင်ရေးကို စွန့်လွှတ်လိုက်ရဖို့ လုပ်နေသလို ဖြစ်မနေဘူးလား။ အိမ်ထောင်ရေးပြိုကွဲသွားရင် အနာဂတ်မှာ ငါ့လမ်းငါလျှောက်ရတော့မယ်ဆိုရင်၊ ငါ ဘယ်လိုရပ်တည်မလဲ။ ငါ အသက်ခြောက်ဆယ်ပြည့်ဖို့လည်း သိပ်မလိုတော့ဘူး။ အနာဂတ်မှာ ရောဂါတစ်ခုခုနဲ့ ငါ အိပ်ရာထဲလဲရင် ချက်ပြုတ်ကျွေးမွေးမယ့်၊ ရေခပ်တိုက်မယ့်လူတောင် ရှိမှာမဟုတ်ဘူး အဲဒီလိုမျိုး ငါ ဘယ်လို နေထိုင်နိုင်မလဲ။” အဲလိုတွေကျွန်မတွေးမိလေလေ ပိုပြီးဝမ်းနည်းလာလေလေ ဖြစ်ပြီး မျက်ရည်တွေက တားမရဆီးမရ ကျလာပါတော့တယ်။ ကျွန်မ ဘုရားသခင်ကို အရမ်းကို ကျေနပ်စေချင်ခဲ့ပါတယ်။ ဒါပေမဲ့ ကျွန်မအရင်က သိနားလည်ခဲ့တဲ့ အယူဝါဒနည်းနည်းလေးက ဘာထိရောက်မှုမှ မရှိခဲ့ပါဘူး။ ဘယ်လောက်ပဲ ကျွန်မကြိုးစားကြိုးစား လက်တွေ့လုပ်ဆောင်ကြည့်လို့မရဘဲ ဖြစ်နေခဲ့ပါတယ်။ နောက်ဆုံးမှာတော့၊ ကျွန်မရဲ့ ဝိညာဉ်ရင့်ကျက်မှုက အရမ်းနည်းပါးလွန်းပြီး၊ ကျွန်မမှာ သမ္မာတရားစစ်မှန်မှု မရှိပါဘူးဆိုတဲ့ အကြောင်းပြချက်တွေနဲ့ ဒီတာဝန်ကို ကျွန်မ ငြင်းပယ်ခဲ့တယ်။ အဲ့ဒီလို ငြင်းပြီး ရက်နည်းနည်းကြာတဲ့အတွင်းမှာ ကျွန်မ စိတ်တွေ အရမ်းရှုပ်ထွေးနေခဲ့ပြီး ဘုရားသခင်အပေါ် အကြွေးတင်နေတယ်လို့ လည်း ခံစားခဲ့ရတယ်။ “အသင်းတော်က ငါ့ကို နှစ်နဲ့ချီပြီး လေ့ကျင့်ပျိုးထောင်ခဲ့ပြီးပြီ၊ ငါလည်း တစ်လျှောက်လုံး အသင်းတော်ခေါင်းဆောင်တစ်ယောက် ဖြစ်ခဲ့ပြီးပြီ၊ ဘုရားသခင်ကို ကျိုးနွံနာခံခြင်းသမ္မာတရားကို ညီအစ်ကို မောင်နှမတွေနဲ့ ငါ မကြာခဏဆိုသလို မိတ်သဟာယ ဖွဲ့ပြီးပြီ၊ ဒါပေမဲ့ ငါ့ကို ဒီတာဝန် အတွက် လိုအပ်တဲ့အချိန်မှာ ငါ သူရဲဘောကြောင်ခဲ့ပြီး အိမ်ထောင်ရေးနဲ့ မိသားစုကို ရွေးခဲ့တယ်၊ ငါ စာတန်ရဲ့ ဟားတိုက်ခံရသူ ဖြစ်သွားပြီ ငါ့ကိုယ်ငါ ဘုရားသခင်နောက်ကိုလိုက်တဲ့သူလို့ ဘယ်လိုခေါ်နိုင်ပါတော့မလဲ ငါ တကယ်ကို အသုံးမကျဘူးပဲ” လို့ တွေးမိခဲ့တယ်။ ကျွန်မ အရေးတကြီးပဲ သမ္မာတရားကို ရှာဖွေပြီး ကျွန်မရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းချင်ခဲ့တယ်။ ပြီးတော့ ဘုရားသခင်ရဲ့ နှုတ်ကပတ်တော် ကျမ်းစာတစ်ပိုဒ်ကို ဖတ်တယ်။ “မည်သူသည် ငါ့အတွက် သူတို့ကိုယ်သူတို့ အမှန်တကယ် ပြည့်ဝစွာ အသုံးခံကာ သူတို့၏ အရာအားလုံးကို ငါ့အတွက် ဆက်ကပ်နိုင်သနည်း။ သင်တို့ အားလုံးသည် စိတ်မပါ့တပါဖြစ်နေကြပြီး သင်တို့၏ အတွေးများသည် တဝဲလည်လည် ဖြစ်ကာ အိမ်၊ အပြင်လောက၊ အစားအစာနှင့် အဝတ်အစားများအကြောင်း တွေးနေကြသည်။ သင်သည် ငါ့အရှေ့ ဤနေရာတွင် ရှိနေပြီး ငါ့အတွက် အမှုအရာများကို လုပ်ဆောင်နေသော်လည်း သင်၏ စိတ်နှလုံးအတွင်းထဲတွင်မူ သင်သည် အိမ်ရှိ သင်၏ ဇနီးသည်၊ သားသမီးများနှင့် မိဘများအကြောင်းကို တွေး၍နေသေးသည်။ ဤအရာအားလုံးသည် သင်၏ ဥစ္စာဖြစ်သလော။ ၎င်းတို့ကို ငါ၏ လက်ထဲသို့ သင်အဘယ်ကြောင့် မအပ်နှံသနည်း။ ငါ့ကို သင်အလုံအလောက် မယုံကြည်သလော။ ထိုသို့မဟုတ်လျှင် ငါသည် သင့်အတွက် မဆီလျော်သော စီစဉ်ပြင်ဆင်မှုများကို ပြုလိမ့်မည်ဟူ၍ သင်စိုးရိမ်သောကြောင့် ဖြစ်သလော။ သင်သည် သင်၏ဇာတိပကတိ မိသားစုကို အဘယ်ကြောင့် အမြဲတစေ စိုးရိမ်ပူပန်သနည်း။ သင်သည် သင်ချစ်ရသူများကို အမြဲအောက်မေ့နေသည်။ ငါသည် သင်၏ နှလုံးသားထဲတွင် ကျိန်းသေနေရာတစ်ခု ရှိသလော။ ငါ့ကို သင့်အထဲ၌ အုပ်စိုးမှုရှိရန်နှင့် သင်၏ ဖြစ်တည်ခြင်းအလုံးစုံထဲတွင် နေရာယူရန် ငါ့ကို ခွင့်ပြုသည့်အကြောင်း သင်ပြောဆဲဖြစ်သည်၊ ဤအရာအားလုံးမှာ လှည့်စားသော မုသားများပင် ဖြစ်သည်။ သင်တို့ထဲမှ မည်မျှသည် သင်တို့၏ စိတ်နှလုံးအကြွင်းမဲ့ဖြင့် အသင်းတော်ထံ ကတိခံကြသနည်း။ ထို့အပြင် သင်တို့ထဲမှ မည်သူသည် ကိုယ့်အတွက်ကိုယ် မတွေးဘဲ ယခုကာလ၏ နိုင်ငံတော်အတွက် ပြုမူလုပ်ဆောင်ကြသနည်း။ ဤအကြောင်းကို အလွန် သေချာစွာ စဉ်းစားလော့။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၅၉)) ဘုရားသခင်ရဲ့ နှုတ်ကပတ်တော်တွေကို သေသေချာချာ တွေးတောဆင်ခြင်ကြည့်ရင်း ဘုရားသခင်ကိုယ်တော်တိုင် ကျွန်မရှေ့တည့်တည့်မှာ တရားစီရင်နေသလိုမျိုးကို ကျွန်မ ခံစားခဲ့ရတယ်။ သူ ဖော်ထုတ်ခဲ့တာက ကျွန်မရဲ့ ပကတိအခြေအနေဖြစ်နေတယ်။ ကျွန်မ နေ့တိုင်း ကိစ္စတွေနဲ့ အတော်လေးအလုပ်များပြီး အသင်းတော်တာဝန်ကို ထမ်းဆောင်နေတဲ့ ပုံပေါ်ချင်ပေါ်နေမယ်၊ ဒါပေမဲ့ စိတ်ထဲမှာတော့ အမြဲတမ်း မိသားစုအကြောင်းပဲ စဉ်းစားနေတယ်။ တစ်ခါတလေ စုဝေးပွဲတစ်ခုခုနဲ့ အပြင်ကိုရောက်ရင် ကျွန်မယောက်ျား ထမင်းမှ စားရောစားပြီးရဲ့လား လို့ စိုးရိမ်နေတတ်တယ်။ ဆေးရုံမှာသူ့အမေကို ပြုစုစောင့်ရှောက်ရလို့ သူ ချုံးချုံးကျ ပင်ပန်းနေတာကို ကျွန်မ မြင်လိုက်ရတော့ သူ့ရဲ့ ဝန်ထုပ်တချို့ကို သက်သာရာရသွားအောင် ပိုလွယ်ကူတဲ့ တာဝန်ကိုပဲ ကျွန်မ လုပ်ချင်ခဲ့တယ်။ တာဝန်တွေနဲ့ ကျွန်မ အလုပ်များပြီး ယောက်ျားကို စိတ်ညစ်စေတဲ့အခါ ခေါင်းဆောင်တာဝန်တွေကနေ ကျွန်မ နုတ်ထွက်ချင်ခဲ့တယ်။ ခဲတစ်လုံးတည်းနဲ့ ငှက်နှစ်ကောင်ပစ်ဆိုသလို မိသားစုကို ကြည့်ရှုစောင့်ရှောက်ရင်း တာဝန်ကိုလည်း ထမ်းဆောင်လို့ရလေမလားလို့ ကျွန်မ အချည်းနှီး မျှော်လင့်မိတယ်။ ကျွန်မ လှေနံနှစ်ဖက်နင်းမိတဲ့ သူတစ်ယောက် ဖြစ်နေခဲ့တာ မဟုတ်ဘူးလား။ “ဘုရားသခင်သည် အရာအားလုံးအပေါ် အချုပ်အခြာအာဏာ ကိုင်စွဲထားသည်” ဆိုတဲ့ စကားလုံးတွေကို ကျွန်မ အော်ပြောရင်ပြောမိနေမယ်၊ လက်တွေ့မှာတော့ ဘုရားအပေါ် စစ်မှန်တဲ့ယုံကြည်မှု လုံးဝမရှိဘူး ဖြစ်နေတယ်။ ပြီးတော့ အရာအားလုံးကို ကိုယ်တော့်ရဲ့ လက်ထဲမှာ မအပ်နှံရဲဘူးဖြစ်နေတယ်။ အသင်းတော်က ကျွန်မကို တရားဟောဆရာအဖြစ် ရာထူးတိုးပေးတော့ အသင်းတော်ရဲ့ အလုပ်လိုအပ်ချက်တွေကို နည်းနည်း‌လေးမှ အလေးမထားမိခဲ့ဘဲ ယောက်ျားနဲ့ ခွဲနေတာက အိမ်ထောင်ရေးကို ပြိုကွဲစေပြီး မိသားစုမရှိတော့ပဲ ဖြစ်သွားတော့မှာလား လို့ စိုးရိမ်ပူပန်ရင်း ကျွန်မရဲ့ အိမ်ထောင်ရေးကိုပဲ စဉ်းစားနေမိခဲ့တယ်။ တကယ်တမ်းမှာတော့ အိမ်ထောင်ရေးတည်တံ့မှုဆိုတာမျိုးက ကျွန်မ ထိန်းချုပ်နိုင်တာ မဟုတ်ဘူး။ ကျွန်မ အိမ်ထောင်ရေးက ပြိုကွဲဖို့ အကြောင်းပါလာရင် ကျွန်မ နေ့တိုင်း အိမ်မှာရှိနေလည်း ပြိုကွဲမှာပါပဲ။ ကျွန်မမှာ သူငယ်ချင်းတစ်ယောက်ရှိခဲ့ဖူးတယ်။ သူက သူ့ယောက်ျား ဘယ်သွားသွား နောက်ကလိုက်နေတတ်ပြီး သူတို့ နှစ်ယောက်က တကယ့်ကို မခွဲမခွာရှိခဲ့ကြတယ်။ ဒါပေမဲ့လည်း သူ့မျက်စိရှေ့တင်ပဲ သူ့ယောက်ျားက တခြားမိန်းမ တစ်ယောက်နဲ့ ဇာတ်လမ်းတွေရှုပ်ခဲ့ပြီး နောက်ဆုံးတော့ သူတို့ ကွာရှင်းခဲ့ကြတယ်။ အလုပ်ကြောင့် ခွဲနေကြရပြီး တစ်နှစ်မှာ တစ်ကြိမ်နှစ်ကြိမ်လောက်သာ တွေ့ကြရတဲ့ တချို့တလေ ဇနီးမောင်နှံတွေလည်း ရှိပါတယ်၊ ဒါပေမဲ့ သူတို့ အိမ်ထောင်ရေးကြလည်း ရေရှည်တည်တံ့နေတာပါပဲ ဒါကို သိတော့ ကျွန်မရဲ့ အိမ်ထောင်ရေးကို ဘုရားဆီမှာပဲ အပ်နှံချင်ခဲ့တယ်။ ဘုရားရှေ့ကို လာပြီး ကျွန်မ ဆုတောင်းတယ်။ “ကျွန်မရဲ့ ဖောက်ပြန်ပျက်စီးမှုကို ထုတ်ဖော်ဖို့ ဒီအခြေအနေတွေကို စီမံလုပ်ဆောင်တဲ့အတွက် ဘုရားသခင်ကို ကျေးဇူးတင်ပါတယ်၊ သမ္မာတရားကို မချစ်မြတ်နိုးဘဲ ကျွန်မသဘာဝက အရမ်းကိုတစ်ကိုယ်ကောင်းဆန်တယ်ဆိုတာ ကျွန်မ သိပါပြီ၊ ကိုယ့်ဇာတိပကတိဆိုင်ရာအကျိုးတွေကိုပဲ ထည့်စဉ်းစားပြီး အိမ်ထောင်ရေး မြဲဖို့ပဲ ကျွန်မ လိုချင်နေခဲ့တယ်၊ ဘုရားသခင် ကျွန်မ ကိုယ်တော့်ကိုပဲ အားကိုးယုံကြည်ချင်ပြီးတော့ အိမ်ထောင်ရေးကို လက်လွှတ်လိုက်ချင်ပါပြီ၊ အိမ်ကနေထွက်ခွာပြီး တာဝန်ထမ်းဆောင်ဖို့ အနာဂတ်မှာ နောက်ထပ်အခွင့်အရေးများ ရှိခဲ့ရင် တာဝန်ကိုပဲ ရွေးချယ်ပြီး ကိုယ်တော့်ကို ကျွန်မ စိတ်ကျေနပ်စေချင်ပါတယ်” လို့ပေါ့။

လအနည်းငယ် ကြာပြီးနောက်မှာ တရားဟောဆရာအဖြစ် ကျွန်မ ထပ်မံ အရွေးချယ်ခံရပါတယ်။ အဲ့ဒီအချိန်မှာ ကျွန်မ အရမ်းစိတ်လှုပ်ရှားနေခဲ့ပြီး “အရင်က ငါ အမြဲတမ်း ဘုရားသခင်ကို နာကျင်စေပြီး စိတ်ပျက်စေခဲ့တယ်၊ ပြီးတော့ ငါ့တာဝန်မှာ ကိုယ်တော့်အပေါ် အများကြီး အကြွေးတင်နေခဲ့တယ်၊ ဒါပေမဲ့ ကိုယ်တော်က ငါ့ကို နောင်တရနိုင်ဖို့ အခွင့်အရေး ပေးတုန်းပဲ၊ ဒီတစ်ခါတော့ ငါ ဘုရားသခင် စိတ်ကျေနပ်စေရမယ်”လို့ တွေးမိခဲ့တယ်။ ဒါပေမဲ့ တာဝန်ထမ်းဆောင်ဖို့ အိမ်ကနေ ဘယ်လိုထွက်ခွာရမယ်ဆိုတာကို တွေးမိတဲ့အခါမှာ ကျွန်မစိတ်ထဲမှာ လွန်ဆွဲနေသလို ခံစားနေရတုန်းပဲ။ ဘုရားသခင်ဆီမှာ ဆုတောင်းလိုက်ပြီး အရင်က ကျွန်မဖတ်ဖူးတဲ့ ဘုရားသခင်ရဲ့ နှုတ်ကပတ်တော် အပိုဒ်တစ်ပိုဒ်ကို ကျွန်မ သတိရမိလိုက်တယ်။ “သမ္မာတရားအတွက် ခက်ခဲမှုကို သင်ခံစားရမည်၊ သမ္မာတရားထံ သင့်ကိုယ်သင် ပေးအပ်ရမည်၊ သမ္မာတရားအတွက် အရှက်တကွဲ ဖြစ်ခြင်းကို သင်ခံရမည်၊ ထို့နောက် သမ္မာတရားကို သင်ပိုမိုရရှိရန်အတွက် ပို၍ပင် ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ ငြိမ်းချမ်းသော မိသားစုဘဝ တစ်ခုအတွက် သမ္မာတရားကို သင်လက်မလွှတ်ရ၊ တဒင်္ဂပျော်ရွှင်မှု အတွက် သင့်ဘဝ၏ ဂုဏ်သိက္ခာနှင့် သမာဓိကို အဆုံးရှုံးမခံရ။ နှစ်သက်ဖွယ်ဖြစ်ကာ ကောင်းမွန်သောအရာအားလုံးကို သင် လေ့လာလိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျသည့်ဘဝကို သင်နေထိုင်ပြီး မည်သည့် ရည်မှန်းချက်ကိုမျှ သင် မလိုက်စားပါက၊ သင့်ဘဝကို သင် ဖြုန်းတီးသည် မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်ရွှင်မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် သမာဓိ သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိပညာ) ဘုရားသခင်ရဲ့ နှုတ်ကပတ်တော်က ကျွန်မကို ယုံကြည်မှုနဲ့ ခွန်အား ပေးပါတယ်။ ကျွန်မဘဝရဲ့ အစပိုင်းတစ်ဝက် လောက်က ကိစ္စတွေနဲ့ အလုပ်များပြီး ကျွန်မရဲ့ ဇာတိပကတိအတွက်ပဲ လုံးဝနေထိုင်ခဲ့တယ်။ မိသားစုပျော်ရွှင်မှုနဲ့ ဇာတိပကတိဆိုင်ရာငြိမ်းချမ်းမှုကိုပဲ ကျွန်မ လိုက်စားခဲ့တယ်။ အဲလို နေထိုင်တာဟာ ဘာတန်ဖိုး၊ ဘာအဓိပ္ပါယ်မှ လုံးဝ မရှိဘဲ နောက်ဆုံးမှာ နောင်တတွေအပြည့်နဲ့ ကျွန်မလက်ဗလာ သေသွားရမှာပါ။ ဘုရားသခင်က သူ့အိမ်တော်ဆီကို လာဖို့ ကျွန်မကိုရွေးချယ်ခဲ့ပြီး သမ္မာတရားနဲ့ ဘဝကို ရဖို့ အခွင့်အ‌ရေးပေးခဲ့တယ်။ ဒါပေမဲ့ အိမ်ထောင်ရေးတည်တံ့ဖို့ အတွက်နဲ့ ကျွန်မရဲ့ တာဝန်ကို ငြင်းပယ်ရင်း ဘုရားသခင်ရှေ့မှောက်မှာ ပြစ်မှားခြင်းကို ကျူးလွန်ပြီးတော့ ကိုယ်တော့်ကို ကျေးဇူးမသိတတ်ဘဲ ကျွန်မရဲ့ စိတ်နှလုံးအပြည့်အဝကို မပေးခဲ့ဘူး။ ဒီတစ်ခါမှာတော့ တရားဟောဆရာဖြစ်ဖို့ ဘုရားသခင်က ကျွန်မကို နောက်တစ်ကြိမ် အခွင့်အရေးပေးပါတယ်။ အိမ်ထောင်ရေး ပြိုကွဲမှာ စိုးရိမ်တာကြောင့်နဲ့တော့ တာဝန်ကို ကျွန်မ နောက်တစ်ခါ မငြင်းပယ်နိုင်ပါဘူး။ အဲလိုနေထိုင်ရတာ ဘာ တည်ကြည်မှု၊ ဂုဏ်သိက္ခာ ဘာတန်ဖိုးမှ မရှိပါဘူး။ ဘုရားသခင်နောက်ကိုလိုက်ဖို့ ကျွန်မရွေးချယ်ပြီးပြီမို့ ကိစ္စတွေကို ဘုရားသခင်ကိုပဲ စီစဉ်ညွှန်ကြားခွင့်ပြုရမှာပါ။ သမ္မာတရားကို ရရှိဖို့ဆို ဘာကိုမဆို စွန့်ပယ်ထိုက်ပါတယ်။ အိမ်ကနေ ထွက်ခွာပြီးနောက် ကျွန်မရဲ့ အိမ်ထောင်ရေး ပြတ်စဲသွားတယ်ဆိုရင်တောင် ဒီတစ်ခါတော့ ကျွန်မရဲ့ တာဝန်ကို ကောင်းကောင်းထမ်းဆောင်ပြီး ဘုရားသခင်အတွက် ရှင်သန်နေထိုင်မှာပဲ ဖြစ်ပါတယ်။

တာဝန်ထမ်းဆောင်ဖို့ အိမ်ကထွက်လာပြီးပြီးချင်း အတွင်းမှာ အားတဲ့အချိန်တိုင်းမှာ ကျွန်မယောက်ျားအကြောင်း တွေးနေမိတတ်ပြီး တာဝန်အပေါ်မှာကျွန်မ အပြည့်အဝ စိတ်နှစ်မထားခဲ့ပါဘူး။ အိမ်ထောင်ရေးကို ကျွန်မ တကယ်လက်မလွှတ်သေးဘူး ဆိုတာကို ကျွန်မသိခဲ့တယ်။ နောက်တော့ အိမ်ထောင်ရေးနဲ့ ပတ်သတ်တဲ့ သမ္မာတရားတွေကို ဘုရားသခင် မိတ်သဟာယဖွဲ့ထားတာကို ကျွန်မ တွေ့တော့ အဖိုးမဖြတ်နိုင်တဲ့ ရတနာကို တွေ့လိုက်ရသလိုပါပဲ။ ကျွန်မ အဲဒါကို ဂရုတစိုက်ဖတ်ခဲ့ပါတယ်။ အနန္တတန်ခိုးရှင် ဘုရားသခင် ပြောသည်မှာ “လူများစွာတို့သည် ၎င်းတို့ဘဝ၏ ပျော်ရွှင်မှုကို ၎င်းတို့၏ အိမ်ထောင်အပေါ်တွင် အမှီပြုထားကြသည်။ ပြီးလျှင် ပျော်ရွှင်မှုအား လိုက်စားရာတွင် ၎င်းတို့၏ ပန်းတိုင်သည် အိမ်ထောင်၏ ပျော်ရွှင်မှုနှင့် ပြည့်စုံမှုကို လိုက်စားခြင်းဖြစ်သည်။ ၎င်းတို့၏ အိမ်ထောင်သည် ပျော်ရွှင်သော အိမ်ထောင်ဖြစ်ပြီး ၎င်းတို့၏ လက်တွဲဖော်နှင့် အတူနေရသည်ကို ပျော်ရွှင်လျှင် ၎င်းတို့၌ ပျော်ရွှင်သောဘဝရှိမည်ဟူ၍ ၎င်းတို့ ယုံကြည်ကြသည်။ ထို့ကြောင့် ၎င်းတို့သည် ၎င်းတို့၏ အိမ်ထောင်ပျော်ရွှင်မှုကို မနားမနေ အားစိုက်ထုတ်ခြင်းမှတစ်ဆင့် စွမ်းဆောင်ရရှိရမည့် ဘဝတစ်သက်တာတာဝန်အဖြစ် မှတ်ယူကြသည်။...ဤသို့သောလူတို့၏ စိတ်နှလုံးတွင် အိမ်ထောင်ရေး သာယာပျော်ရွှင်မှုသည် အရာရာတိုင်းထက် ပို၍ အရေးကြီးသည်။ ယင်းမရှိလျှင် ၎င်းတို့သည် လုံးဝ ဝိညာဉ်ကင်းမဲ့နေသလို ခံစားရသည်။ ၎င်းတို့က ‘ချစ်ခြင်းမေတ္တာသည် သာယာပျော်ရွှင်သည့် အိမ်ထောင်အတွက် အရေးကြီးဆုံးအရာဖြစ်သည်။ ငါက ငါ့မိန်းမကို ချစ်ပြီး သူက ငါ့ကိုချစ်သာကြောင့်သာ ငါတို့တွင် သာယာပျော်ရွှင်သည့် အိမ်ထောင်ရှိပြီး ဤမျှထိ မြဲလာနိုင်ခြင်း ဖြစ်သည်။ ဘုရားသခင်အပေါ် ငါ၏ယုံကြည်မှုကြောင့်၊ ငါ့တာဝန်ကို ထမ်းဆောင်သောကြောင့် ဤချစ်ခြင်းမေတ္တာကိုဆုံးရှုံးပြီး ဤချစ်ခြင်းမေတ္တာကအဆုံးသတ်သွားလျှင် ငါ၏အိမ်ထောင်ရေးသာယာပျော်ရွှင်မှုက ပြီးဆုံးကာ ပျောက်ကွယ်သွားသည့် သဘော ဖြစ်သည် မဟုတ်လော။ ဤအိမ်ထောင်ရေး သာယာပျော်ရွှင်မှုကို ငါ နောက်တစ်ခါ ခံစားနိုင်မည် မဟုတ်တော့လေသလော။ အိမ်ထောင်ရေး သာယာပျော်ရွှင်မှုမရှိလျှင် ငါတို့တွင် မည်သည့်အရာ ဖြစ်မည်နည်း။ ငါ့မိန်းမ၏ ဘဝသည် ငါ၏ ချစ်ခြင်းမေတ္တာမရှိလျှင် မည်သို့ နေမည်နည်း။ ငါ့မိန်းမ၏ အချစ်ကို ငါဆုံးရှုံးရလျှင် ငါ ဘာဖြစ်မည်နည်း။ ဘုရားရှေ့တွင် ဖန်ဆင်းခံတစ်ယောက်၏ တာဝန်ကို ထမ်းဆောင်ခြင်း၊ လူ၏တာဝန်ကို ပြီးမြောက်ခြင်းက ဤဆုံးရှုံးမှုကို ဖာထေးပေးနိုင်သလော’ဟူ၍ ယုံကြည်ကြသည်။ ၎င်းတို့မသိ။ ၎င်းတို့တွင် အဖြေမရှိပေ။ ပြီးလျှင် ဤသမ္မာတရားရှုထောင့်ကို ၎င်းတို့ နားမလည်ပေ။ ထို့ကြောင့် ဘုရားအိမ်တော်က အိမ်ထောင်ပျော်ရွှင်မှုကို အခြားအရာအားလုံးထက် လိုက်စားသူတို့အား ဧဝံဂေလိဖြန့်ဝေပြီး မိမိတို့ တာဝန်ကို ထမ်းဆောင်ရန် မိမိတို့အိမ်မှထွက်ခွာပြီး ဝေးသောတစ်နေရာသို့ သွားဖို့အတွက် လိုအပ်သောအချိန်တွင် ၎င်းတို့သည် မကြာခဏ စိတ်ပျက်ကြသည်။ အကူအညီမဲ့သလို ခံစားရသည်။ ၎င်းတို့သည် မကြာခင်တွင် ၎င်းတို့၏ အိမ်ထောင်ရေးသာယာပျော်ရွှင်မှုကို ဆုံးရှုံးရနိုင်သည်ဆိုသည့် အချက်ကိုပင် စိတ်မအေးနိုင်ဖြစ်ကြသည်။ လူအချို့မှာ ၎င်းတို့၏ အိမ်ထောင်ရေးသာယာပျော်ရွှင်မှုကို ထိန်းသိမ်းရန်အတွက် ၎င်းတို့တာဝန်များကို စွန့်ပစ်ကြသည်၊ သို့မဟုတ် ထမ်းဆောင်ဖို့ ငြင်းဆန်ကြသည်။ အချို့မှာ ဘုရားအိမ်တော်၏ အရေးကြီးသော အစီအစဉ်များကိုပင် ငြင်းဆန်ကြသည်။ မိမိတို့၏ အိမ်ထောင်ပျော်ရွှင်မှုကို ထိန်းသိမ်းရန်အတွက် မိမိတို့ အိမ်ထောင်ဘက်၏ ခံစားချက်များကို သိဖို့ မကြာခဏ ကြိုးစားသူအချို့လည်းရှိသည်။ ၎င်းတို့၏ ယုံကြည်မှု၊ ၎င်းတို့ ခံယူခဲ့သော ဘုရားသခင်အား ယုံကြည်မှုလမ်းကြောင်း၊ ၎င်းတို့၏ တာဝန်အား ထမ်းဆောင်ခြင်းတို့နှင့်ပတ်သက်ပြီး ၎င်းတို့၏ အိမ်ထောင်ဘက်က အနည်းငယ် မကျေနပ်လျှင်၊ သို့မဟုတ် နှစ်သက်မှုမရှိလျှင်၊ သို့မဟုတ် စိတ်ကျေနပ်ခြင်းမရှိလျှင် ၎င်းတို့သည် ရုတ်ချည်းပင် လမ်းကြောင်းပြောင်းပြီး အလျှော့ပေးသည်။ ၎င်းတို့သည် ၎င်းတို့၏ အိမ်ထောင်ရေးသာယာပျော်ရွှင်မှုအား ထိန်းသိမ်းရန်အတွက် ၎င်းတို့၏ အိမ်ထောင်ဘက်အပေါ် မကြာခဏ အလျှော့ပေးမှုများ ပြုလုပ်သည်။ ၎င်းတို့ရှိနေသည်ဆိုသည်ကို ၎င်းတို့၏ အိမ်ထောင်ဘက်အား ပြရန်အတွက်၊ ၎င်းတို့၏ အိမ်ထောင်ဘက်အား တစ်ယောက်တည်းဖြစ်ကာ အထီးကျန်နေသည်ဟု မခံစားရစေရန်အတွက်၊ ၎င်းတို့၏ အိမ်ထောင်ဘက်အား ၎င်းတို့၏ ချစ်ခြင်းကို ခံစားရစေရန်အတွက် ၎င်းတို့တာဝန်ကို ထမ်းဆောင်ရန် အခွင့်အရေးအား စွန့်လွှတ်ရမည်၊ စုဝေးခြင်း၊ ဘုရားနှုတ်ကပတ်တော်အား ဖတ်ခြင်းနှင့် ဝိညာဉ်ရေးဝတ်ပြုခြင်းများ ပြုလုပ်ခြင်းအတွက် အချိန်ကို စွန့်လွှတ်ရမည်ဆိုလျှင်ပင် ၎င်းတို့၏ အိမ်ထောင်ဘက်ကို အလျှော့ပေးခြင်းများ လုပ်ဆောင်ကြသည်။ ၎င်းတို့သည် ၎င်းတို့အိမ်ထောင်ဘက်၏ ချစ်ခြင်းကို ဆုံးရှုံးခြင်း၊ သို့မဟုတ် မရှိခြင်းထက် ဤသို့သာ လုပ်ဆောင်ကြလိမ့်မည်။ ဤသည်မှာ အဘယ်ကြောင့်ဆိုသော် ၎င်းတို့၏ ယုံကြည်ခြင်းအတွက်၊ သို့မဟုတ် ၎င်းတို့ လျှောက်လှမ်းခဲ့သည့်ဘုရားသခင်အပေါ် ယုံကြည်ခြင်းလမ်းကြောင်းအတွက် ၎င်းတို့အိမ်ထောင်ဘက်၏ ချစ်ခြင်းကို စွန့်လွှတ်လျှင် ဤသည်မှာ ၎င်းတို့သည် ၎င်းတို့အိမ်ထောင်ရေး သာယာပျော်ရွှင်မှုကို စွန့်လွှတ်ခြင်းဖြစ်သည်၊ ထိုအိမ်ထောင်ရေးသာယာပျော်ရွှင်မှုကို ခံစားနိုင်တော့မည်မဟုတ်၊ ဤသို့ဆိုလျှင် ၎င်းတို့သည် အထီးကျန်သော၊ သနားစဖွယ်ဖြစ်သော၊ ကြေကွဲဝမ်းနည်းဖွယ်ဖြစ်သောသူတစ်ယောက်ဖြစ်လိမ့်မည်ဟူ၍ ခံစားရသောကြောင့်ဖြစ်သည်။ ကြေကွဲဝမ်းနည်းဖွယ်ဖြစ်သော၊ သနားစဖွယ်ဖြစ်သော သူတစ်ယောက်ဖြစ်ခြင်းဆိုသည်မှာ မည်သည့်အရာကို ဆိုလိုသနည်း။ ဤသည်မှာ အခြားလူတစ်ယောက်၏ ချစ်ခြင်း၊ သို့မဟုတ် မြတ်နိုးခြင်းကို မခံရသောသူတစ်ယောက်ကို ဆိုလိုသည်။ ဤလူတို့သည် အယူဝါဒအချို့နှင့် သူ၏ ကယ်တင်ခြင်းအမှုကို ဘုရားသခင် လုပ်ဆောင်ခြင်း၏ အရေးပါမှုကို နားလည်သော်လည်း၊ ဖန်ဆင်းခံအနေဖြင့် ဖန်ဆင်းခံတစ်ယောက်၏ တာဝန်ကို ထမ်းဆောင်သင့်သည်ဆိုသည်ကို ၎င်းတို့နားလည်သည်မှာ အမှန်ပင်ဖြစ်သော်လည်း၊ ၎င်းတို့၏ အိမ်ထောင်ဘက်အား ၎င်းတို့၏ ကိုယ်ပိုင်ပျော်ရွှင်မှုကို အပ်နှံကာ ၎င်းတို့၏ ကိုယ်ပိုင်ပျော်ရွှင်မှုကို ၎င်းတို့၏ အိမ်ထောင်ရေးသာယာပျော်ရွှင်မှုအပေါ်တွင် အမှီပြုစေသည်မှာ အမှန်ပင်ဖြစ်သောကြောင့် ၎င်းတို့ မည်သည့်အရာကို လုပ်ဆောင်သင့်သည်ဆိုသည်ကို နားလည်ပြီး သိကြသော်လည်း ၎င်းတို့၏ အိမ်ထောင်ရေး သာယာပျော်ရွှင်မှုအား လိုက်စားမှုကို လက်မလွှတ်နိုင်ကြသေးပေ။ ၎င်းတို့သည် အိမ်ထောင်ရေး သာယာပျော်ရွှင်မှုအား လိုက်စားခြင်းကို ဤဘဝသက်တမ်းတွင် ၎င်းတို့ လိုက်စားသင့်သည့် တာဝန်အဖြစ် မှားယွင်းစွာ မြင်ကြသည်။ ပြီးလျှင် အိမ်ထောင်ရေးသာယာပျော်ရွှင်မှုအား လိုက်စားခြင်းကို ဖန်ဆင်းခံတစ်ယောက်က လိုက်စားပြီး ပြီးမြောက်သင့်သည့် တာဝန်အဖြစ် မှားယွင်းစွာ ရှုမြင်ကြသည်။ ဤသည်မှာ အမှားတစ်ခုမဟုတ်လော။ (ဟုတ်သည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၁)) အိမ်ထောင်ရေးပျော်ရွှင်မှုနောက်ကို လိုက်တဲ့အခါ ဖြစ်တတ်တဲ့ လူသားရဲ့ အမူအကျင့်တချို့ကို ဘုရားသခင်က ဖော်ထုတ်ပါတယ်။ လူတွေဟာ လက်ထပ်ပြီးတဲ့နောက်မှာ ဇနီးမောင်နှံနှစ်ယောက်အကြား ချစ်ခင်တွယ်တာမှုခိုင်မြဲစေဖို့၊ ကိစ္စတွေကို ကိုယ့်အိမ်ထောင်ဖက် သဘောတွေ့အောင်နဲ့ စိတ်ကျေနပ်အောင် လုပ်ကြတယ်။ ဒါမှမဟုတ် အိမ်‌ထောင်‌ရေးပျော်ရွှင်မှုမြဲမြံဖို့ သူတို့ကိုသူတို့ အသုံးတော်ခံပြီး အနစ်နာခံတတ်ကြတယ်။ တချို့ဆို အိမ်ထောင်ရေးပျော်ရွှင်မှုရဖို့ ကြိုးပမ်းရတာကို သူတို့ရဲ့ အထူးတာဝန်တစ်ရပ်လို သဘောထားပြီး ပျော်ရွှင်တဲ့ အိမ်ထောင်‌ရေးအတွက်နဲ့ တာဝန်ကို ထမ်းဆောင်ဖို့ အခွင့်အရေးကို စွန့်လွှတ်တာကိုတောင် ပိုနှစ်သက်ကြတယ်။ ဘုရားသခင် ဖော်ထုတ်လိုက်တာ က ကျွန်မရဲ့ ပကတိအခြေအနေမှန်ပါပဲ၊ ကျွန်မတစ်ဘဝလုံး လိုက်စားနေတာကို တကယ့်ကို ပုံဖော်ပြနေတာပါပဲ။ လက်ထပ်ပြီးတဲ့နောက်မှာ ကျွန်မယောက်ျားဟာ မိသားစုကို အလေးပေးပြီး ကျွန်မကို တော်တော်လေး အလေးထားပါတယ်၊ အဲဒီတော့ ကျွန်မ အချစ်စစ်ကိုတွေ့ပြီ၊ ဒီလို အိမ်ထောင်ရေးကို ရတာဟာ ကောင်းကင်ဘုံရဲ့ ဆုကျေးဇူးလို့ ထင်ခဲ့တယ်။ အဲဒီတော့ အိမ်ထောင်ရေးပျော်ရွှင်မှုရဖို့ ကြိုးပမ်းတာကို ကျွန်မဘဝရဲ့ အထူးတာဝန်အဖြစ် ပြောင်းလဲပြီး ဘဝတစ်သက်တာ ပျော်ရွှင်မှုကို ကျွန်မယောက်ျားဆီမှာ အပ်နှံခဲ့တယ်။ ပျော်ရွှင်တဲ့အိမ်ထောင်‌ရေး တည်မြဲဖို့ ဇနီးတစ်ယောက်အနေနဲ့ ကျွန်မရဲ့ တာဝန်ဝတ္တရားတွေကို ကြိုးစားဖြည့်ဆည်းခဲ့တယ်။ ကျွန်မယောက်ျားအတွက် နေ့တိုင်း ထမင်းသုံးနပ်ကို မထပ်အောင် ချက်ပြုတ်ပြင်ဆင်ပေးပြီး သူ စိတ်ကျေနပ်အောင် အိမ်အလုပ်တွေကို နိုင်နိုင်နင်းနင်း လုပ်ခဲ့တယ်။ ခေါင်းဆောင်တစ်ယောက် ဖြစ်လာတော့ အသင်းတော်အလုပ်တွေနဲ့ အလုပ်ရှုပ်ပြီး မိသားစုအကြောင်း မစဉ်းစားနိုင်တော့ဘူး။ ကျွန်မယောက်ျားက ဒါကို တော်တော်လေးကို မနှစ်မြို့ခဲ့တာပါ။ ကျွန်မ အပြစ်မကင်းသလို ခံစားရပြီး ယောက်ျားအပေါ် အကြွေးတင်နေပြီး ဇနီးတစ်ယောက်ရဲ့ တာဝန်တွေကို ကျွန်မ မကျေပွန်ပါလား လို့ တွေးရင်း ကိုယ့်ကိုယ်ကိုယ် အပြစ်တင်မိခဲ့တယ်။ ကျွန်မယောက်ျားက အပြစ်ဖော်ဆုံးမပြီးနောက်မှာ ကျွန်မတို့ မိသားစု ပြိုကွဲတော့မှာကို ကျွန်မ စိုးရိမ်ခဲ့ပြီး ယောက်ျားနဲ့ ဆက်ဆံရေး မပျက်စီးရလေအောင် ကျွန်မရဲ့ တာဝန်ကို စွန့်လွှတ်ပြီး နုတ်ထွက်ချင်ခဲ့တယ်။ တရားဟောဆရာအဖြစ် ကျွန်မ အရွေးခံရတော့ ကိုယ့်အိမ်ထောင်ရေးနဲ့ ကိုယ့်မိသားစုအကြောင်းပဲ တွေးခဲ့တယ်။ ဘုရားသခင်ကို ကျေးဇူးမသိတတ်ရုံတင်မကဘူး အိမ်ထောင်ရေးပျော်ရွှင်မှုကို ပိုလိုလားရင်း ကိုယ့်တာဝန်ထမ်းဆောင်ရမဲ့ အခွင့်အရေးကိုပဲ လက်လွှတ်ချင်ခဲ့တယ်။ ခင်ပွန်းနဲ့ ဇနီးဟာ သေခြင်းက သူတို့ကို ခွဲခွာတဲ့အထိ တစ်ယောက်နဲ့တစ်ယောက် ချစ်ကြရမယ် ဆိုတဲ့ စာတန်က သွတ်သွင်းထားတဲ့ မှားယွင်းတဲ့ အတွေးတွေနဲ့ပဲ ကျွန်မ နေထိုင်နေခဲ့တယ်။ အိမ်ထောင်ရှင်ဇနီး‌မောင်နှံနှစ်ယောက်ဟာ အိမ်ထောင်သက် ငွေရတု တို့ စိန်ရတုတို့ နှစ်ပတ်လည်တွေလုပ်နိုင်ရင် လေးစားအားကျစရာပဲလို့ ယုံကြည်ပြီး အိမ်ထောင်‌ရေးပျော်ရွှင်မှု ရဖို့ကြိုးပမ်းတာဟာ ကောင်းတဲ့အရာ လို့ ကျွန်မ သ‌ဘောထားခဲ့တယ်။ ကျွန်မငယ်ငယ်တုန်းကဆို ကျွန်မရဲ့ မိဘတွေက တစ်ယောက်နဲ့တစ်ယောက် အရမ်းချစ်ကြပြီး အမြဲမကွဲအတူနေခဲ့ကြတယ်၊ အဲဒီတော့ ကျွန်မ အရွယ်ရောက်လာတဲ့အချိန်မှာ ပျော်ရွှင်တဲ့အိမ်ထောင်ရေးကို လိုချင်တောင့်တတယ်။ ကျွန်မ ဆန္ဒအတိုင်းဖြစ်လာတော့ အိမ်ထောင်ရေးပျော်ရွှင်မှုကို ကျွန်မဘဝရဲ့ လိုက်စားမှုလို့ သဘောထားရင်း သမ္မာတရားကို ရရှိခြင်းနဲ့ တာဝန်ကို ထမ်းဆောင်ခြင်းထက် ပိုအရေးကြီးတယ်လို့တောင် မြင်ပြီး အဲဒီအိမ်ထောင်ရေးကို မြတ်နိုးခဲ့တယ်။ အဲဒါက ကျွန်မကို ဘုရားသခင်ရဲ့ တောင်းဆိုချက်တွေနဲ့ လမ်းလွဲသွားစေခဲ့ပါတယ်။

နောက်ထပ် ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ပါတယ်။ “ဘုရားသခင်သည် သင့်အတွက် အိမ်ထောင်ကို စီမံခဲ့ပြီး သင့်အား လက်တွဲဖော်တစ်ယောက်ပေးခဲ့သည်။ သင်သည် အိမ်ထောင်ထဲသို့ ဝင်ရောက်သော်လည်း ဘုရားသခင်ရှေ့၌ သင်၏ ပင်ကိုလက္ခဏာနှင့် အဆင့်အတန်းက မပြောင်းလဲပေ။ သင်သည် သင်ဖြစ်နေဆဲဖြစ်သည်။ သင်သည် မိန်းမတစ်ယောက်ဖြစ်လျှင် ဘုရားရှေ့၌ သင်သည် မိန်းမတစ်ယောက်ဖြစ်နေဆဲ ဖြစ်သည်။ သင်သည် ယောက်ျားတစ်ယောက်ဖြစ်လျှင် သင်သည် ဘုရားရှေ့၌ ယောက်ျားတစ်ယောက် ဖြစ်ဆဲ ဖြစ်သည်။ သို့သော် သင်တို့နှစ်ဦးလုံးတွင် တူညီသည့်အရာတစ်ခုရှိသည်။ ယင်းမှာ သင်သည် ယောက်ျားဖြစ်စေ၊ မိန်းမဖြစ်စေ သင်တို့အားလုံးသည် ဖန်ဆင်းရှင်ရှေ့၌ ဖန်ဆင်းခံများဖြစ်ကြသည်။ အိမ်ထောင်၏ စည်းဘောင်အတွင်းတွင် သင်တို့သည် အချင်းချင်း သည်းခံပြီး ချစ်ကြသည်။ အချင်းချင်း ကူညီထောက်ပံ့ကြသည်။ ဤသည်မှာ သင်တို့၏ တာဝန်များကို ဖြည့်ဆည်းခြင်းဖြစ်သည်။ သို့ရာတွင် ဘုရားသခင်ရှေ့၌ သင်ဖြည့်ဆည်းသင့်သည့် တာဝန်များနှင့် သင်ပြီးမြောက်သင့်သည့် တာဝန်ကို သင်၏ လက်တွဲဖော်အပေါ် သင်ဖြည့်ဆည်းသင့်သည့် တာဝန်များနှင့် အစားထိုး၍မရပေ။ ထို့ကြောင့် သင်၏ လက်တွဲဖော်အပေါ် သင်၏တာဝန်များနှင့် ဘုရားရှေ့တွင် ဖန်ဆင်းခံတစ်ယောက် ထမ်းဆောင်သင့်သည့် တာဝန်ကြား၌ ဆန့်ကျင်ကွဲလွဲမှုရှိလျှင် သင်ရွေးချယ်သင့်သည့်အရာမှာ ဖန်ဆင်းခံတစ်ယောက်၏ တာဝန်ကို ထမ်းဆောင်ရန်နှင့် သင်၏ လက်တွဲဖော်အပေါ် သင်၏ တာဝန်များကို မဖြည့်ဆည်းရန်ဖြစ်သည်။ ဤသည်မှာ သင်ရွေးချယ်သင့်သည့် ဦးတည်ချက်နှင့် ရည်ရွယ်ချက်ဖြစ်သည်။ သင် ပြီးမြောက်သင့်သည့် တာဝန်လည်းဖြစ်သည်မှာ အမှန်ပင် ဖြစ်သည်။...မည်သို့ပင်ဖြစ်စေ အိမ်ထောင်၏ စည်းဘောင်အတွင်းတွင်ရှိသည့် အိမ်ထောင်ရေး သာယာပျော်ရွှင်မှုကို လိုက်စားသော၊ သို့မဟုတ် မည်သည့်စွန့်လွှတ်အနစ်နာခံမှုကိုမဆို ပြုလုပ်သော မည်သည့်လက်တွဲဖော်မဆို၏ လုပ်ရပ်များကို ဘုရားသခင်က အမှတ်ရမည်မဟုတ်ပေ။ သင်သည် သင်၏လက်တွဲဖော်အပေါ် သင်၏ တာဝန်၊ ဝတ္တရားများကို မည်မျှကောင်းမွန်စွာ၊ ပြည်စုံစွာဖြည့်ဆည်းပါစေ၊ သင့်လက်တွဲဖော်၏ မျှော်မှန်းချက်များကို သင်မည်မျှ ပြည့်မီအောင်လုပ်ဆောင်နိုင်ပါစေ၊ တစ်နည်းအားဖြင့် သင်၏ အိမ်ထောင်ရေး သာယာပျော်ရွှင်မှုကို မည်မျှကောင်းမွန်စွာ၊ မည်မျှပြည့်စုံစွာ ထိန်းသိမ်းပါစေ၊ သို့မဟုတ် ထိုအရာက မည်မျှအားကျဖွယ်ဖြစ်ပါစေ သင်သည် ဖန်ဆင်းခံတစ်ယောက်၏ တာဝန်ကို ဖြည့်ဆည်းပြီးဖြစ်သည်ဟု မဆိုလိုသကဲ့သို့ သင်သည် စံမီသော ဖန်ဆင်းခံတစ်ယောက်ဖြစ်သည်ဟုလည်း သက်သေမပြပေ။ သင်သည် ပြည့်စုံသော ဇနီး၊ သို့မဟုတ် ပြည့်စုံသော ခင်ပွန်းဖြစ်ကောင်းဖြစ်နိုင်သည်။ သို့သော် ယင်းသည် အိမ်ထောင်၏ စည်းဘောင်အတွင်းတွင် ကန့်သတ်ခံထားရသည်။ ဖန်ဆင်းရှင်က သူ၏ရှေ့တွင် ဖန်ဆင်းခံတစ်ယောက်၏ တာဝန်ကို သင်မည်သို့ ထမ်းဆောင်သည်၊ မည်သည့်လမ်းကြောင်းမျိုးကို သင်လိုက်လျှောက်သည်၊ ဘဝအပေါ် သင်၏ သဘောထားအမြင်ကမည်သည့်အရာဖြစ်သည်၊ ဘဝတွင် မည်သည့်အရာကို သင်လိုက်စားသည်၊ ဖန်ဆင်းခံတစ်ယောက်၏ တာဝန်ကို သင်မည်သို့ ပြီးမြောက်အောင်လုပ်ဆောင်သည်ဆိုသည်တို့အပေါ် အခြေခံပြီး သင်က မည်သို့သောသူမျိုးဖြစ်သည်ကို တိုင်းတာသည်။ ဘုရားသခင်သည် ဤအရာများဖြင့် ဘုရားသခင်က ဖန်ဆင်းခံတစ်ယောက်အနေဖြင့် သင် လိုက်လျှောက်သော လမ်းကြောင်းနှင့် သင်၏အနာဂတ် ခရီးပန်းတိုင်ကို တိုင်းတာသည်။ သင်သည် ဇနီး၊ သို့မဟုတ် ခင်ပွန်းတစ်ယောက်အဖြစ် သင်၏ တာဝန်၊ ဝတ္တရားများအား အဘယ်သို့ ဖြည့်ဆည်းသည်၊ သို့မဟုတ် သင်၏ လက်တွဲဖော်အပေါ် သင်၏ ချစ်ခြင်းသည် သူ့အား ကျေနပ်စေခြင်းရှိမရှိဆိုသည်တို့အပေါ် အခြေခံပြီး ဤအရာများကို သူ မတိုင်းတာပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၁)) လူတွေဟာ အရည်အချင်းပြည့်မီတဲ့ ဖန်ဆင်းခံတွေဖြစ်မဖြစ် ဘုရားက တရားစီရင်တဲ့အခါမှာ သူတို့လျှောက်တဲ့လမ်းကြောင်းနဲ့ ဖန်ဆင်းခံတွေအဖြစ် သူတို့ရဲ့ တာဝန်တွေကို ကောင်းကောင်း ထမ်းဆောင်ရဲ့လားလို့ ဘုရားက ကြည့်ပါတယ်။ သူတို့ရဲ့ မိသားစုတွေ သဟဇာတဖြစ်ပြီး ပျော်ရွှင်ရဲ့လားဆိုတာကို မကြည့်ပါဘူး။ ဘုရားအိမ်တော်ရဲ့ အလုပ်နဲ့ မိသားစုအကျိုးမှာ ပြဒါး တစ်လမ်း သံတစ်လမ်းဖြစ်ရင် ဖန်ဆင်းခံတွေအဖြစ် သူတို့ရဲ့ တာဝန်တွေကို ကောင်းကောင်းထမ်းဆောင်ရင်း ဘုရားသခင်ရဲ့ တာဝန်ပေးစေခိုင်းချက်ကို ပြီးမြောက်အောင်ဆောင်ရွက်ပြီး ဘုရားအိမ်တော်ရဲ့ အကျိုးတွေကို ဦးစားပေးသင့်ပါတယ်။ ဒါဟာဖန်ဆင်းခံတို့ရဲ့ ရှောင်လွှဲမရတဲ့တာဝန်ဝတ္တရားဖြစ်ပါတယ်။ အိမ်ထောင်‌ရေးပျော်ရွှင်မှုအတွက်နဲ့ ကိုယ့်ရဲ့တာဝန်ကို မထမ်းဆောင်ဘူးဆိုရင် ကိုယ့်ရဲ့ တာဝန်ဝတ္တရားကို ကောင်းကောင်း ဖြည့်ဆည်းဖို့ ပျက်ကွက်တာဖြစ်ပြီး လူရယ်လို့ အခေါ်ခံမထိုက်ပါဘူး။ အိမ်ထောင်ရေး‌ဘောင်အတွင်းမှာဆို ဇနီးတစ်ယောက်ရဲ့ တာဝန်ဝတ္တရားကို ကျွန်မ ဖြည့်ဆည်းသင့်တယ်၊ ဒါပေမဲ့ အဲဒါတွေထက် အရေးကြီးတာက ကျွန်မဟာ ဖန်ဆင်းခံတစ်ယောက်ဖြစ်ပြီး ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း ထမ်းဆောင်တာဟာ ကျွန်မဘဝရဲ့ အထူးတာဝန် အစစ်အမှန်ဖြစ်တယ်။ ဒီနှစ်ခုအကြား ကွဲလွဲမှုရှိလာရင် ဖန်ဆင်းခံတစ်ယောက်အနေနဲ့ ကိုယ့်တာဝန်ကို ထမ်းဆောင်ဖို့ပဲ ကျွန်မ ရွေးချယ်သင့်တယ်။ အခု ကျွန်မ နားလည်ပြီ။ အိမ်ထောင်ရေးပျော်ရွှင်မှုကို ရဖို့ကြိုးပမ်းခြင်းဟာ ကျွန်မကိုကယ်တင်ခြင်းရစေမှာမဟုတ်ဘဲ တကယ့်ဘဝအစစ်မှန်လည်း မဟုတ်ပါဘူး။ ဖန်ဆင်းခံတစ်ယောက်အနေနဲ့ ကျွန်မရဲ့ တာဝန်ကို ဦးစားပေးရပါမယ်။ မှန်ကန်တဲ့ ရွေးချယ်မှုကို လမ်းပြပေးခဲ့တဲ့အတွက် ဘုရားသခင်ကို ကျွန်မ အရမ်းကျေးဇူးတင်ပါတယ်။

ဘုရားသခင်ရဲ့ နှုတ်ကပတ်တော်တွေကို ကျွန်မဆက်ဖတ်ပါတယ်။ “အိမ်ထောင်ပျော်ရွှင်မှုကို လိုက်စားခြင်းအား သင်လက်လွှတ်ရန် တောင်းဆိုခြင်းသည် သင့်အား လုပ်ရိုးလုပ်စဉ်တစ်ခုဖြစ်သည့် အိမ်ထောင်ကို စွန့်လွှတ်ရန်၊ သို့မဟုတ် ကွာရှင်းရန် တောင်းဆိုခြင်းမဟုတ်ပေ။ ထိုအစား ဖန်ဆင်းခံအနေဖြင့် သင်၏ တာဝန်ကို ဖြည့်ဆည်းရန်၊ အိမ်ထောင်တွင် သင်ထမ်းဆောင်သင့်သည့် တာဝန်များကို ဖြည့်ဆည်းသည့် အကြောင်းပြချက်ဖြင့် သင်ထမ်းဆောင်သင့်သည့်တာဝန်ကို သင့်လျော်စွာ ထမ်းဆောင်ရန် တောင်းဆိုခြင်းဖြစ်သည်။ အိမ်ထောင်ပျော်ရွှင်မှုကို သင်လိုက်စားခြင်းသည် ဖန်ဆင်းခံတစ်ယောက်နှင့် သက်ဆိုင်သော တာဝန်အား သင်ထမ်းဆောင်ခြင်းကို ထိခိုက်လျှင်၊ နှောင့်ယှက်လျှင်၊ သို့မဟုတ် ဖျက်ဆီးခြင်းပင်ဖြစ်လျှင် အိမ်ထောင်ပျော်ရွှင်မှုအား သင်လိုက်စားခြင်းကိုသာမကဘဲ သင်၏ အိမ်ထောင်တစ်ခုလုံးကို စွန့်လွှတ်သင့်သည်မှာ အမှန်ပင်ဖြစ်သည်။ ဤပြဿနာအပေါ်တွင် မိတ်သဟာယဖွဲ့ခြင်း၏ နောက်ဆုံး ရည်ရွယ်ချက်နှင့် အဓိပ္ပာယ်မှာ အဘယ်နည်း။ ဤသည်မှာ အိမ်ထောင်ပျော်ရွှင်ခြင်းက သင်၏ ခြေလှမ်းများကို မဟန့်တားစေရန်၊ သင်၏ လက်ကို မချည်နှောင်စေရန်၊ သင့်မျက်လုံးများကို ကန်းအောင် မလုပ်ရန်၊ သင်၏ အမြင်ကို ပုံမပျက်စေရန်၊ သင်၏ စိတ်ကို နှောင့်ယှက်ပြီး နေရာမယူစေရန်ဖြစ်သည်။ အိမ်ထောင်ပျော်ရွှင်မှုအား လိုက်စားခြင်းက သင်၏ ဘဝလမ်းကြောင်းနှင့် သင်၏ ဘဝတွင် ပြည့်မနေစေရန်ဖြစ်သည်။ အိမ်ထောင်တွင် သင်ဖြည့်ဆည်းသင့်သော တာဝန်၊ ဝတ္တရားများကို မှန်ကန်စွာ ချဉ်းကပ်ပြီး သင် ဖြည့်ဆည်းသင့်သည့် တာဝန်၊ ဝတ္တရားများနှင့် သက်ဆိုင်သော မှန်ကန်သည့် ရွေးချယ်မှုများ ပြုလုပ်ရန် ဖြစ်သည်။ လက်တွေ့လုပ်ဆောင်ရန် ပို၍ ကောင်းသောနည်းလမ်းမှာ သင်၏တာဝန်၌ အချိန်နှင့် အားအင်ကို ပို၍ ဆက်ကပ်ရန်၊ သင်ထမ်းဆောင်သင့်သည့် တာဝန်ကို ထမ်းဆောင်ရန်၊ ဘုရားသခင်က သင့်အား အပ်နှံခဲ့သော တာဝန်ကို ပြီးမြောက်ရန်ဖြစ်သည်။ သင်သည် ဖန်ဆင်းခံတစ်ဦး ဖြစ်သည်ကိုလည်းကောင်း၊ ဤအချိန်အခိုက်အတန့်အထိ ဘဝတစ်လျှောက် သင့်အား ခေါ်ဆောင်ခဲ့သည်မှာ ဘုရားသခင် ဖြစ်သည်ကိုလည်းကောင်း၊ သင့်အား အိမ်ထောင်ကိုပေးခဲ့သည်မှာ၊ မိသားစုကို ပေးခဲ့သည်မှာ ဘုရားသခင် ဖြစ်သည်ကိုလည်းကောင်း၊ အိမ်ထောင်၏ စည်းဘောင်အတွင်းတွင် သင် ဖြည့်ဆည်းသင့်သည့်တာဝန်များအား သင့်ကို ပေးအပ်သည်မှာ ဘုရားသခင် ဖြစ်သည်ကိုလည်းကောင်း၊ အိမ်ထောင်ကို ရွေးချယ်ခဲ့သည်မှာ သင်မဟုတ်သည်ကိုလည်းကောင်း မည်သည့်အခါမျှ သင် မမေ့ရပေ။ သင်သည် ရုတ်တရက်ကြီးအိမ်ထောင်ကျခြင်းမဟုတ်ကြောင်း၊ သို့မဟုတ် သင်၏ ကိုယ်ပိုင်အရည်အချင်းများနှင့် အင်အားများကို အားကိုးခြင်းအားဖြင့် သင်၏ အိမ်ထောင်ပျော်ရွှင်မှုကို ထိန်းသိမ်းနိုင်ခြင်းမဟုတ်ကြောင်းကိုလည်း မည်သည့်အခါမျှ မမေ့ရပေ။ ယခု ဤအရာကို ငါရှင်းလင်းစွာ ရှင်းပြပြီးဖြစ်သလော။ (ရှင်းပြပြီး ဖြစ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၀)) အိမ်ထောင်ရေးပျော်ရွှင်မှု ရဖို့ကြိုးပမ်းတာကို လက်လွှတ်ရမယ်လို့ ဘုရားသခင်က တောင်းဆိုတာဟာ လုပ်ရိုးလုပ်စဉ်အတိုင်း ကွာရှင်းခိုင်းနေတာမဟုတ်ပါဘူး။ အိမ်ထောင်ရေးဝတ္တရားတွေကို ဖြည့်ဆည်းခြင်းဆိုတဲ့ အကြောင်းပြချက်အောက်မှာ ဖန်ဆင်းခံတွေအဖြစ်နဲ့ ကျွန်မတို့ရဲ့ တာဝန်တွေကို ကောင်းကောင်း ထမ်းဆောင်ဖို့ကိုပဲ ပြောတာပါ။ တာဝန်တွေ ထမ်းဆောင်မှုကို အိမ်ထောင်ရေးက ထိခိုက်တာ ဒါမှမဟုတ် တားဆီးနှောင့်ယှက်တာတွေ ဖြစ်လာရင်တော့ အိမ်ထောင်ရေးကို လက်လွှတ်သင့်ပါတယ်။ ကျွန်မအတွက် လက်တွေ့လုပ်ဆောင်ဖို့ ရှင်းလင်းတဲ့ လမ်းကြောင်းကို ဘုရားသခင်က ညွှန်ပြခဲ့ပါတယ်။ အရင်တုန်းကဆို ဘဝရဲ့ အချိန်တစ်ဝက်လောက် အပတ်တကုတ်အားထုတ်မှုနဲ့ အိမ်ထောင်ရေးပျော်ရွှင်မှုကို ရဖို့ကြိုးပမ်းခဲ့တယ်။ ဘုရားသခင်ကို စတင်ယုံကြည်သက်ဝင်ပြီး ကျွန်မတာဝန်တွေကို ထမ်းဆောင်ပြီးနောက်ပိုင်းမှာတောင် ဒီ ကြိုးပမ်းမှုထဲမှာ နစ်မြုပ်နေပြီး ရုန်းမထွက်နိုင်ခဲ့ပါဘူး။ အိမ်ထောင်ရေးတည်မြဲအောင် ထိန်းသိမ်းဖို့အတွက် သမ္မာတရားရရှိဖို့ အခွင့်အရေးတွေ လက်လွှတ်ခဲ့ရပြီး ကျွန်မရဲ့ တာဝန်ကိုတောင် ငြင်းပယ်ခဲ့တယ်။ ကျွန်မဆုံးရှုံးခဲ့တဲ့အချိန်တွေကို ပြန်ရတော့မှာ မဟုတ်ပါဘူး။ အခု ကျွန်မအသက်က ၆၀ နီးပါး ရှိပြီ။ အကန့်အသတ်ပဲရှိတဲ့ ကျန်နေသေးတဲ့ ကျွန်မရဲ့အချိန်ကို တာဝန်ထမ်းဆောင်ဖို့ ကျွန်မ အသုံးပြုချင်တယ်။ အနာဂတ်မှာ ကျွန်မရဲ့အိမ်ထောင်ရေး ဘယ်လိုဖြစ်လာမလဲဆိုတာကိုတော့ ကျွန်မမှာ ဆုံးဖြတ်ခွင့်မရှိပါဘူး။ အားလုံးကို ဘုရားသခင်ဆီ လက်လွှဲရမှာဖြစ်ပြီး ဘုရားသခင်ရဲ့ အချုပ်အခြာအာဏာနဲ့ အစီအစဉ်ကို ကျွန်မ ကျိုးနွံနာခံရမှာ ဖြစ်ပါတယ်။ အဲဒီနောက်ပိုင်း ကျွန်မမှာ ရှိတဲ့အရာအားလုံးကို တာဝန်ထမ်းဆောင်ခြင်းမှာပဲ မြှုပ်နှံလိုက်တယ်။ ကျွန်မ ပြဿနာတွေ တွေ့ရင် အဲဒါတွေ ဖြေရှင်းဖို့ ကျွန်မနဲ့တွဲဖက်လုပ်ဖူးတဲ့ ညီအစ်မတွေနဲ့ မိတ်သဟာယဖွဲ့လိုက်တယ်။ အခက်အခဲတွေနဲ့ ကြုံတွေ့ရရင် အထက်ခေါင်းဆောင်တွေဆီက လမ်းညွှန်မှုကို ရှာတယ်။ တဖြည်းဖြည်းနဲ့ ကျွန်မအလုပ်မှာ ရလဒ်ကောင်းတချို့ ရရှိခဲ့တယ်။ မနက်ခင်းတွေနဲ့ ညနေခင်းတွေကို ဝိညာဉ်ရေးရာဆပ်ကပ်ခြင်းအတွက် ကျွန်မ အသုံးပြုတယ်။ မမှန်ကန်တဲ့ အခြေအနေ ကြုံရတဲ့အခါ အဲဒါကို ဖြေရှင်းဖို့ ကျွန်မ ချက်ချင်းပဲ သမ္မာတရားကို ရှာဖွေတယ်။ ကျွန်မ မသိလိုက်ခင်မှာပဲ ကျွန်မ သမ္မာတရားအချို့နဲ့ ပြင်ဆင်ပြီးနေပါပြီ။ အိမ်မှာနေနေတဲ့ အချိန်ကဆို နေ့အချိန်မှာ အသင်းတော်အလုပ်နဲ့၊ မနက်ခင်းနဲ့ ညနေခင်းတွေမှာ မိသားစု ကိစ္စတွေနဲ့ အလုပ်များနေခဲ့ပြီး ဝိညာဉ်ရေးရာဆက်ကပ်ဖို့ အချိန်တောင်မှ အကန့်အသတ်နဲ့ပါ။ ဒါပေမဲ့ နောက်ဆုံးမှာတော့ တာဝန်ထမ်းဆောင် ဖို့ အိမ်ကနေထွက်ခဲ့တာရဲ့ အရေးပါမှုကို ကျွန်မ အခု ကြုံတွေ့နေရပါပြီ။ ပြီးတော့ သမ္မာတရားရရှိဖို့နဲ့ ကိုယ့်ကိုယ်ကိုယ် သမ္မာတရားနဲ့ ပြင်ဆင်ဖို့ အချိန်တွေ ပိုရခဲ့ပါတယ်။ အခုတော့ ကျွန်မ နားလည်ပြီ။ အိမ်ထောင်ရေးပျော်ရွှင်မှုရဖို့ ကြိုးပမ်းတာဟာ ကျွန်မရဲ့ အထူးတာဝန်မဟုတ်ဘဲ ကယ်တင်ခြင်းရရှိဖို့ ကျွန်မကို ထောက်ကူပေးမှာ မဟုတ်ပါဘူး။ ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း ထမ်းဆောင်ခြင်းကို လိုက်စားမှသာ ကျွန်မဘဝကို အစစ်အမှန်နေထိုင်ခြင်းပဲ ဖြစ်မှာပါ။


၈၂။ ဖြုတ်ချခံရပြီးနောက် နောင်တရခြင်း

ကျိုးကျင်း၊ တရုတ်နိုင်ငံ

၂၀၂၀ခုနှစ်၊ နိုဝင်ဘာလတုန်းက အသင်းတော်ခေါင်းဆောင်အနေနဲ့ ကျွန်မ တာဝန်ထမ်းဆောင်နေပြီးတော့ အသစ်ရွေးကောက်ခံရတဲ့ ညီအစ်မဝမ်ချန်နဲ့ တွဲလုပ်ခဲ့ပါတယ်။ အဲဒီအချိန်တုန်းက အသင်းတော်က စီစီပီရဲ့ ဖမ်းဆီးမှုတွေကို ရင်ဆိုင်နေရတယ်၊ ညီအစ်ကိုမောင်နှမတချို့ ဖမ်းခံထားရပြီးတော့ ကိုင်တွယ်ဖို့လိုတဲ့ နောက်ဆက်တွဲအလုပ် ရှိခဲ့တယ်။ ဒီကိစ္စကြောင့်ပဲ ကျွန်မ နေ့တိုင်း အရမ်းအလုပ်များခဲ့တယ်။ ကျွန်မမှာ အလုပ်လုပ်နိုင်စွမ်းက သိပ်မရှိသလို ကျန်းမာရေးကလည်း သိပ်မကောင်းတော့၊ တော်တော်လေး ဖိအားများတယ်လို့ ခံစားရတယ်။ တွေးမိတာက “ငါ့အလုပ်လုပ်နှုန်းနဲ့ နေ့တိုင်း ပြီးအောင်လုပ်ရမဲ့ ဒီအလုပ်တာဝန်တွေနဲ့ဆိုရင် ဒါတွေအားလုံးက အချိန်နဲ့ အားအင် ဘယ်လောက်လိုမှာလဲ။ ငါ့ခန္ဓာကိုယ်ကလည်း အားနည်းနေတာ၊ ဒီပုံစံအတိုင်း ရေရှည် ဆက်လုပ်နိုင်ပါ့မလား” လို့ပေါ့။ ဒီလိုတွေးပြီးတော့ ကိုယ့်တာဝန်တွေကို ကျွန်မ ဝတ်ကျေတမ်းကျေ စလုပ်လာတယ်၊ ပြီးတော့ ကျွန်မ ဂရုစိုက်သင့်တဲ့ အလုပ်တာဝန်တွေအပေါ်မှာ သိပ်အားမစိုက်တော့ဘူး။ ကျွန်မက အဓိကအားဖြင့် ဧဝံဂေလိအလုပ်နဲ့ ရေလောင်းတဲ့အလုပ်အတွက် တာဝန်ယူရတယ်။ အဲဒီအချိန်တုန်းက ဧဝံဂေလိအမှုဆောင်တွေနဲ့ ရေလောင်းသူတွေကို ကျွန်မတို့ ပျိုးထောင်ပေးဖို့ လိုနေခဲ့တာ။ ဒီအလုပ်ကို အရေးတကြီး အကောင်အထည်ဖော်ဖို့ လိုမှန်း ကျွန်မ သိပေမဲ့ သင့်တော်တဲ့ အမှုဆောင်ကို ရှာဖို့လိုပြီး၊ သူတို့ကို ထိထိရောက်ရောက် မိတ်သဟာယဖွဲ့ပြီး လေ့ကျင့်ပေးဖို့ ဘယ်လိုလုပ်ရမလဲဆိုတာကိုပါ စဉ်းစားရတာတွေက အားထုတ်မှုနဲ့ အင်အားတွေ အများကြီးလိုတာကြောင့် အသေးစိတ်ကို ကျွန်မ မလိုက်တော့ဘဲ ဧဝံဂေလိနဲ့ ရေလောင်းတဲ့ သင်းထောက်တွေကိုပဲ ကိုင်တွယ်ခိုင်းလိုက်တယ်။ တစ်ခါတော့ အလုပ်အစီရင်ခံတဲ့အခါ လမ်းလွဲတာတွေ၊ ပြဿနာတွေတချို့ကို ကျွန်မ သတိထားမိတယ်။ အလုပ်မနှောင့်နှေးစေဖို့အတွက် အမြန် မိတ်သဟာယဖွဲ့ပြီး ဖြေရှင်းရမယ်ဆိုတာ ကျွန်မ သိတယ်။ ဒါပေမဲ့ ပြဿနာတစ်ခုစီအတွက် လက်တွေ့လုပ်ဆောင်ခြင်း စည်းမျဉ်းတွေနဲ့ ဖြေရှင်းနည်းတွေကို ရှာတာက အချိန်နဲ့အားထုတ်မှု အများကြီးလိုမယ်လို့ တွေးမိတဲ့အခါ ကျွန်မ စိတ်ဖိစီးပြီး ရင်မဆိုင်ချင်ခဲ့ဘူး။ အဲဒီအစား လုပ်ဖို့ ပိုလွယ်တဲ့ အလုပ်တာဝန်တွေကိုပဲ ရွေးလုပ်လိုက်တယ်။ နောက်ပိုင်းမှာ ဝမ်ချန်က ဒီပြဿနာတွေကို သတိပြုမိပြီး သူ့ဘက်ကစပြီး မိတ်သဟာယဖွဲ့ ဖြေရှင်းပေးခဲ့ပြီး နှောင့်နှေးတာတွေ တားဆီးခဲ့တယ်။ လူတွေကို ရှင်းလင်းပစ်ဖို့အတွက် အချက်အလက်တချို့ကို ကျွန်မ စစ်ဆေးပေးဖို့ လိုအပ်တဲ့ သန့်စင်ခြင်း အလုပ်လည်း ရှိပေမဲ့ ကျွန်မက ဒုက္ခမခံချင်တော့ ရတဲ့အခါတိုင်း အချိန်ဆွဲခဲ့တယ်။ တစ်ခါတလေ အချက်အလက်တွေ များနေတဲ့အခါ ကျွန်မက အင်အားသိပ်မစိုက်ချင်ဘူး၊ သေချာပြန်မစစ်ချင်ဘူး။ တစ်ခါဆို ရှင်းလင်းပစ်ဖို့ စံသတ်မှတ်ချက်နဲ့ မကိုက်ညီတဲ့ လူတစ်ယောက်ကိုတောင် ကျွန်မ ရှင်းလင်းပစ်လုနီးပါး ဖြစ်ခဲ့တယ်။ အလုပ်တစ်ခုတည်းရှိတဲ့ တာဝန်တွေကို ထမ်းဆောင်နေတဲ့ ညီအစ်ကိုမောင်နှမတွေက အလုပ်မများတာ၊ အပင်ပန်းမခံရတာကို မြင်တဲ့အခါ ကျွန်မ အားကျမိတယ်။ ခေါင်းဆောင်ဖြစ်ရတာ အရမ်းပင်ပန်းပြီး အလုပ်ရှုပ်လွန်းတယ်၊ ကျွန်မ လုံးဝ ခြေကုန်လက်ပန်းကျသွားရင် ဘယ်လိုလုပ်မလဲလို့ တွေးမိတယ်။ အထူးသဖြင့် အခက်အခဲတွေ တိုးလာတဲ့အခါ ကျွန်မ ပိုသည်းမခံနိုင်ဖြစ်ပြီး ဒီအလုပ်တာဝန်တွေကနေ ထွက်ပြေးချင်ခဲ့တယ်။ ဖြုတ်ချခံရတဲ့သူတွေက အိမ်မှာ ဝတ်ပြုဆုတောင်းတာတွေ လုပ်နိုင်တာကို တွေ့တော့ ကျွန်မလည်း ဘယ်တော့ အိမ်မှာ အနားယူနိုင်မလဲလို့ တွေးမိတယ်။ အဲဒါဆိုရင် ဒီကိစ္စတွေအကြောင်း တွေးစရာ မလိုတော့ဘူး၊ ဒီဒုက္ခကို ခံစရာ မလိုတော့ဘူးလို့ တွေးမိတယ်။ ဒါပေမဲ့ နောက်တော့ အသင်းတော်အလုပ်အတွက် တာဝန်ယူရတာ ကျွန်မတို့နှစ်ယောက်တည်း ရှိတယ်ဆိုတာ၊ ဝမ်ချန်ကလည်း ရွေးကောက်ခံရကာစပဲ ရှိသေးတယ်ဆိုတာနဲ့၊ လုပ်ဖို့လိုတဲ့ အလုပ်အရမ်းများတယ်ဆိုတာတွေကို တွေးမိတယ်။ ကိုယ့်တာဝန်တွေကို မလုပ်တော့ဘူးလို့ ပြောလိုက်ရင် အဲဒါက ကျွန်မမှာ အသိစိတ်မရှိတာကို ပြရာရောက်မှာပေါ့။ ဒါကို တွေးမိတော့ ကျွန်မ နည်းနည်း အပြစ်ရှိသလို ခံစားရတယ်။ ဒါပေမဲ့ အလုပ်ဖိအား များလာတဲ့အခါ ကျွန်မက ကိုယ့်ဇာတိပကတိကို အနိုင်မယူနိုင်သေးသလို၊ ကိုယ့်တာဝန်တွေကို မလုပ်ချင်ဖြစ်မိတုန်းပဲ။ ညီအစ်မတစ်ယောက်က ကျွန်မ တာဝန်မှာ အရမ်း မတက်မကြွဖြစ်နေတာကို တွေ့တော့ ကျွန်မမှာ ဝန်တာထားတဲ့စိတ်မရှိဘဲ ဇာတိပကတိကို ငဲ့ကွက်နေတယ်လို့ ထောက်ပြတယ်။ ကိုယ့်တာဝန်ကို ဒီလိုသဘောမထားသင့်ဘူးလို့ တွေးမိပြီး ကျွန်မ နည်းနည်း စိတ်မကောင်းဖြစ်ရတယ်၊ ဒါပေမဲ့ နောက်ပိုင်းကျတော့ မသိလိုက်ဘာသာ ဇာတိပကတိထဲမှာပဲ အသက်ရှင်နေမိတုန်းပဲ။ ဒီတာဝန်က အရမ်းနာကျင်စရာကောင်းပြီး ပင်ပန်းတယ်လို့ ခံစားရတယ်။

နောက်ပိုင်းမှာ ညီအစ်မတစ်ယောက်က ကျွန်မကို တိုင်ကြားလိုက်တယ်၊ အထက်ခေါင်းဆောင်ပိုင်းက အခြေအနေကို စစ်ဆေးအတည်ပြုပြီးတဲ့နောက် ကျွန်မရဲ့ တစ်လျှောက်လုံး အပြုအမူအပေါ် မူတည်ပြီး တာဝန်ကနေ ဖြုတ်ချလိုက်တယ်။ ခေါင်းဆောင်က ကျွန်မကို ဘုရားနှုတ်ကပတ်တော်တစ်ပိုဒ် ဖတ်ပြခဲ့တယ်။ “လူတို့၏ ဘုရားသခင်ကို ယုံကြည်မှုတွင် ၎င်းတို့သည် မိမိတို့၏ နှလုံးသားများကို သူ့အား မပေးပါက၊ ၎င်းတို့၏ နှလုံးသားများသည် သူနှင့်အတူ မရှိသကဲ့သို့ သူ၏ ဝန်ထုပ်ဝန်ပိုးကို မိမိတို့ ကိုယ်တိုင်၏ ဝန်ထုပ်ဝန်ပိုးကဲ့သို့ ၎င်းတို့ သဘောမထားပါက သူတို့လုပ်သမျှတိုင်းသည် ဘုရားသခင်ကို လိမ်လည်လှည့်စားသော လုပ်ရပ်၊ ဘာသာရေးသမားများ၏ လုပ်ရပ်စစ်စစ်ဖြစ်ပြီး ဘုရားသခင်၏ ချီးမွမ်းမှုကို ရမည် မဟုတ်ပေ။ ဘုရားသခင်သည် ဤသို့သောသူမျိုးထံမှ မည်သည့်အရာကိုမျှ မရရှိနိုင်ပေ။ ထိုသူသည် ဘုရားသခင်၏အလုပ်အတွက် အဖြည့်ခံတစ်ဦးအဖြစ်သာ အစေခံနိုင်သည်။ ဤလူတို့သည် ဘုရားသခင်၏ အိမ်တော်တွင် အဆင်တန်ဆာများကဲ့သို့ဖြစ်သည်။ ၎င်းတို့သည် လူအရေအတွက် များရန် အစားထိုးပေးသောသူများ သလိုပြီး အမှိုက်များဖြစ်သည်။ ဘုရားသခင်က ၎င်းတို့ကို အသုံးမချပေ။ သန့်ရှင်းသော ဝိညာဉ်တော်က ၎င်းတို့၌ အလုပ်လုပ်ဖို့ ဖြစ်နိုင်စရာအကြောင်း မရှိရုံမကဘဲ ၎င်းတို့ကို စုံလင်စေခြင်းတွင်လည်း အကျိုးမရှိပေ။ ဤလူအမျိုးအစားသည် လမ်းလျှောက်နေသော အလောင်းကောင်သဖွယ်ဖြစ်သည်။ ၎င်းတို့၏ မည်သည့်အပိုင်းကိုမျှ သန့်ရှင်းသောဝိညာဉ်တော်က အသုံးမပြုနိုင်ပေ။ ၎င်းတို့သည် စာတန်၏ အုပ်စိုးခြင်းနှင့် နက်ရှိုင်းစွာ ဖျက်ဆီးခြင်းတို့ကို လုံးလုံးလျားလျား ခံထားရပြီးဖြစ်သည်။ ဘုရားသခင်သည် ဤလူတို့ကို ဖယ်ရှားရှင်းလင်းလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် ပုံမှန်ဆက်ဆံရေးတစ်ခုတည်ဆောက်ရန် အလွန်အရေးကြီး၏) “အဖြည့်ခံ”၊ “အဆင်တန်ဆာ” နဲ့ “အမှိုက်” ဆိုတဲ့ အသုံးအနှုန်းတွေကို သုံးပြီး ဘုရားသခင် ဖော်ထုတ်ထားတာကို မြင်တော့ ကျွန်မ တကယ်ကို ထိခိုက်နာကျင်ပြီး စိတ်ဆင်းရဲရတယ်။ ခေါင်းဆောင်ဖြစ်လာကတည်းက ကျွန်မက ကိုယ့်တာဝန်တွေကို စိတ်နှလုံးထဲကနေ လက်မခံခဲ့ဘူး။ ဇာတိပကတိကိုပဲ အမြဲ အလေးထားပြီးတော့ တိကျတဲ့ အလုပ်တာဝန်တွေအများကြီးကို လျစ်လျူရှုထားခဲ့တယ်။ ကျွန်မက အပြုသဘောဆောင်တဲ့ အကျိုးသက်ရောက်မှု လုံးဝမရှိတဲ့ အမည်ခံ ခေါင်းဆောင်တစ်ယောက်ပဲ ဖြစ်ခဲ့တယ်။ တကယ့်အလုပ်မှာ မပါဝင်တဲ့ အယောင်ဆောင် ခေါင်းဆောင်တစ်ယောက်၊ အမှိုက်တစ်ခု ဖြစ်မှန်း ကျွန်မ မြင်လာတယ်။ ကျွန်မက တာဝန်တွေကို လက်ခံခဲ့ပေမဲ့ တာဝန်မဲ့ခဲ့တယ်။ ဒုက္ခဆင်းရဲနဲ့ ပင်ပန်းနွမ်းနယ်မှုတွေအကြောင်း အမြဲ ညည်းညူပြီးတော့ အပင်ပန်းခံချင်စိတ်မရှိဘူး။ အလုပ်တွေ များလာတဲ့အခါမှာလည်း ကျွန်မက အတိုက်အခံလုပ်ချင်စိတ် ဖြစ်ခဲ့တယ်။ ကျွန်မရဲ့ တာဝန်တွေကို မဖြည့်ဆည်းခဲ့သလို ကိုယ့်တာဝန်တွေကိုလည်း ကောင်းကောင်း မထမ်းဆောင်ခဲ့ဘူး။ ဒါက အလုပ်ကို နှောင့်နှေးစေခဲ့တယ်။ ကိုယ့်တာဝန်အပေါ် ကျွန်မရဲ့ ဆက်ဆံပုံက ဘုရားသခင်ကို သစ္စာဖောက်တာ၊ ဘုရားသခင်ကို ဆန့်ကျင်နေတာပဲ။ ဖြုတ်ချခံရတဲ့သူတွေကိုတောင် ကျွန်မ အားကျခဲ့တယ်။ ငါသာ ဖြုတ်ချခံရရင် ဒီလောက် အလုပ်များစရာ လိုမှာမဟုတ်ဘူးလို့ တွေးမိတယ်။ အခုတော့ ကျွန်မ ဆန္ဒပြည့်သွားပြီ、 အခု ဖြုတ်ချခံလိုက်ရပြီဆိုတော့ ကျွန်မ အိမ်မှာနေပြီး ဇာတိပကတိ ဒုက္ခမခံရတော့ဘူးပေါ့။ ဒါပေမဲ့ ကျွန်မစိတ်နှလုံးက အမှောင်ကျနေတယ်။ ဘုရားသခင်က ကျွန်မကို ဘေးဖယ်ထားပြီး ကျွန်မကို စွန့်ပစ်တော့မယ်လို့ ခံစားရတဲ့အပြင် ကျွန်မ အရမ်းကို စိတ်မသက်မသာခံစားရတယ်။ အဲဒီအချိန်မှာ ကျွန်မ စပြီး ကြောက်လာပြီး ဘုရားသခင်ဆီ ပြန်လှည့်ပြန်ချင်စိတ် ဖြစ်မိတယ်။

နောက်ပိုင်းမှာ ကျွန်မရဲ့ ပြဿနာတွေကို ဖြေရှင်းဖို့ စားသောက်ရမဲ့ ဆီလျော်တဲ့ ဘုရားနှုတ်ကပတ်တော်တွေကို ရှာဖွေရင်းနဲ့ ကျွန်မကို အရမ်း တို့ထိတဲ့ ဘုရားနှုတ်ကပတ်တော် နှစ်ပိုဒ်ကို တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် တာဝန်ယူစိတ် အမှန်တကယ် ရှိလျှင် ယင်းမှာ သင်သည် အသိစိတ်နှင့် ဆင်ခြင်တုံတရား ရှိကြောင်း ပြလေသည်။ တာဝန်က မည်မျှကြီးသည်၊ ငယ်သည်ဖြစ်စေ၊ မည်သူက သင့်အား ထိုတာဝန်ကို ချပေးသည်ဖြစ်စေ၊ ဘုရားအိမ်တော်က သင့်ကို အပ်နှံသည်ဖြစ်စေ၊ အသင်းတော်ခေါင်းဆောင်၊ သို့မဟုတ် အမှုဆောင်တစ်ယောက်က သင့်ကို တာဝန်ချပေးသည်ဖြစ်စေ သင်၏ သဘောထားက ‘ငါ့ကို ဒီတာဝန် ချပေးတဲ့အတွက် အဲဒါဟာ ဘုရားရဲ့ ချီးမြှောက်ခြင်း၊ ကျေးဇူးတော်ပဲ။ သမ္မာတရားစည်းမျဉ်းတွေနဲ့အညီ ကောင်းကောင်းလုပ်သင့်တယ်။ ငါက သာမန်အစွမ်းအစ ရှိပေမဲ့ ဒီတာဝန်ကို ယူပြီး ကောင်းကောင်းလုပ်ဖို့ အစွမ်းကုန်လုပ်ချင်စိတ်ရှိတယ်။ ငါလုပ်တာ မကောင်းရင် တာဝန်ခံသင့်တယ်။ ငါလုပ်တာကောင်းရင် ဒါဟာ ငါ့အတွက် နာမည်ကောင်း ရဖို့ မဟုတ်ဘူး။ ဒါ ငါလုပ်သင့်တဲ့အရာပဲ’ ဟူ၍ ဖြစ်သင့်သည်။ မိမိတာဝန်အပေါ် သဘောထားသည့်ပုံစံသည် စည်းမျဉ်းနှင့်ဆိုင်သည်ဟု အဘယ်ကြောင့် ငါဆိုသနည်း။ သင်သည် အမှန်တကယ်ပင် တာဝန်သိစိတ်ရှိပြီး တာဝန်သိတတ်သောသူဖြစ်လျှင် အသင်းတော်အလုပ်ကို တာဝန်ယူနိုင်မည်ဖြစ်ပြီး သင်ထမ်းဆောင်သင့်သည့် တာဝန်ကို ထမ်းဆောင်နိုင်လိမ့်မည်။ သင်၏တာဝန်ကို ပေါ့ပေါ့တန်တန် မှတ်ယူပါက ဘုရားသခင်ကို ယုံကြည်မှုအပေါ် သင်၏ အမြင်သည် မမှန်ကန်ပေ။ ဘုရားသခင်နှင့် သင်၏တာဝန်အပေါ် သင်၏ သဘောထားတွင် ပြဿနာရှိပေသည်။ သင်၏တာဝန်ကို ထမ်းဆောင်ခြင်းအပေါ် သင်၏အမြင်မှာ ဝတ်ကျေတမ်းကျေ လုပ်ဆောင်ရန်နှင့် အိုးနင်းခွက်နင်းဖြင့်ပင် ပြီးမြောက်သွားရန်သာ ဖြစ်ပြီး ယင်းသည် သင်လုပ်ဆောင်လိုသည့်အရာဖြစ်သည်ဖြစ်စေ၊ မဖြစ်သည်ဖြစ်စေ၊ သင် ကျွမ်းကျင်သည့်အရာဖြစ်သည်ဖြစ်စေ၊ မဖြစ်သည်ဖြစ်စေ၊ သင်သည် တော်စွလျော်စွ ကြုံရာကျပန်းလုပ်သည့် သဘောထားဖြင့် အမြဲချဉ်းကပ်သည်။ ထို့ကြောင့် သင်သည် ခေါင်းဆောင် သို့မဟုတ် အမှုဆောင်တစ်ဦးဖြစ်ရန် မသင့်တော်ဘဲ အသင်းတော်အလုပ်ကို လုပ်ဆောင်ရန် မထိုက်တန်ပေ။ ထို့အပြင် အလွန် တဲ့တိုးပြောရလျှင် သင်တို့ကဲ့သို့ လူများသည် အသုံးမကျသူများ၊ မည်သည့်အရာကိုမျှ စွမ်းဆောင်ရရှိခြင်း မရှိဖို့ သေချာပြီး အသုံးမကျသော လူများသာ ဖြစ်ကြသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) “ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်လက်တွေ့ကျသည့် အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြပေ။ ၎င်းတို့သည် ကိုယ်စိတ်ချမ်းသာမှုတွင် မွေ့လျော်ခံစားရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မထိုက်တန်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားနှုတ်ကပတ်တော်တွေက လူနှစ်မျိုးအကြောင်းနဲ့ သူတို့တာဝန်တွေအပေါ်ထားတဲ့ မတူညီတဲ့ သဘောထားတွေကို ဖော်ပြထားတယ်။ တစ်မျိုးက သူတို့ရဲ့ အစွမ်းအစကို အလေးမထားဘူး။ သူ့ရဲ့ စိတ်နေစိတ်ထားကို အရင်ပြင်ပြီး သူတို့ တာဝန်တွေကို စိတ်နှလုံးထဲ ထည့်ထားကြတယ်။ ပြီးတော့ ဘုရားသခင်ရဲ့ သတ်မှတ်ချက်တွေအတိုင်း ပူးပေါင်းဆောင်ရွက်ပြီး သူတို့တာဝန်တွေကို ထမ်းဆောင်ဖို့ အကောင်းဆုံး လုပ်ကြတယ်။ ဒါက လူ့သဘာဝနဲ့ ဆင်ခြင်တုံတရားရှိတဲ့ လူတစ်ယောက်ပဲ။ နောက်တစ်မျိုးကတော့ ရုပ်ပိုင်းဆိုင်ရာ သက်သောင့်သက်သာရှိမှုကို မွေ့လျော်ခံစားဖို့ပဲ သိတယ်။ သူတို့က ဘာဒုက္ခမှ မခံချင်ကြဘူး။ အလုပ်များလာတဲ့အခါ၊ ပင်ပန်းလာတဲ့အခါ သူတို့က ထွက်ပြေးပြီး ခိုကပ်ချင်ကြတယ်။ ဒီလိုလူတွေက အစွမ်းအစရှိရင်တောင်မှ သူတို့တာဝန်တွေကို ကောင်းကောင်း မလုပ်နိုင်ကြသေးဘူး။ ဒီပုဂ္ဂိုလ်တွေမှာ ကိုယ်ကျင့်စရိုက် ပြဿနာတွေ ရှိတယ်၊ ဘာမှ လုပ်နိုင်စွမ်း မရှိဘူး၊ အမှိုက်တွေပဲ ဖြစ်တယ်။ ပြီးတော့ သူတို့ဟာ နောက်ဆုံးမှာ ဘုရားသခင်ရဲ့ ဖော်ထုတ်ပြီး ဖယ်ရှားရှင်းလင်းတာ ခံရလိမ့်မယ်။ ဒါနဲ့ ကိုယ့်အပြုအမူကို ယှဉ်ကြည့်လိုက်တော့ ကျွန်မက ဘုရားသခင် ဖော်ထုတ်ထားတဲ့ ပျင်းတဲ့လူတွေထဲက တစ်ယောက်ဖြစ်ပြီး အမှိုက်ဖြစ်မှန်း မြင်ခဲ့ရတယ်။ ခေါင်းဆောင်ဖြစ်လာကတည်းက အလုပ်ဖိအားများလာပြီး အားထုတ်မှုနဲ့ စွန့်လွှတ်စတေးဖို့ လိုအပ်လာတဲ့အခါ ကျွန်မ သည်းမခံနိုင်ဖြစ်လာတယ်၊ ညည်းညူပြီး ကိုယ့်ခန္ဓာကိုယ် ခြေကုန်လက်ပန်းကျမှာကို စိုးရိမ်ခဲ့တယ်။ ကိုယ့်တာဝန်တွေအပေါ် ဝတ်ကျေတမ်းကျေ သဘောထားကို လက်ခံကျင့်သုံးပြီး တတ်နိုင်သမျှ အချိန်ဆွဲခဲ့တယ်။ ကျွန်မ အဓိက တာဝန်ယူရတဲ့ ဧဝံဂေလိအလုပ်နဲ့ ရေလောင်းတဲ့အလုပ်အတွက် ဝန်တာထားတဲ့စိတ်、 ဒါမှမဟုတ် တာဝန်သိစိတ် လုံးဝ မရှိခဲ့သလို ဧဝံဂေလိအမှုဆောင်တွေနဲ့ ရေလောင်းသူတွေကို ပျိုးထောင်တဲ့အလုပ်ကိုလည်း လိုက်မလုပ်ခဲ့ဘူး၊ အကောင်အထည် မဖော်ခဲ့ဘူး။ ဒါက ဧဝံဂေလိအလုပ်ရဲ့ တိုးတက်မှုကို နှောင့်နှေးစေခဲ့တယ်။ အလုပ်အစီရင်ခံတဲ့အခါ ကျွန်မတွေ့ရတဲ့ ပြဿနာတွေကို မိတ်သဟာယဖွဲ့ပြီး ဖြေရှင်းဖို့အတွက် လက်တွေ့လုပ်ဆောင်ခြင်း စည်းမျဉ်းတွေကို ရှာဖွေဖို့ ကျွန်မ ဒုက္ခအဖြစ်မခံနိုင်ခဲ့ဘူး။ အသင်းတော်ရဲ့ သန့်စင်ခြင်းအလုပ်မှာ ပူးပေါင်းဆောင်ရွက်တဲ့အခါမှာလည်း ကျွန်မ တာဝန်မသိတတ်ခဲ့ဘဲ ဇာတိပကတိကို အလေးထားခဲ့တယ်။ လူတွေကို ရှင်းလင်းပစ်ဖို့အတွက် အချက်အလက်တွေကို သေချာ မစစ်ဆေးခဲ့တဲ့အတွက် မရှင်းလင်းပစ်သင့်တဲ့ လူတစ်ယောက်ကို ကျွန်မ ရှင်းလင်းပစ်လုနီးပါး ဖြစ်ခဲ့တယ်။ တာဝန်တွေမှာ ကျွန်မရဲ့ တစ်လျှောက်လုံး အပြုအမူအပေါ် မူတည်ပြီး ကြည့်ရင် ကျွန်မဟာ ကိုယ်ကျင့်စရိုက် ပြဿနာရှိတယ်လို့ ဘုရားသခင် ဖော်ထုတ်ထားတဲ့ လူစားမျိုးပါပဲ။ ဘုရားသခင်ရဲ့ ရည်ရွယ်ချက်တွေကို ကျွန်မ အလေးမထားခဲ့ဘူး၊ အသင်းတော်ရဲ့ အကျိုးစီးပွားတွေကို မထိန်းသိမ်းခဲ့ဘူး။ ပြီးတော့ ကျွန်မက လက်တွေ့အလုပ်မှာ မပါဝင်တဲ့ အယောင်ဆောင် ခေါင်းဆောင်တစ်ယောက် ဖြစ်ခဲ့တယ်။ ကိုယ့်တာဝန်တွေ ဘယ်လောက် အလုပ်များပါစေ၊ အလုပ်က ဘယ်လောက် အရေးကြီးပါစေ ကျွန်မက ကိုယ့်ဇာတိပကတိကိုပဲ ဖြည့်ဆည်းချင်ခဲ့တယ်။ ပုံမှန်ထက် အလုပ်နည်းနည်း ပိုများရင် ကျွန်မ ညည်းညူပြီး မကျေမနပ် ပြောဆိုတယ်။ ကိုယ့်တာဝန်တွေကို ခေါင်းရှောင်ဖို့အတွက် ကျန်းမာရေး မကောင်းတာကို အကြောင်းပြချက်အဖြစ် သုံးလေ့ရှိတယ်။ နောက်ဆုံးတော့ ကျွန်မက ကိုယ့်တာဝန်တွေကို တစ်ခုမှ မဖြည့်ဆည်းခဲ့ဘဲ အလုပ်ကို နှောင့်နှေးစေခဲ့တယ်။ အလုပ်လုပ်ပေးဖို့ ကျွန်မရဲ့ ကြိုးပမ်းအားထုတ်မှုတွေကတောင် စံနှုန်းမမီခဲ့ပါဘူး။ ကျွန်မ ကျန်းမာရေး သိပ်မကောင်းပေမဲ့ ဆိုးရွားတဲ့ ရောဂါတစ်ခုမှ မရှိခဲ့ဘူး။ ကိုယ့်တာဝန်မှာ စိတ်ထည့်ထားမယ်ဆိုရင် ကျွန်မ လုပ်နိုင်ပါတယ်။ အရင် ကိုယ့်တာဝန်တွေမှာ စိတ်သဘောထား မှန်ကန်ခဲ့တုန်းက ခက်ခဲတဲ့ အခြေအနေတွေမှာ ပူးပေါင်းဆောင်ရွက်ဖို့ ဘုရားသခင်ကို ကျွန်မ မှီခိုနိုင်ခဲ့တယ်၊ အလုပ်ထဲက ပြဿနာတချို့ကို ဖြေရှင်းနိုင်ပြီး ပြဿနာတွေကို တိတိကျကျ အကဲဖြတ်နိုင်ခဲ့တယ်။ ဒါပေမဲ့ နောက်ပိုင်းမှာ ဇာတိပကတိကို အလေးထားတဲ့ အခြေအနေမှာ ကျွန်မ အသက်ရှင်ခဲ့တယ်၊ အားထုတ်ဖို့နဲ့ အနစ်နာခံဖို့ လိုအပ်တဲ့ အလုပ်တာဝန်တွေနဲ့ ကြုံရတဲ့အခါ ကျွန်မ ရှောင်လွှဲချင်ခဲ့တယ်။ ကျွန်မ လုပ်ရမဲ့ အလုပ်တာဝန်တွေကို မလုပ်ဆောင်ခဲ့ဘူး၊ တဖြည်းဖြည်းနဲ့ ကျွန်မရဲ့ ဝိညာဉ်က ပိုပိုပြီး ထုံထိုင်းလာတယ်။ ပြဿနာတွေကို မဖော်ထုတ်နိုင်ရုံမက အလုပ်ကိုလည်း နှောင့်နှေးစေခဲ့တယ်။ ဘုရားသခင်က ညီအစ်ကိုမောင်နှမတွေကို အသုံးပြုပြီး ကျွန်မကို တိုင်ကြားစေခဲ့တယ်၊ နောက်ဆုံးမှာ ကျွန်မ ဖြုတ်ချခံလိုက်ရတယ်။ ဒါက ဘုရားသခင်ရဲ့ ဖြောင့်မတ်ခြင်းကို ထုတ်ဖော်ပြသလိုက်တာပဲ။ ကျွန်မရဲ့ တည်ကြည်မှုနဲ့ သိက္ခာကို လုံးဝ ဆုံးရှုံးခဲ့ရပြီ။ လူတွေက ကျွန်မကို မနှစ်သက်ကြဘူး၊ ဘုရားသခင်က ကျွန်မကို မျက်နှာသာမပေးဘူး။ ကျွန်မ လုပ်နိုင်စွမ်းရှိတဲ့ တာဝန်တွေကိုတောင် မလုပ်နိုင်ခဲ့ဘူး။ ကျွန်မက တကယ်ကို အမှိုက်သရိုက်နဲ့ မယုံကြည်ရတဲ့ လူတစ်ယောက် ဖြစ်ခဲ့တယ်။

အဲဒီနောက် ကျွန်မ ဆက်ပြီး ရှာဖွေခဲ့တယ်။ “ငါ ဘာလို့ အမြဲတမ်း သက်သောင့်သက်သာရှိတာကို မွေ့လျော်ပြီး ကိုယ့်တာဝန်တွေကို ကောင်းကောင်း မလုပ်နိုင်ရတာလဲ။ ကိုယ့်ဇာတိပကတိကို အလွန်အကျွံ အလေးထားနေရင် ဘာအကျိုးဆက်တွေ ဖြစ်လာမလဲ” လို့ ကိုယ့်ကိုယ်ကိုယ် မေးခဲ့တယ်။ တစ်နေ့မှာ ဒီပြဿနာရဲ့ အရင်းအမြစ်ကို ရှာတွေ့ဖို့ ကူညီပေးတဲ့ ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်ဆိုသည်မှာ အဘယ်နည်း။ ယင်းကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက၊ သူတို့က ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက်တာများ ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ ထိုသို့လုပ်ဆောင်ခြင်းသည် မိမိတို့ကိုယ်တိုင်အတွက်သာ ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ ဆိုးယုတ်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤဆိုးယုတ်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအချက် ဖြစ်လာနှင့်ပြီးဖြစ်သည်။ နှစ်ထောင်ချီကြာသည်အထိ ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) “ဇာတိပကတိကို သင်က ကျေနပ်မှုပေးလေလေ ၎င်းက ပိုပြီးလွတ်လွတ်လပ်လပ် ပြုမူလေဖြစ်သည်။ ဇာတိပကတိကို ဤတစ်ကြိမ် သင်ကျေနပ်စေခဲ့လျှင် နောက်တစ်ကြိမ်ရောက်သောအခါ ၎င်းက ပိုပြီးတောင်းဆိုလိမ့်မည်။ ဤကဲ့သို့ဆက်ပြီး ဖြစ်နေသည်နှင့်အမျှ လူတို့သည် ဇာတိပကတိကို ပို၍ပင်ချစ်ခင်လာကြလိမ့်မည်။ ဇာတိပကတိသည် အစဉ်သဖြင့် အလိုရမ္မက် သိပ်ကြီး၏။ သင်စားသည့်အရာဖြစ်စေ၊ ဝတ်သည့်အရာဖြစ်စေ၊ သို့မဟုတ် ဒေါသထွက်သည့်အခါဖြစ်စေ၊ သို့မဟုတ် မိမိ၏ ပျော့ညံ့မှု၊ ပျင်းရိမှုထဲ၌ ပျော်မွေ့နေသည်ဖြစ်စေ...၎င်းကို ကျေနပ်အောင်ပြုပေးရန်၊ ၎င်း၏အလိုကို ဖြည့်ပေးရန် ဇာတိပကတိက အမြဲတောင်းဆိုသည်။ ဇာတိပကတိကို သင်က ကျေနပ်မှုပေးလေလေ လူတို့၏ ဇာတိပကတိသည် ပိုပြီးနက်ရှိုင်းသည့် အယူအဆများကို လက်သင့်ခံထားပြီး ဘုရားသခင်ကို ပုန်ကန်သည်အထိ ၎င်းကိုယ်၎င်း မြှောက်စားလာပြီး ဘုရားသခင်၏ အမှုကို သံသယဝင်လာသည့်အထိ ၎င်း၏ဆန္ဒက ပိုပြီးကြီးလာလေလေဖြစ်ကာ၊ ဇာတိပကတိသည် ပိုပြီးအကျင့်ပျက်မှုကို မွေ့လျော်လာလေလေ ဖြစ်သည်။ ဇာတိပကတိကို ပိုပြီး ကျေနပ်မှုပေးလေလေ၊ ဇာတိပကတိ၏ အားနည်းချက်များက ပိုပြီး ကြီးလာလေလေဖြစ်သည်။ သင်၏အားနည်းချက်များကို မည်သူမျှ မထောက်ထားဟု သင်အမြဲတမ်း ခံစားရမည်၊ ဘုရားသခင်က သိပ်လွန်သွားပြီဟု သင်အမြဲတမ်း ယုံကြည်ပြီး ‘ဘုရားသခင်က အဘယ်ကြောင့် အလွန်ရက်စက်နိုင်ရသနည်း။ အဘယ်ကြောင့် လူများကို အနားမပေးသနည်း’ ဟု သင်ပြောလိမ့်မည်။ လူတို့အနေဖြင့် ဇာတိပကတိကို အာသာဆန္ဒပြေစေပြီး အလွန်အမင်း ချစ်ခင်မြတ်နိုးသောအခါ သူတို့သည် ကိုယ့်ကိုယ်ကိုယ် ဖျက်ဆီးကြသည်။...လမ်းပေါ်မှာ အေးခဲတောင့်တင်းနေသည့် မြွေကို မြင်သော လယ်သမားတစ်ယောက် ရှိ၏။ လယ်သမားက မြွေကို ကောက်ကိုင်လိုက်ပြီး သူ့ရင်ဘတ်ထဲ၌ ထွေးပွေ့ထားလိုက်သည်။ မြွေက ပြန်လည် သတိရလာသည့်အခါ လယ်သမားကို သေအောင် ကိုက်လိုက်တော့သည်။ လူသား၏ ဇာတိပကတိသည် မြွေလိုပင်ဖြစ်သည်။ သူ၏ အခြေအမြစ်က လူ၏အသက်ကို အန္တရာယ်ပြုဖို့ပင်။ သင်၏ ဇာတိပကတိက ဖြစ်စေလိုသည့်အတိုင်း လုံးလုံးလျားလျား ဖြစ်လာသည့်အခါတွင် သင်၏အသက်ကို လက်လွတ်ဆုံးရှုံးရသည်။ ဇာတိပကတိသည် စာတန်နှင့် သက်ဆိုင်သည်။ ၎င်း၏ အတွင်းထဲတွင် အစဉ်သဖြင့် လွန်ကျူးသော လိုအင်ဆန္ဒများရှိသည်။ ၎င်းသည် ကိုယ့်အတွက်သာ အစဉ်သဖြင့် တွေးသည်။ အခက်အခဲမရှိမှုကို အစဉ် လိုအင်ဆန္ဒရှိပြီး သက်သာမှုတွင် မွေ့လျော်ခံစားလိုသည်။ စိုးရိမ်ကြောင့်ကြမှုဖြစ်စေ၊ အရေးတကြီးဖြစ်သည့်စိတ်ဖြစ်စေ ကင်းမဲ့ပြီး အချည်းနှီးနေထိုင်မှုတွင် အလေလိုက်နေသည်။ သင်က ၎င်းကို အတိုင်းအတာတစ်ခုအထိ ကျေနပ်စေလျှင် ၎င်းသည် အဆုံး၌ သင့်ကို ဝါးမျိုလိမ့်မည်။ ဆိုလိုသည်မှာ သင်သည် ၎င်းကို ဤအကြိမ်တွင် ကျေနပ်စေလျှင် နောက်တစ်ကြိမ်တွင် ၎င်းကို နောက်တစ်ဖန် ကျေနပ်စေရန် သင့်ကို တောင်းဆိုလိမ့်မည်။ ကြီးမားသည့် လိုအင်ဆန္ဒများနှင့် တောင်းဆိုမှု အသစ်တို့ အစဉ်အမြဲ ရှိပြီး ၎င်းကို ပိုမို ချစ်မြတ်နိုးလာကာ ၎င်း၏ သာယာမှုများ၌ နေစေဖို့အတွက် ဇာတိပကတိအပေါ် သင်၏ အလိုဖြည့်ဆည်းမှုကို အခွင့်ကောင်းယူလာသည်။ သင်သည် ဤအချက်ကို မည်သည့်အခါမျှ မကျော်လွှားနိုင်လျှင် နောက်ဆုံးမှာ သင်သည် ကိုယ့်ကိုယ်ကိုယ် ဖျက်ဆီးလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ နားလည်သွားတယ်။ ဇာတိပကတိကို အလေးထားပြီး အဲဒီလို အကျင့်ပျက်တဲ့နည်းနဲ့ အသက်ရှင်ခဲ့ရတဲ့ အကြောင်းရင်းက “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “ဘဝသည် တိုတောင်း၏။ ဘဝတွင် ပျော်နိုင်တုန်း ပျော်ပါ” ဆိုတဲ့ စာတန်ဆန်တဲ့ အဆိပ်အတောက်တွေ ကျွန်မထဲမှာ နက်နက်ရှိုင်းရှိုင်း အမြစ်တွယ်နေလို့ပဲ။ ဇာတိပကတိ သက်သောင့်သက်သာရှိမှုကို မွေ့လျော်ခံစားတာက ကျွန်မရဲ့ ဘဝပန်းတိုင်လို့ မှတ်ယူခဲ့တယ်၊ အသက်ရှင်တယ်ဆိုတာ ကိုယ့်ကိုယ်ကိုယ် ကောင်းကောင်းဆက်ဆံပြီး ဇာတိပကတိကို သက်တောင့်သက်သာ နေခွင့်ပေးတာလို့ ထင်ခဲ့တယ်။ ကိုယ့်တာဝန်တွေမှာ ဖိအားတချို့ ပါဝင်လာပြီး ပိုစဉ်းစားဖို့ လိုအပ်လာတဲ့အခါ ကျွန်မ စိတ်မပါ ဖြစ်လာတယ်။ ဇာတိပကတိကို ဒုက္ခခံစေပြီး ဝန်တာထားတာကိုလည်း ကျွန်မ အတိုက်အခံလုပ်ခဲ့တယ်။ ဒီလိုလုပ်တာက ဆုံးရှုံးမှုတစ်ခုပဲလို့ ခံစားခဲ့တယ်။ ဥပမာ၊ ပြဿနာတွေကို အကျဉ်းချုပ်ပြီး ဖြေရှင်းတာက အချိန်နဲ့ အားစိုက်ထုတ်မှု လိုအပ်တယ်။ ဒါကြောင့် အဲဒီအလုပ်တွေကို ဘေးဖယ်ထားပြီး ပိုလွယ်တဲ့ အလုပ်တွေကို ကျွန်မ ရွေးလုပ်ခဲ့တယ်။ ဒီပြဿနာတွေကို ချက်ချင်း မဖြေရှင်းတာက အလုပ်ကို ထိခိုက်မလားဆိုတာ လုံးဝ ထည့်မစဉ်းစားခဲ့ဘူး။ သန့်စင်ခြင်းအလုပ်မှာ ပူးပေါင်းဆောင်ရွက်တဲ့အခါမှာလည်း ဒီလိုပါပဲ။ ဇာတိပကတိကို ကျွန်မ အလေးထားလို့ လူတွေကို ရှင်းလင်းပစ်ဖို့အတွက် စာရွက်စာတမ်းတွေကို စစ်ဆေးတဲ့အခါ ကျွန်မ တာဝန်သိစိတ်မရှိခဲ့ဘူး။ ရှင်းလင်းမခံရသင့်တဲ့ လူတစ်ယောက်ကို ရှင်းလင်းပစ်လုနီးပါး ဖြစ်ခဲ့တယ်။ ကျွန်မက ဘယ်လိုနည်းနဲ့ တာဝန်ထမ်းဆောင်နေတာလဲ။ မကောင်းမှုကို ကျွန်မ ကျူးလွန်နေတာသက်သက်ပါပဲ။ ဒါပေမဲ့ ကိုယ့်ပြဿနာတွေကို ကျွန်မ ပြန်မဆင်ခြင်ခဲ့တဲ့အပြင်၊ အလုပ် ပိုများလာတဲ့အခါ ညည်းညူခဲ့တယ်။ စိုးရိမ်စရာမလိုအောင်၊ အများကြီး အလုပ်လုပ်စရာ မလိုအောင်လို့ ဖြုတ်ချခံရဖို့တောင် မျှော်လင့်ခဲ့တယ်။ ကိုယ့်ဇာတိပကတိကို အချိန်တိုင်း ထည့်စဉ်းစားပြီး ကိုယ့်ကိုယ်ကိုယ် အမြဲ အလိုလိုက်ခဲ့တယ်။ ကျွန်မက စာတန်ဆန်တဲ့ အဆိပ်တွေက ထိခိုက်တာကို နက်နက်ရှိုင်းရှိုင်း ခံထားရပြီး ပိုအကျင့်ပျက်သထက်ပျက်လာတယ်ဆိုတာ မြင်ခဲ့ရတယ်။ ကျွန်မဟာ တစ်ကိုယ်ကောင်းဆန်လာတယ်၊ လှည့်ဖြားတတ်လာပြီး လူ့သဘာဝ ကင်းမဲ့လာတယ်။ ခေါင်းဆောင်ဖြစ်ခွင့်ရတာက လူတွေ၊ အဖြစ်အပျက်တွေနဲ့ အမှုအရာတွေကို ထိတွေ့ဆက်ဆံတာပါဝင်ပြီး သမ္မာတရား စည်းမျဉ်းတွေကို ပိုရှာဖွေ၊ ဝင်ရောက်ခွင့်ရတဲ့အပြင်၊ လူတွေကို ဘယ်လို ပိုင်းခြားသိမြင်ရမယ်ဆိုတာကို သင်ယူခွင့်ရတာ ဖြစ်တယ်။ ဒါ့အပြင် ကျွန်မရဲ့ ဖောက်ပြန်ပျက်စီးမှုနဲ့ အားနည်းချက်တွေလည်း ဖော်ထုတ်ခံရမှာ ဖြစ်တယ်။ အဲဒါက ကိုယ့်ကိုယ်ကိုယ် ဆင်ခြင်မိအောင်၊ သမ္မာတရားကို လက်တွေ့လုပ်ဆောင်ပြီး ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ပြောင်းလဲအောင် လှုံ့ဆော်ပေးမှာ ဖြစ်တယ်။ ဒါပေမဲ့ ကျွန်မ သမ္မာတရားကို မလိုက်စားခဲ့ဘူး။ စာတန်ရဲ့ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့ စိတ်သဘောထားအတိုင်း အသက်ရှင်ခဲ့တယ်။ သက်သောင့်သက်သာရှိမှုကို မွေ့လျော်ခဲ့တယ်။ ကိုယ့်တာဝန်တွေမှာ တာဝန်မသိတတ်ခဲ့ဘူး။ ဇာတိပကတိကို ထပ်ခါတလဲလဲ အလေးထားပြီး အလုပ်ကို နှောင့်နှေးစေခဲ့တယ်။ ဘုရားသခင်က ညီအစ်ကိုမောင်နှမတွေကို အသုံးပြုပြီး ကျွန်မကို ပြုပြင်၊ မိတ်သဟာယဖွဲ့ပေးတဲ့အခါ ကျွန်မက ခေါင်းမာပြီး လက်မခံခဲ့ဘူး။ ရလဒ်အနေနဲ့ ကျွန်မရဲ့ အဓိက အလုပ်ကို ကောင်းကောင်း မလုပ်နိုင်ခဲ့ဘဲ အလုပ်ကို နှောင့်နှေးစေခဲ့တယ်။ ကိုယ့်တာဝန်အပေါ် ကျွန်မ ဆက်ဆံပုံက ပြစ်မှားခြင်းတွေနဲ့ ဒုစရိုက်အမှုတွေ ဖြစ်စေခဲ့တယ်။ ဒီအချိန်မှာ ကျွန်မ သဘောပေါက်လိုက်တယ်၊ ဇာတိပကတိကို အလေးထားပြီး သက်သောင့်သက်သာရှိမှုကို မွေ့လျော်ရင်းနဲ့ တာဝန်ထမ်းဆောင်တာက ကိုယ့်ကိုယ်ကိုယ်ရော သူတစ်ပါးကိုပါ တကယ် ထိခိုက်စေတယ်ဆိုတာနဲ့ ဒီဖောက်ပြန်ပျက်စီးတဲ့ စိတ်သဘောထားကို မဖြေရှင်းဘဲ၊ အရင်ကလိုပဲ သက်သောင့်သက်သာနေဖို့ ရည်ရွယ်ရင်းနဲ့ နားဝေတိမ်တောင်ဖြစ်ပြီး တာဝန်မသိတတ်တဲ့ပုံစံနဲ့ တာဝန်ဆက်ထမ်းဆောင်နေမယ်ဆိုရင် ဒုစရိုက်တွေ ပိုပြုမိပြီး နောက်ဆုံးမှာ ဘုရားသခင်က ပစ်ပစ်ခါခါငြင်းပြီး ဖယ်ရှားရှင်းလင်းတာ ခံရမယ်ဆိုတာတွေပေါ့။ တာဝန်တွေမှာ သက်သောင့်သက်သာရှိမှုကို မွေ့လျော်ခြင်းရဲ့ အန္တရာယ်နဲ့ အကျိုးဆက်တွေကို မြင်ပြီးတဲ့နောက်မှာ ဘုရားသခင်ဆီ ကျွန်မ ဆုတောင်းခဲ့တယ်။ ဒီလို မပုန်ကန်တော့ဘဲ ဘုရားသခင်ဆီ နောင်တရချင်တဲ့အကြောင်း ထုတ်ဖော်ပြောဆိုခဲ့တယ်။

နောက်ပိုင်းမှာ ကျွန်မ အခြေအနေ နည်းနည်း ပြန်ကောင်းလာပြီး အသင်းတော်ခေါင်းဆောင်အဖြစ် ပြန်ရွေးကောက်ခံရတယ်။ ဒါက ကျွန်မ နောင်တရဖို့ ဘုရားသခင် ပေးတဲ့ အခွင့်အရေး ဖြစ်မှန်း ကျွန်မ သိခဲ့ပြီး ဘုရားသခင်ကို အရမ်း ကျေးဇူးတင်ခဲ့တယ်။ မှန်ကန်တဲ့ စိတ်နေစိတ်ထားရှိပြီး ကိုယ့်တာဝန်တွေကို ကောင်းကောင်း ထမ်းဆောင်ဖို့ ကျွန်မ ဆုံးဖြတ်လိုက်တယ်။ အဲဒီအချိန်တုန်းက ကျွန်မက ဧဝံဂေလိအလုပ်အတွက် အဓိက တာဝန်ယူရတယ်။ နေရာသစ်တစ်ခုကို ရောက်ခါစဆိုတော့ အရာရာမှာ အခြေအနေ စိမ်းနေခဲ့တယ်။ ဒါကြောင့် အလုပ်ကို ကောင်းကောင်း လုပ်နိုင်ဖို့အတွက် ကျွန်မ အဖိုးအခ ပိုပေးဆပ်ဖို့ လိုအပ်တယ်။ အထူးသဖြင့် နေ့တိုင်း လိုက်လုပ်ရမဲ့ အလုပ်တာဝန်တွေက အရမ်းများနေတော့၊ အချိန်တစ်ခုကြာ ပူးပေါင်းဆောင်ရွက်ပြီးနောက်မှာ ကျွန်မ နည်းနည်း ပင်ပန်းလာတယ်။ ဇာတိပကတိ ဒုက္ခခံရမယ့်အရေး တွေးမိတော့ တာဝန်တစ်ခုတည်း လုပ်ရတဲ့အလုပ်ကို လုပ်တာက ပိုကောင်းမယ်လို့ ခံစားမိတယ်။ ဒါဆိုရင် အများကြီး စဉ်းစားပြီး အားစိုက်ထုတ်စရာ မလိုတော့ဘူးလေ။ ဒီအတွေးတွေ ဝင်လာတော့ ကျွန်မ အခြေအနေ မမှန်မှန်း သဘောပေါက်သွားလို့ ဘုရားသခင်ဆီ အသိတရားရှိရှိ ဆုတောင်းခဲ့တယ်။ နောက်ပိုင်းမှာ ဘုရားနှုတ်ကပတ်တော် ပြောထားတာကို ကျွန်မ ဖတ်ရတယ်။ “သင်သည် ဘုရားသခင်ကို ယုံကြည်ပြီး သူ၏ ကယ်တင်ခြင်းကို ရရှိလိုပါက သင်၏ တာဝန်ကို ကောင်းစွာ ထမ်းဆောင်ရမည်။ ပထမဦးစွာ သင်၏ တာဝန်ကို ထမ်းဆောင်ခြင်း လမ်းကြောင်းတွင် တာဝန်ယူစိတ်တစ်ခုကို သင် မွေးမြူပြီး သင် အကောင်းဆုံး အားထုတ်ရမည်။ ဘုရားသခင်က သင့်ကို လူကောင်းတစ်ဦးအဖြစ် မြင်သည့်အခါ သင်သည် ထိုနေရာသို့ လမ်းခုလတ်တွင် ရှိနေပြီဖြစ်သည်။ သင်၏ တာဝန်ကို ထမ်းဆောင်စဉ်တွင် သမ္မာတရားကို လိုက်စားနိုင်ပြီး ဖောက်ပြန်ပျက်စီးသော စိတ်သဘောထား မည်မျှ ပေါ်လွင်သည်ဖြစ်စေ၊ အခက်အခဲမည်မျှ သင် ရင်ဆိုင်ရသည်ဖြစ်စေ ထိုအရာများကို ဖြေရှင်းဖို့ သမ္မာတရားကို သင် ရှာဖွေနိုင်ဆဲ ဖြစ်သည်။ ပြီးလျှင် သင်ပြုပြင်ခြင်းခံရသည့်အခါ လက်ခံပြီး ကျိုးနွံနာခံတတ်သော သဘောထားတစ်ခုရှိပါက ကယ်တင်ခြင်း ရရှိဖို့ သင်၏ မျှော်လင့်ချက်သည် ပကတိအတိုင်း အပြည့်အဝ ဖြစ်လိမ့်မည်။ သမ္မာတရား လိုက်စားသည့် တစ်စုံတစ်ဦးအဖြစ် ဘုရားသခင်၏ အမြင်ခံရရန်မှာ သင် ပြည့်မီကောင်း ပြည့်မီနိုင်ဦးမည် မဟုတ်သည့် မြင့်မားသော သတ်မှတ်ချက်တစ်ခု ဖြစ်သည်။ သင်သည် အလိုဆန္ဒနှင့် ဝိညာဉ်ရင့်ကျက်မှု ချို့တဲ့ပြီး သင်၏ ယုံကြည်ခြင်းသည် အလွန်အားနည်း၏။ ထို့ကြောင့် သင့်အနီးအနားရှိ ညီအစ်ကို မောင်နှမများအား သင်ကို လူကောင်းတစ်ဦးအဖြစ်၊ မှန်ကန်သည့် လူတစ်ဦး၊ အပြုသဘောဆောင်သည့် အရာများကို အတော်အတန် ချစ်သောသူ၊ တရားမျှတမှုနှင့် ဖြောင့်မတ်ခြင်းကို ချစ်သောသူနှင့် အတော်အတန် တည်ကြည်သောသူအဖြစ် မြင်ခွင့်ပေးခြင်းအားဖြင့် အစပြုလော့။ သင် အမှားများ ပြုလုပ်မိသည့်အခါ ထိုအမှားများကို သင်ပြုပြင်သည်။ သင်၏ ပုန်ကန်တတ်သော အခြေအနေကို သတိပြုမိသည့်အခါ ထိုအခြေအနေကို အမြန် ပြောင်းလဲသည်။ သင်၏ ဖောက်ပြန်ပျက်စီးသော စိတ်သဘောထားကို သင်ရှာဖွေတွေ့ရှိသည့်အခါ ချက်ချင်း သမ္မာတရားကို ရှာဖွေပြီး အခြားသူများနှင့် သင်မိတ်သဟာယပြုသည်။ သင်သည် သိနားလည်မှု ရရှိသည်နှင့်တစ်ပြိုင်နက် နောင်တရနိုင်ပေသည်။ ဤသို့ သင်လိုက်စားခြင်းအားဖြင့် သင် တိုးတက်မှု ရှိလာဖို့ သေချာပေသည်။ ပထမဦးစွာ သင်၏ ညီအစ်ကို မောင်နှမများအား သင့်ကို လူကောင်းတစ်ဦးအဖြစ်၊ မှန်ကန်သည့် လူတစ်ဦး၊ အသက်ဝင်ရောက်မှု ရှိသူတစ်ဦးအဖြစ် မြင်ခွင့်ပေးလော့။ ထို့နောက် တစ်ဆင့်ပြီးတစ်ဆင့် သမ္မာတရားကို ချစ်ပြီး လိုက်စားသည့် လူတစ်ဦး ဖြစ်လာရန် ကြိုးပမ်းလော့။ ဤအရာကို လက်တွေ့လုပ်ဆောင်ခြင်းအားဖြင့် ဝင်ရောက်မှုကို ရရှိရန် သာ၍ လွယ်ကူလာလိမ့်မည်ဖြစ်ပြီး မိမိကိုယ်ကို ထိုသို့သော တောင်းဆိုချက်များကို ပြုလုပ်ရန် သင့်အတွက် ပို၍ လက်တွေ့ကျပေလိမ့်မည်။ ဦးစွာပထမ သင်၏ ညီအစ်ကို မောင်နှမများအား သင့်ကို လူကောင်းတစ်ဦးအဖြစ် အသိအမှတ်ပြုလာအောင် သင်အားထုတ်ရမည်ဖြစ်သည်။ လူကောင်းတစ်ဦး ဖြစ်ခြင်းအတွက် စံများမှာ အဘယ်နည်း။ ပထမဦးစွာ သင်၏ တာဝန် ထမ်းဆောင်ခြင်းကို သင် ကြည့်ရမည်။ သင်၏ တာဝန် ထမ်းဆောင်ခြင်းတွင် စံနှုန်းများနှင့် သတ်မှတ်ချက်များ မည်မျှ ပြည့်မီသင့်သနည်း။ သင်သည် အခက်အခဲကို သည်းညည်းခံရန် လိုလားလျက်၊ အဖိုးအခပေးရန် လိုလားလျက် လုံ့လဝီရိယရှိရမည်၊ တာဝန်ယူတတ်ရမည်ဖြစ်ပြီး အရေးကိစ္စများကို ကိုင်တွယ်သည့်အခါ ဝတ်ကျေတမ်းကျေ ပြုမူခြင်းမရှိဘဲ စေ့စပ်တိကျရမည်။ အနည်းငယ် သာ၍ မြင့်မားသော အဆင့်အနေဖြင့် သင်သည် ကိစ္စရပ်တိုင်းတွင် မှန်ကန်သည့် စည်းမျဉ်းများကို သင် ရှာတွေ့နိုင်ရမည်ဖြစ်ပြီး ဤစည်းမျဉ်းများအတိုင်း ပြုမူဆောင်ရွက်ရမည်ဖြစ်သည်။ မည်သူ စကားပြောသည်ဖြစ်စေ၊ သင် လေးစားမှု အနည်းဆုံးဖြစ်သော ညီအစ်ကိုတစ်ဦး၊ သို့မဟုတ် ညီအစ်မတစ်ဦးက မှန်ကန်ပြီး သမ္မာတရားနှင့် ကိုက်ညီသည့် စည်းမျဉ်းတစ်ခုကို ဖော်ပြပါက သင်နားထောင်သင့်သည်၊ လက်ခံရန် ကြိုးစားသင့်ပြီး၊ သင်၏ ကိုယ်ပိုင် ထင်မြင်ချက်များနှင့် အယူအဆများကို ပုန်ကန်ရန် ကြိုးပမ်းသင့်ပေသည်။ ဤသဘောထားအပေါ် သင် မည်သို့ တွေးထင်ပါသနည်း။ (ကောင်းပါသည်။) သင်၏ တာဝန်ကို ကောင်းစွာ ထမ်းဆောင်ရမည်ဟု ပြောဆိုဖို့မှာ လွယ်ကူ၏၊ ထိုအရာသည် ပြောဆိုရန် လွယ်ကူသည့်အရာတစ်ခု ဖြစ်သည်။ သို့ရာတွင် မိမိတာဝန်ကို စံမီအောင် အမှန်တကယ် ထမ်းဆောင်ရန်မှာ ခက်ခဲ၏။ ထိုအရာက သင့်အနေဖြင့် အဖိုးအခပေးပြီး အချို့သော အရာများကို စွန့်ရန် လိုအပ်သည်။ မည်သည့်အရာကို သင် ပေးသင့်သနည်း။ အခြေခံအကျဆုံး အဆင့်တွင် အချိန်နှင့် အားအင်အချို့ကို သင် ရင်းနှီးမြှုပ်နှံရန် လိုအပ်သည်။ နေ့စဉ် အခြားသော လူများထက် သင်သည် အချိန်ပိုမို ကုန်ဆုံးပြီး အားအင် ပိုမို စိုက်ထုတ်သင့်ပေသည်။ သင်သည် အနည်းငယ် သာ၍ ကြာရှည်စွာ ဆက်လက်လုပ်ဆောင်သင့်ပြီး အနည်းငယ် ပို၍ အားထုတ်သင့်ပေသည်။ တာဝန်သိစိတ်ကို မွေးမြူပြီး သင်၏ တာဝန်ကို ကောင်းစွာ ထမ်းဆောင်လိုပါက သင်၏ တာဝန်ကို သင့်တင့်လျောက်ပတ်စွာ မည်သို့ ဖြည့်ဆည်းရမည်ဆိုသည်ကို စဉ်ဆက်မပြတ် တွေးဆနေရန် လိုအပ်သည်။ မည်သည့် သမ္မာတရားများဖြင့် မိမိကိုယ်ကို ပြင်ဆင်ရမည်ဆိုသည်နှင့် မည်သည့် ပြဿနာမျိုးများကို ကိုင်တွယ်ဖြေရှင်းသင့်သည်ဆိုသည်တို့ကို သင်စဉ်းစားရန် လိုအပ်သည်။ ထို့နောက် သင်၏ စိတ်ပြင်းပြမှုများကို ဘုရားသခင်ထံ ဖော်ပြလျက် ဆုတောင်းခြင်းမှတစ်ဆင့် သမ္မာတရားကို ရှာဖွေပြီး သင့်ကို ဉာဏ်အလင်းပေးကာ လမ်းပြဖို့ တောင်းလျှောက်ရင်း ဘုရားသခင်ကို လေးနက်စွာ အသနားခံလော့။ ညအချိန်တွင် အခြားသူများ အနားယူနေစဉ် ထိုနေ့တွင် သင်၏ တာဝန်ကို ထမ်းဆောင်စဉ်၌ ရှိနေခဲ့သည့် ပြဿနာများနှင့် မည်သည့် ဖောက်ပြန်ပျက်စီးမှုကို သင် ထုတ်ဖော်ပြခဲ့သည်ဆိုသည်တို့ကို တွေးဆရင်း သင် အချိန်ပိုမိုကုန်ဆုံးသင့်ပေသည်။ ထိုနေ့ရက်သည် အကျိုးဖြစ်ထွန်းကာ အချည်းနှီးမဖြစ်ခဲ့ကြောင်း ခိုင်လုံစေဖို့အလို့ငှာ ဤအရာများအပေါ် သင် သုံးသပ်ဆင်ခြင်သင့်ပြီး ရှေ့ဆက်ရမည့် လမ်းတစ်ခုကို သဘောပေါက်ပြီးသည့်နောက်တွင်သာ သင်အနားယူသင့်ပေသည်။ ဤပြဿနာများအား မည်သို့ ဖြေရှင်းရမည်ကို သင် ချင့်ချိန်စဉ်းစားခြင်း မရှိပါက သင် ကောင်းစွာ စားနိုင်၊ အိပ်နိုင်မည်မဟုတ်ပေ။ ဤသည်မှာ ဆင်းရဲဒုက္ခဖြစ်သည်၊ သင်ပေးသည့် အဖိုးအခဖြစ်သည်။ သင်သည် အခြားသူများထက် အခက်အခဲများကို ပိုမို သည်းညည်းခံရမည်ဖြစ်ပြီး ပိုကြီးမားသည့် အဖိုးအခကို ပေးရမည်ဖြစ်ကာ သမ္မာတရားအတွက် ကြိုးပမ်းရာတွင် ပိုများသည့် အချိန်နှင့် အားအင်တို့ကို ရင်းနှီးမြှုပ်နှံရမည်ဖြစ်သည်။ ဤသည်မှာ ပေးဆပ်ရန် လက်တွေ့ကျသော အဖိုးအခဖြစ်သလော။ (ဟုတ်ပါသည်။)” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ စိတ်နှလုံးအကြွင်းမဲ့ ဉာဏ်ရှိသမျှဖြင့် မိမိ၏တာဝန်ကို ကောင်းမွန်စွာ ထမ်းဆောင်သည့်သူသာလျှင် ဘုရားသခင်ကို ချစ်သည့်သူဖြစ်သည်) ဘုရားနှုတ်ကပတ်တော်တွေကို ဖတ်ပြီးနောက်မှာ ကျွန်မ နားလည်သွားတယ်။ လူတစ်ယောက် ကောင်းမကောင်း ဆုံးဖြတ်ဖို့ အဓိက စံနှုန်းတွေက အဲဒီလူအနေနဲ့ သမ္မာတရားကို ချစ်ပြီး လိုက်စားခြင်း ရှိမရှိ၊ သူတို့ရဲ့ ဖောက်ပြန်ပျက်စီးတဲ့ စိတ်သဘောထားကို သတိပြုမိတာနဲ့ ဖြေရှင်းဖို့အတွက် သမ္မာတရားကို ရှာဖွေနိုင်ခြင်းရှိမရှိ၊ ပြီးတော့ သူတို့တာဝန်တွေအပေါ် ဘယ်လို ဆက်ဆံတယ်၊ ဘုရားသခင်ရဲ့ သတ်မှတ်ချက်တွေ၊ သမ္မာတရား စည်းမျဉ်းတွေနဲ့အညီ သူတို့တာဝန်တွေကို လုပ်ဆောင်နိုင်ခြင်း ရှိမရှိ၊ တာဝန်ကျေပွန်ပြီး တာဝန်သိတတ်တဲ့အပြင် ဆင်းရဲဒုက္ခခံပြီး အဖိုးအခ ပေးလိုစိတ် ရှိခြင်း ရှိမရှိဆိုတာနဲ့ အခက်အခဲတွေ ကြုံရတဲ့အခါ ပြဿနာတွေကို ဖြေရှင်းဖို့ သမ္မာတရားကို ရှာဖွေနိုင်ခြင်း ရှိမရှိဆိုတာတွေပဲ ဖြစ်တယ်။ ဒီလို မှန်ကန်တဲ့ ကိစ္စရပ်တွေကို ဆင်ခြင်စဉ်းစားနိုင်ပြီး ကိုယ့်တာဝန်တွေကို ဦးစားပေးနိုင်ရင်၊ ဘုရားသခင်ရဲ့ ရည်ရွယ်ချက်တွေကို အလေးထားတဲ့ စိတ်နှလုံးရှိပြီး သမ္မာတရားကို လက်တွေ့လုပ်ဆောင်ဖို့ ကိုယ့်ဇာတိပကတိကို ဆန့်ကျင်တွန်းလှန်နိုင်ရင် ဘုရားသခင်ရဲ့ အမြင်မှာ ဒီလိုလူမျိုးကို လူ့သဘာဝ ကောင်းမွန်ပြီး ယုံကြည်စိတ်ချရတဲ့သူအဖြစ် သတ်မှတ်တယ်။ ဒီအချက်တွေနဲ့ ကိုယ့်ကိုယ်ကိုယ် ပြန်ကြည့်လိုက်တော့ ဘုရားသခင်ရဲ့ သတ်မှတ်ချက်တွေနဲ့ အဝေးကြီး လိုနေသေးမှန်း ကျွန်မ မြင်တယ်။ အထူးသဖြင့် ဇာတိပကတိကို အလေးထားခဲ့တာကြောင့် အလုပ်ကို နှောင့်နှေးစေခဲ့ပြီး ပြစ်မှားတာတွေ ဖြစ်စေခဲ့တဲ့အပြင်၊ အခု ဒီလောက် အရေးကြီးတဲ့ တာဝန်တစ်ခုကို ထမ်းဆောင်ဖို့ အခွင့်အရေး ထပ်ရထားတာကို တွေးမိတဲ့အခါ အရင်ကလို ဆက်လုပ်လို့ မရတော့ဘူးဆိုတာနဲ့ တကယ် နောင်တရရမယ်ဆိုတာတွေကို ကျွန်မ သဘောပေါက်လိုက်တယ်။ ကျွန်မရဲ့ အလုပ်လုပ်နိုင်စွမ်းက နည်းနည်း လိုအပ်ချက် ရှိနေတော့ ကျွန်မက အချိန်၊ အတွေးနဲ့ အားထုတ်မှု ပိုစိုက်သင့်တယ်။ ပူးပေါင်းဆောင်ရွက်ဖို့ ဘုရားသခင်ကို မှီခိုအားထားပြီး နားမလည်တာတွေ ရှိရင် မိတ်သဟာယ ရှာဖွေသင့်တယ်။ နောက်ပိုင်း ပူးပေါင်းဆောင်ရွက်မှု လုပ်ငန်းစဉ်မှာ သမ္မာတရား စည်းမျဉ်းတွေအပေါ် ပိုကြိုးစားဖို့ လိုအပ်တဲ့ ကျွန်မ သိပ်မတော်တဲ့ အလုပ်တာဝန်တစ်ခု ရှိခဲ့တယ်။ ဒါကြောင့် ကျွန်မနဲ့ တွဲလုပ်တဲ့ ညီအစ်မထက် အချိန်နဲ့ အားထုတ်မှု ရင်းနှီးဖို့ ပိုလိုအပ်ခဲ့တယ်။ ညီအစ်ကိုမောင်နှမတွေရဲ့ အသက် ဝင်ရောက်မှုနဲ့ အလုပ်မှာ ပြဿနာတွေကို သတိထားမိတဲ့အခါ ကျွန်မလည်း ဒီကိစ္စတွေကို အစွမ်းကုန်ကူညီဖြေရှင်းဖို့ လေးလေးနက်နက် ဆင်ခြင်သုံးသပ်ပြီး နည်းလမ်းတွေ ရှာခဲ့တယ်။ ဒီလို လက်တွေ့လုပ်ဆောင်တဲ့အခါ ကျွန်မ စိတ်အေးရပြီး စိတ်နှလုံးထဲမှာ အေးချမ်းသွားတယ်။

အရင်တုန်းကတော့ အသက်ရှင်တယ်ဆိုတာ ကိုယ့်ကိုယ်ကိုယ် ကောင်းကောင်း ဆက်ဆံပြီး သက်တောင့်သက်သာနဲ့ အေးအေးဆေးဆေး နေရတာက အရေးအကြီးဆုံးလို့ အမြဲ ထင်ခဲ့တယ်။ တကယ် တန်ဖိုးရှိတဲ့ နည်းလမ်းနဲ့ ဘယ်လို အသက်ရှင်နေထိုင်ရမယ်ဆိုတာ ကျွန်မ နားမလည်ခဲ့ဘူး။ နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီးတော့ ဒီကိစ္စတချို့ကို ကျွန်မ စနားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “လူတစ်ယောက်ဘဝ၏ တန်ဖိုးမှာ အဘယ်နည်း။ စားခြင်း၊ သောက်ခြင်း၊ ပျော်ပါးခြင်းကဲ့သို့သော ဇာတိပကတိ သာယာမှုများ၌ မွေ့လျော်ဖို့အတွက်သာ ဖြစ်သလော။ (မဟုတ်ပါ။) ဤသို့ဆိုလျှင် မည်သည့်အရာဖြစ်သနည်း။ ကျေးဇူးပြုပြီး သင်တို့၏ အတွေးများကို ဝေမျှလော့။ (ဖန်ဆင်းခံတစ်ယောက်၏ တာဝန်ကို ထမ်းဆောင်ရန်ဖြစ်သည်။ ဤသည်မှာ အနည်းဆုံးအနေဖြင့် လူတစ်ယောက်က သူ၏ ဘဝတွင် စွမ်းဆောင်ရရှိသင့်သည့်အရာ ဖြစ်သည်။) ဤသည်မှာ မှန်သည်။ ပြောလော့။ လူတစ်ယောက်၏ ဘဝတစ်လျှောက်လုံးတွင် သူ၏ နေ့စဉ်ပြုမူဆောင်ရွက်မှုများ၊ အတွေးများသည် ဖျားနာခြင်း၊ သေခြင်းတို့အား ရှောင်ကြဉ်ခြင်း၊ သူ၏ ကိုယ်ခန္ဓာကို ကျန်းမာစေပြီး ရောဂါဘယကင်းဝေးစေခြင်း၊ အသက်ရှည်ဖို့အတွက် ကြိုးပမ်းခြင်းတို့ကိုသာ အာရုံစိုက်လျှင် ဤသည်မှာ လူတစ်ယောက်၏ ဘဝတွင် ရှိသင့်သော တန်ဖိုးဖြစ်သလော။ (မဟုတ်ပါ။) ယင်းသည် လူတစ်ယောက်၏ ဘဝတွင် ရှိသင့်သော တန်ဖိုးမဟုတ်ပေ။ ဤသို့ဆိုလျှင် လူတစ်ယောက်၏ ဘဝတွင် ရှိသင့်သော တန်ဖိုးမှာ အဘယ်နည်း။...တစ်ချက်တွင် ယင်းသည် ဖန်ဆင်းခံတစ်ဦး၏ တာဝန်ကို ဖြည့်ဆည်းခြင်းဖြစ်သည်။ အခြားတစ်ချက်တွင် သင်၏ အရည်အချင်းနှင့် လုပ်ဆောင်နိုင်စွမ်းအတွင်း ရှိသော အရာမှန်သမျှကို သင်တတ်နိုင်သမျှ အကောင်းဆုံး လုပ်ဆောင်ခြင်း၊ အနည်းဆုံးအနေဖြင့် သင်၏ အသိစိတ်က သင့်ကို အပြစ်မတင်သော၊ သင်၏ ကိုယ်ပိုင်အသိတရားဖြင့် ငြိမ်းချမ်းစွာနေနိုင်ပြီး သူတစ်ပါးတို့၏ အမြင်တွင် လက်ခံနိုင်ဖွယ်ဖြစ်သည်ဟု သက်သေပြသောနေရာသို့ ရောက်ရှိခြင်းဖြစ်သည်။ နောက်တစ်ဆင့် တက်လျှင် သင်၏ ဘဝတစ်လျှောက်တွင် သင်မွေးဖွားသည့် မိသားစု၊ သင်၏ ပညာရေးနောက်ခံ၊ သို့မဟုတ် သင်၏ အစွမ်းအစက မည်သို့ရှိသည်ဖြစ်စေ ဘဝတွင် လူတို့ နားလည်သဘောပေါက်သင့်သည့် သဘောတရားများကို သင် နားလည်မှုအချို့ ရှိရမည်။ ဥပမာ မည်သို့သော လမ်းကြောင်းမျိုးကို လူတို့ လျှောက်သင့်သည်၊ မည်သို့ အသက်ရှင်သင့်သည်၊ အဓိပ္ပာယ်ရှိသောဘဝကို မည်သို့ အသက်ရှင်သင့်သည်ဆိုသည်တို့ဖြစ်သည်။ သင်သည် အနည်းဆုံးအနေဖြင့် ဘဝ၏ စစ်မှန်သော တန်ဖိုးအနည်းငယ်ကို စူးစမ်းလေ့လာသင့်သည်။ ဤဘဝကို အချည်းနှီး အသက်ရှင်၍ မရပေ။ ပြီးလျှင် ဤကမ္ဘာမြေပေါ်သို့ အချည်းနှီးရောက်ရှိလာ၍ မရပေ။ အခြားအချက်တွင် သင်သည် သင်၏ဘဝသက်တမ်းအချိန်အတွင်းတွင် သင်၏ တာဝန်ကို ဖြည့်ဆည်းရမည်။ ဤသည်မှာ အရေးကြီးဆုံးဖြစ်သည်။ ကြီးမားသော အထူးတာဝန်၊ တာဝန် သို့မဟုတ် ဝတ္တရားတစ်ခုကို ပြီးမြောက်အောင် လုပ်ဆောင်ခြင်းနှင့်ပတ်သက်၍ ငါတို့ ပြောမည် မဟုတ်။ သို့သော် အနည်းဆုံးအနေဖြင့် တစ်စုံတစ်ခုကို သင်ဖြစ်မြောက်သင့်သည်။ ဥပမာ အသင်းတော်တွင် လူအချို့သည် ဧဝံဂေလိ ဖြန့်ဝေခြင်းအမှုကို အားကုန်စိုက်ထုတ်၍ လုပ်ဆောင်ကြပြီး ၎င်းတို့ တစ်ဘဝလုံး၏ အားအင်ကို ဆက်ကပ်အပ်နှံကြသည်။ အဖိုးအခ ကြီးစွာပေးဆပ်ပြီး လူများစွာကို ရရှိကြသည်။ ဤအတွက်ကြောင့် ၎င်းတို့၏ ဘဝများသည် အချည်းနှီးအသက်ရှင်ခဲ့ခြင်းမရှိ၊ ၎င်းတို့သည် တန်ဖိုးရှိပြီး ကိုယ်စိတ်ချမ်းသာမှု ရှိသည်ဟူ၍ ၎င်းတို့က ခံစားရသည်။ ဖျားနာခြင်း၊ သို့မဟုတ် သေခြင်းကို ရင်ဆိုင်ရသောအခါ ၎င်းတို့၏ တစ်ဘဝလုံးကို အနှစ်ချုပ်ပြီး ၎င်းတို့ အစဉ်လုပ်ဆောင်ခဲ့သမျှတိုင်းကို၊ ၎င်းတို့ လျှောက်ခဲ့သောလမ်းကို ပြန်လည်စဉ်းစားသောအခါ ၎င်းတို့၏ စိတ်နှလုံးတွင် စိတ်သက်သာမှုကို တွေ့ရှိကြသည်။ အပြစ်တင်ခြင်း၊ သို့မဟုတ် နောင်တရခြင်းကို ၎င်းတို့ မခံစားရပေ။ လူအချို့သည် အသင်းတော်ကို ဦးဆောင်စဉ်တွင်၊ သို့မဟုတ် အလုပ်ကဏ္ဍတစ်ခုအတွက် တာဝန်ခံရစဉ်တွင် အစွမ်းကုန် လုပ်ဆောင်ကြသည်။ ၎င်းတို့၏ စွမ်းရည် အပြည့်အဝကို ထုတ်လွှတ်ကြပြီး အားကုန် ထုတ်သုံးကြသည်။ ၎င်းတို့ လုပ်ဆောင်သည့်အလုပ်အတွက် အားအင်အလုံးစုံကို အသုံးပြုပြီး အဖိုးအခပေးဆပ်ကြသည်။ ၎င်းတို့သည် အားကြီးပြီး ခိုင်မာစွာ ရပ်တည်ရန်၊ နောက်မဆုတ်ရန်၊ ထိုအစား ဘုရားသခင်၏ မျက်မှောက်တော်သို့ ပြန်လာပြီး နောက်ဆုံး၌ ဘုရားသခင်အတွက်ပင် သက်သေခံရန်အတွက် ၎င်းတို့၏ ကိုယ်ပိုင်အားနည်းချက်များနှင့် အပျက်သဘောဆောင်ခြင်းတို့အလယ်တွင် ၎င်းတို့၏ ရေလောင်းခြင်း၊ ခေါင်းဆောင်ခြင်း၊ ကူညီပံ့ပိုးခြင်းမှတစ်ဆင့် လူများစွာကို ကူညီကြသည်။ ထို့အပြင် ၎င်းတို့ ခေါင်းဆောင်သည့် အချိန်ကာလအတွင်းတွင် အရေးပါသော အလုပ်များစွာကို ပြီးမြောက်ကြပြီး ဆိုးယုတ်သောသူ တော်တော်များများကို ရှင်းလင်းပစ်သည်။ ဘုရားသခင် ရွေးချယ်ထားသောလူများကို ကာကွယ်ပေးသည်။ ကြီးမားသော ဆုံးရှုံးမှုအချို့ကို ပြန်လည် ရယူပေးသည်။ ဤအောင်မြင်မှုအားလုံးသည် ၎င်းတို့ ခေါင်းဆောင်သည့်အချိန်အတွင်းတွင် ဖြစ်ပေါ်သည်။ ၎င်းတို့လျှောက်ခဲ့သည့်လမ်းကြောင်းကို ပြန်ကြည့်လျှင်၊ ဤနှစ်များတစ်လျှောက်တွင် ၎င်းတို့လုပ်ဆောင်ခဲ့သည့် အလုပ်နှင့် ပေးဆပ်ခဲ့သည့် အဖိုးအခကို ပြန်ပြောင်းတွေးကြည့်လျှင် ၎င်းတို့သည် နောင်တရခြင်း၊ သို့မဟုတ် အပြစ်တင်ခြင်းကို မခံစားရပေ။ ၎င်းတို့သည် ဤအရာများကို လုပ်ဆောင်ခြင်းနှင့်ပတ်သက်၍ မည်သည့်နောင်တမျှ မခံစားရဘဲ တန်ဖိုးရှိသည့်အသက်တာကို အသက်ရှင်နေထိုင်ခဲ့ပြီးဖြစ်ကြောင်းနှင့် ၎င်းတို့၏ စိတ်နှလုံးတွင် တည်ငြိမ်မှုနှင့် ကိုယ်စိတ်ချမ်းသာမှုတို့ ရှိကြသည်ဟု ယုံကြည်ကြ၏။ ယင်းမှာ ကောင်းလှပါတကား။ ဤသည်မှာ ၎င်းတို့ ရရှိပြီးဖြစ်သည့် အသီးအပွင့်ဖြစ်သည် မဟုတ်လော။ (ဟုတ်ပါသည်။) ဤတည်ငြိမ်ပြီး သက်သာသည့် ခံစားချက်သည်၊ ဤနောင်တများမရှိခြင်းသည် အပြုသဘောဆောင်သော အရာများနှင့် သမ္မာတရားကို လိုက်စားခြင်း၏ ရလဒ်နှင့် ရိတ်သိမ်းမှုဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဘုရားနှုတ်ကပတ်တော်တွေကနေ အဓိပ္ပာယ်ရှိတဲ့ ဘဝဆိုတာ ဘာလဲဆိုတာကို ကျွန်မ နားလည်သွားတယ်။ ဖန်ဆင်းခံတစ်ယောက်အနေနဲ့၊ ဘုရားသခင်ရဲ့ တာဝန်ပေးစေခိုင်းချက်ကို ပြီးမြောက်အောင် ကိုယ့်တာဝန်တွေကို ဖြည့်ဆည်းဖို့ အသက်ရှင်တာက ဘဝကို တန်ဖိုးရှိစေတာပါ။ ဒီနေ့ ကျွန်မတို့ ထမ်းဆောင်တဲ့ တာဝန်တွေက ဘုရားသခင်ရဲ့ နိုင်ငံတော် ဧဝံဂေလိတရားကို တိုးချဲ့ဖို့အတွက် ဆောင်ရွက်နေတာ၊ ပြီးတော့ ကိုယ့်တာဝန်တွေကို ဖြည့်ဆည်းနိုင်ပြီး ကျွန်မတို့ရဲ့ အင်အားအနည်းငယ်ကို ပေးလှူနိုင်တာက ဘုရားသခင် အမှတ်ရတဲ့အရာဖြစ်ပြီး အဓိပ္ပာယ်အရှိဆုံး အရာတစ်ခုပါပဲ။ ကောင်းကောင်းစားပြီး ကောင်းကောင်းဝတ်ဖို့လောက်ပဲ အသက်ရှင်နေတဲ့ ဘာသာတရား မရှိသူတွေကို ကျွန်မ ပြန်တွေးမိတယ်။ သူတို့က ဇာတိပကတိမှာ မွေ့လျော်ပြီး ဘာဒုက္ခမှ မခံစားရတဲ့အပြင်၊ ဒီလောကမှာ အသက်ရှင်ရင်းနဲ့ ဝဖြိုးပြီး ဖောသွပ်သွပ်ဖြစ်နေတဲ့အထိ ကိုယ့်ကိုယ်ကိုယ် အလိုလိုက်ထားရင်တောင် ဘဝက တကယ်တမ်းမှာ ဘာအတွက်ဖြစ်တယ်၊ အဓိပ္ပာယ်ရှိရှိ ဘယ်လို အသက်ရှင်ရမယ်ဆိုတာကို သူတို့ မသိဘူး။ အဲဒီလိုဘဝက တန်ဖိုးမရှိတဲ့အပြင် အချည်းနှီး အသက်ရှင်တာပဲ။ ကိုယ့်တာဝန်တွေ ထမ်းဆောင်ခဲ့ချိန်ကို ပြန်တွေးကြည့်ရင် ကျွန်မက ဇာတိပကတိကိုပဲ အမြဲ စဉ်းစားခဲ့တယ်။ ပြဿနာတွေ၊ အခက်အခဲတွေနဲ့ ရင်ဆိုင်ရတဲ့အခါ ထွက်ပြေးချင်ခဲ့ပြီး ကိုယ်လုပ်နိုင်တာကို မလုပ်ခဲ့ဘူး။ ကျွန်မရဲ့ ဇာတိပကတိက သိပ်ဒုက္ခမခံခဲ့ရပေမဲ့ ကျွန်မစိတ်နှလုံးထဲမှာ ပြန်မကုစားနိုင်တဲ့ နောင်တတွေနဲ့ အကြွေးတွေ ကျန်ရစ်ခဲ့တယ်။ ပျော်ရွှင်မှု၊ ဒါမှမဟုတ် သက်သောင့်သက်သာရှိမှုက ဘယ်လောက်ပဲ ကြီးမားပါစေ၊ ဒါတွေက စစ်မှန်တဲ့ ပျော်ရွှင်မှုကို မပေးနိုင်တဲ့အပြင်၊ ကိုယ့်ဝတ္တရားတွေနဲ့ တာဝန်တွေကို ဖြည့်ဆည်းတာကသာ ငြိမ်သက်ခြင်း၊ စိတ်ချရခြင်းနဲ့ အသက်ရှင်စေတယ်ဆိုတာ ကျွန်မ မြင်ခဲ့တယ်။ ဒါကို တွေးမိတော့ ကိုယ့်တာဝန်တွေကို ထမ်းဆောင်ဖို့ ကျွန်မ တွန်းအားရခဲ့တယ်။ တာဝန်ထမ်းဆောင်ဖို့အတွက် ဇာတိပကတိ ဒုက္ခခံဖို့ လိုအပ်တဲ့အခါ ဒါဟာ ကျွန်မရဲ့ တာဝန်နဲ့ ဝတ္တရားဖြစ်တယ်ဆိုတာ၊ ကိုယ့်တာဝန်ကို ကောင်းကောင်း ထမ်းဆောင်ဖို့ အကောင်းဆုံးလုပ်ရမယ်ဆိုတာတွေကို ကျွန်မ ပိုတွေးမိတယ်။ တစ်ခါတလေ အလုပ်များတဲ့အခါ၊ ဒါမှမဟုတ် ပင်ပန်းတဲ့အခါ သင့်လျော်သလို အနားယူပြီး၊ ကိုယ့်ရဲ့ ရုပ်ပိုင်းအခြေအနေအရ အကောင်းဆုံး လုပ်ဆောင်ခဲ့တယ်။ ပြီးတော့ ကျွန်မရဲ့ တာဝန်က အရမ်းခက်ခဲတယ်၊ နာကျင်စရာဖြစ်တယ်လို့ မခံစားခဲ့ရဘူး။ တာဝန်ထမ်းဆောင်တဲ့ လုပ်ငန်းစဉ်မှာ ခေါင်းဆောင်ဖြစ်ရတာက လူတစ်ယောက်အနေနဲ့ ပိုပြီး စိတ်ပူရမယ်ဆိုတာကိုလည်း ကျွန်မ သဘောပေါက်လာတယ်။ ဒါပေမဲ့ အလုပ်ထဲက ပြဿနာအမျိုးမျိုးကို ဖြေရှင်းတာ၊ ဒါမှမဟုတ် ညီအစ်ကိုမောင်နှမတွေရဲ့ အခြေအနေတွေမှာ ကြုံရတဲ့ အခက်အခဲတွေကို ဖြေရှင်းဖို့ ကူညီပေးတာကြောင့် ကျွန်မ သမ္မာတရားကို ပိုနားလည်ပြီး ရရှိနိုင်ခဲ့တယ်။ ဒီအရာတွေမှာ ဘုရားသခင်က ကျွန်မကို မျက်နှာသာ အရမ်းပေးခဲ့ပါတယ်။ ဒီလို နားလည်သဘောပေါက်မှု ရရှိပြီး ဒီအပြောင်းအလဲကို ကြုံတွေ့ရတာက လုံးဝ ဘုရားသခင်ရဲ့ ကျေးဇူးတော်ပါပဲ။ ဘုရားသခင်ကို ကျေးဇူးတင်ပါတယ်။


၈၃။ သားအပေါ် အကြွေးတင်နေသည့် ခံစားချက်ကို လက်လွှတ်ခြင်း

တရုတ်ပြည်မှ ရှင်ချန်

ငယ်ငယ်တုန်းက အမေဟာ ကျွန်မတို့ စားရေးဝတ်ရေးတာဝန်ကို ယူရုံတင်မကဘူး၊ လယ်ထဲဆင်းပြီးတော့လည်း အလုပ်လုပ်ရတယ်။ အဲဒါပြီးတော့ ပြန်လာပြီး အိမ်အလုပ်တွေ လုပ်ရပြန်ရော။ ဒါကြောင့် မိန်းမတွေဟာ ဇနီးကောင်း၊ မိခင်ကောင်း ဖြစ်ဖို့ဆိုရင် ဒီလိုမျိုး အသက်ရှင်ရမယ်လို့ ကျွန်မ တွေးခဲ့တယ်။ အိမ်ထောင်ကျပြီးတဲ့နောက်မှာ အမေ့လိုပဲ၊ ယောက်ျားနဲ့ သားအတွက် ထမင်းသုံးနပ် ချက်ပြုတ်ပေးတယ်၊ သူတို့ရဲ့ အခြေခံလိုအပ်ချက်တွေကို ဂရုစိုက်ပေးပြီး အိမ်မှုကိစ္စအဝဝကို လုပ်ကိုင်ပေးခဲ့တယ်။ ဒါပေမဲ့ သားလေး တစ်နှစ်သားအရွယ်မှာပဲ ယောက်ျားက ကားတိုက်မှုနဲ့ ဆုံးပါးသွားခဲ့တယ်။ အဲဒီအချိန်တုန်းက အရမ်းနာကျင်ရပြီး ဘဝက ဘာအဓိပ္ပာယ်မှ မရှိတော့ဘူးလို့ ထင်ခဲ့ပေမဲ့ သားလေးအတွက်ပဲ ဆက်ပြီး အသက်ရှင်ခဲ့တယ်။ သားလေးကို ပြည့်စုံတဲ့ မိသားစုဘဝလေး ပေးချင်လို့ ဒုတိယယောက်ျားနဲ့ ကျွန်မ အိမ်ထောင်ပြုခဲ့တယ်။ သူက သားလေးအပေါ် တော်တော်ဂရုစိုက်တာ မြင်ရတော့ စိတ်ထဲမှာ နည်းနည်း သက်သာရာရသွားတာပေါ့။ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီးတဲ့နောက်မှာ ကျွန်မ ညီအစ်ကိုမောင်နှမတွေနဲ့ မကြာမကြာ စုဝေးပြီး ဘုရားသခင်ရဲ့ နှုတ်ကပတ်တော်တွေကို စားသောက်ခဲ့တယ်။ သမ္မာတရားတချို့ကို နားလည်လာပြီးတော့ ကိုယ့်တာဝန်ကို စထမ်းဆောင်ခဲ့တယ်။ နောက်ပိုင်းမှာ ဘုရားသခင်ကို ကျွန်မ ယုံကြည်တယ်ဆိုတာ ရွာထဲမှာ လူသိများလာတော့ ရဲတွေက စောင့်ကြည့်လာတယ်။ ဒါနဲ့ တာဝန်ထမ်းဆောင်ဖို့ အိမ်ကနေ ထွက်ခဲ့ရတယ်။ သားလေးကိုတော့ ယောက်ျားနဲ့ သူ့မိဘတွေ စောင့်ရှောက်ဖို့ အပ်ထားခဲ့လိုက်တယ်။ ကျွန်မ အဝေးမှာ တာဝန်ထမ်းဆောင်နေတုန်း သားလေးကို အရမ်းလွမ်းတယ်။ ပြီးတော့ မိခင်တစ်ယောက်အနေနဲ့ တာဝန်မကျေဘူးလို့ အမြဲ ခံစားခဲ့ရတယ်။ အခြေအနေပေးတာနဲ့ အိမ်ပြန်ပြီး သားလေးအပေါ်တင်နေတဲ့ အကြွေးကို ပြန်ဆပ်နိုင်မဲ့အချိန်ကိုပဲ မျှော်လင့်နေခဲ့မိတယ်။

၂၀၂၃ ခုနှစ်၊ ဇူလိုင်လမှာ ကျွန်မ အိမ်ကို တိတ်တိတ်လေး ပြန်သွားတော့ ယောက်ျားက ကွာရှင်းဖို့ လုပ်ထားပြီးသားဆိုတာ သိလိုက်ရတယ်။ သားက အလုပ်မကြိုးစားဘူး၊ ဘယ်အလုပ်ကိုမှ ကြာကြာမမြဲဘူး၊ ပြီးတော့ ကျွန်မသာ သူ့ကို ဆက်ပြီး ဂရုမစိုက်ရင် သားကတော့ သွားပြီလို့လည်း သူက ပြောတယ်။ ကျွန်မမိဘတွေကလည်း ကျွန်မက သားကို မစောင့်ရှောက်လို့၊ သူ့အနာဂတ်ကို နှောင့်နှေးစေတယ်ဆိုပြီး ကျွန်မကို အပြစ်တင်ကြတယ်။ ဒါကို ကြားတော့ ကိုယ့်ဘာသာ တွေးမိတယ်၊ “ငါ အိမ်မှာနေပြီး သူ့ကို နည်းနည်း တိုက်တွန်းပေးရင် သူ အလုပ်မယ်မယ်ရရ ပြန်လုပ်ပြီး လမ်းမှန်ကို လျှောက်နိုင်မှာ မဟုတ်လား” လို့ပေါ့။ သားရဲ့ အခြေအနေကို ကြည့်ပြီး အနီးဝန်းကျင်ကလူတွေရဲ့ ဝေဖန်တာကို ရရင်ဆိုင်ရတော့ သားအပေါ် ပိုပြီး အပြစ်ရှိသလို ခံစားရတယ်။ တစ်နေ့တော့ ဒေါ်လေးက အိမ်ကို အလည်လာပြီး ညီမဝမ်းကွဲက သူ့သားအတွက် ကြက်ကင်ဆိုင် ဖွင့်ပေးထားတဲ့အကြောင်း ပြောပြတယ်။ ဒါပေမဲ့ သူ့သားက အလုပ်က ညစ်ပတ်တယ်ဆိုပြီး တစ်နေကုန် အိမ်မှာ ဂိမ်းပဲ ထိုင်ဆော့နေတယ်တဲ့။ ညီမဝမ်းကွဲက ဘာပြောပြော သူ နားမထောင်ဘူးတဲ့။ ဒေါ်လေး ပြောတာကို နားထောင်ရင်းနဲ့ ဘုရားသခင်ရဲ့ နှုတ်ကပတ်တော် တစ်ပိုဒ်ကို သတိရမိတယ်။ “‘မှန်ကန်သည့် လမ်းကြောင်းကို လိုက်လျှောက်ရန် သားသမီးများ၏ ပျက်ကွက်မှုသည် ၎င်းတို့၏ မိဘများနှင့် ပတ်သက်သည်’ဟု ပြောခြင်းသည် မှားယွင်းပေသည်။ မည်သူဖြစ်စေ လူတစ်မျိုးမျိုးဖြစ်လျှင် လမ်းကြောင်းတစ်ခုခုကို လျှောက်လိမ့်မည် ဖြစ်သည်။ ဤသည်မှာ သေချာသည် မဟုတ်လော။ (သေချာပါသည်။) လူတစ်ဦး လျှောက်သည့် လမ်းကြောင်းက ၎င်းဖြစ်သည့်အရာကို အဆုံးအဖြတ်ပေးသည်။ ၎င်းတို့ လျှောက်သည့် လမ်းကြောင်းနှင့် ဖြစ်လာသည့် လူအမျိုးအစားတို့သည် ၎င်းတို့နှင့် သက်ဆိုင်သည်။ ဤသည်တို့မှာ ကြိုတင်စီမံထားသည့်အရာ၊ မွေးရာပါဖြစ်ပြီး လူတစ်ဦး၏ သဘာဝနှင့် ပတ်သက်ပေသည်။ သို့ဆိုလျှင် မိဘ၏ လေ့ကျင့်သင်ကြားပေးခြင်း၏ အသုံးဝင်မှုမှာ အဘယ်နည်း။ ထိုအရာက လူတစ်ဦး၏ သဘာဝကို စိုးမိုးနိုင်သလော။ (မစိုးမိုးနိုင်ပါ။) မိဘ၏ လေ့ကျင့်သင်ကြားပေးခြင်းက လူသား၏ သဘာဝကို မစိုးမိုးနိုင်သကဲ့သို့ လူတစ်ဦးက မည်သည့်လမ်းကြောင်း လျှောက်သည်ဆိုသည့် ပြဿနာကို မဖြေရှင်းပေးနိုင်ပေ။ မိဘများက ပေးနိုင်သည့် တစ်ခုတည်းသော လေ့ကျင့်သင်ကြားပေးခြင်းမှာ အဘယ်နည်း။ ၎င်းတို့ သားသမီးများ၏ နေ့စဉ်ဘဝရှိ ရိုးရှင်းသော အပြုအမူအချို့၊ အတန်အတင့် အပေါ်ယံဆန်သော အတွေးများနှင့် ကိုယ်ပိုင်ကျင့်ကြံပြုမူခြင်း စည်းအချို့ဖြစ်သည်။ ဤသည်တို့မှာ မိဘများနှင့် တစ်စုံတစ်ရာ ပတ်သက်မှုရှိသည့် အရာများ ဖြစ်သည်။ ၎င်းတို့၏ သားသမီးများက လူလားမြောက်သောအရွယ် မရောက်မီတွင် မိမိတို့၏ သားသမီးများ မှန်ကန်သည့် လမ်းကြောင်းကို လိုက်လျှောက်ရန်၊ စာကြိုးစားကာ ၎င်းတို့ အရွယ်ရောက်ပြီးနောက်တွင် အားလုံး၏ အထက်တွင်ရှိနိုင်ဖို့ ကြိုးပမ်းရန်၊ မကောင်းသည့်အရာများ မလုပ်ဆောင်ရန် သို့မဟုတ် မကောင်းသည့် လူများ ဖြစ်မလာရန် မိဘများက လေ့ကျင့်သင်ကြားပေးခြင်းဖြစ်သည့် ၎င်းတို့၏ သတ်မှတ်ထားသော တာဝန်ကို ဖြည့်ဆည်းသင့်ပေသည်။ မိဘများသည် ၎င်းတို့ သားသမီးများ၏ အပြုအမူကိုလည်း စည်းကမ်းဖြင့် ထိန်းပေးသင့်သည်၊ ၎င်းတို့အား ယဉ်ကျေးကာ ၎င်းတို့၏ လူကြီးသူမများကို တွေ့သည့်အခါတိုင်းတွင် နှုတ်ခွန်းဆက်ရန် သွန်သင်ပေးသင့်ပြီး အပြုအမူနှင့် ဆက်စပ်သည့် အခြားသောအရာများကို သွန်သင်ပေးသင့်သည်။ ဤသည်မှာ မိဘများ ဖြည့်ဆည်းသင့်သည့် တာဝန်ဖြစ်သည်။ ၎င်းတို့ကလေး၏ ဘဝကို စောင့်ရှောက်ခြင်းနှင့် ၎င်းတို့ကို ကိုယ်ပိုင်ကျင့်ကြံပြုမူခြင်း အခြေခံစည်းအချို့ဖြင့် လေ့ကျင့်သင်ကြားပေးခြင်းသည် မိဘများ၏ လွှမ်းမိုးခြင်းပင် ဖြစ်သည်။ ၎င်းတို့ကလေး၏ ပင်ကိုစရိုက်အတွက်မူ မိဘများက ဤအရာကို မသွန်သင်နိုင်ပေ။ မိဘအချို့သည် အေးအေးလူလူရှိကြပြီး အရာရာကို အေးအေးဆေးဆေး အရှိန်ဖြင့် လုပ်ဆောင်ကြပြီး ၎င်းတို့၏ သားသမီးများမှာမူ အလွန် စိတ်မရှည်ဖြစ်ကြပြီး တိုတောင်းသည့် အချိန်တစ်ခဏအတွက်ပင် ငြိမ်ငြိမ် မနေနိုင်ကြပေ။ ၎င်းတို့ ၁၄ သို့မဟုတ် ၁၅ နှစ်အရွယ်ရောက်သည့်အခါ စားဝတ်နေရေးအတွက် ကိုယ့်ခြေထောက်ပေါ်ကိုယ် ရပ်တည်ကြပြီး အရာရာတွင် ၎င်းတို့ကိုယ်ပိုင် ဆုံးဖြတ်ချက်များချကြသည်။ ၎င်းတို့၏ မိဘများကို ၎င်းတို့ မလိုအပ်ကြသကဲ့သို့ အလွန် အမှီအခိုကင်းကြလေသည်။ ဤအရာကို ၎င်းတို့၏ မိဘများက သွန်သင်ထားခြင်း ဖြစ်သလော။ မဟုတ်ပေ။ ထို့ကြောင့် လူတစ်ဦး၏ ပင်ကိုစရိုက်၊ စိတ်သဘောထားနှင့် ၎င်းတို့၏ အနှစ်သာရအပြင် အနာဂတ်တွင် ၎င်းတို့ ရွေးချယ်သည့် လမ်းကြောင်းတို့သည် ၎င်းတို့၏ မိဘများနှင့် ပတ်သက်မှု ဘာဆိုဘာမျှ မရှိပေ။...‘မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်’ဟူသည့် စကားအသုံးအနှုန်းနှင့် ပတ်သက်သည့် ပြဿနာတစ်ခု ရှိသည်။ မိဘများသည် ၎င်းတို့၏ သားသမီးများကို လေ့ကျင့်သင်ကြားပေးရန် တာဝန်ရှိသော်လည်း ကလေးတစ်ဦး၏ ကံကြမ္မာကို ၎င်းတို့၏ မိဘများက ဆုံးဖြတ်ခြင်းမဟုတ်ဘဲ ထိုကလေး၏ သဘာဝက ဆုံးဖြတ်ခြင်းဖြစ်သည်။ လေ့ကျင့်သင်ကြားပေးခြင်းက ကလေးတစ်ဦး၏ သဘာဝနှင့်ဆိုင်သည့် ပြဿနာကို ဖြေရှင်းနိုင်သလော။ လုံးဝ မဖြေရှင်းပေးနိုင်ပေ။ ဘဝတွင် လူတစ်ဦးလျှောက်သည့် လမ်းကြောင်းကို ၎င်းတို့၏ မိဘများက ဆုံးဖြတ်ခြင်းမဟုတ်ဘဲ ဘုရားသခင်က ကြိုတင်စီမံထားခြင်း ဖြစ်သည်။ ‘လူ၏ ကံကြမ္မာကို ကောင်းကင်ဘုံက ဆုံးဖြတ်သည်’ ဟု ပြောထားပြီး ဤဆိုရိုးကို လူသားအတွေ့အကြုံမှ ကောက်ချက်ချထားသည်။ လူတစ်ဦးက လူလားမြောက်သည့်အရွယ်သို့ မရောက်မီတွင် ၎င်းက မည်သည့်လမ်းကြောင်း လျှောက်မည်ကို သင် မပြောနိုင်ပေ။ ၎င်းတို့အနေဖြင့် အရွယ်ရောက်သူဖြစ်လာပြီး အတွေးအခေါ်များရှိကာ ပြဿနာများအပေါ် ပြန်လည်သုံးသပ်နိုင်သည်နှင့် တစ်ပြိုင်နက် အပြင်ဘက် ပိုမိုကျယ်ပြန့်သည့် လူ့အသိုင်းအဝိုင်းတွင် မည်သည့်အရာ လုပ်ဆောင်ရမည်ကို ၎င်းတို့ ရွေးချယ်ကြလိမ့်မည်ဖြစ်သည်။ လူအချို့က အဆင့်မြင့်အရာရှိများဖြစ်ချင်သည်ဟု ပြောကြသည်၊ အခြားသူတို့က ရှေ့နေများဖြစ်ချင်သည်ဟု ပြောသည့်တိုင်အောင် အခြားသူတို့က စာရေးဆရာများ ဖြစ်ချင်သည်ဟု ပြောကြသည်။ လူတိုင်းတွင် မိမိတို့ကိုယ်ပိုင် ရွေးချယ်မှုများနှင့် မိမိတို့ကိုယ်ပိုင် စိတ်ကူးများရှိကြသည်။ မည်သူကမျှ ‘ကျွန်ုပ်ကို လေ့ကျင့်သင်ကြားပေးရန် ကျွန်ုပ်၏ မိဘများကိုသာစောင့်မည်။ ကျွန်ုပ်၏ မိဘများက ကျွန်ုပ် ဖြစ်လာစေရန် လေ့ကျင့်သင်ကြားပေးသည့် မည်သည့်အရာမဆို ဖြစ်လာအောင်လုပ်မည်’ဟု မပြောပေ။ မည်သူကမျှ ဤမျှလောက်မမိုက်မဲပေ။ လူလားမြောက်သည့်အရွယ်သို့ ရောက်ပြီးနောက်တွင် လူတို့၏ စိတ်ကူးများက စတင် နိုးကြွလာပြီး တဖြည်းဖြည်း ရင့်ကျက်ကာ ထိုသို့ဖြင့် ၎င်းတို့ရှေ့ရှိ လမ်းကြောင်းနှင့် ရည်မှန်းချက်ပန်းတိုင်တို့မှာ တိုး၍ ရှင်းလင်းလာလေသည်။ ဤအချိန်တွင် ၎င်းတို့ မည်သည့်လူစားမျိုး ဖြစ်သည်ဆိုသည်နှင့် မည်သည့် အဖွဲ့နှင့်ဆိုင်သည်ဆိုသည်တို့မှာ နည်းနည်းချင်း သိသာထင်ရှားပြီး ထင်သာမြင်သာဖြစ်လာလေသည်။ ဤအချိန်မှစ၍ ၎င်းတို့၏ စိတ်သဘောထားအပြင် ၎င်းတို့ လိုက်စားသည့်လမ်းကြောင်း၊ ဘဝတွင် ၎င်းတို့၏ ဦးတည်ချက်နှင့် ၎င်းတို့ သက်ဆိုင်သည့် အဖွဲ့ကဲ့သို့ပင် လူတစ်ဦးစီ၏ ပင်ကိုစရိုက်သည် တဖြည်းဖြည်း သိသာထင်ရှားစွာ သတ်မှတ်ခြင်းခံလာရသည်။ ဤအရာအားလုံးသည် မည်သည့်အရာအပေါ် အခြေခံသနည်း။ နောက်ဆုံးတွင် ဤသည်မှာ ဘုရားသခင် ကြိုတင်စီမံထားပြီးဖြစ်သည့်အရာ ဖြစ်သည်။ မိမိ၏ မိဘများနှင့် မည်သည့်ပတ်သက်မှုမျှ မရှိပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁)) ဘုရားသခင် ပြောထားတာ အရမ်းရှင်းပါတယ်။ ကလေးတစ်ယောက် လမ်းမှန်လျှောက်မလျှောက်ဆိုတာက မိဘတွေက သူတို့ကို ဘယ်လို ဆုံးမသွန်သင်သလဲဆိုတာအပေါ် မမူတည်ပါဘူး။ ကလေးရဲ့ သဘာဝကပဲ ဆုံးဖြတ်တာပါ။ မိဘတွေက ကလေးရဲ့ အပေါ်ယံအပြုအမူကို သင်ပြပေးပြီး ထိန်းချုပ်လို့ရပေမဲ့ ကလေးရဲ့ ကံကြမ္မာကိုတော့ မပြောင်းလဲနိုင်ဘူး။ သူတို့ကလေးက ဘာအသက်မွေးဝမ်းကျောင်း လုပ်မယ်၊ ဘာလမ်းကြောင်း လိုက်မယ်ဆိုတာ မိဘတွေ ပြောင်းလဲလို့ရတဲ့၊ ဆုံးဖြတ်လို့ရတဲ့အရာ မဟုတ်ပါဘူး။ ဥပမာ၊ ကျွန်မရဲ့ညီမဝမ်းကွဲဆိုရင် သူ့သားကို နေ့တိုင်း စောင့်ကြည့်ပြီး အများကြီး ဆုံးမပဲ့ပြင်ခဲ့ပေမဲ့ သူ့သားကတော့ ဒီအတိုင်းပါပဲ၊ တစ်နေကုန် ဂိမ်းဆော့ပြီး ကျောင်းတောင် မသွားဘူး။ ညီမဝမ်းကွဲက သူ့ကို အလုပ်မယ်မယ်ရရ လုပ်စေချင်လို့ ဆိုင်ဖွင့်ပေးခဲ့ပေမဲ့ အဲဒါပြီးတော့လည်း သူက ဆက်ပြီး လေလွင့်နေတာပဲ၊ မိဘတွေဆီက ပိုက်ဆံပဲ တောင်းနေတာလေ။ ယောက်ျားနဲ့ ခဏခဏ ရန်ဖြစ်တတ်တဲ့ ယောက်မကိုလည်း သတိရမိတယ်။ သူ စိတ်ဆိုးရင် သူ့အမေအိမ် သွားနေတတ်ပြီး ကလေးကို ဆုံးမသွန်သင်ချင်စိတ် မရှိတော့ဘူး။ ဒါပေမဲ့ သူ့သားက စာမေးပွဲအမှတ်တွေ အမြဲကောင်းပြီး အသက်နဲ့မလိုက်အောင် ရင့်ကျက်တယ်။ ဒါက ယောက်မက သူ့ကို အထူးတလည် ကောင်းကောင်း သင်ပေးလို့ မဟုတ်ပါဘူး။ သူ့မှာ ပင်ကိုကတည်းက စာလုပ်ချင်စိတ် ရှိနေလို့ပါ။ သူက ကြိုးစားအားထုတ်နိုင်ပြီး လုံ့လဝီရိယရှိတာပါ။ ကျွန်မသားလေး ငယ်ငယ်တုန်းက စာကြိုးစားပြီး လမ်းမှန်လျှောက်ဖို့ သူ့ကို မကြာမကြာ သင်ပေးခဲ့ပေမဲ့ သူက ဆုံးမရခက်တဲ့ ကလေးမျိုးဖြစ်ခဲ့တယ်။ ကျောင်းကပြန်ရောက်တာနဲ့ ကွန်ပျူတာဂိမ်း စဆော့တော့တာပဲ၊ ကျွန်မ ဘာပြောပြော နားမထောင်ဘူး။ ကျွန်မက တင်းတင်းကြပ်ကြပ် လုပ်ရင် သူက သောင်းကျန်းတော့တာပဲ။ အခု သူ လမ်းမှန်မလျှောက်တာ၊ မှန်ကန်တဲ့ ကိစ္စတွေကို အရေးမစိုက်တာတွေက သူ့ရွေးချယ်မှုပါ၊ သူ့သဘာဝက ဆုံးဖြတ်တဲ့အရာပါ။ ကျွန်မ သူ့ကို သင်ပေးခဲ့တာတွေက သူ့ရွေးချယ်မှုကို ပြောင်းလဲပေးနိုင်မှာ မဟုတ်သလို သူ့ရဲ့ အနာဂတ် ရှေ့ရေးကိုလည်း မဆုံးဖြတ်ပေးနိုင်ပါဘူး။ ဒါကို နားလည်လိုက်တော့ သားရဲ့ဘေးမှာနေပြီး သူ့ကို မသင်ပေးနိုင်ခဲ့လို့ဆိုပြီး ကိုယ့်ကိုယ်ကိုယ် အပြစ်မတင်တော့ဘူး။ ပြီးတော့ ကျွန်မရဲ့ မာနထောင်လွှားမှုနဲ့ မသိနားမလည်မှုတွေကိုလည်း မြင်လာရတယ်။ သားကို သူ့အနာဂတ်နဲ့ သူ့ဘဝ ပြောင်းလဲပေးဖို့အတွက် သူ့ကိုသွန်သင်ပေးတာအပေါ် ကျွန်မ အမြဲ အားကိုးချင်ခဲ့တယ်။ ကျွန်မ ဆင်ခြင်တုံတရား ဘာဆိုဘာမှမရှိခဲ့ဘူး။

၂၀၂၃ ခုနှစ်၊ နိုဝင်ဘာလမှာ သားနဲ့ အဆက်အသွယ်ရခဲ့တယ်။ အဲဒီတုန်းက သားက အိမ်ဟောင်းမှာ တစ်ယောက်တည်း နေနေတာ၊ ယောက်ျားနဲ့ သူ့မိဘတွေနဲ့ အတူမနေဘူး။ သူက ထမင်းမချက်ဘူး၊ အစားအသောက်ကို အပြင်ပဲထွက်ဝယ်ပြီး အခန်းလည်း မရှင်းဘူး၊ ညစ်ပတ်နေတဲ့ အဝတ်တွေကို ကုတင်ပေါ်မှာ ဒီအတိုင်း ပုံထားတာ။ ဒါကို မြင်တော့ ကျွန်မ စိတ်နှလုံး နာကျင်ရတယ်။ ကျွန်မ သူ့ကို စကားပြောရင် အေးစက်စက်နိုင်ပြီး ဂရုမစိုက်သလိုပဲ၊ သူ့ကို မစောင့်ရှောက်လို့ဆိုပြီး ကျွန်မကို အငြိုးထားနေတာ၊ အမေလို့တောင် အသိအမှတ်မပြုဘူး။ သူ့ကို ပိုလို့တောင် အကြွေးတင်နေသလို ခံစားရတယ်၊ မိခင်တစ်ယောက်အနေနဲ့ သူ့ကို ကောင်းကောင်း ဂရုမစိုက်ခဲ့ဘူး၊ သူ့အပေါ် တာဝန်မကျေခဲ့ဘူးလို့ တွေးမိတယ်။ သူ့အခန်းကို အတွင်းအပြင် ရှင်းပေးပြီး သူ့အဝတ်တွေအကုန် လျှော်ပေးခဲ့တယ်။ သူက အလုပ်မသွားဘဲ အိမ်မှာ ဂိမ်းပဲ ထိုင်ဆော့နေတာ များတော့ သူ့ကို ပြောလိုက်တယ်၊ “သား မယ်မယ်ရရ အလုပ်တစ်ခုခု လုပ်ဦး၊ မိသားစုက သားအတွက် စိတ်ပူအောင်ချည်း မလုပ်နဲ့” လို့ပေါ့။ ဒါပေမဲ့ သူ လုံးဝ နားမထောင်ဘူး။ အဲဒီနောက်လည်း သူ မပြောင်းလဲဘူး။ နောက်ပိုင်းကျတော့ သားက အလုပ်မယ်မယ်ရရ မလုပ်လို့ဆိုပြီး ယောက်ျားက သူ့ကို အထင်သေးလာပြီး ဆက်မထားချင်တော့ဘူး။ ကျွန်မ တွေးမိတယ်၊ “ငါ အလုပ်ရှာပြီး သားကို စောင့်ရှောက်ရင်းနဲ့ အလုပ်လုပ်ရင် မိခင်တစ်ယောက်အနေနဲ့ တာဝန်ကျေမှာပဲ” လို့ပေါ့။ ဒါပေမဲ့ လူသစ်တွေကို ရေလောင်းပေးဖို့က ရှိသေးတယ်လေ။ ပိုက်ဆံရှာပြီး သားကို စောင့်ရှောက်ဖို့ အလုပ်လုပ်ရင် ရေလောင်းခြင်းအလုပ်ကို နှောင့်နှေးစေမှာ။ ကျွန်မ အရမ်း ဒွိဟဖြစ်သွားတယ်။ တာဝန်က ဘုရားသခင်ဆီက လာတာဖြစ်လို့ ကျွန်မအနေနဲ့ အသိစိတ်မဲ့ပြီး တာဝန်ကို စွန့်ပစ်လို့ မရဘူးဆိုတာ တွေးမိတဲ့အခါ၊ အလုပ်မရှာတော့ဖို့ ဆုံးဖြတ်လိုက်တယ်။ ဒါပေမဲ့ သားကို လက်မလွှတ်နိုင်ခဲ့ဘူး။ တာဝန်မရှိတဲ့အချိန်ဆို အိမ်ပြန်ပြီး သူ့ကို သွားစောင့်ရှောက်တယ်။ တာဝန်ထမ်းဆောင်နေရင်းနဲ့လည်း သူ့အကြောင်းပဲ တွေးနေမိတယ်။ လူသစ်တချို့က ပုံမှန် မစုဝေးနိုင်ကြဘူး။ ဒါကြောင့် ဒီပြဿနာကို ဘယ်လို ဖြေရှင်းရမလဲဆိုတာ ရှာဖွေပြီး စဉ်းစားဆင်ခြင်ဖို့ စိတ်ငြိမ်ငြိမ်ထားချင်ခဲ့တယ်။ ဒါပေမဲ့ သားအတွက်ပဲ အမြဲ စိတ်ပူပြီး ဖိစီးနေတော့ လူသစ်တွေရဲ့ ကိစ္စကို ဖြေရှင်းပေးဖို့ စိတ်မပါခဲ့ဘူး။ လူသစ်တွေက အရမ်း အပျက်သဘောဆောင်လာပြီး မယုံချင်တော့ဘူးဆိုမှပဲ ကျွန်မ မြန်မြန်သွားပြီး သူတို့ကို ဖေးမပေးခဲ့တယ်。 နောက်ပိုင်းမှာ အလုပ်ရဲ့ လိုအပ်ချက်အရ တခြားဒေသကိုသွားပြီး တာဝန်ထမ်းဆောင်ရမယ်ဆိုတော့ သားကို ပိုပြီး လက်မလွှတ်နိုင် ဖြစ်ရတယ်။ အိမ်နဲ့ဝေးသွားရင် သူ့ကို ဂရုစိုက်နိုင်မဲ့ နည်းလမ်းမရှိတော့မှာ စိုးရိမ်တာပေါ့။ ဒါပေမဲ့ နိုင်ငံတော် ဧဝံဂေလိတရား တိုးချဲ့ဖို့အတွက် လူတွေရဲ့ ပူးပေါင်းဆောင်ရွက်မှု လိုအပ်တယ်ဆိုတာ ပြန်တွေးမိတယ်။ ကျွန်မ တာဝန်ထမ်းဆောင်လာတာ နှစ်နည်းနည်း ကြာပြီ၊ လေ့ကျင့်မှုတချို့ရပြီး သမ္မာတရားတချို့ကို နားလည်ထားတာလေ။ ဘုရားသခင်ရဲ့ ကျေးဇူးတော်ကို မျက်နှာမူပြီး အသိစိတ်မဲ့လို့ မဖြစ်ဘူး။ ဒါကြောင့် တခြားဒေသမှာ တာဝန်ထမ်းဆောင်ဖို့ သဘောတူလိုက်တယ်။ ဒါပေမဲ့ မမျှော်လင့်မိတာက အဲဒီအချိန်လောက်မှာပဲ သားက သူကြိုက်တဲ့ အလုပ်တစ်ခု ရသွားတယ်။ သူ အလုပ်သွားပြီး ပိုက်ဆံရှာတယ်၊ ကိုယ့်စရိတ်ကိုယ်ကာမိပြီး ယောက်ျားကလည်း သူ့ကို ပြန်လက်ခံခဲ့တယ်။ တကယ်ကို ထင်မထားခဲ့တာပါ။

နောက်ပိုင်းမှာ ကိုယ့်ကိုယ်ကိုယ် ပြန်သုံးသပ်မိတယ်။ “သားကို ငါ လက်မလွှတ်နိုင်ရတဲ့ အဓိက အကြောင်းရင်းက ဘာလဲ” ပေါ့။ ဒီဘုရားနှုတ်ကပတ်တော်တွေကို ဖတ်ခဲ့ရတယ်။ “ဤတကယ့်လူ့အဖွဲ့အစည်းတွင် အသက်ရှင်ကြသည့် လူတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံထားရသည်။ လူတို့ ပညာတတ်သည်ဖြစ်စေ၊ မတတ်သည်ဖြစ်စေ ရိုးရာယဉ်ကျေးမှုများစွာသည် လူတို့၏ အတွေးများနှင့် အမြင်များတွင် အရိုးစွဲနေပေသည်။ အထူးသဖြင့် အမျိုးသမီးများသည် မိမိတို့ လင်ယောက်ျားနှင့် သားသမီးများအတွက် မိမိတို့ ဘဝတစ်ခုလုံးကို ပေးအပ်မြှုပ်နှံထားကာ သူတို့အတွက် အသက်ရှင်လျက်၊ မိသားစုက တစ်နေ့ ထမင်းသုံးနပ် ဝဝလင်လင် စားရအောင် သေချာလုပ်ပေးလျက်၊ လျှော်ဖွတ်ရေး၊ သန့်ရှင်းရေးနှင့် အခြား အိမ်အလုပ်အားလုံးကို ကောင်းစွာလုပ်လျက် မိမိတို့ လင်ယောက်ျားကို ပြုစုပြီး မိမိတို့ သားသမီးများကို ပျိုးထောင်ဖို့၊ ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ဖို့ တောင်းဆိုခြင်းခံရသည်။ ဤသည်မှာ ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ခြင်းနှင့်ဆိုင်သည့် လက်ခံထားသော စံနှုန်းဖြစ်သည်။ အမျိုးသမီးတိုင်းကလည်း ဤသည်မှာ အမှုအရာများကို လုပ်ဆောင်သင့်သည့် နည်းလမ်းဖြစ်ကြောင်းနှင့် ထိုသို့မလုပ်ပါက ကောင်းမြတ်သော အမျိုးသမီးတစ်ဦး မဟုတ်သကဲ့သို့ အသိစိတ်နှင့် ကိုယ်ကျင့်တရား၏ စံနှုန်းများကိုလည်း ချိုးဖောက်မိပြီဖြစ်ကြောင်း တွေးထင်ကြသည်။ ဤကိုယ်ကျင့်တရား စံနှုန်းများကို ချိုးဖောက်ခြင်းက လူတချို့၏ အသိစိတ်အပေါ် လေးလံစွာ ဖိစီးလိမ့်မည်။ ၎င်းတို့၏ လင်ယောက်ျားနှင့် သားသမီးများကို စိတ်ပျက်စေမိပြီဖြစ်ကြောင်းနှင့် ၎င်းတို့က ကောင်းမြတ်သည့် အမျိုးသမီးများ မဟုတ်ကြောင်း ခံစားကြရလိမ့်မည်။ သို့ရာတွင် ဘုရားသခင်ကို ယုံကြည်သည့်နောက်၊ သူ၏ နှုတ်ကပတ်တော်များစွာကို ဖတ်ရှုပြီးသည့်နောက်၊ သမ္မာတရားတချို့ကို နားလည်ကာ အချို့သော ကိစ္စရပ်များကို ရိပ်စားမိပြီးသည့်နောက်တွင် သင်က ‘ငါသည် ဖန်ဆင်းခံတစ်ဦးဖြစ်၍ ငါ့တာဝန်ကို ဖန်ဆင်းခံတစ်ဦးအဖြစ် ထမ်းဆောင်သင့်ပြီး ဘုရားသခင်အတွက် ငါ့ကိုယ်ငါ အသုံးခံသင့်သည်’ ဟု တွေးလိမ့်မည်။ ဤအချိန်တွင် ဇနီးကောင်းနှင့် ချစ်ခင်တတ်သော မိခင်ဖြစ်ရေးနှင့် ဖန်ဆင်းခံတစ်ဦးအဖြစ် သင်၏ တာဝန်ကို ထမ်းဆောင်ရေးတို့ကြား ဆန့်ကျင်ကွဲလွဲမှုတစ်ခု ရှိသလော။ သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်လိုလျှင် သင်၏ တာဝန်ကို အချိန်ပြည့် သင်မထမ်းဆောင်နိုင်ပေ။ သို့သော် သင်၏ တာဝန်ကို အချိန်ပြည့် ထမ်းဆောင်လိုပါက သင်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဖြစ်နိုင်ပေ။ ဤအခါ သင်မည်သည့်အရာ လုပ်မည်နည်း။ သင်၏ တာဝန်ကို ကောင်းစွာ ထမ်းဆောင်ပြီး အသင်းတော်အလုပ်အတွက် တာဝန်ယူရန်၊ ဘုရားသခင်ကို သစ္စာစောင့်သိရန် သင်ရွေးချယ်ပါက သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ရေးကို စွန့်ရမည်။ ဤအခါ သင်မည်သည့်အရာ စဉ်းစားမည်နည်း။ သင့်စိတ်ထဲတွင် မည်သည့်သဘောကွဲလွဲခြင်းမျိုး ဖြစ်ပေါ်မည်နည်း။ သင်၏ သားသမီးများကို၊ သင်၏ လင်ယောက်ျားကို သင်စိတ်ပျက်စေမိပြီဟု ခံစားမည်လော။ အပြစ်ရှိပြီး မသက်မသာဖြစ်သည့် ဤခံစားချက်သည် မည်သည့်နေရာမှ လာသနည်း။ ဖန်ဆင်းခံတစ်ဦး၏ တာဝန်ကို သင်မဖြည့်ဆည်းသည့်အခါ၌မူ ဘုရားသခင်ကို သင်စိတ်ပျက်စေမိပြီဟု ခံစားရသလော။ သင်သည် အပြစ်ရှိသည့်စိတ် သို့မဟုတ် ကိုယ့်ကိုယ်ကိုယ် အပြစ်တင်သည့်စိတ် မရှိပေ။ အဘယ်ကြောင့်ဆိုသော် သင်၏ နှလုံးနှင့် စိတ်တွင် သမ္မာတရား အရိပ်အယောင် အနည်းငယ်မျှပင် မရှိသောကြောင့် ဖြစ်သည်။ ထို့ကြောင့် မည်သည့်အရာကို သင်နားလည်သနည်း။ ရိုးရာယဉ်ကျေးမှုနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ ဖြစ်သည်။ ထိုသို့ဖြင့် ‘ကျွန်ုပ်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဟုတ်လျှင် ကောင်းမြတ်သော သို့မဟုတ် ရည်မွန်သော အမျိုးသမီးတစ်ဦး မဟုတ်ပါ’ ဟူသည့် အယူအဆက သင်၏ စိတ်တွင် ထွက်ပေါ်လာလိမ့်မည်။ ထိုအချိန်မှစ၍ သင်သည် ဤအယူအဆ၏ ချည်နှောင်ခြင်းနှင့် ချုပ်ချယ်ခြင်းကို ခံရလိမ့်မည်ဖြစ်ပြီး ဘုရားသခင်ကို သင်ယုံကြည်ကာ သင်၏ တာဝန်ကို ထမ်းဆောင်သည့်နောက်တွင်ပင် ဤအယူအဆမျိုးများ၏ ထိုသို့ ချည်နှောင်ချုပ်ချယ်ခြင်းတို့ကို ဆက်လက်ခံနေရလိမ့်မည် ဖြစ်သည်။ သင်၏ တာဝန်ကို ထမ်းဆောင်ရေးနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ကြား ဆန့်ကျင်ကွဲလွဲမှုတစ်ခု ရှိသည့်အခါ သင့်အနေဖြင့် ဘုရားသခင်အတွက် သစ္စာစောင့်သိမှု အနည်းငယ် ပိုင်ဆိုင်ကောင်းပိုင်ဆိုင်မည်ဖြစ်လျက် သင်၏ တာဝန်ကို ထမ်းဆောင်ရန် အင်တင်တင်ဖြင့် ရွေးချယ်နေနိုင်လင့်ကစား သင်၏ စိတ်နှလုံး၌မူ မသက်မသာဖြစ်ကာ မိမိကိုယ်ကို အပြစ်တင်သည့် ခံစားချက်တစ်ခုကား ရှိနေလိမ့်ဦးမည် ဖြစ်သည်။ ထို့ကြောင့် သင်၏ တာဝန်ကို ထမ်းဆောင်နေစဉ် သင့်ထံတွင် အချိန်ပိုတချို့ရှိသည့်အခါ သင့်အနေဖြင့် သင်၏ သားသမီးများနှင့် လင်ယောက်ျားကို ပို၍ အတိုးချ ပြုစုပေးရန် အလိုရှိလျက် ၎င်းတို့ကို စောင့်ရှောက်ပေးဖို့ အခွင့်အရေးများ ရှာဖွေလိမ့်မည်ဖြစ်ပြီး သင့်ထံတွင် စိတ်ငြိမ်သက်ခြင်း ရှိသရွေ့ သင့်အနေဖြင့် သာ၍ ဆင်းရဲဒုက္ခခံစားရမည်ဆိုလျှင်ပင် အဆင်ပြေသည်ဟု တွေးလိမ့်မည်ဖြစ်သည်။ ဤအရာကို ဇနီးကောင်းတစ်ဦး၊ ချစ်ခင်တတ်သော မိခင်တစ်ဦး ဖြစ်ရေးနှင့်ပတ်သက်သည့် ရိုးရာယဉ်ကျေးမှု၏ စိတ်ကူးများနှင့် သဘောတရားများ၏ လွှမ်းမိုးမှုက ဖြစ်ပေါ်စေသည် မဟုတ်လော။ သင်သည် သင်၏ တာဝန်ကို ကောင်းစွာ ဖြည့်ဆည်းရန် လိုလားသော်လည်း ဇနီးကောင်းနှင့် ချစ်ခင်တတ်သော မိခင်ဖြစ်ရန်လည်း အလိုရှိလျက် ယခုတွင် လှေနံနှစ်ဖက်နင်းနေမိပေသည်။ သို့ရာတွင် ဘုရားသခင်၏ ရှေ့မှောက်၌ ငါတို့သည် တာဝန်နှင့် ဝတ္တရားတစ်ခု၊ ဘဝပေးတာဝန်တစ်ခုသာ ရှိ၏။ ဖန်ဆင်းခံတစ်ဦး၏ တာဝန်ကို သင့်တင့်လျောက်ပတ်စွာ ဖြည့်ဆည်းရန် ဖြစ်သည်။ ဤတာဝန်ကို ကောင်းမွန်စွာ သင်ဖြည့်ဆည်းပြီးပြီလော။ အဘယ်ကြောင့် တစ်ဖန် သင်လမ်းလွဲသွားပြန်သနည်း။ သင်၏ စိတ်နှလုံးတွင် ကိုယ့်ကိုယ်ကိုယ် အပြစ်တင်စိတ် သို့မဟုတ် ကိုယ့်ကိုယ်ကိုယ် ဝေဖန်မောင်းမဲစိတ်တို့ အမှန်တကယ် မရှိလေသလော။ သင်၏ စိတ်နှလုံးတွင် သမ္မာတရားက အခြေခံအုတ်မြစ်ချထားခြင်း မရှိသေးသကဲ့သို့ ထိုစိတ်နှလုံးကို အုပ်စိုးခြင်းလည်း မရှိသေးသောကြောင့် သင်၏ တာဝန်ကို ထမ်း‌ဆောင်နေချိန်တွင် သင်သည် လမ်းလွဲသွားနိုင်သည်။ ယခုတွင် သင်သည် သင်၏ တာဝန်ကို ထမ်းဆောင်နေနိုင်သော်လည်း တကယ်တမ်း၌မူ သမ္မာတရားနှင့် ဘုရားသခင်၏ သတ်မှတ်ချက်များနှင့်ဆိုင်သည့် စံနှုန်းများကို အလွန်စံမမီဖြစ်နေဆဲ ဖြစ်သည်။...ဘုရားသခင်ကို ကျွန်ုပ်တို့ ယုံကြည်နိုင်သည်မှာ သူက ကျွန်ုပ်တို့ကို ပေးထားသည့် အခွင့်အရေးတစ်ခု ဖြစ်သည်။ ယင်းကို သူက စီမံထားပြီး၊ သူ၏ ကျေးဇူးတော် ဖြစ်သည်။ ထို့ကြောင့် အခြားတစ်ဦးတစ်ယောက်ထံ သင်၏ ဝတ္တရား သို့မဟုတ် တာဝန်ကို ဖြည့်ဆည်းရန် သင့်အတွက် မလိုအပ်ပေ။ သင်သည် ဖန်ဆင်းခံတစ်ဦးအဖြစ် သင်၏ တာဝန်ကို ဘုရားသခင်ထံတွင်သာ ဖြည့်ဆည်းသင့်သည်။ ဤသည်မှာ အခြားမည်သည့်အရာမဆိုထက် လူတို့လုပ်ဆောင်ရမည့်အရာ၊ မိမိဘဝ၏ အဓိက အရေးကိစ္စအဖြစ် လုပ်ဆောင်သင့်သည့် အဓိကအရာ ဖြစ်သည်။ သင်သည် သင်၏ တာဝန်ကို ကောင်းစွာ မဖြည့်ဆည်းပါက၊ သင်သည် အရည်အချင်းပြည့်မီသည့် အဖန်ဆင်းခံ သတ္တဝါတစ်ဦး မဟုတ်ပေ။ အခြားသူများ၏ အမြင်တွင်၊ သင်သည် ဇနီးကောင်းနှင့် ချစ်ခင်တတ်သော မိခင်တစ်ဦး၊ ထူးကဲသာလွန်သော အိမ်ရှင်မတစ်ဦး၊ သားသမီးဝတ်ရှိသော သမီးတစ်ဦးနှင့် လူမှုအဖွဲ့အစည်း၏ တော်ဖြောင့်သော အဖွဲ့ဝင်တစ်ဦး ဖြစ်ကောင်းဖြစ်နိုင်သော်လည်း ဘုရားသခင်၏ ရှေ့မှောက်တွင် သင်သည် သူ့ကို ပုန်ကန်သည့်သူ၊ မိမိတို့၏ ဝတ္တရားများ သို့မဟုတ် တာဝန်ကို လုံးဝ မဖြည့်ဆည်းသည့်သူ၊ ဘုရားသခင်၏ စေခိုင်းချက်တာဝန်ကို လက်ခံရရှိခဲ့သော်လည်း မပြီးမြောက်ခဲ့သည့်သူတစ်ဦး၊ လမ်းတစ်ဝက်တွင် လက်လျှော့ခဲ့သူတစ်ဦး ဖြစ်ပေသည်။ ဤကဲ့သို့သော တစ်စုံတစ်ဦးသည် ဘုရားသခင်၏ နှစ်သက်လက်ခံမှုကို ရရှိနိုင်သလော။ ဤကဲ့သို့သော လူများသည် သုံးမရပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားသခင်ရဲ့ နှုတ်ကပတ်တော်တွေက ကျွန်မကို နားလည်စေပါတယ်။ ဘေးနားက မိန်းမတွေအားလုံး ဇနီးကောင်း၊ မိခင်ကောင်း ဖြစ်ဖို့ လိုက်စားနေကြတာကို မြင်တော့ ကျွန်မလည်း ဒါကို မိန်းမကောင်းတစ်ယောက်ရဲ့ စံနှုန်းအဖြစ် မှတ်ယူခဲ့တယ်။ မိန်းမကောင်းဆိုတာ ကလေးနဲ့ ယောက်ျားကို ကောင်းကောင်း ဂရုစိုက်ရမယ်၊ အိမ်မှုကိစ္စအဝဝကို အစီအစဉ်တကျ ထားရမယ်လို့ ယုံကြည်ခဲ့မိတယ်ဆိုတာပေါ့။ အိမ်ထောင်ကျပြီးတဲ့နောက်မှာ အိမ်အလုပ်အားလုံးကို တာဝန်ယူခဲ့တယ်၊ ဘယ်လောက် ပင်ပန်းပါစေ ဒါက လုပ်ကိုလုပ်ရမဲ့ အရာလို့ ထင်ပြီးတော့ပေါ့။ တာဝန်ထမ်းဆောင်ဖို့ အိမ်က ထွက်လာပြီး သားအတွက် ထမင်းသုံးနပ် မချက်ပေးနိုင်တော့တာ၊ သူ့ရဲ့ နေ့စဉ်ဘဝကို ဂရုမစိုက်နိုင်တော့တာတွေ ဖြစ်လာတဲ့အခါ မိခင်တစ်ယောက်အနေနဲ့ တာဝန်မကျေဘူးလို့ ထင်ပြီး ကိုယ့်ကိုယ်ကိုယ် အပြစ်တင်ပြီး စိတ်မကောင်းဖြစ်ရတယ်၊ သားအပေါ် အကြွေးတင်တဲ့စိတ် ခံစားရတယ်။ လောကီသားတွေရဲ့ ဝေဖန်ပြီး စီရင်တာကို ခံရတဲ့အခါ ကျွန်မ တာဝန်မကျေဘူးလို့ ပိုခံစားရတယ်၊ ပြီးတော့ သားကို ဘယ်လို ဂရုစိုက်ပေးရမလဲ၊ သူ ဒုက္ခသက်သာအောင် ဘယ်လိုလုပ်ပေးရမလဲ၊ သူ့အပေါ်တင်နေတဲ့ အကြွေးကို အကောင်းဆုံး ဘယ်လို ပြန်ဆပ်ရမလဲ ဆိုတာလောက်ပဲ တွေးနေမိတယ်။ လူသစ်တွေ ပုံမှန် မစုဝေးနိုင်တာကို မြင်တဲ့အခါ သူတို့ပြဿနာတွေကို ဖြေရှင်းပေးဖို့ ဆီလျော်တဲ့ သမ္မာတရားတွေကို မြန်မြန် မရှာဖွေခဲ့ဘူး။ သူတို့ အပျက်သဘောဆောင်လွန်းလို့ နုတ်ထွက်ချင်တဲ့အခါမှပဲ သူတို့ကို ဖေးမပေးခဲ့တယ်။ လူသစ်တွေရဲ့ အသက်တာတွေ နစ်နာဆုံးရှုံးခဲ့ရတယ်။ လောကီသားတွေရဲ့ ချီးမွမ်းတာနဲ့ သားအပေါ် တာဝန်ကျေဖို့ကိုပဲ ဦးစားပေးခဲ့ပြီး အသင်းတော်ရဲ့ အလုပ်ကို ထည့်မတွက်ဘဲ တာဝန်မှာ ဝတ်ကျေတမ်းကျေ လုပ်ခဲ့တယ်။ မိခင်တစ်ယောက်အနေနဲ့ တာဝန်ကျေပြီး သားအတွက် ထမင်းသုံးနပ် ချက်ကျွေးနိုင်ရင်တောင် ဖန်ဆင်းခံတစ်ယောက်အနေနဲ့ လုပ်သင့်တဲ့ တာဝန်ကိုတော့ ပျက်ကွက်မှာပဲ။ ခေတ်အဆက်ဆက်က သန့်ရှင်းသူတွေ၊ ပရောဖက်တွေအပြင် ညီအစ်ကိုမောင်နှမ အတော်များများကို တွေးမိတယ်။ ဧဝံဂေလိဟောပြီး ဘုရားသခင်အတွက် သက်သေခံဖို့ ကိုယ့်မိသားစုနဲ့ အသက်မွေးဝမ်းကျောင်းတွေကို စွန့်လွှတ်ခဲ့ကြတယ်။ ပိုများတဲ့လူတွေကို ဘုရားသခင်ရဲ့ ကယ်တင်ခြင်း လက်ခံနိုင်ဖို့ ဘုရားသခင်ရှေ့ကို ခေါ်ဆောင်ပြီးတော့ပေါ့။ ဒါက ဘုရားသခင် အသိအမှတ်ပြုတဲ့၊ ကောင်းမြတ်ပြီး တရားမျှတတဲ့ လုပ်ဆောင်ချက်တစ်ခုပဲ။ ဒီလို အသက်ရှင်တာက တန်ဖိုးရှိပြီး အဓိပ္ပာယ်ရှိပါတယ်။ ကျွန်မရဲ့ အသက်နဲ့ ကျွန်မမှာရှိသမျှ အရာအားလုံးက ဘုရားသခင် ပေးထားတာပါ။ ဘုရားသခင်ရဲ့ နှုတ်ကပတ်တော်တွေကနေ ရေလောင်းတာနဲ့ ထောက်ပံ့တာတွေကို အများကြီး ခံစားခဲ့ရတယ်၊ ဒါတွေအားလုံးက ကိုယ်တော်ရဲ့ မေတ္တာနဲ့ ကျေးဇူးတော်ပါပဲ။ ဒါက ကျွန်မအနေနဲ့ ကိုယ့်တာဝန်ကို ကောင်းကောင်း ထမ်းဆောင်ပြီး ဘုရားသခင်ရဲ့ မေတ္တာကို ပြန်ဆပ်သင့်တယ်ဆိုတဲ့ သဘောပါပဲ။ ဒါပေမဲ့ တာဝန်ကို ကောင်းကောင်း မထမ်းဆောင်ခဲ့တဲ့အခါ အဲဒါကြောင့် ဘုရားသခင်အပေါ် အကြွေးတင်တယ်လို့ မခံစားရဘဲ အဲဒီအစား သားကိုတောင် အကြွေးတင်တဲ့စိတ် ခံစားခဲ့တယ်။ ကျွန်မမှာ အသိစိတ်၊ လူ့သဘာဝ တစ်ခုတလေ ရှိခဲ့လို့လား။ သူများတွေအမြင်မှာ မိခင်ကောင်း ဖြစ်ဖို့ လိုက်စားတာက လူတွေကို ကျေနပ်စေပြီး သူတို့ရဲ့ ချီးမွမ်းတာကို ခံရနိုင်ပေမဲ့ ဒီလိုလုပ်တာက ကိုယ့်မိသားစုနဲ့ ဇာတိပကတိအတွက်ပဲ အသက်ရှင်တာဖြစ်ပြီး အချိန်ဖြုန်းတာသက်သက်ပါပဲ။ အဓိပ္ပာယ်ရှိတဲ့ ဘဝမျိုးနဲ့ အသက်ရှင်ခွင့် ရမှာ မဟုတ်ပါဘူး။

နောက်ပိုင်းမှာ ဘုရားသခင်ရဲ့ နှုတ်ကပတ်တော် နောက်ထပ် နှစ်ပိုဒ်ကို ဖတ်ပြီးတော့ ကိုယ့်သားသမီးတွေကို ဘယ်လို သဘောထားရမလဲဆိုတာနဲ့ စပ်လျဉ်းပြီး လက်တွေ့လုပ်ဆောင်ဖို့ လမ်းကြောင်း ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိမိတို့၏သားသမီးများက အရွယ်ရောက်သူများဟုတ်သည်ဖြစ်စေ၊ မဟုတ်သည်ဖြစ်စေ မိဘများ၏ ဘဝကို မိဘများကိုယ်တိုင်ကသာ ပိုင်ဆိုင်သည်။ သားသမီးများက မပိုင်ဆိုင်ပေ။ ပင်ကိုအားဖြင့် မိဘများသည် သားသမီးများ၏ အခမဲ့ ကလေးထိန်းများ၊ သို့မဟုတ် ကျွန်များမဟုတ်ပေ။ မိဘများက သားသမီးများအပေါ် မည်သည့် မျှော်မှန်းချက်များရှိပါစေ သားသမီးများအား မိဘများကို အစားပြန်လည် လုပ်ဆောင်ပေးခြင်းမရှိဘဲ ထင်ရာမြင်ရာ အမိန့်ပေးခိုင်းစေခွင့်ပြုရန်၊ သို့မဟုတ် သားသမီးများ၏ အစေခံ၊ အိမ်ဖော်၊ သို့မဟုတ် ကျွန်များ ဖြစ်ရန် မိဘများအနေဖြင့် မလိုအပ်ပေ။ သင်သည် သင့်သားသမီးအပေါ် မည်သည့်ခံစားချက်ရှိပါစေ သင်သည် အမှီအခိုကင်းသောသူတစ်ယောက် ဖြစ်ဆဲဖြစ်သည်။ သင်၏ သားသမီးများ ဖြစ်ရုံသက်သက်ဖြင့် ၎င်းတို့၏ အရွယ်ရောက်ပြီးဖြစ်သောဘဝအပေါ် တာဝန်ယူခြင်းသည် အပြည့်အဝမှန်ကန်နေသည့်အလား မလုပ်ဆောင်သင့်ပေ။ ဤသို့လုပ်ဆောင်ရန် မလိုအပ်ပေ။ ၎င်းတို့သည် အရွယ်ရောက်ပြီးသူများဖြစ်သည်။ သင်သည် ၎င်းတို့ကို ပျိုးထောင်ရန် သင်၏တာဝန်ကို ဖြည့်ဆည်းပြီးဖြစ်သည်။ အနာဂတ်တွင် ၎င်းတို့က ကောင်းစွာနေထိုင်မည်လော၊ သို့မဟုတ် ဆိုးစွာနေထိုင်မည်လော၊ ၎င်းတို့သည် ချမ်းသာမည်လော၊ သို့မဟုတ် ဆင်းရဲမည်လော၊ ပျော်ရွှင်သော၊ သို့မဟုတ် မပျော်ရွှင်သောဘဝကို နေထိုင်မည်လောဆိုသည်တို့အတွက်မူ ၎င်းတို့၏ ကိုယ်ပိုင်ကိစ္စဖြစ်သည်။ ဤအရာများသည် သင်နှင့် လုံးဝ မသက်ဆိုင်ပေ။ သင်သည် မိဘအနေဖြင့် ထိုအရာများကို ပြောင်းလဲရန် ဝတ္တရားမရှိပေ။ ၎င်းတို့၏ဘဝက မပျော်ရွှင်လျှင် သင်က ‘မင်း မပျော်ရွှင်ပါ။ ဤအရာကို ပြုပြင်ရန် နည်းလမ်းများကို ငါစဉ်းစားမည်။ ငါပိုင်ဆိုင်သမျှတိုင်းကို ရောင်းချမည်။ မင်းပျော်ရွှင်ရန်အတွက် ငါ၏ဘဝစွမ်းအင်အားလုံးကို သုံးပစ်မည်’ ဟု ပြောရန် တာဝန်မရှိ။ ဤသို့လုပ်ဆောင်ရန် မလိုပေ။ သင်သည် သင့်တာဝန်များကို ထမ်းဆောင်ရန်သာ လိုအပ်သည်။ ဤမျှသာဖြစ်သည်။ သင်က ၎င်းတို့ကို ကူညီလိုလျှင် ၎င်းတို့က အဘယ်ကြောင့်မပျော်ရွှင်သည်ကို သင်မေးနိုင်သည်။ ပြီးလျှင် သဘောတရားဆိုင်ရာနှင့် စိတ်ပိုင်းဆိုင်ရာအဆင့်တွင် ပြဿနာအား နားလည်အောင်လုပ်ဆောင်ရာ၌ ၎င်းတို့ကို ကူညီနိုင်သည်။ ၎င်းတို့က သင့်အကူအညီကို လက်ခံလျှင် ပို၍ပင် ကောင်းသည်။ လက်မခံလျှင် သင်သည် မိဘအနေဖြင့် သင့်တာဝန်များကိုသာ ဖြည့်ဆည်းဖို့လိုပြီး ဤမျှသာဖြစ်သည်။ သင်၏ သားသမီးများက ဒုက္ခခံလိုလျှင် ဤသည်မှာ ၎င်းတို့ကိစ္စဖြစ်သည်။ ဤအရာနှင့်ပတ်သက်ပြီး သင့်အနေဖြင့် စိတ်ပူရန်ဖြစ်စေ၊ စိတ်မချမ်းမသာ ဖြစ်ရန်ဖြစ်စေ၊ စားမဝင်၊ သို့မဟုတ် အိပ်မပျော်ဖြစ်ရန်ဖြစ်စေ မလိုပေ။ ဤသို့ဖြစ်ခြင်းသည် အလွန်အကျွံဖြစ်ရာရောက်မည်။ အဘယ်ကြောင့် အလွန်အကျွံ ဖြစ်ရာရောက်မည်နည်း။ အဘယ်ကြောင့်ဆိုသော် ၎င်းတို့သည် အရွယ်ရောက်ပြီးသူများ ဖြစ်သောကြောင့် ဖြစ်သည်။ ၎င်းတို့၏ဘဝတွင် ၎င်းတို့ကြုံတွေ့ရသောအရာရာတိုင်းကို ၎င်းတို့ကိုယ်တိုင်စီမံတတ်ရန် သင်ယူသင့်သည်။ သင်က ၎င်းတို့အတွက် စိတ်ပူလျှင် ဤသည်မှာ ချစ်ခင်မှုသာဖြစ်သည်။ သင်က ၎င်းတို့အတွက် စိတ်မပူလျှင် သင်က အကြင်နာကင်းမဲ့သည်ဟု မဆိုလိုပေ၊ သို့မဟုတ် သင့်တာဝန်များကို မဖြည့်ဆည်းရသေးဟု မဆိုလိုပေ။ ၎င်းတို့သည် အရွယ်ရောက်ပြီးသူများ ဖြစ်သည်။ ပြီးလျှင် အရွယ်ရောက်ပြီးသူများသည် အရွယ်ရောက်ပြီးသူများ၏ ပြဿနာများကို ရင်ဆိုင်ရမည်ဖြစ်ပြီး အရွယ်ရောက်သူများ ကိုင်တွယ်သင့်သည့်အရာရာတိုင်းကို ကိုင်တွယ်ရမည်။ အရာရာအားလုံး၌ ၎င်းတို့မိဘများကို အမှီမပြုသင့်ပေ။ မိမိတို့၏ သားသမီးများက အရွယ်ရောက်ပြီးနောက်တွင် ၎င်းတို့၏ အလုပ်၊ အသက်မွေးဝမ်းကျောင်း၊ မိသားစု၊ သို့မဟုတ် အိမ်ထောင်တို့တွင် အဆင်ပြေခြင်း ရှိမရှိနှင့်ပတ်သက်၍ မိဘများက မိမိတို့ကိုယ်တိုင်အပေါ် တာဝန်ပုံမချထားသင့်သည်မှာ အမှန်ပင်ဖြစ်သည်။ သင်သည် ဤအရာများကို စိတ်ပူနိုင်သည်။ ယင်းတို့အကြောင်းကို စုံစမ်းမေးမြန်းနိုင်သည်။ သို့သော် သင်သည် ယင်းတို့ကို အပြည့်အဝဦးဆောင်ပြီး သားသမီးများအား သင့်အနီးတွင် ခေါ်ထားရန်၊ မည်သည့်နေရာသို့ သင်သွားပါစေ ၎င်းတို့ကို သင်နှင့်အတူခေါ်ရန်၊ မည်သည့်နေရာသို့ သင်သွားသည်ဖြစ်စေ ၎င်းတို့ကို စောင့်ကြည့်ပြီး ‘သူတို့သည် ယနေ့တွင် ကောင်းစွာစားနိုင်ကြသလော။ ပျော်ရွှင်ကြသလော။ အလုပ်က အဆင်ပြေသလော၊ သူတို့၏ အထက်လူကြီးက သူတို့ကို အသိအမှတ်ပြုသလော။ သူတို့၏ အိမ်ထောင်ဖက်က သူတို့ကို ချစ်သလော။ သူတို့၏ ကလေးများက စကားနားထောင်ကြသလော။ သူတို့၏ ကလေးများက အမှတ်ကောင်းကြသလော’ ဟု စဉ်းစားရန် မလိုအပ်ပေ။ ဤအရာများသည် သင်နှင့် မည်သို့သက်ဆိုင်သနည်း။ သင့်သားသမီးများက ၎င်းတို့၏ ကိုယ်ပိုင်ပြဿနာများကို ဖြေရှင်းနိုင်သည်။ သင် ပါဝင်ပတ်သက်ရန် မလိုပေ။ ဤအရာများသည် သင်နှင့် မည်သို့သက်ဆိုင်သနည်းဟု ငါအဘယ်ကြောင့် မေးသနည်း။ ဤသည်မှာ ထိုအရာများသည် သင်နှင့် လုံးဝသက်ဆိုင်ခြင်းမရှိဟု ငါဆိုလိုခြင်းဖြစ်သည်။ သင်သည် သင့်သားသမီးများအပေါ် သင့်တာဝန်များကို ဖြည့်ဆည်းပြီးဖြစ်သည်။ သင်သည် ၎င်းတို့ကို အရွယ်ရောက်ပြီးသူများအဖြစ်သို့ ပျိုးထောင်ခဲ့ပြီးဖြစ်သည်။ ထို့ကြောင့် သင်သည် နောက်ဆုတ်သင့်သည်။ သင်သည် နောက်ဆုတ်လိုက်သည်နှင့် ဤသည်မှာ သင့်၌ လုံးဝ လုပ်စရာမရှိဟု ဆိုလိုခြင်းမဟုတ်ပေ။ သင်လုပ်ဆောင်သင့်သည့်အရာ များစွာရှိသေးသည်။ ဤဘဝတွင် သင်ပြီးမြောက်ရန် လိုအပ်သည့်တာဝန်များနှင့် ပတ်သက်လျှင် သားသမီးများအား အရွယ်ရောက်သည်အထိ ပျိုးထောင်ခြင်းအပြင် သင့်၌ ပြီးမြောက်ရန် အခြားတာဝန်များလည်း ရှိသည်။ သင်သည် သားသမီးများ၏ မိဘဖြစ်ခြင်းအပြင် ဖန်ဆင်းခံတစ်ယောက်လည်း ဖြစ်သည်။ သင်သည် ဘုရားရှေ့သို့ လာသင့်သည်။ ပြီးလျှင် ဘုရားထံမှ သင်၏တာဝန်ကို လက်ခံသင့်သည်။ သင့်တာဝန်သည် အဘယ်နည်း။ ထိုတာဝန်ကို သင်ပြီးမြောက်ပြီးသလော။ ထိုတာဝန်အပေါ် သင့်ကိုယ်သင် ဆက်ကပ်အပ်နှံပြီးဖြစ်သလော။ ကယ်တင်ခြင်းဆီသို့လမ်းကြောင်းအပေါ် သင် စတင်လျှောက်လှမ်းပြီးဖြစ်သလော။ ဤအရာများသည် သင် စဉ်းစားသင့်သည့် အရာများဖြစ်သည်။ သားသမီးများက အရွယ်ရောက်ပြီးနောက်တွင် မည်သည့်နေရာသို့ သွားမည်၊ ၎င်းတို့၏ဘဝက မည်သို့ဖြစ်မည်၊ ၎င်းတို့၏ အခြေအနေများက မည်သို့ဖြစ်မည်၊ ၎င်းတို့သည် ပျော်ရွှင်ကြည်နူးမည်လောဆိုသည်တို့အတွက်မူ ထိုအရာများသည် သင်နှင့် လုံးဝ မသက်ဆိုင်ပေ။ သင့်သားသမီးများက လက်တွေ့ကျအရရော စိတ်ပိုင်းဆိုင်ရာအရပါ နှစ်ခုလုံးတွင် အမှီအခိုကင်းနေပြီဖြစ်သည်။ သင်သည် ၎င်းတို့ကို အမှီအခို ကင်းခွင့်ပြုသင့်သည်။ သင်သည် လက်လွှတ်သင့်သည်။ ပြီးလျှင် ၎င်းတို့ကို ထိန်းချုပ်ဖို့ မကြိုးစားသင့်ပေ။ လက်တွေ့အားဖြင့် ဖြစ်စေ၊ ချစ်ခင်တွယ်တာမှုအရာဖြစ်စေ၊ သွေးသားတော်စပ်မှုအားဖြင့် ဖြစ်စေ သင်သည် သင့်တာဝန်များကို ဖြည့်ဆည်းပြီးဖြစ်သည်။ ပြီးလျှင် သင်နှင့် သင့်သားသမီးများကြားတွင် မည်သည့်ဆက်ဆံရေးမျှ မရှိတော့ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) “ဘုရားသခင်ကို ယုံကြည်ပြီး သမ္မာတရားနှင့် ကယ်တင်ခြင်းကို လိုက်စားသောသူတစ်ယောက်အနေဖြင့် သင့်ဘဝတွင် ကျန်ရှိသော စွမ်းအင်နှင့်အချိန်ကို သင်၏တာဝန်ကို ထမ်းဆောင်ခြင်း၌လည်းကောင်း၊ ဘုရားသခင်က သင့်အား အပ်နှံသည့် မည်သည့်အရာမဆိုအပေါ်၌လည်းကောင်း အသုံးပြုသင့်သည်။ သင့်သားသမီးများနှင့်ပတ်သက်၍ အချိန်တစ်စက်မျှ အကုန်မခံသင့်ပေ။ သင့်ဘဝကို သင့်သားသမီးများက မပိုင်ဆိုင်ပေ။ ပြီးလျှင် သင့်ဘဝကို ၎င်းတို့၏ဘဝ၊ သို့မဟုတ် ရှင်သန်ရေးအတွက် အကုန်ဆုံး မခံသင့်သကဲ့သို့ ၎င်းတို့အပေါ် သင်၏ မျှော်မှန်းချက်များကို ဖြည့်ဆည်းဖို့အတွက်လည်း အကုန်ဆုံး မခံသင့်ပေ။ ထိုအစား ဘုရားသခင်က သင့်အားပေးသည့် တာဝန်ကိုလည်းကောင်း၊ အပ်နှံထားသည့်အလုပ်ကိုလည်းကောင်း၊ ဖန်ဆင်းခံတစ်ယောက်အဖြစ် သင်ဖြည့်ဆည်းသင့်သည့် တာဝန်အပေါ်ကိုပါလည်းကောင်း ဆက်ကပ်သင့်သည်။ ဤသည်မှာ သင့်ဘဝ၏ တန်ဖိုးနှင့် အဓိပ္ပာယ်တည်ရှိသည့်နေရာ ဖြစ်သည်။ သင်သည် သင်၏ကိုယ်ပိုင်သိက္ခာကို ဆုံးရှုံးပြီး သားသမီးများအတွက် ကျွန်ဖြစ်လိုစိတ်ရှိလျှင်၊ ၎င်းတို့အတွက် စိတ်ပူလိုစိတ်ရှိလျှင်၊ ၎င်းတို့အပေါ် သင်၏ကိုယ်ပိုင်မျှော်မှန်းချက်များကို ဖြည့်ဆည်းရန်အတွက် ၎င်းတို့အတွက် မည်သည့်အရာကိုမဆို လုပ်ဆောင်လိုစိတ်ရှိလျှင် ဤအရာအားလုံးသည် အဓိပ္ပာယ်မရှိဘဲ တန်ဖိုးကင်းမဲ့သည်။ ယင်းသည် အောက်မေ့ဂုဏ်ပြုခြင်းခံရမည် မဟုတ်။ သင်သည် ဤသို့ဆက်လက်လုပ်ဆောင်ပြီး ဤအယူအဆများ၊ လုပ်ဆောင်မှုများကို လက်မလွှတ်လျှင် သင်သည် သမ္မာတရားကို လိုက်စားသူမဟုတ်၊ အရည်အချင်းပြည့်မီသော ဖန်ဆင်းခံတစ်ယောက်မဟုတ်၊ သင်သည် အတော်အတန် ပုန်ကန်တတ်သည်ဟူ၍သာ အဓိပ္ပာယ်ရနိုင်သည်။ သင်သည် ဘုရားသခင်က သင့်အားပေးသည့် ဘဝနှင့်အချိန် နှစ်မျိုးလုံးကို မြတ်နိုးခြင်းမရှိ။ သင်၏ဘဝနှင့် သင်၏အချိန်ကို သင်၏ အသွေးအသားနှင့် ချစ်ခင်တွယ်တာမှုအတွက်သာ ကုန်ဆုံးစေလျှင်၊ ဘုရားသခင်က သင့်အားပေးသည့် တာဝန်အတွက် မကုန်ဆုံးလျှင် သင်၏ဘဝသည် လိုအပ်ခြင်းမရှိဘဲ တန်ဖိုးကင်းမဲ့သည်။ သင်သည် အသက်ရှင်ရန် မထိုက်တန်ပေ။ ဘုရားသခင်က သင့်အားပေးသည့် ဘဝကို ပျော်မွေ့ရန် မထိုက်တန်ပေ။ ပြီးလျှင် ဘုရားသခင်က သင့်အားပေးသည့် အရာရာတိုင်းကို ပျော်မွေ့ရန် မထိုက်တန်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉))

ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်၊ မိဘတွေရဲ့ တာဝန်နဲ့ ဝတ္တရားက သားသမီးတွေ အရွယ်ရောက်တဲ့အထိ ပြုစုပျိုးထောင်ပေးဖို့၊ ဘယ်လို ကျင့်ကြံပြုမူရမယ်ဆိုတာ သင်ပေးဖို့ ဖြစ်တယ်ဆိုတာကိုပေါ့။ ကလေးက အရွယ်ရောက်ပြီး အမှီအခိုကင်းကင်း ရပ်တည်နိုင်စွမ်းရှိတဲ့အပြင် ပြဿနာတွေကို ကိုင်တွယ်နိုင်ပြီဆိုရင် မိဘတွေက သူတို့ကို လွတ်လပ်ခွင့် ပေးသင့်ပါတယ်။ ဖန်ဆင်းခံတစ်ယောက်အနေနဲ့ ကိုယ့်တာဝန်ကို မထမ်းဆောင်ဘဲ ဇနီးကောင်း၊ မိခင်ကောင်း ဖြစ်ဖို့ပဲ လိုက်စားပြီး ကိုယ့်မိသားစုနဲ့ ကလေးတွေအတွက်ပဲ တစ်သက်လုံး အသက်ရှင်သွားမယ်ဆိုရင် သူ့ဘဝက ဘာတန်ဖိုး၊ ဘာအဓိပ္ပာယ်မှ မရှိဘူး။ သားအပေါ် ကျွန်မမှာရှိတဲ့ တစ်ခုတည်းသော တာဝန်က သူ အရွယ်ရောက်တဲ့အထိ ပြုစုပျိုးထောင်ပေးဖို့၊ သူ့အသိဉာဏ်ပွင့်လင်းအောင် လုပ်ပေးဖို့နဲ့ လမ်းမှန်လျှောက်ပြီး မှန်ကန်တဲ့ ကိစ္စတွေကို အရေးစိုက်တတ်အောင် သင်ပေးဖို့ပါပဲ။ သား ငယ်ငယ်တုန်းက ညဉ့်နက်တဲ့အထိ ဂိမ်းဆော့လေ့ရှိတာကို သတိရမိတယ်။ အွန်လိုင်းဂိမ်းဆော့တာက လူတွေကို ဘယ်လို ထိခိုက်စေနိုင်တယ်ဆိုတာ ပြောပြပြီး လက်တွေ့ကျတဲ့လူ ဖြစ်ဖို့ သူ့ကို ကျွန်မ သွန်သင်ခဲ့တယ်။ ဘုရားသခင်က ကောင်းကင်၊ မြေကြီးနဲ့ အရာခပ်သိမ်းကို ဘယ်လို ဖန်ဆင်းခဲ့တယ်ဆိုတာ ပြောပြပြီး ဘုရားသခင် တကယ်ရှိကြောင်းတောင် သက်သေခံပေးခဲ့တာလေ။ ဒါပေမဲ့ သူက နားမထောင်ဘဲ အပျော်အပါးနဲ့ သာယာမှုကိုပဲ လိုက်စားခဲ့တယ်။ ဒါကြောင့် ယောက်ျားက သူ့ကို အလုပ်မယ်မယ်ရရ မလုပ်လို့ဆိုပြီး အထင်သေးတဲ့အပြင် မပြုစုမပျိုးထောင်ပေးချင်ခဲ့ဘူး။ ဒါက သူလျှောက်တဲ့ လမ်းရဲ့ အကျိုးဆက်ဖြစ်ပြီး သူ ခံကိုခံရမဲ့ ဆင်းရဲဒုက္ခပါပဲ။ ကျွန်မက မိခင်တစ်ယောက်အနေနဲ့ တာဝန်ကျေခဲ့ပြီးပြီ၊ သူ့အပေါ် ဘာအကြွေးမှ မတင်တော့ပါဘူး။ သူ့ဘဝအတွက်ပဲ ထည့်တွက်ပြီး သူ့ကို ဂရုစိုက်ဖို့ ကျွန်မတာဝန်ကို စွန့်လွှတ်မယ်ဆိုရင်၊ ကိုယ့်အချိန်နဲ့ ခွန်အားအားလုံးကို သူ့အတွက်ပဲ ပေးပြီး သူ့ရဲ့ အနာဂတ်ဘဝကို အပြည့်အဝ ကြီးကြပ်ပေးမယ်ဆိုရင်၊ အဲဒီလိုနဲ့ ကိုယ့်ရဲ့ကျန်တဲ့ဘဝတစ်ခုလုံးကို စတေးတဲ့အထိ လုပ်ခဲ့မယ်ဆိုရင်၊ ကျွန်မ တကယ်ကို အရမ်းမိုက်မဲရာကျမှာပါ။ ကျွန်မ ဒါကို သဘောပေါက်သွားတယ်။ သားက အခု အရွယ်ရောက်နေပြီ။ သူ့မှာ ကိုယ်ပိုင် ဆုံးဖြတ်ချက်တွေရှိပြီး လျှောက်ရမဲ့ ကိုယ်ပိုင် ဘဝလမ်းကြောင်းရှိတဲ့အပြင်၊ အမှီအခိုကင်းကင်းနဲ့ အသက်ရှင်ပြီး ပြဿနာတွေကို ကိုင်တွယ်နိုင်စွမ်းရှိတယ်။ သူ့ကို တစ်သက်လုံး ကျွန်မ လိုက်မကြည့်နိုင်သလို သူ့ကံကြမ္မာကိုလည်း မပြောင်းလဲပေးနိုင်ပါဘူး။ ကျွန်မက သားရဲ့ အမေဖြစ်ရုံတင်မကဘူး၊ ဖန်ဆင်းခံတစ်ယောက်လည်း ဖြစ်တယ်။ ကိုယ့်ရဲ့ ဘဝပေးတာဝန်ကို ပြီးမြောက်အောင်လုပ်ပြီး တာဝန်ကို ကောင်းကောင်း ထမ်းဆောင်ဖို့ ကျွန်မ အသက်ရှင်သင့်တယ်။ အခုဆို ဘုရားသခင်ရှေ့ကို မရောက်လာသေးတဲ့သူတွေ အများကြီး ရှိသေးသလို၊ အခြေမခိုင်သေးတဲ့ လူသစ်တွေလည်း အများကြီး ရှိသေးတာမို့လို့ သူတို့ကို အမြန်ဆုံး ရေလောင်းပေးဖို့ လိုနေတာပါ။ ဒါက ကျွန်မရဲ့ တာဝန်နဲ့ ဝတ္တရားဖြစ်ပြီး အဲဒါကိုလုပ်ဖို့ အချိန်နဲ့ ခွန်အား ပိုစိုက်ထုတ်သင့်တယ်။ သားနဲ့ပတ်သက်ရင်တော့ ကျွန်မ လုပ်နိုင်တာက အရာအားလုံးကို ဘုရားသခင်ဆီ အပ်နှံပြီး ကိုယ်တော်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံဖို့ပါပဲ။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ထပ်ဖတ်ဖြစ်တယ်။ “လူတစ်ယောက်ချင်းစီ၏ ကံကြမ္မာကို ဘုရားသခင်က ဆုံးဖြတ်သည်။ ထို့ကြောင့် ၎င်းတို့သည် ဘဝတွင် ကောင်းချီး၊ သို့မဟုတ် ဒုက္ခမည်မျှကို တွေ့ကြုံသည်၊ မည်သည့်မိသားစု၊ အိမ်ထောင်နှင့် သားသမီးများရှိသည်၊ လူ့အဖွဲ့အစည်းတွင် မည်သည့်အတွေ့အကြုံများကို ၎င်းတို့ ဖြတ်သန်းရသည်၊ ဘဝတွင် မည်သည့်ဖြစ်ရပ်များကို ၎င်းတို့တွေ့ကြုံရသည်ဆိုသည့်အရာများကို ၎င်းတို့ကိုယ်တိုင် ကြိုတင်မမြင်နိုင်ပေ၊ သို့မဟုတ် ထိုသို့သောအရာများကို မပြောင်းလဲနိုင်ပေ။ ပြီးလျှင် မိဘများသည် ယင်းတို့ကို ပြောင်းလဲရန် ပို၍ပင် အစွမ်းမရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားသခင်ရဲ့ နှုတ်ကပတ်တော်တွေကနေ ကျွန်မ နားလည်ခဲ့တာက လူတစ်ယောက် ဘဝမှာ ခံစားရတဲ့ ဆင်းရဲဒုက္ခ၊ ပျော်ရွှင်မှုနဲ့ သူတို့ ကြုံတွေ့ရတဲ့ အရာတွေအားလုံးက ဘုရားသခင် ကြိုတင်သတ်မှတ်ထားတာဖြစ်ပြီး ဘယ်သူကမှ ပြောင်းလဲလို့ မရဘူးဆိုတာပါပဲ။ မိဘတွေက ကိုယ့်ကံကြမ္မာကိုတောင် မပြောင်းလဲနိုင်ရင် သားသမီးရဲ့ ကံကြမ္မာကို ဘယ်လိုလုပ် ပြောင်းလဲပေးနိုင်မှာလဲ။ ကလေးတစ်ယောက်ရဲ့ ဘဝကံကြမ္မာ၊ အနိမ့်အမြင့်တွေနဲ့ သူတို့ တွေ့ကြုံသင့်တဲ့ ဒုက္ခသုခတွေအားလုံးကို ဘုရားသခင်က အချိန်အကြာကြီးကတည်းက ကြိုတင်သတ်မှတ်ထားခဲ့တာပါ။ ဒါက သူတို့ရဲ့ ဘဝလမ်းကြောင်းဖြစ်ပြီး သူတို့ဘာသာ ကြုံတွေ့သင့်တဲ့ အရာတွေပါ။ အဆင်းနီတဲ့ နဂါးကြီးရဲ့ ဖမ်းဆီးတာတွေနဲ့ နှိပ်စက်ညှဉ်းပန်းမှုကြောင့် ကျွန်မ အခု သားကို မစောင့်ရှောက်နိုင်တဲ့အပြင် သူ့ကို ငွေကြေးထောက်ပံ့မှုတစ်ခုမှ မပေးနိုင်ဘူး။ ဒါပေမဲ့ သူက အခု အရွယ်ရောက်ပြီဖြစ်ပြီး အမှီအခိုကင်းကင်းနဲ့ အသက်ရှင်ဖို့ လိုတယ်၊ သူ့ကိုယ်သူ ထောက်ပံ့ပြီး သူ့အနာဂတ်လမ်းကြောင်းကို လိုက်လျှောက်ဖို့ လိုတယ်။ အခု ကျွန်မမှာ လက်တွေ့လုပ်ဆောင်ဖို့ လမ်းကြောင်း ရသွားပြီဆိုတော့ စိတ်သက်သာရာ ရသွားတယ်။ အခြေအနေပေးလို့ အခွင့်အရေးကောင်းရရင် အိမ်ပြန်ပြီး သူ့ကို သွားတွေ့ချင်ပေမဲ့ ကိုယ့်တာဝန်ကို ကောင်းကောင်း ထမ်းဆောင်ဖို့အတွက် အချိန်နဲ့ ခွန်အား ပိုစိုက်ထုတ်ခဲ့တယ်။ ဒီလို အသက်ရှင်မှပဲ ကျွန်မ စိတ်နှလုံးက စိတ်အေးလက်အေးဖြစ်ပြီး အေးချမ်းသွားတယ်။


၈၄။ ပြုပြင်ခံရပြီးနောက် ဆင်ခြင်သုံးသပ်ချက်များ

တရုတ်ပြည်မှ ရန်ဖူ

တစ်နေ့မှာ ညီအစ်ကိုတစ်ယောက်ဆီကနေ စာတစ်စောင် ရခဲ့တယ်။ သူ့တာဝန်တွေမှာ ပြဿနာတချို့ရှိနေပြီး ဘာလုပ်ရမှန်းမသိဖြစ်နေတယ်။ ဒါကြောင့် ကျွန်တော့်အမြင်ကို မေးချင်တယ်ဆိုပြီး ရေးထားတာပါ။ စာဖတ်ပြီးတော့ ကျွန်တော် ကိုယ့်ကိုယ်ကိုယ် အသိအမှတ်မပြုဘဲ မနေနိုင်ခဲ့ဘူး။ ကိုယ့်ဘာသာ တွေးမိတယ်၊ “အဲဒီအသင်းတော်ကနေ ထွက်လာတာ နှစ်နှစ်နီးပါး ရှိနေပြီ၊ ဒါပေမဲ့ ညီအစ်ကိုမောင်နှမတွေက သူတို့မဖြေရှင်းနိုင်တဲ့ ပြဿနာတွေ ကြုံရတဲ့အခါ ငါ့ကို မေးနေကြတုန်းပဲ။ ကြည့်ရတာ ငါ့မှာ သမ္မာတရား လက်တွေ့ကျမှုတချို့ ရှိပြီး သူတို့ထက် ပိုနားလည်ပုံရတယ်” လို့ပေါ့။ အဲဒီအသင်းတော်မှာ ခေါင်းဆောင်အနေနဲ့ တာဝန် ထမ်းဆောင်တုန်းက ကျွန်တော် ဘုရားသခင်ကို ယုံကြည်တာ သိပ်မကြာသေးပေမဲ့ ညီအစ်ကို မောင်နှမတွေက ပြဿနာတွေ အခက်အခဲတွေရှိတဲ့အခါ သူတို့ကို ကူညီပေးဖို့ သက်ဆိုင်ရာ ဘုရားနှုတ်ကပတ်တော်အပိုဒ်တွေ ကျွန်တော် ရှာပေးနိုင်ခဲ့ပုံကို ပြန်တွေးမိတယ်။ သူတို့ အခက်အခဲရှိတဲ့အခါ အများစုက ကျွန်တော့်ဆီလာပြီး ရှာဖွေမိတ်သဟာယဖွဲ့ချင်ကြတယ်။ ခေါင်းဆောင်အနေနဲ့ ကို ကျွန်တော် ထမ်းဆောင်ခဲ့ပုံကိုလည်း သူတို့ အသိအမှတ်ပြုကြတယ်။ ပြဿနာတွေ ရှိပြီး မမှန်မကန် လက်တွေ့လုပ်မိမှာကို ကြောက်တဲ့အခါ ညီအစ်ကိုက သူ့ရဲ့ ဝိညာဉ်ရင့်ကျက်မှု အားနည်းလို့ ကျွန်တော့်အမြင်ကို မေးတာက ယုတ္တိတန်ပါတယ်။ အဲဒါကို တွေးမိတော့ ကျွန်တော် အရမ်းပျော်သွားပြီး ဂုဏ်ယူပြီး မပြုံးဘဲမနေနိုင်ခဲ့ဘူး။ အစ်ကိုဝမ်က အဲဒီအပြုံးကို သတိပြုမိသွားပြီး မေးတယ်။ “ဘာတွေများ ဒီလောက်ပျော်နေလို့ အဲဒီလို ပြုံးနေရတာလဲ” တဲ့။ ဒါနဲ့ ညီအစ်ကိုဆီက စာအကြောင်း သူ့ကို ပြောပြလိုက်တယ်။ ကျွန်တော် ဘယ်လို ပြန်စာရေးချင်တယ် ဆိုတာကိုလည်း ပြောပြလိုက်တာပေါ့။ သူ အသိအမှတ်ပြုမယ်လို့ ကျွန်တော် ထင်ခဲ့တာ၊ ဒါပေမဲ့ မမျှော်လင့်ဘဲ သူက ကျွန်တော့်ကို လေးလေးနက်နက်နဲ့ ပြောလာတယ်။ “အဲဒီအသင်းတော်က ညီအစ်ကိုမောင်နှမတွေက ခင်ဗျားကို တော်တော် အထင်ကြီးတာပဲ။ ခင်ဗျားကို စသိကတည်းက အဲဒီအသင်းတော်က လူတိုင်း ခင်ဗျားကို အရမ်းမှီခိုနေတာ ကျွန်တော် သတိထားမိတယ်။ ကိစ္စတိုင်းအတွက် ခင်ဗျားဆီ လာကြတယ်၊ ခင်ဗျားရဲ့ ထင်မြင်ချက်ကို မေးကြတယ်၊ ပြီးတော့ သူတို့ရဲ့ ထောက်ခံအားပေးမှုကို ရတာ ခင်ဗျားက အထူးသဖြင့် နှစ်သက်ပြီး တောင်းဆိုတာမှန်သမျှ လက်ခံပေးတယ်လေ။ ခင်ဗျားတာဝန်ကို ဒီလိုလုပ်တာရဲ့ သဘောသဘာဝနဲ့ အကျိုးဆက်တွေကို စဉ်းစားပြီးပြီလား။ ကိုယ့်ကိုယ်ကိုယ် ဆင်ခြင်သုံးသပ်ပြီး အခက်အခဲတွေ ရင်ဆိုင်ရတဲ့အခါ ဘုရားသခင်ကို ဘယ်လိုဆုတောင်းပြီး မှီခိုအားထားရမယ်၊ သမ္မာတရား စည်းမျဉ်းတွေကို ဘယ်လို ရှာဖွေရမယ်ဆိုတာတွေကို ညီအစ်ကိုမောင်နှမတွေနဲ့ မိတ်သဟာယဖွဲ့ပေးမဲ့အစား ညီအစ်ကိုမောင်နှမတွေက ခင်ဗျားကို အားကိုးအောင်၊ ကိုးကွယ်ပြီး သူတို့စိတ်နှလုံးထဲမှာ ဘုရားသခင်အတွက် နေရာမရှိအောင် သူတို့ကို ဖြေရှင်းချက်တွေ ခင်ဗျား ပေးလိုက်တယ်။ ခင်ဗျားက အန္တိခရစ်လမ်းကြောင်းပေါ် ရောက်နေပြီ” တဲ့။ အစ်ကိုဝမ်ရဲ့ စကားတွေက ပြင်းထန်တဲ့ ရိုက်ချက်တစ်ခုလိုပါပဲ။ ကျွန်တော် မှင်သက်သွားတယ်။ သူပြောတာက အထူးသဖြင့် စူးရှပြီး နာကျင်သလို ခံစားရတယ်။ အဲဒီအချိန်မှာ ကျွန်တော် လက်မခံနိုင်ခဲ့ဘူး။ ကျွန်တော့် စိတ်နှလုံးက ဝရုန်းသုန်းကားဖြစ်နေတယ်။ ကျွန်တော်တွေးမိတယ်၊ “အဲဒီလောက်ကြီး မဆိုးနိုင်ပါဘူး။ ညီအစ်ကိုမောင်နှမတွေအတွက် ပြဿနာတွေ၊ အခက်အခဲတွေကို ဖြေရှင်းပေးဖို့ ငါ့တာဝန်ကို ငါ ထမ်းဆောင်နေတာဖြစ်ပြီး ဒီကိစ္စနဲ့ပတ်သက်လို့ ရလဒ်တချို့လည်း ရပြီးပြီလေ။ အဲဒီအသင်းတော်မှာရှိတဲ့ အလုပ်က မူလက သိပ်ထိရောက်မှု မရှိခဲ့ဘူး။ ခေါင်းဆောင်အနေနဲ့ ငါ့တာဝန်ကို စလုပ်ပြီးတဲ့နောက်မှာ၊ တာဝန်မထမ်းဆောင်ဘဲနေတဲ့ ညီအစ်ကိုမောင်နှမ အများစုက အဲဒီအတိုင်း စလုပ်လာကြတယ်၊ ဧဝံဂေလိဟောပြောတာကနေ လူတချို့ကို တဖြည်းဖြည်း ရရှိခဲ့ပြီး အလုပ်ရဲ့ ကဏ္ဍတိုင်း တိုးတက်လာခဲ့တာပါ။ ဒါ့အပြင် ငါက အလုပ်အစီအစဉ်တွေကို ဆန့်ကျင်ပြီး တခြားဟာတစ်ခုခုကို လုပ်ခဲ့တာ မဟုတ်သလို၊ ကိုယ်ပိုင်နိုင်ငံတော် တည်ထောင်ဖို့ ကြိုးစားနေတာလည်း မဟုတ်ဘူးလေ။ ငါက အန္တိခရစ်လမ်းကြောင်း လျှောက်နေတယ်လို့ သူ ဘယ်လို ပြောနိုင်ရတာလဲ။ ဝိညာဉ်ရင့်ကျက်မှု အားနည်းတဲ့ ညီအစ်ကိုမောင်နှမတွေကို သူတို့တာဝန်မှာရှိတဲ့ ပြဿနာတွေ ကူဖြေရှင်းပေးတာက ကောင်းတဲ့ လုပ်ဆောင်ချက်တစ်ခု ဖြစ်သင့်တာပါ။ ဒါပေမဲ့ ငါက ကိုယ့်ကိုယ်ကိုယ် ချီးမြှောက်ပြီး အန္တိခရစ်လမ်းကြောင်း လျှောက်နေတယ်လို့ သူက ပြောတယ်။ ဒါက ပုံကြီးချဲ့ပြီး ငါ့ကို တလွဲသတ်မှတ်နေတာ မဟုတ်ဘူးလား” လို့ပေါ့။ စဉ်းစားလေ ပိုပြီး မချင့်မရဲဖြစ်လေပဲ။ အစ်ကိုဝမ် ပြောတာကို ကျွန်တော် လက်မခံနိုင်ခဲ့ဘူး။ အဲဒီအချိန်မှာ၊ အရင်တုန်းက ပြုပြင်တာကို ကျွန်တော် လက်မခံနိုင်ခဲ့လို့ နောက်ဆုံးမှာ ကိုယ့်ကိုယ်ကိုယ် အရှက်တကွဲ ဖြစ်ခဲ့ရတာကို ပြန်စဉ်းစားမိတယ်။ ဒီဘုရားနှုတ်ကပတ်တော် အပိုဒ်ကိုလည်း ကျွန်တော် တွေးမိတယ်။ “လက်တွေ့ဘဝ ပြဿနာများကို ရင်ဆိုင် ရသည့်အခါ ဘုရားသခင်၏ သြဇာအာဏာနှင့် သူ၏အချုပ်အခြာ အာဏာတို့ကို သင် မည်သို့သိပြီး နားလည်သင့်သနည်း။ ဤပြဿနာများနှင့် သင် ရင်ဆိုင်ရပြီး ၎င်းတို့ကို မည်သို့နားလည် ရမည်၊ ကိုင်တွယ်ရမည်၊ တွေ့ကြုံရမည်ကို သင်မသိသည့်အခါ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံလိုသည့် ရည်ရွယ်ချက်နှင့် လိုအင်ဆန္ဒအပြင် ဤသို့ ကျိုးနွံနာခံခြင်း၏ လက်တွေ့ကျမှုကိုပါ ဖော်ပြသော မည်သည့်စိတ်သဘောထားကို ကျင့်သုံးသင့်သနည်း။ ပထမဆုံးအနေဖြင့် စောင့်ဆိုင်းဖို့ သင် သင်ယူရပါမည်။ ထို့နောက် ရှာဖွေဖို့ သင်ယူရမည်။ ထို့နောက် ကျိုးနွံနာခံဖို့ သင်ယူရမည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ကျွန်တော့်အတွက် ဒီပြုပြင်မှုမှာ ဘုရားရဲ့ ရည်ရွယ်ချက် ပါရှိတယ်ဆိုတာ ကျွန်တော် သဘောပေါက်သွားတယ်။ ကျွန်တော့် နားလည်သည်ဖြစ်စေ၊ နားမလည်သည်ဖြစ်စေ လက်ခံရပြီး နာခံရမယ်။ အစ်ကိုဝမ်ပြောတာ မှန်တယ်ဆိုရင်၊ ကျွန်တော်က ကိုယ့်ကိုယ်ကိုယ် ထုတ်ဖော်ပြသနေလို့ ရလဒ်အနေနဲ့ ညီအစ်ကိုမောင်နှမတွေက ဘုရားကို မှီခိုအားထားပြီး သမ္မာတရား စည်းမျဉ်းတွေကို ရှာဖွေရမဲ့အစား ကျွန်တော့်ကို အထင်ကြီးလေးစားပြီး ကိုးကွယ်နေတဲ့အပြင် ကျွန်တော်က အန္တိခရစ်လမ်းကြောင်းကို လျှောက်နေတာ ဆိုရင်တော့ ဒါက အရမ်း အန္တရာယ်များတယ်။ အဲဒါကို တွေးမိတော့ ကျွန်တော့်စိတ်နှလုံးထဲမှာ အတိုက်အခံမဖြစ်တော့ဘူး။ ဘုရားသခင်ဆီ ဆုတောင်းပြီး အဲဒါကို လက်ခံလိုက်တယ်။ ကျွန်တော် အစ်ကိုဝမ်ကို ပြောလိုက်တယ်။ “ကျွန်တော့်ပြဿနာ ဘယ်လောက် ဆိုးရွားလဲဆိုတာကို ကျွန်တော် သဘောမပေါက်သေးပေမဲ့၊ အစ်ကို ထောက်ပြလာမှတော့ ဒီကိစ္စနဲ့ပတ်သက်ပြီး ကျွန်တော် ရှာဖွေပါ့မယ်” လို့ပေါ့။ အဲဒီနောက်မှာ ကျွန်တော် စပြီး စိတ်ငြိမ်သွားပြီး ကိုယ့်လုပ်ရပ်တွေကို ပြန်လည် ဆင်ခြင်သုံးသပ်မိတယ်။

ဘုရားသခင်ကို ကျွန်တော် စယုံကြည်ပြီး သိပ်မကြာခင်မှာပဲ ညီအစ်ကို မောင်နှမတွေက သူတို့ ပြဿနာတွေ အခက်အခဲတွေကို ဖြေရှင်းပေးဖို့ ခေါင်းဆောင်တွေနဲ့ အမှုဆောင်တွေက သမ္မာတရား မိတ်သဟာယဖွဲ့ပေးတဲ့အခါ အရမ်းဝမ်းသာခဲ့ကြပုံကိုအပြင်၊ အဲဒီလို စုဝေးပွဲတွေကို တက်ပြီး ဖြေရှင်းချက်တွေ သူတို့ မေးချင်ခဲ့ကြပုံတွေကို ကျွန်တော် သတိရမိတယ်။ ကျွန်တော် အရမ်းအားကျခဲ့ပြီး အဲဒီ ခေါင်းဆောင်တွေ၊ အမှုဆောင်တွေလို ဖြစ်လာနိုင်ဖို့၊ ပြီးတော့ ညီအစ်ကိုမောင်နှမတွေ ကျွန်တော့်ကို အထင်ကြီးပြီး အသိအမှတ်ပြုလာအောင် သူတို့ပြဿနာတွေကို ဖြေရှင်းဖို့အတွက် သမ္မာတရားကို မိတ်သဟာယ ဖွဲ့ပေးနိုင်ဖို့ မျှော်လင့်ခဲ့တယ်။ ဒါကြောင့် အဲဒီရည်ရွယ်ချက်နဲ့ လိုအင်ဆန္ဒနဲ့ပဲ ဘုရားနှုတ်ကပတ်တော် ဖတ်တာကို ကျွန်တော် စပြီး အာရုံစိုက်လာတယ်၊ စုဝေးပွဲတွေကို တက်ကြွစွာ တက်ရောက်ပြီး ညီအစ်ကိုမောင်နှမတွေ အခက်အခဲ ပြဿနာရှိတဲ့အခါ သူတို့ကို ကူညီဖို့ သမ္မာတရားကို ရှာဖွေခဲ့တယ်။ ကျွန်တော့်ရဲ့ ထက်သန်တဲ့ လိုက်စားမှုက သူတို့ရဲ့ အသိအမှတ်ပြုခြင်းကို ရရှိခဲ့ပြီး ကျွန်တော်က တာဝန်တွေမှာ ဒုက္ခခံပြီး အဖိုးအခပေးဆပ်နိုင်တယ်၊ သမ္မာတရားကို ဘယ်လို လက်တွေ့လုပ်ဆောင်ရမယ်ဆိုတာ သိတယ်လို့ လူတိုင်းက ပြောကြတယ်။ နောက်ပိုင်းမှာ အသင်းတော်ခေါင်းဆောင်အဖြစ် ကျွန်တော် ရွေးချယ်ခံရပြီး ကိုယ့်တာဝန်တွေကို ပိုပြီး စိတ်အားထက်သန်မှု၊ ကြိုးပမ်းအားထုတ်မှုတွေနဲ့ လုပ်ဆောင်ခဲ့တယ်။ အဖွဲ့လိုက် စုဝေးပွဲတက်တာ၊ လူတွေရဲ့ ပြဿနာတွေနဲ့ အခက်အခဲတွေကို ဖြေရှင်းပေးတာ အပါအဝင် ကိစ္စတိုင်းမှာ ကျွန်တော်က အမြဲတမ်း ရှေ့ဆုံးကပဲ၊ ဘယ်တော့မှ နောက်မကျခဲ့ဘူး။ တစ်ခါတလေ ကျွန်တော် အပျက်သဘောဆောင်ပြီး အားနည်းတယ်လို့ ခံစားရရင်တောင် ညီအစ်ကို မောင်နှမတွေက ကျွန်တော့်ကို စံနှုန်းမီတဲ့ ခေါင်းဆောင်တစ်ယောက်ဖြစ်တယ်လို့ မြင်နိုင်အောင် ကိုယ့်အခြေအနေကို အမြဲ အမြန် ညှိပြီး အသင်းတော်အလုပ်ကို တက်တက်ကြွကြွ လုပ်ဆောင်ခဲ့တယ်။ တစ်ခါတုန်းကဆိုရင် ညီအစ်မတစ်ယောက်က သူ့ခင်ပွန်းရဲ့ ဘောင်ခတ်တာကို ခံနေရတာ ကျွန်တော် မှတ်မိတယ်။ သူက စုဝေးပွဲတွေကို ပုံမှန် မတက်နိုင်ဘူး၊ သူ့တာဝန်တွေကို မထမ်းဆောင်နိုင်တဲ့အပြင် အပျက်သဘောဆောင်ပြီး အားနည်းနေခဲ့တယ်။ အဲဒါကို သိပြီးတဲ့နောက် ကျွန်တော် တွေးလိုက်တယ်။ “ငါ့မှာလည်း အလားတူ အတွေ့အကြုံမျိုး ရှိတာပဲ။ သူ အပျက်သဘောဆောင်တာကနေ ပိုမြန်မြန် လွတ်မြောက်အောင် ကူညီဖို့ ငါ့ရဲ့ လက်တွေ့ကျတဲ့ အတွေ့အကြုံကို သုံးလို့ရမှန်း ငါသိတယ်၊ ပြီးတော့ ငါက ပြဿနာတွေ ဖြေရှင်းနိုင်ပြီး သမ္မာတရား လက်တွေ့ကျမှုတွေ ရှိတယ်ဆိုတာကို ညီအစ်ကိုမောင်နှမတွေကို ပြမယ်” လို့ပေါ့။ ဒါနဲ့ သူ့အခြေအနေကို ရည်ရွယ်တဲ့ ဘုရားနှုတ်ကပတ်တော် အပိုဒ်တွေကို ကျွန်တော် ရှာတယ်၊ ကိုယ့်အတွေ့အကြုံနဲ့ ပေါင်းစပ်ပြီး သူနဲ့ မိတ်သဟာယဖွဲ့ပေးခဲ့တယ်။ ကျွန်တော့်မှာ ဝိညာဉ်ရင့်ကျက်မှုရှိမှန်း သူမြင်တာ သေချာအောင်လို့၊ မိတ်သဟာယဖွဲ့ရာမှာ အပြုသဘောဆောင်တဲ့ လက်တွေ့လုပ်ဆောင်မှု အကြောင်းပဲ ပြောခဲ့ပြီး ကျွန်တော် ထုတ်ဖော်ခဲ့တဲ့ ဖောက်ပြန်ပျက်စီးမှု၊ အပျက်သဘောဆောင်တာ၊ ဒါမှမဟုတ် အားနည်းတာတွေနဲ့ ပတ်သက်ပြီး တစ်ခွန်းမှ မဟခဲ့ဘူး။ ကျွန်တော့်ရဲ့ မိတ်သဟာယဖွဲ့တာက သူ့ကို စိတ်အားတက်ကြွစေခဲ့ပြီး သူ့အခြေအနေက အများကြီး တိုးတက်လာတယ်။ အဲဒီနောက် စုဝေးပွဲတစ်ခုမှာ သူက လူတိုင်းကို ပြောတယ်။ “အစ်ကိုရန်က သမ္မာတရားကို ဘယ်လို လက်တွေ့လုပ်ဆောင်ရမယ် ဆိုတာ သိပြီး ဝိညာဉ်ရင့်ကျက်မှု ရှိတယ်။ သူ့သားရဲ့ ပြင်းထန်တဲ့ ညှဉ်းပန်းနှိပ်စက်မှုရှိပေမဲ့ သူ့ရဲ့ သက်သေခံချက်မှာ ခိုင်ခိုင်မာမာ ရပ်တည်ခဲ့တယ်၊ ပြီးတော့ ဧဝံဂေလိတရား ဆက်ဟောပြီး ဘုရားသခင်အတွက် သက်သေခံခဲ့တယ်။ သူ့ရဲ့ မိတ်သဟာယကို ကြားပြီးမှပဲ ကျွန်မ စိတ်အားတက်ကြွလာတာ” လို့ပေါ့။ အဲဒါကို ကြားတော့ ကျွန်တော် တိတ်တိတ်လေး ကျေနပ်ပီတိဖြစ်နေခဲ့တယ်။ နောက်ပိုင်းမှာ ညီအစ်ကိုမောင်နှမတွေကို ကူညီရင်းနဲ့ ကျွန်တော့်အချိန်ရှိသမျှ ကုန်ဆုံးခဲ့တယ်။ အဖွဲ့ခေါင်းဆောင်တစ်ယောက်က သူ့တာဝန်မှာ ဝတ်ကျေတမ်းကျေလုပ်ပြီး လက်တွေ့ကျတဲ့ ပြဿနာတွေကို မဖြေရှင်းဘူးလို့ ကြားရင်၊ ဒါမှမဟုတ် ညီအစ်ကိုမောင်နှမတစ်ယောက် အခြေအနေဆိုးပြီး တာဝန်တွေကို ပုံမှန် မလုပ်နိုင်ဘူးလို့ ကြားရင် ကျွန်တော် ကိုယ်တိုင်သွားပြီး ကိုင်တွယ်ဖြေရှင်းလေ့ရှိတယ်။ လေဒဏ်၊ မိုးဒဏ်၊ အပူဒဏ်၊ အအေးဒဏ်တွေကို ရဲရဲဝံ့ဝံ့ ရင်ဆိုင်ခဲ့တယ်။ ဘယ်အရာကိုမှ လစ်လျူမရှုခဲ့ဘူး၊ ပြီးတော့ သူတို့ပြဿနာတွေကို ဖြေရှင်းပြီး ကိုင်တွယ်လို့ မပြီးမချင်း ကျွန်တော် စိတ်မအေးခဲ့ဘူး။ တစ်ခါတုန်းက အသင်းတော်မှာ လူတစ်ယောက်က အုပ်စုဖွဲ့ပြီး အပျက်သဘောဆောင်တာတွေကို ဖြန့်ဝေနေတယ်လို့ ကြားခဲ့ရတာ ကျွန်တော် မှတ်မိတယ်။ ညီအစ်ကိုမောင်နှမတချို့က ခွဲခြားသိမြင်မှု မရှိတော့ သူတို့မှာ အမြင်စောင်းတာတွေရှိခဲ့ပြီး အလုပ်ကို ညီညီညွှတ်ညွှတ် မလုပ်နိုင်ကြဘူး။ ကျွန်တော် သူတို့နဲ့ မိတ်သဟာယဖွဲ့ဖို့ ချက်ချင်း သွားခဲ့တယ်။ အဲဒီလူရဲ့ အပြုအမူကို ကျွန်တော် ဖော်ထုတ်ပြီး စိတ်ဖြာလေ့လာပြတယ်၊ ပြီးတော့ သူ့ရဲ့ ဒုစရိုက်အမှုတွေကို တားဆီးလိုက်တယ်။ ကျွန်တော် မိတ်သဟာယဖွဲ့ပေးတာကတစ်ဆင့် ညီအစ်ကိုမောင်နှမတွေက ခွဲခြားသိမြင်မှု ရရှိပြီး အဲဒီလူရဲ့ အထင်အမြင်မှားစေတာ၊ အဖျက်အမှောင့်လုပ်တာတွေကို မခံရတော့ဘူး။ ဒီလိုနဲ့ ကျွန်တော့်အပေါ် ညီအစ်ကိုမောင်နှမတွေရဲ့ အမြင်က ဆက်ပြီး ကောင်းလာခဲ့တယ်။ ညီအစ်ကိုမောင်နှမတချို့က ကျွန်တော့်အကြောင်း ပြောကြတယ်။ “အစ်ကိုရန်က သမ္မာတရားကို ဘယ်လို လက်တွေ့လုပ်ဆောင်ရမယ် ဆိုတာ အသိဆုံးပဲ၊ လူတွေ၊ ကိစ္စတွေကို ငါတို့ထက် ပိုတိကျမှန်ကန်စွာ ရှုမြင်တတ်တယ်၊ ပြီးတော့ ထိုးထွင်းသိမြင်မှုရှိရှိ ပြောတတ်တယ်။ သူက ဘယ်ပြဿနာကိုမဆို ဖြေရှင်းနိုင်တယ် ဆိုတာတော့ ဝန်ခံရမယ်” လို့ပေါ့။ အဲဒါကို ကြားတော့ ကျွန်တော် အရမ်းပျော်ပြီး ကိုယ့်အလုပ်ကို ကောင်းကောင်းလုပ်နေတယ်လို့ ခံစားမိတယ်။ မသိလိုက်ခင်မှာပဲ ကျွန်တော်က ကိုယ့်ကိုယ်ကိုယ် အသိအမှတ်ပြုတဲ့ အခြေအနေထဲ ရှိနေခဲ့တယ်။ နောက်ပိုင်းမှာ ကျွန်တော်က ညီအစ်ကိုမောင်နှမတွေရှေ့မှာ တမင်သက်သက် ကြွားဝါခဲ့တယ်။ “အဲဒီလူက အရမ်း ဉာဏ်များပြီး လှည့်ဖြားတတ်တယ်၊ အသင်းတော်ထဲမှာ ဟုတ်မလိုလိုနဲ့ မှားယွင်းပြီး အဓိပ္ပာယ်မဲ့တဲ့ အယူဝါဒတွေကို ဖြန့်နေတာ။ သမ္မာတရားကို နားမလည်ဘဲနဲ့ သူ့ကို ခွဲခြားသိမြင်ဖို့ မဖြစ်နိုင်ဘူး။ ဒါပေမဲ့ ကံကောင်းလို့ ကျွန်တော်က သူ့ကို အဖြစ်အတိုင်းမြင်ပြီး မိတ်သဟာယဖွဲ့နိုင်ခဲ့တဲ့အပြင် သူ့အပြုအမူကို ဖော်ထုတ်နိုင်ခဲ့တယ်။ သူက တခြားလူကိုတော့ အထင်အမြင်မှားအောင် လုပ်နိုင်ချင်လုပ်နိုင်မယ်၊ ကျွန်တော့်ကိုတော့ မရဘူး” လို့ပေါ့။ ကျွန်တော့် မိတ်သဟာယကို ကြားပြီးနောက် ညီအစ်ကိုတစ်ယောက်က ကျွန်တော့်ကို တော်တော် အထင်ကြီးသွားတယ်။ နောက်ပိုင်း သူ့မှာ ပြဿနာရှိတိုင်း ကျွန်တော်ကို လာဖြေရှင်းခိုင်းတယ်။ ကျွန်တော့်တာဝန်တွေမှာ ဘုရားရဲ့ အလိုတော်ကို ရှာဖွေဖို့ ဘယ်လိုဆုတောင်းတယ်၊ ဘယ်လို ဒုက္ခခံပြီး အဖိုးအခပေးဆပ်တယ် ဆိုတာတွေကိုလည်း ညီအစ်ကိုမောင်နှမတွေရှေ့မှာ ကျွန်တော် မကြာခဏ ပြောလေ့ရှိတယ်။ ကျွန်တော့်မှာ ယုံကြည်ခြင်းရှိပြီး သမ္မာတရားကို ဘယ်လို လက်တွေ့လုပ်ဆောင်ရမယ် ဆိုတာ သိမှန်းကို သက်သေပြဖို့ပေါ့။ တစ်ခါတုန်းက အစ်ကိုကျန်းနဲ့ ကျွန်တော် လူသစ်တွေကို ရေလောင်းဖို့ သွားကြတယ်။ ကျွန်တော် ကိုယ့်ဘာသာ တွေးမိတယ်၊ “ငါက အရင်အသင်းတော်မှာ ခေါင်းဆောင်ဖြစ်လေ့ရှိခဲ့ပြီး ဘာသာတရားထဲမှာရှိတဲ့ လူတွေရဲ့ အခြေအနေကို တော်တော် ကောင်းကောင်း နားလည်တယ်၊ ဒါကြောင့် လူသစ်တွေကို ရေလောင်းတဲ့နေရာမှာ ငါ တကယ်တော်တယ်” လို့ပေါ့။ လူသစ်တွေက မေးခွန်းတချို့ မေးတဲ့အခါ ကျွန်တော်က တက်ကြွစွာ ဝင်ပြောပြီး ကိုယ့်အယူအဆတွေကို ပြောင်းလဲခဲ့တဲ့ ကိုယ်ပိုင်အတွေ့အကြုံအကြောင်း သူတို့နဲ့ မိတ်သဟာယဖွဲ့ပေးခဲ့တယ်။ ဒါပေမဲ့ ကျွန်တော့် မိတ်သဟာယထဲမှာ သမ္မာတရားကို ကျွန်တော် ဘယ်လို ရှာဖွေပြီး လက်ခံခဲ့တယ် ဆိုတာပဲ ပြောခဲ့တယ်။ ကျွန်တော့်အပေါ် သူတို့ရဲ့ အမြင်ကောင်းတွေ ပျောက်သွားမှာ ကြောက်လို့ ကိုယ့်အယူအဆတွေကြောင့် အသင်းတော်ကို ပိတ်ပင်တားဆီးပြီး ဘုရားသခင်ကို အတိုက်အခံလုပ်ခဲ့ပုံနဲ့ ပတ်သက်ပြီး တစ်ခွန်းမှ မဟခဲ့ဘူး။ ကျွန်တော့် မိတ်သဟာယကို နားထောင်ရင်းနဲ့ ဒီလူသစ်တွေက သဘောတူ ခေါင်းညိတ်ကြတာကို မြင်တော့ ကျွန်တော့်တာဝန် ထမ်းဆောင်ပုံက စံနှုန်းမီပြီး ဘုရားသခင် လက်သင့်ခံနိုင်ဖွယ်ဖြစ်တယ်လို့ စိတ်ရင်းမှန်နဲ့ ခံစားမိတယ်။ ဒီလူသစ်တွေက ကျွန်တော့် မိတ်သဟာယကို ကြားပြီးတဲ့နောက်မှာ အားကျစွာနဲ့ ပြောကြတယ်။ “ဒီလို ထိတွေ့ဆက်ဆံတဲ့ ကာလပြီးတဲ့နောက်မှာ အစ်ကိုက အစ်ကိုကျန်းထက် ပိုပြီး ဝန်တာထားတယ်လို့ ထင်တယ်။ အစ်ကိုက ပိုအသေးစိတ် မိတ်သဟာယဖွဲ့ပေးတယ်၊ အစ်ကို့ မိတ်သဟာယက နားလည်ရ ပိုလွယ်ပြီး စိတ်ပြင်းပြအောင် ပိုလှုံ့ဆော်ပေးနိုင်တယ်” တဲ့။ လူသစ်တွေက ဒီလိုပြောတာကို ကြားတော့ ကျွန်တော့်မှာ သမ္မာတရား လက်တွေ့ကျမှုတချို့ ပိုင်ဆိုင်တယ်လို့ ပိုတောင် ထင်မိသွားတယ်။ နောက်ပိုင်းမှာ တခြားနေရာက တာဝန်တွေအတွက် လိုအပ်ချက်ကို ဖြည့်ဆည်းဖို့ အဲဒီအသင်းတော်ကနေ ကျွန်တော် ထွက်ခဲ့တယ်၊ ဒါပေမဲ့ အဲဒီလူသစ်တွေက ကျွန်တော့်အကြောင်း ရံဖန်ရံခါ ပြောနေကြတုန်းပဲ။ “အစ်ကိုရန်က ဘာလို့ ဒီမှာမရှိတာလဲ။ သူ့မိတ်သဟာယက ကျွန်မတို့အတွက် အရမ်း အထောက်အကူဖြစ်တာ” လို့ပေါ့။ အဲဒီအကြောင်း ကြားတော့ ကျွန်တော် မတွေးဘဲ မနေနိုင်ဘူး။ “ကြည့်ရတာ ညီအစ်ကိုမောင်နှမတွေရဲ့ အသက်ဝင်ရောက်မှု ပြဿနာတွေကို ဖြေရှင်းပေးတာအပြင်၊ လူသစ်တွေရဲ့ ဘာသာရေး အယူအဆတွေကိုလည်း ငါ ဖြေရှင်းပေးနိုင်တာပဲ။ ငါက တကယ်ကို အသင်းတော်မှာ ထင်ပေါ်တဲ့ ပင်ကိုစွမ်းရည်ရှိသူပဲ” လို့ပေါ့။ အဲဒီအချိန်တုန်းက ကိုယ့်ရဲ့ လမ်းကြောင်းကို ဆင်ခြင်သုံးသပ်ဖို့ လုံးဝ မတွေးခဲ့ဘူး။ ကျွန်တော့်မှာ တကယ် ဝိညာဉ်ရင့်ကျက်မှုရှိတယ်၊ သမ္မာတရားကို ဘယ်လို လက်တွေ့လုပ်ဆောင်ရမယ် ဆိုတာ သိတယ်၊ ပြီးတော့ ကိုယ့်တာဝန်တွေမှာ သစ္စာရှိတယ်၊ ဒါကြောင့်ပဲ ညီအစ်ကိုမောင်နှမတွေက ကျွန်တော့်ကို အားကိုးပြီး လေးစားကြတာလို့ ခံစားခဲ့ရတယ်။ ကိုယ့်ကိုယ်ကိုယ် သတိပြုမိတာ တစ်ခုမှ မရှိဘဲ ကိုယ့်ကိုယ်ကိုယ် အသိအမှတ်ပြုတဲ့ အခြေအနေတစ်ခုထဲမှာ ကျွန်တော် နေထိုင်ခဲ့တာ။ အစ်ကိုဝမ် ပြောပြီးတဲ့နောက်၊ ပြီးတော့ အဲဒါကို ကျွန်တော့်ရဲ့ အတိတ်က အပြုအမူနဲ့ နှိုင်းယှဉ်ကြည့်ပြီးတဲ့နောက်မှပဲ ကျွန်တော်က အရမ်း မာနထောင်လွှားပြီး ဆင်ခြင်တုံတရား မရှိခဲ့မှန်း သဘောပေါက်လိုက်တယ်။ ကျွန်တော်က အမြဲ ကိုယ့်ကိုယ်ကိုယ် ချီးမြှောက်ပြီး ကြွားဝါခဲ့တယ်။ ကိုယ့်ကိုယ်ကိုယ် လုံးဝ မသိခဲ့ဘူးပဲ။

အဲဒီနောက်မှာ ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်ဖို့အတွက် ကိုယ့်ကိုယ်ကိုယ် ချီးမြှောက်တာ၊ သက်သေခံတာနဲ့ ပတ်သက်တဲ့ ဘုရားနှုတ်ကပတ်တော်ကို တက်တက်ကြွကြွ ဖတ်ရှုခဲ့တယ်။ ဒီဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့တယ်။ “ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၊ မိမိတို့ကိုယ်ကို ဝါကြွားခြင်း၊ လူအများ အထင်ကြီးပြီး ကိုးကွယ်အောင် ကြိုးစားခြင်းဟူသည့် ဤအရာတို့ကို ဖောက်ပြန်ပျက်စီးသော လူသားမျိုးနွယ်က လုပ်ဆောင်နိုင်စွမ်းရှိကြသည်။ ဤသည်မှာ လူများသည် ၎င်းတို့၏ စာတန်ဆန်သော သဘာဝများ၏အုပ်စိုးခြင်းကို ခံရသောအခါ အလိုအလျောက် တုံ့ပြန်ကြသည့် ပုံစံဖြစ်ပြီး ယင်းက ဖောက်ပြန်ပျက်စီးသည့် လူသားမျိုးနွယ် တစ်ရပ်လုံးအဖို့ ဖြစ်လေ့ရှိသည်။ လူများသည် ပုံမှန်အားဖြင့် မည်သို့ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသနည်း။ ၎င်းတို့သည် လူအများအား ၎င်းတို့ကို အထင်ကြီးပြီး ကိုးကွယ်စေရန် လုပ်ဆောင်ဖို့ဖြစ်သည့် ထိုရည်မှန်းချက်ကို မည်သို့စွမ်းဆောင်ရရှိသနည်း။ ၎င်းတို့သည် အလုပ်မည်မျှ လုပ်ဆောင်ပြီးဖြစ်ကြောင်း၊ ၎င်းတို့ မည်မျှဒုက္ခခံစားပြီး ဖြစ်ကြောင်း၊ ၎င်းတို့သည် မိမိတို့ကိုယ်ကို မည်မျှ အသုံးခံပြီး ဖြစ်ကြောင်းနှင့်၊ အဖိုးအခမည်မျှကို ပေးဆပ်ပြီး ဖြစ်ကြောင်းတို့ကို သက်သေခံကြသည်။ သူတို့သည် လူတို့၏ စိတ်နှလုံးများတွင် ပို၍ မြင့်မားပြီး ခိုင်မာကာ လုံခြုံသော နေရာတစ်ခုကို ရရှိရန်အလို့ငှာ မိမိတို့၏ အရင်းအနှီးကို ထုတ်ဖော်ပြောဆိုခြင်းဖြင့် မိမိကိုယ်ကို ချီးမြှောက်ကြပြီး ထိုသို့ဖြင့် လူအများက သူတို့ကို တန်ဖိုးထား၊ အထင်ကြီး၊ မနာလိုဖြစ်စေရန်၊ ထို့ပြင် ကိုးကွယ်သည်အထိ ကိုးစားကာ သူတို့နောက်သို့ လိုက်လာစေရန် ဖြစ်ပေသည်။ လူတို့သည် ဤဦးတည်ချက်ကို ရရှိရန် လူတို့သည် အပေါ်ယံတွင် ဘုရားသခင်ကို သက်သေခံသည့်အရာများစွာကို လုပ်ဆောင်ကြသော်လည်း အခြေခံအားဖြင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ ထိုနည်းအားဖြင့် ပြုမူဆောင်ရွက်ခြင်းဖြင့် ၎င်းတို့သည် ဆင်ခြင်တုံတရားကို ပိုင်ဆိုင်သလော။ ၎င်းတို့သည် ဆင်ခြင်တုံတရားနယ်ပယ်ကို ကျော်လွန်သွားကြပြီး အရှက်မရှိကြ။ ၎င်းတို့သည် ဘုရားသခင်အတွက် ၎င်းတို့ လုပ်ဆောင်သည့်အရာနှင့် သူ့အတွက် ၎င်းတို့မည်မျှ ဒုက္ခခံစားပြီး ဖြစ်သည်တို့ကို မရှက်မကြောက် သက်သေခံကြသည်။ ၎င်းတို့သည် ၎င်းတို့၏ဆုကျေးဇူးများ၊ ပင်ကိုစွမ်းရည်၊ အတွေ့အကြုံ အထူးကျွမ်းကျင်မှုများ၊ လောကီဆိုင်ရာ ဆက်ဆံမှုများအတွက် ၎င်းတို့၏ပါးနပ်သော နည်းစနစ်များ၊ လူများကို လှည့်စားဖို့ ၎င်းတို့အသုံးပြုသည့် နည်းလမ်းများ စသည်တို့ကိုပင် ကြွားလုံးထုတ်သည်။ ၎င်းတို့၏ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန် သူတို့၏ နည်းလမ်းများအနက် တစ်ခုမှာ မိမိကိုယ်ကို ထုတ်ဖော်ကြွားဝါကာ အခြားသူများကို နှိမ့်ချခြင်း ဖြစ်သည်။ ထို့ပြင် သူတို့သည် မိမိတို့၏ အားနည်းချက်များ၊ ချို့ယွင်းချက်များနှင့် လိုအပ်နေမှုများကို လူတို့ထံမှ ဖုံးကွယ်ထားပြီး မိမိတို့၏ ထူးချွန်ပြောင်မြောက်မှုများကိုသာ အစဉ်ပြသခြင်းဖြင့် မိမိကိုယ်ကို အယောင်ဆောင်၍ အလှဆင်ကြသည်။ သူတို့သည် အပျက်သဘောဆောင်သော ခံစားချက်များ ဖြစ်ပေါ်လာသည့်အခါတွင်ပင် အခြားသူများကို ပြောပြရန် မဝံ့ကြသည့်အပြင် သူတို့နှင့် ပွင့်ပွင့်လင်းလင်း ဖွင့်ဟ၍ မိတ်သဟာယဖွဲ့ရန်လည်း သတ္တိမရှိကြချေ။ ၎င်းတို့ တစ်စုံတစ်ခု အမှားပြုလုပ်သည့်အခါ၊ ယင်းကို ဖုံးထားဖို့နှင့် ထိမ်ချန်ကွယ်ဝှက်ထားဖို့ အစွမ်းကုန် ကြိုးစားကြသည်။ ၎င်းတို့၏တာဝန်ကို ထမ်းဆောင်သည့် ကာလတွင် ၎င်းတို့ကြောင့် အသင်းတော်၏ အလုပ်အပေါ် ဖြစ်ပေါ်စေခဲ့သည့် ထိခိုက်နစ်နာမှုကို ၎င်းတို့ မည်သည့်အခါမျှ မပြောပြပေ။ ၎င်းတို့က အသေးစား ဖြည့်ဆည်းမှုအချို့ကို ပြုလုပ်ပြီးသည့်အခါ သို့မဟုတ် အောင်မြင်မှုလေးအချို့ စွမ်းဆောင်ရရှိပြီးသည့်အခါ ယင်းကို အလျင်အမြန် ကြွားဝါကြသည်။ ၎င်းတို့သည် မည်မျှစွမ်းဆောင်နိုင်သည်၊ ၎င်းတို့၏အစွမ်းအစ မည်မျှမြင့်မားသည်၊ ၎င်းတို့သည် မည်မျှထူးခြားသည်၊ ပြီးလျှင် ၎င်းတို့သည် သာမန်လူများထက် မည်မျှတော်သည်တို့ကို တစ်ကမ္ဘာလုံးကို အသိပေးဖို့ အသည်းအသန်ဖြစ်ကြသည်။ ဤသည်တို့မှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း နည်းလမ်းများ မဟုတ်သလော။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အသိစိတ်နှင့် ဆင်ခြင်တုံတရားရှိသောလူတစ်ယောက်က လုပ်ဆောင်သော အရာတစ်ခုဟုတ်သလော။ မဟုတ်ပေ။ ထို့ကြောင့် လူများက ဤသည်ကို လုပ်ဆောင်သည့်အခါ မည်သည့်စိတ်သဘောထားကို ပုံမှန်အားဖြင့် ထုတ်ဖော်ပြသနည်း။ မာနထောင်လွှားခြင်း ဖြစ်သည်။ ဤသည်မှာ ဖွင့်ပြသော အဓိက စိတ်သဘောထားများထဲမှ တစ်ခုဖြစ်သည်၊ ထို့နောက်တွင် လှည့်စားတတ်ခြင်းပါရှိကာ၊ ယင်းနောက်တွင် အခြားလူများက ၎င်းတို့ကို အလွန်တန်ဖိုးထားစေဖို့ ဖြစ်နိုင်သည့်အရာမှန်သမျှကို အစွမ်းကုန် လုပ်ဆောင်ခြင်း ပါဝင်ပေသည်။ ၎င်းတို့၏ စကားများသည် စဉ်းလဲသော ကြံရွယ်ချက်များနှင့် အကြံအစည်များ ပါဝင်နေပြီး မိမိတို့ကိုယ်ကို ကြွားဝါနေသည့်တိုင် ၎င်းတို့သည် ဤအချက်ကို ဖုံးကွယ်ချင်ကြသည်။ ၎င်းတို့ ပြောသည့်အရာ၏ ရလဒ်မှာ ၎င်းတို့သည် အခြားသူများထက် သာလွန်ပြီး မည်သူမျှ ၎င်းတို့နှင့် တန်းတူမဟုတ်ကြောင်း၊ အခြားလူတိုင်းသည် ၎င်းတို့ထက် နိမ့်ပါးကြောင်းကို လူများအား ခံစားစေမြဲ ဖြစ်သည်။ ပြီးလျှင် ဤရလဒ်ကို မသမာသော နည်းလမ်းများမှတစ်ဆင့် စွမ်းဆောင်ရရှိထားခြင်းဖြစ်သည် မဟုတ်သလော။ ထိုသို့သော နည်းလမ်းများ၏ နောက်ကွယ်တွင်မည်သည့် စိတ်သဘောထား ရှိသနည်း။ ကောက်ကျစ်စဉ်းလဲခြင်း၏ အရိပ်အယောင် တစ်ခုတလေ ရှိသလော။ (ရှိပါသည်။) ဤသည်မှာ ကောက်ကျစ်သော စိတ်သဘောထား အမျိုးအစားတစ်ခု ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားနှုတ်ကပတ်တော်တွေကို ကျွန်တော် ဆင်ခြင်သုံးသပ်ပြီး ကိုယ့်လုပ်ရပ်တွေနဲ့ တိုက်ဆိုင်စစ်ဆေးကြည့်ခဲ့တယ်။ ကျွန်တော်က ကိုယ့်တာဝန်တွေမှာ ကိုယ့်ကိုယ်ကိုယ် ချီးမြှောက်ပြီး ကြွားဝါနေကျဖြစ်တဲ့အပြင် တကယ်ပဲ အန္တိခရစ် လမ်းကြောင်းပေါ် ရှိနေခဲ့တာကို မြင်လိုက်ရတယ်။ ဘုရားသခင်ကို စယုံကြည်ခါစ အချိန်ကို ကျွန်တော် ပြန်တွေးမိတယ်။ လူတွေက ခေါင်းဆောင်နဲ့ အမှုဆောင်တွေကို သူတို့ မိတ်သဟာယအတွက် လေးစားပြီး အားကိုးကြတာကို ကျွန်တော် မြင်တဲ့အခါ၊ ကျွန်တော် အားကျခဲ့တယ်။ ညီအစ်ကိုမောင်နှမတွေရဲ့ အလေးထားမှုနဲ့ လေးစားမှုကို ရဖို့အတွက် ကျွန်တော်က ဒုက္ခခံပြီး ကြိုးကြိုးစားစား အလုပ်လုပ်ဖို့ လိုလားခဲ့တယ်။ ကျွန်တော့်အလုပ်က ရလဒ်တချို့ကို မြင်ရတာနဲ့တစ်ပြိုင်နက်၊ ကျွန်တော်က ဘယ်လို ဒုက္ခခံပြီး အဖိုးအခပေးဆပ်ခဲ့တယ်၊ ကျွန်တော့်တာဝန်တွေကို ထမ်းဆောင်ဖို့ ဘယ်လို ကြိုးပမ်းခဲ့ရတယ်ဆိုတာနဲ့ သမ္မာတရားကို ဘယ်လို လက်တွေ့လုပ်ဆောင်ခဲ့တယ် ဆိုတာတွေကို ညီအစ်ကိုမောင်နှမတွေရှေ့မှာ မကြာခဏ သက်သေခံလေ့ရှိတယ်။ ဒါပေမဲ့ ကိုယ့်ရဲ့ အပျက်သဘောဆောင်တာ၊ အားနည်းတာ၊ ပုန်ကန်တာနဲ့ အတိုက်အခံလုပ်တာတွေ အကြောင်းကိုတော့ ဘယ်တော့မှ မပြောခဲ့ဘူး။ ဘာလို့လဲဆိုတော့ လူတွေက ကျွန်တော့်အကြောင်းကို ဖောက်ထွင်းမြင်သွားပြီး အရည်အချင်းမပြည့်မီတဲ့ ခေါင်းဆောင်လို့ ခေါ်ကြမှာကို အရမ်းကြောက်လို့လေ။ ညီအစ်ကိုမောင်နှမတွေရဲ့ စိတ်နှလုံးထဲမှာ ကိုယ့်ပုံရိပ်ကို ဘယ်လိုတည်ဆောက်ရမယ်ဆိုတာကိုပဲ တွေးခဲ့တယ်၊ ပြီးတော့ ညီအစ်ကိုမောင်နှမတွေ အားလုံး ကျွန်တော့်ကို အထင်ကြီးပြီး အားကိုးလာအောင် ကိုယ့်ကိုယ်ကိုယ် ချီးမြှောက်၊ ကြွားဝါဖို့အတွက် ကိုယ့်တာဝန်ကို အခွင့်အရေးတစ်ခုအနေနဲ့ သုံးခဲ့တယ်။ ကျွန်တော်က ဘုရားသခင်ကို အတိုက်အခံလုပ်တဲ့ အန္တိခရစ်တွေရဲ့ လမ်းကြောင်းကို လျှောက်နေခဲ့တာ မဟုတ်ဘူးလား။ ဒါပေမဲ့ ကျွန်တော်က ထုံထိုင်းနေပြီး အဲဒါကို လုံးဝ သတိမထားမိခဲ့ဘူး။ ကျွန်တော့်မှာ သမ္မာတရား လက်တွေ့ကျမှုတွေ ပိုင်ဆိုင်ထားတယ်လို့ ထင်နေရင်းနဲ့ အရှက်မရှိဘဲ ကိုယ့်ကိုယ်ကိုယ် အသိအမှတ်ပြုပြီး ကြွားဝါနေတုန်းပဲ။ ကျွန်တော့်မှာ လူ့သဘာဝ၊ ဒါမှမဟုတ် ဆင်ခြင်တုံတရား မရှိခဲ့ဘူး။ ကျွန်တော် လုပ်ခဲ့တာတွေက ဘုရားသခင်အတွက် မနှစ်မြို့စရာဖြစ်ပြီး စက်ဆုပ်ရွံရှာစရာဖြစ်တယ်။ ဒါကို သဘောပေါက်လိုက်တဲ့အခါ နက်ရှိုင်းတဲ့ ကိုယ့်ကိုယ်ကိုယ် အပြစ်တင်စိတ် ခံစားလိုက်ရတယ်။ ဘုရားသခင်ရဲ့ ကယ်တင်ခြင်းကို လက်ခံဖို့ မပြောနဲ့၊ ဘုရားရှေ့မှောက်မှာ အသက်ရှင်ဖို့တောင် တကယ် မထိုက်တန်ဘူးလို့ ခံစားခဲ့ရတယ်။

ဒီအရာတွေကို သဘောပေါက်ပြီးနောက် ကျွန်တော် စပြီး ဆင်ခြင်သုံးသပ်မိတယ်။ “ငါက ဘာလို့ အမြဲတမ်း သတိလက်လွတ် ကိုယ့်ကိုယ်ကိုယ် ချီးမြှောက်ပြီး ကြွားဝါနေမိတာလဲ။ ဘာလို့ အန္တိခရစ် လမ်းကြောင်းကို လျှောက်နေတာလဲ၊ မကောင်းမှုလုပ်ပြီး ဘုရားသခင်ကို အတိုက်အခံလုပ်နေရတာလဲ။ အကြောင်းရင်းက ဘာလဲ” လို့ပေါ့။ ကျွန်တော် ရှာဖွေရင်းနဲ့ ဒီဘုရားနှုတ်ကပတ်တော် အပိုဒ်တွေကို ဖတ်မိတယ်။ “သင်၏စိတ်နှလုံးထဲတွင် သင်သည် သမ္မာတရားကို အမှန်တကယ် နားလည်ပါက၊ သမ္မာတရားကို လက်တွေ့လုပ်ဆောင်ကာ ဘုရားသခင်ကို ကျိုးနွံနာခံဖို့ နည်းလမ်းအား သင်သိလိမ့်မည် ဖြစ်ပြီး သမ္မာတရား လိုက်စားခြင်း လမ်းကြောင်းပေါ်ကို သင် အလိုအလျောက် စတင်လိမ့်မည် ဖြစ်သည်။ သင်လျှောက်သည့် လမ်းကြောင်းသည် မှန်ကန်သည့် လမ်းကြောင်းဖြစ်ပြီး ဘုရားသခင်၏ ရည်ရွယ်ချက်များနှင့် ကိုက်ညီပါက၊ သန့်ရှင်းသောဝိညာဉ်တော်၏ အလုပ်သည် သင့်ကို စွန့်ခွာလိမ့်မည် မဟုတ်ချေ။ ထိုအခြေအနေတွင် ဘုရားသခင်အား သင် သစ္စာဖောက်ဖို့အလားအလာ နည်းသည်ထက် နည်းလာပေလိမ့်မည်။ သမ္မာတရားမရှိပါက မကောင်းမှုပြုရန် လွယ်ကူပြီး မရည်ရွယ်ဘဲ ယင်းကို သင်လုပ်မိလိမ့်မည် ဖြစ်သည်။ ဥပမာ၊ သင့်တွင် မာနထောင်လွှားပြီး စိတ်ကြီးဝင်သော စိတ်သဘောထားတစ်ခုရှိလျှင် ဘုရားသခင်ကို မဆန့်ကျင်ရန် ပြောဆိုခံရခြင်းသည် ထူးခြားမှုမရှိပေ။ သင်သည် ကိုယ့်ကိုယ်ကိုယ် မထိန်းနိုင်ပေ။ သင်ထိန်းချုပ်နိုင်သည်ထက် ကျော်လွန်သည်။ သင်သည် ရည်ရွယ်ချက်ရှိရှိဖြင့် လုပ်ဆောင်မည်မဟုတ်ပေ။ သင်၏ မောက်မာပြီး ထောင်လွှားသော သဘာဝဗီဇ၏ အုပ်စိုးမှုအောက်၌ သင် ထိုသို့ပြုလိမ့်မည်။ သင်၏ မာနထောင်လွှားခြင်းနှင့် စိတ်ကြီးဝင်ခြင်းတို့သည် သင့်ကို ဘုရားသခင်အား အထင်အမြင်သေးစေမည်ဖြစ်ပြီး သူ့အား အရေးမပါသောသူအဖြစ် မြင်စေမည်ဖြစ်သည်။ ထိုအရာတို့သည် သင့်ကိုယ်သင် ချီးမြှောက်အောင် လုပ်လိမ့်မည်ဖြစ်ပြီး သင့်ကိုယ်သင် အစဉ်တစိုက် ပြစားဝင့်ဝါအောင် လုပ်လိမ့်မည် ဖြစ်သည်။ ယင်းတို့က သင့်အား အခြားသူများကို အထင်အမြင်သေးစေမည်၊ သင့်စိတ်နှလုံးထဲတွင် သင်ကိုယ်တိုင်မှလွဲ၍ အခြားမည်သူကိုမျှ ထားမည် မဟုတ်ချေ။ ယင်းတို့က သင်၏ စိတ်နှလုံးထဲမှ ဘုရားသခင်၏နေရာကို လုယူလိမ့်မည်။ ပြီးလျှင် နောက်ဆုံးတွင် သင့်အား ဘုရားသခင်၏နေရာတွင် ထိုင်ဖို့ဖြစ်စေပြီး သင့်ကိုယ်ပိုင်အတွေးများ၊ အကြံဉာဏ်များနှင့် အယူအဆများကို သမ္မာတရားအဖြစ် ကြည်ညိုလေးစားစေလျက်၊ သင့်ကို ကျိုးနွံနာခံဖို့ တောင်းဆိုစေမည် ဖြစ်သည်။ မိမိတို့၏ မောက်မာ၍ ထောင်လွှားသော သဘာဝ၏ အုပ်စိုးမှုအောက်၌ လူတို့သည် များပြားလှသော ဒုစရိုက်မှုကို ပြုကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) “အချို့သောလူတို့သည် ပေါလုကို အထူးသဖြင့် ပုဂ္ဂိုလ်ရေးကိုးကွယ်ကြသည်။ ၎င်းတို့သည် အပြင်ထွက်၍ မိန့်ခွန်းများပြောခြင်းနှင့် အလုပ်လုပ်ခြင်းကို နှစ်သက်ကြသည်၊ စုဝေးပွဲများ ကျင်းပခြင်းနှင့် တရားဟောခြင်းကို နှစ်သက်ကြပြီး လူတို့အား ၎င်းတို့စကားကို နားထောင်အောင်လုပ်ခြင်း၊ ၎င်းတို့ကို ပုဂ္ဂိုလ်ရေးကိုးကွယ်အောင် လုပ်ခြင်းနှင့် ၎င်းတို့ကို ဝန်းရံအောင်လုပ်ခြင်းတို့ကို နှစ်သက်ကြသည်။ ၎င်းတို့သည် အခြားသူများ၏ စိတ်နှလုံးထဲတွင် နေရာတစ်ခု ရယူခြင်းကို နှစ်သက်ကြပြီး ၎င်းတို့ တင်ပြသည့် ပုံရိပ်ကို အခြားသူများက အာရုံစိုက်ခြင်းကို နှစ်သက်ကြသည်။ ဤသရုပ်သကန်များမှ ၎င်းတို့၏ သဘာဝကို ငါတို့ စိတ်ဖြာလေ့လာဆွေးနွေးကြစို့။ ၎င်းတို့၏ သဘာဝသည် အဘယ်အရာဖြစ်သနည်း။ ၎င်းတို့သည် ဤသရုပ်သကန်များကို အမှန်တကယ် ပြသပါက ၎င်းတို့သည် မာနထောင်လွှားပြီး စိတ်ကြီးဝင်သောသူများ ဖြစ်ကြောင်း၊ ၎င်းတို့သည် ဘုရားသခင်ကို လုံးဝ ဝတ်ပြုကိုးကွယ်ခြင်းမရှိကြောင်းနှင့် ၎င်းတို့သည် မြင့်မားသော အဆင့်အတန်းကို လိုက်စားပြီး အခြားသူများအပေါ် သြဇာအာဏာ ရှိလိုကာ ထိုသူတို့ကို ပိုင်ဆိုင်လိုပြီး ထိုသူတို့၏ စိတ်နှလုံးထဲတွင် နေရာတစ်ခု ရယူလိုကြောင်းတို့ကို သက်သေပြရန် လုံလောက်သည်။ ဤသည်မှာ စာတန်နှင့်သက်ဆိုင်သော စံပြပုံရိပ် ဖြစ်သည်။ ၎င်းတို့၏ သဘာဝနှင့်ပတ်သက်၍ အထူးသဖြင့် ထင်ရှားသော အသွင်အပြင်များမှာ ၎င်းတို့သည် မာနထောင်လွှား၍ စိတ်ကြီးဝင်ကြသည်၊ ဘုရားသခင်ကို မကိုးကွယ်ကြဘဲ အခြားသူများကို ၎င်းတို့အား ကိုးကွယ်လာစေရန် ကြိုးပမ်းကြခြင်းဖြစ်သည်။ ထိုသို့သော သရုပ်သကန်များက သင့်ကို ၎င်းတို့၏ သဘာဝထဲသို့ အလွန်ရှင်းလင်းစွာ ထိုးထွင်းသိမြင်စေနိုင်ပါသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော် ဖော်ထုတ်ပြတာကတစ်ဆင့် ကျွန်တော် နားလည်သွားတယ်။ ကျွန်တော့်ရဲ့ မာနထောင်လွှားပြီး စိတ်ကြီးဝင်တဲ့ စာတန်ဆန်တဲ့ သဘာဝက ထိန်းချုပ်ထားလို့ ကျွန်တော်က အရာရာမှာ အလေးစားခံချင်ပြီး လူတွေရဲ့ စိတ်နှလုံးထဲမှာ မြင့်မားတဲ့ နေရာတစ်ခု လိုချင်ခဲ့တာပါ။ ကျွန်တော်က ဘုရားသခင်ကို အတိုက်အခံလုပ်တဲ့ အန္တိခရစ်တွေရဲ့ လမ်းကြောင်းပေါ် လျှောက်နေခဲ့တာ။ ကျွန်တော် တာဝန်တွေ စထမ်းဆောင်ကတည်းက ကျွန်တော့်တာဝန်မှာ ဘယ်လို ဒုက္ခခံပြီး အဖိုးအခပေးဆပ်ခဲ့တယ်၊ ဇာတိပကတိကို ဘယ်လို ဆန့်ကျင်တွန်းလှန်ခဲ့တယ်ဆိုတာနဲ့ ပြဿနာတွေကို ဖြေရှင်းဖို့ သမ္မာတရားကို ဘယ်လိုရှာဖွေခဲ့တယ်ဆိုတာတွေကို ညီအစ်ကို မောင်နှမတွေရှေ့မှာ အရှက်မရှိ ကြွားဝါခဲ့တယ်။ ကျွန်တော်က သာမန်လူတွေရဲ့ အထက်မှာရှိတယ်၊ တခြားလူတွေထက် တော်တယ် ဆိုတာကို ပြဖို့ဆိုတဲ့ ရည်ရွယ်ချက်နဲ့ပေါ့။ ကျွန်တော်က လူတွေကို ကျွန်တော့်အပေါ် အားကိုးပြီး ကိုးကွယ်စေချင်ခဲ့တယ်။ ပေါလုအကြောင်း တွေးမိတယ်။ သူက သူ့ရဲ့ ဆုကျေးဇူးတွေနဲ့ အသိပညာတွေကို ထုတ်ပြဖို့ သူ့ရဲ့တရားဟောခြင်းနဲ့ အလုပ်ကို အသုံးပြုခဲ့ပုံ၊ တခြားလူတွေ သူ့ကို အားကိုးအောင် ကြွားဝါခဲ့တဲ့အပြင်၊ လူတွေကို စည်းရုံးပြီး လူတွေရဲ့ စိတ်နှလုံးကို သိမ်းပိုက်ဖို့ သခင့်အတွက် သူ ဘယ်လောက် အလုပ်လုပ်ပြီး ဒုက္ခခံခဲ့ရတယ် ဆိုတာတွေကို သက်သေခံဖို့ မတူညီတဲ့ အသင်းတော်တွေဆီ သွားခဲ့ပုံတွေပေါ့။ သူ့အလုပ်နဲ့ သူ့စာတွေထဲမှာ သခင်ယေရှု ဖော်ပြခဲ့တဲ့ သမ္မာတရားကို သက်သေမခံခဲ့တဲ့အပြင်၊ သခင်ယေရှုရဲ့ ချစ်ခင်နှစ်လိုဖွယ်ကောင်းခြင်းကိုလည်း သက်သေမခံခဲ့ဘူး၊ သခင့်စကားတွေကို နာခံဖို့လည်း ယုံကြည်သူတွေကို တိုက်တွန်းနှိုးဆော်တာ မလုပ်ခဲ့ဘူး။ အဲဒီအစား သူက သခင်ယေရှုရဲ့ စကားတွေကို ကိုယ်ပိုင်အမြင်တွေပေါ် အခြေခံပြီး လွဲချောအောင်လုပ်ခဲ့တယ်။ သူ့ရဲ့ ကိုယ်ပိုင် ရည်မှန်းချက်တွေနဲ့ လိုအင်ဆန္ဒတွေကို ဖြည့်ဆည်းဖို့အတွက် ပေါလုက တခြားလူတွေ သူ့ကို ကိုးကွယ်စေဖို့နဲ့ လူတိုင်းကို သူ့ဖက်ပါလာအောင်လုပ်ဖို့အတွက် သူ့ရဲ့ မာနထောင်လွှားပြီး စိတ်ကြီးဝင်တဲ့ စာတန်ဆန်တဲ့ စိတ်သဘောထားကို မှီခိုရင်းနဲ့ အလုပ်လုပ်ခဲ့တယ်။ နောက်ဆုံးမှာ ခရစ်တော်လို သူအသက်ရှင်ခဲ့တယ်လို့ အရှက်မရှိ သက်သေခံခဲ့ပြီး လူတွေရဲ့ စိတ်နှလုံးထဲက သခင်ယေရှုရဲ့ နေရာကို ယူခဲ့တယ်။ လူတွေက သူ့စကားတွေကို နားထောင်ပြီး သခင့်စကားကို အာရုံမစိုက်အောင်လို့ သူက သခင့်ကို ယုံကြည်သူ မျိုးဆက်တွေကို မျက်စိကွယ်စေခဲ့ပြီး ဘုရားသခင်အပေါ် အတိုက်အခံလုပ်တဲ့ လမ်းကြောင်းကို လျှောက်ခဲ့တယ်။ ကျွန်တော့် လုပ်ရပ်တွေက ပေါလုနဲ့ အတူတူပဲ ဆိုတာကို မြင်လိုက်ရတယ်။ ကျွန်တော့်ရဲ့ မာနထောင်လွှားပြီး စိတ်ကြီးဝင်တဲ့ စာတန်ဆန်တဲ့ သဘာဝရဲ့ ထိန်းချုပ်မှုအောက်မှာ ကျွန်တော်က အကြိမ်တိုင်းမှာ ကိုယ့်ကိုယ်ကိုယ် ချီးမြှောက် ကြွားဝါခဲ့ပြီး လူတွေ ကျွန်တော့်ကို ကိုးကွယ်အောင် လုပ်ခဲ့တယ်။ ရလဒ်ကတော့ ညီအစ်ကိုမောင်နှမတွေရဲ့ စိတ်နှလုံးထဲမှာ ဘုရားသခင်အတွက် နေရာမရှိတော့ဘူး၊ ပြီးတော့ ကိစ္စတွေ ဖြစ်လာတဲ့အခါ သူတို့က ဘုရားသခင်ကို မှီခိုအားထားတာ၊ သမ္မာတရား စည်းမျဉ်းတွေကို ရှာဖွေတာ မလုပ်ကြဘူး။ အဲဒီအစား ကျွန်တော့်ဆီမှာပဲ သမ္မာတရား ရှိသလိုမျိုး ကျွန်တော့်ကိုပဲ မှီခိုကြတယ်။ ဒီအတိုင်းသာ ကျွန်တော် ဆက်သွားနေရင် ညီအစ်ကိုမောင်နှမတွေကို ကျွန်တော့်ရှေ့မှောက် ခေါ်ဆောင်လာနေတာ မဟုတ်ဘူးလား။ ဒါက ဘုရားသခင်ရဲ့ စိတ်သဘောထားကို ပုန်ကန်ပြစ်မှားတဲ့ အရာတစ်ခုပဲ။ ဒါကို သဘောပေါက်လိုက်တာနဲ့ ကျွန်တော့်စိတ်နှလုံးထဲမှာ ကြောက်ရွံ့မှုက စိုးမိုးသွားတယ်။ ကျွန်တော့်ရဲ့ မာနထောင်လွှားပြီး စိတ်ကြီးဝင်တဲ့ သဘာဝနဲ့ တာဝန်ထမ်းဆောင်တာကနေ ဘုရားသခင်ကို အတိုက်အခံလုပ်တဲ့ ဒီလို မကောင်းမှုမျိုး လုပ်မိစေနိုင်မယ်လို့ တကယ်ကို တစ်ခါမှ စိတ်မကူးမိခဲ့ဘူး။

အဲဒီနောက် ဘုရားနှုတ်ကပတ်တော် နောက်တစ်ပိုဒ်ကို ကျွန်တော် ဖတ်ခဲ့တယ်။ “အချို့လူများသည် မိမိတို့ကိုယ်ကိုယ်အကြောင်း ထပ်တလဲလဲ သက်သေခံဖို့၊ မိမိတို့၏ သြဇာအာဏာ အရှိန်အဝါကို မြှင့်တင်ဖို့နှင့် လူများနှင့် အဆင့်အတန်းအတွက် ဘုရားသခင်နှင့် ယှဉ်ပြိုင်ရန် မိမိတို့၏ ရာထူးများကို အသုံးပြုကောင်း အသုံးပြုကြသည်။ ၎င်းတို့သည် လူများကို သိမ်းသွင်းနိုင်ဖို့နှင့် ထိန်းချုပ်ဖို့ စဉ်ဆက်မပြတ် ကြိုးစားရင်း၊ လူတို့ကို ၎င်းတို့အား ကိုးကွယ်စေရန် နည်းလမ်းအမျိုးမျိုးနှင့် ဆောင်ရွက်မှုအမျိုးမျိုးကို အသုံးပြုကြလေသည်။ အချို့သည် ဘုရားသခင်ကဲ့သို့ ဆက်ဆံခြင်းခံရနိုင်ဖို့အလို့ငှာ၊ ၎င်းတို့မှာ ဘုရားသခင် ဖြစ်သည်ဟု တွေးထင်စေရန် လူများကို တမင်တကာ လှည့်စားကြသည်။ ၎င်းတို့သည် ဖောက်ပြန်ဖျက်ဆီးခြင်း ခံခဲ့ရဖူးသည်။ ၎င်းတို့သည်လည်း ဖောက်ပြန်ပျက်စီးပြီး မာနထောင်လွှားသော သူများဖြစ်သည်၊ ၎င်းတို့ကို မကိုးကွယ်ကြဖို့နှင့် သူတို့မည်မျှကောင်းစွာ လုပ်ဆောင်ကြသည်ဖြစ်စေ ထိုအရာအားလုံးမှာ ဘုရားသခင်၏ ချီးမြှောက်ခြင်းကြောင့် ဖြစ်ပြီး၊ မည်သို့ပင်ဖြစ်စေ ၎င်းတို့ လုပ်ဆောင်သင့်သည့်အရာကို ၎င်းတို့ လုပ်ဆောင်နေခြင်း ဖြစ်သည်ဟု တစ်စုံတစ်ဦးကို မည်သည့်အခါတွင်မျှ ပြောမည်မဟုတ်။ အဘယ့်ကြောင့် ဤအရာများကို ၎င်းတို့ မပြောကြသနည်း။ အဘယ်ကြောင့်ဆိုသော် ၎င်းတို့သည် လူတို့၏ စိတ်နှလုံးထဲ၌ မိမိတို့၏နေရာ ဆုံးရှုံးသွားမည်ကို အလွန်အမင်း စိုးရွံ့ကြသောကြောင့် ဖြစ်သည်။ ဤအကြောင်းကြောင့် ထိုသို့သော လူတို့သည် ဘုရားသခင်ကို မည်သည့်အခါမျှ ချီးမြှောက်ခြင်း၊ မည်သည့်အခါမျှ သက်သေမခံခြင်း ဖြစ်၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၁)) ဘုရားနှုတ်ကပတ်တော်တွေကို ဖတ်ရတာ ကျွန်တော့်နှလုံးသားကို ဆူးသလို ခံစားရတယ်။ ဘုရားအိမ်တော်က ကျွန်တော့်ကို ခေါင်းဆောင်ဖြစ်ခွင့်ပေးခဲ့တာက ညီအစ်ကိုမောင်နှမတွေရဲ့ အသက်ဝင်ရောက်မှု ပြဿနာတွေကို ဖြေရှင်းပြီး လူတွေကို သမ္မာတရား နားလည်အောင်၊ ဘုရားသခင်ကို သိကျွမ်းပြီး ကျိုးနွံနာခံအောင် လမ်းပြဖို့အတွက် သမ္မာတရား မိဿဟာယဖွဲ့တာကို လက်တွေ့လုပ်ဆောင်ခွင့်ပေးဖို့ပဲဖြစ်ပါတယ်။ ဒါပေမဲ့ ဘုရားသခင်ကို ချီးမြှောက်ပြီး သက်သေခံတာကို အာရုံစိုက်မဲ့အစား ကြွားဝါဖို့နဲ့ ကိုယ့်ကိုယ်ပိုင် ရည်မှန်းချက်တွေ၊ လိုအင်ဆန္ဒတွေကို ဖြည့်ဆည်းဖို့အတွက် ကျွန်တော့်တာဝန်တွေကို သုံးခဲ့မိတယ်။ ကျွန်တော့်ရဲ့ ဦးဆောင်မှုကြောင့် ညီအစ်ကိုမောင်နှမတွေ အားလုံး ကျွန်တော့်ကို ကိုးကွယ်ပြီး အားကိုးခဲ့ကြတယ်၊ ကိစ္စတွေ ဖြစ်လာတဲ့အခါ ဘုရားသခင်အစား ကျွန်တော့်ကိုပဲ မှီခိုအားထားကြပြီး သမ္မာတရား စည်းမျဉ်းတွေကို မရှာဖွေကြဘူး။ ဒီအတိုင်းသာ ကျွန်တော် ဆက်သွားနေရင် လူတွေကို ကိုယ့်ရှေ့မှောက် ခေါ်ဆောင်လာနေတာ မဟုတ်ဘူးလား။ ဘုရားသခင်က အထွတ်အမြတ်ဖြစ်တယ်၊ သန့်ရှင်းပြီး ကြီးမြတ်တယ်၊ ဒါပေမဲ့ လူသားမျိုးနွယ်ကို ကယ်တင်ဖို့ လူဇာတိခံယူခြင်းနဲ့ဆိုင်တဲ့ ကြီးမားတဲ့ အရှက်ရခြင်းကို သည်းခံခဲ့တယ်။ လူတွေကြားမှာ နှိမ့်ချဖုံးကွယ်ပြီး အလုပ်လုပ်ခဲ့တယ်၊ လူတွေကို ထောက်ပံ့ဖို့နဲ့ လမ်းပြဖို့ ထင်ပေါ်ခြင်းမရှိဘဲ သမ္မာတရားကို ဖော်ပြခဲ့ပြီး လူသားမျိုးနွယ်အတွက် အရာအားလုံး ပေးဆပ်ခဲ့တယ်။ ဘုရားသခင်က ကြွားဝါဖို့ လုံးဝ မကြိုးပမ်းခဲ့ဘူး။ သူ့ရဲ့ အနှစ်သာရက တကယ်ကို နှစ်သက်စရာကောင်းတယ်။ ကျွန်တော်က ပိုးတစ်ကောင်ထက် အရေးမပါဘူး။ စာတန်ရဲ့ ဖောက်ပြန်ပျက်စီးစေတာကို ခံရလွန်းလို့ လူသားပုံသဏ္ဌာန် မရှိတော့ဘူး၊ ဒါပေမဲ့ တခြားလူတွေ ကျွန်တော့်ကို အားကျပြီး ကိုးကွယ်စေချင်ခဲ့တယ်။ ကျွန်တော်က အရမ်း အရှက်မဲ့ပြီး ကိုယ့်ရဲ့ သင့်တော်တဲ့နေရာကို မသိခဲ့ဘူး။ ကျွန်တော် လုပ်ခဲ့တာတွေကို ဆင်ခြင်သုံးသပ်ကြည့်တော့ ကျွန်တော် စက်ဆုပ်ပြီး ရှက်မိတဲ့အပြင်၊ ကိုယ့်ကိုယ်ကိုယ် အပြစ်တင်ပြီး ရွံရှာမိတယ်။ လွန်ခဲ့တဲ့ နှစ်တွေအတွင်း ဘုရားရဲ့ ကျေးဇူးတော်နဲ့ ချီးမြှောက်ခြင်းတွေနဲ့အညီ ကျွန်တော် အသက်မရှင်နိုင်ခဲ့ဘူး။ ဒီဒုစရိုက်အမှုတွေအတွက် ကျွန်တော်က ကျိန်ခြင်းခံရပြီး အပြစ်ဒဏ်ပေးခံရထိုက်တယ်။

နောက်ပိုင်းမှာ ဘုရားနှုတ်ကပတ်တော် နောက်ထပ်နှစ်ပိုဒ်ကို ကျွန်တော် ဖတ်ခဲ့တယ်။ ဘုရားသခင်ကို ချီးမြှောက်ပြီး သက်သေခံတာက ဘာလဲဆိုတာ ကျွန်တော် နားလည်သွားတယ်၊ ပြီးတော့ ကိုယ့်ကိုယ်ကိုယ် အမွှမ်းတင်တာနဲ့ အန္တိခရစ် လမ်းကြောင်း လျှောက်တဲ့ ပြဿနာကို ဖြေရှင်းဖို့ လက်တွေ့လုပ်ဆောင်ရမဲ့ နည်းလမ်းတွေကို တွေ့ရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်အတွက် သက်သေခံသောအခါတွင် ဘုရားသခင် လူတို့ကို တရားစီရင်ပြီး ပြစ်တင်ဆုံးမပုံ၊ လူတို့ကို စစ်ဆေးရန်နှင့် သူတို့၏ စိတ်သဘောထားများကို ပြောင်းလဲရန် မည်သည့်စမ်းသပ်မှုများအား သူအသုံးပြုသည့် အကြောင်းတို့ကို အဓိက ပြောသင့်သည်။ သင်တို့၏ အတွေ့အကြုံထဲတွင် ဖောက်ပြန်ပျက်စီးခြင်း မည်မျှ ထုတ်ဖော်ထားကြောင်း၊ သင်တို့ အဘယ်မျှ ဒုက္ခခံခဲ့ပြီးဖြစ်ကြောင်း၊ ဘုရားသခင်ကို ခုခံဖို့ သင်တို့ အမှုကိစ္စမည်မျှ ပြုလုပ်ပြီးကြောင်းကိုလည်းကောင်း ပြောသင့်သည်၊ သင်တို့၌ ဘုရားသခင်၏အမှုအပေါ် စစ်မှန်သောသိခြင်း အဘယ်မျှ ရှိကြောင်းနှင့် ဘုရားသခင်အတွက် အဘယ်သို့ သက်သေခံပြီး သူ၏ချစ်ခြင်းမေတ္တာကို အဘယ်သို့ ပြန်ပေးဆပ်သင့်ကြောင်းတို့ကိုလည်း ပြောသင့်သည်။ သင်တို့သည် ရိုးရှင်းသောပုံစံဖြင့် ပြောလျက် ပို၍ အနှစ်သာရရှိရှိ ပြောသင့်သည်။ အနှစ်သာရမဲ့သော သီအိုရီများအကြောင်းကို မပြောလေနှင့်။ ပိုမို၍ လက်တွေ့ကျအောင် ပြောလော့။ နှလုံးသားထဲမှ စကားပြောလော့။ ဤသည်မှာ အမှုကိစ္စများကို သင်တွေ့ကြုံသင့်ပုံ ဖြစ်သည်။ ဝါကြွားရန် အားထုတ်သည့်အနေဖြင့် လေးနက်ဟန်ရှိသော၊ အနှစ်သာရမဲ့သော သီအိုရီများနှင့် မိမိကိုယ်ကို မပြင်ဆင်လေနှင့်။ ဤသို့ပြုခြင်းက သင်တို့ကို အတော်ပင် စိတ်ကြီးဝင်ပြီး အသိတရားမဲ့ဟန် ပေါ်စေမည်။ သင်သည် သင်၏ တကယ့် အတွေ့အကြုံမှ စစ်မှန်သောအရာများအကြောင်းကို ပို၍ပြောသင့်ပြီး စိတ်နှလုံးထဲမှ ပို၍ စကားပြောသင့်သည်။ ဤသည်မှာ အခြားသူများအတွက် အကျိုးပြုဆုံးဖြစ်ပြီး သူတို့တွေ့မြင်ရန် အသင့်လျော်ဆုံးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) “သို့ဆိုလျှင် မည်သည့် ပြုမူလုပ်ဆောင်နည်းသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း မဟုတ်သနည်း။ အကယ်၍ သင်သည် အကြောင်းအရာတစ်ခုခုနှင့် ပတ်သက်၍ ကြွားလုံးထုတ်ပြီး မိမိကိုယ်ကို သက်သေခံပါက လူအချို့အား သင့်ကို အထင်ကြီးပြီး ကိုးကွယ်အောင် လုပ်ခြင်းဟူသည့် ရလဒ်ကို စွမ်းဆောင်ရရှိမည် ဖြစ်သည်။ သို့သော် သင်သည် ထိုတူညီသော အကြောင်းအရာနှင့် ပတ်သက်၍ မိမိကိုယ်ကို ဖော်ထုတ်ပြပြီး သင်၏ ကိုယ့်ကိုယ်ကိုယ် သိကျွမ်းခြင်းကို ဝေမျှလျှင် ဤအရာ၏ သဘာဝမှာ ကွဲပြား၏။ ဤသည်မှာ မမှန်ကန်သလော။ မိမိ၏ ကိုယ့်ကိုယ်ကိုယ် သိကျွမ်းခြင်းအကြောင်း ပြောပြဖို့အတွက် မိမိကိုယ်ကို ဖော်ထုတ်ပြခြင်းသည် သာမန်လူ့သဘာဝက ပိုင်ဆိုင်ထားရမည့် အရာတစ်ခုဖြစ်၏။ ယင်းသည် အပြုသဘောဆောင်သော အရာတစ်ခု ဖြစ်၏။ အကယ်၍ သင်သည် မိမိကိုယ်ကို အမှန်တကယ် သိနားလည်ပြီး မိမိ၏အခြေအနေအကြောင်း မှန်ကန်စွာ၊ စစ်မှန်စွာနှင့် တိကျစွာ ပြောပြလျှင်၊ သင်သည် ဘုရားသခင်၏ နှုတ်ကပတ်တော်များကို လုံးလုံးလျားလျား အခြေခံသည့် အသိပညာအကြောင်း ပြောပြလျှင်၊ သင့်အား နားထောင်သောသူတို့သည် တည်ဆောက်ပေးခြင်း ခံရပြီး ယင်းမှနေ၍ အကျိုးဖြစ်လျှင်၊ ထို့ပြင် ဘုရားသခင်၏ အလုပ်ကို သက်သေခံပြီး သူ့ကို ဘုန်းတော်ထင်ရှားစေလျှင် ယင်းသည် ဘုရားသခင်အား သက်သေခံနေခြင်း ဖြစ်၏။ အကယ်၍ မိမိကိုယ်ကို ဖော်ထုတ်ပြခြင်းအားဖြင့် သင်သည် သင်၏ စွမ်းပကားများ၊ သင်သည် မည်ကဲ့သို့ ဆင်းရဲဒုက္ခခံရပြီး အဖိုးအခပေးခဲ့ကာ သင်၏ သက်သေခံချက်တွင် အခိုင်အမာ ရပ်တည်ခဲ့ပြီဖြစ်ကြောင်း များစွာ ပြောပြ၍ ရလဒ်အနေဖြင့် လူတို့က သင့်ကို အထင်ကြီးပြီး ကိုးကွယ်ပါက ဤသည်မှာ မိမိကိုယ်ကို သက်သေခံခြင်း ဖြစ်၏။ ဤအပြုအမူနှစ်ခုကြားမှ ခြားနားချက်ကို ပြောပြနိုင်ဖို့ လိုသည်။ ဥပမာ စမ်းသပ်မှုများကို ရင်ဆိုင်ရသောအခါ သင်သည် မည်ကဲ့သို့ အားနည်းပြီး အပျက်သဘောဆောင်ကြောင်းနှင့် ဆုတောင်း၍ သမ္မာတရားကို ရှာဖွေပြီးနောက် သင်သည် နောက်ဆုံးတွင် ဘုရားသခင်၏ ရည်ရွယ်ချက်ကို မည်ကဲ့သို့ နားလည်ကာ ယုံကြည်ခြင်းကို ရရှိပြီး သင်၏ သက်သေခံချက်တွင် အခိုင်အမာ ရပ်တည်ခဲ့ကြောင်း ရှင်းပြခြင်းသည် ဘုရားသခင်ကို ဂုဏ်တင်ချီးကျူးပြီး သက်သေခံခြင်း ဖြစ်၏။ ယင်းမှာ မိမိကိုယ်ကို ကြွားလုံးထုတ်ပြီး သက်သေခံနေခြင်း လုံးဝ မဟုတ်ပေ။ ထို့ကြောင့် မိမိကိုယ်ကို ကြွားလုံးထုတ်ပြီး သက်သေခံနေခြင်း ဟုတ်မဟုတ်က သင်၏ တကယ့်အတွေ့အကြုံများကို ပြောပြနေခြင်း ဟုတ်မဟုတ်နှင့် ဘုရားသခင်အကြောင်း သက်သေခံခြင်းဟူသည့် သဘောသက်ရောက်ခြင်း ရှိမရှိအပေါ် လုံးလုံးလျားလျား မူတည်သည်။ သင်၏ အတွေ့အကြုံဆိုင်ရာ သက်သေခံချက်အကြောင်း ပြောသောအခါ သင်၏ ရည်ရွယ်ချက်များနှင့် ရည်မှန်းချက်များက မည်သည့်အရာ ဖြစ်သည်ကို ကြည့်ဖို့လည်း လိုအပ်သည်။ ထိုသို့ပြုခြင်းက သင်သည် မည်သည့်အပြုအမူမျိုး၌ ပါဝင်နေကြောင်း ပိုင်းခြားသိမြင်ဖို့ လွယ်ကူစေမည် ဖြစ်သည်။ သင်သည် မိမိ၏ သက်သေခံချက်ကို ဝေမျှသောအခါတွင် မှန်ကန်သော ရည်ရွယ်ချက်ရှိပါက လူတို့က သင့်အား အထင်ကြီးပြီး ကိုးကွယ်လျှင်ပင် ယင်းက တကယ့် ပြဿနာမဟုတ်ပေ။ အကယ်၍ သင်၌ မှားယွင်းသော ရည်ရွယ်ချက်ရှိပါက မည်သူမျှ သင့်ကို အထင်ကြီးခြင်း မရှိလျှင်ပင်၊ သို့မဟုတ် မကိုးကွယ်လျှင်ပင် ယင်းက ပြဿနာဖြစ်နေဆဲပင်။ ထို့ပြင် လူတို့က သင့်ကို အထင်ကြီးပြီး ကိုးကွယ်လျှင် ယင်းက ပို၍ပင် ပြဿနာဖြစ်ပေသည်။ ထို့ကြောင့် လူတစ်ဦးသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေခြင်း ဟုတ်မဟုတ် အဆုံးအဖြတ် ပေးရန်အတွက် ရလဒ်များကိုသာ အဓိကထား ကြည့်၍မရပေ။ သူ၏ ရည်ရွယ်ချက်ကို အဓိကအားဖြင့် ကြည့်ရမည်ဖြစ်သည်။ ဤအပြုအမူနှစ်ခုကို ခွဲခြားသိမြင်ဖို့ မှန်ကန်သောနည်းလမ်းမှာ ရည်ရွယ်ချက်များအပေါ် အခြေခံ၏။ အကယ်၍ ဤအရာကို ရလဒ်များအပေါ် အခြေခံ၍သာ ပိုင်းခြားသိမြင်ဖို့ ကြိုးစားလျှင် သင်သည် လူကောင်းတို့ကို မှားယွင်းစွာ စွပ်စွဲမိနိုင်ဖွယ် ရှိပေမည်။ လူအချို့သည် အထူးသဖြင့် စစ်မှန်သော သက်သေခံချက်ကို မျှဝေကြပြီး အကျိုးဆက်အားဖြင့် တချို့တလေက သူတို့ကို အထင်ကြီးကာ ကိုးကွယ်ကြသည်။ ထိုလူတို့က မိမိတို့ကိုယ်ကို သက်သေခံနေကြသည်ဟု သင်ဆိုနိုင်သလော။ မဆိုနိုင်ပေ။ ထိုလူတို့နှင့်ပတ်သက်၍ ပြဿနာ မရှိပေ။ သူတို့မျှဝေသော သက်သေခံချက်နှင့် သူတို့လုပ်ဆောင်သော တာဝန်သည် အခြားသူများအတွက် အကျိုးရှိပြီး လွဲချော်သော သ‌ဘောပေါက်နားလည်မှု ရှိသည့် စဉ်းစားဉာဏ်မဲ့ပြီး ပညာမဲ့သော လူတို့ကသာ အခြားလူများကို ကိုးကွယ်ကြလေသည်။ လူတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေကြခြင်း ဟုတ်မဟုတ် ပိုင်းခြားသိမြင်ဖို့ အဓိကသော့ချက်မှာ စကားပြောသူ၏ ရည်ရွယ်ချက်ကို ကြည့်ခြင်းဖြစ်သည်။ အကယ်၍ သင်၏ ရည်ရွယ်ချက်မှာ သင်၏ ဖောက်ပြန်ပျက်စီးခြင်းက မည်ကဲ့သို့ ထုတ်ဖော်ကြောင်းနှင့် သင် မည်ကဲ့သို့ ပြောင်းလဲသွားကြောင်း လူတိုင်းကို ပြသရန်နှင့် အခြားသူများကို ဤအရာမှ အကျိုးရှိအောင် ထောက်ကူပေးရန်ဖြစ်လျှင် သင်၏ စကားများသည် အလွန် အလေးအနက်ထားပြီး မှန်ကန်သည့်အပြင် အဖြစ်မှန်နှင့် ကိုက်ညီသည်။ ထိုကဲ့သို့သော ရည်ရွယ်ချက်များက မှန်ကန်ပြီး သင်သည် ကြွားလုံးထုတ်နေခြင်း သို့မဟုတ် မိမိကိုယ်ကို သက်သေခံနေခြင်း မဟုတ်ပေ။ သင်၏ ရည်ရွယ်ချက်မှာ လူတိုင်း သင့်ကို အထင်ကြီးပြီး ကိုးကွယ်ရန်အတွက် သင်၌ တကယ့် အတွေ့အကြုံများ ရှိကြောင်း၊ သင်သည် ပြောင်းလဲသွားပြီး သမ္မာတရား လက်တွေ့ကျမှုကို ပိုင်ဆိုင်ထားကြောင်း သူတို့ကို ပြဖို့ဆိုပါက ဤရည်ရွယ်ချက်များမှာ မမှန်ကန်ပေ။ ယင်းက ကြွားလုံးထုတ်ခြင်းနှင့် မိမိကိုယ်ကို သက်သေခံခြင်း ဖြစ်၏။ အကယ်၍ သင်ပြောပြနေသော အတွေ့အကြုံဆိုင်ရာ သက်သေခံချက်က မှားယွင်းပြီး မစင်ကြယ်သည့်အပြင် လူတို့ကို လိမ်လည်ရန်၊ သူတို့ကို သင်၏ စစ်မှန်သော အခြေအနေအား မြင်တွေ့ခြင်းမှ တားဆီးရန်နှင့် သင်၏ ရည်ရွယ်ချက်များ၊ ဖောက်ပြန်ပျက်စီးမှု၊ အားနည်းချက် သို့မဟုတ် အပျက်သဘောဆောင်ခြင်းကို အခြားသူများထံ ထုတ်ဖော်ခံရခြင်းမှ ကာကွယ်ရန်အတွက် ရည်ရွယ်ပါက ထိုသို့သော စကားများသည် လှည့်စားပြီး အထင်အမြင်မှားစေသည်။ ဤသည်မှာ အတုအယောင် သက်သေခံချက်ဖြစ်ကာ ဘုရားသခင်ကို လှည့်စားပြီး ဘုရားသခင်ကို အရှက်ရစေသည့်အပြင် ယင်းသည် ဘုရားသခင် အမုန်းဆုံးအရာပင် ဖြစ်၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားသခင်ကို ချီးမြှောက်ပြီး သက်သေခံဖို့အတွက်၊ ကျွန်တော်တို့ အရင်ဆုံး မှန်ကန်တဲ့ ရည်ရွယ်ချက်တွေရှိရမှာဖြစ်ပြီး မှန်မှန်ကန်ကန် စကားပြောရမယ်ဆိုတာကို ဘုရားနှုတ်ကပတ်တော်တွေကနေ ကျွန်တော် နားလည်သွားတယ်။ ကျွန်တော်တို့ရဲ့ အတွေ့အကြုံတွေမှာ ဘယ်လို ပုန်ကန်မှု၊ အားနည်းမှုနဲ့ ဖောက်ပြန်ပျက်စီးတဲ့ စိတ်သဘောထားတွေကို ထုတ်ဖော်မိတယ်၊ ဘုရားနှုတ်ကပတ်တော်နဲ့ ချိန်ထိုးပြီး ကိုယ့်ကိုယ်ကိုယ် ဘယ်လို ဆင်ခြင်သုံးသပ်ပြီး သိမြင်လာတယ်၊ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို ဘယ်လို လက်ခံခဲ့တယ်ဆိုတာနဲ့ ဘုရားသခင်နဲ့ပတ်သက်ပြီး ဘယ်လို စစ်မှန်တဲ့ အသိပညာ ရရှိခဲ့တယ်ဆိုတာတွေအရတော့၊ ပွင့်ပွင့်လင်းလင်း မိတ်သဟာယဖွဲ့နိုင်ဖို့ လိုပါတယ်။ ဒါ့အပြင် ကျွန်တော်တို့ရဲ့ လုပ်ရပ်တွေ၊ အတွေးတွေနဲ့ စိတ်ကူးတွေကို အမြဲ ဆင်ခြင်သုံးသပ်သင့်တယ်။ ကျွန်တော်တို့ ကိုယ့်ကိုယ်ကိုယ် ချီးမြှောက်ပြီး ကြွားဝါချင်တဲ့အခါ ဆုတောင်းပြီး ကိုယ့်ကိုယ်ကို ဆန့်ကျင်တွန်းလှန်သင့်တယ်၊ မှန်ကန်တဲ့ ရည်ရွယ်ချက်တွေ ရှိသင့်တယ်၊ ကိုယ့်ရဲ့ သင့်တော်တဲ့နေရာကို စောင့်ထိန်းသင့်တယ်၊ ကိုယ့်ရဲ့ ဖောက်ပြန်ပျက်စီးမှုကို ဖော်ထုတ်ဖို့ ညီအစ်ကိုမောင်နှမတွေနဲ့ အများကြီး ဖွင့်ဟရမယ်၊ ပြီးတော့ ဘုရားသခင်ကို ချီးမြှောက်ပြီး သက်သေခံဖို့ ဘုရားနှုတ်ကပတ်တော်အပေါ် ကိုယ်ပိုင် အတွေ့အကြုံဆိုင်ရာ အသိပညာကို သုံးသင့်တယ်။ ဒါက ဖန်ဆင်းခံတွေမှာ ရှိသင့်တဲ့ ဆင်ခြင်တုံတရားနဲ့ သူတို့ လုပ်ဆောင်သင့်တဲ့ တာဝန်ပါပဲ။

ဒါကို သဘောပေါက်လိုက်တာနဲ့ ကျွန်တော် အစ်ကိုဝမ်ကို ပြောလိုက်တယ်။ “အစ်ကို့ရဲ့ လမ်းပြမှုက ကိုယ့်ကိုယ်ကိုယ် ဆင်ခြင်သုံးသပ်ပြီး သိမြင်လာဖို့ ကျွန်တော့်ကို ကူညီပေးခဲ့တယ်။ ဒါက ကျွန်တော့်အတွက် ဘုရားရဲ့ ချစ်ခြင်းမေတ္တာပါပဲ။ အခု ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားအပေါ် သိနားလည်မှုတစ်ခုခု ကျွန်တော့်မှာရှိတယ်။ ဘုရားသခင်ဆီ နောင်တရပြီး ကိုယ့်ကိုယ်ကိုယ် စိတ်ဖြာလေ့လာဖို့နဲ့ ညီအစ်ကိုမောင်နှမတွေနဲ့အတူ ကိုယ့်ကိုယ်ကိုယ် ဖွင့်ချဖို့ လိုလားပါတယ်” လို့ပေါ့။ နောက်ပိုင်း အဲဒီညီအစ်ကိုဆီ စာပြန်ရေးတဲ့အခါ လွန်ခဲ့တဲ့ နှစ်တွေအတွင်း ကျွန်တော် ကိုယ့်ကိုယ်ကိုယ် ဘယ်လို ချီးမြှောက်ပြီး ကြွားဝါခဲ့တယ်၊ ကျွန်တော့်ရဲ့ မမှန်ကန်တဲ့ ရည်ရွယ်ချက်တွေနဲ့ ကျွန်တော်က အန္တိခရစ် လမ်းကြောင်းကို လျှောက်ခဲ့တယ် ဆိုတာတွေကို အဲဒီညီအစ်ကိုနဲ့အတူ ကျွန်တော် ဖွင့်ဟ၊ ဖော်ထုတ်ပြီး စိတ်ဖြာလေ့လာခဲ့တယ်။ ညီအစ်ကိုမောင်နှမတွေက ကျွန်တော့်ရဲ့ ဖောက်ပြန်ပျက်စီးမှုနဲ့ ဒုစရိုက်အမှုတွေကို ခွဲခြားသိမြင်နိုင်အောင်၊ ပြီးတော့ ကျွန်တော့်ကို အားမကျတော့အောင်၊ ကျွန်တော်ရဲ့ အထင်အမြင်မှားအောင် လုပ်တာကို မခံရတော့အောင်လို့ပေါ့။ အရာရာမှာ ဘုရားသခင်ကို မှီခိုအားထားဖို့နဲ့ ဘုရားနှုတ်ကပတ်တော်ထဲမှာ လက်တွေ့လုပ်ဆောင်ဖို့ လမ်းကြောင်းတွေကို ရှာဖွေဖို့လည်း သူတို့ကို ကျွန်တော် လမ်းပြခဲ့တယ်။ ပြီးတော့ တခြားသူတွေနဲ့ မိတ်သဟာယဖွဲ့တဲ့အခါမှာတောင် မှန်ကန်တဲ့ ရည်ရွယ်ချက်တွေ ရှိရမယ်၊ အရာရာကို ဘုရားသခင်ဆီကနေ လက်ခံရမယ်၊ ဘုရားနှုတ်ကပတ်တော်၊ သမ္မာတရား ကိုက်ညီတဲ့ မိတ်သဟာယကိုပဲ လက်ခံရမယ်ဆိုတာနဲ့ ဘယ်လူပုဂ္ဂိုလ်ကိုမှ မကိုးကွယ်ရဘူး၊ နောက်မလိုက်ရဘူး၊ ဘာလို့လဲဆိုတော့ ဒါက ဘုရားသခင်ကို စစ်မှန်စွာ ယုံကြည်ပြီး သမ္မာတရားကို လိုက်စားတဲ့သူတွေ လျှောက်လှမ်းသင့်တဲ့ လမ်းကြောင်းဖြစ်လို့ဖြစ်တယ်ဆိုတာတွေပေါ့။ စာရေးပြီးတဲ့နောက်မှာ တစ်ခါမှ မရဖူးတဲ့ စိတ်သက်သာရာရမှုနဲ့ အေးချမ်းမှုကို ကျွန်တော် ခံစားလိုက်ရတယ်။

နောက်ပိုင်း ကျွန်တော့်တာဝန်တွေထဲမှာ ဘုရားနှုတ်ကပတ်တော်ကို သတိရှိရှိနဲ့ လက်တွေ့လုပ်ဆောင်ခဲ့တယ်။ ကျွန်တော့်အလုပ်မှာ ရလဒ်တွေထွက်ပြီး ညီအစ်ကို မောင်နှမတွေရဲ့ ချီးမွမ်းတာကို ခံရတဲ့အပြင်၊ ကိုယ့်ကိုယ်ကိုယ် ချီးမြှောက်ပြီး နောက်တစ်ခါ ကြွားဝါချင်တဲ့အခါ၊ ဘုရားသခင်ဆီ အမြန် ဆုတောင်းပြီး၊ ကိုယ်ထုတ်ဖော်ပြမိတဲ့ အန္တိခရစ် စိတ်သဘောထားကို ဆင်ခြင်သုံးသပ်၊ နားလည်ဖို့ ဘုရားနှုတ်ကပတ်တော်ကို သုံးတယ်။ ကိုယ့်ရဲ့ မမှန်ကန်တဲ့ ရည်ရွယ်ချက်တွေကို အချိန်မီ ဆန့်ကျင်တွန်းလှန်ပြီး ဘုရားနှုတ်ကပတ်တော်အတိုင်း လက်တွေ့လုပ်ဆောင်တယ်။ တဖြည်းဖြည်းနဲ့ ကျွန်တော့်ရဲ့ မာနထောင်လွှားပြီး စိတ်ကြီးဝင်တဲ့ စာတန်ဆန်တဲ့ စိတ်သဘောထားက အတော်အတန် ချုပ်ထိန်းခံရပြီး ကျွန်တော် အရင်လို ကိုယ့်ကိုယ်ကိုယ် မချီးမြှောက်တော့ဘူး၊ မကြွားဝါတော့ဘူး။ တစ်ခါ စုဝေးပွဲတစ်ခုကို ကျွန်တော် သွားခဲ့ပြီး၊ ညီအစ်ကိုတစ်ယောက်က ပြောတယ်။ “အစ်ကို့တွဲဖက်ရဲ့ မိတ်သဟာယက အစ်ကို့လောက် လမ်းကြောင်းမပေးဘူး...” တဲ့။ အဲဒါကို ကြားတော့ ကျွန်တော် စပြီး ကျေနပ်ဂုဏ်ယူလာမိတယ်၊ ဒါပေမဲ့ ကိုယ့်အခြေအနေ မှားနေမှန်း ချက်ချင်း သဘောပေါက်မိပြီး နည်းနည်း ကြောက်သွားတယ်။ ဒါနဲ့ အတိတ်တုန်းက ကျွန်တော် ကိုယ့်ကိုယ်ကိုယ် ဘယ်လို ချီးမြှောက်ပြီး ကြွားဝါခဲ့တယ်ဆိုတာနဲ့ အဲဒါက ဘယ်လို အကျိုးဆက်တွေ ဖြစ်စေခဲ့တယ်၊ ပြီးတော့ နောက်ပိုင်းမှာ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို ဘယ်လို လက်ခံပြီး ကိုယ့်ကိုယ်ကိုယ် သိမြင်လာတယ် ဆိုတာတွေကို ကျွန်တော် ထုတ်ဖော်ပြောခဲ့တယ်။ ညီအစ်ကိုမောင်နှမတွေ ကျွန်တော့်ရဲ့ ဝိညာဉ်ရင့်ကျက်မှု အစစ်အမှန်နဲ့ ဖောက်ပြန်ပျက်စီးမှုရဲ့ ရုပ်ဆိုးတဲ့ အဖြစ်မှန်ကို မြင်နိုင်အောင် ဒီအရာတွေ အားလုံးကို ကျွန်တော် စိတ်ဖြာလေ့လာပြီး ဖွင့်ဟပြခဲ့တယ်။ ပြီးတော့ ကျွန်တော်က ဘယ်သူ့ထက်မှ မတော်ဘူး၊ ကျွန်တော့်တာဝန်ရဲ့ ရလဒ်တွေက သန့်ရှင်းသော ဝိညာဉ်တော်ရဲ့ အလုပ်ကြောင့် ရရှိခဲ့တာပါလို့ လူတိုင်းကို ပြောပြခဲ့တယ်။ ကျွန်တော် မိတ်သဟာယဖွဲ့ပြီးတဲ့နောက်မှာ ညီအစ်ကိုမောင်နှမတွေက ကျွန်တော့်ကို မှန်မှန်ကန်ကန် သဘောထားနိုင်ခဲ့ကြတယ်၊ သူတို့ ကျွန်တော့်ကို အားကိုးတာ၊ လေးစားအားကျတာတွေ မလုပ်ကြတော့ဘူး၊ ပြီးတော့ ကျွန်တော် အရမ်းကို အေးချမ်းတဲ့စိတ်ခံစားရတယ်။ ကျွန်တော့်မှာ ဖောက်ပြန်ပျက်စီးတဲ့ စိတ်သဘောထားတွေ အများကြီး ရှိနေသေးပေမဲ့ ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို တွေ့ကြုံခံစားဖို့ အာရုံစိုက်နေသရွေ့၊ ကိုယ့်ရည်ရွယ်ချက်တွေကို မကြာခဏ ဆင်ခြင်သုံးသပ်နေသရွေ့၊ အရာခပ်သိမ်းမှာ သမ္မာတရားကို ရှာဖွေပြီး ဘုရားနှုတ်ကပတ်တော်တွေကို ပြုမူဆောင်ရွက်ခြင်းနဲ့ ကျင့်ကြံပြုမူခြင်းအတွက် စံသတ်မှတ်ချက်အဖြစ် သုံးနေသရွေ့ ဘုရားသခင်ရဲ့ လမ်းပြမှုကို ကျွန်တော် ရရှိမယ်၊ ဖောက်ပြန်ပျက်စီးမှုတွေကို တဖြည်းဖြည်း ဖယ်ရှားနိုင်ပြီး ကယ်တင်ခြင်း လမ်းကြောင်းကို လျှောက်လှမ်းနိုင်မယ်လို့ ယုံကြည်ပါတယ်။


၈၅။ ငွေရဲ့ နှောင်ဖွဲ့မှုမှ လွတ်မြောက်မည့်နည်းလမ်း

တရုတ်ပြည်မှ မုန်ဖန်

ကျွန်မ ငယ်ငယ်တုန်းက မိဘတွေ ဆုံးပါးသွားတယ်။ အိမ်မှာ မောင်နှမတွေ များပြီး၊ အရမ်းလဲ ဆင်းရဲတော့ အိမ်နီးနားချင်းတွေအားလုံးက ကျွန်မတို့ကို အထင်သေးကြတယ်။ တစ်ခါတလေ အိမ်နီးချင်း ကလေးတွေနဲ့ သွားဆော့တဲ့အခါ အိမ်နီးချင်းတွေက အကြောင်းပြချက် အမျိုးမျိုးပြပြီး ကျွန်မကို မောင်းထုတ်ကြတယ်။ ကျွန်မ အရမ်းဝမ်းနည်းပြီး ဆင်းရဲလို့ လူတွေက ကျွန်မတို့ကို အထင်သေးတာပဲလို့ တွေးမိတယ်။ ရာသီဥတု ပူလာတဲ့အချိန် နွေဦးရာသီတစ်ခုမှာ ဝတ်စရာ ရာသီအလိုက် အဝတ်အစား ကျွန်မမှာ မရှိဘူး၊ ဒါကြောင့် ဂွမ်းတွေထွက်နေတဲ့ ဂွမ်းကပ်အင်္ကျီနဲ့ ဘောင်းဘီကိုပဲ ဆက်ဝတ်ထားခဲ့ရတယ်။ လူကြားထဲ ကျွန်မ လမ်းလျှောက်သွားတဲ့အခါ လူတွေက ကျွန်မကို လက်ညှိုးထိုးပြီး ပြောကြတယ်။ “ဒီသနားစရာ အမေမရှိတဲ့ ကလေးလေးကို ကြည့်ပါဦး” ဆိုပြီးပေါ့။ သူများတွေ ကောင်းကောင်းစား၊ လှလှပပ ဝတ်ထားတာမြင်တော့ ကျွန်မ အရမ်းအားကျမိပြီး တွေးတယ်။ “ငါ ကြီးလာရင် ပိုက်ဆံအများကြီး ရှာမယ်၊ အဲဒါမှ ငါ စားချင်တာစား၊ ဝတ်ချင်တာ ဝတ်နိုင်မှာ၊ ပြီးတော့ ဘယ်တော့မှ ထပ်ပြီး အထင်သေးခံရမှာ မဟုတ်ဘူး” လို့ပေါ့။ နောက်တော့ ကျွန်မ အိမ်ထောင်ကျတယ်၊ ဒါပေမဲ့ ယောက်ျားဖက်က မိသားစုကလည်း ဆင်းရဲတာပါပဲ။ ဆွေမျိုးတွေနဲ့ အိမ်နီးချင်းတွေက ကျွန်မတို့ကို အထင်သေးကြပေမဲ့ ကျွန်မ တွေးခဲ့တယ်။ “ငါတို့ အလုပ်ကြိုးစားသရွေ့ ငါတို့အခြေအနေကို သေချာပေါက် ပြောင်းလဲပြီး ချမ်းသာနိုင်တယ်” လို့လေ။ ကျွန်မနဲ့ ယောက်ျားက ကြုံရာကျပန်းအလုပ်တွေ လုပ်တယ်၊ လုပ်ငန်းအသေးစားတွေ လုပ်တယ်၊ စိုက်ပျိုးရေးထွက်ကုန်တွေ ရောင်းဝယ်ကြတယ်။ ဘာပဲဖြစ်ဖြစ် ပိုက်ဆံရမဲ့နည်းလမ်း ကြားတာနဲ့ ကျွန်မတို့ လုပ်ကြည့်ကြတယ်။ ဒါပေမဲ့ နှစ်အနည်းငယ် ကြာပြီးတဲ့နောက်မှာတောင် ကျွန်မတို့က စားဝတ်နေရေး ဖူလုံရုံလောက်ပဲ ရှိပြီး ပိုက်ဆံ သိပ်မစုမိဘူး။ တစ်ခါက မိတ်ဆွေတွေနဲ့ ထမင်းစားနေတုန်း သူတို့ထဲက တစ်ယောက်က ကျွန်မကို လှောင်ပြောတယ်။ “ငါ နင်တို့ကို အထင်သေးတာ မဟုတ်ပါဘူး၊ ဒါပေမဲ့ နင်တို့ နောက်ထပ် ဆယ်နှစ်လောက် အလုပ်လုပ်ရင်တောင် အခု ငါနေသလိုမျိုး နေနိုင်မှာ မဟုတ်ပါဘူးဟယ်” တဲ့။ သူ့စကားတွေကြောင့် ကျွန်မ အရမ်းဒေါသထွက်သွားတယ်။ ပါးရိုက်ခံလိုက်ရသလို ခံစားရပြီး မျက်နှာ ပူထူသွားတာပေါ့။ ကျွန်မ တွေးလိုက်တယ်။ “နင် အဲဒီလို အဓိပ္ပာယ်မရှိတာတွေ မပြောနဲ့။ ‘ဆင်းရဲခြင်းမှာ အမြစ်မရှိသလို၊ ချမ်းသာခြင်းမှာလဲ မျိုးစေ့မရှိဘူး’ လို့ ဆိုရိုးစကားရှိတယ်။ ချမ်းသာတာနဲ့ ဆင်းရဲတာက ပုံသေမှ မဟုတ်တာ၊ ငါတို့ အလုပ်ကြိုးစားသရွေ့တော့ အမြဲထာဝရ ဆင်းရဲနေမှာ မဟုတ်ပါဘူး” လို့ပေါ့။ ကျွန်မ ယောက်ျားကို ပြောလိုက်တယ်။ “ဒါကြောင့် ကျွန်မတို့ စိတ်ဓာတ်ကျလို့ မဖြစ်ဘူး၊ ကျွန်မတို့ သူ့ထက်သာအောင်လုပ်ပြီး သူမှားတာကို ဝန်ခံလာအောင် လုပ်ရမယ်” လို့လေ။

နောက်တော့ ကျွန်မတို့ ပိုက်ဆံချေးပြီး လက်လီလက်ကား ကုန်စုံဆိုင် စဖွင့်တယ်။ ဖောက်သည်တွေ ကျေနပ်ဖို့ ကျွန်မတို့ အိမ်တိုင်ရာရောက် ပို့ပေးတယ်၊ ကျွန်မနဲ့ ယောက်ျားက ကုန်တွေသယ်ပြီး တစ်အိမ်တက်ဆင်း လိုက်ရောင်းကြတယ်။ ဖောက်သည်ရဖို့ ကျွန်မတို့က ဈေးပေါပေါနဲ့ ရောင်းတယ်၊ ဒါမှမဟုတ် အကြွေးပေးတယ်။ တချို့ဖောက်သည်တွေက မကောင်းတဲ့စကားတွေ ပြောကြပေမဲ့ ပိုက်ဆံရဖို့အရေး ကျွန်မတို့ ဆက်ပြီးပဲ ပြုံးနေလိုက်တယ်။ တစ်နေ့ကို အနည်းဆုံး ဆယ်နာရီလောက် ကျွန်မ အလုပ်လုပ်ခဲ့ရပြီး နေ့ခင်းဖက်ဆို အရမ်းပင်ပန်းလွန်းလို့ ငိုက်မိသွားတာမျိုး ရှိပေမဲ့၊ အဲဒီလိုဖြစ်ရင်တောင် ကိုယ့်ကိုယ်ကိုယ် အနားမပေးခဲ့ပါဘူး။ စီးပွားရေး ကောင်းလာတာနဲ့အမျှ ကျွန်မတို့ လုပ်ငန်းချဲ့ထွင်ခဲ့ကြတယ်။ စရိတ်သက်သာအောင်လို့ ကျွန်မတို့ အကူတွေ တစ်ယောက်မှ မငှားခဲ့တဲ့အပြင်၊ ကုန်တင်ကုန်ချ အားလုံးကို ကိုယ်တိုင်ပဲ လုပ်ခဲ့ကြတယ်။ နေ့တိုင်း အလုပ်ပြီးတဲ့အချိန်ဆို ကျွန်မတို့ အရမ်းပင်ပန်းလွန်းလို့ စကားပြောဖို့တောင် အားမရှိတော့ဘူး။ ဒီလိုနဲ့ နှစ်ကာလတချို့ ကြာပြီးတဲ့နောက်၊ နောက်ဆုံးမှာ ကျွန်မတို့ ပိုက်ဆံတချို့ ရှာနိုင်ခဲ့တယ်၊ အကြွေးတွေ ကျေသွားတယ်၊ ပြီးတော့ ပစ္စည်းပို့တဲ့ ကားတစ်စီး ဝယ်လိုက်တယ်။ အိမ်တစ်လုံးတောင် ဆောက်ပြီး ကျွန်မတို့ ဒေသမှာ အတော်လေး လူသိများလာခဲ့တယ်။ ဆွေမျိုးတွေနဲ့ မိတ်ဆွေတွေက ကျွန်မတို့ကို အရမ်းလုပ်နိုင်စွမ်းရှိပြီး အရည်အချင်းရှိတဲ့အတွက် လေးစားအားကျပြီး ချီးကျူးကြတာပေါ့။ မိတ်ဆွေတွေနဲ့ ဆွေမျိုးတွေဆီက ဒီချီးကျူးစကားတွေ အားလုံးကြောင့် ကျွန်မ ကျေနပ်ဂုဏ်ယူမိပြီး တွေးလိုက်တယ်။ “လူတွေ ငါ့ကို အထင်သေးတဲ့ နေ့ရက်တွေ နောက်ဆုံးတော့ ကုန်ဆုံးသွားပြီ၊ အခုဆို သူများတွေရှေ့မှာ ငါ ခေါင်းမော့နေနိုင်ပြီ။ ပိုက်ဆံရှိတာ အရမ်းကောင်းတာပဲ။ ငါ ငယ်ရွယ်ပြီး လုပ်နိုင်ကိုင်နိုင်တုန်းမှာ ပိုက်ဆံ ပိုတောင်မှ ရှာချင်သေးတယ်၊ ပိုကောင်းတဲ့ အိမ်နဲ့ ကား ဝယ်ပြီး လူတွေ ငါ့ကို ပိုအားကျလာအောင်လို့ သာလွန်တဲ့ ဘဝတစ်ခုနဲ့ နေထိုင်ချင်သေးတယ်” လို့ပေါ့။ အဲဒီနောက်ပိုင်းမှာ ကျွန်မ ပိုပြီး ကြိုးစားလုပ်တယ်၊ အလုပ်များလွန်းလို့ ထမင်းစားချိန်တောင် မမှန်တော့ဘူး။ ညဘက် အိပ်ရာဝင်ရင်တောင် စိတ်ထဲမှာ စီးပွားရေးကိစ္စတွေ တွေးနေတုန်းပဲ၊ တစ်ခါတလေဆိုရင် တစ်ညလုံး အိပ်မပျော်ဘဲ အိပ်ဆေးတွေကတောင် အထောက်အကူမဖြစ်တော့ဘူး။ နေတောင်မထွက်သေးဘူး၊ ပစ္စည်းပို့ဖို့ ဖုန်းခေါ်တာတွေရပြီး ကမန်းကတန်း ထွက်ပို့ရတယ်။ နေ့တိုင်း နေမထိထိုင်မထိ ဖြစ်ရတယ်။ ကုန်ပစ္စည်းတချို့က မီးလောင်လွယ်တော့ တစ်ခါတလေ ညဘက်အိပ်နေတုန်း ကားမီးရောင် အိမ်ထဲထိုးဝင်လာတဲ့အခါမှာ မီးလောင်ပြီ အထင်နဲ့ အပြင်ခုန်ထွက်ပြီး မီးလောင်လားလို့ ပြေးစစ်ကြည့်ရတယ်။ ကျွန်မ စိတ်က အမြဲ နေမထိထိုင်မထိ ဖြစ်နေပြီး ဒီလိုအသက်ရှင်ရတာ အရမ်းပင်ပန်းတယ်။ ဒါပေမဲ့ ပိုက်ဆံဘယ်လောက် ရှာနိုင်ခဲ့လဲဆိုတာ မြင်တဲ့အခါ ပျော်သွားပြီးတော့၊ ကျွန်မကို အထင်သေးခဲ့တဲ့လူတွေ အရှက်ရအောင် ပိုက်ဆံ ဒီထက်ပိုရှာဦးမယ်လို့ တွေးမိတယ်။

တစ်နေ့တော့ ယောက်ျား အိမ်မှာမရှိတုန်း ကုန်ကားကြီးတစ်စီးစာ ကုန်တွေကို ကျွန်မတစ်ယောက်တည်း ချလိုက်တာ၊ အဲဒီည အိပ်တော့ ခါးက အရမ်း နာလာတယ်။ နောက်နေ့မနက်ကျတော့ ခါးက အရမ်းနာလွန်းလို့ ကုန်းလို့တောင် မရတော့ဘူး၊ လမ်းလျှောက်ဖို့တောင် ခက်နေတယ်။ ဆေးရုံသွားပြတော့ ဆရာဝန်က ခါးဆစ်ကျွံနေတယ်လို့ ပြောတယ်။ အနားယူဖို့ လိုတယ်၊ အလုပ်ကြမ်း လုံးဝ လုပ်လို့မရတော့ဘူး၊ ထပ်ပြီး အားစိုက်မိရင် ပိုဆိုးသွားပြီး အောက်ပိုင်းသေသွားနိုင်တယ်လို့ သူက ပြောတယ်။ ဆရာဝန် စကားကြောင့် ကျွန်မ နည်းနည်း ကြောက်သွားတယ်။ စီးပွားရေးကို ယောက်ျားလက်ထဲ အပ်ပြီး ခဏလောက် အနားယူမယ်လို့ စဉ်းစားမိပေမဲ့၊ ကျွန်မ ယောက်ျားက ဘယ်လောက် ပေါ့ဆမှန်း သတိရလိုက်တယ်။ သူက ဆိုင်ကပစ္စည်းတွေရဲ့ ဝယ်ဈေး၊ ရောင်းဈေးကို ဂရုမစိုက်ဘူး၊ ကျွန်မမရှိရင် ဆိုင်က လည်ပတ်နိုင်မှာ မဟုတ်ဘူး။ စီးပွားရေးက အရမ်းကောင်းနေတာဆိုတော့ တစ်ရက်လွတ်သွားရင် ပိုက်ဆံအများကြီး ဆုံးရှုံးသွားမှာ။ လုပ်နိုင်သရွေ့တော့ ဆက်လုပ်မယ်၊ နောက်ဆုံး လဲကျသွားမှပဲ ရပ်တော့မယ်လို့ တွေးလိုက်တယ်။ ဒါကြောင့် အချိန်ရရင်ရသလို ကုသမှုခံယူရင်းနဲ့ အလုပ်ဆက်လုပ်ခဲ့တယ်။ နောက်ပိုင်းမှာ နှလုံးရောဂါ၊ သားအိမ်အလုံးတွေ၊ ဓာတ်မတည့်တဲ့ နှာခေါင်းအမြှေးရောင်တာနဲ့ အာရုံကြောအားနည်းရောဂါတွေ ဖြစ်လာတယ်။ တစ်ခါတလေ တစ်ညလုံး အိပ်မပျော်ဘူး၊ ကျွန်မ အရမ်းကို သည်းမခံနိုင်ဖြစ်လာတယ်။ ဘေးနားက လူတွေ၊ အရာရာတိုင်းကို စိတ်ရှုပ်ပြီး ခဏခဏ ဒေါသတွေ ပေါက်ကွဲခဲ့တယ်။ ပိုက်ဆံရှိပေမဲ့ ရောဂါဝေဒနာ ခံစားရတာက ကျွန်မကို အသက်မရှင်ချင်တော့လောက်အောင် ခံစားရစေတယ်။ တကယ်မှတ်မိနေတဲ့ အဖြစ်အပျက်တစ်ခုကတော့ တရုတ်နှစ်သစ်ကူး အကြိုညတစ်ညမှာပေါ့၊ အဲဒီတုန်းက အချိန်တော်တော် လင့်နေပြီ။ လမ်းတစ်လျှောက်က ဆိုင်တွေအကုန် ပိတ်သွားပြီ၊ လမ်းတစ်ခုလုံးမှာ ကျွန်မတစ်ယောက်တည်း ကျန်ခဲ့တယ်။ ဆိုင်ရှေ့မှာ အထဲသွင်းရမဲ့ ကုန်ပစ္စည်းပုံကြီးကို မြင်နေရပေမဲ့၊ ကျွန်မ အရမ်းပင်ပန်းလွန်းလို့ လမ်းလျှောက်ဖို့တောင် အားမရှိတော့ဘူး။ အထီးကျန်ပြီး ခြောက်ကပ်တဲ့ ခံစားချက်တစ်ခု ဝင်လာပြီး၊ ဒီဘဝကြီးက ဘယ်လောက် ခက်ခဲပြီး ပင်ပန်းလိုက်သလဲဆိုတဲ့ ခံစားချက်က ကျွန်မကို ဖိစီးလာတယ်။ မျက်ရည်တွေနဲ့ မိုးကောင်းကင်ကို မော့ကြည့်ပြီး ကျွန်မ အော်ပြောမိတယ်။ “အို ဘုရား၊ ဒီလို အသက်ရှင်ရတာ သမီး အရမ်းပင်ပန်းလှပါပြီ။ လူ့ဘဝဆိုတာ ပိုက်ဆံရှာဖို့သက်သက်ပဲလား။ ဘဝရဲ့ စစ်မှန်တဲ့ ရည်ရွယ်ချက်က ဘာလဲ” လို့ပေါ့။

ကျွန်မ ဒီနာကျင်မှုနဲ့ ဝေခွဲမရဖြစ်မှုတွေကြား ရုန်းကန်နေရတုန်း ၂၀၁၄ နွေဦးရာသီမှာ၊ နောက်ဆုံးသော ကာလ ဘုရားသခင်ရဲ့ အမှုတော်ကို လက်ခံခါစဖြစ်တဲ့ သမီးက အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို ကျွန်မဆီ လာဟောတယ်။ အဲဒီအချိန်တုန်းက ကျွန်မရဲ့ စိတ်နှလုံးကို အရမ်းထိတွေ့စေတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “အနန္တတန်ခိုးရှင်သည် အလွန်အမင်း ဒုက္ခဆင်းရဲကိုခံဖူးသော ဤလူများအပေါ် သနားကရုဏာရှိ၏၊ တစ်ချိန်တည်းတွင် သူသည် လူတို့ထံမှ အဖြေတစ်ခုကို လက်ခံရရှိခြင်း မရှိမီ စောင့်ဆိုင်းနေခဲ့သည်မှာ အလွန်ကြာလှပြီဖြစ်သောကြောင့် အသိစိတ်လုံးဝမရှိသော ဤလူများကိုလည်း အလွန်အမင်း မနှစ်မြို့ခြင်းဖြစ်၏။ သင်နိုးထပြီး ရေငတ်ခြင်းနှင့် ဆာလောင်ခြင်းမရှိတော့ရန်အတွက် သူသည် ရှာဖွေရန်၊ သင့်စိတ်နှလုံးနှင့် သင့်ဝိညာဉ်ကို ရှာဖွေရန်၊ သင့်ထံသို့ ရေနှင့်အစားအစာကို ယူဆောင်ပေးရန် လိုလားလေသည်။ သင် ပင်ပန်းနွမ်းနယ်သောအခါနှင့် ဤလောကကြီး၏ ခြောက်ကပ်ခြင်း တစ်စုံတစ်ရာကို ခံစားရသောအခါ၊ လမ်းပျောက်သည်ဟု မခံစားနှင့်၊ မငိုကြွေးလေနှင့်။ စောင့်ကြည့်တော်မူသောသူ အနန္တတန်ခိုးရှင် ဘုရားသခင်သည် သင်၏ရောက်လာခြင်းကို အချိန်မရွေး လက်ခံ ရင်ဝယ်ပိုက်လိမ့်မည်။ ကိုယ်တော်သည် သင်၏ ဘေးတွင် စောင့်ကြည့်လျက်၊ သင် ပြန်လှည့်လာရန်ကိုလည်းကောင်း၊ သင် ရုတ်တရက် ပြန်လည်အမှတ်ရလာမည့် နေ့ရက်ကိုလည်းကောင်း စောင့်မျှော်လျက် ရှိ၏။ သင်သည် ဘုရားသခင်ထံမှ လာခဲ့ကြောင်း၊ မသိသော အချိန်အခါတစ်ခု၌ လမ်းပျောက်ခဲ့ကြောင်း၊ မသိသော အချိန်အခါတစ်ခု၌ လမ်းပေါ်တွင် သတိလစ်သွားခဲ့ကြောင်းနှင့် မသိသော အချိန်အခါတစ်ခု၌ သင်၌ ‘အဖ’ တစ်ဦး ရှိခဲ့ကြောင်းတို့ကို သိရှိလာသောအချိန်၊ ထို့အပြင် အနန္တတန်ခိုးရှင်သည် သင်၏ ပြန်လာခြင်းကို အစဉ်အမြဲ စောင့်ကြည့်လျက်၊ အလွန့်အလွန် ကြာမြင့်သောအချိန်တိုင်အောင် ထိုနေရာ၌ စောင့်မျှော်နေခဲ့ကြောင်းကိုလည်း သိရှိလာသောအချိန်ဖြစ်သည်။ ကိုယ်တော်သည် ပြင်းပြစွာ တောင့်တလျက်၊ အဖြေမရသည့် တုံ့ပြန်မှုတစ်ခုကို စောင့်မျှော်လျက် ရှိ၏။ ကိုယ်တော်၏ စောင့်ကြည့်ခြင်းသည် အဘယ်တန်ဖိုးနှင့်မျှ နှိုင်းယှဉ်၍ မရနိုင်ဘဲ လူသား၏ စိတ်နှလုံးနှင့် လူသား၏ ဝိညာဉ်အလို့ငှာ ဖြစ်ပေ၏။ ကိုယ်တော်၏ စောင့်ကြည့်ခြင်းသည် အကန့်အသတ်မဲ့လည်း ဖြစ်ကောင်းဖြစ်မည် သို့မဟုတ် အဆုံးတိုင်ခဲ့ပြီလည်း ဖြစ်ကောင်းဖြစ်မည်။ သို့သော်လည်း ယခုအခါ သင်၏စိတ်နှလုံးနှင့် သင်၏ ဝိညာဉ်တို့မှာ အတိအကျ မည်သည့်နေရာ၌ ရှိနေကြောင်းကို သင် သိသင့်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အနန္တတန်ခိုးရှင်၏ သက်ပြင်းချတော်မူခြင်း) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ အရမ်းတို့ထိခံခဲ့ရပြီး၊ မငိုဘဲမနေနိုင်ခဲ့ဘူး။ ဘုရားသခင်က ကျွန်မဘေးနားမှာ အမြဲရှိနေပြီး၊ ကျွန်မ ပြန်လာမှာကို စောင့်မျှော်နေခဲ့တာပဲ။ ပိုက်ဆံနောက်လိုက်ရင်းနဲ့ ကျွန်မ ကိုယ့်ကိုယ်ကိုယ် ပင်ပန်းနွမ်းနယ်စေပြီး နာမကျန်း ဖြစ်စေခဲ့တယ်။ ကျွန်မရဲ့ နေ့ရက်တွေကို စိုးရိမ်မှုနဲ့ ကုန်ဆုံးခဲ့ရပြီး၊ ကျွန်မဘဝက အရမ်းနာကျင်စရာကောင်းတဲ့အပြင် အနှစ်မဲ့တယ်လို့ ခံစားခဲ့ရတယ်။ ဘုရားက ကျွန်မဆီကို ဧဝံဂေလိ ဟောဖို့ ကျွန်မသမီးကို သုံးခဲ့တယ်၊ ဘုရားသခင်ရဲ့ အသံတော်ကို ကြားရပြီး ဘုရားအိမ်တော်ဆီ ပြန်လာခွင့်ရစေခဲ့တယ်။ အဲဒီအခိုက်အတန့်မှာ ကျွန်မ မိဘတွေဘေး ပြန်ရောက်သွားသလို ခံစားလိုက်ရပြီး ကျွန်မရဲ့ စိတ်နှလုံးက ငြိမ်သက်ခြင်း၊ သက်သောင့်သက်သာရှိခြင်းနဲ့ မှီခိုအားထားရာ ရှိတယ်ဆိုတဲ့ ခံစားချက်နဲ့ ပြည့်သွားတယ်။

ဘုရားသခင်ကို တွေ့ပြီးတဲ့နောက်မှာ ကျွန်မရဲ့ စိတ်အခြေအနေက ပိုပိုတိုးတက်လာခဲ့တဲ့အပြင်၊ ကျွန်မရဲ့ နှလုံးခုန်နှုန်းလည်း တဖြည်းဖြည်း ပုံမှန်ပြန်ဖြစ်လာတယ်။ ဓာတ်မတည့်တဲ့ နှာခေါင်းအမြှေးရောင်ရောဂါလည်း သက်သာလာပြီး ညဖက်တွေမှာ အိပ်ပျော်နိုင်ခဲ့တယ်။ ဘုရားသခင်က ကျွန်မရဲ့ ရောဂါကို ဖယ်ရှားပေးလိုက်ပြီဆိုတာ ကျွန်မ သိလိုက်ပြီး၊ ကျွန်မရဲ့ စိတ်နှလုံးက ဘုရားသခင်ကို ကျေးဇူးတင်ခြင်းတွေနဲ့ ပြည့်နေတယ်။ နောက်ပိုင်းမှာ အသင်းတော်ထဲက လူသစ်တွေကို ရေလောင်းပေးရတဲ့ တာဝန်ကို ကျွန်မ ယူလိုက်တယ်။ ဒီလိုနဲ့ ကျွန်မ စီးပွားရေးကို စီမံရင်းနဲ့ ကျွန်မတာဝန်ကို ထမ်းဆောင်နေခဲ့တယ်၊ ဒါပေမဲ့ အချိန်အများစုမှာ ကျွန်မစိတ်က စီးပွားရေးအပေါ်မှာပဲ အာရုံရောက်နေတုန်းပဲ၊ ပြီးတော့ လူသစ်တွေနဲ့ စုဝေးတာကို အဟန့်အတားမဖြစ်သရွေ့ ဒါက အဆင်ပြေပါတယ်လို့ ကျွန်မ တွေးခဲ့တယ်။ တစ်ခါတလေ စုဝေးပွဲမတိုင်ခင် ညဖက်မှာ ဖောက်သည်တွေ ပစ္စည်းလာယူကြတယ်၊ ပိုရောင်းရအောင်လို့ သူတို့ကို ကုန်ပစ္စည်းတွေ ပိုထုတ်ပြနေမိတယ်။ အိမ်ပြန်ရောက်တဲ့အချိန်ဆို တော်တော် မိုးချုပ်နေပြီ၊ ကျွန်မ အရမ်းပင်ပန်းလွန်းလို့ တစ်ကိုယ်လုံး ကိုက်ခဲနေပြီး ဒူးထောက်ဆုတောင်းရင်း အိပ်ပျော်သွားတတ်တယ်။ ကောင်းကောင်း အနားမယူရတော့ နောက်တစ်နေ့ လူသစ်တွေနဲ့ စုဝေးပွဲမှာ ငိုက်နေတတ်တယ်။ အဲဒီအချိန်တုန်းက ကျွန်မ ရေလောင်းပေးနေတဲ့ ညီအစ်မတစ်ယောက်ကလဲ သူ့စီးပွားရေးနဲ့ အလုပ်ရှုပ်နေတယ်။ သူက စုဝေးပွဲတွေကို အမြဲနောက်ကျမှ ရောက်လာတတ်တယ်၊ ဒါပေမဲ့ ကျွန်မက သူ့ကို စကားလုံးတွေ၊ အယူဝါဒတွေပဲပြောပြီး သူ့အခြေအနေကို မဖြေရှင်းပေးခဲ့ဘူး။ တစ်ခါတလေ စုဝေးပွဲလုပ်နေရင်း ဖောက်သည်တွေဆီ ပစ္စည်းသွားပို့ဖို့ အိမ်အမြန်ပြန်ရမလားလို့ တွေးမိတယ်၊ ပစ္စည်းပို့ နောက်ကျသွားရင် ဖောက်သည်တွေက မလိုချင်တော့မှာကို စိုးရိမ်လို့လေ။ ကျွန်မစိတ်က မတည်ငြိမ်နိုင်ဘဲ စုဝေးပွဲ မြန်မြန်ပြီးဖို့လောက်ပဲ ဆန္ဒရှိတော့တယ်။ နောက်တစ်ခါကျတော့ ကျွန်မ ယောက်ျားက ကုန်ပစ္စည်းသွားဝယ်ဖို့ မြို့ကထွက်သွားပြီး၊ ရက်နည်းနည်း ကြာသွားတယ်။ အဲဒီရက်တွေမှာ ကျွန်မက လူသစ်တွေကို ရေလောင်းပေးရမှာဖြစ်ပြီး တကယ်လို့ ကျွန်မတာဝန်သွားလုပ်ရင် ဆိုင်ပိတ်ထားရမှာ။ ကျွန်မ တွေးလိုက်တယ်၊ “ငါ တစ်ရက်ကို ယွမ်တစ်ထောင်ကျော် ရှာနိုင်တာ။ ဆိုင်ကို ရက်နည်းနည်းလောက် ပိတ်ထားလိုက်ရင် ပိုက်ဆံ ဘယ်လောက်တောင် ဆုံးရှုံးလိုက်ရမလဲ” လို့လေ။ ဒါကြောင့် ကျွန်မက ခေါင်းဆောင်ကို လှည့်ဖြားပြီး ပြောလိုက်တယ်၊ “ဆိုင်ပိတ်ထားရရင် အိမ်နီးနားချင်းတွေက ကျွန်မ ဘုရားယုံတယ်ဆိုတာ သံသယဝင်လာကြလိမ့်မယ်၊ အဲဒါက လုံခြုံရေး အန္တရာယ် ဖြစ်စေနိုင်တယ်” ဆိုပြီးတော့ပေါ့။ ဒါကြောင့် ကျွန်မနေရာမှာ ခေါင်းဆောင်ကို လူသစ်တွေကို ဧည့်ခံခိုင်းလိုက်တယ်။ တစ်ညနေကျတော့ ညစာစားပြီးတဲ့အခါ ရုတ်တရက် ခေါင်းမူးပြီး ဗိုက်ထဲမကောင်း ဖြစ်လာတယ်၊ ပြီးတော့ စားထားသမျှ အစားအစာတွေ အကုန်ပြန်အန်ထွက်လာတယ်။ အစကတော့ ကျွန်မ စားမိတာ တစ်ခုခုကြောင့် ဖြစ်မယ်လို့ ထင်ခဲ့ပေမဲ့၊ အန်ပြီးတဲ့နောက်မှာ ခေါင်းမူးတာ ပိုဆိုးလာတယ်။ ကျွန်မ ယောက်ျားက ဆေးရုံလိုက်ပို့ပေးတယ်၊ ကျွန်မ စိတ်နှလုံးထဲမှာ ဘုရားသခင်ကို ဆက်ဆုတောင်းနေမိတယ်။ “ဘုရားသခင်၊ ဒီနေ့ သမီးအပေါ် ဒီရောဂါကျရောက်လာဖို့ ကိုယ်တော် ခွင့်ပြုတာပါ။ ကိုယ်တော်ရဲ့ ရည်ရွယ်ချက်ကို နားလည်ပြီး သမီး ဘယ်နေရာမှာ မှားခဲ့လဲဆိုတာ မြင်နိုင်ဖို့ သမီးကို ဉာဏ်အလင်းပေးတော်မူပါ။ သမီး နောင်တရလိုပါတယ်” လို့ပေါ့။

ကျွန်မ ရှာဖွေတဲ့အခါ ဘုရားနှုတ်ကပတ်တော် တစ်ပိုဒ်ကို တွေးမိတယ်။ “အကယ်၍ ယခုတွင် ငါသည် သင်တို့ရှေ့၌ ငွေကြေးအချို့ကို ပုံပေးပြီး လွတ်လပ်စွာ ရွေးချယ်ခွင့်ပေးပါက၊ ထို့ပြင် ငါသည် သင်တို့၏ ရွေးချယ်မှုအတွက် သင်တို့ကို ပြစ်တင်ရှုတ်ချမည် မဟုတ်ပါက အများစုသည် ငွေကြေးကိုသာ ရွေးပြီး သမ္မာတရားကို ပစ်ပယ်ကြပေလိမ့်မည်။ သင်တို့ထဲက ပိုကောင်းသောလူများသည် ငွေကြေးကို မယူဘဲ သမ္မာတရားကို အင်တင်တင်နှင့် ရွေးချယ်ကြလိမ့်မည်၊ ထိုနှစ်မျိုးကြားထဲမှ လူများမှာမူ လက်တစ်ဖက်နှင့် ငွေကြေးကို ဖမ်းကိုင်လျက် ကျန်လက်တစ်ဖက်နှင့် သမ္မာတရားကို ဖမ်းကိုင်ကြလိမ့်မည်။ ဤနည်းနှင့်ဆိုပါက သင်တို့၏ ဗီဇရုပ်များသည် ပကတိအတိုင်း ရှင်းသွားလိမ့်မည် မဟုတ်လော။ သမ္မာတရားနှင့် သင်တို့သစ္စာစောင့်သိသော အရာတစ်ခုခုကို ရွေးကြစတမ်း ဆိုပါက သင်တို့အားလုံးသည် ဤနည်းဖြင့်သာ ရွေးချယ်လိမ့်မည်ဖြစ်ပြီး သင်တို့၏ သဘောထားသည် တစ်ပုံစံတည်း ရှိနေရစ်မည်ဖြစ်သည်။ ထိုသို့ဖြစ်သည် မဟုတ်လော။ သင်တို့ထဲ၌ အမှားနှင့် အမှန်ကြား ဝေခွဲမရဖြစ်နေသူ များစွာရှိသည် မဟုတ်လော။ အပြုသဘောဆောင်ခြင်းနှင့် အပျက်သဘောဆောင်ခြင်း၊ အဖြူနှင့်အမည်း၊ မိသားစုနှင့် ဘုရားသခင်၊ သားသမီးနှင့် ဘုရားသခင်၊ သဟဇာတကျခြင်းနှင့် ပြိုကွဲခြင်း၊ ကြွယ်ဝခြင်းနှင့် ဆင်းရဲခြင်း၊ အဆင့်အတန်းနှင့် သာမန်ဖြစ်ခြင်း၊ ပံ့ပိုးအားပေးမှုခံရခြင်းနှင့် ငြင်းပယ်ခံရခြင်း စသည်တို့ကြားမှ ရုန်းကန်မှုများအားလုံးတွင် သင်တို့ပြုလုပ်ခဲ့သည့် ရွေးချယ်မှုများနှင့်ပတ်သက်၍ သင်တို့သည် သေချာပေါက် မသိနားမလည်ခြင်း မဟုတ်။ သဟဇာတကျသောမိသားစုနှင့် အိမ်ထောင်ကွဲ မိသားစုအကြားဆိုလျှင် သင်တို့သည် တုံ့ဆိုင်းမနေဘဲ ပထမတစ်ခုကို ရွေးကြသည်၊ စည်းစိမ်ဥစ္စာနှင့် တာဝန်ဝတ္တရား ဆိုလျှင်လည်း ကမ်းခြေသို့ ပြန်ဆိုက် လိုစိတ်ပင် မရှိဘဲ ပထမတစ်ခုကိုသာ ထပ်ရွေးကြသည်၊ ဇိမ်ခံခြင်းနှင့် ဆင်းရဲမှုအကြားဆိုလျှင်လည်း ပထမတစ်ခုကိုသာ ရွေးကြသည်၊ သားသမီးများ၊ ဇနီး၊ ခင်ပွန်းနှင့် ငါနှင့်အကြားဆိုလျှင်လည်း ပထမတစ်ခုကိုသာ ရွေးကြသည်၊ အယူအဆများနှင့် သမ္မာတရား ဆိုလျှင်လည်း ပထမတစ်ခုကိုသာ ရွေးကြဆဲဖြစ်သည်။ သင်တို့၏ အမျိုးမျိုးသော ဒုစရိုက်အမှုများကို ရင်ဆိုင်ရသည့်အတွက်၊ ငါသည် သင်တို့အပေါ်၌ ယုံကြည်ခြင်း ကင်းမဲ့သွားခဲ့ကာ အလွန်အမင်းပင် အံ့အားသင့်မိလေသည်။ သင်တို့၏ စိတ်နှလုံးများသည် မထင်မှတ်လောက်အောင်ပင် ပျော့ပျောင်းလာနိုင်စွမ်း မရှိချေ။ နှစ်ပေါင်းများစွာ ငါ အသုံးခံခဲ့သည့် ကြီးမားသော အဖိုးအခသည် အံ့အားသင့်စရာ ကောင်းလောက်အောင် သင်တို့၏ စွန့်ပစ်ခြင်းနှင့် လက်မှိုင်ချခြင်းမှလွဲ၍ ငါ့အား မည်သည့်အရာမျှ မဆောင်ကြဉ်းပေးခဲ့သော်လည်း သို့သော်တစ်ယောက်ချင်းစီ၏ရှေ့၌ ငါ၏နေ့ရက်ကို အလုံးစုံချခင်းထားပြီး ဖြစ်သည့်အတွက် သင်တို့အပေါ်ထားသော ငါ၏မျှော်လင့်ချက်များမှာ တစ်နေ့ပြီးတစ်နေ့ ပိုကြီးထွားလာ၏။ သို့တိုင်အောင် သင်တို့သည် အမှောင်ထုနှင့် ဆိုးယုတ်သော အရာများကို လိုက်စားနေကြဆဲဖြစ်ကာ ယင်းတို့ကို စွန့်လွှတ်ဖို့ ငြင်းဆန်ကြသည်။ ထိုသို့ဆိုလျှင် သင်တို့၏ အဆုံးသတ်ကား အဘယ်အရာဖြစ်မည်နည်း။ ဤအကြောင်းကို သင်တို့ သေသေချာချာ တွေးကြည့်ဖူးသလော။ အကယ်၍ သင်တို့ကို ထပ်ရွေးခိုင်းပါက သင်တို့၏ရပ်တည်ချက်သည် မည်သို့ဖြစ်လိမ့်မည်နည်း။ ယခင်အတိုင်းပင် ဖြစ်ကြဦးမည်လော။ သင်တို့က ငါ့ကို စိတ်ပျက်မှုနှင့် နာကျင်ဖွယ် ဝမ်းနည်းမှုတို့ကို ထပ်ပေးဦးမည်လော။ သင်တို့၏ နှလုံးသားများသည် ငွေ့ငွေ့လေးသာ နွေးနေဦးမည်လော။ ငါ၏ နှလုံးသားကို နှစ်သိမ့်စေဖို့ရန်အတွက် အဘယ်အရာလုပ်ရမည်ကို သင်တို့ မသိဘဲနေဦးမည်လော။ ယခုအခိုက်အတန့်၌ သင်တို့သည် အဘယ်အရာကို ရွေးချယ်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားနှုတ်ကပတ်တော်တွေကို ပြန်လည်သုံးသပ်ပြီး ကျွန်မရဲ့ အပြုအမူကို တွေးကြည့်တော့၊ ကျွန်မက ဘုရားသခင် ပြောတဲ့ “လက်တစ်ဖက်က ပိုက်ဆံ၊ ကျန်တစ်ဖက်က သမ္မာတရားကို ဆုပ်ကိုင်ဖို့ ကြိုးစားနေတဲ့” လူစားမျိုး အတိအကျ ဖြစ်မနေဘူးလား။ ကျွန်မ ဘုရားကို ယုံကြည်ပြီး ကျွန်မတာဝန်ကို ထမ်းဆောင်ပေမဲ့၊ နေ့တိုင်း ကျွန်မစိတ်က စီးပွားရေးနဲ့ပဲ အလုပ်ရှုပ်နေပြီး ပိုက်ဆံဘယ်လို ပိုရှာရမလဲဆိုတာကိုပဲ အမြဲတွေးနေမိတယ်။ ကျွန်မရဲ့အချိန်အားလုံးကို ပိုက်ဆံနောက်လိုက်ဖို့ပဲ အသုံးပြုခဲ့ပြီး ဘုရားနှုတ်ကပတ်တော်တွေကို နည်းနည်းပါးပါးလောက်ပဲ စားသောက်ဖြစ်ခဲ့တယ်။ ကျွန်မတာဝန်ကို အားလပ်ချိန်မှ လုပ်ရမဲ့အရာတစ်ခုလို သဘောထားခဲ့ပြီး၊ လုပ်တဲ့အခါမှာလည် ဟန်ပြသက်သက် လုပ်ရင်းနဲ့ ဝတ်ကျေတမ်းကျေပဲ လုပ်ခဲ့တယ်။ လူသစ်တွေကို ရေလောင်းပေးတဲ့ တာဝန်မှာ လေ့ကျင့်ခွင့်ရတာက ဘုရားသခင် ကျွန်မကို မြှင့်တင်ပေးတာဖြစ်ပြီး၊ ကျွန်မတာဝန်ကို ကောင်းကောင်း ဘယ်လိုထမ်းဆောင်ရမလဲ၊ ညီအစ်ကိုမောင်နှမတွေရဲ့ အခြေအနေတွေနဲ့ အခက်အခဲတွေကို ဘယ်လိုဖြေရှင်းပေးရမလဲဆိုတာ ကျွန်မ အလေးအနက် စဉ်းစားသင့်တယ်။ ဒါပေမဲ့ ကျွန်မတာဝန်ကို ကျွန်မရဲ့ တာဝန်ဝတ္တရားလို့ မမှတ်ယူခဲ့ဘဲ၊ ကျွန်မစိတ်က ပိုက်ဆံဘယ်လို ပိုရှာရမလဲဆိုတာကိုပဲ အာရုံစိုက်နေခဲ့တယ်။ စီးပွားရေးအတွက် နေ့တိုင်း ညဉ့်နက်တဲ့အထိ နေခဲ့တော့ နောက်တစ်နေ့ လူသစ်တွေနဲ့ စုဝေးပွဲမှာ အိပ်ငိုက်နေတတ်တယ်၊ ပြီးတော့ စကားလုံးတွေနဲ့ အယူဝါဒတွေလောက်ပဲ မိတ်သဟာယပြုခဲ့တယ်။ စုဝေးပွဲချိန်မှာ ညီအစ်ကိုမောင်နှမတွေနဲ့ ပိုပြီး မိတ်သဟာယပြုဖို့ အချိန်ရှိပေမဲ့၊ စုဝေးပွဲ နောက်ကျမှ ပြီးရင် ပစ္စည်းရောင်းတာ နှောင့်နှေးသွားမှာစိုးလို့ စုဝေးပွဲကို ကမန်းကတန်း အဆုံးသတ်ခဲ့တယ်။ ပိုက်ဆံပိုရဖို့အတွက် ခေါင်းဆောင်ကိုတောင် လိမ်ပြောခဲ့ပြီး၊ လူသစ်တွေနဲ့ စုဝေးပွဲတွေမှာ ကျွန်မအစား ဧည့်ခံပေးဖို့ သူ့ကို ပြောခဲ့တယ်။ ဘုရားသခင်ကို မတွေ့ခင်တုန်းက ပိုက်ဆံအတွက် နေ့တိုင်း အလုပ်များခဲ့ပြီး၊ ကိုယ့်ကိုယ်ကိုယ် ပင်ပန်းနွမ်းနယ်စေသလို၊ နာမကျန်းဖြစ်စေခဲ့တယ်။ ကျွန်မ ဆက်ပြီးအသက်ရှင်ဖို့ သတ္တိတောင် မရှိတော့လောက်အောင် စိတ်ဆင်းရဲခဲ့ရပြီး မခံနိုင်စရာ နာကျင်မှုကို ခံစားခဲ့ရတယ်။ ကျွန်မကို ကယ်တင်ပြီး သူ့ရဲ့ အသံတော်ကို ကြားခွင့်ပေးခဲ့တာ ဘုရားသခင်ပါ၊ ဘုရားသခင်ရဲ့ ကယ်တင်ခြင်းအတွက် ကျွန်မ ကျေးဇူးတင်သင့်သလို၊ ဘုရားသခင်ကို ကျေနပ်စေဖို့ ကျွန်မတာဝန်ကို ကောင်းကောင်း ထမ်းဆောင်ဖို့အတွက် တစ်သက်မှာ တစ်ခါရခဲတဲ့ ဒီအခွင့်အရေးကို မလွတ်တမ်း အသုံးချသင့်တယ်။ ဒါပေမဲ့ ကျွန်မစိတ်ထဲမှာ ပိုက်ဆံဘယ်လို ပိုရှာရမလဲဆိုတဲ့ အတွေးတွေနဲ့ ပြည့်နေတုန်းပဲ၊ ပြီးတော့ ကျွန်မတာဝန်က ကိုယ်ကျိုးစီးပွားနဲ့ ထိပ်တိုက်တိုးလာတိုင်း ကျွန်မတာဝန်ကို အမြဲဘေးဖယ်ထားလိုက်တယ်။ ကျွန်မ တကယ်ကို တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းသလို၊ လူ့သဘာဝ ကင်းမဲ့နေခဲ့တာပဲ။ ဘုရားသခင်က ပြောသည် “အကယ်၍ သင်တို့ကို ထပ်ရွေးခိုင်းပါက သင်တို့၏ရပ်တည်ချက်သည် မည်သို့ဖြစ်လိမ့်မည်နည်း။ ယခင်အတိုင်းပင် ဖြစ်ကြဦးမည်လော။” အရင်တုန်းက ကျွန်မ ငွေနောက်လိုက်ဖို့သက်သက်ပဲ အာရုံစိုက်ခဲ့ပြီး ကျွန်မတာဝန်ကို ကောင်းကောင်း မထမ်းဆောင်ခဲ့ပေမဲ့၊ ဘုရားသခင်က ရွေးချယ်ဖို့ နောက်ထပ်အခွင့်အရေးတစ်ခု ပေးခဲ့တယ်။ ကျွန်မ ဘုရားသခင်ကို မှီခိုအားထားပြီး၊ ငွေနောက်လိုက်တာကို ဘေးဖယ်ထားဖို့၊ ဘုရားနှုတ်ကပတ်တော်တွေကို ပိုစားသောက်ပြီး သမ္မာတရားကို လိုက်စားဖို့၊ ပြီးတော့ ကျွန်မတာဝန်မှာ စိတ်နှလုံးကို နှစ်မြှုပ်ထားဖို့ လိုလားခဲ့တယ်။

နောက်ပိုင်းမှာ ဘုရားနှုတ်ကပတ်တော် နောက်ထပ်တစ်ပိုဒ်ကို ကျွန်မ ဖတ်လိုက်ရတယ်။ “လူတို့သည် ငွေနှင့် ကျော်စောမှုနောက်လိုက်ရင်း မိမိတို့၏ ဘဝကို ကုန်ဆုံးကြသည်။ ၎င်းတို့သည် ထိုအရာများက ၎င်းတို့၏ တစ်ခုတည်းသော အထောက်အပံ့ နည်းလမ်းဟု တွေးထင်ရင်း၊ ထိုအရာများကို ရှိခြင်းအားဖြင့် ၎င်းတို့ အသက်ဆက်ရှင် နိုင်သည့်အလား၊ သေခြင်းမှ လွတ်ကင်းစေနိုင်မည့်အလား ဤကောက်ရိုးမျှင်များကို ဖမ်းဆုပ်ထားကြလေသည်။ သို့သော် သူတို့သည် သေရတော့မည်အချိန်မှသာ ဤအရာများသည် သူတို့ထံမှ မည်မျှဝေးကွာသည်၊ သေခြင်းနှင့် ရင်ဆိုင်ရာ၌ ၎င်းတို့မည်မျှ အားနည်းသည်၊ ၎င်းတို့ မည်မျှလွယ်လွယ် ကျိုးပဲ့ကြေမွသည်၊ ဘယ်ကိုမှ သွားစရာမရှိဘဲ ၎င်းတို့ မည်မျှ အထီးကျန်ပြီး အကူအညီမဲ့နေသည်ကို နားလည်သဘောပေါက် ကြသည်။ ဘဝသည် ငွေ သို့မဟုတ် ကျော်စောမှုတို့ဖြင့် ဝယ်၍မရနိုင်ကြောင်း၊ လူတစ်ယောက်သည် မည်မျှ ချမ်းသာ ကြွယ်ဝပါစေ၊ ၎င်းတို့၏ အဆင့်အတန်းက မည်မျှ မြင့်မားပါစေ လူအားလုံးသည် သေခြင်းနှင့် ရင်ဆိုင်ရာ၌ ညီတူညီမျှ သနားစရာကောင်းပြီး အရေးမပါကြောင်းတို့ကို သူတို့ နားလည်သဘောပေါက်ကြသည်။ ငွေက အသက်ကို မဝယ်ယူနိုင်ကြောင်း၊ ကျော်စောမှုက သေခြင်းကို မချေဖျက်နိုင်ကြောင်း၊ ငွေ သို့မဟုတ် ကျော်စောမှုက လူတစ်ယောက်၏ဘဝကို တစ်မိနစ်၊ တစ်စက္ကန့်မျှ ဆွဲဆန့်မပေးနိုင်ကြောင်းကို ၎င်းတို့ နားလည်သဘောပေါက်ကြသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေက ကျွန်မရဲ့ စိတ်နှလုံးကို ထိတွေ့ခဲ့တယ်။ သူများတွေရဲ့ အားကျတာကို ခံရဖို့သက်သက်အတွက် ပိုက်ဆံရှာဖို့ ကျွန်မ မဆင်မခြင် အလုပ်လုပ်ခဲ့တယ်၊ ပိုက်ဆံရှာနိုင်ရင် အရာအားလုံး ရလိမ့်မယ်လို့ ယုံကြည်ခဲ့တယ်။ ဒါပေမဲ့ ရောဂါဝေဒနာ ခံစားလာရတဲ့အခါ၊ ပိုက်ဆံက ကျွန်မရဲ့ နာကျင်မှုကို သက်သာအောင် ဘာမှမလုပ်ပေးခဲ့ဘူး။ အဲဒီတော့မှ ကျွန်မ သဘောပေါက်လိုက်တယ်။ “ငါ့အသက် ဆုံးရှုံးသွားရင်၊ ပိုက်ဆံပိုရှာနိုင်တာက ဘာအကျိုးရှိမှာလဲ။ ငါသေသွားရင်၊ လူတွေရဲ့ ခဏတာ အားကျတာနဲ့ ချီးမွမ်းတာတွေက ဘာအကျိုးရှိမှာလဲ” လို့လေ။ ချမ်းသာတဲ့ အိမ်နီးချင်းနှစ်ယောက်အကြောင်း ကျွန်မ တွေးမိတယ်။ တစ်ယောက်က အသက်သုံးဆယ်ကျော်မှာ သွေးကင်ဆာဖြစ်ပြီး၊ ပိုက်ဆံအများကြီး ကုန်ပေမဲ့ ရောဂါမပျောက်သေးဘူး။ နောက်ဆုံးတော့ ကလေးငယ်နှစ်ယောက်ကို ထားရစ်ပြီး သူ ဆုံးပါးသွားတယ်။ နောက်ထပ် အိမ်နီးချင်းတစ်ယောက်က အသက်လေးဆယ်ကျော်မှာ ဦးနှောက်သွေးကြောပေါက်တယ်၊ သတိမရတော့တဲ့ ကိုမာဖြစ်သွားပြီး မကြာခင်မှာပဲ ဆုံးပါးသွားတယ်။ ဒါကို မြင်လိုက်တော့၊ ပိုက်ဆံဘယ်လောက်များများကမှ လူတစ်ယောက်ရဲ့ အသက်ကို မဆွဲဆန့်ပေးနိုင်ဘူးဆိုတာ ကျွန်မ သဘောပေါက်လိုက်ပြီး၊ ပိုက်ဆံရှာဖို့သက်သက်အတွက် ကျွန်မအသက်ကို စွန့်စားလို့မဖြစ်ဘူးဆိုတာ သိလိုက်တယ်။ အဲဒီနောက်ပိုင်းမှာ ကျွန်မတာဝန်ကို စပြီး အာရုံစိုက်လာတယ်။ တာဝန်ချိန်ပြင်ပမှာ ဘုရားသခင်ရှေ့မှာ ကိုယ့်ကိုယ်ကိုယ် ငြိမ်သက်စေဖို့၊ နှုတ်ကပတ်တော်တွေကို စားသောက်ပြီး သမ္မာတရားနဲ့ ကိုယ့်ကိုယ်ကိုယ် ပြင်ဆင်ဖို့ လေ့ကျင့်တယ်။ တဖြည်းဖြည်းနဲ့ ကျွန်မတာဝန်ရဲ့ ရလဒ်တွေ တိုးတက်လာပြီး၊ လူတိုင်းနဲ့အတူ အသင်းတော်အသက်တာ နေထိုင်ရတာကိုလည်း ကျွန်မ အရမ်းနှစ်သက်မိတယ်။

တစ်နေ့တော့ တာဝန်ပြီးလို့ ဆိုင်ပြန်ရောက်တဲ့အခါ၊ ယောက်ျားက အရောင်းစာရင်း ပေးတယ်၊ အဲဒါကို ကြည့်လိုက်တော့ ပစ္စည်းတချို့ စာရင်းမသွင်းထားတာ တွေ့လိုက်ရတယ်။ ဖောက်သည်နဲ့ ပြန်တိုက်ကြည့်တော့၊ ယောက်ျားက ပစ္စည်းအတော်များများကို စာရင်းလျှော့သွင်းထားတာ သိလိုက်ရတယ်။ ကုန်ပို့လွှာတစ်ခုမှာလည်း ယွမ် ၅၀၀ ရေးရမဲ့အစား ၅၀ ပဲ ရေးထားတာ ရှိတယ်။ ကျွန်မ တွေးလိုက်တယ်။ “ငါ့ယောက်ျားက ပေါ့ဆတတ်မှန်း၊ ပိုက်ဆံလျှော့ယူတတ်ပြီး ပစ္စည်းအပိုတွေ ပေးတတ်မှန်း ငါ အမြဲသိထားသားပဲ၊ ပြီးတော့ နေ့တိုင်း ပစ္စည်းလာဝယ်တဲ့ ဖောက်သည်တွေနဲ့ဆိုရင်၊ ဒီနှုန်းအတိုင်းဆို ဘယ်ငွေပမာဏကမှ ငါတို့အရှုံးတွေကို ကာမိမှာ မဟုတ်ဘူး။ ငါမရှိရင် ဒီဆိုင်က တကယ်လည်ပတ်နိုင်မဲ့ပုံ မပေါ်ဘူး” လို့လေ။ ဒီကိစ္စကို ဘေးဖယ်ထားဖို့ ကျွန်မ အခက်တွေ့ခဲ့တယ်။ အဲဒီအခိုက်အတန့်မှာ ကျွန်မ ပိုက်ဆံကို ပြန်အာရုံစိုက်မိနေမှန်း သတိပြုမိလိုက်တော့၊ ကျွန်မ ဆင်ခြင်သုံးသပ်မိတယ်။ “လူတစ်ယောက်မှာ ပိုက်ဆံဘယ်လောက်ရှိတယ်ဆိုတာ ဘုရားသခင်က ကြိုတင်ပြဋ္ဌာန်းထားမှန်း ငါသိသားနဲ့၊ ဘာလို့ ငွေနောက်လိုက်တာကို ဘေးဖယ်ထားဖို့ ငါ အမြဲအခက်တွေ့နေရတာလဲ” လို့ပေါ့။ ဘုရားနှုတ်ကပတ်တော်မှာ ဒီလိုပြောထားတာ ကျွန်မ ဖတ်လိုက်ရတယ်။ “‘ငွေသည် ကမ္ဘာကို လည်ပတ်စေသည်’ ဟူသည်မှာ စာတန်၏ အတွေးအခေါ်တစ်ခု ဖြစ်သည်။ ယင်းမှာ လူ့အဖွဲ့အစည်းတိုင်းရှိ လူတို့ကြားတွင် အလွန် ပျံ့နှံ့နေပြီး ရေပန်းစားမှုတစ်ခုဖြစ်သည်ဟု သင် ဆိုနိုင်ပေသည်။ အကြောင်းမှာ ယင်းကို လူတစ်ဦးချင်းစီတိုင်း၏ စိတ်နှလုံးထဲတွင် သွတ်သွင်းထားခဲ့ပြီးဖြစ်သောကြောင့် ဖြစ်သည်။ ၎င်းတို့သည် အစပိုင်းတွင် ဤဆိုရိုးစကားကို လက်မခံခဲ့ကြသော်လည်း လက်တွေ့ဘဝနှင့် ထိတွေ့သောအခါ ဖွင့်ဟပြောရန်မလိုသည့် နားလည်မှုဖြင့် လက်ခံခဲ့ကြပြီး ဤစကားများသည် အမှန်စင်စစ် မှန်ကန်သည်ဟု စတင်ခံစားလာခဲ့ကြသည်။ ဤသည်မှာ စာတန်က လူကို ဖောက်ပြန်ပျက်စီးစေသည့် ဖြစ်စဉ်တစ်ခု မဟုတ်လော။ လူတို့သည် ဤဆိုရိုးစကားနှင့်ပတ်သက်၍ တူညီသော အတိုင်းအတာရှိသည့် အတွေ့အကြုံဆိုင်ရာ သိမြင်မှု မရှိနိုင်သော်လည်း လူတိုင်းသည် ၎င်းတို့၏ ပတ်ဝန်းကျင်တွင် ဖြစ်ပျက်ခဲ့သော အမှုအရာများနှင့် မိမိတို့၏ ကိုယ်ပိုင်အတွေ့အကြုံများကို အခြေခံ၍ ဤဆိုရိုးစကားအပေါ် အတိုင်းအတာအမျိုးမျိုးရှိသော အနက်ဖွင့်ဆိုချက်နှင့် အသိအမှတ်ပြုမှု ရှိကြသည်။ ယင်းမှာ မမှန်ကန်သလော။ လူတစ်ဦးသည် ဤဆိုရိုးစကားနှင့်ပတ်သက်၍ မည်မျှ နက်ရှိုင်းသော အတွေ့အကြုံ ရှိသည်ဖြစ်စေ ယင်းက ၎င်းတို့၏ စိတ်နှလုံးအပေါ် မည်သို့သော အပျက်သဘောဆောင်သည့် အကျိုးသက်ရောက်မှု ရှိခဲ့သနည်း။ ယင်းမှာ သင်တို့တစ်ဦးချင်းစီတိုင်း ပါဝင်သည်ဟု ဆိုနိုင်သည့် ဤလောကရှိ လူတို့သည် ၎င်းတို့၏ စိတ်သဘောထားမှ တစ်စုံတစ်ခုကို ထုတ်ဖော်ပြသကြသည်။ ယင်းမှာ အဘယ်အရာဖြစ်သနည်း။ ယင်းမှာ ငွေကို ကိုးကွယ်ခြင်း ဖြစ်သည်။ ဤအရာကို လူတို့၏ စိတ်နှလုံးများမှ ဖယ်ရှားရန် လွယ်ကူပါသလော။ မလွယ်ကူပေ။ ဤသည်မှာ စာတန်၏ လူကို ဖောက်ပြန်ပျက်စီးစေခြင်းသည် အမှန်တကယ် နက်ရှိုင်းကြောင်း ပြသနေခြင်းပင်တည်း။ စာတန်သည် လူတို့ကို ဖြားယောင်းသွေးဆောင်ရန် ငွေကို အသုံးပြုပြီး ၎င်းတို့အားလုံးကို ငွေနှင့် ရုပ်ဝတ္ထုပစ္စည်းများကို ကိုးကွယ်စေရန် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ ထင်ရှားပေါ်လွင်သနည်း။ ဤလောကတွင် သင်တို့သည် ငွေမရှိဘဲ အသက်မရှင်နိုင်ဟုလည်းကောင်း၊ ယင်းမရှိဘဲ တစ်နေ့တာမျှပင် မဖြတ်သန်းနိုင်ဟုလည်းကောင်း သင်တို့ မထင်ကြသလော။ လူတို့တွင် ငွေမည်မျှရှိသည်က ၎င်းတို့၏ အဆင့်အတန်း မည်မျှမြင့်မားသည်ကိုလည်းကောင်း၊ ၎င်းတို့ မည်မျှ ဂုဏ်သရေ ရှိသည်ကိုလည်းကောင်း ဆုံးဖြတ်သည်။ ဆင်းရဲသားတို့သည် မိမိတို့ ခေါင်းမဖော်နိုင်ဟု ခံစားရသော်လည်း ချမ်းသာသူတို့မှာမူ မြင့်မားသော အဆင့်အတန်းရှိကြပြီး ခေါင်းမော့ရင်ကော့ကာ ကျယ်လောင်စွာ စကားပြောနိုင်ပြီး မာနထောင်လွှား၍ အထိန်းအကွပ်မဲ့သော ပုံစံဖြင့် နေထိုင်ကြသည်။ ဤဆိုရိုးစကားနှင့် ရေပန်းစားမှုတို့က လူတို့ထံသို့ အဘယ်အရာကို ဆောင်ကြဉ်းပေးသနည်း။ လူများစွာတို့သည် ငွေရှာရန်အလို့ငှာ မည်သည့် စွန့်လွှတ်မှုကိုမဆို ပြုလုပ်ရန် လိုလားကြသည်မှာ အမှန် မဟုတ်လော။ လူများစွာတို့သည် ပိုမိုသောငွေကို လိုက်စားရာတွင် မိမိတို့၏ ဂုဏ်သိက္ခာနှင့် တည်ကြည်မှုကို မဆုံးရှုံးကြသလော။ လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။ ဤနည်းလမ်းနှင့် ဤဆိုရိုးစကားကို အသုံးပြုရုံမျှဖြင့် စာတန်သည် လူကို ထိုသို့သော အတိုင်းအတာအထိ ဖောက်ပြန်ပျက်စီးစေသည်။ စာတန်၏ ရည်ရွယ်ချက်သည် ယုတ်မာသည် မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ သူများအားကျတာကို ခံရဖို့ ချမ်းသာကြွယ်ဝမှုကို ရှာဖွေတာက အပြုသဘောဆောင်တဲ့အရာ မဟုတ်မှန်း၊ ပြီးတော့ ဒါက လူတွေကို ဖောက်ပြန်ပျက်စီးစေဖို့ စာတန်အသုံးပြုတဲ့ နည်းလမ်းတစ်ခုဖြစ်မှန်း ကျွန်မ သဘောပေါက်လိုက်တယ်။ လူတွေက ပိုက်ဆံအတွက် အသက်ရှင်ကြပြီး၊ နည်းနည်းရတာနဲ့ ပိုလိုချင်ကြတယ်။ ချမ်းသာကြွယ်ဝချင်တဲ့ သူတို့ရဲ့ ဆန္ဒက ကြီးထွားလာရုံပဲ ရှိပြီး၊ နောက်ဆုံးမှာ ပိုက်ဆံအတွက်နဲ့ သေဆုံးကြရတယ်၊ သမ္မာတရားကို လိုက်စားဖို့နဲ့ ကယ်တင်ခြင်းခံရဖို့ အခွင့်အရေး ဆုံးရှုံးကြရတယ်။ ကျွန်မ ငယ်ငယ်တုန်းက၊ ကျွန်မတို့ မိသားစုက ဆင်းရဲပြီး အနီးဝန်းကျင်ကလူတွေ လှောင်ပြောင်ကြတော့ ကျွန်မက သူများထက် နိမ့်ကျတယ်လို့ ခံစားခဲ့ရတယ်။ ကျွန်မ ကြီးလာပြီး ပိုက်ဆံမရှာနိုင်သေးတော့၊ မိတ်ဆွေတွေနဲ့ ဆွေမျိုးတွေက ကျွန်မကို အထင်သေးကြတယ်။ ပိုက်ဆံမရှိရင်၊ ဘဝက မခံမရက်နိုင်စရာ ဖြစ်မယ်လို့ ကျွန်မ ပိုပြင်းပြင်းထန်ထန် ခံစားခဲ့ရတယ်။ ဒါကြောင့် ပိုက်ဆံရှာတာကို ကျွန်မရဲ့ ဘဝရည်မှန်းချက် ဖြစ်စေခဲ့တယ်။ စာတန်က လူတွေထဲ သွတ်သွင်းထားတဲ့ “ငွေသည် အဓိကမဟုတ်သော်လည်း၊ ငွေမရှိလျှင် ဘာမျှလုပ်နိုင်မည်မဟုတ်”၊ “ငွေကြေးသည် ကမ္ဘာကို လည်ပတ်စေသည်”၊ “လူဆိုတာကြံရင်းသေကြသလို ငှက်ဆိုတာပျံရင်းသေကြတယ်” ဆိုတာတွေအပြင်၊ တခြား အဆိပ်အတောက်တွေနဲ့ ကျွန်မ အသက်ရှင်ခဲ့တယ်။ ပိုက်ဆံရနိုင်သရွေ့၊ ကျွန်မ ဘယ်လိုဆင်းရဲဒုက္ခကိုမဆို ခံစားဖို့ လိုလားခဲ့တယ်။ ခါးဆစ်ကျွံလို့ အောက်ပိုင်းသေလုနီးပါး ဖြစ်နေချိန်မှာတောင် ကျွန်မ မနားခဲ့ဘူး။ အလုပ်မလုပ်ရင် ပိုက်ဆံနည်းသွားမှာကို စိုးရိမ်လို့ ကိုယ့်ကိုယ်ကို ဆက်ပြီး တွန်းအားပေးခဲ့တယ်။ စက်ဘီးစီးနေသလိုပဲ လဲမကျမချင်း ကျွန်မ ရပ်မှာမဟုတ်ဘူး။ နောက်ဆုံးတော့၊ ကျွန်မရောဂါက နာကျင်လွန်းလို့ အသက်မရှင်ချင်အောင် ဖြစ်ခဲ့တယ်။ ဘုရားသခင်ကို တွေ့ပြီးတဲ့နောက်မှာတောင်၊ ဒီစာတန်ဆန်တဲ့ အဆိပ်အတောက်တွေနဲ့ ကျွန်မ ဆက်အသက်ရှင်နေခဲ့တယ်။ ကျွန်မတာဝန်တွေကို ထမ်းဆောင်နေပေမဲ့၊ ကျွန်မစိတ်နှလုံးက ပိုက်ဆံဘယ်လို ပိုရှာရမလဲဆိုတာကိုပဲ အာရုံစိုက်နေခဲ့ပြီး၊ စုဝေးပွဲတွေမှာ ဟန်ပြသက်သက်လုပ်ပြီး အချိန်ဖြုန်းနေခဲ့တယ်။ ဒါက ညီအစ်ကိုမောင်နှမတွေရဲ့ အသက်ဝင်ရောက်မှုကို ဆုံးရှုံးမှုတွေ ခံစားစေခဲ့ပြီး၊ ကျွန်မလည်း တိုးတက်မှု မရှိခဲ့ဘူး။ စာတန်ရဲ့ အဆိပ်အတောက်တွေနဲ့ အသက်ရှင်တာက ကျွန်မတာဝန် ထမ်းဆောင်ရာမှာ နာကျင်မှုနဲ့ ပြစ်မှားခြင်းတွေကိုပဲ ယူဆောင်လာပေးတယ်။ သူများအားကျတာကို ခံရဖို့ ချမ်းသာကြွယ်ဝမှုကို လိုက်စားတာက လူတွေကို စာတန်က ထိန်းချုပ်ပြီး ပျက်စီးခြင်းကို ဆိုက်ရောက်စေတဲ့ နည်းလမ်းပဲ။ ချမ်းသာကြွယ်ဝမှုကို လိုက်စားရင်း အချိန်ဖြုန်းပြီး စာတန်ရဲ့ သွေးဆောင်တာကို ကျွန်မ မခံချင်တော့ဘူး။ ဘုရားနှုတ်ကပတ်တော်တွေကို စားသောက်ဖို့နဲ့ ကျွန်မတာဝန်တွေကို ထမ်းဆောင်ဖို့ ကျွန်မရဲ့ အားအင် စိုက်ထုတ်ရမယ်။ အဲဒီနောက်ပိုင်း၊ စီးပွားရေးကို ကျွန်မ အာရုံစိုက်တာ လျော့နည်းသွားပြီး၊ ဆိုင်ကို သွားတာလည်း နည်းသွားတော့၊ ကိုယ်ရော စိတ်ပါ အများကြီး ပိုသက်သာလာတယ်လို့ ခံစားရတယ်။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်တယ်။ “ပုံမှန်လူတို့အနေဖြင့်လည်းကောင်း၊ ဘုရားသခင်ကို ချစ်ရန် ကြိုးပမ်းသူများအဖြစ်လည်းကောင်း နိုင်ငံတော်သို့ ဝင်ရောက်၍ ဘုရားသခင်၏ လူများဖြစ်လာခြင်းသည် သင်တို့၏ စစ်မှန်သော အနာဂတ်ဖြစ်သည့်အပြင် အလွန်တရာ တန်ဖိုးနှင့် အဓိပ္ပာယ်ရှိသော အသက်တာတစ်ခုလည်း ဖြစ်၏။ သင်တို့ထက် သာ၍ ကောင်းချီးခံစားရသောသူ တစ်ဦးမျှ မရှိပေ။ ဤအရာကို အဘယ်ကြောင့် ငါပြောသနည်း။ အဘယ်ကြောင့်ဆိုသော် ဘုရားသခင်ကို မယုံကြည်သော သူတို့သည် ဇာတိပကတိအတွက် အသက်ရှင်ကြပြီး စာတန်အတွက် အသက်ရှင်ကြသည်၊ သို့သော် ယနေ့တွင် သင်တို့သည် ဘုရားသခင်အတွက် အသက်ရှင်ကြပြီး ဘုရားသခင်၏ အလိုတော်ကို လိုက်လျှောက်ရန် အသက်ရှင်ကြပေသည်။ ယင်းမှာ သင်တို့၏ အသက်တာများသည် အဆုံးစွန် အဓိပ္ပာယ်ရှိသည်ဟု ငါ ပြောရသည့် အကြောင်းရင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အသစ်ဆုံးသောအမှုကို သိပြီး သူ၏ ခြေလှမ်းများနောက် လိုက်လော့) အရင်တုန်းက ကျွန်မ ဇာတိပကတိနဲ့ ပိုက်ဆံအတွက် အသက်ရှင်ခဲ့ပြီး၊ သူများတွေရဲ့ အားကျတာကို လိုက်စားရင်း ပျက်စီးခြင်းလမ်းကြောင်းကို လျှောက်ခဲ့တယ်။ အခု ဘုရားသခင်နောက် ကျွန်မ လိုက်နိုင်ပြီ၊ သမ္မာတရားကို လိုက်စားပြီး ဖန်ဆင်းခံတစ်ယောက်အနေနဲ့ ကျွန်မတာဝန်ကို ဖြည့်ဆည်းနိုင်ခဲ့ပြီ။ ဒါက တန်ဖိုးအရှိဆုံးနဲ့ အဓိပ္ပာယ်အရှိဆုံး အသက်တာပဲ။ သမ္မာတရား လိုက်စားတာနဲ့ ကျွန်မတာဝန်တွေအပေါ် ကျွန်မရဲ့ အတွေးတွေကို အာရုံစိုက်ရမယ်၊ ပြီးတော့ ဘုရားသခင်ရဲ့ မေတ္တာကို ပြန်ဆပ်ဖို့ ကျွန်မတာဝန်တွေကို ကောင်းကောင်း လုပ်ဆောင်ရမယ်။

တစ်နေ့တော့ ယောက်ျားက အိမ်ပြန်ရောက်လာပြီး ကျွန်မတို့ ဒေသမှာ ဟိုက်ပါမားကတ်တစ်ခု ဖွင့်ထားတယ်၊ ဈေးကွက်ရှာဖွေရေးဌာနက စီးပွားရေးကို မောင်းနှင်ဖို့အတွက် လုပ်ငန်းကြီးတွေကို အရင်ဆုံး ဆွဲဆောင်ချင်နေတယ်လို့ ပြောတယ်။ သူတို့က ကျွန်မတို့လို လုပ်ငန်းရှင်ကြီးတွေကို အရမ်းကောင်းတဲ့ ခံစားခွင့်တွေ ပေးနေတယ်၊ သုံးနှစ် ငှားရမ်းခ အခမဲ့နဲ့ ဂိုဒေါင်နေရာ အခမဲ့ ပေးအပ်တာမျိုးပေါ့။ ကျွန်မ ယောက်ျားက အဲဒီမှာ ရောင်းဖို့ ကုန်ပစ္စည်းတွေ ပစ္စည်းသွင်းပေးချင်တယ်၊ သေချာပေါက် အမြတ်ရမှာလို့ ပြောရင်း ကျွန်မနဲ့ ဆွေးနွေးတယ်။ ကျွန်မ နည်းနည်း စိတ်လှုပ်ရှားသွားပြီး တွေးလိုက်တယ်၊ “ဒါ ငါတို့ဆီ ရောက်လာတဲ့ ရွှေရောင်အခွင့်အရေး မဟုတ်ဘူးလား။ အခု ငါတို့က နှစ်တိုင်း ဆိုင်ခန်းငှားခ ယွမ်သောင်းချီ ပေးနေရတာ။ ဒီဈေးသစ်မှာ လက်ကားနဲ့ လက်လီ ရောင်းရင်၊ ငါတို့စီးပွားရေး သေချာပေါက် ကောင်းလာမှာ၊ ပိုက်ဆံပိုရတာနဲ့ ငါတို့ ပိုကောင်းတဲ့ အိမ်နဲ့ ပိုကောင်းတဲ့ ကား ဝယ်နိုင်မယ်။ ဒါဆို ဆွေမျိုးတွေနဲ့ မိတ်ဆွေတွေက ငါတို့ကို ပိုပြီး အားကျလာပြီး အထင်ကြီးလာကြမှာပဲ” လို့ပေါ့။ ဒါပေမဲ့ ကျွန်မ သဘောတူလိုက်ရင်၊ ကျွန်မနဲ့ ယောက်ျားက ဆိုင်တွေကို သီးခြားစီ ခွဲပြီး စီမံရမှာဖြစ်တဲ့အပြင်၊ ပိုက်ဆံအများကြီး ပိုရနိုင်ပေမဲ့၊ အရင်ကထက် သေချာပေါက် ပိုအလုပ်များပြီး ပိုပင်ပန်းလာမှာ။ ဘုရားနှုတ်ကပတ်တော် တစ်ပိုဒ်ကို ကျွန်မ တွေးမိတယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေကို ပြန်လည်သုံးသပ်ပြီး ကျွန်မ သဘောပေါက်လိုက်တယ်။ “ဒါ စာတန်ဆီက သွေးဆောင်မှု အတိအကျ မဟုတ်ဘူးလား။ နောက်ထပ် ဆိုင်တစ်ဆိုင် ဖွင့်လိုက်ရင်၊ ပိုက်ဆံပိုရနိုင်ပြီး နာမည်ပိုကြီးလာနိုင်တယ်၊ ဒါပေမဲ့ အဲဒီကျရင် ဘုရားနှုတ်ကပတ်တော်တွေကို စားသောက်ဖို့၊ ဒါမှမဟုတ် ငါ့တာဝန်တွေကို ထမ်းဆောင်ဖို့ အချိန်ရှိမှာ မဟုတ်ဘူး။ ဒါက ကယ်တင်ခံရဖို့ ငါ့ရဲ့ အခွင့်အရေးကို ဖျက်ဆီးမှာ မဟုတ်ဘူးလား” လို့ပေါ့။ သခင်ယေရှု ပြောခဲ့တာကို တွေးမိတယ်။ “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) ဒါက လုံးဝ မှန်ကန်တယ်။ ပိုက်ဆံဘယ်လောက်ပဲ ရှာနိုင်ရှာနိုင်၊ နောက်ဆုံးမှာ ကျွန်မအသက် ဆုံးရှုံးသွားရင် ဘာအကျိုးရှိမှာလဲ။ ဘုရားသခင်က ကျွန်မကို လုံလောက်အောင် ကောင်းချီးပေးထားပြီးသားပဲလေ။ ဒါကြောင့် ပိုက်ဆံရှာဖို့ ကျွန်မအချိန်နဲ့ အင်အားအားလုံးကို ဆက်ပြီး ပုံအောထားလို့ မရတော့ဘူး။ ဘုရားသခင်ရဲ့ ရည်ရွယ်ချက်ကို နားလည်လိုက်တော့၊ ဈေးသစ်မှာ ဆိုင်ဖွင့်မဲ့ အကြံကို စွန့်လွှတ်ဖို့ ယောက်ျားကို ကျွန်မ ဖျောင်းဖျလိုက်တယ်။ အံ့ဩစရာကောင်းတာက သူ သဘောတူလိုက်တယ်၊ ကျွန်မ စိတ်နှလုံးထဲမှာ နက်ရှိုင်းတဲ့ အေးချမ်းမှုကို ခံစားလိုက်ရတယ်။ ငွေရဲ့ နှောင်ဖွဲ့မှုကနေ ကျွန်မ လွတ်မြောက်တာဟာ ကျွန်မအထဲမှာ ဘုရားနှုတ်ကပတ်တော်တွေ အလုပ်လုပ်တဲ့ ရလဒ်ပါပဲ။


၈၆။ သုံးသပ်ချက်ရေးရာမှ ရရှိသော သင်ခန်းစာများ

တရုတ်ပြည်မှ လင်ဖန်း

၂၀၂၂ ခုနှစ်၊ နိုဝင်ဘာလမှာ ဝမ်ချီနဲ့ပတ်သက်ပြီး သုံးသပ်ချက်တစ်ခုရေးဖို့ အထက်ခေါင်းဆောင်က ကျွန်မဆီ စာပို့လာတယ်။ စာရရချင်း ကျွန်မ မတွေးဘဲ မနေနိုင်ခဲ့ဘူး။ “ငါ ဘာလို့ ဝမ်ချီနဲ့ပတ်သက်တဲ့ သုံးသပ်ချက်တစ်ခု ရေးဖို့ လိုတာလဲ။ သူက ပြီးခဲ့တဲ့ နှစ်လလောက်ကမှ တခြားအသင်းတော်ကို ပြောင်းသွားတာလေ။ အထက်ခေါင်းဆောင်က သူ့ကို ရာထူးတိုးပေးချင်လို့များလား။ ဒါမှမဟုတ် သူ့ရဲ့ အလုပ်လုပ်ပုံကို သုံးသပ်ပြီး သူ့ကို ဖြုတ်ချချင်လို့များလား။ ခေါင်းဆောင်တွေက ဒါကို တကယ် ဘာသဘောနဲ့လုပ်တာလဲ” လို့ပေါ့။ ဝမ်ချီက သူ့တာဝန်ကို ထမ်းဆောင်ဖို့ မိသားစုနဲ့ အသက်မွေးအလုပ်ကို စွန့်လွှတ်ခဲ့တယ်၊ အသင်းတော်က အကြီးစား နှိမ်နင်းတာကို ရင်ဆိုင်ခဲ့ရတဲ့ ပြီးခဲ့တဲ့ နှစ်နှစ်တုန်းက နောက်ဆက်တွဲပြဿနာတွေကို သူက ချက်ချင်း ကိုင်တွယ်ဖြေရှင်းခဲ့ပြီး အလုပ်လုပ်နိုင်စွမ်းတချို့ ပြသခဲ့တယ်လို့ ကျွန်မ ကြားဖူးတယ်။ ဒါပေမဲ့ သူက ပေါင်းသင်းဆက်ဆံရ တော်တော်ခက်တယ်လေ။ ကျွန်မ သူနဲ့ ထိတွေ့ဆက်ဆံရာကနေ သူက နည်းနည်း မောက်မာတတ်တာ တွေ့ရတယ်။ တခြားလူတွေကို ဘောင်ခတ်သလို ခံစားရစေပြီး လူတွေကို ဝေဖန်စီရင်တတ်တယ်။ သူ မောက်မာတတ်ပြီး ကျွန်မကို ဘောင်ခတ်ခဲ့တာတွေကို တွေးမိတော့ ကျွန်မ စိတ်ထိခိုက်ပြီး ဝမ်းနည်းမိတယ်။ ဒါပေမဲ့ နောက်တော့ ကျွန်မ တွေးမိတယ်။ “ခေါင်းဆောင်တွေက သူ့အခြေအနေကို စုံစမ်းဖို့နဲ့ ကိုယ့်ကိုယ်ကိုယ် သိမြင်အောင် လမ်းပြဖို့ သူ့ဆီ စာရေးနေကြတာဆိုတော့ သူ့ကို ရာထူးတိုးပေးဖို့ စီစဉ်နေတာ ဖြစ်နိုင်တယ်။ အဲဒါဆိုရင် သုံးသပ်ချက်ထဲမှာ သူ့ရဲ့ အရည်အသွေးကောင်းတွေကိုပဲ ငါရေးသင့်တယ်။ သူက လူတွေကို ဘောင်ခတ်တတ်တဲ့အကြောင်း ငါရေးလိုက်ရင် ခေါင်းဆောင်တွေက ငါ့ကို ဘယ်လိုမြင်မလဲ။ ငါက အပြစ်ရှာနေပြီး သင်ခန်းစာ မယူဘူး၊ ဒါမှမဟုတ် ငါက သူနဲ့ ကောင်းကောင်း ပူးပေါင်းဆောင်ရွက်မှု မရှိခဲ့ဘူးလို့ သူတို့ ပြောကြမလား။ သူက အစွမ်းအစကောင်းရှိပြီး အလုပ်လုပ်နိုင်စွမ်းတွေလည်း ရှိတဲ့အပြင်၊ သူ့တာဝန်ကို ထမ်းဆောင်ဖို့ မိသားစုနဲ့ အသက်မွေးအလုပ်ကို စွန့်လွှတ်ခဲ့တယ်၊ ပြီးတော့ သူ ဖြုတ်ချခံရတုန်းကလည်း ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်မှုတချို့ ရရှိခဲ့တာလေ။ ခေါင်းဆောင်တွေက သူ့ကို ရာထူးတိုးပေးချင်ပေမဲ့ ငါက သူ့ရဲ့ မကောင်းတဲ့ အပြုအမူအကြောင်း ရေးလိုက်ရင် ခေါင်းဆောင်တွေက ငါ့ကို ဘယ်လိုမြင်မလဲ” လို့ပေါ့။ အချိန်ယူ စဉ်းစားပြီးတဲ့နောက်မှာ ခေါင်းဆောင်တွေက သူ့ကို ရာထူးတိုးပေးတော့မယ်လို့ ကျွန်မ ကောက်ချက်ချလိုက်တယ်။ ဒါကြောင့် ဝမ်ချီက သမ္မာတရားကို လိုက်စားပြီး ဘုရားနှုတ်ကပတ်တော်ကို စင်စင်ကြယ်ကြယ် သဘောပေါက်နားလည်နိုင်တယ်၊ ပြီးတော့ သူ့မှာ အလုပ်လုပ်နိုင်စွမ်း ရှိပြီး မိသားစုနဲ့ အသက်မွေးအလုပ်ကို စွန့်လွှတ်နိုင်တယ်လို့ ကျွန်မ ရေးလိုက်တယ်။ ခေါင်းဆောင်တွေ အထင်အမြင်ကောင်းရှိအောင်လို့၊ လူတွေကို ဘောင်ခတ်တတ်တဲ့ သူ့အပြုအမူကို တရားမျှတစိတ် ရှိတာ၊ ကျွန်မကို လမ်းပြမှုနဲ့ အကူအညီ ပေးခဲ့တာလို့ ပုံဖော်လိုက်တယ်။ သုံးသပ်ချက် ရေးပြီးတဲ့နောက် ခေါင်းဆောင်တွေကို ကျွန်မ ပေးလိုက်တယ်။

ရက်နည်းနည်း ကြာတော့ ခေါင်းဆောင်တွေဆီက နောက်ထပ်စာတစ်စောင် ကျွန်မ ရတယ်။ ကျွန်မ ဝမ်ချီနဲ့ ထိတွေ့ဆက်ဆံတုန်းက တခြားလူတွေကို သူဖိနှိပ်တာ၊ ဝေဖန်စီရင်တာ၊ ဒါမှမဟုတ် ဘောင်ခတ်တာမျိုးတွေ လုပ်တဲ့ လက္ခဏာပြခဲ့လားလို့ မေးထားတာပေါ့။ ကျွန်မ သူနဲ့ ပူးပေါင်းဆောင်ရွက်ခဲ့တဲ့ အချိန်တွေ၊ သူက တခြားလူတွေကို ဘောင်ခတ်ခဲ့ပုံတွေကို စဉ်းစားပြီး တွေးမိတယ်။ “ဒီနယ်ပယ်မှာ သူ့ပြဿနာတွေက ဆိုးရွားလို့ ခေါင်းဆောင်တွေက သူ့အပြုအမူကို စစ်ဆေးချင်တာများလား။ ပြီးခဲ့တဲ့တစ်ခေါက်တုန်းက သူ့ရဲ့ အရည်အသွေးကောင်းတွေကိုပဲ ငါရေးခဲ့ပြီး သူက တခြားလူတွေကို ဘောင်ခတ်တာ၊ ဝေဖန်စီရင်တာတွေကို ငါ ထည့်မရေးခဲ့ဘူး။ ဒီတစ်ခါရော အဲဒီအပြုအမူတွေအကြောင်း ငါ ရေးသင့်သလား” လို့ပေါ့။ ပြီးတော့ ကျွန်မ ထပ်တွေးမိပြန်တယ်။ “အခု ဒီအပြုအမူတွေအကြောင်း ငါရေးလိုက်ရင် ခေါင်းဆောင်တွေက ငါ့ကို ဘယ်လိုမြင်မလဲ။ ငါ အရင်က မရိုးသားခဲ့ဘူး၊ ငါ သူတို့ကို လှည့်စားနေခဲ့တယ်လို့ သူတို့ ပြောကြမလား။ ဒီကိစ္စတွေကို မသိဘူးလို့ပဲ ငါ ပြောလိုက်သင့်သလား။ ဒါပေမဲ့ ဒီကိစ္စတွေကို မသိဘူးလို့ ပြောလိုက်ရင် ငါ့မှာ ပိုင်းခြားသိမြင်မှု မရှိဘူးလို့ ခေါင်းဆောင်တွေ ထင်သွားမလား” ပေါ့။ ကျွန်မ အပြန်ပြန်အလှန်လှန် စဉ်းစားနေမိပြီး ဘယ်လို ဆက်လုပ်ရမှန်း မသေမချာဖြစ်နေခဲ့တယ်။ ကိုယ့်ဘာသာတွေးမိတယ်။ “ငါက သူနဲ့ ပူးပေါင်းဆောင်ရွက်တာ တစ်လမပြည့်သေးဘူးဆိုတော့ ဒီကိစ္စတွေကို မသိဘူးလို့ ပြောရင်လည်း ယုတ္တိတန်မှာ မဟုတ်ဘူး၊ ပြီးတော့ ခေါင်းဆောင်တွေကလည်း အဲဒါနဲ့ပတ်သက်လို့ ဘာမှ ပြောမှာ မဟုတ်ပါဘူး” လို့ပေါ့။ အဲဒီအချိန်မှာ ကျွန်မ စိတ်မသန့်သလို ခံစားရပြီး ကျွန်မ လှည့်ဖြားနေမိမှန်း သဘောပေါက်လိုက်တယ်။ ဒါနဲ့ ဘုရားသခင်ဆီ ကျွန်မ ဆုတောင်းလိုက်တယ်။ သခင်ယေရှု ပြောခဲ့တဲ့ စကားတွေကို ကျွန်မ သတိရမိတယ်။ “သင်၏စကားမှာ ဟုတ်သည်ကိုအဟုတ်၊ မဟုတ်သည်ကို မဟုတ်ဖြစ်စေလော့။ ဤထက် လွန်သော စကားသည် မကောင်းသောအရာနှင့် စပ်ဆိုင်ပေ၏။” (ရှင်မဿဲခရစ်ဝင် ၅:၃၇) ဘုရားသခင် ပြောခဲ့တာကိုလည်း ကျွန်မ ပြန်သတိရမိတယ်။ “ဘုရားသခင်က ရိုးသားသူကို နှစ်သက်မှန်း သင်တို့သိထားသင့်သည်။” ဘုရားနှုတ်ကပတ်တော်ကို ကျွန်မ အမြန်ဖွင့်ဖတ်လိုက်တယ်။ ဘုရားသခင်က ပြောသည် “ဘုရားသခင်က ရိုးသားသူကို နှစ်သက်မှန်း သင်တို့သိထားသင့်သည်။ ဘုရားသခင်၌ သစ္စာစောင့်သိခြင်း၏ အနှစ်သာရ ရှိသဖြင့် သူ၏နှုတ်ကပတ်တော်များကို အစဉ်သဖြင့် ယုံကြည်စိတ်ချနိုင်သည်။ ထို့အပြင် သူ၏ လုပ်ဆောင်ချက်များမှာ အမှားကင်းပြီး သံသယ ရှိရန်မလိုပေ၊ ဤအကြောင်းကြောင့် သူ့အပေါ် ပကတိ ရိုးသားသူများကို ဘုရားသခင်က နှစ်သက်ခြင်း ဖြစ်သည်။ ရိုးသားခြင်းဟူသည်မှာ သင်၏စိတ်နှလုံးကို ဘုရားသခင်ထံ ပေးအပ်ခြင်းကို ဆိုလို၏၊ မည်သည့်အရာ၌မဆို ဘုရားသခင်အပေါ် လှည့်ဖြားခြင်းမရှိဘဲ အရာခပ်သိမ်း၌ ကိုယ်တော့်ထံ ပွင့်လင်းခြင်း၊ အဖြစ်မှန်များကို မည်သည့်အခါမျှ မဖုံးကွယ်ခြင်း၊ သင့်အထက်ရှိသူများကို လှည့်ဖြားရန် မကြိုးစားခြင်းနှင့် သင့်အောက်ရှိသူများထံမှ အမှုအရာများကို မဖုံးကွယ်ခြင်း၊ ဘုရားသခင်၏ မျက်နှာလိုမျက်နှာရလုပ်ရန်သာ ကြိုးပမ်းသည့်အရာများကို မလုပ်ဆောင်ခြင်းပင် ဖြစ်သည်။ အတိုချုံး၍ဆိုရလျှင် ရိုးသားခြင်း ဆိုသည်မှာ သင်၏ လုပ်ရပ်များနှင့် စကားများတွင် စင်ကြယ်ဖို့နှင့် ဘုရားသခင်ကို ဖြစ်စေ၊ လူသားကိုဖြစ်စေ မလှည့်စားခြင်းဖြစ်သည်။ ငါပြောသောအရာမှာ အလွန် ရိုးရှင်းသော်ငြားလည်း သင်တို့အတွက် နှစ်ဆ ခက်ခဲနေပေသည်။ လူများစွာမှာ ရိုးသားစွာ ပြောဆိုပြုမူခြင်းထက် ငရဲသို့ ပစ်ချခြင်းကိုသာ ခံလိုကြသည်။ မရိုးသားသောသူများ အတွက် ငါ၌ အခြားကုစားမှုတစ်ခု ရှိသေးသည်မှာ အံ့သြဖွယ်မကောင်းပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သတိပေးချက် သုံးချက်) “သင် လုပ်သည့်အရာတိုင်းတွင် သင်၏ ရည်ရွယ်ချက်များ မှန်သည်၊ မမှန်သည်ကို သင် ဆန်းစစ်ရမည်။ ဘုရားသခင်၏ သတ်မှတ်ချက်များအတိုင်း သင်လုပ်ဆောင်နိုင်ပါက ဘုရားသခင်နှင့် သင်၏ဆက်ဆံရေး ပုံမှန်ဖြစ်ပေသည်။ ဤသည်မှာ အနိမ့်ဆုံး စံနှုန်းဖြစ်သည်။ သင်၏ ရည်ရွယ်ချက်များကို ဆန်းစစ်ခြင်းအားဖြင့် သင်၌ မှားယွင်းသော ရည်ရွယ်ချက်များ ဖြစ်ပေါ်လာသည်ကို သင်တွေ့ရှိ၍ ၎င်းတို့ကို ပုန်ကန်ပြီး ဘုရားသခင်၏ နှုတ်ကပတ်တော်များအတိုင်း ကျင့်ဆောင်နိုင်မည်ဆိုလျှင် သင်သည် ဘုရားသခင်ရှေ့၌ မှန်ကန်သောသူတစ်ဦး ဖြစ်လာလိမ့်မည်။ ဤသည်က ဘုရားသခင်နှင့် သင်၏ဆက်ဆံရေးသည် ပုံမှန်ဖြစ်ကြောင်းနှင့် သင်ပြုသမျှအရာအားလုံးသည် သင်ကိုယ်တိုင်အတွက်မဟုတ်ဘဲ ဘုရားသခင်အတွက်သာ ဖြစ်ကြောင်းကို ဖော်ပြသည်။ သင်ပြုသမျှ၊ ပြောသမျှအရာအားလုံး၌ သင်၏စိတ်နှလုံးကို မှန်ကန်အောင်ထား၍ သင်၏အပြုအမူများ၌ တရားမျှတနိုင်ရမည်။ သင်ပြုမူသောအခါ သင်၏ စိတ်ခံစားချက်များ သို့မဟုတ် သင်၏ ကိုယ်ပိုင်အလိုဆန္ဒ၏ ဦးဆောင်မှုနောက်သို့ မလိုက်ရပေ။ ဤသည်တို့မှာ ဘုရားသခင်ကို ယုံကြည်သူများ ကျင့်ဆောင်ရမည့် စည်းမျဉ်းများ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် သင်၏ ဆက်ဆံရေး မည်သို့ရှိသနည်း) လူတွေအပေါ် ဘုရားသခင် တောင်းဆိုတဲ့အရာကို ဘုရားနှုတ်ကပတ်တော်တွေ ဖတ်ရာကတစ်ဆင့် ကျွန်မ နားလည်သွားတယ်။ ဘုရားသခင်က သစ္စာရှိတယ်။ ရိုးသားတဲ့လူတွေကို သူ ချစ်ပြီး လှည့်ဖြားတတ်တဲ့လူတွေကို မုန်းတယ်။ လှည့်ဖြားတာ၊ ဖုံးကွယ်တာတွေ မရှိဘဲ မှန်တာကို ပြောဖို့ လူတွေကို ဘုရားသခင်က တောင်းဆိုတယ်။ ဒါက ဘုရားသခင်ရဲ့ စိတ်သဘောထားပဲ။ သုံးသပ်ချက် ရေးတာကလည်း ရိုးသားတဲ့သူတစ်ယောက် ဖြစ်ခြင်းဆိုတဲ့ သမ္မာတရားထဲကို ဝင်ရောက်ဖို့နဲ့ ဘုရားသခင်ရဲ့ စိစစ်ခြင်းကို လက်ခံဖို့ လိုအပ်တယ်။ ဝမ်ချီနဲ့ဆိုင်တဲ့ သုံးသပ်ချက်ကို ရေးနေတုန်း ကိုယ့်ကိုယ်ကိုယ် ပြန်ဆင်ခြင်သုံးသပ်ကြည့်တော့ ကျွန်မက ကိုယ်သိတာကို မရေးခဲ့ဘူး၊ အမှန်တရားကို မပြောခဲ့ဘူး။ အဲဒီအစား ခေါင်းဆောင်တွေရဲ့ ရည်ရွယ်ချက်ကို အရင် ခန့်မှန်းပြီး ခေါင်းဆောင်တွေက ဝမ်ချီကို ရာထူးတိုးပေးချင်နေတာ ဖြစ်မယ်လို့ တွေးခဲ့တယ်၊ ဒါကြောင့် သူ့ရဲ့ မကောင်းတဲ့ အပြုအမူတွေကို ကျွန်မ ဖုံးကွယ်ပြီး ဖုံးဖိပေးခဲ့တယ်၊ ကျွန်မကို သူ ဘောင်ခတ်ခဲ့ပုံကိုတောင် သူတရားမျှတစိတ်ရှိတဲ့အရာအဖြစ် ပုံဖော်ခဲ့တယ်။ ဒီအရာရဲ့ သဘာဝက တကယ်တော့ လှည့်ဖြားခြင်းပါပဲ။ ခေါင်းဆောင်တွေက ဝမ်ချီအကြောင်း နောက်ထပ် သုံးသပ်ချက်တစ်ခု ရေးခိုင်းတဲ့အခါ လိမ်ပြောတာ အမိခံရတာကို ရှောင်ဖို့အတွက် သုံးသပ်ချက် ရေးတာကို လက်လျော့လိုက်ဖို့ ကျွန်မ စဉ်းစားခဲ့တယ်။ ဒါကလည်း လှည့်ဖြားတတ်ခြင်းရဲ့ နောက်ထပ် သာဓကတစ်ခုပဲ။ ဘုရားသခင်က သစ္စာရှိတယ်။ လူရဲ့ အတွင်းကျဆုံး အစိတ်အပိုင်းတွေကို သူ စိစစ်တယ်။ ကျွန်မ လူတွေကို လှည့်စားနိုင်ရင် လှည့်စားနိုင်မယ်၊ ဘုရားသခင်ကိုတော့ လှည့်စားနိုင်မှာ မဟုတ်ဘူး။ ကိုယ့်သိက္ခာကို ကာကွယ်ဖို့ ကျွန်မ ဆက်ပြီး လိမ်ညာလှည့်ဖြားနေမယ်ဆိုရင် အဲဒါက ဘုရားကို ကျွန်မအပေါ် ရွံ့ရှာပြီး မုန်းတီးစေရုံပဲဖြစ်စေမှာ။ ဘုရားသခင်ရဲ့ သတ်မှတ်ချက်တွေအတိုင်း ကျွန်မ ရိုးသားတဲ့သူ ဖြစ်ရမယ်၊ ခေါင်းဆောင်တွေရဲ့ ရည်ရွယ်ချက်ကို လိုက်ခန့်မှန်းနေတာတွေ ရပ်ရမယ်။ ခေါင်းဆောင်တွေက ကျွန်မကို ဘယ်လိုပဲ မြင်ပါစေ၊ ဘုရားသခင်ရဲ့ စိစစ်ခြင်းကို ကျွန်မ ခံယူရမယ်။ အဲဒီနောက်မှာတော့ ဝမ်ချီက လူတွေကို ဘယ်လို ဘောင်ခတ်ပြီး ဝေဖန်စီရင်ခဲ့တယ် ဆိုတာကို ကျွန်မ အမှန်အတိုင်း ရေးပြီး ခေါင်းဆောင်တွေဆီ အပ်လိုက်တယ်။ အဲဒီတော့မှပဲ ကျွန်မ စိတ်အေးသွားတယ်။ မကြာခင်မှာပဲ တခြားအသင်းတော်မှာ ဝမ်ချီရဲ့ အပြုအမူကို ဖော်ပြထားတဲ့ စာတစ်စောင်ကို ခေါင်းဆောင်တွေက ပို့လာတယ်။ သူက လူတွေကို တစ်စိုက်မတ်မတ် ဘောင်ခတ်နေခဲ့တယ်၊ လုပ်ဖော်ကိုင်ဖက်တွေရဲ့ အပြစ်တွေကို မလွှတ်တမ်း အသုံးချပြီး တဇောက်ကန်းစိတ်နဲ့ သူများတွေကို မကြာခဏ ဆုံးမပဲ့ပြင်လေ့ရှိတယ်တဲ့။ ပြီးတော့ သူက အုပ်စုဖွဲ့ပြီး သူ့လုပ်ဖော်ကိုင်ဖက်တွေကို ကွယ်ရာမှာ ဝေဖန်လို့ သူတို့ကို အပျက်သဘောဆောင်စေပြီး ကိုယ့်ကိုယ်ကိုယ် စီရင်ချက်ချတဲ့အထိ ဖြစ်စေခဲ့တယ်။ သူရဲ့ အထက်နဲ့ အောက်မှာရှိတဲ့လူတွေကို သူ လှည့်စားပြီး တကယ့်အလုပ်ကို မလုပ်ခဲ့ဘူး။ ပြီးတော့ ညီအစ်ကိုမောင်နှမတွေက သူနဲ့ မိတ်သဟာယပြုတဲ့အခါမှာလည်း သူက လက်မခံဘူးတဲ့။ သူ့ရဲ့ တစ်သမတ်တည်းဖြစ်တဲ့ အပြုအမူအပေါ် မူတည်ပြီး သူ ဖြုတ်ချခံလိုက်ရတယ်။ ဒီသတင်းကို ကြားတော့ သမ္မာတရားကို စောစောကတည်းက လက်တွေ့မလုပ်ဆောင်မိခဲ့လို့ ကျွန်မ ပိုလို့တောင် နောင်တရမိတယ်၊ ပြီးတော့ အရမ်း လှည့်ဖြားတတ်ခဲ့လို့ ကိုယ့်ကိုယ်ကိုယ် မုန်းမိတယ်။

နောက်ပိုင်းမှာ ဒီလိုတိုတောင်းတဲ့အချိန်အတွင်းမှာ လူတစ်ယောက်တည်းနဲ့ဆိုင်တဲ့ သုံးသပ်ချက်ကို ဘာလို့ ပုံစံနှစ်မျိုးနဲ့ ရေးခဲ့မိတာလဲလို့ ကျွန်မ ပြန်ဆင်ခြင်သုံးသပ်ကြည့်တယ်။ ဘယ်လိုသဘာဝက ကျွန်မကို ဒီလိုလုပ်အောင် တွန်းအားပေးခဲ့တာလဲ။ ရှာဖွေရင်း ဝန်တာထားတဲ့စိတ်နဲ့ ဘုရားသခင်ဆီ ကျွန်မ ဆုတောင်းခဲ့တယ်၊ “ဘုရားသခင်၊ ဝမ်ချီနဲ့ဆိုင်တဲ့ သုံးသပ်ချက်ကို ရေးဖို့ ခေါင်းဆောင်တွေက ခိုင်းတဲ့အခါ ကျွန်မ သိထားတဲ့ အချက်အလက်တွေ အကုန်လုံးကို ရေးရမယ့်အစား ခေါင်းဆောင်တွေရဲ့ ရည်ရွယ်ချက်ကို ကျွန်မ ခန့်မှန်းပြီး အဲဒီအတိုင်း လိုက်ရေးချင်ခဲ့ပါတယ်။ ဒီကိစ္စကနေ ဘယ်လိုသင်ခန်းစာမျိုး ကျွန်မ ယူသင့်ပါသလဲ။ ဘုရားသခင်၊ ကိုယ့်ကိုယ်ကိုယ် သိမြင်ဖို့ သမီးကို လမ်းပြတော်မူပါ” လို့ပေါ့။

ကျွန်မ ဆုတောင်းဝတ်ပြုနေတုန်းမှာ၊ ဘုရားနှုတ်ကပတ်တော်တွေကို ဖတ်ခဲ့တယ်။ “အန္တိခရစ်များ၏ မျက်စိထဲတွင် ဘုရားသခင် မရှိပေ။ ၎င်းတို့၏ စိတ်နှလုံးတွင် ဘုရားသခင်အတွက် နေရာမရှိပေ။ ခရစ်တော်ကို ၎င်းတို့ ကြုံတွေ့သောအခါ သာမန်လူတစ်ယောက်နှင့်မခြား ဆက်ဆံကြသည်။ အစဉ်သဖြင့် သူ၏ အမူအရာနှင့်လေသံမှ အရိပ်နိမိတ် ယူကြသည်။ အခြေအနေနှင့် သင့်တော်သလို ၎င်းတို့၏ လေသံကို ပြောင်းကြသည်။ အမှန်တကယ် ဖြစ်ပျက်နေသည့်အရာကို မည်သည့်အခါမျှ မပြောပေ။ ရိုးသားစစ်မှန်သည့် အရာတစ်ခုမှ မပြောပေ။ အနှစ်မရှိသည့် စကားများနှင့် အယူဝါဒကို ပြောသည်။ ၎င်းတို့ မျက်စိရှေ့တွင် ရပ်နေသော လက်တွေ့ကျသည့်ဘုရားကို လှည့်စားပြီး တစ်ပတ်ရိုက်ဖို့ ကြိုးစားကြသည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။ ၎င်းတို့သည် ဘုရားသခင်ကို စိတ်အရင်းခံအတိုင်း စကားပြောနိုင်စွမ်း၊ စစ်မှန်သောအရာတစ်ခုတလေကို ပြောနိုင်စွမ်းပင် မရှိကြပေ။ ၎င်းတို့သည် မြွေတစ်ကောင် တွန့်လိမ်သွားသကဲ့သို့ အကွေ့အဝိုက်များပြီး သွယ်ဝိုက်သော နည်းလမ်းဖြင့် စကားပြောကြသည်။ ၎င်းတို့ စကားများ၏ ဟန်ပန်နှင့် ဦးတည်ရာတို့သည် ဖရဲသီးအနွယ်တစ်ခုက တိုင်ပေါ် တက်နေသကဲ့သို့ ဖြစ်သည်။ ဥပမာအားဖြင့် တစ်စုံတစ်ဦးသည် ကောင်းသော အစွမ်းအစရှိပြီး ရာထူးတိုးခြင်း ခံရနိုင်သည်ဟု သင်ပြောသည့်အခါ၊ ၎င်းတို့က ၎င်းတို့မည်မျှ တော်ကြောင်းနှင့် ၎င်းတို့ထဲ၌ ထင်ရှားသည့်အရာနှင့် ပေါ်လွင်သည့်အရာကို ချက်ချင်းပြောကြသည်။ ပြီးလျှင် သင်က တစ်စုံတစ်ဦးသည် ဆိုးသည်ဟု ပြောသည့်အခါ၊ ၎င်းတို့သည် မည်မျှ ဆိုးပြီး မကောင်းကြောင်း၊ ၎င်းတို့သည် အသင်းတော်၌ မည်မျှ အဖျက်အမှောင့်များနှင့် အနှောင့်အယှက်များ ဖြစ်စေကြောင်းတို့ကို အလျင်အမြန် ပြောပေသည်။ သင်သည် တစ်စုံတစ်ခုနှင့်ပတ်သက်ပြီး အမှန်တကယ်ဖြစ်သော အခြေအနေကို သိလိုသည့်အခါ ၎င်းတို့၌ ပြောစရာ တစ်စုံတစ်ခုမျှ မရှိပေ။ ၎င်းတို့သည် သင် ကောက်ချက်ချဖို့ကို စောင့်ဆိုင်းရင်း၊ သင်၏ စကားများရှိ အဓိပ္ပာယ်ကို အာရုံစိုက် နားစွင့်ရင်း မလိမ့်တပတ်လုပ်သည်။ ဤသို့ဖြင့် ၎င်းတို့၏ စကားလုံးများကို သင်၏အတွေးများနှင့် ကိုက်ညီစေရန် ဖြစ်သည်။ ၎င်းတို့ပြောဆိုသမျှသည် နားထောင်ကောင်းသည့် စကားများ၊ မြှောက်ပင့်ခြင်းနှင့် မျက်နှာလိုမျက်နှာရ လုပ်ခြင်းဖြစ်ကာ ရိုးသားစစ်မှန်သော စကားတစ်လုံးမျှ ၎င်းတို့၏ ပါးစပ်မှ မထွက်လာကြချေ။ ဤသည်မှာ ၎င်းတို့၏ လူတို့နှင့် ဆက်ဆံပုံဖြစ်ပြီး ဘုရားသခင်နှင့် ဆက်ဆံပုံဖြစ်သည်။ ၎င်းတို့သည် ထိုမျှ လှည့်စားတတ်ခြင်းပင် ဖြစ်သည်။ ဤသည်မှာ အန္တိခရစ် စိတ်သဘောထားဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၀ (အပိုင်း ၂)) “အန္တိခရစ်၏ လူ့သဘာဝသည် မရိုးသားပေ။ ယင်းမှာ ၎င်းတို့သည် အနည်းငယ်မျှပင် ရိုးသားဖြောင့်မတ်ခြင်းမရှိဟု ဆိုလိုသည်။ ၎င်းတို့ပြောဆိုသမျှ၊ လုပ်ဆောင်သမျှတိုင်းသည် မသန့်စင်ဘဲ ၎င်းတို့၏ ကိုယ်ပိုင်ရည်ရွယ်ချက်များ၊ ပန်းတိုင်များ ပါဝင်ပြီး ယင်း၌ ဖုံးကွယ်ထားသမျှမှာ ပြောမကောင်းသော၊ ပြောမထွက်နိုင်အောင် ဆိုးရွားသော လှည့်ကွက်များနှင့် အကြံအစည်များတို့ ဖြစ်လေသည်။ ထို့ကြောင့် အန္တိခရစ်တို့၏ စကားများနှင့် လုပ်ရပ်များသည် ညစ်ညမ်းနေပြီး လိမ်ညာမှုများဖြင့် ပြည့်လွန်းနေသည်။ ၎င်းတို့ မည်မျှစကားပြောပါစေ ၎င်းတို့၏ မည်သည့်စကားက မှန်ပြီး မည်သည့်စကားကမှားသည်၊ မည်သည့်အရာက ဟုတ်သည်၊ မဟုတ်သည်ကိုသိရန် မဖြစ်နိုင်ပေ။ ဤသည်မှာ အဘယ့်ကြောင့်ဆိုသော် ၎င်းတို့သည် မရိုးသားသည့်အပြင် ၎င်းတို့စိတ်များက အလွန်အမင်း ရှုပ်ထွေးသောကြောင့်ဖြစ်သည်။ သစ္စာဖောက်သော အကြံအစည်များ၊ လှည့်ကွက်များဖြင့် ပြည့်နှက်နေသည်။ ၎င်းတို့ပြောသည့် မည်သည့်အရာကမျှ တည်ကြည်ခြင်း မရှိပေ။ ၎င်းတို့က တစ်သည် တစ်ဖြစ်သည်၊ နှစ်သည် နှစ်ဖြစ်သည်၊ ဟုတ်လျှင်ဟုတ်သည်။ မဟုတ်လျှင်မဟုတ်ဟု မပြောပေ။ ယင်းအစား အမှုကိစ္စအားလုံးတွင် အကျိုးဆက်တို့ကို တွက်ချက်လျက်၊ ရှုထောင့်တိုင်းမှနေ၍ ကောင်းသည့်အချက်များနှင့် ချွတ်ယွင်းချက်များကို ချိန်ဆလျက် ၎င်းတို့သည် ဝေ့ဝိုက်နေပြီး ၎င်းတို့စိတ်ထဲတွင် အမှုကိစ္စများကို အကြိမ်ရေအနည်းငယ် စဥ်းစားသည်။ ထို့နောက်တွင် ၎င်းတို့သည် အသုံးအနှုန်းများကို ပြုပြင်ပြောဆိုသဖြင့် ပြောသည့်အရာတိုင်းက အတော်လေး ကိုးရိုးကားယားဖြစ်ပုံပေါ်စေသည်။ ရိုးသားသောသူတို့သည် ၎င်းတို့ပြောသည့်အရာကို မည်သည့်အခါမျှ နားမလည်သကဲ့သို့၊ ၎င်းတို့ လိမ်လည်လှည့်စားသည်ကို အလွယ်တကူခံရသည်။ ပြီးလျှင် ဤသို့သောလူများနှင့်စကားပြောဆက်ဆံသော မည်သူမဆိုသည် အလွန်ပင် ပင်ပန်းမောပန်းသည့် အတွေ့အကြုံကိုရကြသည်။ ၎င်းတို့က တစ်သည် တစ်ဖြစ်သည်။ နှစ်သည် နှစ်ဖြစ်သည်ဟု မည်သည့်အခါမျှ မပြောဆိုကြပေ။ ၎င်းတို့စဉ်းစားနေသည့်အရာကို မည်သည့်အခါမျှမပြောပေ။ အမှုအရာများကို မည်သည့်အခါမျှ အရှိအတိုင်း မဖော်ပြပေ။ ၎င်းတို့ပြောသမျှတိုင်းသည် နားလည်၍မရနိုင်သကဲ့သို့၊ ၎င်းတို့လုပ်ရပ်များ၏ ပန်းတိုင်နှင့် ရည်ရွယ်ချက်များသည် အလွန်ပင် ရှုပ်ထွေးသည်။ အမှန်တရားက ပေါက်ကြားသွားလျှင်၊ အခြားလူတို့က ၎င်းတို့ကို ရိပ်စားမိပြီး နားလည်လျှင် ဖြေရှင်းဖို့ရန်အတွက် အခြားမုသားတစ်ခုကို အမြန် လုပ်ကြံဖန်တီးကြသည်။...ကျင့်ကြံပြုမူပြီး လောကနှင့် ဆက်ဆံရာတွင် ဤလူများ အသုံးပြုသည့် စည်းမျဉ်းနှင့် နည်းလမ်းမှာ လူတို့အား မုသားများဖြင့် လှည့်စားခြင်းဖြစ်သည်။ ၎င်းတို့သည် မျက်နှာများပြီး မိမိတို့၏ ပရိသတ်နှင့် သင့်တော်သည့်အတိုင်း ပြောဆိုသည်။ အခြေအနေက တောင်းဆိုလာသည့် မည်သည့်ကဏ္ဍကိုမဆို ဆောင်ရွက်ကြသည်။ ၎င်းတို့သည် ချောမွေ့ပြီး လှည့်စားသောအရာ ဖြစ်သည်။ ၎င်းတို့နှုတ်သည် လိမ်ညာမှုများနှင့် ပြည့်နေပြီး ယုံကြည်စိတ်ချ၍မရပေ။ ၎င်းတို့နှင့် အချိန်ခဏကြာ အဆက်အသွယ်ရှိသည့် မည်သူမဆိုသည် အထင်အမြင်မှားစေခြင်းခံရပြီး သို့မဟုတ် နှောင့်ယှက်ခံရပြီး ပံ့ပိုးမှု၊ ကူညီမှု၊ သို့မဟုတ် တည်ဆောက်ပေးမှုကို လက်မခံနိုင်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၄- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၁)) အန္တိခရစ်တွေက အရမ်း လှည့်ဖြားတတ်ပြီး ကောက်ကျစ်ဆိုးယုတ်တယ်၊ သူတို့ ပြောသမျှ လုပ်သမျှမှာ တခြားလူတွေရဲ့ တုံ့ပြန်မှုကို အမြဲ စောင့်ကြည့်တယ်၊ လေသံကို အကဲခတ်ပြီး ကွယ်ဝှက်ထားတဲ့ အဓိပ္ပာယ်တွေကို သေချာအာရုံစိုက်ကြတယ်၊ ပြီးတော့ အခြေအနေပေါ် မူတည်ပြီး သူတို့ရဲ့ အပြုအမူကို ချိန်ညှိတယ် ဆိုတာကို ဘုရားသခင်က ဖော်ထုတ်ထားတယ်။ ကိုယ့်ကို အကျိုးပြုမဲ့ ဘယ်အရာကိုမဆို သူတို့ ပြောဆို၊ လုပ်ဆောင်ကြတယ်။ သူတို့ရဲ့ စိတ်သဘောထားက ယုံကြည်လက်ခံနိုင်စရာ ဘာမှမရှိဘဲ စိတ်ချလို့မရတဲ့အပြင် လှည့်ဖြားတတ်တယ်။ ဝမ်ချီနဲ့ဆိုင်တဲ့ သုံးသပ်ချက်ကို ရေးတုန်းက ကိုယ့်အပြုအမူကို ကျွန်မ ပြန်ဆင်ခြင်သုံးသပ်ကြည့်တော့ ကျွန်မရဲ့ စိတ်သဘောထားက အန္တိခရစ်ရဲ့ စိတ်သဘောထားအတိုင်းပဲ ဖြစ်နေတာ တွေ့လိုက်ရတယ်။ သုံးသပ်ချက် မရေးခင်တုန်းက ခေါင်းဆောင်တွေရဲ့ ရည်ရွယ်ချက်ကို ကျွန်မ ခန့်မှန်းခဲ့တယ်၊ ခေါင်းဆောင်တွေက သူ့ကို ရာထူးတိုးပေးချင်နေတယ်လို့ ထင်ပြီး အပြုသဘောဆောင်တဲ့အရာတွေကိုပဲ ကျွန်မ ရေးခဲ့တယ်။ ဝမ်ချီက လူတွေကို ဘောင်ခတ်တာ၊ ဝေဖန်စီရင်တာတွေ လုပ်သလားလို့ ခေါင်းဆောင်တွေက မေးတဲ့အခါ အမှန်တရားကို ကျွန်မ ရေးလိုက်ရင်၊ ပထမ သုံးသပ်ချက်မှာ ကျွန်မ ပြောခဲ့တဲ့ လိမ်ညာမှုတွေ ပေါ်သွားမှာကို စိုးရိမ်ခဲ့တယ်၊ ပြီးတော့ ကျွန်မ လှည့်စားတယ်လို့ ခေါင်းဆောင်တွေက စွပ်စွဲမှာ ကြောက်တာကြောင့် အဲဒီကိစ္စတွေကို မသိဘူးလို့ ပြောဖို့ ကျွန်မ စဉ်းစားခဲ့တယ်၊ ဒါပေမဲ့ ဒီအကြောင်းတွေကို ကျွန်မ မရေးရင် ကျွန်မမှာ ပိုင်းခြားသိမြင်မှု မရှိဘူးလို့ ခေါင်းဆောင်တွေ ပြောကြမှာကိုလည်း ကြောက်ပြန်ရော။ ခေါင်းဆောင်တွေရဲ့ အမြင်မှာရှိတဲ့ ပုံရိပ်ကောင်းတစ်ခုကို ထိန်းသိမ်းဖို့အတွက် ကျွန်မရဲ့ စိတ်နှလုံးထဲမှာ ရိုးသားမှု အရိပ်အယောင်တစ်ခုမှမရှိဘဲ ကြံစည်ပြီး လှည့်ဖြားဖို့ ကိုယ့်ဘာသာ အပင်ပန်းခံခဲ့တယ်။ အသိစိတ်နဲ့ လူ့သဘာဝ ရှိတဲ့လူတစ်ယောက်က သုံးသပ်ချက် ရေးတဲ့အပေါ် ဘုရားကို ကြောက်ရွံ့တဲ့ စိတ်နှလုံးနဲ့ ချဉ်းကပ်မှာဖြစ်ပြီး အမှန်အတိုင်း ရေးမှာပဲ။ ဒါပေမဲ့ ကျွန်မရဲ့ ဂုဏ်နဲ့ အဆင့်အတန်းကို ကာကွယ်ဖို့အတွက် ကျွန်မရဲ့ အတွေးတွေက အလွန်အကျွံ ရှုပ်ထွေးလာခဲ့တယ်။ ကျွန်မ ပြောသမျှ လုပ်သမျှ အားလုံးက ကိုယ့်ကိုယ်ပိုင် ရည်ရွယ်ချက်တွေနဲ့ ပန်းတိုင်တွေကိုပဲ ဗဟိုပြုနေခဲ့တယ်။ “လူတွေ ကြားချင်တာကိုပဲ ပြောပါ” ဆိုတဲ့ စာတန်ရဲ့ ကျင့်ကြံပြုမူခြင်း စည်းမျဉ်းကို ကျွန်မ လိုက်လျှောက်ခဲ့တယ်။ လူတွေရဲ့ မျက်နှာရိပ်မျက်နှာကဲကို ကြည့်ပြီး ချောမွေ့ပါးနပ်စွာနဲ့ မျက်နှာပြောင်တိုက်ပြီး လိမ်ညာလှည့်ဖြားခဲ့တယ်။ ကျွန်မက တကယ်ကို ကလိမ်ကကျစ်ကျနိုင်ပြီး လှည့်ဖြားတတ်တယ်၊ လုံးဝ ယုံကြည်စိတ်ချလို့ မရဘူး။ ကျွန်မ ကိုယ့်အကြောင်းပဲ တွေးပြီး အသင်းတော်ရဲ့ အလုပ်ကို လျစ်လျူရှုခဲ့တယ်။ ရာထူးတိုးပေးသင့်တဲ့ လူတစ်ယောက်ကို ရာထူးတိုးပေးလိုက်ရင် အသင်းတော်ရဲ့ အလုပ်နဲ့ ညီအစ်ကိုမောင်နှမတွေရဲ့ အသက် ဝင်ရောက်မှုကို ဘယ်လောက် ထိခိုက်စေမလဲဆိုတာကို ကျွန်မ မစဉ်းစားခဲ့ဘူး။ ကျွန်မ တကယ်ကို တစ်ကိုယ်ကောင်းဆန်ခဲ့တာပဲ။ ဒါကို သဘောပေါက်သွားတဲ့အခါ ကျွန်မရဲ့ အသိစိတ်က ကျွန်မကို ရှုတ်ချပြီး ကျွန်မ အပြစ်ရှိတယ်လို့ ခံစားရတဲ့အ့ပြင် နောင်တရမိတယ်။ ဘုရားသခင်ဆီ နောင်တရပြီး သူ့ရဲ့ သတ်မှတ်ချက်တွေအတိုင်း ပြုမူဖို့ ကျွန်မ လိုလားနေခဲ့တယ်။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်မ ပိုဖတ်ဖြစ်တယ်။ “‘ဘုရားသခင်၏ လမ်းခရီးနောက်သို့ လိုက်ပါ။’ဟု ငါဆိုသောအခါ ‘ဘုရားသခင်၏ လမ်းခရီး’ ဆိုသည်မှာ မည်သည်ကို ရည်ညွှန်းသနည်း။ ဘုရားသခင်ကို ကြောက်ရွံ့ရိုသေပြီး မကောင်းမှုကို ရှောင်ခြင်းကို ဆိုလိုသည်။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းဆိုသည်မှာ အဘယ်နည်း။ ဥပမာအားဖြင့် သင်သည် တစ်စုံတစ်ယောက်ကို အကဲဖြတ်သောအခါ ယင်းသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းနှင့် ဆက်နွှယ်သည်။ သင်သည် ၎င်းတို့ကို မည်သို့အကဲဖြတ်သနည်း။ (ကျွန်ုပ်တို့သည် ရိုးသားရမည်။ တရားမျှတရမည်။ ကျွန်ုပ်တို့၏ စကားများသည် ကျွန်ုပ်တို့၏ ခံစားချက်များအပေါ် အခြေမခံရပေ။) သင်ထင်မြင်သည့်အရာနှင့် သင်မြင်တွေ့ထားသည့်အရာအတိုင်း အတိအကျ သင်ပြောဆိုသည့်အခါ သင်ရိုးသားနေခြင်း ဖြစ်သည်။ ပထမဦးဆုံးအနေဖြင့် ရိုးသားမှုကို လက်တွေ့လုပ်ဆောင်ခြင်းသည် ဘုရားသခင်၏ လမ်းခရီးနောက်သို့ လိုက်လျှောက်ခြင်းနှင့် ကိုက်ညီသည်။ ဤသည်မှာ ဘုရားသခင်က လူတို့ကို သွန်သင်သောအရာဖြစ်သည်။ ဤသည်မှာ ဘုရားသခင်၏ လမ်းခရီးဖြစ်သည်။ ဘုရားသခင်၏ လမ်းခရီးဆိုသည်မှာ အဘယ်နည်း။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းဖြစ်သည်။ ရိုးသားခြင်းသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်း၏ တစ်စိတ်တစ်ပိုင်း မဟုတ်သလော။ ထို့အပြင် ယင်းသည် ဘုရားသခင်၏ လမ်းခရီးနောက်သို့ လိုက်လျှောက်ခြင်း မဟုတ်သလော။ (ဟုတ်ပါသည်။) သင်သည် မရိုးသားလျှင် သင်မြင်တွေ့ထားသည့်အရာနှင့် သင်ထင်မြင်သည့်အရာသည် သင့်နှုတ်မှ ထွက်လာသည့်အရာနှင့် မတူညီပေ။ တစ်စုံတစ်ယောက်က သင့်ကို ‘ထိုလူအပေါ် သင်၏ ထင်မြင်မှုမှာ မည်သို့ရှိသနည်း။ ထိုလူသည် အသင်းတော်၏ အလုပ်အတွက် တာဝန်ယူမှု ရှိသလော’ ဟု မေးလာသည်။ သင်က ‘ထိုသူသည် အလွန်တော်၏။ ကျွန်ုပ်ထက်ပို၍ တာဝန်ယူမှုရှိသည်။ သူ၏အစွမ်းအစသည် ကျွန်ုပ်ထက်ပို၍ ကောင်းပြီး သူ၏လူ့သဘာဝသည်လည်း ကောင်းမွန်၏။ သူသည် ရင့်ကျက်ပြီး တည်ငြိမ်၏’ ဟု သင်ပြန်ပြောသည်။ သို့သော် ဤသည်မှာ သင့်စိတ်နှလုံးတွင် စဉ်းစားနေသည့်အရာ ဖြစ်သလော။ သင်အမှန်တကယ် မြင်သည့်အရာမှာ ဤလူသည် အမှန်ပင် အစွမ်းအစရှိသော်ငြားလည်း စိတ်မချရ၊ အတော်အတန် လှည့်ဖြားတတ်ပြီး အလွန်ပင် တွက်ချက်တတ်ကြောင်း ဖြစ်သည်။ ဤသည်မှာ သင်၏စိတ်တွင် သင်အမှန်တကယ် စဉ်းစားနေသည့်အရာ ဖြစ်သည်။ သို့သော် စကားပြောဆိုရမည့်အချိန် ရောက်လာသောအခါ ‘ငါအမှန်တရားကို ပြော၍မရ။ မည်သူ့ကိုမျှ စိတ်ဆိုးအောင် လုပ်၍မဖြစ်’ ဟု သင့်စိတ်၌ ပေါ်လာသည်။ ထို့ကြောင့် သင်က အခြားအရာတစ်ခုခုကို အလျင်အမြန် ပြောလိုက်သည်။ သူနှင့်ပတ်သက်၍ ပြောဆိုရန် ကောင်းမွန်သည့်အရာများကို သင်ရွေးချယ်လိုက်ပြီး သင်ပြောဆိုသည့် မည်သည့်အရာကမျှ သင်အမှန်တကယ် ထင်မြင်သည့်အရာ မဟုတ်ပေ။ အားလုံးက အလိမ်အညာများနှင့် အယောင်ဆောင်ခြင်းသာ ဖြစ်သည်။ ဤသည်မှာ ဘုရားသခင်၏ လမ်းခရီးနောက်သို့ သင်လိုက်လျှောက်သည်ဟု ညွှန်ပြသလော။ မညွှန်ပြပါ။ သင်သည် နတ်ဆိုးတို့၏ လမ်းခရီးဖြစ်သော စာတန်၏ လမ်းခရီးကို လျှောက်နေခြင်းဖြစ်သည်။ ဘုရားသခင်၏ လမ်းခရီးမှာ အဘယ်နည်း။ ယင်းမှာ သမ္မာတရားဖြစ်သည်။ ယင်းသည် လူတို့ မိမိကိုယ်ကို ကျင့်ကြံပြုမူသင့်သည့် အခြေပြုချက် ဖြစ်ပြီး ယင်းသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်း လမ်းခရီးဖြစ်သည်။ သင်က အခြားလူတစ်ယောက်အား စကားပြောနေသော်လည်း ဘုရားသခင်ကလည်း နားထောင်နေသည်၊ သူသည် သင်၏ စိတ်နှလုံးကို ကြည့်ရှုနေပြီး စေ့စေ့စပ်စပ် ကြည့်ရှုစစ်ဆေးနေသည်။ လူတို့က သင်ပြောသည့်အရာကို နားထောင်သော်လည်း ဘုရားသခင်က သင်၏ စိတ်နှလုံးကို စိစစ်သည်။ လူတို့သည် လူ၏စိတ်နှလုံးကို စိစစ်နိုင်စွမ်း ရှိသလော။ အလွန်ဆုံးအနေဖြင့် သင်သည် အမှန်အတိုင်း မပြောသည်ကို လူတို့မြင်နိုင်သည်၊ အပြင်ပန်းတွင် ရှိသောအရာကို သူတို့ မြင်နိုင်သည်၊ သို့သော် ဘုရားသခင်သာလျှင် သင့်စိတ်နှလုံးအတွင်းထဲသို့ မြင်နိုင်၏။ ဘုရားသခင်သာလျှင် သင်စဉ်းစားနေသည့်အရာ၊ သင်စီစဉ်နေသည့်အရာ၊ သင့်စိတ်နှလုံးတွင် မည်သည့်အကြံအစည်များ၊ မည်သည့်ဖောက်ပြန်သော နည်းလမ်းများ၊ မည်သည့်တက်ကြွသော အတွေးများရှိသည်တို့ကို မြင်နိုင်သည်။ သင် အမှန်အတိုင်းမပြောသည်ကို ဘုရားသခင် မြင်တွေ့သည့်အခါ သင့်အပေါ် ဘုရားသခင်၏ ထင်မြင်ချက်များနှင့် သင့်အပေါ် သူ၏တန်ဖိုးဖြတ်မှုမှာ အဘယ်နည်း။ ဤကိစ္စနှင့်ပတ်သက်ပြီး သင်သည် အမှန်တရားကို မပြောခဲ့သောကြောင့် ဘုရားသခင်၏ လမ်းခရီးနောက်သို့ သင်မလိုက်လျှောက်ခဲ့ကြောင်းဟူ၍ပင် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက် သုံးသပ်ချက်တွေ ရေးတဲ့အခါ ကျွန်မ ဝင်ရောက်သင့်တဲ့ စည်းမျဉ်းတွေကို နားလည်ခဲ့တယ်။ လူတစ်ယောက်ကို သုံးသပ်တဲ့အခါ အဲဒီသုံးသပ်ချက်က အချက်အလက်တွေအပေါ် အခြေခံရမယ်၊ အားသာချက်တွေကို ချဲ့ကားတာမျိုး၊ အားနည်းချက်တွေကို ဖုံးကွယ်တာမျိုး မလုပ်ရဘူး။ တိကျပြီး ဓမ္မဓိဋ္ဌာန် ကျရမယ်၊ အဲဒီအထဲမှာ ကိုယ်သိသလောက် ရေးသင့်တယ်။ သုံးသပ်ချက်တစ်ခုက ယုံကြည်စိတ်ချရတဲ့ ကိုးကားစရာတစ်ခု ဖြစ်ရမယ်၊ ယုံကြည်စရာဖြစ်ရမယ်။ ဒါ့အပြင် လူတစ်ယောက်ကို မြှင့်တင်တာ၊ ပျိုးထောင်တာပဲ ဖြစ်ဖြစ်၊ ဖြုတ်ချတာပဲ ဖြစ်ဖြစ်၊ သုံးသပ်ချက်တစ်ခုကို စည်းမျဉ်းတွေနဲ့ အချက်အလက်တွေအပေါ် အခြေခံပြီး ရေးရမယ်၊ ပြီးတော့ လူတစ်ယောက်စီရဲ့ အားသာချက်တွေနဲ့ အားနည်းချက်တွေ နှစ်ခုလုံးကို ဓမ္မဓိဋ္ဌာန်ကျကျ ထင်ဟပ်စေသင့်တယ်။ မျှတပြီး ဓမ္မဓိဋ္ဌာန်ကျတဲ့ သုံးသပ်ချက်တစ်ခုက ခေါင်းဆောင်တွေနဲ့ အမှုဆောင်တွေကို လူတွေ အကျိုးသင့်အကြောင်းသင့် စီစဉ်ပြီး ကိုင်တွယ်ရာမှာ ကူညီပေးနိုင်တယ်၊ ရာထူးတိုးပေးပြီး ပျိုးထောင်လို့ရတဲ့ လူတွေကို လေ့ကျင့်ပေးဖို့အတွက် သင့်တော်တဲ့ အခန်းကဏ္ဍတွေမှာ ချက်ချင်း စီစဉ်ပေးနိုင်သလို ဖြုတ်ချဖို့၊ ဒါမှမဟုတ် အသင်းတော်ကနေ ရှင်းလင်းပစ်ဖို့ လိုအပ်တဲ့ လူတွေကိုလည်း ချက်ချင်း ကိုင်တွယ်ဖြေရှင်းနိုင်စေတယ်။ ဒါက လူကောင်းတစ်ယောက်ကိုမှ မတရားမခံရစေဖို့နဲ့ လူဆိုးတစ်ယောက်မှ လျစ်လျူရှုမခံရစေဖို့ သေချာစေတယ်။ မှားယွင်းတဲ့ သုံးသပ်ချက်တစ်ခုကြောင့် ဆိုးယုတ်တဲ့ လူတစ်ယောက်၊ ဒါမှမဟုတ် အန္တိခရစ်တစ်ယောက် အသင်းတော်မှာ ဆက်ရှိနေမယ်ဆိုရင် အသင်းတော် အသက်တာရဲ့ ဖွဲ့စည်းပုံစနစ်ကို ထိခိုက်မှာဖြစ်ပြီး အသင်းတော် အလုပ်ကို အဖျက်အမှောင့်လုပ်ပြီး နှောင့်ယှက်လိမ့်မယ်၊ ဒါဟာ ဒုစရိုက်အမှုတစ်ခု ဖြစ်တယ်။ ဒါကို သဘောပေါက်သွားတဲ့အခါ ကျွန်မ ဘုရားသခင်ဆီ ဆုတောင်းပြီး နောင်တရခဲ့တယ်။ “ဘုရားသခင်၊ ကိုယ်တော်ရဲ့ ထုတ်ဖော်မှုကနေတစ်ဆင့် သမီးရဲ့ ကလိမ်ကကျစ်ကျပြီး လှည့်ဖြားတတ်တဲ့ စာတန်ဆန်တဲ့ စိတ်သဘောထားကို သမီး မြင်ရပါတယ်။ ကိုယ့်ရဲ့ ဂုဏ်နဲ့ အဆင့်အတန်းကို ထိန်းသိမ်းဖို့အတွက် ကိုယ်တော်ကိုရော၊ ခေါင်းဆောင်တွေကိုပါ လှည့်စားဖို့ သမီး ကြိုးစားခဲ့ပါတယ်။ အသင်းတော်ရဲ့ အကျိုးစီးပွားကို လျစ်လျူရှုခဲ့ပါတယ်။ သမီး ကျိန်ခြင်းခံရထိုက်ပါတယ်။ ဘုရားသခင်၊ ကိုယ်တော်က သမီးရဲ့ ပြစ်မှားခြင်းတွေအတိုင်း မဆက်ဆံဘဲ နောင်တရဖို့ အခွင့်အရေး ပေးခဲ့တယ်၊ သမီး နောင်တရပြီး ပြောင်းလဲချင်ပါတယ်။ နောက်တစ်ခါ သုံးသပ်ချက်တွေ ရေးတာနဲ့ ပတ်သက်လာတဲ့အခါကျရင် ဘုရားသခင်ကို ကြောက်ရွံ့တဲ့ စိတ်နှလုံးနဲ့ စည်းမျဉ်းတွေအတိုင်း လက်တွေ့လုပ်ဆောင်ဖို့ သမီးလိုလားပါတယ်၊ ပြီးတော့ အချက်အလက်တွေအပေါ် အခြေခံပြီး သမီး သိထားတဲ့ အချက်အလက်တွေ အားလုံးကို ပေးပါ့မယ်” လို့ပေါ့။

နောက်ပိုင်းမှာ ခေါင်းဆောင်တွေက သုံးသပ်ဖို့ နာမည်စာရင်း နည်းနည်း ထပ်ပို့လာတယ်။ ဒီလူတွေဟာ တခြားနေရာတွေမှာ တာဝန်ထမ်းဆောင်ဖို့ ခေါင်းဆောင်တွေက ထောက်ခံပေးဖို့ ရည်ရွယ်တဲ့ လူတွေဖြစ်နေတာ တွေ့တော့ ကျွန်မ နည်းနည်း စိုးရိမ်မိပြန်တယ်။ “ဒီလူတွေက ခေါင်းဆောင်တွေ သဘောကျတဲ့သူတွေပဲ၊ ငါ သိထားတာတွေနဲ့ အယူအဆတွေကို ရေးပြီး အဲဒါတွေက ခေါင်းဆောင်တွေရဲ့ အမြင်နဲ့ ကွဲလွဲနေရင် ခေါင်းဆောင်တွေက ငါ့ကို ဘယ်လိုမြင်မလဲ။ ငါ့မှာ ပိုင်းခြားသိမြင်မှု မရှိဘူးလို့ သူတို့ ပြောကြမလား။ သူတို့ရဲ့ အားသာချက်တွေကိုပဲ ငါ ဖော်ပြပြီး အားနည်းချက်တွေကိုတော့ ဖော့ပြောလိုက်သင့်တယ်ထင်တယ်။ သူတို့ကို လုံလောက်အောင် မသိဘူးလို့ပဲ ပြောလိုက်ပြီး ခေါင်းဆောင်တွေရဲ့ အမြင်နဲ့ မကိုက်တာတွေ ရေးမိလို့ ငါ့အပေါ် သူတို့ အမြင်စောင်းသွားတာမျိုး ရှောင်လို့ရတယ်” လို့ပေါ့။ အဲဒီအချိန်မှာ ကျွန်မရဲ့ ဂုဏ်နဲ့ အဆင့်အတန်းကို ကာကွယ်ဖို့အတွက် ကျွန်မ ထပ်ပြီး လှည့်ဖြားဖို့ ကြိုးစားနေမိမှန်း သဘောပေါက်လိုက်တယ်၊ ဒါနဲ့ ဘုရားသခင်ဆီ ချက်ချင်း ဆုတောင်းခဲ့တယ်။ ကျွန်မရဲ့ မှားယွင်းတဲ့ အခြေအနေကို ပြုပြင်ရာမှာ လမ်းပြပေးဖို့၊ ရိုးသားတဲ့သူတစ်ယောက် ဖြစ်ခြင်းနဲ့ ဘုရားသခင်ရဲ့ စိစစ်ခြင်းကို လက်ခံခြင်းဆိုတဲ့ စည်းမျဉ်းတွေထဲ ဝင်ရောက်အောင် လမ်းပြပေးဖို့ တောင်းလျှောက်တယ်။ အဲဒီနောက်မှာ ဒီလူတွေနဲ့ပတ်သက်ပြီး ကျွန်မ နားလည်ထားသမျှ အားလုံးကို အကုန်အသေးစိတ် ချရေးလိုက်တယ်။ ကျွန်မ သိသလောက် အကုန် ရေးလိုက်တာ။ ဒီလိုလုပ်တာက ကျွန်မစိတ်ကို အေးချမ်းစေတယ်။

သုံးသပ်ချက်တွေ ရေးခြင်းကနေတစ်ဆင့် ကျွန်မဆီမှာ ရှိတဲ့ ကလိမ်ကကျစ်ကျပြီး လှည့်ဖြားတတ်တဲ့ စာတန်ဆန်တဲ့ စိတ်သဘောထားကို ရှင်းရှင်းလင်းလင်း မြင်တွေ့ခဲ့ရတယ်၊ ပြီးတော့ ဂုဏ်နဲ့ အဆင့်အတန်းအတွက် အသက်ရှင်ရတာ တကယ် ပင်ပန်းပြီး နာကျင်ရတယ်ဆိုတာနဲ့ ဘုရားနှုတ်ကပတ်တော်တွေအတိုင်း ရိုးရိုးသားသား ကျင့်ကြံပြုမူပြီး အမှန်အတိုင်း ပြောဆိုတာက သက်သာရာရစေပြီး ဝမ်းမြောက်စေတယ် ဆိုတာကိုလည်း သဘောပေါက်ခဲ့တယ်။ ဒီလိုပြောင်းလဲလာအောင် ကျွန်မကို လမ်းပြပေးတဲ့ ဘုရားသခင်ကို ကျေးဇူးတင်ပါတယ်ရှင်။


၈၇။ ဖိအားများတဲ့ ပညာရေးဟာ ကျွန်မသမီးကို ထိခိုက်စေခဲ့တယ်

ကျွန်မ တော်တော်လေးငယ်သေးတဲ့အချိန်မှာ ကျွန်မမိဘတွေက ကွာရှင်းခဲ့ကြတယ်။ ကျွန်မအစ်မအကြီးနဲ့ကျွန်မက အဖေနဲ့ အတူနေခဲ့ပြီးတော့ ကျွန်မတို့ဘဝက တကယ့်ကို ခက်ခဲကြမ်းတမ်းခဲ့ပါတယ်။ ကျွန်မတို့မိသားစုက မချမ်းသာတဲ့အပြင်၊ ကျွန်မရဲ့ အဆင့်တွေကလည်း ညံ့တယ်၊ ဒါကြောင့် ကျွန်မအလယ်တန်းရောက်တဲ့အခါ ကျောင်းထွက်ပြီးတော့ အလုပ်စလုပ်ခဲ့တယ်။ ကျွန်မက ပညာမတတ်တဲ့အတွက် လက်လုပ်လက်စားအလုပ်တချို့ကိုပဲ လုပ်ကိုင်နိုင်ခဲ့တယ်။ အဲဒီအလုပ်က ပင်ပန်းပြီး ရှက်စရာလည်းကောင်းတယ်။ ပညာမတတ်တဲ့သူဖြစ်လို့ ဒီဘဝမှာတော့ အောက်ခြေလူတန်းစားအလုပ်သမားပဲ ဖြစ်နိုင်တော့မယ်။ ဒါကြောင့် ကျွန်မအိမ်ထောင်ကျပြီး သမီးဦးလေးရတဲ့အချိန််မှာ၊ သမီးကို စာအရမ်းကြိုးစားပြီး အနာဂတ်မှာ တက္ကသိုလ်ကောင်းတစ်ခုတက်ရောက်နိုင်ဖို့ မျှော်လင့်ခဲ့တယ်၊ ဒါက သမီးမှာ အနာဂတ်ကောင်းကောင်းတစ်ခုရဖို့တင်မဟုတ်ပဲ သမီးရဲ့အမေအဖြစ်ကျွန်မအပေါ်လည်း ကောင်းကောင်းထင်ဟပ်လိမ့်မယ်။ အဲဒီအချိန်တွေမှာ ကျွန်မသမီးကို ပြုစုစောင့်ရှောက်ရင်း အိမ်မှာပဲ ခင်ပွန်းဖြစ်သူနဲ့အတူ စီးပွားရေးနည်းနည်းလုပ်ခဲ့ပါတယ်။ သမီး နှစ်နှစ်သားအရွယ်မှာ သမီးကို သင်ပေးဖို့အတွက် အွန်လိုင်းကနေ အခြေခံအဆင့်စာအုပ်တချို့ကို ဝယ်ခဲ့တယ်။ ကျွန်မ ချက်ပြုတ်နေတဲ့အချိန် ဒါမှမဟုတ် အဝတ်လျှော်နေတဲ့အချိန်တွေမှာ သမီးကို ဂန္ထဝင်မြောက်ဇာတ်ကောင်သုံးယောက် အကြောင်းသင်ပေးတာ ဒါမှမဟုတ် တန် ကဗျာကို မှတ်မိအောင်ကျက်ခိုင်းတာတို့ကို လုပ်ဖြစ်တယ်။ တစ်ခါတလေ ကျွန်မကစာကြောင်းတစ်ကြောင်းကို ပြောတဲ့အခါ သမီးက နောက်တစ်ကြောင်းကို သူမှတ်ထားတာကနေ ပြောပြနိုင်ခဲ့တယ်။ သမီးက သင်ယူတာ ဘယ်လောက်မြန်တယ်ဆိုတာ ကျွန်မတွေ့လိုက်ရပြီးတော့၊ ကျွန်မသမီးက တော်တော်လေး ထက်မြက်ပြီး၊ အနာဂတ်မှာ သေချာပေါက် ပညာရေးမှာ ထူးချွန်မယ်လို့ ကျွန်မထင်ခဲ့တယ်။ သမီး လေးနှစ်ရောက်တော့ ကျွန်မက သမီးကို မူကြို ပို့လိုက်တယ်။ နှစ်ဝက်လောက်ကြာတော့ သမီးက အခြေခံအဆင့်မှာ အတော်ကိုစာမလေ့လာတာကိုတွေ့တော့ သူ့ကို အလယ်တန်းအဆင့်ကို ကျွန်မပြောင်းလိုက်တယ်၊ ပြီးတော့ အဲ့ဒီအဆင့်ကို မပြီးခင်မှာဘဲ ကျွန်မကသူ့ကို အထက်တန်း အဆင့်ကို ပြောင်းလိုက်တယ်။ သမီးအတွက် ရွေးချယ်တဲ့ ပထမ မူကြိုက ကျွန်မတို့အိမ်နဲ့ သိပ်မဝေးဘူး၊ ဒါပေမယ့် နောက်ပိုင်းမှာ ကျွန်မသမီးက အဲဒီမှာ သိပ်တတ်မလာတာကို သတိထားမိပြီးတော့ ကျွန်မ့ဘာသာကျွန်မ တွေးလိုက်တယ်၊ “ဒီအချိန်က ကလေးတွေက သူတို့အခြေခံအုတ်မြစ်ကို တည်ဆောက်တဲ့ အချိန်ပဲ။ သူဒီမှာ ဆက်သင်မယ်ဆိုရင် သူ့အနာဂတ်အလားအလာအတွက် အတားအဆီးဖြစ်လာလိမ့်မယ်” ပေါ့။ အဲဒါနဲ့ လူတစ်ယောက်ကို ကျွန်မအတွက် မေးပေးဖို့ ခိုင်းလိုက်ပြီး ကောင်းပေမဲ့ ကျွန်မတို့နေတဲ့နေရာနဲ့ တော်တော်ဝေးတဲ့ မူကြိုကျောင်းတစ်ခုကို ကျွန်မတွေ့ခဲ့တယ်။ ကျွန်မက သမီးကို ကျောင်းနဲ့အိမ် နေ့တိုင်း အကြိုအပို့လုပ်တယ်။ ပြီးတော့ အဲဒီအချိန်တွေမှာ ကျွန်မ တွေးနေမိတယ်၊ “ငါ သမီးကို မူကြိုကျောင်းကောင်းကောင်း ပို့တာက သူ့အနာဂတ်အတွက် အကျိုးရှိတယ်။ ဘယ်လောက်ပဲ ခက်ခဲပါစေ တန်ပါတယ်” ပေါ့။ ကျွန်မ့သမီးလေး အဆင့်ကောင်းကောင်းရဖို့အတွက်၊ အစားအသောက်နဲ့ တခြားကုန်ကျစရိတ်တွေကို ချွေတာပြီး စမတ်ဘောပင်တစ်ချောင်းအတွက် ယွမ် ၅၀၀ ကျော် သုံးစွဲခဲ့တယ်။ ဒါက သူ့အဆင့်တွေကို အထောက်အကူဖြစ်စေမယ်လို့ ကျွန်မထင်ခဲ့တယ်။ နောက်ပိုင်းမှာ ကျွန်မသမီး ပထမတန်းစတက်ပြီး သူက ဆော့ကစားရတာ အရမ်းကြိုက်လာတယ်၊ ဒါကြောင့် နေ့တိုင်း မနက်စာစားပြီးတိုင်း စာလုံးပေါင်းရေးတာလေ့ကျင့်ဖို့ စည်းကမ်းတစ်ခု ချမှတ်ခဲ့တယ်။ အဲဒီနောက်မှာတော့ သူက သူ့သင်ရိုးစာအုပ်ထဲက စာပိုဒ်တစ်ပိုဒ်ကို ရွတ်ဆိုရမှာဖြစ်ပြီး အဲ့ဒါပြီးမှ အပြင်ထွက်ကစားရမယ်။ ကျွန်မက သူ့အတွက် စာလေ့လာဖို့အားလုံးကိုစီစဥ်ထားပြီး သူမပြီးမချင်း မကစားရအောင်လုပ်ထားတာကို သူကသိတော့ ငိုယိုပြီး ပြဿနာရှာတယ်။ ကျွန်မလည်း စိတ်ဆိုးပြီး သူ့ကို ကြိမ်းမောင်းပြီး ပြောလိုက်တယ်၊ “နင်စာကြိုးစားပြီးဒီအိမ်စာအားလုံးလုပ်နိုင်ရင် ဒီစည်းကမ်းတွေကို ငါသတ်မှတ်စရာ မလိုတော့ဘူး။ ဒီစည်းကမ်းတွေက နင့်ကောင်းကျိုးအတွက် မဟုတ်ဘူးလား။ သူ့သမီးကိုကြည့်စမ်း။ သူ့အဆင့်တွေဘယ်လောက်ကောင်းလဲ ကြည့်။ သူ့မိဘတွေက အိမ်မှာဘယ်တော့မှမရှိတာတောင် စာဘယ်လိုကြိုးစားရမလဲသိတယ်။ နင်စာသေချာမကြိုးစားရင် တောက်ပတဲ့ အနာဂတ်ကို ပိုင်ဆိုင်ဖို့ နေနေသာသာ ကျောင်းပြီးရင် အလုပ်တောင် ရှာနိုင်မှာ မဟုတ်ဘူး။ အဲဒီအချိန်ရောက်လို့ စားစရာမရှိရင် ငါ့ဆီ ပြေးမလာနဲ့” ပေါ့။ ကျွန်မ ဆူပူကြိမ်းမောင်းလိုက်တော့ ကျွန်မသမီးတိတ်သွားတယ် ပြီးတော့ သူက စိတ်မပါတပါနဲ့ ကျွန်မ တောင်းဆိုတဲ့အတိုင်းလိုက်လုပ်ပြီး စာလုပ်တယ်။ ကျွန်မရဲ့ ဒီလို တင်းကျပ်တဲ့ထိန်းချုပ်မှုအောက်မှာပဲ ကျွန်မသမီးရဲ့အဆင့်တွေတက်လာတယ်။ သမီးက အမှတ် ၉၀လောက်ရပြီး တစ်ခါတလေ ၉၉မှတ်လောက်ထိ စာမေးပွဲမှာရတတ်တယ်။ ဒါပေမယ့် ကျွန်မက သူ့ကို ဆက်ဆူနေပြီးတော့ ပြောလိုက်သေးတယ်၊ “ဘာလို့၁၀၀ အစား ၉၉ ပဲရခဲ့တာလဲ” ပေါ့။ ပြီးတော့ စာကြိုးစားသင်ဖို့ တိုက်တွန်းပြီး၊ တတ်နိုင်သမျှမြန်မြန်နဲ့ စာမေးပွဲတွေမှာ အမှတ် ၁၀၀ ရနိုင်ဖို့၊ အားလပ်ချိန်တွေမှာ အပိုလေ့လာမှုတွေလုပ်တဲ့အခါသုံးဖို့ သူ့အတွက် သင်ထောက်ကူပစ္စည်းတွေ ဝယ်ပေးခဲ့တယ်။

၂၀၂၁ ခုနှစ် ဇွန်လမှာ၊ သမီးက ဒုတိယတန်းရောက်ပြီး သူ့အဆင့်တွေက တဖြည်းဖြည်းနဲ့ ကျလာတယ်၊ ဒါနဲ့ ကျွန်မက သူ့ကို ကြိမ်းမောင်းဆူပူပြီး ပြောလိုက်တယ်၊ “နင့် စာမေးပွဲအမှတ်တွေက ဘာလို့ လျော့နေတာလဲ” ပေါ့။ အတန်းထဲမှာ အာရုံသေချာမစိုက်ဘူးလို့လည်း ကျွန်မ သူ့ကိုစွပ်စွဲလိုက်တယ်။ အိမ်မှာဆိုရင် သူစာကျက်နေတာကို ကျွန်မစောင့်ကြည့်ပြီး တစ်ခါတလေ ကျွန်မစကားနားမထောင်တဲ့အခါ ကျွန်မသူ့ကိုရိုက်မိတယ်။ ကျွန်မသမီးက ကျွန်မကိုမြင်တိုင်း ကြောက်လန့်ပြီး ကျွန်မကို အာမခံရဲဘူး။ သူ့ကိုယ်သူပဲ ရိုက်တယ်။ ကျွန်မအနားကိုလည်း မလာဘူး။ ကျွန်မက သူ့ကို မချစ်ဘူးလို့ သူ့အဖွားကိုတောင် ပြောတယ်။ အဲဒီအချိန်တုန်းက ကျွန်မဒေါသအရမ်းထွက်ပြီး သမီးကိုပြောမိတယ်၊ “နင်က ငယ်သေးတော့ နားမလည်သေးဘူး၊ ငါဒါတွေအားလုံးကိုလုပ်နေရတာက နင့်အကျိုးအတွက်ချည်းပဲ။ ငါ နင့်အရွယ်တုန်းက ငါက ကျောင်းသားကောင်းတစ်ယောက်မဟုတ်ခဲ့လို့ ငါ့မှာ အနာဂတ်အလားအလာဆိုတာ ဘာမှမရှိလို့ အောက်ခြေလူတန်းစားပဲဖြစ်လာနိုင်တယ်။ နင်က ကျောင်းသားကောင်းတစ်ယောက်ဖြစ်မှ ဖြစ်မယ်။ နင် ငါ့လိုဖြစ်လို့မရဘူး။” ကျွန်မသမီးက ကျွန်မ့တောင်းဆိုချက်တွေကို လိုက်နာဖို့ကလွဲလို့ ရွေးချယ်စရာမရှိတော့ဘူး။

နောက်ပိုင်းမှာတော့ ကျွန်မက အသင်းတော်ခေါင်းဆောင်တစ်ယောက်အဖြစ် ရွေးချယ်ခံရတယ်။ ကျွန်မက ခေါင်းဆောင်မှု တာဝန်တွေနဲ့ တော်တော်လေး အလုပ်ရှုပ်နေခဲ့တယ်၊ ပြီးတော့ အိမ်မှာ ကျွန်မသမီးရဲ့ စာလေ့လာတာတွေကို ကြီးကြပ်ဖို့ အချိန်သိပ်မရှိတော့ဘူး။ သူ့ရဲ့ အဆင့်တွေက တော်တော်လေး ကျသွားတယ်။ အစပိုင်းမှာတော့ သူက အမှတ်၉၀လောက်ထိ ရသေးတယ်၊ အဲဒီနောက်မှာတော့ ၇၀လောက်ထိ တောက်လျှောက်ကျသွားတယ်။ ကျွန်မဘာသာတွေးမိတယ်။ “ဒီလိုတွေ ဆက်ဖြစ်ရင် သမီးက တက္ကသိုလ်ကောင်းကောင်းတက်ဖို့နဲ့ တောက်ပတဲ့ အနာဂတ်ရဖို့ နေနေသာသာ အလယ်တန်းကျောင်းကဘွဲ့ရဖို့တောင် မဖြစ်နိုင်လောက်တော့ဘူး။ တကယ်လို့ ကျွန်မသမီးမှာ အနာဂတ်အလားအလာမရှိရင် ကျွန်မအပေါ်လည်း မကောင်းတဲ့ပုံစံနဲ့ ထင်ဟပ်လာမှာပဲ။” ဒါကြောင့် နေ့ခင်းဘက်တွေမှာ ကျွန်မဘာသာကျွန်မ အသင်းတော်အလုပ်တွေနဲ့ အလုပ်ရှုပ်နေပြီး ညဘက်မှာ ကျွမ်မသမီးကို အပို စာပြပြီး သင်ပေးတယ်။ ဒါပေမယ့် သမီးက ကစားရတာကိုပဲ ကြိုက်ပြီး ကိုယ့်ဘာကိုယ် စည်းကမ်းသိပ်မလုပ်ဘဲ သူ့အဆင့်တွေက ပိုပိုပြီးဆိုးလာခဲ့ပါတယ်။ သူ့ဆရာမက ကျွန်မကို ဖုန်းဆက်ပြီး ကျွန်မသမီးရဲ့ အဆင့်တွေက အရမ်းကျဆင်းနေတယ်လို့ပြောပြီး၊ ကျွန်မကိုလည်း ဘယ်လောက်ပဲ အလုပ်တွေရှုပ်နေပါစေ ကျွန်မသမီးရဲ့ သင်ကြားမှုတွေကို စိတ်ဝင်စားသင့်တုန်းပဲလို့ ပြောလာပါတယ်။ ဆရာမစကားကိုကြားတော့ ကျွန်မ ကိုယ့်ကိုယ်ကိုယ် စောဒကတက်မိတယ်၊ ဒါက ကျွန်မတာဝန်မှာ အလုပ်တွေအရမ်းများနေလို့ ကျွန်မသမီးရဲ့သင်ကြားမှုတွေမှာ အာရုံစိုက်ဖို့ မစီမံနိုင်တာကြောင့် သူ့အဆင့်တွေက ဆိုးဆိုးရွားရွားကိုကျဆင်းနေတာပဲလို့ ထင်ခဲ့တယ်။ ဒီဟာကြောင့် ခေါင်းဆောင်တာဝန်တွေကို ကျွန်မ မလုပ်ချင်တော့ဘဲ အပတ်တိုင်းပဲ စုဝေးပြီး ဒီလိုလုပ်တာ အဆင်ပြေတယ်လို့ပဲ ပြောချင်ခဲ့တယ်။ ဒီလိုနည်းနဲ့ အိမ်မှာ ကျွန်မသမီးရဲ့ စာလေ့လာတာကို စောင့်ကြည့်ဖို့ အချိန်ပိုရလာလိမ့်မယ်။ အဲဒီနေ့မွန်းလွဲပိုင်းမှာ ကျွန်မတို့နဲ့စုဝေးဖို့ ခေါင်းဆောင်တစ်ယောက်ရောက်လာခဲ့ပြီး ကျွန်မက မသွားချင်ခဲ့ဘူး။ အဲဒီလိုတွေးတာ မှားမှန်း ကျွန်မသိပြီး ဘုရားသခင်ဆီ ဆုတောင်းခဲ့တယ်၊ “ဘုရားသခင် ကျွန်မသမီးရဲ့ အဆင့်တွေက ဆိုးဆိုးရွားရွား ကျဆင်းနေတာ တွေ့ရပါတယ်၊ ဒီလိုပဲဆက်ဖြစ်နေမယ်ဆိုရင် သူ့အနာဂတ် အလားအလာတွေကို သက်ရောက်မှုရှိလာမှာကို ကျွန်မစိုးရိမ်မိပါတယ်။ ဒီအကြောင်းပြချက်ကြောင့် ခေါင်းဆောင်တဲ့ တာဝန်ကို မလုပ်ချင်တော့ပါဘူး။ ဒါကမှားမှန်းသိပါတယ်၊ ကျေးဇူးပြုပြီး ကျွန်မကို လက်တွေ့လုပ်ဆောင်တဲ့လမ်းကြောင်းကို လမ်းပြပေးပါ” ဆိုပြီးတော့။ ဆုတောင်းပြီးတာနဲ့ စုဝေးပွဲမှာပါဝင်ဖို့ ကျွန်မသွားခဲ့တယ်၊ အဲဒီမှာကျွန်မရဲ့အခြေအနေကိုခေါင်းဆောင်ကို ကျွန်မပြောပြခဲ့တယ်။ သူက ကျွန်မနဲ့ မိတ်သဟာယဖွဲ့ပြီး အိမ်ပြန်ပြီးတော့ မိဘတွေက သားသမီးတွေကို ဘယ်လို ပညာပေးသင့်ကြောင်း ထုတ်ဖော်ပြထားတဲ့ ဘုရားသခင်ရဲ့ နှုတ်ကပတ်တော်တွေကို ဖတ်ဖို့လည်း သတိပေးတယ်။

ကျွန်မအိမ်ပြန်ရောက်တဲ့အခါ ဒီအကြောင်းအရာနဲ့သက်ဆိုင်တဲ့ ဘုရားသခင်ရဲ့ နှုတ်ကပတ်တော်တွေကို ရှာတွေ့ခဲ့ပြီးဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘ သို့မဟုတ် လူကြီးသူမတိုင်းတွင် မိမိတို့ သားသမီးများအတွက် အမျိုးမျိုးသော မျှော်မှန်းချက် ကြီးကြီးငယ်ငယ် ရှိကြသည်။ ၎င်းတို့က မိမိတို့ သားသမီးများအနေဖြင့် စာကြိုးစားလေ့လာမည့်အရေး၊ လိမ္မာစွာ ပြုမူဆောင်ရွက်မည့်အရေး၊ ကျောင်းတွင် ထူးချွန်ပြီး တောက်လျှောက် အမှတ်အများဆုံးရသော ကျောင်းသားများဖြစ်ကာ မခိုမကပ်ဘဲ နေကြမည့်အရေးတို့ကို မျှော်လင့်ကြသည်။ မိမိတို့၏ သားသမီးများကို ဆရာများနှင့် အတန်းဖော်များ၏ လေးစားမှုကို ခံရစေချင်ကြပြီး ၎င်းတို့၏ အမှတ်ကို ၈၀ အထက်တွင် ပုံမှန်ရှိစေချင်ကြသည်။ ကလေးက အမှတ် ၆၀ ရလျှင် အရိုက်ခံရလိမ့်မည်ဖြစ်ပြီး အမှတ် ၆၀ အောက်ရလျှင် နံရံကို မျက်နှာမူကာ မိမိတို့၏ အမှားများကို စဉ်းစားရမည် သို့မဟုတ် အပြစ်ဒဏ်အဖြစ် လုံးဝ မလှုပ်မယှက် မတ်တတ်ရပ်ခိုင်းသည်ကို ခံရမည်ဖြစ်သည်။ ၎င်းတို့အနေဖြင့် စားခွင့်၊ အိပ်ခွင့်၊ ရုပ်မြင်သံကြား ကြည့်ရှုခွင့် သို့မဟုတ် ကွန်ပြူတာသုံး၍ ကစားခွင့် ရမည်မဟုတ်သကဲ့သို့ ယခင်က ကတိပြုထားခဲ့သည့် ဝတ်ကောင်းစားလှများနှင့် အရုပ်များကို ၎င်းတို့အတွက် ဝယ်ပေးတော့မည် မဟုတ်ပေ။ မိဘနှစ်ပါးတိုင်းတွင် မိမိတို့၏ သားသမီးများအတွက် အမျိုးမျိုးသော မျှော်မှန်းချက်များရှိကြပြီး ၎င်းတို့အပေါ် ကြီးမားသည့် မျှော်လင့်ချက်များ ထားရှိကြသည်။ မိမိတို့၏ သားသမီးများက ဘဝတွင် အောင်မြင်မှုရလိမ့်မည်၊ ၎င်းတို့၏ အသက်မွေးမှုလုပ်ငန်းများတွင် မြန်ဆန်သော တိုးတက်မှုများ ဖြစ်ပေါ်စေလိမ့်မည်ဖြစ်ပြီး ၎င်းတို့၏ ဘိုးဘေးများနှင့် မိသားစုကို လေးစားမှုနှင့် ဂုဏ်အသရေ ဆောင်ကြဉ်းပေးလိမ့်မည်ဟု မျှော်လင့်ကြသည်။ မည်သည့် မိဘများကမျှ မိမိတို့၏ သားသမီးများကို သူတောင်းစားများ၊ လယ်သမားများ သို့မဟုတ် လုယက်သူများနှင့် ဓားပြများ မဖြစ်စေလိုကြပေ။ မိဘများက မိမိတို့သားသမီးများကို လူ့အဖွဲ့အစည်းထဲ ဝင်ရောက်ပြီးနောက်တွင် ဒုတိယတန်းစား နိုင်ငံသားများ ဖြစ်မလာစေချင်ကြပေ၊ အမှိုက်ကောက်သူ၊ လမ်းဘေးပျံကျစျေးသည်၊ လမ်းတကာလှည့်ရောင်းသည့် စျေးသည်များဖြစ်ရန် သို့မဟုတ် အခြားသူများ၏ အထင်သေးခြင်းကို မခံစေလိုကြပေ။ မိဘများ၏ ဤမျှော်မှန်းချက်များကို ၎င်းတို့၏ သားသမီးများက အကောင်အထည် ဖော်နိုင်သည်ဖြစ်စေ၊ မဖော်နိုင်သည်ဖြစ်စေ မိဘများတွင် မိမိတို့၏ သားသမီးများအတွက် မျှော်မှန်းချက်မျိုးစုံ ရှိကြလေသည်။ မိဘများ၏ မျှော်မှန်းချက်များမှာ ၎င်းတို့က ကောင်းမွန်ပြီး မြင့်မြတ်သည့်အရာများ ဖြစ်သည်ဟု တွေးထင်သည့်အရာများ သို့မဟုတ် လိုက်စားမှုများကို ၎င်းတို့ သားသမီးများအပေါ် လွှဲပြောင်းပေးခြင်း ဖြစ်ကာ ၎င်းတို့၏ သားသမီးများအပေါ် မျှော်လင့်ချက် ပေး၍ သားသမီးများက ၎င်းတို့၏ ဤအလိုဆန္ဒများကို ဖြည့်ဆည်းပေးနိုင်မည်ဟု မျှော်လင့်လေသည်။ သို့ဆိုလျှင် မိဘများထံမှ ဤစိတ်ဆန္ဒများသည် ၎င်းတို့၏ သားသမီးများအတွက် မည်သည့်အရာကို အမှုမဲ့အမှတ်မဲ့ ဖန်တီးသနည်း။ (ဖိအားကို ဖန်တီးပါသည်။) ယင်းတို့က ဖိအားဖန်တီးပြီး အခြားမည်သည့်အရာကို ဖန်တီးသေးသနည်း။ (ဝန်ထုပ်များကို ဖန်တီးပါသည်။) ယင်းတို့သည် ဖိအားများဖြစ်လာပြီး အချုပ်အနှောင်များလည်း ဖြစ်လာသည်။ မိဘများက မိမိတို့ သားသမီးများအတွက် မျှော်လင့်ချက်များရှိသည့်အတွက် ထိုမျှော်မှန်းချက်များအတိုင်း မိမိတို့၏ သားသမီးများကို ၎င်းတို့က ဆုံးမပဲ့ပြင်ကြလိမ့်မည်၊ လမ်းပြကာ သွန်သင်လေ့ကျင့် ပေးကြလိမ့်မည် ဖြစ်သည်။ ၎င်းတို့၏ မျှော်မှန်းချက်များကို ဖြည့်ဆည်းရန် ၎င်းတို့ သားသမီးများ၌ပင်လျှင် ရည်စူးမြှုပ်နှံကြလိမ့်မည် သို့မဟုတ် မိမိတို့သားသမီးများအတွက် မည်သည့် အဖိုးအခမဆို ပေးကြလိမ့်မည်ဖြစ်သည်။ ဥပမာအားဖြင့် မိဘများတွင် မိမိတို့ သားသမီးများကို ကျောင်းတွင် ထူးချွန်မည်၊ အတန်းထဲတွင် ထိပ်ဆုံး၌ ရှိလိမ့်မည်၊ စာမေးပွဲတိုင်းတွင် အမှတ် ၉၀ အထက်ရလိမ့်မည်၊ အမြဲ နံပါတ်တစ်ဖြစ်လိမ့်မည် သို့မဟုတ် အဆိုးဆုံးအနေဖြင့် အဆင့် ၅ အောက်တွင် မည်သည့်အခါတွင်မျှ ရှိမည်မဟုတ်ဟု မျှော်လင့်ကြသည်။ ဤမျှော်မှန်းချက်များကို ဖော်ပြပြီးသည့်နောက်တွင် မိဘများသည် တစ်ချိန်တည်းတွင်ပင် ဤရည်မှန်းချက်များကို လက်လှမ်းမီရန် မိမိတို့၏သားသမီးများကို ကူညီဖို့ စတေးမှုအချို့ကိုလည်း ပြုလုပ်ကြသည်မဟုတ်လော။ (ပြုလုပ်ကြပါသည်။) ၎င်းတို့၏ သားသမီးများက ဤရည်မှန်းချက်များကို စွမ်းဆောင်ရရှိရန်အတွက် အလို့ငှာ သားသမီးများကသင်ခန်းစာများကို ပြန်လည်ဆန်းစစ်ပြီး စာများကို အလွတ်ကျက်ရန် နံနက်စောစော ထကြသည့်အခါ ၎င်းတို့၏ မိဘများကလည်း ၎င်းတို့ကို အဖော်ပြုပေးရန် စောစောထကြလိမ့်မည် ဖြစ်သည်။ ပူပြင်းသော နေ့များတွင် ၎င်းတို့၏ သားသမီးများကို ကူ၍ ယပ်ခတ် ပေးကြလိမ့်မည်၊ အအေးများ ဖျော်ပေးကြလိမ့်မည်၊ သို့မဟုတ် ၎င်းတို့ စားဖို့အတွက် ရေခဲမုန့်များ ဝယ်ပေးကြလိမ့်မည်။ ၎င်းတို့ အိပ်ရာမှ နိုးနိုးချင်း ဦးဆုံးအနေဖြင့် ၎င်းတို့၏ သားသမီးများအတွက် ပဲနို့၊ အီကြာကွေးများနှင့် ကြက်ဥများကို ပြင်ဆင်ပေးကြလိမ့်မည်။ အထူးသဖြင့် စာမေးပွဲများအတောအတွင်းတွင် အီကြာကွေးတစ်ချောင်းနှင့် ကြက်ဥနှစ်လုံးကို စားခြင်းသည် အမှတ် ၁၀၀ ရဖို့ ကူညီပေးလိမ့်မည်ဟု မိဘများက မျှော်လင့်လျက် မိမိတို့၏သားသမီးများကို ထိုသို့ စားခိုင်းကြလိမ့်မည်ဖြစ်သည်။ သင်က ‘ဤအရာအားလုံးကို ကျွန်ုပ် မစားနိုင်ပါ၊ ကြက်ဥတစ်လုံးမျှက လုံလောက်ပါသည်’ဟု ပြောလျှင် ၎င်းတို့က ‘မိုက်သည့်ကလေး၊ ကြက်ဥတစ်လုံး စားလျှင် ဆယ်မှတ်သာ ရလိမ့်မည်။ မေမေ့အတွက် နောက်တစ်လုံးကို စားလော့။ တတ်နိုင်သမျှ ဝင်အောင် စားကြည့်ပါ။ ဤတစ်လုံးကို သင် စားနိုင်လျှင် အမှတ်တစ်ရာ ရလိမ့်မည်’ဟု ပြောလိမ့်မည်။ ကလေးက ‘ကျွန်ုပ် ယခုတင် အိပ်ရာထပါသည်။ မစားနိုင်သေးပါ’ဟု ပြောသည်။ ‘မဟုတ်ပါ၊ သင် စားမှဖြစ်မည်။ လိမ္မာပြီး သင့်မိခင်စကား နားထောင်လော့။ မေမေက သင်ကောင်းဖို့အတွက် ဤအရာကို လုပ်ဆောင်နေခြင်းဖြစ်သည်။ ထို့ကြောင့် မိမိ၏မိခင်အတွက် စားသာ စားချလိုက်လော့’ ကလေးက ‘မေမေက အရမ်းဂရုစိုက်သည်။ သူ လုပ်သမျှတိုင်းက ငါကောင်းဖို့အတွက် ဖြစ်သောကြောင့် ငါ စားလိုက်မည်’ဟု ချင့်ချိန်စဉ်းစား၏။ စားလိုက်သည့်အရာမှာ ကြက်ဥတစ်လုံး ဖြစ်သော်လည်း အမှန်တကယ် မျိုချလိုက်သည့်အရာမှာ မည်သည့်အရာနည်း။ ဖိအားဖြစ်၏။ မလိုလားခြင်းနှင့် စိတ်မပါခြင်းဖြစ်သည်။ စားခြင်းက ကောင်းပြီး ၎င်းတို့ မိခင်၏ မျှော်မှန်းချက်များက မြင့်မားကာ လူ့သဘာဝနှင့် အသိစိတ်တို့၏ ရှုထောင့်မှကြည့်လျှင် ယင်းတို့ကို လက်ခံသင့်သော်လည်း ဆင်ခြင်တုံတရားအရ ဤချစ်ခြင်းမေတ္တာမျိုးကို အတိုက်အခံလုပ်သင့်ပြီး အမှုအရာများကို ဤသို့လုပ်ဆောင်ပုံလုပ်ဆောင်နည်းကို လက်မခံသင့်ပေ။ သို့ရာတွင် ကံမကောင်းအကြောင်းမလှစွာပင် သင် လုပ်နိုင်သည့်အရာ ဘာမျှမရှိပေ။ သင် မစားလျှင် သူမက ဒေါသထွက်လိမ့်မည်ဖြစ်ပြီး သင် အရိုက်ခံရလိမ့်မည်၊ ကြိမ်းမောင်းခံရလိမ့်မည်၊ သို့မဟုတ် ကျိန်ဆဲခြင်းပင် ခံရလိမ့်မည်။...သင့်မိဘများ၏ မျှော်မှန်းချက်များမှ မည်သည့် သွန်သင်လေ့ကျင့်ပေးမှုမျိုးကို သင် ရရှိသနည်း။ (စာမေးပွဲများတွင် အမှတ်ကောင်းကောင်း ရရှိရန်နှင့် အောင်မြင်သည့် အနာဂတ်တစ်ခု ရှိရန်ဖြစ်ပါသည်။) သင့်အနေဖြင့် အလားအလာရှိကြောင်း ပြရမည်၊ သင့်မိခင်၏ ချစ်ခြင်းမေတ္တာ၊ သူ၏ ကြိုးစားလုပ်ဆောင်မှုနှင့် စွန့်လွှတ်စတေးမှုများနှင့်လျော်ညီအောင် နေရမည်ဖြစ်ပြီး သင့်မိဘများ၏ မျှော်မှန်းချက်များကို ဖြည့်ဆည်းကာ ၎င်းတို့ကို စိတ်ပျက်အောင် မလုပ်ရပေ။ ၎င်းတို့က သင့်ကို အလွန်ချစ်ကြသည်၊ သင့်အတွက် အရာရာ ပေးဆပ်ထားပြီးဖြစ်ကာ ၎င်းတို့၏ ဘဝတစ်ခုလုံးပေး၍ သင့်အတွက် အရာရာ လုပ်ဆောင်နေကြသည်။ ထို့ကြောင့် ၎င်းတို့၏ အားလုံးသော စွန့်လွှတ်စတေးမှုများ၊ ၎င်းတို့၏ သွန်သင်လေ့ကျင့်ပေးမှုနှင့် ၎င်းတို့၏ ချစ်ခြင်းမေတ္တာသည်ပင်လျှင် မည်သည့်အရာ ဖြစ်လာပြီနည်း။ သင် ပြန်ဆပ်ရမည့် တစ်စုံတစ်ရာ ဖြစ်လာပြီး တစ်ချိန်တည်းတွင် သင်၏ ဝန်ထုပ်ဖြစ်လာပေသည်။ ဤသည်မှာ ဝန်ထုပ်ဖြစ်လာပုံ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၆)) မိဘတွေက သားသမီးတွေအပေါ်မျှော်လင့်ချက်တွေထားတဲ့အခါ သူတို့လုပ်သမျှအရာအားလုံးက သားသမီးတွေကောင်းဖို့အတွက်ပဲ ဖြစ်တယ်လို့ အမြဲထင်ကြကြောင်း ဘုရားသခင်က ဖော်ထုတ်ခဲ့တယ်။ သူတို့ရဲ့ သားသမီးတွေကို ကောင်းမွန်တဲ့ ကျောင်းသားတွေ ဖြစ်စေချင်တယ်၊ ကောင်းမွန်တဲ့ တက္ကသိုလ်တွေတက်ပြီး ဘွဲ့တွေ ကောင်းကောင်းရစေချင်တယ်၊ ဒီလိုနဲ့ သူတို့ရဲ့ ဘိုးဘေးတွေကို ဂုဏ်ရှိစေပြီး လူမှုအဆင့်အတန်းမြင့်နိုင်ဖို့ပေါ့။ သူတို့ သားသမီးတွေကို သူတို့မှာရှိတဲ့ မျှော်လင့်ချက်တွေကို အခြေခံပြီး ပုံစံတစ်ခုနဲ့လုပ်ဖို့ကိုလည်း သူတို့ တောင်းဆိုကြတယ်။ ဒါပေမဲ့ သူတို့ ဆက်တိုက်တောင်းဆိုတာတွေကြောင့် သူတို့သားသမီးတွေမှာ ဖြစ်တဲ့ ဖိအားတွေကို ထည့်မစဉ်းစားကြဘူး။ ဘုရားသခင် ဖော်ထုတ်ခဲ့တဲ့အရာက ကျွန်မရဲ့ တကယ့်အခြေအနေပါပဲ။ ကျွန်မသမီးက အသက်နှစ်နှစ်လောက်မှာ အတော်လေး ဉာဏ်ကောင်းတာကို တွေ့ခဲ့ရတယ်၊ ဒါကြောင့်ပဲ သူကြီးလာတဲ့အခါ စာကြိုးစားပြီး တက္ကသိုလ်ကောင်းကောင်းတစ်ခုတက်နိုင်မယ်လို့ ကျွန်မမျှော်လင့်ခဲ့တယ်။ ဒီလိုနည်းနဲ့ တခြားသူတွေရဲ့အထင်ကြီးခံရရုံသာမက၊ ကျွန်မတို့ရဲ့ မိသားစုနာမည်ကိုပါ ဂုဏ်တက်စေလိမ့်မယ်။ ဒီလိုမျှော်လင့်ချက်တွေ ရှိလာတာနဲ့တပြိုင်တည်း ငယ်ငယ်ကတည်းက အခြေခံအုတ်မြစ်ခိုင်မာဖို့အတွက် ကျွန်မသမီးအတွက် ကျောင်းကောင်းကောင်းကို စပြီးရှာခဲ့တယ်။ ကျွန်မလည်း အစားအသောက်နဲ့ နေ့စဥ်အသုံးစရိတ်တွေကို လျှော့ချပြီး သမီးရဲ့ စာလေ့လာမှုအတွက် စမတ်ဘောပင်တစ်ချောင်းကို ဝယ်ခဲ့တယ်၊ သူ့ရဲ့စာမေးပွဲတွေမှာ အမှတ်တွေ အပြည့်ရအောင် တောင်းဆိုတယ်၊ ပြီးအမှတ်ကောင်းကောင်းရတဲ့ အိမ်နီးနားချင်းရဲ့ ကလေးနဲ့ အမြဲတမ်း နှိုင်းယှဉ်ခဲ့ပါတယ်။ သမီးက ကျွန်မချမှတ်ထားတဲ့ အစီအစဥ်အတိုင်း မလုပ်ချင်ခဲ့ဘူးဆိုရင် ကျွန်မလုပ်သမျှ အရာအားလုံးကသူ့အကျိုးအတွက်ပဲလို့ ပြောပြီး ဒါကိုမှသူနားမထောင်သေးရင် နောင်အနာဂတ်မှာ သူတောင်းစားတစ်ယောက်လို နေထိုင်သွားရမယ်ဆိုတဲ့ အကြောင်းပြောပြီး ဆုံးမတယ်။ ဒါတွေကြောင့်သမီးကကျွန်မကို မလွန်ဆန်ဝံ့တော့ဘဲ ဘာလွတ်လပ်ခွင့်မှလည်း မရခဲ့ပါဘူး။ သူက ကျွန်မကို ကျိုးကြောင်းရှင်းမပြရဲဘဲ ဒီအစား သူ့ကိုယ်သူ ရိုက်တယ်။ ပြီးတော့ သူက ကျွန်မနဲ့ ပိုပိုပြီး ခပ်တန်းတန်းဖြစ်လာတယ်။ ဒါတွေအားလုံးလုပ်တဲ့အတွက် သူ့ငယ်ရွယ်တဲ့စိတ်ကို ထိခိုက်နစ်နာစေတာကလွဲလို့ ဘာမှမဖြစ်ခဲ့ပါဘူး။ ဒါပေမယ့် သမီးကို ဒီလိုနည်းနဲ့ ဆုံးမတာဟာ တကယ်တော့ မှားမှန်း မသိဘဲ သူ့အကျိုးအတွက် လုပ်နေတယ်လို့ ကျွန်မထင်နေတုန်းပါပဲ။

နောက်ထပ် ဘုရားနှုတ်ကပတ်တော်တွေကို ကျွန်မ ဆက်ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သားသမီးများ အရွယ်မရောက်မီတွင် မိဘများက သားသမီးများအပေါ်ထားရှိသော ‘သူတို့က အမှုအရာများစွာ သင်ယူဖို့လိုသည်။ စမှတ်တွင် ရှုံးနိမ့်၍ မဖြစ်ပါ’ ဟူသည်မှ ‘သူတို့ ကြီးလာလျှင် လောကတွင် တိုးတက်အောင်မြင်ပြီး လူ့အဖွဲ့အစည်းတွင် အခြေခိုင်ဖို့လိုသည်’ ဟူသည်အထိ မျှော်မှန်းချက်များသည် တဖြည်းဖြည်းချင်းဖြင့် သားသမီးများအပေါ် ၎င်းတို့ တောင်းဆိုသော တောင်းဆိုချက်တစ်မျိုး ဖြစ်လာသည်။ ထိုတောင်းဆိုချက်မှာ သင်ကြီးပြင်းပြီး လူ့အဖွဲ့အစည်း၌ အခြေခိုင်ပြီးသည့်နောက်တွင် သင်၏ ဇာစ်မြစ်ကို မမေ့လျာ့နှင့်၊ သင့်မိဘများကို မမေ့နှင့်၊ သင့်မိဘများသည် သင်ဦးစွာ ပြန်လည်ပေးဆပ်သင့်သည့် လူများဖြစ်သည်၊ သင်သည် ၎င်းတို့အပေါ် သားသမီးဝတ်ကျေပွန်ရမည်၊ ပြီးလျှင် ၎င်းတို့အား ကောင်းသောဘဝကို ရှင်သန်နိုင်ရန် ကူညီရမည်၊ အဘယ်ကြောင့်ဆိုသော် ၎င်းတို့သည် ဤလောကတွင် သင်၏ ကျေးဇူးရှင်များ၊ သင့်အား လေ့ကျင့်ပေးသောလူများ ဖြစ်သောကြောင့် ဖြစ်သည်ဟူ၍တည်း။ ယခု သင် လူ့အဖွဲ့အစည်း၌ အခြေခိုင်ခြင်း၊ ထို့အပြင် သင်နှစ်သက်သည့် အရာရာတိုင်းနှင့် သင်ပိုင်ဆိုင်သည့် အရာရာတိုင်းတို့ကို သင့်မိဘများ၏ အပင်ပန်းခံအားထုတ်မှုနှင့် ရယူခဲ့ခြင်းဖြစ်သည်။ ထို့ကြောင့် သင်သည် ၎င်းတို့ကို ပြန်လည်ပေးဆပ်ရန်၊ အစားပြန်လည်လုပ်ဆောင်ပေးရန် သင်၏ ကျန်သည့်ဘဝတစ်လျှောက်ကို အသုံးပြုပြီး ၎င်းတို့အပေါ် ကောင်းသင့်သည်ဟူ၍ ဖြစ်သည်။ သားသမီးများ အရွယ်မရောက်မီတွင် မိဘများက သားသမီးများအပေါ် ထားရှိသည့် မျှော်မှန်းချက်များဖြစ်သော ၎င်းတို့၏ သားသမီးများသည် လူ့အဖွဲ့အစည်းတွင် အခြေခိုင်ပြီး လောကတွင် တိုးတက်အောင်မြင်မည်ဟူသည့် မျှော်မှန်းချက်များသည် ဤသို့ ဆင့်ကဲပြောင်းလဲပြီး အလွန်ပင် သာမန်ဖြစ်သော မိဘ၏ မျှော်မှန်းချက်မှ မိဘက သားသမီးအပေါ် တောင်းဆိုချက်၊ တောင်းခံချက်တစ်မျိုးအဖြစ်သို့ တဖြည်းဖြည်းချင်း ပြောင်းလဲသွားသည်။ သားသမီးများက အရွယ်မရောက်မီ အချိန်ကာလတွင် အဆင့်ကောင်းများ မရဟုဆိုပါစို့။ သားသမီးများက ပုန်ကန်သည်၊ စာမသင်လိုကြ၊ သို့မဟုတ် မိဘများကို နားမထောင်လိုကြ၊ မိဘများကို မနာခံကြဟုဆိုပါစို့။ ၎င်းတို့မိဘများက ‘ငါ့အတွက် အဆင်ပြေနေသည်ဟုများ မင်ထင်သလား။ မည်သူအတွက် ဤအရာများ အားလုံးကို လုပ်ဆောင်နေသည်ဟု မင်းထင်သနည်း။ ဤအရာအားလုံးကို ငါက မင်းအတွက် လုပ်ဆောင်နေခြင်းဖြစ်ပြီး မင်းက တန်ဖိုးမထားပါ။ မင်းတုံးအနေသလား’ ဟု ဆိုလိမ့်မည်။ ၎င်းတို့သည် ၎င်းတို့သားသမီးများကို ခြိမ်းခြောက်ပြီး ခေါ်ထားရန်အတွက် ဤစကားများကို အသုံးပြုသည်။ ဤနည်းလမ်းမျိုးမှာ မှန်သလော။ (မမှန်ပါ။) မမှန်ပေ။ မိဘများ၏ ဤ ‘မြင့်မြတ်သော’ အပိုင်းသည် မိဘများ၏ စက်ဆုပ်ဖွယ်ကောင်းသော အပိုင်းလည်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၈)) မိဘတွေရဲ့ သားသမီးတွေအတွက် မျှော်လင့်ချက်တွေနောက်ကွယ်မှာ လျှို့ဝှက်ထားတဲ့ ရည်ရွယ်ချက်တွေနဲ့ စေ့ဆော်မှုတွေရှိကြောင်း ဘုရားသခင် ဖော်ထုတ်ခဲ့တယ်။ သားသမီးတွေကို ပြုစုပျိုးထောင်တဲ့နေရာမှာ အဖိုးအခ ပေးပြီးရင် သူတို့သားသမီးတွေက သူများတွေကြားမှာ ထင်ပေါ်လာပြီး မိသားစုနာမည်ကို ဂုဏ်တက်စေတဲ့အခါ ဒီလိုအရာကနေ အကျိုးခံစားခွင့်တချို့ ရရှိမယ်လို့ မျှော်လင့်ထားကြတယ်။ ဒါကို ဘုရားသခင်ကသာ မဖော်ထုတ်ခဲ့ရင်၊ ကျွန်မသမီးကို စာကြိုးစားဖို့ ဆုံးမပြီး ကျွန်မရဲ့ တင်းကျပ်တဲ့ ထိန်းချုပ်မှုအောက်မှာ ထားတာဟာ တောက်ပတဲ့ အနာဂတ်ကို သူရနိုင်ဖို့ပဲလို့ အမြဲတမ်း ထင်ခဲ့မိမှာပဲ ဒါပေမယ့် အဲဒါတွေအားလုံးရဲ့နောက်ကွယ်မှာ လက်စသတ်တော့ ကျွန်မက ကျွန်မရဲ့ကိုယ်ကျိုးအတွက်လုပ်နေတာသက်သက်ပဲ။ သမီးကို ငယ်ငယ်ကတည်းက ပြုစုပျိုးထောင်ခဲ့ပြီး သူ့အသက်ငယ်တုန်းမှာပဲ ပညာရေးအခြေခံအုတ်မြစ်ကို တည်ဆောက်နိုင်မယ်လို့ မျှော်လင့်ခဲ့တယ်၊ ပြီးတော့ သူ့ကို တက္ကသိုလ်ကောင်းကောင်းတက်ပြီး အနာဂတ်မှာ သူ့လုပ်ဖော်ကိုင်ဖက်တွေထက် ထူးချွန်နိုင်ဖို့ မျှော်လင့်ခဲ့တယ်။ ဒီလိုဆိုရင် သူက ကျွန်မတို့ရဲ့ဘိုးဘေးတွေအတွက် ဂုဏ်ကျက်သရေယူလာပေးမယ့်အပြင်၊ သူ့အနေနဲ့ ကောင်းမွန်တဲ့အနာဂတ်ဘဝရှိတာကလည်း ကျွန်မအတွက် မိခင်တစ်ဦးအနေနဲ့ လည်း အကျိုးရှိမှာဖြစ်ပြီးတော့ အနာဂတ်မှာ ကျွန်မကိုလည်း သားသမီးဝတ်နဲ့အညီ စောင့်ရှောက်လိမ့်မယ်။ သမီးက ဆော့ကစားရတာကို ဝါသနာပါတာတွေ့တော့ ဒါက သူ့အဆင့်တွေထိခိုက်မှာကို စိုးရိမ်မိတဲ့အတွက် သူ့ကိုဆူပူပြီးရိုက်နှက်ဆုံးမခဲ့တယ်။ ကျွန်မတာဝန်ကို ထမ်းဆောင်နေချိန်မှာ၊ ကျွန်မသမီး စာလေ့လာတာအတွက် လမ်းညွှန်ဖို့ အချိန်သိပ်မရတာကြောင့် သူ့အဆင့်တွေ တော်တော်လေး ကျသွားတာကို မြင်လိုက်တဲ့အခါ ကျွန်မရဲ့ခေါင်းဆောင်မှု တာဝန်တွေကိုတောင် မထမ်းဆောင်ချင်တော့ဘူး။ အခု ဒါကိုစဉ်းစားမိတော့၊ ကျွန်မသမီးအတွက် ကျွန်မလုပ်ခဲ့တဲ့အရာတွေရဲ့ နောက်ကွယ်မှာ ရည်ရွယ်ချက်တွေနဲ့ စေ့ဆော်မှုတွေရှိပြီး၊ ဒါဟာ ကျွန်မကိုယ်တိုင်ရဲ့အကျိုးစီးပွားအတွက်ချည်းပါပဲ။ ကျွန်မက “ဆုလာဘ်မရှိဘဲ လုံးဝ မလုပ်နှင့်”၊ “ကိုယ့်အတွက်ပဲ ကိုယ်ကြည့်ဘယ်သူသေသေ ငတေမာပြီးရော”ဆိုတာမျိုး စာတန်ဆန်တဲ့ အဆိပ်တွေနဲ့ အသက်ရှင်ခဲ့ပါတယ်။ ကျွန်မက တကယ်ကို တစ်ကိုယ်ကောင်းဆန်ပြီး စက်ဆုပ်ရွံရှာဖို့ကောင်းခဲ့ပါတယ်။

နောက်တော့ ဘုရားသခင်ရဲ့ နှုတ်ကပတ်တော်တွေကို ဖတ်ပြီး လက်တွေ့လုပ်ဖို့ လမ်းကြောင်းတစ်ခုတွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိမိတို့၏သားသမီးများအပေါ် မိဘများ၏ မျှော်မှန်းချက်များ၏ အနှစ်သာရကို စိတ်ဖြာလေ့လာ ဆွေးနွေးခြင်းမှတစ်ဆင့် ဤမျှော်မှန်းချက်များသည် တစ်ကိုယ်ကောင်းဆန်သည်ကိုလည်းကောင်း၊ လူ့သဘာဝကို ဆန့်ကျင်သည်ကိုလည်းကောင်း၊ ထို့အပြင် မိဘများ၏ တာဝန်များနှင့် လုံးဝ သက်ဆိုင်ခြင်းမရှိသည်ကိုလည်းကောင်း ငါတို့ မြင်နိုင်သည်။ မိဘများက မိမိတို့၏သားသမီးများအပေါ် အမျိုးမျိုးသော မျှော်မှန်းချက်များနှင့် တောင်းဆိုချက်များ သတ်မှတ်သောအခါတွင် ၎င်းတို့သည် ၎င်းတို့တာဝန်များကို ဖြည့်ဆည်းနေခြင်း မဟုတ်။ ဤသို့ဆိုလျှင် ၎င်းတို့၏ ‘တာဝန်များ’မှာ အဘယ်နည်း။ မိဘများက ဖြည့်ဆည်းသင့်သော အခြေခံအကျဆုံး တာဝန်များမှာ ၎င်းတို့၏သားသမီးအား စကားပြောရန် သင်ပေးခြင်း၊ သနားကြင်နာတတ်ပြီး မကောင်းသောလူများမဖြစ်ရန် ညွှန်ကြားပြသပေးခြင်း၊ ကလေးများအား အပြုသဘောဆောင်သော ဦးတည်ရာသို့ လမ်းပြပေးခြင်းတို့ဖြစ်သည်။ ဤသည်တို့မှာ အခြေခံအကျဆုံး တာဝန်များဖြစ်သည်။ ထို့အပြင် သားသမီးများ၏ အသက်အရွယ်၊ ၎င်းတို့သည် မည်မျှ ကိုင်တွယ်နိုင်သည်ဆိုသည်နှင့် ၎င်းတို့၏ အစွမ်းအစ၊ စိတ်ဝင်စားမှုများကို အခြေခံပြီး ၎င်းတို့နှင့် သင့်တော်သည့် မျိုးစုံသော အသိပညာ၊ ပါရမီ စသည်တို့ကို လေ့လာခြင်းတွင် မိမိတို့၏သားသမီးများအား ကူညီထောက်မသင့်သည်။ အနည်းငယ်ပိုတော်သော မိဘများမှာ ၎င်းတို့၏ သားသမီးများအား လူတို့ကို ဘုရားသခင်က ဖန်ဆင်းသည်ကိုလည်းကောင်း၊ ဘုရားသခင်သည် ဤစကြဝဠာတွင် တည်ရှိသည်ကိုလည်းကောင်း နားလည်ရန် ကူညီပေးမည်ဖြစ်ပြီး မိမိတို့၏သားသမီးများအား ဆုတောင်းပြီး ဘုရားနှုတ်ကပတ်တော်ဖတ်ရန် ဦးဆောင်လိမ့်မည်။ ကျမ်းစာထဲမှ ဇာတ်လမ်းအချို့ကို ပြောပြလိမ့်မည်။ ပြီးလျှင် သားသမီးများသည် အရွယ်ရောက်ပြီးသည့်နောက်တွင် လောကီရေပန်းစားမှုများနောက်သို့လိုက်ခြင်း၊ ရှုပ်ထွေးသော လူအချင်းချင်း အပြန်အလှန်ဆက်ဆံရေးများအတွင်း ပိတ်မိနေခြင်း၊ ဤလောကနှင့် လူ့အဖွဲ့အစည်း၏ ရေပန်းစားမှုအမျိုးမျိုးကြောင့် စိတ်ထိခိုက်ခံရခြင်းတို့ ဖြစ်မည့်အစား ဘုရားနောက်သို့လိုက်ပြီး ဖန်ဆင်းခံတစ်ယောက်၏ တာဝန်ကို ထမ်းဆောင်မည်ဟု မျှော်လင့်လိမ့်မည်။ မိဘများက ဖြည့်ဆည်းသင့်သည့် တာဝန်များသည် ၎င်းတို့၏မျှော်မှန်းချက်များနှင့် လုံးဝ မသက်ဆိုင်ပေ။ မိဘများအနေဖြင့် ၎င်းတို့၏ အခန်းကဏ္ဍတွင် ၎င်းတို့ ဖြည့်ဆည်းသင့်သော တာဝန်များမှာ သားသမီးများ အရွယ်မရောက်မီတွင် မိမိတို့၏သားသမီးများအား အပြုသဘောဆောင်သော လမ်းပြမှုနှင့် သင့်လျော်သော ကူညီထောက်မမှုပေးရန်၊ ထို့အပြင် အစားအစာ၊ အဝတ်အစား၊ အိုးအိမ်နေရာချထားခြင်းတို့နှင့် ပတ်သက်ပြီး သားသမီးများ၏ ဇာတိပကတိ ဘဝများတွင်၊ သို့မဟုတ် ၎င်းတို့ဖျားနာသောအခါတွင် ၎င်းတို့ကို မဆိုင်းမတွ ဂရုစိုက်ပေးရန်ဖြစ်သည်။ ၎င်းတို့၏သားသမီးများက ဖျားနာလျှင် မိဘများက ကုသရန်လိုသည့် မည်သည့်ရောဂါကိုမဆို ကုသပေးသင့်သည်။ ၎င်းတို့သည် မိမိတို့၏သားသမီးများအား လျစ်လျူမရှုသင့်ပေ၊ သို့မဟုတ် ‘ကျောင်းဆက်တက်ပါ၊ စာဆက်သင်ပါ၊ မင်းအတန်းမှာ နောက်ကျလို့ မဖြစ်ပါ။ အရမ်းနောက်ကျသွားပါက လိုက်မီနိုင်မည်မဟုတ်ပါ’ ဟု မပြောသင့်ပေ။ မိမိတို့၏သားသမီးများက အနားယူဖို့လိုအပ်သောအချိန်တွင် မိဘများက ၎င်းတို့ကို အနားယူခွင့်ပေးသင့်သည်။ မိမိတို့၏သားသမီးများက ဖျားနာသောအခါ မိဘများက ပြန်လည်သက်သာလာရန် ကူညီပေးရမည်။ ဤသည်တို့မှာ မိဘများ၏ တာဝန်များဖြစ်သည်။ တစ်ဖက်တွင် ၎င်းတို့သားသမီးများ၏ ကိုယ်ခန္ဓာကျန်းမာရေးကို ၎င်းတို့ ဂရုစိုက်ရမည်။ အခြားတစ်ဖက်တွင် မိမိတို့၏သားသမီးများ၏ စိတ်ကျန်းမာရေးနှင့်ပတ်သက်ပြီး သားသမီးများအား ကူညီရမည်၊ ပညာသင်ပေးရမည်၊ ထောက်ပံ့ရမည်။ ဤသည်တို့မှာ မိမိတို့၏သားသမီးများအပေါ် လက်တွေ့မကျသော မျှော်မှန်းချက်များ၊ သို့မဟုတ် တောင်းဆိုချက်များ သတ်မှတ်ခြင်းအစား မိဘများ ဖြည့်ဆည်းသင့်သည့် တာဝန်များဖြစ်သည်။ မိမိတို့၏သားသမီးများ၏ စိတ်ပိုင်းဆိုင်ရာ လိုအပ်ချက်များနှင့် ရုပ်ပိုင်းဆိုင်ရာဘဝတွင် မိမိတို့၏ သားသမီးများ လိုအပ်သည့်အရာ နှစ်မျိုးလုံးနှင့် ပတ်သက်လျှင် မိဘများသည် ၎င်းတို့၏ တာဝန်များကို ဖြည့်ဆည်းရမည်။ မိဘများသည် ဆောင်းရာသီတွင် မိမိတို့၏သားသမီးများကို အအေးဒဏ်ခံစားရအောင် မထားသင့်ပေ။ မည်သည့်အခြေအနေမျိုးတွင် ၎င်းတို့ အအေးမိနိုင်သည်ကိုလည်းကောင်း၊ ပူနွေးသော အစားအစာများကို ၎င်းတို့ စားသင့်သည်ကိုလည်းကောင်း၊ အေးသောအစားအစာများကို စားလျှင် ဗိုက်နာမည်ကိုလည်းကောင်း၊ ရာသီဥတုက အေးသောအခါတွင် လေစိမ်းတိုက်သောနေရာများ၌ သာမန်ကာလျှံကာဖြင့် လေတိုက်မခံသင့်၊ သို့မဟုတ် အဝတ်အစားမချွတ်သင့်သည်ကိုလည်းကောင်း သားသမီးများအား မိမိကိုယ်တိုင်၏ ကျန်းမာရေးကို ဂရုစိုက်တတ်ရန် ၎င်းတို့ကို ကူညီပေးရင်း ဘဝနှင့်ဆိုင်သော အထွေထွေဗဟုသုတအချို့ကို ၎င်းတို့ကို သွန်သင်ပေးသင့်သည်။ ထို့အပြင် မိမိတို့သားသမီးများ၏ နုနယ်သောစိတ်တွင် ၎င်းတို့အနာဂတ်နှင့်ပတ်သက်ပြီး ကလေးဆန်သော၊ မရင့်ကျက်သောအယူအဆ၊ သို့မဟုတ် အလွန်အကျူးဖြစ်သော အတွေးအချို့ ဖြစ်ပေါ်လာသောအခါတွင် မိဘများသည် ဤအရာကို တွေ့ရှိသည်နှင့်တစ်ပြိုင်နက် ၎င်းတို့အား အတင်းအဓမ္မ ဖိနှိပ်မည့်အစား မှန်ကန်သော လမ်းပြမှု ချက်ချင်း ပေးရမည်။ ပြဿနာကို အမှန်တကယ် ဖြေရှင်းနိုင်ရန်အတွက် မိမိတို့၏သားသမီးများအား ၎င်းတို့၏ အယူအဆများကို ဖော်ပြပြီး ရင်ဖွင့်ခိုင်းသင့်သည်။ ဤသည်မှာ မိဘများ၏ တာဝန်ကို ဖြည့်ဆည်းနေခြင်းဖြစ်သည်။ တစ်ဖက်တွင် မိဘ၏ တာဝန်ကို ဖြည့်ဆည်းခြင်းသည် မိမိတို့၏သားသမီးကို ဂရုစိုက်ခြင်းဖြစ်ပြီး အခြားတစ်ဖက်တွင် မိမိတို့၏သားသမီးကို ညွှန်ကြားခြင်းနှင့် ပြုပြင်ပေးခြင်း၊ မှန်ကန်သော အတွေးများ၊ အမြင်များနှင့်ပတ်သက်ပြီး ၎င်းတို့အား လမ်းပြပေးခြင်း ဖြစ်သည်။ မိဘများ ဖြည့်ဆည်းသင့်သည့် တာဝန်များသည် အမှန်တကယ်တွင် သားသမီးများအပေါ် ၎င်းတို့၏ မျှော်မှန်းချက်များနှင့် လုံးဝ မသက်ဆိုင်ပေ။ သင်၏ သားသမီးများသည် အရွယ်ရောက်ပြီးနောက်တွင် ကိုယ်ခန္ဓာကျန်းမာမည့်အရေး၊ လူ့သဘာဝ၊ အသိစိတ်နှင့် ဆင်ခြင်တုံတရားကို ပိုင်ဆိုင်မည့်အရေးတို့ကို သင်မျှော်လင့်နိုင်သည်၊ သို့မဟုတ် သင်၏ သားသမီးများသည် သင့်အပေါ် သားသမီးဝတ်ကျေပွန်မည်ဟု သင်မျှော်လင့်နိုင်သည်။ သို့သော် သင်၏ သားသမီးများသည် အရွယ်ရောက်ပြီးနောက်တွင် ဤနာမည်ကြီးသူမျိုး၊ သို့မဟုတ် ကြီးမြတ်သောသူမျိုး ဖြစ်လာလိမ့်မည်ဟု မမျှော်လင့်သင့်ပေ။ ပြီးလျှင် ‘ဘေးအိမ်က ရှောင်မင်သည် မည်မျှစကားနားထောင်သည်ကို ကြည့်ဦး’ ဟု သင်၏ သားသမီးအား မကြာခဏပြောခြင်းကို ပို၍ပင် မလုပ်သင့်ပေ။ သင်၏ သားသမီးများသည် သင်၏ သားသမီးများဖြစ်သည်။ သင်ဖြည့်ဆည်းသင့်သည့် တာဝန်သည် သူ၏ အိမ်နီးချင်းရှောင်မင်က မည်မျှတော်သည်ဆိုသည်ကို ပြောပြရန်၊ သို့မဟုတ် သူ၏ အိမ်နီးချင်းရှောင်မင်ထံမှ သင်ယူရန် ပြောဖို့ မဟုတ်ပေ။ ဤသည်မှာ မိဘက လုပ်ဆောင်သင့်သည့်အရာတစ်ခု မဟုတ်ပေ။ လူတိုင်းက မတူပေ။ လူတို့သည် ၎င်းတို့၏ အတွေးများ၊ အမြင်များ၊ စိတ်ဝင်စားမှုများ၊ ဝါသနာများ၊ အစွမ်းအစ၊ ပင်ကိုစရိုက်များနှင့် ၎င်းတို့လူ့သဘာဝ အနှစ်သာရက ကောင်းသလော၊ ကြမ်းတမ်းသလောဆိုသည်တို့နှင့်ပတ်သက်လျှင် ကွဲပြားကြသည်။ လူအချို့သည် မွေးကတည်းက လေပေါသူများဖြစ်ပြီး အခြားလူများမှာမူ မွေးရာပါ အေးသောသူများဖြစ်သည်။ ပြီးလျှင် တစ်နေကုန် စကားတစ်ခွန်းမျှမပြောဘဲ နေသွားပါကလည်း စိတ်မကြည်မလင် ဖြစ်မည်မဟုတ်ပေ။ ထို့ကြောင့် မိဘများသည် ၎င်းတို့၏ တာဝန်များကို ဖြည့်ဆည်းလိုလျှင် လောကီ၊ ဂုဏ်သိက္ခာ၊ အကျိုးအမြတ်တို့နှင့်သက်ဆိုင်သည့် ၎င်းတို့ကိုယ်တိုင်၏ အရွယ်ရောက်ပြီးသူများ၏ လိုက်စားမှုများကို မိမိတို့၏သားသမီးများအပေါ် မျှော်မှန်းချက်များအဖြစ် ပြောင်းလဲခြင်း၊ လူ့အဖွဲ့အစည်းမှလာသော ဤဂုဏ်သိက္ခာ၊ အကျိုးအမြတ်၊ လောကီတို့နှင့်သက်ဆိုင်သော အရာများကို သားသမီးများအပေါ်သို့ ချမှတ်ခြင်းအစား မိမိတို့သားသမီးများ၏ ပင်ကိုစရိုက်များ၊ စိတ်သဘောထားများ၊ စိတ်ဝင်စားမှုများ၊ အစွမ်းအစနှင့် သားသမီးများ၏ လူ့သဘာဝလိုအပ်ချက်တို့ကို နားလည်ဖို့ ကြိုးစားသင့်သည်။ မိဘများသည် ဤအရာများကို ‘မိမိတို့၏သားသမီးများအပေါ် မျှော်မှန်းချက်များ’ ဟူသည့် ချိုသာသောစကားအပေါ် ယိုးမယ်ဖွဲ့လေသည်။ သို့သော် လက်တွေ့တွင် ထိုအရာများသည် ထိုသို့ မဟုတ်ပေ။ ၎င်းတို့သည် မိမိတို့၏သားသမီးများကို မီးတွင်းထဲသို့ တွန်းပို့ပြီး နတ်ဆိုးများ၏ လက်ထဲသို့ ပို့ဖို့ ကြိုးစားနေသည်မှာ ရှင်းသည်။ သင်သည် အမှန်ပင် အရည်အချင်း ပြည့်မီသောမိဘဖြစ်လျှင် သားသမီးများအရွယ်မရောက်မီတွင် သင်၏ စိတ်အလိုအတိုင်း ၎င်းတို့ကို အတင်းအကျပ်စေခိုင်းခြင်း၊ ၎င်းတို့၏ နုနယ်သောစိတ်က မခံယူသင့်သည့်အရာများကို အတင်းခံယူစေခြင်းတို့အစား ၎င်းတို့၏ ကိုယ်ကျန်းမာရေး၊ စိတ်ကျန်းမာရေးနှင့်ပတ်သက်ပြီး သင့်တာဝန်များကို ဖြည့်ဆည်းသင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၁၈)) ဘုရားရဲ့နှုတ်ကပတ်တော်တွေကနေ ကျွန်မနားလည်ခဲ့တယ် မိဘတွေက သူတို့သားသမီးအပေါ်ထားတဲ့ မသင့်လျော်တဲ့တောင်းဆိုမှုတွေနဲ့ မျှော်လင့်ချက်တွေကို စွန့်လွှတ်သင့်ပါတယ်။ လက်တွေ့အခြေအနေကို အခြေခံပြီး ကိုယ့်သားသမီးကို ဆက်ဆံရမှာဖြစ်ပြီး ကျော်ကြားမှုနဲ့ အကျိုးအမြတ်ကို လိုက်စားချင်တဲ့ သူတို့ ဆန္ဒကို သူတို့သားသမီးတွေအပေါ် ချမှတ်လို့ မရပါဘူး။ သမီးကို ပညာသင်ပေးတဲ့ပုံစံနဲ့ ပတ်သက်တဲ့အခါမှာ ကျွန်မက ဘုရားနှုတ်ကပတ်တော်အတိုင်း လက်တွေ့မလုပ်ခဲ့ဘူး။ ကျွန်မသမီးက ငယ်သေးတဲ့အရွယ်မှာ တော်ကောင်းတော်နိုင်ပေမယ့် သူ့စာမေးပွဲတွေမှာ အမှတ်ပြည့်ကိုတော့ ဘယ်တုန်းကမှ မရရှိခဲ့ပါဘူး။ ကျွန်မဒါကို မှန်မှန်ကန်ကန် အလေးထားသင့်တယ်။ သူ့ကို အိမ်နီးနားချင်းတွေရဲ့ ကလေးနဲ့ မနှိုင်းယှဉ်သင့်ဘူး၊ ပြီးတော့ ငယ်သေးတဲ့အရွယ်မှာ မှားယွင်းတဲ့ အတွေးတွေ သူ့ကို မပေးသင့်ဘူး။ ဘိုးဘေးတွေအတွက် ဂုဏ်ရှိအောင်လုပ်ပေးရင်းနဲ့ ရွယ်တူတွေကြားမှာ ထင်ပေါ်ဖို့ သူ့ကို ကျောင်းသားကောင်းတစ်ယောက်ဖြစ်အောင်လုပ်ပြီး တက္ကသိုလ်ကောင်းတစ်ခုကို ရအောင်လုပ်မပေးသင့်ဘူး။ ပြီးတော့ အသက်အရွယ် အမျိုးမျိုးရှိတဲ့ကလေးတွေနဲ့ ပတ်သက်ပြီးတော့ သူတို့ရဲ့ လက်တွေ့ အခြေအနေပေါ် မူတည်ပြီး တောင်းဆိုသင့်ပါတယ်။ ကျွန်မ့သမီးက အသက်၁၀ နှစ်တောင်မပြည့်သေးဘူး။ အိမ်စာမလုပ်ခင် ခဏလောက် ပျော်ပျော်ပါးပါး ကစားရတာက သူ့အတွက် ပုံမှန်ပါပဲ။ သူ့ကို ပညာသင်ပေးတဲ့နေရာမှာ ကျွန်မရဲ့ ကိုယ်ပိုင်နည်းလမ်းအတိုင်း တောင်းဆိုမှုတွေ လုပ်ပြီး သူတစ်ခုခု မလုပ်နိုင်တဲ့အခါ သူ့ကို ဆူပူကြိမ်းမောင်းတာမျိုးမလုပ်သင့်ဘူး။ ဒီလိုလုပ်တာက သူ့ရဲ့ ငယ်ရွယ်တဲ့ စိတ်ကို ထိခိုက်နစ်နာစေရုံမကပဲ သူ့ကောင်းကျိုးအတွက်လည်း မမှန်ခဲ့ဘူး။ သားသမီးအတွက် မှန်ကန်တဲ့အလုပ်ကို တကယ်လုပ်ဖို့၊ ဘုရားသခင်ရဲ့နှုတ်ကပတ်တော်အတိုင်း လက်တွေ့လုပ်ဆောင်ပြီး၊ သူတို့ရဲ့ အစွမ်းအစ၊ ကိုယ်ရည်ကိုယ်သွေးနဲ့ အသက်အရွယ်အလိုက် ဆက်ဆံသင့်ပါတယ်။ သားသမီးတွေကို ကိုယ့်နည်းကိုယ့်ဟန်နဲ့ ပညာပေးနည်းတွေ ရှိရင်၊ ကိုယ့်ကလေးကို ရွယ်တူတွေထက် ပိုထူးချွန်အောင်လုပ်ဖို့ ပန်းတိုင်ကို ဖြည့်ဆည်းရင်တောင်မှ အဲ့ဒီကလေးက ပိုသိလာတဲ့အခါ ဘုရားသခင်နဲ့ ပိုပြီးဝေးကွာသွားပါလိမ့်မယ်။ အနာဂတ်မှာ သူတို့ရဲ့မိဘတွေ သူတို့ကို ဧဝံဂေလိတရား ဖြန့်ဝေတဲ့အခါ၊ သူတို့တွေက ဘုရားသခင်ကို ဆန့်ကျင်ဖို့နဲ့ ငြင်းပယ်ဖို့အတွက် သူတို့သိခဲ့တဲ့ အသိပညာကို အသုံးပြုလာနိုင်တယ်။ အဲဒီလိုဖြစ်ရင် ကလေးကဖျက်ဆီးခံရမှာပဲ။ ဒါတွေအားလုံးကို နားလည်ရင်းနဲ့၊ ကျွန်မသမီးရဲ့ အဆင့်ကို သိပ်ပြီးဂရုမစိုက်တော့ဘူး၊ ပြီးတော့ သူ တက္ကသိုလ်တက်ပြီး အနာဂတ်မှာ ကျွန်မရဲ့နာမည်အတွက် ဂုဏ်သိက္ခာရယူဖို့ ကျွန်မထပ်ပြီး မမျှော်လင့်တော့ဘူး။ သူ ကျောင်းသူဘဝမှာ လက်တွေ့ ဗဟုသုတတွေတချို့ သင်ယူလာနိုင်ဖို့ပဲ ကျွန်မ မျှော်လင့်တော့တယ်။ ပညာရေးမှာ အောင်မြင်ပြီး ရှေ့အနာဂတ်မှာ အလုပ်ကောင်းကောင်းရအောင်ရှာနိုင်မလား၊ ပြီးတော့ သူ့မှာ ဘယ်လို အနာဂတ် အလားအလာတွေကြုံလာနိုင်မလဲဆိုတာတွေအတွက်၊ ဘုရားသခင်ရဲ့ အချုပ်အခြာအာဏာနဲ့ အစီအစဥ်ကို ကျိုးနွံနာခံခဲ့တယ်။

အဲ့ဒီနောက်၊ ကျွန်မ ဘုရားသခင်ရဲ့ နှုတ်ကပတ်တော်တွေကို ပိုပြီးဖတ်ရှုခဲ့ပါတယ်။ “လူတစ်ယောက်သည် မိဘများကို ထားခဲ့ပြီး အမှီအခိုကင်းသူ တစ်ယောက်ဖြစ်လာသည့်အခါ သူရင်ဆိုင်ရသည့် လူမှုရေး အခြေအနေများ၊ သူရရှိနိုင်သည့် အလုပ်နှင့် အသက်မွေးမှု လုပ်ငန်းအမျိုးအစားသည် ကံကြမ္မာအားဖြင့် ချမှတ်ထားခြင်းဖြစ်ပြီး ၎င်း၏ မိဘများနှင့် မည်သို့မျှ သက်ဆိုင်ခြင်း မရှိချေ။ လူအချို့က ကောလိပ်တွင် မေဂျာ ကောင်းကောင်းကို ရွေးချယ်ပြီး သူတို့ဘဝခရီးတွင် အောင်မြင်သည့် ပထမခြေလှမ်းကို လှမ်းရင်း ဘွဲ့ရပြီးနောက် ကျေနပ်စရာကောင်းသည့်အလုပ်ကို ရှာဖွေ တွေ့ရှိခြင်းဖြင့် အဆုံးသတ်ကြသည်။ လူအချို့က ပညာအမျိုးမျိုးကို သင်ယူပြီး ကျွမ်းကျင်သော်လည်း အသက်မွေးမှုလုပ်ငန်းတစ်ခု ရှိဖို့မပြောနှင့်၊ သူတို့နှင့် သင့်တော်သည့် အလုပ် သို့မဟုတ် သူတို့၏ ရာထူးနေရာကို လုံးဝရှာမတွေ့ကြချေ။ သူတို့၏ ဘဝခရီးအစတွင် အလှည့်အပြောင်းတိုင်း၌ ပိတ်ပင်တားဆီးခံရကာ၊ ဒုက္ခ ပြဿနာများဖြင့် ဝန်းရံခံရသည်ကို တွေ့ရပြီး၊ သူတို့ရှေ့ရေးသည် စိတ်ပျက်စရာဖြစ်လာကာ၊ သူတို့၏ဘဝများသည် သေချာမှုမရှိပေ။ လူအချို့တို့သည် လုံ့လရှိရှိနှင့် ၎င်းတို့၏ လေ့လာသင်ယူမှုများ၌ အားထုတ်ကြသည်၊ သို့သော်လည်း ပိုမြင့်သည့် ပညာရေးရရန် သူတို့၏ အခွင့်အရေးအားလုံး သီသီကလေး လွဲချော်ကြလေသည်။ ၎င်းတို့သည် ဘယ်သောအခါမျှ အောင်မြင်မှုမရရန် ကံစီမံရာ ဖြစ်ပုံရလေသည်၊ သူတို့ဘဝခရီးတွင် သူတို့၏ပထမဆုံး စိတ်အားထက်သန်မှုသည် လေထဲ ပျောက်ကွယ်သွားသည်။ ရှေ့မှာရှိသည့်လမ်းက ချောမွေ့ခြင်း သို့မဟုတ် ကြမ်းတမ်းခြင်း ရှိမရှိဆိုသည်ကို မသိဘဲ လူသား၏ ကံတရားက မည်မျှ ပြောင်းလဲနိုင်မှုများဖြင့် ပြည့်သည်ကို ပထမဆုံးအကြိမ် သူတို့ခံစားကြရပြီး ဘဝကို မျှော်လင့်ခြင်း၊ စိုးရိမ်ပူပန်ခြင်းတို့ဖြင့် မှတ်ယူကြသည်။ လူအချို့တို့က ပညာသိပ်ကောင်းကောင်း မတတ်ကြသော်လည်း စာအုပ်များရေးပြီး အောင်မြင်မှု အတိုင်းအတာတစ်ခု ရရှိကြသည်။ တစ်ချို့ကတော့ လုံးဝနီးနီး စာမတတ်သော်လည်း စီးပွားရေးဖြင့် ငွေရှာပြီး ဤနည်းနှင့် သူတို့ကိုယ်သူတို့ ထောက်ပံ့နိုင်သည်။ လူတစ်ယောက်က မည်သည့်အလုပ်အကိုင် ရွေးချယ်သည်၊ မည်သို့ အသက်မွေးဝမ်းကျောင်း ပြုသည်၊ ဤအရာများ၌ ကောင်းမွန်သည့် ရွေးချယ်မှု သို့မဟုတ် မကောင်းသည့် ရွေးချယ်မှုကို လုပ်ဆောင်ခြင်း ရှိမရှိဆိုသည့်အပေါ် လူတို့အနေဖြင့် ထိန်းချုပ်မှုတစ်ခုတစ်လေ ရှိကြသလော။ ဤအရာများသည်လူတို့၏ စိတ်ဆန္ဒများ၊ ဆုံးဖြတ်ချက်များနှင့် ကိုက်ညီကြသလော။ လူအများစုက အလုပ်နည်းနည်းလုပ်ပြီး ပိုက်ဆံများများရချင်ကြသည်။ နေထဲ မိုးထဲတွင် မလုပ်ဖို့၊ အဝတ်ကောင်းကောင်းဝတ်ဖို့၊ နေရာတိုင်း၌ လင်းလက်တောက်ပနေဖို့၊ တစ်ခြားလူများအား လွှမ်းမိုးဖို့၊ သူတို့၏ ဘိုးဘေးများကို ဂုဏ်တက်စေရန် ဆန္ဒရှိကြသည်။ ပြီးပြည့်စုံခြင်းကို လူတို့ မျှော်လင့်ကြသည်၊ သို့သော်လည်း သူတို့ဘဝခရီးတွင် ပထမခြေလှမ်းကို စလှမ်းသည့်အခါ လူသား၏ကံတရားက အဘယ်မျှ ပြည့်စုံခြင်းမရှိသည်ကို တဖြည်းဖြည်း နားလည်လာ ကြပြီး လူတစ်ယောက်သည် သူ၏အနာဂတ်အတွက် ရဲရင့်သော အစီအစဉ်များကို ပြုလုပ်နိုင်သော်လည်း၊ လူတစ်ယောက်သည် ရဲတင်းသည့် စိတ်ကူးယဉ်အိပ်မက်များ သိုထားနိုင်သော်လည်း၊ ၎င်းတို့၏ ကိုယ်ပိုင်အိပ်မက်များကို အကောင်အထည်ဖော်ဖို့ မည်သူမျှ အရည်အချင်း သို့မဟုတ် တန်ခိုးအာဏာမရှိကြသကဲ့သို့ မည်သူမျှ ၎င်းတို့၏ ကိုယ်ပိုင်အနာဂတ်ကို ထိန်းချုပ်နိုင်သည့် နေရာတွင် မရှိသည့်အချက်ကို ပထမဆုံးအကြိမ် အမှန်တကယ် သဘောပေါက်လာကြသည်။ လူတစ်ယောက်၏ အိပ်မက်နှင့် သူရင်ဆိုင်ရမည့် လက်တွေ့အရှိတရားတို့ကြား အကွာအဝေးတစ်ချို့ အမြဲရှိနေပါလိမ့်မည်။ အမှုအရာများသည် လူတစ်ယောက် ဖြစ်စေချင်သည့်အတိုင်း ဘယ်သောအခါမှ မဖြစ်သကဲ့သို့ ထိုသို့သော လက်တွေ့အရှိတရားများနှင့် ရင်ဆိုင်ရလျက်၊ လူတို့သည် စိတ်ကျေနပ်မှု သို့မဟုတ် ရောင့်ရဲမှုကို ဘယ်သောအခါမျှ မရရှိကြချေ။ တစ်ချို့လူတို့သည် စိတ်ကူးလို့ရသည့် မည်သည့် အတိုင်းအတာအထိမဆို သွားကြလိမ့်မည်၊ သူတို့၏ကိုယ်ပိုင် ကံကြမ္မာကို ပြောင်းလဲဖို့ ကြိုးပမ်းမှုတစ်ခုအနေဖြင့် သူတို့၏ အသက်မွေးဝမ်းကျောင်းနှင့် အနာဂတ်အတွက် ကြီးမားသည့် အားစိုက်မှုများ ပြုလုပ်ပြီး ကြီးမားသည့် စွန့်လွတ်မှုများ ပြုလုပ်ကြပေလိမ့်မည်။ သို့သော်လည်း အဆုံးတွင်၊ သူတို့၏ ကိုယ်ပိုင်ကြိုးစားမှုများအားဖြင့် ၎င်းတို့၏ အိပ်မက်များနှင့် စိတ်ဆန္ဒများကို အကောင်အထည် ဖော်နိုင်လျှင်ပင်၊ ၎င်းတို့၏ ကံကြမ္မာတွေကို ဘယ်သောအခါမျှ ၎င်းတို့ မပြောင်းလဲနိုင်ပေ။ မည်မျှပင်ဇွဲကြီးကြီးနှင့် ကြိုးစားပါစေ ကံတရားက သူတို့ကို ပိုင်းခြားသတ်မှတ်ပေးသည်ထက် ဘယ်သောအခါမျှ ကျော်လွန် နိုင်မည်မဟုတ်ပေ။ အရည်အချင်း၊ ဉာဏ်ပညာ၊ စိတ်စွမ်းအား မတူညီမှုများကို ထည့်သွင်းစဉ်းစားခြင်း မရှိဘဲ၊ လူအားလုံးသည် ကံကြမ္မာ၏ ရှေ့မှောက်တွင် ညီတူညီမျှဖြစ်ပြီး ကြီးမြတ်သူနှင့် သေးနုတ်သူ၊ မြင့်သောသူနှင့် နိမ့်သောသူ၊ ချီးမြှောက်ခံရသူနှင့် နှိမ့်ကျသောသူတို့ကြား မခွဲခြားပေ။ လူတစ်ယောက်က မည်သည့် အလုပ်အကိုင်ကို ရှာဖွေလိုက်စားသည်၊ စားဝတ်နေရေးအတွက် မည်သည့်အလုပ်လုပ်သည်၊ ဘဝတွင် ကြွယ်ဝချမ်းသာမှု မည်မျှ စုဆောင်းသည် စသည်တို့သည် မိမိ၏မိဘ၊ မိမိပါရမီ၊ အားစိုက်ထုတ်မှုများ သို့မဟုတ် ရည်ရွယ်ချက်တို့နှင့် ဆုံးဖြတ်ခြင်း မဟုတ်ဘဲ ဖန်ဆင်းရှင်က ကြိုတင်သတ်မှတ်ထားခြင်း ဖြစ်ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားသခင်ရဲ့နှုတ်ကပတ်တော်တွေကနေ ကျွန်မနားလည်ခဲ့တယ် လူတွေရဲ့ ဖြစ်နိုင်ချေတွေနဲ့ သူတို့ တစ်သက်တာရဲ့ ကံကြမ္မာက ဘုရားသခင်ရဲ့ အချုပ်အခြာအာဏာအောက်မှာ ရှိနေတယ်ဆိုတာပါပဲ။ ကျွန်မကလေးက တက္ကသိုလ်ကောင်းကောင်းတက်ပြီး အလုပ်ကောင်းကောင်းရှာနိုင်မလားဆိုတာ ကျွန်မကသူ့ကိုတောင်းဆိုတဲ့အရာပေါ်မှာမမူတည်သလို၊ သူ့ရဲ့ကြိုးစားမှုအပေါ်လည်းမမူတည်ပါဘူး။ ဒါတွေအားလုံးက ဘုရားသခင်စီမံထားပြီးသားပါ။ လူတစ်ဦးချင်းစီ မွေးဖွားလာတဲ့အခါ ဘုရားသခင်က သူတို့ရဲ့ဘဝကို စီစဉ်ပေးထားပြီးဖြစ်ပါတယ်။ တချို့လူတွေက တက္ကသိုလ်တက်ပြီး ဘွဲ့ကောင်းကောင်းရကြတယ်။ ဒါပေမယ့် ကျေနပ်လောက်တဲ့ အလုပ်ကို မရှာနိုင်တဲ့အချိန်မှာ တခြားလူတွေကတော့ ပညာကောင်းကောင်းမတတ်ပေမဲ့ ကိုယ့်အတွက် အသက်မွေးဝမ်းကြောင်းကိုယ် လုပ်နိုင်ကြတယ်။ ကျွန်မမှာ သူငယ်ချင်းတစ်ယောက်ရှိတယ်၊ သူ့သားက တက္ကသိုလ်တက်ရပေမယ့် အလုပ်မရဘဲ အလုပ်လက်မဲ့နဲ့ အိမ်မှာပဲနေတယ်။ ကျွန်မအဖွားရဲ့ချွေးမကလည်း တက္ကသိုလ်တက်ခဲ့ရတယ်၊ ဒါပေမယ့် အလုပ်ကောင်းကောင်းမရှာနိုင်ဘဲ လယ်သူမလုပ်ဖို့ပဲ အိမ်ကိုပြန်ခဲ့တယ်၊ ကျွန်ခင်ပွန်းရဲ့ဦးလေးကတော့ မူလတန်းကျောင်းတောင်မပြီးခဲ့ဘဲ စာကောင်းကောင်း မဖတ်နိုင်ပေမဲ့ စက်ရုံတစ်ရုံဖွင့်ပြီး သူဌေးဖြစ်လာပြီး ၀င်ငွေကောင်းခဲ့တယ်။ ဒီလက်တွေ့ဘဝရဲ့ဥပမာတွေကနေ၊ အလုပ်ကောင်းကောင်းရှာပြီး တောက်ပတဲ့အနာဂတ်ရှိဖို့က တက္ကသိုလ်တက်နိုင်တဲ့အပေါ်မှာမူတည်တာမဟုတ်သလို မိဘတွေက သူတို့ကို ဘယ်လိုပညာသင်ပေးလဲ ဆိုတဲ့အပေါ်မှာ မမူတည်ဘူးဆိုတာ ကျွန်မတွေ့လိုက်ရတယ်။ အားလုံးက ဘုရားသခင် စီမံထားတဲ့အထဲမှာ ရှိပါတယ်။ အနာဂတ်မှာ ကျွန်မရဲ့ဒီလွဲမှားတဲ့အမြင်ကို ပြောင်းပြန်လှန်ပြီး ကျွန်မသမီးအပေါ်ထားတဲ့ ကျွန်မရဲ့မျှော်လင့်ချက်တွေကို စွန့်လွှတ်ခဲ့တယ်၊ သူ့ရဲ့ စာလေ့လာမှုကို အသုံးချပြီး တခြားသူတွေထက် ပိုထင်ပေါ်စေချင်တဲ့ ကျွန်မရဲ့ဆန္ဒကို ဖြည့်ဆည်းပေးဖို့ ထပ်ပြီးမတောင်းဆိုတော့ပါဘူး။

အဲ့ဒီနောက်မှာတော့ ကျွန်မက ကျွန်မတာဝန်ကို ပုံမှန်အတိုင်းလုပ်ခဲ့ပြီး အရင်ကလုပ်ခဲ့သလို သမီးကို ပညာသင်မပေးတော့ပါဘူး။ သူ့အားလပ်ချိန်မှာ ဘုရားသခင်ကို ယုံကြည်ခြင်းအကြောင်း၊ ကောင်းကင်နဲ့မြေကြီးအရာခပ်သိမ်းတို့အပြင် လူသားတို့ကိုလည်း ဘုရားသခင်က ဖန်ဆင်းခဲ့ကြောင်း သူ့ကို နားလည်စေဖို့နဲ့၊ ကျွန်မတို့မှာရှိသမျှ အရာတို့ကို ဘုရားသခင်က ကျွန်မတို့အပေါ် အပ်နှင်းထားပြီး၊ လူတို့က ကိုယ်တော်ကို ယုံကြည် ကိုးကွယ်ဖို့လိုကြောင်း သူနဲ့ စကားပြောဖြစ်တယ်။ သမီးက ကျွန်မနဲ့အတူ ဘုရားသခင်ရဲ့ နှုတ်ကပတ်တော်တွေကို ဖတ်ရှုပြီး ကျွန်မရဲ့ မိတ်သဟာယကို နားထောင်လိုစိတ်ရှိတဲ့အတွက် ကျွန်မအရမ်းပျော်မိတယ်။ အချိန်တစ်ခုရောက်လာတော့ ကျွန်မသမီးက နာခံတတ်လာတယ်။ အိမ်စာတွေကို အချိန်မီ ပြီးမြောက်ပြီး အဆင့်တွေ တဖြည်းဖြည်း တိုးတက်လာပြီးတော့ စာမေးပွဲတစ်ခုစီမှာ သူက အမှတ် ၈၀ လောက်ထိရတယ်။ ကျွန်မပျော်နေပေမဲ့ အရင်က ခံစားခဲ့ရတဲ့ ပျော်ရွှင်မှုမျိုးနဲ့ မတူဘူး။ ကျွန်မသမီးကိုပြောဖြစ်တယ်၊ “စာမေးပွဲမှာ သမီးအဆင့်ဘယ်လောက်ရလဲဆိုတာ အရေးမကြီးပါဘူး။ သမီး အမှတ်၁၀၀ရဖို့ အမေမတောင်းဘူး၊ သမီးအနာဂတ်မှာ တက္ကသိုလ်ကောင်းကောင်းတစ်ခုတက်ဖို့ အမေ မတောင်းဆိုဘူး။ ဘာလို့လဲဆိုတော့ဘုရားသခင်ရဲ့ နှုတ်ကပတ်တော်တွေက အမေ့ကို သင်ပေးလိုက်တာက လူသားရဲ့ အလားအလာနှင့် ကံကြမ္မာဆိုတာ ဘုရားသခင်ရဲ့လက်ထဲမှာပဲရှိတယ်။ လူရဲ့အသက်တာက ဘုရားသခင်ဆီကလာပြီး၊ သမီးကြီးလာတဲ့အခါ အမေမျှော်လင့်နိုင်တာအားလုံးက သမီးကဘုရားသခင်ကို မှန်မှန်ကန်ကန်ယုံကြည်ပြီး ဘုရားရဲ့အိမ်တော်မှာ သမီးတာဝန်ကို ထမ်းဆောင်ဖို့ပဲ။” သမီးက “သမီး သိပါတယ်” လို့ ဝမ်းမြောက်ဝမ်းသာနဲ့ပြန်ပြောတယ်။ ပြီးတော့အခု သူက တခြားကလေးတွေထက် တော်တော်ကိုပိုပျော်တယ်လို့လည်း ပြောသေးတယ်။ ဘုရားသခင်ရဲ့ နှုတ်ကပတ်တော်အတိုင်း ကျွန်မ လက်တွေ့လုပ်လိုက်တာနဲ့ ကျွန်မသမီးမှာ ဝေဒနာ မခံစားရတော့တာ ကျွန်မတွေ့လိုက်ရတယ်။ အဲ့ဒါအပြင် သူ့ကို ကျွန်မက မှန်ကန်တဲ့လမ်းကြောင်းပေါ်ကို ပို့ပေးနိုင်ခဲ့တယ်။ ကျွန်မ လွတ်မြောက်မှုကို ခံစားရပြီး ကျွန်မတာဝန်မှာ ထမ်းဆောင်ဖို့ ခွန်အားတွေ ပိုထည့်နိုင်ခဲ့တယ်။

ဒီအတွေ့အကြုံကနေ၊ ဘုရားသခင်က လူသားရဲ့အသက်တာအပေါ် အချုပ်အခြာအာဏာကို ကိုင်စွဲထားတယ်ဆိုတာ ကျွန်မနားလည်ခဲ့တယ်။ ဒါက သူ့ထိန်းချုပ်မှုအောက်မှာမရှိဘူး။ ကျွန်မ ထိန်းချုပ်မှုအောက်မှာဆိုရင် ပိုပြီးတော့တောင် မရှိပါဘူး။ ကျွန်မလည်း နားလည်လာခဲ့တယ်။ ကျွန်မသမီးကို ကျောင်းသားကောင်းတစ်ယောက်ဖြစ်ပြီး တောက်ပတဲ့ အနာဂတ်ရှိစေချင်တာက ကျွန်မရဲ့ ကိုယ်ပိုင်ကျော်ကြားမှုနဲ့ အကျိုးအမြတ်အတွက်ပဲ။ အဲ့ဒါက တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်ခဲ့တယ်။ အခုတော့ ကျွန်မသမီးအတွက် မျှော်လင့်ချက်တွေကို စွန့်လွှတ်လာနိုင်ပြီး ဘုရားနှုတ်ကပတ်တော်အတိုင်း လက်တွေ့လုပ်နိုင်ပါပြီ။ ကျေးဇူးတော်ပါပဲ။


၈၈။ အခက်အခဲကြားတွင် မိမိတာဝန်ကို ထိန်းသိမ်းရမည့်နည်းလမ်း

တရုတ်နိုင်ငံမှ ဝူဖန်

၂၀၂၂ ခုနှစ်၊ ဇွန်လမှာ၊ ခေါင်းဆောင်တချို့အပါအဝင် ညီအစ်ကို မောင်နှမ အယောက် ၃၀ ကျော် ရဲအဖမ်းခံလိုက်ရတယ်ဆိုတာကို ကျွန်တော် သိလိုက်ရတယ်။ ညီအစ်ကိုမောင်နှမ အများအပြားနဲ့ စုဝေးပွဲလုပ်တဲ့ အိမ်တွေမှာ လုံခြုံရေး အန္တရာယ်တွေ ကြုံနေရပြီး၊ ဘုရားနှုတ်ကပတ်တော် စာအုပ်တွေကို အရေးတကြီး နေရာပြောင်းရွှေ့ဖို့ လိုအပ်နေခဲ့တယ်။ ချိန်ကွမ်းအသင်းတော်မှာ နောက်ဆက်တွဲကိစ္စတွေကို သွားကိုင်တွယ်ဖို့ ခေါင်းဆောင်တွေက ကျွန်တော်နဲ့ ညီအစ်မနှစ်ယောက်ကို စီစဉ်ပေးတယ်။ ကျွန်တော် ကိုယ့်ဘာသာ တွေးမိတယ်၊ “ငါက အရင်က အဖမ်းခံရဖူးတဲ့ ရာဇဝတ်မှုမှတ်တမ်း ရှိတယ်၊ ဒီနှစ်တွေမှာ ကွန်မြူနစ်ပါတီက ငါ့ကို အမြဲလိုက်ဖမ်းနေတာ။ ငါသာ နောက်ဆက်တွဲကိစ္စတွေကို သွားကိုင်တွယ်ရင် လူမြင်ကွင်းကို မလွဲမသွေ ထွက်ရမှာဖြစ်ပြီး၊ လုံခြုံရေးအန္တရာယ်ရှိတဲ့ လူတွေနဲ့ ထိတွေ့ဆက်ဆံရမှာ။ ငါ ထပ်အဖမ်းခံရရင် ကွန်မြူနစ်ပါတီက ငါ့ကို သေချာပေါက် သက်ညှာမှာ မဟုတ်ဘူး။ ငါ့ကို သေတဲ့အထိ မရိုက်ရင်တောင်၊ ရှစ်နှစ်ကနေ ဆယ်နှစ်ထိ ထောင်ဒဏ် အချခံရနိုင်တယ်။ ဘုရားသခင်ရဲ့ အမှုတော်က အဆုံးသတ်ခါနီးနေပြီဆိုတော့ ရဲတွေက ငါ့ကို သေတဲ့အထိ ရိုက်ရင်၊ ဒါမှမဟုတ် ဒုက္ခိတဖြစ်အောင် လုပ်လိုက်ရင် ဘယ်လိုလုပ်မလဲ။ ငါ့ရဲ့ မိသားစုနဲ့ အလုပ်အကိုင်ကို စွန့်လွှတ်ခဲ့တဲ့ နှစ်ကာလတွေအားလုံးနဲ့ အသုံးခံခဲ့တာတွေ အားလုံးက အချည်းနှီးဖြစ်သွားမှာ မဟုတ်ဘူးလား။ ငါ ဘယ်လို ကယ်တင်ခံရပြီး ကောင်းကင်နိုင်ငံတော်ကို ဝင်လို့ရမှာလဲ” လို့ပေါ့။ ဒါပေမဲ့ ဒီလိုတွေးရင်းနဲ့ အပြစ်ရှိတဲ့စိတ် နည်းနည်း ခံစားရပြီး စဉ်းစားမိတယ်။ “ဒီလိုအချိန်မျိုးမှာတောင် ငါ့ကိုယ်ငါပဲ တွေးနေသေးတာကိုး။ ငါက အရမ်း တစ်ကိုယ်ကောင်းဆန်တာပဲ” လို့ပေါ့။ ဘုရားနှုတ်ကပတ်တော်တချို့ကို ကျွန်တော် ပြန်သတိရလိုက်တယ်။ “ဘုရားသခင်၏ အမှုသည် လူသားမျိုးနွယ်အတွက် လုပ်ဆောင်ခြင်းဖြစ်ပြီး၊ လူ၏ ပူးပေါင်းဆောင်ရွက်မှုသည် ဘုရားသခင်၏ စီမံခန့်ခွဲမှုအတွက် ပေးထားခြင်း ဖြစ်သည်။ ဘုရားသခင်သည် သူလုပ်ဆောင်သင့်သည့်အရာ အားလုံးကို လုပ်ဆောင်ပြီးနောက်တွင်၊ လူသည် သူ၏ လက်တွေ့လုပ်ဆောင်မှုတွင် တွန့်တိုခြင်း မရှိရန်နှင့် ဘုရားသခင်နှင့် ပူးပေါင်းဆောင်ရွက်ရန် လိုအပ်ပေသည်။ ဘုရားသခင်၏အမှုတွင် လူသည် မည်သည့်လုံ့လကိုမျှ မချန်သင့်၊ သူ၏သစ္စာစောင့်သိမှုကို ဆက်ကပ်သင့်ပြီး၊ အတော်များသော အယူအဆများတွင် မမွေ့လျော်သင့်ပေ သို့မဟုတ် မလှုပ်မယှက်ထိုင်ကာ သေခြင်းကို မစောင့်ဆိုင်းသင့်ပေ။ ဘုရားသခင်သည် မိမိကိုယ်ကိုယ် လူသားအတွက် စတေးနိုင်သည်၊ သို့ဆိုလျှင် လူသည် သူ၏သစ္စာစောင့်သိခြင်းကို ဘုရားသခင်အား အဘယ်ကြောင့် မဆက်ကပ်နိုင်သနည်း။ ဘုရားသခင်သည် လူသားအပေါ် တစ်စိတ်တစ်ဝမ်းတည်းရှိသည်၊ သို့ဆိုလျှင် လူသည် အဘယ်ကြောင့် ပူးပေါင်းဆောင်ရွက်မှု အနည်းငယ်ကို မဆက်ကပ်နိုင်ရသနည်း။ ဘုရားသခင်က လူသားမျိုးနွယ်အတွက် အမှုပြုသည်၊ သို့ဆိုလျှင် လူသည် ဘုရားသခင်၏ စီမံခန့်ခွဲမှုအတွက် မိမိ၏ တာဝန်အချို့ကို အဘယ်ကြောင့် မဆောင်ရွက်နိုင်သနည်း။ ဘုရားသခင်၏ အမှုသည် ဤအထိ ရောက်ရှိလာလေပြီ၊ သို့သော် သင်သည် မြင်သော်ငြား မလုပ်ဆောင်၊ ကြားသော်ငြား မလှုပ်ရှားချေ။ ထိုသို့သော လူများသည် ထာဝရ ပြစ်ဒဏ်ခံရသူများ ဖြစ်သည် မဟုတ်လော။ ဘုရားသခင်သည် သူ၏အရာအားလုံးကို လူသားအဖို့ ဆက်ကပ်အပ်နှံထားပြီး ဖြစ်သည်၊ သို့ဆိုလျှင် ယနေ့တွင် လူသည် သူ၏တာဝန်ကို အဘယ်ကြောင့် စိတ်အားထက်သန်စွာ ဆောင်ရွက်နိုင်စွမ်း မရှိသနည်း။ ဘုရားသခင် အတွက်၊ သူ၏အမှုသည် ပထမ ဦးစားပေးဖြစ်ပြီး၊ သူ့စီမံခန့်ခွဲခြင်း အမှုသည် အရေးအကြီးဆုံး ဖြစ်သည်။ လူသားအတွက် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် ဘုရားသခင်၏ သတ်မှတ်ချက်များကို ဖြည့်ဆည်းခြင်းတို့သည် သူ၏ ပထမ ဦးစားပေးဖြစ်သည်။ ဤအရာကို သင်တို့အားလုံး နားလည်သင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အမှုနှင့် လူ၏လက်တွေ့လုပ်ဆောင်မှု) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့ ကျွန်တော့်အသိစိတ်ထဲမှာ တော်တော်လေး အပြစ်ရှိသလို ခံစားရတယ်။ ကွန်မြူနစ်ပါတီက အသင်းတော်ကို သဲကြီးမဲကြီး နှိပ်စက်ညှဉ်းပန်းနေတာ၊ ညီအစ်ကိုမောင်နှမတွေက အန္တရာယ်ရှိနေပြီး ပုန်းရှောင်ခိုင်းဖို့ အရေးတကြီး လိုအပ်နေတာ၊ ဘုရားနှုတ်ကပတ်တော် စာအုပ်တွေကိုလည်း နေရာပြောင်းရွှေ့ဖို့ လိုအပ်နေပြီး၊ အရေးတကြီး ကိုင်တွယ်ရမယ့် အသင်းတော်အလုပ်တွေလည်း အများကြီး ရှိနေတယ်။ ဒီလိုအချိန်မျိုးမှာ တစ်ယောက်ယောက်က ရှေ့ထွက်ပြီး နောက်ဆက်တွဲကိစ္စတွေကို မြန်မြန်ဆန်ဆန် ဖြေရှင်းပေးဖို့နဲ့ ဆုံးရှုံးမှုတွေကို လျှော့ချဖို့ လိုအပ်တယ်။ ဒါက ဘုရားသခင်ရဲ့ ရည်ရွယ်ချက်နဲ့ ကိုက်ညီတယ်။ ဒါပေမဲ့ ကျွန်တော်က ကိုယ့်လုံခြုံရေးကိုပဲ ထည့်စဉ်းစားပြီး၊ အသင်းတော်အလုပ်ကို လုံးဝ ထည့်မတွက်ခဲ့ဘူး၊ ဘုရားသခင်ရဲ့ ရည်ရွယ်ချက်ကိုလည်း အလေးမထားခဲ့ဘူး။ ကျွန်တော် တကယ်ကို အသိစိတ်ကင်းမဲ့ပြီး၊ အရမ်းကို တစ်ကိုယ်ကောင်းဆန်တဲ့အပြင် စက်ဆုပ်စရာကောင်းခဲ့တယ်။ ဒါနဲ့ ဒီတာဝန်ကို ကျွန်တော် လက်ခံလိုက်ပြီး၊ နောက်ဆက်တွဲကိစ္စတွေကို ဘယ်လိုဖြေရှင်းမလဲဆိုတာနဲ့ပတ်သက်လို့ တိကျတဲ့ အသေးစိတ်အချက်အလက်တွေကို ညီအစ်မနှစ်ယောက်နဲ့ ဆွေးနွေးခဲ့တယ်။

တစ်ညကျတော့ ညီအစ်မတစ်ယောက်က သူ့ရဲ့ လျှပ်စစ်စက်ဘီးမှာ တစ်ခုခု တပ်ထားတယ်လို့ ပြောတာနဲ့၊ ကျွန်တော်တို့ အမြန်သွားစစ်ကြည့်လိုက်တော့၊ ကျွန်တော်တို့ စက်ဘီးနှစ်စီးစလုံးမှာ ခြေရာခံကိရိယာတွေ တပ်ထားတာ တွေ့လိုက်ရတယ်။ ဒါက ကျွန်တော်တို့ကို ရဲတွေက ပစ်မှတ်ထားပြီးသား ဖြစ်နိုင်ပြီး အချိန်မရွေး အဖမ်းခံရနိုင်တယ်ဆိုတဲ့ သဘောပဲ။ ကျွန်တော် ပူပန်သောကရောက်ပြီး စိတ်မအေးဖြစ်ရတယ်။ အရင်က အဖမ်းခံရတုန်းက နှိပ်စက်ညှဉ်းပန်းခံခဲ့ရတဲ့ ပုံရိပ်တွေက မျက်စိထဲမှာ ပြန်ပေါ်လာတယ်။ အရင်က ကျွန်တော် အဖမ်းခံရတုန်းက အသင်းတော်ငွေကြေးအကြောင်း ဖော်ထုတ်ဖို့နဲ့ ညီအစ်ကိုမောင်နှမတွေကို သစ္စာဖောက်အောင်လို့ ရဲတွေက ကျွန်တော့်ကို ညှဉ်းဆဲခဲ့ကြတာ၊ တစ်နေ့ကုန် မအိပ်ဘဲနေခိုင်းတာ၊ ကျွန်တော် အိပ်ငိုက်လာတိုင်း ရိုက်နှက်တာ ခြိမ်းခြောက်တာတွေလုပ်တဲ့ ရက်စက်ပြီး ရှည်ကြာတဲ့ အိပ်ရေးပျက်ခံခိုင်းတဲ့ နည်းလမ်းတစ်ခုကို သုံးတယ်။ သူတို့က ဒါကို ရက်ပေါင်း ၂၀ ဆက်တိုက် လုပ်ခဲ့တယ်။ ရှင်တာက သေတာထက် ပိုဆိုးတဲ့အထိ သူတို့ ကျွန်တော့်ကို ညှဉ်းဆဲခဲ့ကြပြီး ဘုရားသခင်ရဲ့ စောင့်ရှောက်မှုနဲ့ ကာကွယ်မှုသာ မရှိရင် ကျွန်တော် သေတာ ကြာလှပြီ။ ဒီမှတ်ဉာဏ်က ကျွန်တော့်ကို ခြောက်လှန့်နေတုန်းပဲ။ ခုချိန်မှာ ကျွန်တော်က အသက် ၆၀ ရှိနှင့်နေပြီဖြစ်ပြီး နှလုံးရောဂါ၊ သွေးတိုးရောဂါတွေနဲ့ ကျန်းမာရေးကလည်း မကောင်းတာကို တွေးမိတယ်။ “ငါ ထပ်အဖမ်းခံရရင်၊ နှိပ်စက်ညှဉ်းပန်းတာတွေနဲ့ ရက်ရက်စက်စက် ရိုက်နှက်တာတွေကို ခံနိုင်ပါ့မလား” လို့ပေါ့။ ကွန်မြူနစ်ပါတီက ယုံကြည်သူတွေကို ဖြစ်နိုင်သမျှ ဘယ်နည်းလမ်းနဲ့မဆို နှိပ်စက်တာ၊ ဘာမှ အရေးယူမခံရဘဲနဲ့ ရိုက်သတ်ပစ်ကြတာ။ ကျွန်တော်သာ ရိုက်သတ်ခံရရင်၊ ဒါမှမဟုတ် ဒုက္ခိတဖြစ်သွားရင်၊ ဘုရားသခင်ကို ဘယ်လိုယုံကြည်ပြီး တာဝန်တွေကို ဘယ်လိုထမ်းဆောင်နိုင်တော့မလဲ။ ကျွန်တော် တွေးမိတယ်၊ “ထားလိုက်ပါတော့၊ လောလောဆယ် ငါ့တာဝန်တွေကို ရပ်ပြီး ပုန်းဖို့နေရာပဲ ရှာလိုက်တော့မယ်။ အဲဒါက ပိုပြီး စိတ်ချရတယ်” လို့ပေါ့။ ပြီးတော့ ခေါင်းဆောင်တွေက ဒီတာဝန်ကို တခြားလူအတွက် မစီစဉ်ပေးခဲ့ဘူးဆိုပြီး ကျွန်တော် ကိုယ့်ဘာသာ ညည်းညူမိတယ်။ တကယ်တော့ ကျွန်တော့်လို လုံခြုံရေးအန္တရာယ်ရှိတဲ့ လူတစ်ယောက်ကို နောက်ဆက်တွဲကိစ္စတွေ ဘယ်လိုဖြစ်လို့ ကိုင်တွယ်ခွင့်ပေးနိုင်ရတာလဲပေါ့။ ဒီလို တွေးလေလေ၊ ကျွန်တော့်စိတ်နှလုံးကက ပိုဝမ်းနည်းလာလေပဲ။ နောက်ပိုင်းကျတော့ ကျွန်တော့်အခြေအနေ မှားနေမှန်း သတိပြုမိလိုက်တယ်၊ ဒါနဲ့ ကျွန်တော် ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ သားရဲ့ ယုံကြည်ခြင်းက သေးငယ်လွန်းပါတယ်။ စက်ဘီးတွေမှာ ခြေရာခံကိရိယာတွေ တွေ့လိုက်ရတဲ့အခါ၊ သားက ကြောက်စိတ်တွေ လွှမ်းမိုးနေပြီး လိပ်ခေါင်းလျှိုသလိုမျိုး ပုန်းရှောင်ချင်ခဲ့မိပါတယ်။ သားက တကယ်ကို တစ်ကိုယ်ကောင်းဆန်ပါတယ်။ ဘုရားသခင်၊ သားက ကိုယ်တော့်ကို အားကိုးပြီး၊ မျှော်ကြည့်ပြီးတော့ ဒီအခြေအနေကို ယုံကြည်ခြင်းနဲ့ တွေ့ကြုံခံစားလိုပါတယ်၊ ပြီးတော့ သားရဲ့ ပြဿနာတွေကို ဆင်ခြင်သုံးသပ်ပြီး သတိပြုမိအောင် ကိုယ်တော် လမ်းပြမယ်လို့ မျှော်လင့်ပါတယ်” လို့ပေါ့။ ဆုတောင်းပြီးနောက်မှာ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့တယ်။ “လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်ဆိုသည်မှာ အဘယ်နည်း။ ယင်းကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက၊ သူတို့က ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက်တာများ ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ ထိုသို့လုပ်ဆောင်ခြင်းသည် မိမိတို့ကိုယ်တိုင်အတွက်သာ ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ ဆိုးယုတ်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤဆိုးယုတ်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအချက် ဖြစ်လာနှင့်ပြီးဖြစ်သည်။ နှစ်ထောင်ချီကြာသည်အထိ ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရားနှုတ်ကပတ်တော်ရဲ့ ဖော်ထုတ်ချက်ကနေတစ်ဆင့် ကျွန်တော် သတိပြုမိလိုက်တာက အန္တရာယ်ရှိတဲ့ အခြေအနေတစ်ခု ကြုံရတိုင်း ကျွန်တော်က ကိုယ့်ကိုယ်ကိုယ်အကြောင်းပဲ အမြဲတမ်း တွေးနေခဲ့ပြီး ဒါရဲ့ အရင်းအမြစ်က “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “ဆုလာဘ်မရှိဘဲ လုံးဝ မလုပ်နှင့်” ဆိုတာမျိုးလို စာတန်ဆန်တဲ့ အဆိပ်အတောက်တွေကြောင့်ပဲဖြစ်တယ်၊ ဒီစိတ်ကူးတွေက ကျွန်တော့်ကို နက်နက်ရှိုင်းရှိုင်း လွှမ်းမိုးလာခဲ့ပြီဆိုတာပါပဲ။ ဒီဆိုရိုးစကားတွေက ကျွန်တော် ပြုမူနေထိုင်တဲ့ စံနှုန်းတွေ ဖြစ်လာခဲ့တယ်။ ဒီအတွေးတွေ၊ အမြင်တွေနဲ့ အသက်ရှင်နေထိုင်ရင်း၊ ကျွန်တော်က တစ်ကိုယ်ကောင်းဆန်ပြီး ကိုယ့်အကျိုးစီးပွားကိုပဲ ကြည့်တတ်လာတယ်၊ အကျိုးအမြတ်ရယူတာနဲ့ ဆုံးရှုံးမှု ရှောင်ရှားတာတွေကို ကျွန်တော့်ရဲ့ စည်းမျဉ်းတွေအနေနဲ့ သဘောထားခဲ့တယ်။ လူ့အဖွဲ့အစည်းမှာ အလုပ်လုပ်လေ့ရှိတုန်းက ဒါဟာ ကျွန်တော် ကျင့်ကြံပြုမူတဲ့ပုံစံ ဖြစ်ခဲ့တယ်။ ကျွန်တော့်မိတ်ဆွေတွေကိုတောင် ကျွန်တော့်အတွက် အသုံးဝင်မဲ့သူတွေကိုပဲ ရွေးခဲ့တယ်။ ဘုရားသခင်ကို ရှာတွေ့ပြီး ကိုယ့်တာဝန်တွေကို စထမ်းဆောင်တဲ့အချိန်မှာတောင် ကျွန်တော်က ကိုယ့်အတွက်ပဲ ထည့်စဉ်းစားနေတုန်းပဲ၊ ခေါင်းဆောင်တွေ ကောင်းကောင်း အရေးထားမဲ့ လွယ်ကူတဲ့ အလုပ်တာဝန်တွေကို လုပ်တာ ပိုနှစ်သက်ခဲ့တယ်။ အခြေအနေက သက်သောင့်သက်သာရှိရင် ဒုက္ခခံနိုင်တယ်၊ ကိုယ့်တာဝန်တွေ ထမ်းဆောင်ရင်း အသုံးခံနိုင်တယ်၊ ဒါပေမဲ့ အခြေအနေက ဆိုးရွားလာပြီး ကိုယ့်ရဲ့ လုံခြုံရေး ပါဝင်ပတ်သက်လာတဲ့အခါ၊ ကိုယ့်အကျိုးစီးပွားကိုပဲ ကျွန်တော် တွေးပြီး အသင်းတော်အလုပ်ကို လုံးဝ ဂရုမစိုက်တော့ဘူး။ ခေါင်းဆောင်တွေက ကျွန်တော့်ကို နောက်ဆက်တွဲကိစ္စတွေ ကိုင်တွယ်ဖို့ စီစဉ်ပေးတဲ့အခါ ကျွန်တော် ပထမဆုံး ပူပန်တာက ကိုယ့်ရဲ့လုံခြုံရေးဖြစ်ပြီး၊ အထူးသဖြင့် ကျွန်တော်တို့ စက်ဘီးတွေမှာ ခြေရာခံကိရိယာတွေ တပ်ထားတာ တွေ့လိုက်ရတဲ့အချိန်မှာ၊ ရဲတွေ စောင့်ကြည့်တာ ခံနေရာမှာ၊ ပြီးတော့ အချိန်မရွေး အဖမ်းခံရနိုင်တဲ့ အန္တရာယ်ရှိတာ ဒါမှမဟုတ် ကိုယ့်အသက်တောင် ဆုံးရှုံးသွားနိုင်တယ်ဆိုတာတွေကို ပိုပြီးတောင် စိုးရိမ်ပူပန်လာခဲ့တယ်။ ကိုယ့်အသက်ရှင်ရပ်တည်ရေးကို ဦးစားပေးဖို့အတွက် တာဝန်တွေကို စွန့်ပစ်ပြီး ပုန်းရှောင်ဖို့တောင် ကျွန်တော် တွေးခဲ့သေးတယ်။ ကိုယ့်အတွက်ပဲ တွေးနေခဲ့တာ။ အသင်းတော် အလုပ် ဒါမှမဟုတ် ညီအစ်ကို မောင်နှမတွေ အဖမ်းခံရမလားဆိုတာကို အရေးမထားခဲ့ဘူး။ ကျွန်တော်က အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ။ နောက်ဆက်တွဲအလုပ်တွေကို ကိုင်တွယ်တာက အချိန်နဲ့အမျှ လုပ်ဖို့လိုပြီး၊ ဒီလို အရေးကြီးတဲ့အချိန်မျိုးမှာ၊ အသိစိတ်နဲ့ ဆင်ခြင်တုံတရားရှိတဲ့ ဘယ်သူမဆို ဘုရားအိမ်တော်ရဲ့ အကျိုးစီးပွားကို ကာကွယ်ဖို့နဲ့ ဆုံးရှုံးမှုတွေကို လျေ့ာနည်းအောင် အစွမ်းကုန် လုပ်ဆောင်ဖို့အတွက် ထရပ်ကြမှာပဲ။ အဖမ်းခံရမဲ့သဘော၊ တောင်ချခံရမဲ့သဘော၊ အသက်ဆုံးရှုံးရမဲ့သဘောဖြစ်ရင်တောင် ဘုရားသခင်ရဲ့ စိတ်နှလုံးကို နှစ်သိမ့်ဖို့အတွက် အသင်းတော်အလုပ်ကို ကာကွယ်ဖို့ သူတို့ ရွေးချယ်ကြမှာ။ ဒါပေမဲ့ ကျွန်တော်ကျတော့၊ အန္တရာယ်နဲ့ ရင်ဆိုင်ရတဲ့အခါ လိပ်ခေါင်းလျှိုသလိုမျိုး ထွက်ပြေးပုန်းရှောင်ချင်ခဲ့တာ။ ကျွန်တော့်မှာ လူ့သဘာဝတစ်ခုတလေ ဘယ်လိုမျိုး ရှိခဲ့လို့လဲ။ ဒီလိုသဘောပေါက်လိုက်တော့ ကျွန်တော် အရမ်းကို ရှက်မိပြီး နောင်တရတယ်၊ ကိုယ့်ကိုယ်ကိုယ်လည်း ရွံမုန်းမိတယ်။ ဒီအခြေအနေကနေ ကျွန်တော် ထပ်ပြီး မထွက်ပြေးချင်တော့ဘူး၊ ပြီးတော့ ကျိုးနွံနာခံပြီး နောက်ဆက်တွဲအလုပ်တွေကို ကောင်းကောင်းမွန်မွန် ကိုင်တွယ်ဖို့ လိုလားနေခဲ့တယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်တော် ဖတ်ခဲ့တယ်။ “စာတန်က မည်မျှပင် ‘အလွန့်အလွန် အာဏာရှိ’ ပါစေ၊ မည်မျှပင် ရဲတင်းပြီး ရည်မှန်းချက် ကြီးမားပါစေ၊ ထိခိုက်မှုများ ပေးနိုင်သော ၎င်း၏အစွမ်းက မည်မျှပင်ကြီးမားပါစေ၊ လူသားကို ၎င်း၏ ဖောက်ပြန်ပျက်စီးစေနိုင်စွမ်းနှင့် မျှားခေါ်နိုင်စွမ်းတို့က မည်မျှပင် ကျယ်ပြန့်ပါစေ၊ လူသားကို ၎င်းခြိမ်းခြောက်သည့် ပရိယာယ်များနှင့် လှည့်ကွက်များက မည်မျှပါးနပ်နေပါစေ၊ ၎င်းဖြစ်တည်နေသည့် ပုံစံက မည်မျှပင် မဆုံးနိုင်အောင် ပြောင်းလဲ၍ရနေပါစေ စာတန်သည် သက်ရှိအရာတစ်ခုကို တစ်ခါမျှ မဖန်ဆင်းနိုင်ခဲ့ပေ။ အရာအားလုံးဖြစ်တည်မှုအတွက် နိယာမများ၊ သို့မဟုတ် စည်းမျဉ်းတို့ကို တစ်ခါမျှ ၎င်းမချပေးနိုင်ခဲ့ပေ။ သို့မဟုတ် သက်ရှိဖြစ်စေ၊ သက်မဲ့ဖြစ်စေ မည်သည့်အရာဝတ္ထုကိုမျှ ၎င်း အုပ်စိုးပြီး အချုပ်အခြာအာဏာ ကိုင်စွဲနိုင်စွမ်း တစ်ခါမျှ မရှိခဲ့ပေ။ စကြဝဠာနှင့် မိုးမျက်နှာကြက်အတွင်းတွင် စာတန်ထံမှ ပေါက်ဖွားလာသည့်၊ သို့မဟုတ် ၎င်းကြောင့် ဖြစ်တည်နေသည့် လူပုဂ္ဂိုလ်တစ်ယောက်တလေ၊ သို့မဟုတ် အရာဝတ္ထုတစ်ခုတလေမျှ မရှိပေ။ လူတစ်ဦးမျှ သို့မဟုတ် အရာဝတ္ထုတစ်ခုမျှ ၎င်း၏ အချုပ်အခြာအာဏာအောက်တွင်ဖြစ်စေ၊ ၎င်း၏ အုပ်စိုးခံရခြင်းဖြစ်စေ မရှိချေ။ ဆန့်ကျင်ဘက်အနေနှင့် ၎င်းသည် ဘုရားသခင်၏ အုပ်စိုးမှုအောက်တွင် နေရရုံသာမကဘဲ ဘုရားသခင်၏ အမိန့်များနှင့် ခိုင်းစေမှုများအားလုံးကို ကျိုးနွံနာခံရသည်။ ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) ဘုရားနှုတ်ကပတ်တော်တွေက တကယ်ကို ဩဇာအာဏာနဲ့ တန်ခိုးပါရှိပါတယ်။ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော် ယုံကြည်ခြင်းတွေ ပြည့်လာပြီး၊ ကွန်မြူနစ်ပါတီက ဘယ်လောက်ပဲ သောင်းကျန်းနေပါစေ၊ သူတို့က ဘုရားသခင်ရဲ့ လက်ထဲမှာ ရှိနေတုန်းပဲဆိုတာကို သဘောပေါက်လိုက်တယ်။ သူက ဘုရားသခင် ရွေးချယ်ထားတဲ့လူတွေကို စုံလင်စေဖို့ ဘုရားသခင် အသုံးပြုတဲ့ အစေခံ တန်ဆာပလာတစ်ခု သက်သက်ပါပဲ။ သူလုပ်သမျှ အရာအားလုံးက ဘုရားသခင်ရဲ့ ခွင့်ပြုချက် နယ်ပယ်အတွင်းမှာပဲ ရှိတယ်၊ ဘုရားသခင်သာ ခွင့်မပြုရင် သူတို့က ဘယ်သူ့ကိုမှ ထိခိုက်အောင် လုပ်လို့မရဘူး။ ကျွန်တော်က ရဲတွေနဲ့ မျက်နှာချင်းဆိုင် တိုးရင်တောင်မှ အဖမ်းခံရမှာ မဟုတ်ဘူး။ လွန်ခဲ့တဲ့ နှစ်အနည်းငယ်တုန်းက အဖြစ်အပျက်ကို ပြန်သတိရမိတယ်၊ အဲဒီတုန်းက ကျွန်တော်တို့ ဒေသက ခေါင်းဆောင်တွေနဲ့ အမှုဆောင်တွေ အများကြီး အဖမ်းခံခဲ့ရပြီး၊ ကျွန်တော်တို့ကတော့ ဘာမှမသိဘဲ စုဝေးပွဲ တက်နေကြတုန်းလေ။ ရုတ်တရက် ရဲဆယ်ယောက်ကျော် ရောက်လာပြီး တံခါးလာခေါက်ကြတယ်။ သူတို့က မိနစ်အတော်ကြာအောင် တံခါးဆက်တိုက်ခေါက်နေကြတာ၊ ကျွန်တော်တို့က ဆက်ပဲဆုတောင်းနေပြီး တံခါးဖွင့်မပေးခဲ့ကြဘူး။ နာရီဝက်လောက်ကြာတော့ ရဲတွေက အိမ်မှာ လူမရှိဘူးထင်လို့ ရဲနှစ်ယောက်ကို စောင့်ခိုင်းထားခဲ့ပြီး၊ ကျန်တဲ့လူတွေက ပြန်သွားကြတယ်။ နောက်ပိုင်းမှာ ပြတင်းပေါက်ကနေ ကျွန်တော်တို့ ကြည့်လိုက်ပြီး၊ ရဲတွေ အာရုံမစိုက်မိတဲ့အချိန်မှာပဲ အခွင့်ကောင်းယူပြီး ထွက်ပြေးလွတ်မြောက်လာခဲ့ကြတယ်။ နောက်တစ်ခါကျတော့လည်း ကျွန်တော်တို့ စုဝေးပွဲပြီးလို့၊ ညီအစ်ကိုတစ်ယောက်နဲ့ ကျွန်တော် ထွက်လာပြီးခါစမှာပဲ၊ ညီအစ်မနှစ်ယောက်က အခန်းထဲမှာ ရဲတွေနဲ့ ပိတ်မိနေခဲ့တယ်။ ညီအစ်မတွေက ကွန်ပျူတာတွေကို ကမန်းကတန်းဆွဲယူပြီး ကုတင်အောက်မှာ ဝင်ပုန်းကြတာ၊ ရဲတွေရဲ့ မျက်စိရှေ့မှာတင် ရှိနေပေမဲ့ သူတို့ကို မတွေ့သွားကြဘူး။ ဒီအဖြစ်မှန်တွေကနေ ဘုရားသခင်ရဲ့ အနန္တတန်ခိုးကို ကျွန်တော် မြင်ခဲ့ရပြီး အရာအားလုံးက ဘုရားသခင်ရဲ့ လက်ထဲမှာ ရှိတယ်ဆိုတာ ကျွန်တော် သိခဲ့ရတယ်။ ကျွန်တော့်စက်ဘီးမှာ ခြေရာခံကိရိယာ တပ်ထားပေမဲ့၊ ကျွန်တော် အဖမ်းခံရမလား၊ မခံရဘူးလားဆိုတာ ရဲတွေအပေါ် မူတည်တာမဟုတ်ဘူး၊ ဘုရားသခင်အပေါ်ပဲ မူတည်တာ။ ဘုရားသခင်ကသာ ကျွန်တော့်ကို ရဲအဖမ်းခံရဖို့ ခွင့်ပြုရင်၊ ကျွန်တော် ဘယ်မှာပဲ ပုန်းပုန်း လွတ်မှာမဟုတ်ဘူး။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျွန်တော် ကျိုးနွံနာခံရမယ်။ ဒါကို သဘောပေါက်သွားတဲ့အခါ၊ ကျွန်တော့်စိတ်နှလုံးက တည်ငြိမ်အေးချမ်းသွားပြီး အရမ်း တွန့်ဆုတ်တာ၊ ကြောက်ရွံ့တာ မရှိတော့ဘူး။ အဲဒီနောက် ကျွန်တော်တို့ နောက်ဆက်တွဲအလုပ်တွေကို ဆက်လုပ်ခဲ့ကြတယ်၊ ဘုရားနှုတ်ကပတ်တော် စာအုပ်တွေအားလုံးကို ဘေးကင်းလုံခြုံစွာ ပြောင်းရွှေ့နိုင်ခဲ့သလို ညီအစ်ကိုမောင်နှမတွေကိုလည်း သူတို့တာဝန်တွေ ထမ်းဆောင်ဖို့ ဘေးကင်းတဲ့နေရာတွေကို ရွှေ့ပေးနိုင်ခဲ့တယ်။

ဒီအသင်းတော်ရဲ့ အလုပ်ကို စီစဉ်ပြီးတဲ့နောက်မှာ တခြားအသင်းတော်တစ်ခုရဲ့ နောက်ဆက်တွဲအလုပ်တွေကို ကိုင်တွယ်ဖို့ ကျွန်တော် သွားခဲ့တယ်။ အသင်းတော်အလုပ် ပုံမှန်အတိုင်း အမြန်ဆုံး ပြန်ဖြစ်ဖို့ ဘယ်လိုလုပ်မလဲဆိုတာ ဆွေးနွေးဖို့ ကြီးကြပ်ရေးမှူးနှစ်ယောက်ကို ကျွန်တော် ရှာတွေ့ခဲ့တယ်။ ဒါပေမဲ့ အံ့သြစရာကောင်းတာက၊ ကြီးကြပ်ရေးမှူးတစ်ယောက်ရဲ့ စက်ဘီးမှာလည်း ခြေရာခံကိရိယာ တပ်ထားတာ ခံရပြီးတော့၊ ရဲတွေက ကျွန်တော်တို့ နေတဲ့နေရာကိုတောင် လာစစ်ဆေးခဲ့ကြပြီးပြီ။ တင်းမာတဲ့ အခြေအနေက ကျွန်တော်တို့ကို ပြန်ဖိစီးလာပြီး ကျွန်တော် တကယ်ကို ချုပ်ချယ်ခံရသလိုမျိုး ခံစားခဲ့ရတယ်။ ကွန်မြူနစ်ပါတီက တစ္ဆေလိုပဲ၊ ယုံကြည်သူတွေကို မရပ်မနား ဖမ်းဆီးနှိပ်စက်နေတယ်၊ အသင်းတော်အလုပ်ကို နှောင့်ယှက်ပြီး ဖျက်ဆီးနေတယ်။ တကယ်ကို ကျိန်ခြင်းအမင်္ဂလာသင့်ပြီး ရှုတ်ချစရာဖြစ်တယ်။ နောက်တစ်နေ့မှာ အထက်ခေါင်းဆောင်ဆီက စာတစ်စောင် ကျွန်တော် လက်ခံရရှိတယ်၊ တိုင်ကြားစာတစ်စောင်ကို ကိုင်တွယ်ဖြေရှင်းဖို့ ကျွန်တော်နဲ့ ညီအစ်မတစ်ယောက်ကို စီစဉ်ပေးထားတာ။ အသင်းတော်မှာ အာဏာရနေတဲ့ အန္တိခရစ်တစ်ယောက် ရှိနေပြီး လူတွေကို ဖိနှိပ်၊ ညှဉ်းဆဲနေတဲ့အပြင် အသင်းတော်မှာ ကမောက်ကမ အခြေအနေ ဖြစ်စေတယ်လို့ စာထဲမှာ တိုင်ကြားထားတယ်။ ကိစ္စက အရေးတကြီးဖြစ်ပြီး ချက်ချင်း ကိုင်တွယ်ဖို့ ကျွန်တော့်ကို ပြောထားတယ်။ ကျွန်တော် မသွားချင်ဘူး၊ စာရေးတဲ့လူကိုလည်း ကျွန်တော် ညည်းညူမိတယ်၊ “ဒီမှာ အခြေအနေက တော်တော်ဆိုးနေပြီဟာကို၊ ခင်ဗျားက ဒီအချိန်ကျမှ၊ တိုင်ကြားစာရေးတယ်။ ဒီမှာ နောက်ဆက်တွဲအလုပ်တွေနဲ့တင် လုံလောက်အောင် အလုပ်ရှုပ်နှင့်ပြီးသားဖြစ်ပြီး အခု ခင်ဗျားက ကမောက်ကမအခြေအနေကို ထပ်လုပ်နေတာပဲ” လို့ တွေးမိတာပေါ့။ အဲဒီအချိန်မှာပဲ အဖမ်းခံထားရတဲ့ လူနှစ်ယောက်က ယုဒတွေ ဖြစ်သွားပြီဆိုတာ ကျွန်တော် သိလိုက်ရတယ်၊ ပြီးတော့ သူတို့နှစ်ယောက်စလုံးက ကျွန်တော့်ကို သိကြတယ်။ ရဲတွေက ကျွန်တော့်အကြောင်း သူတို့ကို မေးတောင်မေးခဲ့ကြသေးတယ်၊ ကျွန်တော့်အကြောင်း သတင်းအချက်အလက် ဘယ်လောက်များများ ရဲတွေကို သူတို့ ထုတ်ပြောခဲ့ပြီလဲဆိုတာ ကျွန်တော် မသိဘူး။ ကျွန်တော် တွေးမိတယ်၊ “ရဲတွေက ငါ့ကို လိုက်ဖမ်းနေတာ၊ ငါသာ လူမြင်ကွင်းကို ထပ်ထွက်လိုက်ရင် သေနတ်ပြောင်းဝကို လမ်းလျှောက်သွားသလိုပဲ ဖြစ်မှာမဟုတ်လား။ ငါသာ အဖမ်းခံရရင် ရဲတွေက ငါ့ကို လွယ်လွယ်နဲ့ လွှတ်မှာ မဟုတ်ဘူး။ ငါ့ကို ရိုက်မသတ်ရင်တောင် ဒုက္ခိတဖြစ်အောင်တော့ လုပ်မှာ သေချာတယ်” လို့ပေါ့။ ကျွန်တော် အရမ်းဒွိဟဖြစ်ခဲ့တယ်၊ “တိုင်ကြားစာကို ကိုင်တွယ်တာ အသင်းတော်အလုပ်နဲ့ ဆက်စပ်မှုရှိပြီး၊ ဒီအန္တိခရစ်တွေနဲ့ လူဆိုးတွေကိုသာ ချက်ချင်း ကိုင်တွယ်ဖြေရှင်းတာ မလုပ်ရင် အခြေအနေက ပိုပြီး ကမောက်ကမဖြစ်မှာပဲ။ ပြီးတော့ ညီအစ်ကို မောင်နှမတွေလည်း ဆက်ပြီး ဖိနှိပ်၊ ညှဉ်းဆဲတာတွေ ခံရမယ်။ ဒါပေမဲ့ ဒီတိုင်ကြားစာက အသင်းတော်အတော်များများနဲ့ သက်ဆိုင်နေပြီး မြေပြင်ကွင်းဆင်း စစ်ဆေးဖို့နဲ့ အတည်ပြုဖို့ လိုအပ်နေတာ၊ အဲဒီလိုလုပ်ဖို့ ငါသာ လူမြင်ကွင်းကို ထွက်ရမယ်ဆိုရင် အနှေးနဲ့အမြန် အဖမ်းခံရမယ့် အန္တရာယ်ရှိနေတာပဲ” လို့ တွေးမိတာပေါ့။ ဒီအတွေးနဲ့ ကျွန်တော် အရမ်း စိတ်လှုပ်ရှားပြီး စိတ်ငြိမ်ငြိမ်ထားလို့ကို မရခဲ့ဘူး။ ဒါကြောင့် ကျွန်တော့်ကို ယုံကြည်ခြင်းနဲ့ ခွန်အားပေးဖို့ တောင်းလျှောက်ရင်းနဲ့ ဘုရားသခင်ဆီ ကျွန်တော် ဆုတောင်းခဲ့တယ်။ ဆုတောင်းပြီးနောက်မှာ သခင်ယေရှုရဲ့ တပည့်တော်တွေ ကိုယ်တော့်အတွက် ဘယ်လို မာတုရဖြစ်ခဲ့ကြသလဲဆိုတာ ဖော်ပြထားတဲ့ ဘုရားနှုတ်ကပတ်တော်တွေကို ကျွန်တော် သတိရလိုက်တယ်။ ကျွန်တော် အဲဒီနှုတ်ကပတ်တော်တွေကို အမြန်ရှာဖတ်လိုက်တယ်။

အနန္တတန်ခိုးရှင် ဘုရားသခင် ပြောသည်မှာ “သခင်ယေရှု၏ ထိုတပည့်တော်များသည် မည်သို့ သေဆုံးကြသနည်း။ တပည့်တော်များကြားတွင် မသေမချင်း ကျောက်တုံးဖြင့် ထုသတ်ခံခဲ့ရသူများ၊ မြင်းနောက်မှ ကြိုးဖြင့် ဆွဲခံရသူများ၊ ဇောက်ထိုးမိုးမျှော် ကားစင်တင်ခံရသူများ၊ မြင်းငါးကောင်ဖြင့် ကိုယ်လက်အင်္ဂါများကို တစ်စစီ ဆွဲဖျက်ခံရသူများ ရှိကြသည်။ သေခြင်းတရားမျိုးစုံသည် ၎င်းတို့ပေါ် ကျရောက်ခဲ့သည်။ ၎င်းတို့၏ သေခြင်းတရားများအတွက် အကြောင်းရင်းမှာ အဘယ်နည်း။ ၎င်းတို့သည် ၎င်းတို့၏ ပြစ်မှုများအတွက် ဥပဒေနှင့်လျော်ညီစွာ ကွပ်မျက်ခံရခြင်းလော။ မဟုတ်ပေ၊ ၎င်းတို့သည် သခင်၏ ဧဝံဂေလိကို ဖြန့်ဝေပြီး ကမ္ဘာသူကမ္ဘာသားများ၏ ငြင်းပယ်ခြင်းကို ခံရသောကြောင့် ပြစ်တင်ရှုတ်ချခြင်း၊ ရိုက်နှက်ခြင်း၊ ဆူပူကြိမ်းမောင်းခြင်းနှင့် အသေသတ်ခြင်းတို့ကို ခံခဲ့ရသည်။ ယင်းမှာ ၎င်းတို့ မာတုရဖြစ်ခဲ့သည့် ပုံစံဖြစ်သည်။...အမှန်တကယ်တွင် ဤသည်မှာ ၎င်းတို့၏ ခန္ဓာကိုယ်များ သေဆုံးပြီး ကွယ်လွန်သွားသည့်ပုံစံ ဖြစ်သည်။ ဤသည်မှာ လူ့လောကမှ ၎င်းတို့ ထွက်ခွာသွားသည့် ပုံစံဖြစ်သည်၊ သို့ရာတွင် ယင်းက ၎င်းတို့၏ အဆုံးသတ်နှင့် တူညီသည်ဟု မဆိုလိုပေ။ ၎င်းတို့၏ သေခြင်းတရားနှင့် ထွက်ခွာခြင်းတို့၏ နည်းလမ်းများမှာ မည်သို့ဖြစ်ပါစေ၊ ယင်းတို့က မည်သို့ဖြစ်ပျက်ခဲ့ပါစေ၊ ဘုရားသခင်က ထိုအသက်များ၏၊ ထိုဖန်ဆင်းခံသတ္တဝါများ၏ နောက်ဆုံး အဆုံးသတ်များကို သတ်မှတ်ခဲ့သည့်ပုံစံ မဟုတ်ပေ။ ဤသည်မှာ သင် မဖြစ်မနေ ရှင်းလင်းစွာ တွေ့ရမည့်အရာ တစ်စုံတစ်ခုဖြစ်သည်။ ဆန့်ကျင်ဘက်အားဖြင့် ၎င်းတို့က ဤလောကကို ပြစ်တင်ရှုတ်ချဖို့နှင့် ဘုရားသခင်၏ လုပ်ဆောင်ချက်များကို သက်သေခံဖို့ ဤနည်းလမ်းများကို အတိအကျအားဖြင့် အသုံးပြုခဲ့ခြင်း ဖြစ်သည်။ ဤဖန်ဆင်းခံ သတ္တဝါများက ၎င်းတို့၏ အဖိုးအတန်ဆုံးသော အသက်များကို အသုံးပြုခဲ့သည်။ ၎င်းတို့က ဘုရားသခင်၏ လုပ်ဆောင်ချက်များကို သက်သေခံဖို့၊ ဘုရားသခင်၏ကြီးမြတ်သော တန်ခိုးကို သက်သေခံဖို့နှင့် ဘုရားသခင်၏ လုပ်ဆောင်ချက်များသည် မှန်ကန်ကြောင်း၊ သခင်ယေရှုသည် ဘုရားသခင်ဖြစ်ကြောင်း၊ သူသည် သခင်နှင့် ဘုရားသခင်၏ လူ့ဇာတိခံ ဇာတိပကတိဖြစ်ကြောင်းတို့ကို စာတန်နှင့် လောကတို့အား ကြေညာဖို့ ၎င်းတို့အသက်၏နောက်ဆုံးအခိုက်အတန့်ကို အသုံးပြုခဲ့ကြသည်။ ၎င်းတို့ အသက်များ၏ နောက်ဆုံး အခိုက်အတန့်အထိတွင်ပင် ၎င်းတို့သည် သခင်ယေရှု၏ နာမတော်ကို မည်သည့်အခါမျှ မငြင်းပယ်ခဲ့ပေ၊ ဤသည်မှာ ဤလောကအပေါ် တရားစီရင်ခြင်းပုံစံတစ်မျိုး မဟုတ်သလော။ ၎င်းတို့က လောကကြီးကို ကြေညာဖို့၊ သခင်ယေရှုသည် သခင်ဖြစ်သည်၊ သခင်ယေရှုသည် ခရစ်တော် ဖြစ်သည်၊ သူသည် ဘုရားသခင်၏ လူ့ဇာတိခံ ဇာတိပကတိဖြစ်သည်၊ လူသားမျိုးနွယ် တစ်ရပ်လုံးအတွက် သူပြုလုပ်ခဲ့သည့် ရွေးနုတ်ခြင်းအမှုတော်သည် ဤလူသားမျိုးနွယ် တစ်ရပ်လုံးကို ဆက်လက် ရှင်သန်ခွင့်ပြုကြောင်းကို လူသားတို့အား အတည်ပြုဖို့ ၎င်းတို့၏အသက်များကို အသုံးပြုခဲ့သည်။ ဤအဖြစ်မှန်သည် ထာဝရမပြောင်းလဲပေ။ သခင်ယေရှု၏ ဧဝံဂေလိတရားကို ဖြန့်ချိခြင်းအတွက် မာတုရဖြစ်ခဲ့သောသူတို့သည် ၎င်းတို့၏တာဝန်ကို မည်သည့်အတိုင်းအတာအထိ ထမ်းဆောင်ခဲ့သနည်း။ ယင်းက အဆုံးစွန်အတိုင်းအတာအထိ ဖြစ်ခဲ့သလော။ အဆုံးစွန်အတိုင်းအတာကို မည်သို့ထင်ရှားစေခဲ့သနည်း။ (၎င်းတို့က ၎င်းတို့၏ အသက်များကို ပူဇော်ဆက်ကပ်ကြသည်။) မှန်ပေသည်၊ ၎င်းတို့သည် ၎င်းတို့၏အသက်များဖြင့် အဖိုးအခကို ပေးဆပ်ခဲ့သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) “ဘုရားသခင်ကို သစ္စာစောင့်သိသည့်သူများက ပတ်ဝန်းကျင်တစ်ခုသည် အန္တရာယ် ရှိသည်ကို ရှင်းလင်းစွာ သိသည့်အခါတွင် ၎င်းတို့ကိုယ်တိုင် မဆုတ်ခွာမီ နောက်ဆက်တွဲ အခြေအနေကို ကိုင်တွယ်သည့် အလုပ်ကို လုပ်ဖို့ လိုလားဆဲဖြစ်ကာ ဘုရားအိမ်တော်ကို ဆုံးရှုံးမှုများ အနည်းဆုံးဖြစ်အောင် ထိန်းသိမ်းကြသည်။ ၎င်းတို့သည် မိမိတို့ကိုယ်တိုင်၏ ဘေးကင်းရေးကို ဦးစားမပေးကြပေ။ ငါ့ကိုပြောလော့၊ အဆင်းနီသောနဂါးကြီး၏ ဤကောက်ကျစ်ဆိုးယုတ်သောနိုင်ငံတွင် ဘုရားသခင်ကို ယုံကြည်ခြင်းနှင့် တာဝန်တစ်ခုကို ထမ်းဆောင်ခြင်းတွင် အန္တရာယ်လုံးဝ မရှိဟု မည်သူက သေချာစေနိုင်သနည်း။ မည်သည့်တာဝန်ကို တာဝန်ယူဆောင်ရွက်ပါစေ ယင်းက အန္တရာယ်အချို့ ပါဝင်သည်။ သို့တိုင် တာဝန်ထမ်းဆောင်ခြင်းသည် ဘုရားသခင်၏ တာဝန်ပေးစေခိုင်းထားခြင်းဖြစ်ပြီး ဘုရားသခင်၏ နောက်လိုက်စဉ်တွင် မိမိ၏တာဝန် ထမ်းဆောင်ခြင်းနှင့် ပတ်သက်သည့် အန္တရာယ်ကို ခံယူရမည် ဖြစ်သည်။ အကြင်သူသည် ဉာဏ်ပညာကို အသုံးပြုသင့်ပြီး မိမိ၏ဘေးကင်းလုံခြုံရေးကို သေချာစေဖို့ ချိန်ဆရန် လိုအပ်သော်လည်း မိမိ၏ ကိုယ်ရေးကိုယ်တာ ဘေးကင်းလုံခြုံရေးကို ဦးစားမပေးသင့်ပေ။ ထိုသူသည် ဘုရားအိမ်တော်၏အလုပ်နှင့် ဧဝံဂေလိဖြန့်ဝေခြင်းကို ဦးစားပေးလျက် ဘုရားရည်ရွယ်ချက်များကို အလေးထားသင့်သည်။ မိမိအတွက် ဘုရားသခင်၏ တာဝန်ပေးစေခိုင်းချက်ကို ပြီးမြောက်ခြင်းသည် အရေးအကြီးဆုံး အရာဖြစ်ပြီး ဦးစားပေးဖြစ်သည်။ အန္တိခရစ်များသည် မိမိတို့ကိုယ်တိုင်၏ ဘေးကင်းရေးကိုသာ အဓိက ဦးစားပေးကြသည်။ အခြားမည်သည့်အရာမျှ ၎င်းတို့နှင့် မသက်ဆိုင်ဟု ၎င်းတို့ တွေးထင်ကြသည်။ အခြားသူတစ်ဦးကို တစ်စုံတစ်ခုဖြစ်သည့်အခါ၊ ထိုသူ မည်သူဖြစ်နိုင်ပါစေ ၎င်းတို့ ဂရုမစိုက်ကြချေ။ အန္တိခရစ်များ ကိုယ်တိုင် မည်သည့်ဆိုးရွားသည့်အရာမျှ မဖြစ်သရွေ့၊ ၎င်းတို့ စိတ်အေးလက်အေး ဖြစ်ကြသည်။ ၎င်းတို့၌ သစ္စာစောင့်သိခြင်း တစ်စက်မျှ မရှိပေ၊ ယင်းကို အန္တိခရစ်များ၏ သဘာဝ အနှစ်သာရက ဆုံးဖြတ်ပေး၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) ကျေးဇူးတော်ခေတ်တုန်းက သခင်ယေရှုရဲ့ တပည့်တော်တွေက ကိုယ်တော့်အတွက် သက်သေခံပြီး ဧဝံဂေလိတရားကို ဖြန့်ဝေခဲ့ကြတယ်၊ အဲဒီအတွက် သူတို့ရဲ့အသက်တွေကို စတေးဖို့ လိုလားခဲ့ကြတယ်။ ဥပမာ ပေတရုဆိုရင် ဘုရားသခင်အတွက် ဇောက်ထိုး ကားတိုင်တင်ခံခဲ့ရပြီး သေတဲ့အထိ သစ္စာစောင့်သိခဲ့တယ်၊ သတေဖန်ဆိုရင် သခင်ယေရှုရဲ့ ဧဝံဂေလိတရားကို ဖြန့်ဝေလို့ ခဲနဲ့ပေါက်သတ်တာ ခံခဲ့ရတယ်၊ စသဖြင့်ပေါ့။ ဘုရားနှုတ်ကပတ်တော်ကို ဖြန့်ဝေဖို့နဲ့ လောကကြီးကို ကိုယ်တော့်အမှုတော်အကြောင်း သက်သေခံဖို့ သူတို့ရဲ့အသက်တွေနဲ့ ရင်းပြီး ပေးဆပ်ခဲ့ကြတယ်။ သူတို့က နှိပ်စက်ညှဉ်းပန်းခံရပြီး ဇာတိခန္ဓာနဲ့ သေဆုံးခဲ့ပေမဲ့၊ သူတို့ရဲ့ သေခြင်းက တန်ဖိုးရှိပြီး အဓိပ္ပာယ်ရှိတယ်၊ ပြီးတော့ ဘုရားသခင်ရဲ့ အသိအမှတ်ပြုတာကို ခံခဲ့ရတယ်။ ကျွန်တော် ပြန်စဉ်းစားမိတယ်၊ နောက်ဆုံးသောကာလမှာ ဘုရားသခင်နောက်လိုက်တဲ့ စစ်မှန်တဲ့ ယုံကြည်သူအများကြီးက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ဖြန့်ဝေပြီး သက်သေခံတဲ့အတွက် အဖမ်းခံခဲ့ရတဲ့အပြင် ရက်စက်တဲ့ ညှဉ်းဆဲမှုတွေကို ခံခဲ့ရတယ်။ တချို့က ရိုက်သတ်ခံရတယ်၊ တချို့က ဒုက္ခိတဖြစ်သွားကြတယ်၊ ဒါပေမဲ့ သူတို့က ဘုရားသခင်ကို ငြင်းပယ်တာ၊ သစ္စာဖောက်တာထက် ထောင်ထဲမှာပဲ သူတို့ဘဝတွေကို ကုန်ဆုံးချင်ကြတယ်။ သူတို့က ယုဒတွေဖြစ်မယ့်အစား သေဆုံးချင်ခဲ့ကြတယ်။ အဆုံးမှာတော့ သူတို့က စာတန်ကို အောင်နိုင်ကြောင်း သက်သေခံခဲ့ကြတယ်။ အခု အသင်းတော်က အလုပ်ကို ကိုင်တွယ်ပေးမယ့်လူ အရေးတကြီး လိုအပ်နေတာ၊ ဒါပေမဲ့ ကျွန်တော်ကတော့ ကိုယ့်လုံခြုံရေးကိုပဲ အမြဲ ဦးစားပေးပြီး ကိုယ့်အသက်ကို အရာအားလုံးထက် ပိုတန်ဖိုးထားနေခဲ့တယ်။ ကျွန်တော်က ဘုရားသခင်အတွက် သက်သေခံတစ်ခုတလေ ခံနိုင်ဖို့မပြောနဲ့၊ သူ့အပေါ် သစ္စာမရှိသလို ကျိုးနွံနာခံမှုလည်း မရှိခဲ့ပါဘူး။ ကိုယ့်တာဝန်တွေကို မထမ်းဆောင်ဘဲ ဒီလိုမျိုး ယုတ်ညံ့တဲ့ ဖြစ်တည်မှုကို အချိန်ဆွဲနေတာက ဘာအဓိပ္ပာယ်ရှိမှာလဲ။ ပြီးတော့ ကျွန်တော့်ရဲ့ နားလည်မှုက လွဲချော်နေတယ်ဆိုတာကိုလည်း သဘောပေါက်ခဲ့တယ်။ ရိုက်သတ်ခံရရင်၊ ဒါမှမဟုတ် ဒုက္ခိတဖြစ်သွားရင် ကယ်တင်ခံရမယ့် အခွင့်အရေး ဆုံးရှုံးသွားမှာကို ကျွန်တော် အမြဲ စိုးရိမ်ခဲ့တာကိုး၊ ဒါပေမဲ့ တကယ်တမ်းကျတော့ ကယ်တင်ခံရတယ်ဆိုတာက ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားနိုင်ပြီး ဘုရားသခင်ကို စစ်မှန်တဲ့ ကျိုးနွံနာခံမှု ရရှိနိုင်တဲ့အထိ ဘုရားသခင်ရဲ့ အမှုတော်ကို တွေ့ကြုံခံစားတာကို ရည်ညွှန်းတာပါ။ ကျွန်တော်က ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံနိုင်ခြင်းမရှိရင်၊ သမ္မာတရားကို မလိုက်စားဘဲ ကိုယ့်တာဝန်တွေကို ကောင်းကောင်း မထမ်းဆောင်တဲ့အပြင်၊ ဘုရားသခင် စီစဉ်ပေးထားတဲ့ အခြေအနေမှာ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို မဖယ်ရှားဘဲ အဲဒီအစား လိပ်ခေါင်းလျှိုသလိုမျိုး ထွက်ပြေးပုန်းရှောင်ဖို့ ရွေးချယ်မယ်ဆိုရင်၊ ကယ်တင်ခံရမယ့် အခွင့်အရေးကို ကျွန်တော် တကယ် ဆုံးရှုံးရမှာ။ ဒါကို သဘောပေါက်သွားတဲ့အခါ၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံဖို့ ကျွန်တော် ဆုံးဖြတ်လိုက်တယ်၊ ပြီးတော့ အနာဂတ်မှာ ဘယ်လိုအခြေအနေမျိုးပဲ ကြုံရပါစေ၊ ကိုယ့်တာဝန်တွေနဲ့ ဝတ္တရားတွေကို ကောင်းကောင်းမွန်မွန် စတင်ဖြည့်ဆည်းမယ်လို့ပေါ့။ တစ်နေ့နေ့မှာ ကျွန်တော် တကယ် အဖမ်းခံရရင်၊ အဲဒါကလည်း ဘုရားသခင် ခွင့်ပြုလို့ပဲ ဖြစ်မှာ၊ ကျွန်တော်က သခင်ယေရှုရဲ့ တပည့်တော်တွေကို နမူနာယူပြီး သေတဲ့အထိ ဘုရားသခင်အပေါ် သစ္စာစောင့်သိသွားမယ်။ ဒါကြောင့် ကျွန်တော် ကိုယ့်ကိုယ်ကိုယ် ရုပ်ဖျက်ပြီး နောက်ဆက်တွဲကိစ္စတွေကို ကိုင်တွယ်ရင်းနဲ့ တိုင်ကြားစာကို အတည်ပြုဖို့ လုပ်ဆောင်ခဲ့တယ်။ နောက်ပိုင်းမှာ အတည်ပြုပြီးတဲ့အခါ၊ တိုင်ကြားစာထဲက အကြောင်းအရာ အများစုက အဖြစ်မှန်တွေနဲ့ မကိုက်ညီဘူးဆိုတာနဲ့ အဲဒီထဲက အစိတ်အပိုင်းအနည်းငယ်က အသရေဖျက်တာနဲ့ မဟုတ်မမှန် စွပ်စွဲတာတွေ ဖြစ်နေတာကို တွေ့ရတယ်။ တိုင်ကြားစာရေးတဲ့သူက လူတွေနဲ့ ကိစ္စတွေကို မဆုတ်မနစ် စွဲလမ်းတတ်တယ်၊ ပြဿနာရှာတတ်တယ်၊ သွေးခွဲတတ်တယ်၊ သူ့ကို ပြုပြင်ပေးတဲ့ ဘယ်သူ့ကိုမဆို လက်တုံ့ပြန်တတ်တယ်၊ ပြီးတော့ သူ့ရဲ့ လူ့သဘာဝက မလိုမုန်းထားတတ်တယ်ဆိုတာကိုလည်း ကျွန်တော် သိလိုက်ရတယ်။ နောက်ဆုံးမှာတော့ အသင်းသားအများစုရဲ့ သဘောတူညီချက်နဲ့ သူ့ကို အသင်းတော်ကနေ နှင်ထုတ်လိုက်တယ်။

နောက်ဆက်တွဲကိစ္စတွေကို ကိုင်တွယ်တဲ့ ဒီအတွေ့အကြုံကနေတစ်ဆင့် ကျွန်တော့်ရဲ့ တစ်ကိုယ်ကောင်းဆန်တဲ့ သဘာဝကို နားလည်မှုတချို့ ရရှိခဲ့ပြီး၊ ဘုရားသခင်ရဲ့ အမှုတော်က မယုံနိုင်အောင် အမြော်အမြင်ရှိတယ်ဆိုတာကိုလည်း မြင်တွေ့ခဲ့ရတယ်။ ဘုရားသခင်က သူရွေးချယ်ထားတဲ့လူတွေကို စုံလင်စေဖို့အတွက် အစေခံမှုပေးဖို့နဲ့ လူပမျိုးမျိုးကိုလည်း ဖော်ထုတ်ဖို့ စီစီပီရဲ့ ဖမ်းဆီးမှုတွေနဲ့ နှိပ်စက်ညှဉ်းပန်းမှုတွေကို အသုံးပြုနေတာပါ။ ဥပမာ ဒီတစ်ခေါက်မှာ အသင်းတော်ခေါင်းဆောင်တွေ၊ အမှုဆောင်တွေနဲ့ ညီအစ်ကိုမောင်နှမ အများကြီး အဖမ်းခံခဲ့ရတယ်၊ တချို့က ဒီလိုဆိုးရွားတဲ့ အခြေအနေမှာ ကိုယ့်ကိုယ်ကိုယ် ကာကွယ်ဖို့အတွက် ကြောက်လွန်းပြီး တာဝန်မထမ်းဆောင်ရဲကြတော့တဲ့အချိန်မှာ၊ တခြားလူတွေကျတော့ အဖမ်းခံရပြီးနောက်မှာ အသက်ရှင်ဖို့အတွက် ယုဒတွေ ဖြစ်သွားကြတယ်၊ ညီအစ်ကိုမောင်နှမတွေကို ရောင်းစားတယ်၊ ပြီးတော့ ဘုရားသခင်ကို ငြင်းပယ်ဖို့နဲ့ သစ္စာဖောက်ဖို့ “ကတိခံဝန်ချက်သုံးမျိုး” ကိုတောင် လက်မှတ်ထိုးလိုက်ကြတယ်။ ဒါပေမဲ့ အဖမ်းခံရပြီးတော့ အဆင်းနီတဲ့ နဂါးကြီးရဲ့ ဦးနှောက်ဆေးတာ၊ အတင်းအကျပ်စေခိုင်းတာ၊ မက်လုံးပေးပြီး ဖြားယောင်းတာနဲ့ နှိပ်စက်ညှဉ်းပန်းတာတွေကို တွေ့ကြုံရပြီးတဲ့နောက်မှာ၊ ဘုရားသခင်ကို ယုံကြည်ခြင်း မပျောက်ဆုံးသေးတဲ့ လူအချို့ရှိခဲ့တယ်။ သူတို့က ယုဒတွေဖြစ်မယ့်အစား ထောင်ဒဏ်ကျခံဖို့နဲ့ ပြစ်ဒဏ်ချမှတ်ခံရဖို့ ပိုနှစ်သက်ခဲ့ကြပြီး သေတဲ့အထိ ဘုရားသခင်ကို သစ္စာမဖောက်ဘူးလို့ သစ္စာဆိုခဲ့ကြတယ်။ သူတို့က ဘုရားသခင်အတွက် လှပပြီး ထူးကဲတဲ့ သက်သေခံချက်ကို ခံခဲ့ကြတယ်၊ ဇာတိခန္ဓာနဲ့ သူတို့က ဆင်းရဲဒုက္ခအများကြီး ခံစားခဲ့ရပေမဲ့ သူတို့ရဲ့ သက်သေခံချက်တွေက ဘုရားသခင်ရဲ့ အသိအမှတ်ပြုတာကို ခံခဲ့ရပြီး ဘုရားသခင်က အမှတ်ရနေတယ်။ ဒီနည်းနဲ့ ဘုရားသခင်က လူတိုင်းကို သူ့အမျိုးအစားနဲ့သူ ခွဲခြားသတ်မှတ်လိုက်တာ။ အဆင်းနီတဲ့ နဂါးကြီးက ကျွန်တော်တို့ကို ဖမ်းဆီးပြီး နှိပ်စက်ညှဉ်းပန်းနေတုန်းပဲ ဆိုပေမဲ့၊ အသင်းတော်အလုပ်က ပုံမှန်အတိုင်း ဆက်လည်ပတ်နေတယ်၊ အန္တရာယ်ရှိနေတဲ့ ညီအစ်ကိုမောင်နှမတွေနဲ့ ဘုရားနှုတ်ကပတ်တော် စာအုပ်တွေ အားလုံးကိုလည်း ဘေးကင်းကင်းနဲ့ နေရာပြောင်းရွှေ့ခဲ့ပြီးပြီ။ ပြီးတော့ အဖျက်အမှောင့်လုပ်ပြီး နှောင့်ယှက်တဲ့ လူဆိုးတွေနဲ့ မယုံကြည်သူတွေကို အသင်းတော်ကနေ ရှင်းလင်းပစ်ခဲ့ပြီးပြီ။ ဒီအခြေအနေက ဘုရားသခင်ရဲ့ အံ့သြဖွယ်ရာ လုပ်ဆောင်ချက်တွေကို မြင်တွေ့ခွင့်ရစေခဲ့တဲ့အပြင်၊ ဘုရားသခင်ရဲ့ အလုပ်အားလုံးကို ဘုရားသခင် ကိုယ်တိုင်ပဲ လုပ်ဆောင်တယ်ဆိုတာကိုလည်း သိမြင်ခွင့်ပေးခဲ့တယ်။ ဘုရားသခင်အပေါ် ကျွန်တော့်ရဲ့ ယုံကြည်ခြင်းက တိုးပွားလာပြီ။ ဘုရားသခင် ကျေးဇူးတော်ကို ချီးမွမ်းပါတယ်။


၈၉။ ရောဂါဝေဒနာတစ်ခုနှင့် ရုန်းကန်ရခြင်းအပေါ် ဆင်ခြင်သုံးသပ်ခြင်းများ

ချန်ကျဲ၊ တရုတ်ပြည်

အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်တော် လက်ခံခဲ့ကတည်းက ဧဝံဂေလိတရား ဟောပြောဖို့နဲ့ ကိုယ့်တာဝန်ကို ထမ်းဆောင်ဖို့ အမြဲ စိတ်ပြင်းပြခဲ့တယ်။ မိုးပဲရွာရွာ နေပဲပူပူ၊ မရွှေ့ဆိုင်းခဲ့ဘူး။ နောက်ပိုင်းမှာ အသင်းတော် ခေါင်းဆောင်တစ်ယောက်အနေနဲ့ ကျွန်တော် အရွေးခံခဲ့ရပြီး၊ ညီအစ်ကိုမောင်နှမတွေမှာ ပြဿနာတွေ၊ အခက်အခဲတွေ ရှိနေတာ တွေ့တိုင်း အဲဒါတွေကို ဖြေရှင်းပေးဖို့ ကျွန်တော် အစွမ်းကုန် ကြိုးစားခဲ့တယ်။ ဗီဒီယိုအလုပ်ကို တာဝန်ယူပြီးတဲ့နောက်မှာ အလုပ်ကို လိုက်ကြည့်ပြီး လမ်းညွှန်ပေးရင်းနဲ့ ကျွန်တော် အချိန်ပို လုပ်ခဲ့တယ်။ တိုးတက်မှု နှေးတာ၊ ဒါမှမဟုတ် လမ်းလွဲတာတွေ ရှိတဲ့အခါ အဲဒါတွေကို ချက်ချင်း မိတ်သဟာယပြုပြီး ဖြေရှင်းခဲ့တာပေါ့။ ခဏကြာတော့ ညီအစ်ကိုမောင်နှမတွေရဲ့ ကျွမ်းကျင်မှုတွေ တိုးတက်လာပြီး ဗီဒီယိုအလုပ်မှာ တိုးတက်မှုတချို့ ရှိလာတာကို ကျွန်တော် တွေ့ခဲ့ရတယ်။ ကျွန်တော် တော်တော် ပျော်သွားပြီး တွေးမိတယ်။ “ငါ ဆက်ပြီး ဒုက္ခခံ၊ အဖိုးအခပေးဆပ်ပြီး ငါ့တာဝန်ကနေ ရလဒ်တချို့ ရသရွေ့ အနာဂတ်မှာ ဘုရားသခင်ရဲ့ အသိအမှတ်ပြုတာကို သေချာပေါက် ရရှိမှာဖြစ်ပြီး ကယ်တင်ခြင်းရဖို့ မျှော်လင့်ချက်အများကြီး ရှိမှာပဲ” လို့ပေါ့။ ဒါပေမဲ့ ကိုယ့်တာဝန်မှာ အပြည့်အဝ ပါဝင်လုပ်ဆောင်နေချိန်မှာပဲ၊ တစ်နေ့မှာ ကျွန်တော် အရမ်းပင်ပန်းပြီး အစားအသောက်ပျက်လာတယ်။ ဒါပေမဲ့ ဒါကို ကျွန်တော် သိပ်အာရုံမစိုက်ခဲ့ဘူး။ ဒီရက်ပိုင်း အနားယူတာ မလုံလောက်လို့ ဖြစ်မယ်ထင်ပြီး ဆိုးရွားတဲ့ ပြဿနာတစ်ခုဖြစ်မှာ မဟုတ်ဘူးလို့ ယူဆခဲ့တာပေါ့။ ဒါပေမဲ့ ကျွန်တော် အစားအသောက် ပိုပျက်လာပြီး မျက်နှာကလည်း ပိန်ချုံးလာတယ်။ ကျွန်တော်နဲ့ အတူတွဲလုပ်နေတဲ့ ညီအစ်ကို ကွမ်မင်က ဆေးရုံသွားပြီး ဆေးစစ်ဖို့ အကြံပေးတယ်။ အံ့ဩစရာကောင်းတာက ဆရာဝန်က ကျွန်တော့်မှာ အသည်းရောင် အသားဝါ ဘီပိုး ရှိတယ်၊ အသည်းမှာ မာနေတဲ့ အဖုလေးတစ်ခု ရှိတယ်၊ ဆက်ဆိုးလာရင် အသည်းကင်ဆာ ဖြစ်သွားနိုင်တယ်လို့ ပြောပါလေရော။ ကျွန်တော် ခေါင်းတွေ ထူပူသွားတယ်။ “မဖြစ်နိုင်တာ။ ငါ့တာဝန် ငါ ထမ်းဆောင်နေတာလေ။ ဒီလိုရောဂါမျိုး ငါ ဘယ်လိုလုပ် ရနိုင်ရတာလဲ။ ဒီရောဂါက ကုရလွယ်တာ မဟုတ်ဘူး...” ပေါ့။ ရင်ဘတ်ပေါ် ကျောက်တုံးနဲ့ ဖိထားသလို ခံစားရပြီး ကျွန်တော့် စိတ်နှလုံးက အရမ်းကိုနာကျင်ပြီး အားနည်းသွားတယ်။ ဒီနှစ်တွေတစ်လျှောက် မိသားစုနဲ့ အသက်မွေးဝမ်းကျောင်းအလုပ်ကို စွန့်လွှတ်ခဲ့ပုံ၊ ဆင်းရဲဒုက္ခခံပြီး ကိုယ့်ကိုယ်ကိုယ် အသုံးခံခဲ့ပုံတွေကို ကျွန်တော် တွေးမိတယ်။ ကွန်မြူနစ်ပါတီရဲ့ လိုက်လံဖမ်းဆီးတာ၊ နှိပ်စက်ညှဉ်းပန်းတာ ခံရတဲ့အချိန်မှာတောင် ဘုရားသခင်ကို ကျွန်တော် သစ္စာမဖောက်ခဲ့ဘူးလေ။ ဒီတော့ ဘာလို့ ဘုရားသခင်က ကျွန်တော့်ကို မကာကွယ်ခဲ့တာလဲ။ ဆင်းရဲဒုက္ခ ခံစားနေရတဲ့အချိန်မှာ ဘုရားနှုတ်ကပတ်တော် ဓမ္မတေးတစ်ပုဒ်ကို ကျွန်တော် တွေးမိတယ်။ “သင့်အပေါ် အနာရောဂါ ဖြစ်လာသောအခါ ဤသည်မှာ ဘုရားသခင်၏ ချစ်ခြင်းမေတ္တာဖြစ်ပြီး ကိုယ်တော်၏ ကောင်းမွန်သော ရည်ရွယ်ချက်များသည် ယင်းအတွင်း၌ သေချာပေါက် ပါဝင်နေသည်။ သင်၏ ဇာတိပကတိသည် ဆင်းရဲဒုက္ခ အနည်းငယ်ကို ခံစားရနိုင်သော်လည်း စာတန်ထံမှ မည်သည့် စိတ်ကူးများကိုမျှ လက်မခံနှင့်။ ဖျားနာနေစဉ်အတွင်း ဘုရားသခင်ကို ချီးမွမ်းလော့၊ ပြီးလျှင် သင်၏ ချီးမွမ်းခြင်းအတွင်း ဘုရားသခင်ကို ပျော်မွေ့ ခံစားလော့။ ဖျားနာခြင်းကို ရင်ဆိုင်ရချိန်တွင် စိတ်ဓာတ်မကျနှင့်၊ ထပ်ခါတလဲလဲ ဆက်လက်ရှာဖွေပြီး လက်မလျှော့နှင့်၊ ထိုအခါ ဘုရားသခင်သည် သင့်ကို အလင်းပေးပြီး ဉာဏ်ပွင့်စေတော်မူလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) ဘုရားနှုတ်ကပတ်တော်တွေက ကျွန်တော့်စိတ်နှလုံးကို အေးချမ်းမှုတချို့ ပေးခဲ့တယ်။ ဟုတ်တယ်၊ ဒီရောဂါ ပိုဆိုးလာမယ်၊ မဆိုးလာဘူးဆိုတာ ဘုရားသခင်ရဲ့ လက်ထဲမှာ ရှိတာပဲ။ ဒီအချိန်မှာ ဘုရားသခင်ရဲ့ ရည်ရွယ်ချက်တွေကို ကျွန်တော် နားမလည်ပေမဲ့ ဘုရားသခင်ကို ညည်းညူလို့မဖြစ်ဘူး။ ကိုယ်တော်ရဲ့ ရည်ရွယ်ချက်တွေကို ရှာဖွေရမယ်၊ ကိုယ့်တာဝန်မှာ မဆုတ်မနစ်လုပ်ပြီး သက်သေခံချက်မှာ ခိုင်ခိုင်မာမာ ရပ်တည်ရမယ်။ ဒါကို တွေးမိတော့ ကျွန်တော် နည်းနည်း သက်သာသွားတယ်။

ရှေ့ဆက်ပြီး ဗီဒီယိုအလုပ်တွေ အရမ်းများတာကိုထောက်ပြီး ကျွန်တော့်ခန္ဓာကိုယ်က ဒဏ်မခံနိုင်မှာကို ခေါင်းဆောင်တွေက စိုးရိမ်ကြတယ်။ ဒါကြောင့် ဧဝံဂေလိတရား ဟောပြောတဲ့နေရာမှာ ညီအစ်ကို လီချိန်နဲ့ ကျွန်တော့်ကို အတူတွဲလုပ်ဖို့ သူတို့ စီစဉ်ပေးခဲ့တယ်။ ဆေးကုသမှု ခံယူနေရပေမဲ့၊ ကိုယ့်တာဝန်မှာ ကျွန်တော် ဇွဲရှိရှိနဲ့ လုပ်ခဲ့တယ်။ အလုပ်မှာ အခက်အခဲတွေ ကြုံရတိုင်း အဲဒါတွေကို ဖြေရှင်းဖို့ ကျွန်တော်တို့ မိတ်သဟာယပြုပြီး ဆီလျော်တဲ့ သမ္မာတရားတွေကို ရှာဖွေခဲ့ကြတယ်။ ရုပ်ပိုင်းဆိုင်ရာ ဆင်းရဲဒုက္ခတချို့ ခံစားရပြီး အဖိုးအခတစ်ခုခု ပေးဆပ်ခဲ့ရပေမဲ့၊ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံတဲ့လူ ပိုများလာတာကို မြင်တော့ ကျွန်တော် အရမ်းပျော်ပြီး တွေးမိတယ်။ “ကိုယ့်တာဝန်ကို မလျှော့တမ်း လုပ်ပြီး ဒုက္ခပိုခံ၊ အဖိုးအခ ပိုပေးဆပ်သရွေ့ ဘုရားသခင်က ငါ့ကို ကာကွယ်ပေးပြီး ငါ့အခြေအနေ တိုးတက်လာကောင်း တိုးတက်လာမှာပါ” လို့ပေါ့။ ဒါပေမဲ့ ခဏကြာတော့၊ ကျွန်တော့်အခြေအနေ ပိုဆိုးလာသလို ခံစားလိုက်ရတယ်။ နေ့တိုင်း ပင်ပန်းနွမ်းနယ်သလို ခံစားရပြီး တစ်ကိုယ်လုံး အားနည်းတဲ့အပြင် အစားအသောက်လည်း ပိုပျက်လာတော့ နောက်တစ်ခေါက် ဆေးစစ်ဖို့ သွားခဲ့တယ်။ ကျွန်တော့်ရဲ့ အသည်းရောင် အသားဝါ ဘီပိုးက ပိုဆိုးလာပြီး ကုသဖို့ ချက်ချင်း ဆေးရုံတက်ဖို့ လိုတယ်၊ မဟုတ်ရင် ဆက်ဆိုးလာပြီး ကုဖို့ ခက်သွားလိမ့်မယ်လို့ ဆရာဝန်က ပြောပါလေရော။ ကွန်မြူနစ်ပါတီက ကျွန်တော့်ကို လိုက်ဖမ်းနေတာဆိုတော့ ဆေးရုံတက်ရင် ကျွန်တော် ဘယ်သူဘယ်ဝါဖြစ်မှန်း ပေါ်သွားပြီး အန္တရာယ်ရှိနိုင်တယ်၊ ဒါကြောင့် ဆေးသောက်တာ၊ ဆေးသွင်းတာတွေကို ကျွန်တော် မှီခိုခဲ့ရတယ်။ ဒါပေမဲ့ ကျွန်တော့်အခြေအနေက သိပ်မတိုးတက်သေးဘူး။ ကြာလာတော့ ကျွန်တော် တော်တော်လေး အားနည်းလာပြီး တွေးမိတယ်။ “ဒီအသည်းရောင် အသားဝါ ဘီပိုးက ခဏခဏ ပြန်ထနေပြီ။ ထပ်ဆိုးလာပြီး အသည်းခြောက်တာ၊ ဒါမှမဟုတ် အသည်းကင်ဆာ ဖြစ်သွားရင် ငါ့အသက်က အချိန်မရွေး အန္တရာယ်ရှိနိုင်တယ်။ ဒီလိုသာ ငါ သေသွားရင် ကယ်တင်ခံရနိုင်ဦးမှာလား။ ဘုရားသခင်ကို ယုံကြည်တဲ့ ငါ့ဘဝက သေချာပေါက် ဒီလိုမျိုး အဆုံးသတ်တာ မဟုတ်နိုင်ပါဘူး” ပေါ့။ ဒီလိုတွေးမိတော့ ကျွန်တော် တစ်ကိုယ်လုံး အားနည်းပြီး ပျော့ခွေသွားသလို ခံစားရတယ်။ ကျွန်တော့်စိတ်ထဲမှာ နားမလည်နိုင်တာတွေ၊ ညည်းညူတာတွေ တပြိုင်နက်တည်း ပြည့်လာတယ်။ “ဘုရားသခင်ကို စယုံကြည်ကတည်းက ငါ့တာဝန်မှာရော၊ ဧဝံဂေလိတရား ဟောပြောရာမှာပါ ငါ စိတ်အားထက်သန်ခဲ့တယ်။ လေပဲတိုက်ပါစေ၊ မိုးပဲရွာပါစေ၊ ချစ်ချစ်တောက်ပူတဲ့ အပူရှိန်ပဲဖြစ်ပါစေ၊ ခိုက်ခိုက်တုန်တဲ့ အအေးဒဏ်ပဲဖြစ်ပါစေ၊ ကွန်မြူနစ်ပါတီက လိုက်ဖမ်းဆီးတာ၊ နှိပ်စက်ညှဉ်းပန်းတာ ခံရပြီး အိမ်မပြန်နိုင်တာပဲဖြစ်ပါစေ၊ ငါ့တာဝန်ကို ဘယ်တော့မှာ မရွှေ့ဆိုင်းခဲ့ဘူး။ ရောဂါဖြစ်နေတဲ့ ဒီနှစ်တွေအတွင်းမှာတောင် တစ်ချိန်လုံး ငါ့တာဝန်မှာ မဆုတ်မနစ်လုပ်ခဲ့တယ်၊ ဘယ်တော့မှ လက်မလျှော့ခဲ့ဘူး။ ငါ့အနေနဲ့ အကျိုးမရနိုင်ခဲ့ပေမဲ့ ဆင်းရဲဒုက္ခခံပြီး အပင်ပန်းခံခဲ့တယ်။ ဘာလို့ ငါ့ရောဂါက မသက်သာတဲ့အပြင် တကယ်တမ်း ပိုဆိုးလာရတာလဲ” လို့ပေါ့။ ညီအစ်ကိုမောင်နှမတွေ ကျန်းကျန်းမာမာနဲ့ သူတို့တာဝန်တွေကို တက်တက်ကြွကြွ ထမ်းဆောင်နေတာကို ကျွန်တော် မြင်ရချိန်မှာ ကျွန်တော်ကတော့ ဆိုးရွားတဲ့ ရောဂါတစ်ခုကို ခံစားနေခဲ့ရတယ်။ အဲဒီအကြောင်းကို စဉ်းစားလေလေ၊ မကျေနပ်တဲ့စိတ်တွေ ပိုများလာလေပါပဲ။ မျက်ရည်တွေကို အနိုင်နိုင်ထိန်းရင်းနဲ့ ဧည့်ခံတဲ့အိမ်ကို ပြန်လာခဲ့တယ်။ ကျွန်တော် ကိုယ့်တာဝန်ကို ထမ်းဆောင်ဖို့ စိတ်အားထက်သန်မှုမရှိဘဲ တကယ်ကို နာကျင်ပြီး အပျက်သဘောဆောင်နေမိတယ်။ အဲဒီအချိန်မှာ ညီအစ်ကို လီချိန်က ကျွန်တော့်ကို သတိပေးတယ်။ “ရောဂါနဲ့ ရင်ဆိုင်ရတဲ့အခါ ဘုရားသခင်ရဲ့ ရည်ရွယ်ချက်တွေကို ရှာဖွေသင့်တယ်၊ ကိုယ်တော့်ကို အထင်မလွဲသင့်ဘူး၊ မညည်းညူသင့်ဘူး” လို့ပေါ့။ ညီအစ်ကို လီချိန်ရဲ့ စကားတွေက ကျွန်တော့်ကို စိတ်တည်ငြိမ်သွားအောင် ကူညီပေးခဲ့တယ်။ ဖြစ်ပျက်သမျှ အရာတိုင်းက ဘုရားသခင် ခွင့်ပြုလို့ ဖြစ်တာပဲ၊ ပြီးတော့ သမ္မာတရားကို ရှာဖွေဖို့နဲ့ ကိုယ့်ကိုယ်ကိုယ် ဆင်ခြင်သုံးသပ်ဖို့အတွက် ကျိုးနွံနာခံခြင်းနဲ့ အစပြုရမယ်။ ဒါကြောင့် ကျွန်တော် ဘုရားသခင်ဆီ ဆုတောင်းပြီး ရှာဖွေခဲ့တယ်၊ ကိုယ်တော်ရဲ့ ရည်ရွယ်ချက်တွေကို နားလည်အောင် လမ်းပြပေးဖို့ မျှော်လင့်ရင်းနဲ့ပေါ့။

နောက်ပိုင်းမှာ ဘုရားနှုတ်ကပတ်တော်တချို့ကို ကျွန်တော် ဖတ်ခဲ့တယ်။ “ဘုရားသခင်ကို ယုံကြည်ခြင်းက ငြိမ်သက်ခြင်းနှင့် ဝမ်းမြောက်ခြင်းကို ဆောင်ကြဉ်းပေးသင့်သည်ဟုလည်းကောင်း၊ အခြေအနေများနှင့် ကြုံတွေ့ရပါက ဘုရားသခင်ထံ ဆုတောင်းရန်သာ လိုအပ်ပြီး ဘုရားသခင်က နားညောင်းလိမ့်မည်ဖြစ်ကာ ၎င်းတို့အား ကျေးဇူးတော်နှင့် ကောင်းချီးမင်္ဂလာများ ပေးသနားလိမ့်မည်ဖြစ်သည့်အပြင် ၎င်းတို့အတွက် အရာရာတိုင်း အေးချမ်းစွာနှင့် ချောမွေ့စွာ ဖြစ်သွားသည်ကို သေချာစေလိမ့်မည်ဟုလည်းကောင်း လူအချို့က တွေးထင်ကြသည်။ ဘုရားသခင်ကို ယုံကြည်ခြင်း၌ ၎င်းတို့၏ ရည်ရွယ်ချက်မှာ ကျေးဇူးတော်ကို ရှာဖွေရန်၊ ကောင်းချီးမင်္ဂလာများ ရရှိရန်နှင့် ငြိမ်သက်ခြင်းနှင့် ပျော်ရွှင်မှုကို မွေ့လျော်ခံစားရန် ဖြစ်သည်။ ဤအမြင်များကြောင့်ပင် ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံရန် မိမိတို့၏ မိသားစုများကို စွန့်လွှတ် သို့မဟုတ် မိမိတို့၏ အလုပ်များကို နုတ်ထွက်ကြကာ ဆင်းရဲဒုက္ခကို ခံနိုင်ပြီး အဖိုးအခပေးနိုင်ကြခြင်း ဖြစ်သည်။ ၎င်းတို့သည် ထူးကဲသော အပြုအမူကို ပြသလျက် အမှုအရာများကို စွန့်လွှတ်သရွေ့၊ ဘုရားသခင်အတွက် မိမိတို့ကိုယ်ကို အသုံးခံသရွေ့၊ ဆင်းရဲဒုက္ခကို ကြံ့ကြံ့ခံပြီး လုံ့လဝီရိယဖြင့် အလုပ်လုပ်သရွေ့၊ ဘုရားသခင်၏ ကောင်းချီးမင်္ဂလာများနှင့် မျက်နှာသာပေးမှုကို ရရှိကြလိမ့်မည်ဟုလည်းကောင်း၊ မည်သည့် အခက်အခဲများကို ကြုံတွေ့ရသည်ဖြစ်စေ ဘုရားသခင်ထံ ဆုတောင်းသရွေ့ သူက ၎င်းတို့ကို ဖြေရှင်းပေးပြီး အရာရာ၌ ၎င်းတို့အတွက် လမ်းကြောင်းတစ်ခုကို ဖွင့်ပေးလိမ့်မည်ဟုလည်းကောင်း ၎င်းတို့က ယုံကြည်ကြသည်။ ဤသည်မှာ ဘုရားသခင်ကို ယုံကြည်သော လူအများစုက စွဲကိုင်ထားသည့် သဘောထားအမြင်ဖြစ်သည်။ ဤသဘောထားအမြင်က တရားနည်းလမ်းကျပြီး မှန်ကန်သည်ဟု လူတို့က ခံစားကြရသည်။ မိမိတို့၏ ယုံကြည်ခြင်းကို မစွန့်လွှတ်ဘဲ နှစ်ပေါင်းများစွာ ဘုရားသခင်၌ မိမိတို့၏ ယုံကြည်ခြင်းကို ဆက်လက်ထိန်းသိမ်းထားဖို့ လူများစွာ၏ တတ်စွမ်းနိုင်ခြင်းသည် ဤသဘောထားအမြင်နှင့် တိုက်ရိုက်ဆက်စပ်နေသည်။ ၎င်းတို့က ‘ကျွန်ုပ်သည် ဘုရားသခင်အတွက် အလွန်များစွာ အသုံးခံပြီးဖြစ်သည်။ ကျွန်ုပ်၏ အပြုအမူသည် အလွန်ကောင်းမွန်ခဲ့ပြီးဖြစ်သည်။ မည်သည့် ဒုစရိုက်အမှုများကိုမျှ ကျွန်ုပ် မလုပ်ဆောင်ခဲ့ပါ။ ဘုရားသခင်သည် ကျွန်ုပ်ကို သေချာပေါက် ကောင်းချီးပေးလိမ့်မည်။ အလုပ်တာဝန်တိုင်းအတွက် ကျွန်ုပ်သည် ဆင်းရဲများစွာ ခံခဲ့ရပြီး ကြီးမားသော အဖိုးအခကို ပေးခဲ့ကာ၊ မည်သည့်အမှားမျှ မလုပ်ဘဲ ဘုရားသခင်၏ နှုတ်ကပတ်တော်များနှင့် သတ်မှတ်ချက်များအတိုင်း အရာရာကို လုပ်ဆောင်ခဲ့သောကြောင့် ဘုရားသခင်က ကျွန်ုပ်ကို ကောင်းချီးပေးသင့်သည်။ ကိုယ်တော်သည် ကျွန်ုပ်အတွက် အရာရာတိုင်း ချောမွေ့စွာ ဖြစ်သွားရန် သေချာစေသင့်ပြီး၊ ကျွန်ုပ်သည် ကျွန်ုပ်၏ စိတ်နှလုံးထဲတွင် ငြိမ်သက်ခြင်းနှင့် ဝမ်းမြောက်ခြင်းကို မကြာခဏ ရှိကာ ဘုရားသခင်၏ မျက်မှောက်တော်ကို မွေ့လျော်ခံစားသင့်သည်’ဟု တွေးထင်ကြသည်။ ဤသည်မှာ လူ့အယူအဆနှင့် စိတ်ကူးစိတ်သန်းတစ်ခု မဟုတ်လော။ လူသား ရှုထောင့်အမြင်မှကြည့်လျှင် လူတို့သည် ဘုရားသခင်၏ ကျေးဇူးတော်ကို မွေ့လျော်ခံစားပြီး အကျိုးကျေးဇူးများကို လက်ခံရရှိကြသည်။ သို့ဖြစ်၍ ဤအတွက် ဆင်းရဲဒုက္ခ အနည်းငယ်ခံရခြင်းသည် အဓိပ္ပာယ်ရှိပြီး၊ ဤဆင်းရဲဒုက္ခကို ဘုရားသခင်၏ ကောင်းချီးမင်္ဂလာများအတွက် လဲလှယ်ခြင်းက အကျိုးနပ်ပေသည်။ ဤသည်မှာ ဘုရားသခင်နှင့် အပေးအယူလုပ်သော စိတ်နေစိတ်ထားတစ်ခု ဖြစ်သည်။ သို့သော်လည်း သမ္မာတရား၏ ရှုထောင့်အမြင်နှင့် ဘုရားသခင်၏ ရှုထောင့်အမြင်မှကြည့်လျှင် ဤအရာသည် ဘုရားသခင်၏ အမှုတော်နှင့်ဆိုင်သော စည်းမျဉ်းများနှင့် အခြေခံအားဖြင့် မကိုက်ညီသည့်အပြင် ဘုရားသခင်က လူတို့အပေါ် တောင်းဆိုသော စံနှုန်းများလည်း မဟုတ်ပေ။ ယင်းသည် ဖြစ်လိုသော အတွေး၊ ဘုရားသခင်ကို ယုံကြည်ခြင်းနှင့်ပတ်သက်၍ လူ့အယူအဆနှင့် စိတ်ကူးတစ်ခုသက်သက်သာ လုံးလုံးလျားလျား ဖြစ်ပေသည်။ ယင်းတွင် ဘုရားသခင်နှင့် အပေးအယူလုပ်ခြင်း သို့မဟုတ် တစ်စုံတစ်ရာကို ဘုရားသခင်ထံမှ တောင်းဆိုခြင်းတို့ ပါဝင်သည်ဖြစ်စေ၊ သို့မဟုတ် လူ့အယူအဆများနှင့် စိတ်ကူးများ ပါဝင်သည်ဖြစ်စေ၊ မည်သို့ပင်ဖြစ်စေ ယင်းတို့ထဲမှ တစ်ခုမျှသည် ဘုရားသခင်၏ လိုအပ်ချက်များနှင့် မကိုက်ညီသည့်အပြင်၊ လူတို့ကို ကောင်းချီးပေးခြင်းအတွက် ဘုရားသခင်၏ စည်းမျဉ်းများ၊ စံနှုန်းများကိုလည်း မပြည့်မီပေ။ အထူးသဖြင့်၊ ဤအပေးအယူဆန်သော အတွေးနှင့် သဘောထားအမြင်သည် ဘုရားသခင်၏ စိတ်သဘောထားကို ပုန်ကန်ပြစ်မှားသော်လည်း လူတို့က ထိုအရာကို သတိမပြုမိကြပေ။ ဘုရားသခင် လုပ်ဆောင်သည့်အရာက လူတို့၏ အယူအဆများနှင့် မကိုက်ညီသည့်အခါ ၎င်းတို့သည် မိမိတို့၏ စိတ်နှလုံးထဲတွင် သူနှင့်ပတ်သက်၍ မကျေနပ်ချက်များနှင့် အထင်လွဲမှားမှုများ လျင်မြန်စွာ ဖြစ်ပေါ်လာကြသည်။ ၎င်းတို့သည် မတရားခံရသည်ဟုပင် ခံစားရပြီးနောက် ဘုရားသခင်နှင့် စတင်၍ အငြင်းအခုံပြုကြကာ သူ့ကို ဝေဖန်ပြီး ပြစ်တင်ရှုတ်ချသည်အထိပင် ပြုနိုင်ကြလေသည်။...လူတို့အတွက် ၎င်းတို့၏ အယူအဆများနှင့် စိတ်ကူးများကို လုံးဝ ဆန့်ကျင်သော ပတ်ဝန်းကျင်တစ်ခုကို ဘုရားသခင် ပြင်ဆင်ပေးသည့်အခါ ၎င်းတို့သည် မိမိတို့၏ စိတ်နှလုံးထဲတွင် ဘုရားသခင်ကို ဆန့်ကျင်၍ အယူအဆများ၊ ဝေဖန်မှုများနှင့် ပြစ်တင်ရှုတ်ချခြင်းများကို ဖြစ်ပေါ်လာကြပြီး သူ့ကို ငြင်းပင်ငြင်းပယ်နိုင်သည်။ ထိုအခါ ဘုရားသခင်က ၎င်းတို့၏ လိုအပ်ချက်များကို ဖြည့်ဆည်းပေးနိုင်သလော။ လုံးဝ မဖြည့်ဆည်းပေးနိုင်ပေ။ ဘုရားသခင်သည် မိမိ၏ အမှုပြုပုံနည်းလမ်းနှင့် မိမိ၏ အလိုဆန္ဒများကို လူ့အယူအဆများအတိုင်း မည်သည့်အခါမျှ ပြောင်းလဲလိမ့်မည်မဟုတ်ပေ။ သို့ဆိုလျှင် ပြောင်းလဲရန် လိုအပ်သူမှာ မည်သူနည်း။ လူများပင် ဖြစ်သည်။ လူတို့သည် မိမိတို့၏ အယူအဆများကို စွန့်လွှတ်ရန်၊ ဘုရားသခင် ပြင်ဆင်ပေးသော ပတ်ဝန်းကျင်များကို လက်ခံရန်၊ ကျိုးနွံနာခံရန်နှင့် တွေ့ကြုံခံစားရန် လိုအပ်ပြီး၊ ဘုရားသခင် လုပ်ဆောင်သည့်အရာ မှန်ကန်ခြင်း ရှိမရှိဟူသည်ကို ကြည့်ရှုရန် မိမိတို့၏ အယူအဆများနှင့် တိုင်းတာခြင်းအစား မိမိတို့၏ ကိုယ်ပိုင်အယူအဆများကို ဖြေရှင်းရန် သမ္မာတရားကို ရှာဖွေဖို့ လိုအပ်သည်။ လူတို့သည် မိမိတို့၏ အယူအဆများကို မရမက စွဲကိုင်ထားသည့်အခါ၊ ၎င်းတို့သည် ဘုရားသခင်အပေါ် အတိုက်အခံဖြစ်ခြင်း ဖြစ်ပေါ်လာကြသည်။ ဤအရာက အလိုအလျောက် ဖြစ်ပေါ်သည်။ အတိုက်အခံပြုခြင်း၏ အရင်းအမြစ်သည် မည်သည့်နေရာတွင်ရှိသနည်း။ ထိုအရာသည် လူတို့က မိမိတို့၏ စိတ်နှလုံးထဲတွင် ပုံမှန် ပိုင်ဆိုင်သောအရာသည် ၎င်းတို့၏ အယူအဆများနှင့် စိတ်ကူးစိတ်သန်းများဖြစ်သည်မှာ သေချာပြီး သမ္မာတရား မဟုတ်သည့်အချက်တွင် ရှိပေသည်။ ထို့ကြောင့် လူ့အယူအဆများနှင့် မကိုက်ညီသော ဘုရားသခင်၏ အမှုနှင့် ရင်ဆိုင်ရသည့်အခါ လူတို့သည် ဘုရားသခင်ကို အာခံနိုင်ပြီး သူအပေါ် ဝေဖန်မှုများ ပြုလုပ်နိုင်ကြသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၆)) “၎င်းတို့အဖို့ ကောင်းချီးမင်္ဂလာများရရှိရန် ဘုရားသခင်ကို ယုံကြည်ခြင်းထက် သာ၍ သဘာဝကျသည့် ရည်မှန်းချက် မရှိချေ။ ယင်းမှာ ၎င်းတို့ယုံကြည်ခြင်း၏ တကယ့်တန်ဖိုး ဖြစ်သည်။ တစ်စုံတစ်ရာသည် ဤရည်မှန်းချက်ကို မပံ့ပိုးပေးပါက၊ ၎င်းတို့သည် ထိုအရာအားဖြင့် လုံးဝ တို့ထိမခံရဘဲရှိမြဲ ရှိကြလေသည်။ ဤသည်မှာ ယနေ့ ဘုရားသခင်၌ ယုံကြည်သူအများစုနှင့် ပတ်သက်သည့် ကိစ္စရပ် ဖြစ်သည်။ ၎င်းတို့အနေဖြင့် ဘုရားသခင်၌ ယုံကြည်သည်နှင့်အမျှ၊ ဘုရားသခင်အတွက်လည်း ၎င်းတို့ အသုံးခံကြသောကြောင့်၊ ဘုရားသခင်ထံ မိမိတို့ကိုယ်ကို ဆက်ကပ် အပ်နှံကြပြီး ၎င်းတို့တာဝန်ကို ထမ်းဆောင်ကြသောကြောင့်၊ ၎င်းတို့၏ ရည်မှန်းချက်နှင့် ရည်ရွယ်ချက်တို့သည် သဘာဝကျပုံပေါ်လေသည်။ ၎င်းတို့သည် ၎င်းတို့၏ငယ်ရွယ်မှုကို စွန့်လွှတ်ကြသည်၊ မိသားစုနှင့် အသက်မွေးအလုပ်တို့ကို စွန့်ပစ်ပြီး၊ မိမိတို့ကိုယ်ကို အလုပ်များစေလျက် အိမ်နှင့်ဝေးရာတွင် နှစ်ပေါင်းများစွာပင် ကုန်ဆုံးကြလေသည်။ ၎င်းတို့၏ နောက်ဆုံးရည်မှန်းချက်ပန်းတိုင်အတွက်၊ ၎င်းတို့သည် မိမိတို့၏ ကိုယ်ပိုင်စိတ်ဝင်စားမှုများကို ပြောင်းလဲကြသည်၊ ဘဝအပေါ် ၎င်းတို့၏ အမြင်နှင့် ၎င်းတို့ ရှာဖွေသည့် ဦးတည်ချက်ကိုပင် ပြောင်းလဲကြသည်။ သို့ရာတွင် ဘုရားသခင်၌ ၎င်းတို့ယုံကြည်မှု၏ ရည်မှန်းချက်ကို မပြောင်းလဲနိုင်ကြပေ။...၎င်းတို့နှင့် အလွန်အနီးကပ် ဆက်စပ်သည့် အကျိုးကျေးဇူးများမှလွဲ၍၊ ဘုရားသခင်ကို မည်သည့်အခါကမျှ နားမလည်ဖူးသော သူတို့က ဘုရားအတွက် အလွန်များလှစွာ ပေးဆပ်ရမည့် အခြားအကြောင်းရင်းတစ်ခုတလေ ရှိနိုင်မည်လော။ ဤတွင် ယခင်က အမည်မဖော်နိုင်ခဲ့သည့် ပြဿနာတစ်ရပ်ကို ငါတို့ ရှာဖွေ တွေ့ရှိပေသည်။ လူသား၏ ဘုရားသခင်နှင့် ဆက်ဆံရေးမှာ ပကတိ မိမိ၏ကိုယ်ကျိုးစီးပွားတစ်ခုမျှသာ ဖြစ်ပေသည်။ ယင်းသည် ကောင်းချီးမင်္ဂလာများ လက်ခံရရှိသူနှင့် ပေးသူတို့အကြား ဆက်ဆံရေးတစ်ခု ဖြစ်သည်။ ရှင်းရှင်းပြောပါက၊ အလုပ်သမားတစ်ဦးနှင့် အလုပ်ရှင်တစ်ဦးတို့အကြား ဆက်ဆံရေးဖြစ်၏။ အလုပ်သမားသည် အလုပ်ရှင် ချပေးသော ဆုလာဘ်များကို လက်ခံရရှိရန်သာ အလုပ်ကြိုးစားလုပ်သည်။ ထိုသို့သော ဆက်ဆံရေးတစ်ရပ်တွင် ချစ်ခင်ခြင်းမရှိပေ၊ အကျိုးစီးပွားကို အရင်းခံသော ဆက်ဆံရေးတစ်ခု၊ အပေးအယူသာ ရှိသည်။ ချစ်ခြင်း သို့မဟုတ် အချစ်ခံရခြင်းမရှိ၊ ပေးကမ်းစွန့်ကြဲခြင်းနှင့် သနားကရုဏာသာ ရှိသည်။ နားလည်မှုမရှိ၊ ခိုကိုးရာမဲ့သော၊ မျိုသိပ်ထားသော နာကြည်းမှုနှင့် လှည့်ဖြားခြင်းသာ ရှိသည်။ ရင်းနှီးမှုမရှိ၊ ဖြတ်သန်းမရနိုင်သည့် ကွာဟချက်သာ ရှိသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) ဘုရားသခင်ရဲ့ တရားစီရင်ခြင်းဆိုင်ရာ နှုတ်ကပတ်တော်တွေက ဘုရားအပေါ် ကျွန်တော့်ရဲ့ ယုံကြည်ခြင်း နောက်ကွယ်က မှားယွင်းတဲ့ ရည်ရွယ်ချက်တွေနဲ့ ရှုထောင့်တွေကို အသေးစိတ် ဖော်ထုတ်ပြခဲ့ပြီး ကျွန်တော့်ကို အရှက်တကွဲဖြစ်ပြီး အရှက်ရသွားစေခဲ့တယ်။ အဖိုးအခ ပိုပေးဆပ်ပြီး ကိုယ့်ကိုယ်ကိုယ် ပိုအသုံးခံလိုက်ရင် ဘုရားသခင်ရဲ့ ကွယ်ကာမှုနဲ့ ကောင်းချီးတွေကို ရရှိနိုင်မယ်၊ ပြီးတော့ ကယ်တင်ခြင်းရဖို့ မျှော်လင့်ချက် ပိုများမယ်လို့ ကျွန်တော် အမြဲ ယုံကြည်ခဲ့တာကိုး။ ကျွန်တော့်မှာ အသည်းရောင် အသားဝါ ဘီပိုး ရှိမှန်း ရုတ်တရက် သိလိုက်ရတဲ့အခါ ကျွန်တော့်စိတ်နှလုံးထဲမှာ ဘုရားသခင်အပေါ် မကျေနပ်တာတွေ ဖြစ်လာခဲ့တယ်။ ဒီနှစ်တွေတစ်လျှောက်လုံး ကိုယ်တော့်အတွက် ကျွန်တော် ဒုက္ခခံပြီး ကိုယ့်ကိုယ်ကိုယ် အသုံးခံခဲ့တယ်၊ ပြီးတော့ ဘုရားသခင်က ဒီလို ဆိုးရွားတဲ့ ရောဂါနဲ့ ကျွန်တော့်ကို ဒုက္ခခံစားခွင့်မပေးသင့်ဘူးလို့ တွေးနေမိတယ်။ နောက်ဆုံးမှာ ကျွန်တော် ကျိုးနွံနာခံခဲ့ပေမဲ့၊ ကိုယ့်တာဝန်ကို မဆုတ်မနစ် လုပ်ဆောင်သရွေ့၊ ဆင်းရဲဒုက္ခပိုခံစားပြီး အဖိုးအခ ပိုပေးဆပ်သရွေ့ ဘုရားသခင်က ကျွန်တော့်ကို ကာကွယ်ပေးပြီး ကျွန်တော့်အခြေအနေ တိုးတက်လာတာမျိုး ဖြစ်ကောင်းဖြစ်မှာပါလို့ တွေးနေတုန်းပဲ။ ဒါပေမဲ့ ကျွန်တော့်အခြေအနေ ပိုဆိုးလာပြီး ကင်ဆာဖြစ်နိုင်ချေ၊ သေနိုင်ချေ ရှိတာကို ရင်ဆိုင်ရတဲ့အခါ ကောင်းချီးရချင်တဲ့ ကျွန်တော့်ဆန္ဒတွေ တစ်စစီပြိုကွဲသွားပြီလို့ ထင်ခဲ့တယ်။ ဒါကြောင့် ကျွန်တော့် စိတ်နှလုံးထဲမှာ ဘုရားသခင်နဲ့ ငြင်းခုံရင်း အပျက်သဘောဆောင်လာပြီး အထင်လွဲတာတွေ ဖြစ်လာတယ်။ ငါ့မှာ အကျိုးမရခဲ့ပေမဲ့ ဆင်းရဲဒုက္ခခံပြီး အပင်ပန်းခံခဲ့တာပဲ၊ ဘုရားသခင်က ငါ့ကို ဒီလို မဆက်ဆံသင့်ဘူးလို့ ယုံကြည်နေခဲ့တယ်။ ကျွန်တော့်ကို မကာကွယ်ပေးတဲ့အတွက် ဘုရားသခင်ကိုတောင် ကျွန်တော် ညည်းညူခဲ့တယ်။ အဖြစ်မှန်တွေရဲ့ ထုတ်ဖော်ပြချက်မှာ ကျွန်တော့်ရဲ့ အားထုတ်မှုတွေနဲ့ အသုံးခံမှုတွေက စက်ဆုပ်စရာကောင်းတဲ့ ရည်ရွယ်ချက်က တွန်းအားပေးတယ်ဆိုတာ ကျွန်တော် မြင်ခဲ့ရတယ်။ အဲဒီအထဲမှာ ကျွန်တော်က ကိုယ့်ရဲ့ ကြိုးစားလုပ်ဆောင်မှု၊ အနစ်နာခံမှုတွေနဲ့ အသုံးခံမှုတွေကို ကောင်းမွန်တဲ့ အနာဂတ်၊ ခရီးပန်းတိုင်နဲ့ လဲလှယ်ဖို့ အရင်းအနှီးအနေနဲ့ အသုံးပြုချင်ခဲ့တာပဲ။ အဲဒါက ဘုရားသခင်နဲ့ အပေးအယူ လုပ်နေတာပဲ။ ကောင်းချီးတွေ မရလိုက်တာနဲ့ ကျွန်တော်က ဘုရားသခင်ကို အထင်လွဲပြီး ညည်းညူခဲ့တယ်။ ကျွန်တော် ထုတ်ဖော်ပြသခဲ့တာတွေ အားလုံးက ကျွန်တော့်ရဲ့ စာတန်ဆန်တဲ့ စိတ်သဘောထားတွေချည်းပါပဲ။ ဘုရားသခင်က ဖန်ဆင်းရှင် ဖြစ်တယ်။ ဘုရားသခင်က ဘယ်လိုပဲ စီစဉ်ညွှန်ကြားပါစေ၊ သူ့ကို ကျွန်တော် တောင်းဆိုတာတွေလုပ်စရာအကြောင်းမရှိပါဘူး၊ ပြီးတော့ သူ့ရဲ့ အစီအစဉ်တွေကို ကျွန်တော် ကျိုးနွံနာခံသင့်တယ်။ ဒါပေမဲ့ ကျွန်တော်က ကိုယ့်ရဲ့ အယူအဆတွေအတိုင်း ဘုရားသခင်ကို အမြဲ လုပ်စေချင်ခဲ့တယ်၊ ကိစ္စတွေက ကျွန်တော့်အယူအဆတွေနဲ့ မကိုက်တဲ့အခါ ကျွန်တော် သူ့ကို ငြင်းခုံခဲ့တယ်။ ဘုရားနှုတ်ကပတ်တော်တွေက ရေလောင်းတာ၊ ကျွေးမွေးတာတွေအများကြီးကို ကျွန်တော် အခမဲ့ မွေ့လျော်ခံစားခဲ့ရပေမဲ့ ဘုရားသခင်ရဲ့ မေတ္တာကို ပြန်မဆပ်ခဲ့ဘူး။ အဲဒီအစား ကိုယ်တော့်ကို အထင်လွဲပြီး ညည်းညူခဲ့တယ်။ ကျွန်တော် ဘယ်လိုလုပ်ပြီး ဘုရားသခင်ကို တကယ် ယုံကြည်တဲ့လူတစ်ယောက် ဖြစ်နိုင်မှာလဲ။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ဖတ်ပြီးတော့ ဘုရားသခင်နဲ့ ကျွန်တော် အပေးအယူလုပ်ရခြင်းအကြောင်းရင်းကို နည်းနည်းနားလည်သွားခဲ့ပါတယ်။ အနန္တတန်ခိုးရှင် ဘုရားသခင် ပြောသည်မှာ “ဖောက်ပြန်ပျက်စီးသော လူသားအားလုံး ၎င်းတို့ကိုယ်တိုင်အတွက် အသက်ရှင်နေထိုင်ကြ၏။ ကိုယ့်အတွက်ပဲကိုယ်ကြည့် ဘယ်သူသေသေငတေမာပြီးရော၊ ဤသည်မှာ လူ့သဘာဝ၏ အနှစ်ချုပ်ဖြစ်သည်။ လူတို့သည် ဘုရားသခင်ကို ယုံကြည်ခြင်းမှာ မိမိတို့အတွက် လုပ်ဆောင်ခြင်းဖြစ်ပြီး ၎င်းတို့သည် ဘုရားသခင်အတွက် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံကြသည့်အခါ ယင်းသည် ကောင်းချီးခံစားရရန်ဖြစ်သည်။ ၎င်းတို့သည် ဘုရားသခင်အပေါ် သစ္စာစောင့်သိသောအခါ ယင်းသည် ဆုချီးမြှင့်ခြင်းခံရရန်သာဖြစ်နေဆဲဖြစ်သည်။ အနှစ်ချုပ်လျှင် အားလုံးက ကောင်းချီးရဖို့၊ ဆုချီးမြှင့်ခြင်းခံရဖို့၊ ကောင်းကင်နိုင်ငံတော်ထဲသို့ ဝင်ရဖို့ ရည်ရွယ်ချက်ဖြင့် လုပ်ဆောင်ခြင်းဖြစ်သည်။ လူ့အဖွဲ့အစည်းတွင် လူတို့သည် ၎င်းတို့၏ ကိုယ်ပိုင်အကျိုးအမြတ်အတွက် အလုပ်လုပ်သည်။ ဘုရားသခင်၏ အိမ်တော်တွင် ၎င်းတို့က ကောင်းချီးရရန် တာဝန်ထမ်းဆောင်ကြသည်။ ကောင်းချီးမင်္ဂလာများ ရရှိရန်အတွက် လူတို့သည် အရာခပ်သိမ်းကို စွန့်ပယ်ခြင်းဖြစ်ကာ များစွာသော ဒုက္ခကို ခါးစီးခံနိုင်ခြင်း ဖြစ်သည်။ လူသား၏ စာတန်ဆန်သော သဘာဝနှင့်ပတ်သက်သည့် အကောင်းဆုံးသော အထောက်အထားဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ရဲ့ ဖော်ထုတ်ချက်ကနေ ကျွန်တော် နားလည်လိုက်တာက “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “ဆုလာဘ်မရှိဘဲ လုံးဝ မလုပ်နှင့်” ဆိုတဲ့ စာတန်ဆန်တဲ့ အမြင်တွေက ကျွန်တော့်စိတ်နှလုံးထဲမှာ အမြစ်တွယ်နေပြီး ကျွန်တော့် ဖြစ်တည်မှုရဲ့ အခြေခံအုတ်မြစ် ဖြစ်လာခဲ့လို့ ကျွန်တော် လုပ်ခဲ့သမျှ အရာတိုင်းက ကိုယ်ကိုယ်တိုင်ရဲ့ အကျိုးအတွက် ဖြစ်နေခဲ့တယ်ဆိုတာပါပဲ။ ကျွန်တော့်ရဲ့ စွန့်လွှတ်စတေးမှုတွေနဲ့ ကိုယ့်ကိုယ်ကိုယ် အသုံးခံမှုတွေကတောင် ကောင်းချီးတွေ ရဖို့နဲ့ ဘေးအန္တရာယ်ကျရောက်တဲ့အခါ သေဘေးကနေ ကွယ်ကာခံရဖို့အတွက် ဖြစ်နေခဲ့တယ်။ တာဝန်ထမ်းဆောင်ခဲ့တဲ့ ဒီနှစ်တွေတစ်လျှောက်မှာ ရုပ်ပိုင်းဆိုင်ရာ ဒုက္ခဆင်းရဲ ဘယ်လောက်ပဲ ခံရပါစေ၊ အဖိုးအခ ဘယ်လောက်ပဲ ပေးဆပ်ရပါစေ၊ ကောင်းချီးနဲ့ ကယ်တင်ခြင်းနဲ့ပတ်သက်ပြီး ကျွန်တော့်ကို အကျိုးပြုမယ်လို့ ယုံကြည်သရွေ့ ဘယ်ဆင်းရဲဒုက္ခ ပမာဏကိုပဲဖြစ်ဖြစ် ကြံ့ကြံ့ခံဖို့ လိုလားခဲ့တယ်။ ဒါပေမဲ့ ရောဂါပိုဆိုးလာပြီး ကောင်းချီးရချင်တဲ့ လိုအင်ဆန္ဒတွေ တစ်စစီပြိုကွဲသွားတဲ့အခါ ကိုယ့်တာဝန်ကို ထမ်းဆောင်ဖို့ စိတ်ထက်သန်မှု ပျောက်ဆုံးခဲ့ပြီး ကျွန်တော့် စိတ်နှလုံးထဲမှာ ဘုရားကို ငြင်းခုံပြီး ညည်းညူတာတွေတောင် လုပ်ခဲ့မိတယ်။ ကျွန်တော် လုပ်ခဲ့သမျှ အရာတိုင်းမှာ ကိုယ်ရေးကိုယ်တာ အကျိုးအမြတ်ကို ဦးစားပေးခဲ့ပြီး၊ ကိုယ့်တာဝန်ကို ဆုလာဘ်တွေ၊ ကောင်းချီးတွေနဲ့ လဲလှယ်ဖို့ အပေးအယူလုပ်စရာ ပစ္စည်းတစ်ခုလို သဘောထားခဲ့တယ်၊ ဒါက လုံးဝ တရားမျှတတယ်လို့တောင် ထင်ခဲ့တာ။ ဒီလို စာတန်ဆန်တဲ့ အဆိပ်အတောက်တွေနဲ့ အသက်ရှင်ရင်း အသိစိတ်နဲ့ ဆင်ခြင်တုံတရား ကင်းမဲ့ခဲ့တယ်၊ ဘုရားသခင်ကို ညည်းညူပြီး ပုန်ကန်ခဲ့တယ်။ နောင်တမရရင် အနှေးနဲ့အမြန်ဆိုသလို ဘုရားသခင်ရဲ့ ပစ်ပစ်ခါခါငြင်းတာ ခံရပြီး ဖယ်ရှားရှင်းလင်းခံရမှာပဲ။ ဒီလိုတွေးမိတော့ ကျွန်တော် ကြောက်လည်းကြောက်၊ နောင်တလည်း ရမိတယ်။ ကျွန်တော့်လို တစ်ကိုယ်ကောင်းဆန်ပြီး စက်ဆုပ်စရာကောင်းတဲ့သူ၊ စိတ်သဘောထား မပြောင်းလဲသေးတဲ့သူက ကောင်းချီးရဖို့ ထင်ယောင်မှားတဲ့ မျှော်လင့်ချက် ရှိနေခဲ့သေးတယ်။ အရှက်မဲ့လိုက်တာ။ ဘုရားသခင်ရဲ့ စိတ်သဘောထားက ဖြောင့်မတ်ပြီး သန့်ရှင်းပါတယ်။ အလုပ် ဘယ်လောက်ပဲ လုပ်ပါစေ၊ ဒုက္ခဆင်းရဲ ဘယ်လောက်ပဲ ခံရပါစေ၊ အဖိုးအခ ဘယ်လောက်ပဲ ပေးပါစေ၊ စိတ်သဘောထား ပြောင်းလဲမှု မရှိရင် အားလုံး အချည်းနှီးပါပဲ။ ဒုက္ခဆင်းရဲ ပိုခံခဲ့ရလို့ဆိုပြီး ဘုရားသခင်က ခြွင်းချက်ထားပြီး ကျွန်တော်တို့ကို နိုင်ငံတော်ထဲ ခေါ်သွင်းမှာ မဟုတ်ဘူး။ ဘုရားသခင်က ပြောသည် “မည်ကဲ့သို့သော လူမျိုးကို ငါ လိုချင်သည်ကို သင်သိရမည်။ မဖြူစင်သော သူများကို နိုင်ငံတော်အထဲသို့ ဝင်ရောက်ရန် အခွင့်မပြုထားပေ၊ မဖြူစင်သော သူများကို သန့်ရှင်းသောမြေအား ညစ်ညူးစေရန် အခွင့်မပြုထားပေ။ သင်သည် အလွန်များသော အလုပ်ကို လုပ်ဆောင်ပြီးဖြစ်ကာ နှစ်ပေါင်းများစွာ အလုပ်လုပ်ပြီးသော်လည်း၊ အဆုံး၌ သင်သည် မနှစ်မြို့ဖွယ်ရာ ညစ်ညူးနေဆဲ ဖြစ်ပါက၊ သင်သည် ငါ့နိုင်ငံတော်ထဲသို့ ဝင်ရောက်လိုသည်မှာ ကောင်းကင်ဘုံ၏ ဥပဒေသအဖို့ သည်းမခံနိုင်ဖွယ် ဖြစ်ပေလိမ့်မည်။ ကမ္ဘာလောကကို အုတ်မြစ်ချသည့် အချိန်မှသည် ယနေ့အထိ၊ ငါ့ကို မျက်နှာလို မျက်နှာရ ပြုကြသော ထိုသူများအား ငါ့နိုင်ငံတော်ထဲသို့ မည်သည့်အခါမျှ လွယ်ကူစွာ ဝင်ရောက်ခွင့် မပေးဖူးပေ။ ဤသည်မှာ ကောင်းကင်ဘုံဆိုင်ရာ စည်းမျဉ်း ဖြစ်ပြီး၊ မည်သူမျှ ချိုးဖောက်၍မရနိုင်။ သင်သည် အသက်အား ရှာဖွေရမည်။ ယနေ့ခေတ်တွင် ပြီးပြည့် စုံလင်စေခြင်း ခံရမည့် သူများသည် ပေတရုကဲ့သို့သော သူများ ဖြစ်ကြသည်။ ၎င်းတို့သည် မိမိတို့၏ ကိုယ်ပိုင် စိတ်သဘောထားတွင် ပြောင်းလဲမှုများကို ရှာဖွေသောသူများ ဖြစ်ကြပြီး၊ ဘုရားသခင်အား သက်သေခံရန်နှင့် ဘုရားသခင်၏ ဖန်ဆင်းခံတစ်ဦး အနေဖြင့် ၎င်းတို့၏ တာဝန်ကို ကောင်းမွန်စွာ ဖြည့်ဆည်းရန် လိုလားနေကြသူများ ဖြစ်သည်။ ဤကဲ့သို့သော လူများသာ စုံလင်စေခြင်း ခံရပေလိမ့်မည်။ အကယ်၍ သင်သည် ဆုလာဘ်များကိုသာ မျှော်လင့်ပြီး၊ သင်၏ကိုယ်ပိုင် အသက်စိတ်သဘောထားကို ပြောင်းလဲရန် မကြိုးစားပါက၊ သင်၏ အားထုတ်မှု အားလုံးသည် အချည်းနှီး ဖြစ်သွားလိမ့်မည်၊ ဤသည်မှာ ပြောင်းလဲ၍ မရနိုင်သော သမ္မာတရားတစ်ခု ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) ဘုရားသခင်က လူတွေကို သူတို့ရဲ့ အပြင်ပန်း အသုံးခံမှု၊ ဒုက္ခခံမှုတွေနဲ့ တိုင်းတာတာ မဟုတ်ဘဲ သူတို့ လျှောက်တဲ့ လမ်းကြောင်း၊ သူတို့ သမ္မာတရား ရမရဆိုတာအပြင်၊ သူတို့ရဲ့ ဖောက်ပြန်ပျက်စီးတဲ့ စိတ်သဘောထား ပြောင်းလဲခြင်း ရှိမရှိ ဆိုတာတွေနဲ့ တိုင်းတာတာဖြစ်တယ်။ ဘုရားသခင်ကို ယုံကြည်တာ နှစ်ပေါင်းများစွာ ကြာခဲ့ပေမဲ့ အလုပ်လုပ်ဖို့နဲ့ အားထုတ်ဖို့ပဲ ကျွန်တော် အာရုံစိုက်ခဲ့ပြီး သမ္မာတရားကို မလိုက်စားခဲ့ဘူး၊ ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထား မပြောင်းလဲခဲ့သလို ကောင်းချီးရဖို့အတွက် ဘုရားသခင်နဲ့ အပေးအယူလုပ်ဖို့ ကြိုးစားနေခဲ့တုန်းပဲ။ ကျွန်တော့်လောက် တစ်ကိုယ်ကောင်းဆန်ပြီး စက်ဆုပ်စရာကောင်းတဲ့သူက ကယ်တင်ခြင်းနဲ့ ဘယ်လိုလုပ် ထိုက်တန်နိုင်ရမှာလဲ။ ပေါလုအကြောင်း ကျွန်တော် တွေးမိတယ်။ သူက ဧဝံဂေလိတရား ဟောပြောခဲ့တယ်၊ အလုပ်အများကြီး လုပ်ပြီး အရမ်းဒုက္ခဆင်းရဲခံခဲ့တယ်။ ဒါပေမဲ့ သူ့ရဲ့ ဒုက္ခခံတာနဲ့ အလုပ်လုပ်တာတွေက ဘုရားနှုတ်ကပတ်တော်ကို လက်တွေ့လုပ်ဆောင်ဖို့ မဟုတ်သလို၊ ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ဖို့လည်း မဟုတ်ဘဲ ကောင်းချီးနဲ့ သရဖူ ရဖို့အတွက်ပဲ ဖြစ်ခဲ့တယ်။ သူ ပြောခဲ့သလိုပဲ၊ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) သူဆိုလိုတာက ဘာလဲဆိုရင် ဘုရားသခင်က သူ့ကို သရဖူ၊ ဒါမှမဟုတ် ဆုလာဘ်တွေ မပေးရင် ဒါက ဘုရားသခင်က မဖြောင့်မတ်တဲ့သဘောပဲ ပေါ့။ ဒါက ဘုရားသခင်ဆီကနေ သရဖူရဖို့ ပြောင်ပြောင်တင်းတင်း တောင်းဆိုတာပဲ၊ ဘုရားသခင်ကို အကျပ်ကိုင်ဖို့ ကြိုးစားတာပဲ။ ပေါလုက ပင်ပင်ပန်းပန်း အလုပ်လုပ်ခဲ့ပေမဲ့၊ ဒုက္ခခံပြီး ကိုယ့်ကိုယ်ကိုယ် အသုံးခံခဲ့ပေမဲ့၊ သမ္မာတရားကို မလိုက်စားခဲ့ဘူး၊ ကောင်းချီးကိုပဲ ရှာဖွေပြီး ဘုရားသခင်ကို အတိုက်အခံလုပ်တဲ့ လမ်းကြောင်းကို လျှောက်ခဲ့တယ်။ အဆုံးမှာ ဘုရားသခင်ရဲ့ အပြစ်ပေးတာကို သူ ခံခဲ့ရတယ်။ ပေါလုရဲ့ လမ်းကြောင်းအတိုင်း ကျွန်တော် ဆက်လျှောက်ရင် ကျွန်တော်လည်း အဆုံးမှာ ဘုရားသခင်ရဲ့ ဖယ်ရှားရှင်းလင်းတာ ခံရမှာပဲ။ ဘုရားသခင်ကို တောင်းဆိုတာတွေ၊ တောင်းလျှောက်တာတွေ ကျွန်တော်လုပ်လို့ မဖြစ်တော့တဲ့အပြင်၊ ကိုယ်တိုင်အတွက် တစ်ကိုယ်ကောင်းဆန်ဆန်နဲ့ စက်ဆုပ်စရာကောင်းအောင် အသက်ရှင်လို့ မဖြစ်တော့ဘူး။ ကျွန်တော့်ရောဂါအခြေအနေ ဘယ်လိုပဲ ဖြစ်လာပါစေ၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ ကျွန်တော် လိုလားလာခဲ့တယ်။

နောက်ပိုင်းမှာ ကျွန်တော့်ကို လမ်းကြောင်းတစ်ခု ပေးခဲ့တဲ့ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့တယ်။ ဘုရားသခင်က ပြောသည် “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။ ဤအရာတစ်ခုကို သင်တို့အား ငါပြောပါရစေ။ သူ၏တာဝန်နှင့်သက်ဆိုင်သည့် လူ၏ စွမ်းဆောင်မှုသည် သူလုပ်ဆောင်သင့်သည့်အရာ ဖြစ်ပြီး သူသည် သူ၏တာဝန်ကို ဆောင်ရွက်နိုင်စွမ်း မရှိပါက ဤသည်မှာ သူ၏ ပုန်ကန်မှုဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ကိုယ့်တာဝန်ကို ထမ်းဆောင်တာက ကောင်းချီးရတာ၊ ဒါမှမဟုတ် ကံဆိုးမိုးမှောင်ကျတာနဲ့ မဆိုင်ဘူးဆိုတာ ဘုရားနှုတ်ကပတ်တော်တွေကနေ ကျွန်တော် နားလည်လိုက်တယ်။ ဘုရားသခင်က ကျွန်တော့်ကို အသက်နဲ့ ကျွန်တော်ပိုင်ဆိုင်သမျှကို ပေးခဲ့တာဖြစ်ပြီး၊ ယုံကြည်သူတစ်ယောက်အနေနဲ့ ဘုရားသခင်အတွက် ကိုယ့်ကိုယ်ကိုယ် အသုံးခံတာက သဘာဝကျတဲ့အပြင် မှန်ကန်ပါတယ်။ ဒါက လူတစ်ယောက် ဖြည့်ဆည်းသင့်တဲ့ တာဝန်နဲ့ ဝတ္တရားဖြစ်ပြီး၊ အသိစိတ်နဲ့ ဆင်ခြင်တုံတရား နည်းနည်းရှိတဲ့ လူတစ်ယောက် လုပ်သင့်တဲ့အရာလည်း ဖြစ်တယ်။ ကျွန်တော့်ရဲ့ အသုံးခံမှုကို ဘုရားသခင်ဆီကနေ ကောင်းချီးတွေ တောင်းဆိုဖို့ အပေးအယူလုပ်စရာ ပစ္စည်းတစ်ခုလို မသုံးသင့်တဲ့အပြင်၊ ကျွန်တော့်ရဲ့ ဆိုးရွားတဲ့ ရောဂါအတွက် ဘုရားကို မညည်းညူသင့်ဘူး။ ယောဘလိုပေါ့၊ ဘုရားသခင်က သူ့ကို ပစ္စည်းဥစ္စာတွေ ပေးသနားတာပဲဖြစ်ဖြစ်၊ ခံစားခွင့်မပေးဘဲ ပိတ်ပင်တာပဲဖြစ်ဖြစ်၊ အရာအားလုံး ဆုံးရှုံးပြီး အနာစိမ်းတွေ ပေါက်တဲ့အခါမှာတောင် ဘုရားသခင်ကို သူ မညည်းညူခဲ့ဘူး၊ သူ့ဒုက္ခတွေကို လျှော့ပေးဖို့ မတောင်းဆိုခဲ့ဘူး။ အဲဒီအစား ဘုရားသခင်ရဲ့ နာမတော်ကို ချီးမွမ်းပြီး ကိုယ်တော့်အတွက် သက်သေခံချက်မှာ ခိုင်မာစွာ ရပ်တည်ခဲ့တယ်။ ယောဘရဲ့ အတွေ့အကြုံကို ဆင်ခြင်သုံးသပ်တဲ့အခါ လက်တွေ့လုပ်ဆောင်ဖို့ လမ်းကြောင်းတစ်ခုကို ကျွန်တော် တွေ့ခဲ့တယ်။ ကျွန်တော့်ရောဂါ ဘယ်လောက်ပဲ ကြာပါစေ၊ ဘယ်လောက်ပဲ ပြင်းထန်လာပါစေ၊ ကျွန်တော့်အသက် အန္တရာယ်ရှိရင်တောင် ဘုရားသခင်ကို ကျိုးနွံနာခံပြီး သူ့အတွက် ကျွန်တော့်ရဲ့ သက်သေခံချက်မှာ ခိုင်မာစွာ ရပ်တည်သင့်တယ်။ ဒါက ကျွန်တော့်မှာ ရှိသင့်တဲ့ အသိစိတ်နဲ့ ဆင်ခြင်တုံတရားပဲ။ နောက်ပိုင်းမှာ ကောင်းချီးရချင်တဲ့ အတွေးတွေ ဝင်လာတိုင်း အဲဒီလိုအင်ဆန္ဒတွေကို တွန်းလှန်ဖို့ ဘုရားသခင်ဆီ ကျွန်တော် ဆုတောင်းခဲ့တယ်။ ပြီးတော့ နေ့တိုင်း ဘုရားနှုတ်ကပတ်တော်ကို တွေ့ကြုံခံစားတာ၊ သမ္မာတရား လက်တွေ့လုပ်ဆောင်တာတွေကို အာရုံစိုက်ခဲ့တယ်၊ အဲဒီလိုလုပ်ရင်းနဲ့ ကျွန်တော့်စိတ်နှလုံးက အများကြီး ပိုပြီး သက်သာရာရလာတယ်။

နောက်ပိုင်း ဆေးကုသမှု ခံယူရာကနေ ကျွန်တော့်အခြေအနေ တဖြည်းဖြည်း တိုးတက်လာတော့ ကျွန်တော် အရမ်း ဝမ်းသာတယ်။ ဒါပေမဲ့ ခဏကြာတော့ ကျွန်တော် ပြန်ပြီး ပင်ပန်းနွမ်းနယ်လာတယ်၊ အားနည်းလာတယ်၊ ဒါနဲ့ စစ်ဆေးဖို့ ဆေးရုံသွားခဲ့တယ်။ ကျွန်တော့်ခန္ဓာကိုယ်ထဲက အသည်းရောင် အသားဝါ ဘီပိုး ပမာဏက သန်း ၁၀၀ ကျော်အထိ တက်လာတယ်၊ တခြား အသည်းလုပ်ဆောင်ချက် ညွှန်းကိန်းတချို့လည်း မြင့်နေတယ်လို့ ဆရာဝန်က ပြောတယ်။ ဒီအတိုင်း ဆက်ဖြစ်နေရင် ပြဿနာရှိနိုင်တယ်တဲ့။ ဒါကို ကြားတော့ ကျွန်တော် နည်းနည်း စိတ်လှုပ်ရှားသွားပြီး စိုးရိမ်ပူပန်မိတယ်။ “ဒီရောဂါက ခဏခဏ ပြန်ထနေတာ၊ တကယ်ပဲ ကင်ဆာအဖြစ်နဲ့ ပိုဆိုးသွားနိုင်မလား။ ငါ့ရောဂါက ပျောက်ကော ပျောက်ပါ့မလား” လို့ တွေးမိတယ်။ ဒီအတွေးတွေကြောင့် ကျွန်တော် နည်းနည်း စိတ်ဓာတ်ကျသွားတယ်။ အဲဒီအချိန်မှာ ကျွန်တော့် အခြေအနေ မမှန်မှန်း သဘောပေါက်သွားလို့ ဘုရားသခင်ဆီ ဆုတောင်းခဲ့တယ်။ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့တယ်။ “သင်သည် ဘုရားသခင်အား ယုံကြည်ကာ ဘုရားသခင် နောက်ကို လိုက်သည့်အတွက်၊ သင်သည် အရာရာကို သူ့ထံ ဆက်သသင့်ပြီး၊ ကိုယ်ပိုင် ရွေးချယ်မှုများ သို့မဟုတ် တောင်းဆိုမှုများ မပြုလုပ်သင့်သကဲ့သို့၊ ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ခြင်းကို သင် စွမ်းဆောင် ရရှိသင့်ပေသည်။ သင်သည် ဖန်ဆင်းခံတစ်ဦးဖြစ်သဖြင့် သင့်အား ဖန်ဆင်းခဲ့သည့် သခင့်ကို သင် ကျိုးနွံနာခံသင့်သည်။ အကြောင်းမှာ သင်သည် မိမိကိုယ်ကို ပင်ကိုအားဖြင့် ထိန်းချုပ်နိုင်ခြင်း မရှိသည့်အပြင် သင်၏ ကိုယ်ပိုင် ကံကြမ္မာကို ပင်ကိုအားဖြင့် ထိန်းချုပ်နိုင်ခြင်း မရှိသောကြောင့်တည်း။...ဘုရားသခင်သည် လူ၏ ချစ်ခြင်းနှင့် ထိုက်တန်သည့်အတွက် ဖန်ဆင်းခံတစ်ဦးအနေနှင့် လူသည် ဖန်ဆင်းရှင်ကို သိကျွမ်းရန်နှင့် ဖန်ဆင်းခံတစ်ဦး၏ တာဝန်ကို ကောင်းမွန်စွာ ဖြည့်ဆည်းရန် လိုက်စားသင့်ပြီး အရေးအကြီးဆုံးမှာ အခြားမည်သည့် ရွေးချယ်မှုမျှ မပြုဘဲ ဘုရားသခင်ကို ချစ်ရန် လိုက်စားသင့်ပေသည်။ ဘုရားသခင်အား ချစ်ရန် လိုက်စားသောသူတို့သည် မည်သည့်ပုဂ္ဂိုလ်ရေး အကျိုးအမြတ်များကိုမျှဖြစ်စေ၊ မည်သည့်ပုဂ္ဂိုလ်ရေး မျှော်လင့်ချက်များကိုမျှဖြစ်စေ မလိုက်စားသင့်ပေ။ ဤသည်မှာ အမှန်ကန်ဆုံးသော လိုက်စားခြင်းနည်းလမ်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) ဘုရားနှုတ်ကပတ်တော်တွေကနေ ဘုရားသခင်ရဲ့ ရည်ရွယ်ချက်တွေကို ကျွန်တော် နားလည်ခဲ့ပြီး ရှင်ခြင်းနဲ့ သေခြင်းက ဘုရားသခင်ရဲ့ လက်ထဲမှာ ရှိမှန်း သဘောပေါက်ခဲ့တယ်။ ဘုရားသခင်ကို မလျော်ကန်တဲ့ တောင်းဆိုမှုတွေ ကျွန်တော် လုပ်လို့မဖြစ်တော့ဘူး။ ကျွန်တော့်ရောဂါ ပိုဆိုးလာတာပဲဖြစ်ပါစေ၊ သေရရင်တောင်၊ ဒါမှမဟုတ် နောက်ဆုံး အဆုံးသတ် ဒါမှမဟုတ် ခရီးပန်းတိုင် မရှိရင်တောင် ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်တော် ကျိုးနွံနာခံနေဦးမှာပါ။ ဒီလိုတွေးမိတော့ ရောဂါအခြေအနေရဲ့ ဘောင်ခတ်တာကို ကျွန်တော် မခံရတော့ဘူး၊ ကိုယ့်တာဝန်ကို ပုံမှန်အတိုင်း ဆက်လုပ်ခဲ့တယ်၊ ကျွန်တော် တော်တော်လေး လွတ်မြောက်သွားသလို ခံစားရတယ်။ နောက်ပိုင်းမှာ တရုတ် တိုင်းရင်းဆေးနဲ့ ဆက်ကုဖြစ်ခဲ့ပြီး၊ ရောဂါအခြေအနေ တဖြည်းဖြည်း တိုးတက်လာတယ်လို့ ခံစားရတယ်။ နောက်ဆုံး ဆေးစစ်ပြီးတဲ့နောက်မှာတော့ အသည်းလုပ်ဆောင်ချက် ညွှန်းကိန်းတချို့ တော်တော်လေး ပုံမှန် ပြန်ဖြစ်သွားတယ်။

ဒီရောဂါရဲ့ ထုတ်ဖော်တာ ခံရတဲ့ အတွေ့အကြုံကတစ်ဆင့် ကျွန်တော် နည်းနည်း ဒုက္ခခံစားခဲ့ရပေမဲ့ ဘုရားသခင်ကို အရမ်း ကျေးဇူးတင်တယ်။ ဒီအခြေအနေသာ မရှိရင် ကိုယ့်ကိုယ်ကိုယ် သိမှာ မဟုတ်တဲ့အပြင်၊ ဘုရားသခင်အတွက် စစ်မှန်စွာ အသုံးခံနေတယ်လို့ ဆက်ပြီး ထင်နေမိမှာ။ ဒါပေမဲ့ အခုတော့ ဘုရားသခင်ကို ယုံကြည်ရာကနေတစ်ဆင့် ကောင်းချီးရှာဖွေတဲ့ ကျွန်တော့်ရဲ့ မှားယွင်းတဲ့ အမြင်တွေကို ရှင်းရှင်းလင်းလင်း မြင်သွားပြီ၊ ပြီးတော့ ကိုယ့်ရဲ့တစ်ကိုယ်ကောင်းဆန်တဲ့၊ စက်ဆုပ်စရာကောင်းပြီး၊ အကျိုးအမြတ်ကိုပဲ ကြည့်တဲ့ စာတန်ဆန်တဲ့ စိတ်သဘောထားကို နည်းနည်း နားလည်သဘောပေါက်ခဲ့တယ်။ ဒါတွေက ဒီရောဂါကို ရင်ဆိုင်ပြီးတော့ ကျွန်တော် ရရှိခဲ့တဲ့ အကျိုးကျေးဇူးတွေပါပဲ။


၉၀။ ကျွန်မ၏ အနာဂတ်နှင့်ပတ်သက်၍ မည်သည့်အခါမျှ ညည်းညူတော့မည် မဟုတ်ပါ

ကျွန်မက သာမန်လယ်သမားမိသားစုမှာ မွေးဖွားခဲ့တာပါ။ စားဝတ်နေရေးဖူလုံဖို့ ကျွန်မမိဘတွေက ကောက်ပဲသီးနှံစိုက်ပျိုးရေးကို အမှီပြုခဲ့ရတယ်။ ကျွန်မတို့ရွာက ချမ်းသာတဲ့ အိမ်ထောင်စုတစ်စုမှာ အိမ်လှလှကြီးတစ်လုံး ရှိတယ်။ အဲဒီအိမ်က ကလေးတွေက အဝတ်ကောင်း၊ အစားကောင်းတွေ ခဏခဏ ဝတ်ရ၊ စားရတယ်။ ကျွန်မ သူတို့ကို အတော်လေး အားကျတယ်။ ကျွန်မ စာကောင်းကောင်း လုပ်ရမယ်၊ နောင်မှာ တက္ကသိုလ်ကောင်းကောင်းတစ်ခု တက်ပြီး အလုပ်ကောင်းကောင်း တစ်ခုရှာမယ်လို့ တွေးမိတယ်။ အဲဒီလိုနဲ့ ကျွန်မ လူတွေထဲမှာ ထင်ပေါ်ပြီး တခြားလူတွေက ကျွန်မကို အထင်ကြီးပြီး အားကျကြမှာပဲပေါ့။ ဒါပေမဲ့ ကျွန်မရဲ့ အထက်တန်း ပထမနှစ်အတွင်းမှာ၊ အရေပြားလေးဘက်နာရောဂါ ရတယ်။ အဲဒါက ကုမရတဲ့ လေးဘက်နာ သိုင်းရွိုက်ရောဂါတစ်ခုဖြစ်ပါတယ်။ တစ်သက်လုံး ဆေးသောက်နေရမှာ။ အဲဒီတုန်းက ကျွန်မ အရမ်းစိတ်ဓာတ်ကျပြီး၊ ဒီရောဂါ ဘာလို့ရလဲ မသိခဲ့ဘူး။ စာလေ့လာဖို့ အစွမ်းကုန် အားစိုက်ထုတ်ခဲ့တယ်။ အတန်းထဲမှာ ခဏခဏဆိုသလို ကျွန်မအမှတ်တွေက အတော်ဆုံးစာရင်းဝင်တယ်လေ။ အကောင်းဆုံး တက္ကသိုလ်ကို တက်နိုင်ခဲ့မယ်ဆိုရင်၊ ကျွန်မရဲ့ ကံကြမ္မာကို အသစ်ပြန်ရေးလို့ရတယ်လို့ တွေးခဲ့တယ်။ ဒါပေမဲ့ မမျှော်လင့်ဘဲ၊ တက္ကသိုလ်ဝင်ခွင့်စားမေးပွဲ ဖြေဖို့ ရက်နှစ်ဆယ်ဝန်းကျင်လောက်မှာ အဖျားက လျော့မသွားလို့ ဆေးကုဖို့ ဆေးရုံတက်ခဲ့ရတယ်။ အဲဒါက စာမေးပွဲမှာ ကျွန်မရဲ့ စွမ်းဆောင်ရည်ကို ထိခိုက်ခဲ့တယ်။ နောက်ဆုံးမှာ အကောင်းဆုံး တက္ကသိုလ်ကို ကျွန်မ မတက်ခဲ့ရဘဲ သာမန် အသက်မွေးမှု ကောလိပ်တစ်ခုကိုပဲ တက်ခဲ့ရတယ်။ ဒါပေမဲ့ ကျွန်မရဲ့ ကံကြမ္မာကို ကျွန်မ အလျှော့မပေးချင်ခဲ့ဘူး။ အဲဒီကောလိပ်ကို ဝင်ပြီးတဲ့နောက်မှာ၊ တက္ကသိုလ်တစ်ခု ဝင်ခွင့်စာမေးပွဲအတွက် အကြိုပြင်ဆင်တဲ့ အတန်းအတွက် စာရင်းသွင်းခဲ့တယ်။ ဒါပေမဲ့ အတန်းကို နှစ်ဝက်ပဲတက်ရသေးတယ်၊ ကျွန်မရောဂါက ပိုဆိုးသွားခဲ့တယ်။ ခဏခဏ အဖျားငွေ့ငွေ့လေး ရှိနေတယ်။ ကျွန်မရဲ့ လက်ဆစ်ခြေဆစ်တွေက ရောင်ပြီး ကိုက်ခဲနေတယ်။ လှေကားတက်ရတာတောင် ခက်တယ်။ ကိုယ့်ဓာတ်ဘူးကိုတောင် ဟိုဟိုဒီဒီ ယူမသွားနိုင်တဲ့ အချိန်တွေရှိခဲ့တယ်။ နောက်ဆုံးမှာ၊ ကျွန်မ ကျောင်းထွက်ပြီး အိမ်ပြန်ဖို့ကလွဲလို့ ရွေးစရာမရှိခဲ့ဘူး။ ကျွန်မနဲ့ ရွယ်တူ တခြားသူငယ်ချင်းတွေက ကျန်းမာကြပြီး အိပ်မက်တွေ အောင်မြင်ဖြစ်မြောက်ဖို့အတွက် အလုပ်လုပ်နေကြတယ်။ ကျွန်မ ကောင်းကင်ကိုကြည့်ပြီး “ကံတရားက ဘာဖြစ်လို့ ငါ့အပေါ် အရမ်းကို မတရားတာလဲ။ ဘာလို့ ငါက အဲဒီလို ခက်ခဲတဲ့ အခြေအနေကို ရင်ဆိုင်နေရတာလဲ”လို့ တွေးရင်းနဲ့ သက်ပြင်းမချဘဲ မနေနိုင်ခဲ့ဘူး။ ကျွန်မက ခဏခဏဆိုသလို ရှိသမျှလူတိုင်းနဲ့ အရာရာတိုင်းကို အပြစ်တင်တယ်။ တစ်ခါတလေ သေဖို့တောင် တွေးမိတယ်။ ဒါပေမဲ့ ကိုယ့်အတွက် ကိုယ့်မိဘတွေ အလုပ်များနေတာကို မြင်တော့ အဲဒီအတွေးတွေကို အကောင်အထည် မဖော်ရက်ခဲ့ဘူး။ ကုန်သွားတဲ့ရက်တွေကို အားကိုးရာမဲ့ ရေတွက်နေရုံပဲ ကျွန်မ တတ်နိုင်ခဲ့တယ်။

နောက်ပိုင်းမှာ၊ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ ကျွန်မရဲ့ ကျန်းမာရေးက အတော်လေး သက်သာလာပြီး ကျွန်မရဲ့ဘဝကို ပုံမှန်အတိုင်း အသက်ရှင်နိုင်ခဲ့တယ်။ ခေါင်းဆောင်က ဗီဒီယိုတွေလုပ်ဖို့ ကျွန်မအတွက် စီစဉ်ပေးတယ်လေ။ အဲဒီတုန်းက ကျွန်မ အတော် စိတ်ထက်သန်ခဲ့ပြီး ဗီဒီယို ထုတ်လုပ်ရေးကို တက်တက်ကြွကြွ လေ့လာခဲ့တာပေါ့။ နောက်ပိုင်းမှာ ကြီးကြပ်ရေးမှူး နေရာကို ကျွန်မ ရာထူးတိုးသွားပြီး အရမ်းပျော်ခဲ့ရတယ်။ ကိုယ့်တာဝန်ကို လုပ်တဲ့အခါ ကျွန်မ ပိုလို့တောင် တက်ကြွလာတာ။ တစ်ခါတလေ အဖျားငွေ့ငွေ့ ရှိတတ်ပေမဲ့ ကိုယ့်တာဝန်ကို ပေပြီးလုပ်ခဲ့တယ်။ နောက်ပိုင်းမှာ၊ ကျွန်မရဲ့ ကျန်းမာရေး အခြေအနေကို ထောက်ထားတဲ့အနေနဲ့၊ အိမ်ပြန်ပြီး အိမ်မှာပဲ ကိုယ်တတ်နိုင်သမျှ ဘာတာဝန်ပဲဖြစ်ဖြစ် လုပ်ရအောင် ခေါင်းဆောင်က ကျွန်မအတွက် စီစဉ်ပေးတယ်။ နည်းနည်း လမ်းပျောက်သွားသလို ကျွန်မ ခံစားလိုက်ရတယ်။ ကျွန်မဟာ လေ့ကျင့်ပျိုးထောင်ပေးတာကို ခံရဖို့ အခွင့်အရေး လုံးဝ မရှိတော့မဲ့ပုံပဲဆိုပြီး တွေးမိတယ်။ “အဲဒါတွေအားလုံးက ဒီရောဂါဆိုးကြောင့်ပဲ မဟုတ်လား။ ငါ့ကံကိုက တကယ်ကို မကောင်းတာပါ” လို့ပေါ့။ အဲဒီနောက်မှာ အသင်းတော်မှာ စာနဲ့ပတ်သက်တဲ့တာဝန်ကို ကျွန်မ ထမ်းဆောင်ခဲ့တယ်။ မကြာခဏ ကျွန်မ တွေးမိတယ်။ “စာနဲ့ပတ်သက်တဲ့ တာဝန်တွေကိုပဲ ငါ လုပ်နေတာ။ ငါ မထင်ပေါ်နိုင်ဘူး၊ အာရုံစိုက်တာခံရမှာ မဟုတ်ဘူး”လို့ပေါ့။ ကျွန်မ အရမ်း စိတ်ဓာတ်ကျသွားတယ်။ ဘုရားနှုတ်ကပတ်တော်တွေကို မိတ်သဟာယပြု​ပြီး ပြဿနာတွေကို ဖြေရှင်းဖို့ ခေါင်းဆောင်တွေက စုဝေးပွဲ နေရာအမျိုးမျိုးကို သွားကြတာ မြင်ရတော့၊ အတော်လေး အထင်ကြီးစရာဖြစ်ပြီး အောင်မြင်တယ်လို့ ထင်ရတယ်။ ကျွန်မ ကိုယ့်ဘာသာ တွေးမိတယ်။ “သမ္မာတရားကိုသာ ငါ နည်းနည်း ပိုသိပြီး ညီအစ်ကို မောင်နှမတွေရဲ့ အခြေအနေတွေနဲ့ပတ်သက်တဲ့ ပြဿနာတွေကို ဖြေရှင်းနိုင်ခဲ့ရင်၊ လူတိုင်းက ငါ့ကိုလည်း​ ခေါင်းဆောင်တစ်ယောက်အနေနဲ့ ရွေးမယ်ထင်တယ်”လို့ပေါ့။ ဒါကြောင့်၊ စုဝေးဖို့ ကျွန်မ သွားတိုင်းမှာ၊ ညီအစ်ကို မောင်နှမတွေရဲ့ အခြေအနေတွေကို ကျွန်မ အာရုံစိုက်တယ်။ ကျွန်မ အိမ်ပြန်သွားတော့၊ ဘုရားနှုတ်ကပတ်တော်တချို့ကို ရှာပြီးတော့၊ စုဝေးပွဲ နောက်တစ်ခုမှာ ဒီနှုတ်ကပတ်တော်တွေကို ညီအစ်ကို မောင်နှမတွေနဲ့ မိတ်သဟာယပြုတယ်။ ကိုယ့်မိတ်သဟာယကို လူတိုင်းက သေချာနားထောင်တာကို မြင်ရတော့ ကျွန်မ အရမ်းပျော်နေတာ အသိသာကြီး။ အရာရာက မှန်ကန်တဲ့ လမ်းကြောင်းကို ဦးတည်နေချိန်မှာပဲ၊ စုဝေးပွဲတစ်ခုကို သွားတဲ့လမ်းမှာ ကျွန်မ စက်ဘီးမှောက်သွားတယ်။ ကျွန်မ ခြေထောက် အရမ်းနာပြီး လမ်းမလျှောက်နိုင်ခဲ့ဘူး။ ပြန်သက်သာဖို့ အိမ်မှာ နေခဲ့ရတယ်။ “ခုတလော ငါ့တာဝန်မှာ ငါ အတော်လေး တက်ကြွခဲ့တာ။ ဘာလို့ ဒါမျိုး ရုတ်တရက်ကြီး ဖြစ်ရတာလဲ။ ဘာလို့ ငါ အရမ်း ကံဆိုးရတာလဲ”လို့ တွေးရင်းနဲ့ ကျွန်မ အရမ်းစိတ်ရှုပ်ထွေးသွားတယ်။ ကျွန်မကို ပိုလို့တောင် စိတ်ပျက်စေခဲ့တာကတော့၊ အသင်းတော်က မကြာခင် ရွေးကောက်ပွဲ လုပ်တော့မှာလေ။ ကျွန်မ အရွေးခံရနိုင်တယ်လို့ ထင်ခဲ့တာ။ ဒါပေမဲ့ ခေါင်းဆောင်က ကျွန်မကို ပြောတယ်။ “ခေါင်းဆောင်တွေက အသင်းတော်အလုပ်အားလုံးကို ကြီးကြပ်ရတယ်။ အစ်မက ကျန်းမာရေးချို့တဲ့တာကို ထည့်စဉ်းစားတဲ့အခါ၊ အစ်မ ချုံးချုံးကျသွားမှာ စိုးတယ်။ စာနဲ့ပတ်သက်တဲ့ တာဝန်တွေကိုပဲ စွဲစွဲမြဲမြဲ လုပ်တာ အစ်မအတွက် ပိုကောင်းတယ်”တဲ့။ ခေါင်းဆောင်ပြောတာကို နားထောင်ရင်းနဲ့၊ ကျွန်မအပေါ် ရေအေးတစ်ပုံး လောင်းချခံလိုက်ရသလို ခံစားရပြီး၊ ကျွန်မနှလုံးသားက အေးတိအေးစက်ဖြစ်သွားတယ်။ မြင်ရသလောက်တော့ ကျွန်မဟာ ခေါင်းဆောင်ဖြစ်ဖို့ ကံကို ပါလာပုံမရဘူး။ နောက်ပိုင်းမှာ၊ စုဝေးပွဲတွေကို ကျွန်မ သွားတော့၊ အရင်ကရှိခဲ့တဲ့ တက်ကြွမှု မရှိတော့ဘူး။ ညီအစ်ကို မောင်နှမတွေရဲ့ ပြဿနာတွေကို ဆင်ခြင်ဖို့ ကျွန်မ အားမထုတ်ချင်ဘူး။ အဲဒီတုန်းက အသစ်ရွေးထားတဲ့ ခေါင်းဆောင် ချန်ဖန်က ကျွန်မနဲ့ သက်တူရွယ်တူဖြစ်ပြီး သူ့ကို ကျွန်မ တကယ် အားကျခဲ့တယ်။ သူက ကျန်းမာရေးကောင်းပြီး၊ ခေါင်းဆောင်အနေနဲ့ အရွေးခံရပေမဲ့၊ ကျွန်မကတော့ စာနဲ့ပတ်သက်တဲ့ တာဝန်နည်းနည်းပဲ လုပ်နိုင်တယ်။ “ဘုရားအတွက် ငါ ဝီရိယရှိရှိ ကိုယ့်ကိုယ်ကိုယ် အသုံးခံချင်တာ။ ငါ့ကျမှ ဘာလို့ ဒါမျိုး အားနည်းတဲ့ ခန္ဓာကိုယ် ရရတာလဲ။ စိတ်သွားတိုင်း ကိုယ်မပါဘူး။ ငါ့ကံကိုက တကယ်ကို မကောင်းတာပဲ” လို့ တွေးရင်းနဲ့ စိတ်ထဲမှာ ညည်းမိတယ်။ လမ်းပျောက်သလို ခံစားရပြီး ကျွန်မ တွေးမိတယ်၊ “ငါ ခေါင်းဆောင် မဖြစ်နိုင်ပေမဲ့၊ ငါ့ရဲ့ စာနဲ့ပတ်သက်တဲ့ တာဝန်တွေမှာ အောင်မြင်မှုတချို့ ရရင် ညီအစ်ကို မောင်နှမတွေက ငါ့ကို အထင်ကြီးကြဦးမှာပဲ မဟုတ်လား”လို့ပေါ့။ ဒီစိတ်နဲ့၊ စာမူတွေကို ကျွန်မ ထက်ထက်သန်သန် စစ်ဆေးတယ်။ ဒါပေမဲ့ နှစ်အကုန်မှာ၊ ကျွန်မ ခြေထောက် အရမ်းနာလွန်းလို့ လမ်းမလျှောက်နိုင်တော့ဘူး။ လက်စသတ်တော့ အဲဒါက အရိုးတစ်သျှူးတွေ ပျက်စီးတဲ့ရောဂါ ဖြစ်နေတယ်။ အဲဒီနောက် မကြာခင်မှာ အသင်းတော်မှာ အဖမ်းအဆီးတွေ ရှိပြီး ညီအစ်ကိုမောင်နှမတွေကို ဆက်သွယ်ဖို့ ကျွန်မ အပြင်မထွက်နိုင်ခဲ့ဘူး။ “ဘယ်လိုဖြစ်ပြီး အဲဒီလို ဆိုးတဲ့ကံကြမ္မာကို ငါ ရင်ဆိုင်ရတာလဲ။ အရင်တုန်းက၊ ကိုယ့်ကံကြမ္မာကို ပြောင်းလဲဖို့ စာလေ့လာတာကို ငါ မှီခိုချင်ခဲ့ပေမဲ့ စီစဉ်ထားသလို မဖြစ်လာခဲ့ဘူး။ ဘုရားကို ယုံကြည်ပြီးတဲ့နောက်မှာ ကံကောင်းလာနိုင်လောက်ရဲ့လို့ ထင်ခဲ့ပေမဲ့ ကိစ္စတွေက ငါ့အတွက်တော့ အဆင်ကို ပြေမလာသေးဘူး။ အခုလောလောဆယ်မှာ ငါ့ရောဂါက ပြင်းထန်ပြီး အန္တရာယ်များတဲ့ အခြေအနေတွေကြောင့် ငါ့တာဝန်ကို ငါ မလုပ်နိုင်ဘူး။ ငါ ထင်ပေါ်မဲ့နေ့ ဘယ်တော့မှာ ရောက်လာမှာ မဟုတ်ပါဘူး။ ငါ့ ကံကြမ္မာက ဒုက္ခခံစားဖို့ပါပဲ”လို့ တွေးရင်းနဲ့ ကျွန်မ အရမ်းစိတ်ဓာတ်ကျသွားတယ်။ ကျွန်မမှာ တစ်နေ့လုံး ငိုကြီးချက်မနဲ့ ဘယ်လိုရှေ့ဆက် အသက်ရှင်ရမှန်း မသိခဲ့ဘူး။ အဲဒီတုန်းက ကျွန်မ ဆောင်းပါတွေရေးလို့ရတာပဲလို့လည်း အတွေးပေါက်ခဲ့တယ်။ ဒါပေမဲ့ ကျွန်မရဲ့ ကံကြမ္မာနဲ့ ကျွန်မရဲ့ လိုက်စားမှုအားလုံး အလဟဿဖြစ်မဲ့ပုံကို တွေးမိတာနဲ့ ရေးချင်စိတ်မရှိတော့ဘဲ တစ်နေ့လုံး စိတ်ဓာတ်ကျရိုးရိုးနဲ့ အချိန်ကုန်ခဲ့တယ်။

တစ်နေ့၊ အနီးအနားမှာ နေတဲ့ ညီအစ်မတစ်ယောက်က ဘုရားနှုတ်ကပတ်တော်တချို့ ယူလာတယ်။ ဘုရားကို ကျွန်မ အရမ်းကျေးဇူးတင်ပြီး ဆုတောင်းခဲ့တယ်။ “ဘုရားသခင်၊ ကိုယ်တော့် ကရုဏာအတွက် ကျေးဇူးတင်ပါတယ်။ ဒီအတောအတွင်းမှာ၊ စိတ်ဓာတ်ကျတဲ့ အခြေအနေမှာ ကျွန်မ အသက်ရှင်နေခဲ့ပါတယ်။ ကျွန်မ ကံမကောင်းဘူးလို့ တွေးနေခဲ့လို့၊ သမ္မာတရားကို ကျွန်မ မရှာခဲ့ဘူး၊ သင်ခန်းစာမယူခဲ့ဘူး။ ဘုရားသခင် ကျွန်မ အရမ်းပုန်ကန်မိပါတယ်”လို့ပေါ့။ နောက်ပိုင်းမှာ၊ ကျွန်မ ဘုရားနှုတ်ကပတ်တော်နှစ်ပိုဒ်ကို ဖတ်ပြီး ကိုယ့်အခြေအနေကို နည်းနည်း နားလည်သွားခဲ့တယ်။ အနန္တတန်ခိုးရှင် ဘုရားသခင် ပြောသည်မှာ- “စိတ်ဓာတ်ကျခြင်းနှင့်ဆိုင်သည့် အပျက်သဘောဆောင်သော စိတ်ခံစားမှု ဖြစ်ပေါ်ခြင်းအတွက် ဖြစ်ကြောင်းရင်းမြစ်မှာ လူတိုင်းအတွက် ကွဲပြားပေသည်။ လူတစ်ဦး၏ စိတ်ဓာတ်ကျခြင်း စိတ်ခံစားချက်တစ်မျိုးသည် မိမိတို့ကိုယ်ပိုင် ဆိုးရွားသည့် ကံကြမ္မာကို အတောမသတ်သော ယုံကြည်မှုမှ ဖြစ်ပေါ်နိုင်သည်။ ဤသည်မှာ အကြောင်းတရားတစ်ခု မဟုတ်လော။ (ဟုတ်ပါသည်။) ၎င်းတို့ ငယ်ရွယ်ချိန်တွင် ကျေးလက်ဒေသ၊ သို့မဟုတ် ဆင်းရဲနွမ်းပါးသည့် ဒေသတစ်ခုတွင် ၎င်းတို့ နေထိုင်ခဲ့ကြ၏။ ၎င်းတို့၏ မိသားစုသည် ဥစ္စာဓန ကြွယ်ဝချမ်းသာခြင်း မရှိကြသကဲ့သို့ ရိုးရှင်းသည့် ပရိဘောဂများမှလွဲ၍ သိပ်အဖိုးတန်သည့်အရာ တစ်ခုမျှ မရှိကြပေ။ ၎င်းတို့တွင် အဝတ်အထည်တစ်စုံ၊ သို့မဟုတ် နှစ်စုံလောက်သာ ရှိပြီး အပေါက်များပေါက်နေလျှင်ပင် ဝတ်ရသည်အထိ ဖြစ်သည်။ အများအားဖြင့် အဆင့်အတန်းရှိသည့် စားကောင်းသောက်ဖွယ်များကို လုံးဝ မစားနိုင်ခဲ့ကြဘဲ ထိုအစား အသားစားရန် နှစ်သစ်ကူး၊ သို့မဟုတ် အခါကြီးရက်ကြီးများကို စောင့်ဆိုင်းခဲ့ကြရသည်။ တစ်ခါတစ်ရံ ၎င်းတို့ ဆာလောင်ငတ်မွတ်ကြပြီး နွေးနွေးထွေးထွေး နေရန် ဝတ်ဖို့ အလုံအလောက်မရှိကြသကဲ့သို့ အသားများ တစ်ဇလုံအပြည့် စားရခြင်းဟူသည်မှာ စိတ်ကူးယဉ်အိပ်မက်တစ်ခု ဖြစ်ပြီး သစ်သီးတစ်လုံး စားရဖို့ ရှာတွေ့ခြင်းသည်ပင် ခက်ခဲပေသည်။ ထိုသို့သော ပတ်ဝန်းကျင်တစ်ခုတွင် အသက်ရှင်ရင်း မြို့ကြီးပြကြီးတွင် အသက်ရှင်နေထိုင်ကြသည့်၊ မိဘများက ဥစ္စာဓနပေါကြွယ်ဝသည့်၊ မိမိတို့ စားလိုသည့် မည်သည့်အရာကိုမဆို စားနိုင်ပြီး ဝတ်လိုသည့် မည်သည့်အရာကိုမဆို ဝတ်နိုင်သည့်၊ ၎င်းတို့ အလိုရှိသည့် မည်သည့်အရာကိုမဆို ချက်ချင်းရကာ အမှုအရာများနှင့် ပတ်သက်၍ နှံ့စပ်သည့် အခြားသူများနှင့် ၎င်းတို့ ကွဲပြားခြားနားသည်ဟု ခံစားကြရလေသည်။ ၎င်းတို့က ‘၎င်းတို့သည် ထိုသို့ ကံကောင်းကြသည်။ အဘယ်ကြောင့် ငါ၏ ကံ အလွန်ဆိုးရပါသနည်း’ဟု တွေးကြ၏။ ၎င်းတို့သည် လူအုပ်ထဲမှ အမြဲ ထင်ပေါ်လိုကာ မိမိတို့ ကံကြမ္မာကို ပြောင်းလဲလိုကြသည်။ သို့ရာတွင် လူတစ်ယောက်၏ ကံကြမ္မာကို ပြောင်းလဲရန်မှာ မလွယ်ကူချေ။ အကြင်သူသည် ထိုသို့သော အခြေအနေတစ်ခုတွင် မွေးဖွားလာသည့်အခါ ၎င်းတို့ ကြိုးစားကောင်း ကြိုးစားနိုင်သော်လည်း မိမိတို့ ကံကို မည်မျှ ၎င်းတို့ ပြောင်းလဲနိုင်ကြသနည်း၊ ပြီးလျှင် ထိုကံကို မည်မျှ သာ၍ ကောင်းအောင် လုပ်နိုင်ကြသနည်း။ ၎င်းတို့ အရွယ်ရောက်လာသည့်နောက်တွင် လူမှုအဖွဲ့အစည်းထဲတွင် ၎င်းတို့ သွားသည့် နေရာတိုင်းတွင် အတားအဆီးများ၏ ပိတ်ပင်ခြင်း ခံရသည်။ သွားသည့် နေရာတိုင်းတွင် အနိုင်ကျင့်ခံရကြသောကြောင့် ၎င်းတို့ အလွန် ကံအကြောင်းမလှဟု အမြဲ ခံစားကြသည်။ ၎င်းတို့က ‘အဘယ်ကြောင့် ငါ အလွန် ကံမကောင်းရသနည်း။ အဘယ်ကြောင့် ခက်ထန်သည့်လူများနှင့် ငါအမြဲ ဆုံရသနည်း။ ကလေးအရွယ်ဖြစ်ခဲ့ချိန်တွင် ဘဝက ခက်ခဲခဲ့ပြီး ထိုသို့သာ ဖြစ်နေခဲ့သည်။ ယခုတွင် ငါ အရွယ်ရောက်ပြီ၊ ဘဝက အလွန် ဆိုးရွားနေဆဲဖြစ်သည်။ ငါလုပ်နိုင်သည့်အရာကို အမြဲ ပြသလိုသော်လည်း အခွင့်အရေး လုံးဝ မရခဲ့ပါ။ မည်သည့်အခါတွင်မျှ အခွင့်အရေးမရခဲ့လျှင်လည်း ရှိပါစေတော့။ ငါ အလုပ်ကြိုးစားလုပ်ပြီး ကောင်းမွန်သည့် ဘဝကို အသက်ရှင်ရန် လုံလောက်သည့် ငွေကိုသာ ရှာလိုက်ချင်သည်။ ထိုသို့ပင် အဘယ်ကြောင့် ငါ မလုပ်နိုင်ရသနည်း။ ကောင်းမွန်သည့် ဘဝတစ်ခုကို အသက်ရှင်နေထိုင်ခြင်းသည် အဘယ်သို့ အလွန် ခက်ခဲရပါသနည်း။ အခြားလူတိုင်းထက် သာလွန်သည့် ဘဝတစ်ခုကို ငါ အသက်ရှင်ဖို့ မလိုပါ။ အနည်းဆုံးအနေဖြင့် မြို့ကြီးပြကြီးတွင် နေထိုင်သူတစ်ဦး၏ ဘဝတွင် အသက်ရှင်လိုပြီး လူတို့၏ အထင်သေးခြင်း မခံချင်သကဲ့သို့ ဒုတိယ၊ သို့မဟုတ် တတိယတန်းစား နိုင်ငံသား မဖြစ်လိုပါ။ အနည်းဆုံးအနေဖြင့် လူတို့သည် ငါ့ကို ခေါ်သောအခါ၊ “ဟေ့ ခင်ဗျား၊ ဒီကိုလာ”ဟု အော်မည်မဟုတ်ပါ။ အနည်းဆုံးအနေဖြင့် ငါ့ကို နာမည်တပ်၍ ခေါ်မည်ဖြစ်ပြီး လေးစားစွာ ခေါ်ဆိုမည်ဖြစ်သည်။ သို့ရာတွင် ငါ့မှာမူ လေးစားစွာ ခေါ်ဆိုခြင်းပင် မခံရပေ။ အဘယ်ကြောင့် ငါ၏ ကံကြမ္မာသည် အလွန် ရက်စက်ရသနည်း။ မည်သည့်အချိန်တွင် အဆုံးသတ်လိမ့်မည်နည်း’ဟု တွေးလိမ့်မည်။ ထိုသို့သော လူတစ်ဦးသည် ဘုရားသခင်ကို မယုံကြည်သည့်အခါ ထိုကံကြမ္မာကို ရက်စက်သည်ဟု မှတ်ယူကြသည်။ ဘုရားသခင်ကို ၎င်းတို့ စတင်ယုံကြည်ပြီး ဤသည်မှာ စစ်မှန်သော လမ်းခရီးဖြစ်ကြောင်း မြင်လာကြသည့်နောက်တွင် ၎င်းတို့က ‘ယခင်က ဆင်းရဲဒုက္ခအားလုံး ထိုက်တန်ပါသည်။ အားလုံးကို ဘုရားသခင်က စီစဉ်ညွှန်ကြားပြီး လုပ်ဆောင်ခဲ့ခြင်း ဖြစ်ကာ ဘုရားသခင်က ကောင်းစွာ လုပ်ဆောင်ခဲ့သည်။ ထိုသို့ ငါဆင်းရဲဒုက္ခမခံစားခဲ့ရပါက ဘုရားသခင်ကို ငါ ယုံကြည်လာမည် မဟုတ်ပါ။ ယခု ဘုရားသခင်ကို ငါ ယုံကြည်သဖြင့် သမ္မာတရားကို ငါ လက်ခံနိုင်လျှင် ငါ၏ ကံကြမ္မာသည် ပိုကောင်းသွားဖို့ ပြောင်းလဲသင့်ပါသည်။ ယခုတွင် ငါသည် ညီအစ်ကို မောင်နှမများနှင့်အတူ အသင်းတော်တွင် တန်းတူညီသော ဘဝကို အသက်ရှင်နိုင်ပြီး လူတို့က ငါ့ကို “ညီအစ်ကို”၊ သို့မဟုတ် “ညီအစ်မ”ဟု ခေါ်ကြပြီး ငါ့ကို လေးစားစွာ ခေါ်ဆိုကြသည်။ ယခု ငါသည် အခြားသူများ၏ လေးစားမှုကို ရရှိသည့် ခံစားချက်ကို မွေ့လျော်ခံစားရသည်’ဟု စဉ်းစားကြသည်။ ၎င်းတို့၏ ကံကြမ္မာ ပြောင်းလဲပြီးဖြစ်သည့်အလား ထင်ရပြီး ၎င်းတို့အနေဖြင့် ဆင်းရဲဒုက္ခမခံစားရတော့သကဲ့သို့ မကောင်းသည့် ကံမရှိတော့ဟု ထင်ရသည်။ ဘုရားသခင်ကို ၎င်းတို့ စတင်ယုံကြည်ပြီးသည်နှင့်တစ်ပြိုင်နက် ဘုရားအိမ်တော်တွင် မိမိတို့၏ တာဝန်ကို ကောင်းစွာ ထမ်းဆောင်ဖို့ မိမိတို့၏ စိတ်ဆုံးဖြတ်ချက်ကို ချမှတ်ကြသည်။ အခက်အခဲကို သည်းညည်းခံလာနိုင်ပြီး အလုပ်ကြိုးစားနိုင်ကြသည်၊ မည်သည့် ကိစ္စတွင်မဆို အခြားမည်သူမဆိုထက် သာ၍ သည်းညည်းခံနိုင်ကြပြီး လူအများစု၏ လက်ခံမှုနှင့် လေးစားသမှုကို ရရှိရန် ကြိုးပမ်းကြသည်။ ၎င်းတို့သည် အသင်းတော် ခေါင်းဆောင်တစ်ဦး၊ ကြီးကြပ်သည့် တစ်စုံတစ်ဦး၊ သို့မဟုတ် အဖွဲ့ခေါင်းဆောင်တစ်ဦးအဖြစ်ပင် အရွေးချယ်ခံရနိုင်သည်ဟု တွေးထင်ကြပြီး ထို့နောက်တွင် ၎င်းတို့သည် မိမိတို့၏ ဘိုးဘေးများနှင့် မိသားစုကို ဂုဏ်ပြုနေကြမည် မဟုတ်ပါလော။ ထို့နောက်တွင် ၎င်းတို့က မိမိတို့၏ ကံကြမ္မာကို ပြောင်းလဲကြပြီး ဖြစ်မည် မဟုတ်လော။ သို့ရာတွင် လက်တွေ့အရှိတရားက မိမိတို့ ဆန္ဒများအတိုင်း အတော်လေး ဖြစ်မြောက်လာခြင်းမရှိသကဲ့သို့ ၎င်းတို့ စိတ်ပျက်အားလျော့လာကြပြီး ‘ဘုရားသခင်ကို ငါနှစ်ချီယုံကြည်ပြီးဖြစ်ကာ ငါ၏ ညီအစ်ကို မောင်နှမများနှင့် ငါအလွန် အဆင်ပြေသော်လည်း ခေါင်းဆောင်တစ်ဦး၊ ကြီးကြပ်သည့် တစ်စုံတစ်ဦး၊ သို့မဟုတ် အဖွဲ့ခေါင်းဆောင်တစ်ဦး ရွေးချယ်ဖို့ ဖြစ်လာသည့်အခါတိုင်း အဘယ်သို့ ငါ၏ အလှည့် လုံးဝ မဖြစ်ရသနည်း။ ငါ အလွန်ရိုးရှင်းပုံရသောကြောင့်လား၊ သို့မဟုတ် လုံလောက်အောင် ကောင်းစွာ ထမ်းဆောင်ခြင်းမရှိသေးသကဲ့သို့ ငါ့ကို မည်သူမျှ သတိမထားမိသေးသောကြောင့်လား။ မဲပေးကြသည့်အခါတိုင်း ငါ မျှော်လင့်ချက် အနည်းငယ် ရှိနိုင်ပြီး အဖွဲ့ခေါင်းဆောင်တစ်ဦးအဖြစ် အရွေးခံရမည်ဆိုလျှင်ပင် ငါဝမ်းသာမည်ဖြစ်သည်။ ဘုရားသခင်ကို ပြန်ပေးဆပ်ရန် စိတ်ထက်သန်မှု အပြည့် ရှိသော်လည်း မဲဆန္ဒပေး၍ ငါ လုံးဝ ချန်ထားခံရသည့်အခါတိုင်း ငါ စိတ်သာပျက်သွားရသည်။ ယင်းနှင့်ပတ်သက်၍ အဘယ်သို့ဖြစ်ပါသနည်း။ ငါသည် သာမညောင်ညလူတစ်ဦး၊ သာမန်လူတစ်ဦး၊ ငါ့တစ်ဘဝလုံး မထူးခြားသည့် တစ်စုံတစ်ဦးသာ အမှန်တကယ် ဖြစ်နိုင်သည်များ ဖြစ်နိုင်မည်လော။ ငါ၏ ကလေးဘဝ၊ ငါ၏ ငယ်ရွယ်သည့် အချိန်နှင့် သက်လတ်ပိုင်းနှစ်ကာလများကို ပြန်ကြည့်သည့်အခါ ငါနင်းလျှောက်ပြီးဖြစ်သည့် ဤလမ်းကြောင်းသည် အမြဲ အလွန် သာမညောင်ညဖြစ်ခဲ့ပြီး မှတ်သားဖွယ် တစ်ခုမျှ မလုပ်ဆောင်ခဲ့သေးပါ။ ငါ့ထံတွင် မည်သည့် ရည်မှန်းချက်မျှ မရှိခြင်း၊ သို့မဟုတ် ငါ၏ အစွမ်းအစက အလွန် ချို့တဲ့လွန်းခြင်း မဟုတ်သကဲ့သို့ လုံလောက်သည့် အားထုတ်မှု မစိုက်ထုတ်ခြင်း၊ သို့မဟုတ် အခက်အခဲကို ငါ သည်းညည်းမခံနိုင်ခြင်း မဟုတ်ပါ။ ငါ့ထံတွင် ဆန္ဒပြင်းပြမှုများနှင့် ပန်းတိုင်များ ရှိပြီး ငါရည်မှန်းချက်ရှိသည်ဟုပင် ပြော၍ ရသည်။ ထို့ကြောင့် လူအုပ်မှ ငါ လုံးဝ မထင်ပေါ်နိုင်သည်မှာ အဘယ်ကြောင့်နည်း။ နောက်ဆုံး စိစစ်ချက်တွင် ငါ၌ မကောင်းသည့် ကံတစ်ခုရှိပြီး ဆင်းရဲဒုက္ခခံစားခြင်းအတွက် ငါ ကံဇာတာပါကာ ဤသည်မှာ ငါ့အတွက် အမှုအရာများကို ဘုရားသခင် စီစဉ်ပြီးဖြစ်သည့်ပုံ ဖြစ်သည်’ဟု တွေးကြလေသည်။ ထိုအရာကို ၎င်းတို့ တဝဲလည်လည် တွေးလေ၊ ၎င်းတို့၏ ကံကြမ္မာ ဆိုးရွားသည်ဟု တွေးလေ ဖြစ်သည်။...၎င်းတို့ထံ မည်သည့်အရာ ဖြစ်ပျက်သည်ဖြစ်စေ၊ ထိုအရာကို ၎င်းတို့၏ကံ မကောင်းခြင်းအဖြစ် အမြဲ မှတ်ယူကြသည်။ ၎င်းတို့သည် မကောင်းသည့် ကံရှိခြင်းနှင့်ဆိုင်သည့် ဤစိတ်ကူးထဲသို့ စဉ်ဆက်မပြတ် အားထုတ်ကြသည်။ ထိုအရာအပေါ် သာ၍ နက်ရှိုင်းသည့် သိနားလည်မှုနှင့် သဘောပေါက်ခြင်း ရှိရန် ကြိုးပမ်းကြပြီး ထိုအရာကို မိမိတို့ စိတ်များတွင် ပြန်ပြောင်းတွေးသည့်အခါ ၎င်းတို့၏ စိတ်ခံစားမှုများသည် ယခင်ထက် သာ၍ စိတ်ဓာတ်ကျလာသည်။ မိမိတို့ တာဝန်ကို ထမ်းဆောင်ရာတွင် အသေးစား အမှားတစ်ခု ၎င်းတို့ ပြုမိသည့်အခါတွင် ၎င်းတို့က ‘အို၊ ထိုသို့သော မကောင်းသည့်ကံ ရှိနေချိန်တွင် ငါ့တာဝန်ကို ငါအဘယ်သို့ ကောင်းစွာ လုပ်နိုင်မည်နည်း’ဟု တွေးကြသည်။ စုဝေးပွဲများတွင် ၎င်းတို့၏ ညီအစ်ကို မောင်နှမများက မိတ်သဟာယပြုပေးကြပြီး အမှုအရာများကို ၎င်းတို့ အဖန်ဖန် တွေးကြသော်လည်း နားမလည်ကြသကဲ့သို့ ‘အို ထိုသို့သော မကာင်းသည့်ကံရှိနေချိန်တွင် အမှုအရာများကို ငါ အဘယ်သို့ နားလည်နိုင်မည်နည်း’ဟု တွေးကြသည်။ ၎င်းတို့ထက် စကားပြောကောင်းသည့်သူ၊ ၎င်းတို့ထက် သာ၍ ရှင်းလင်းပြီး သာ၍ အလင်းပေးသည့်နည်းလမ်းဖြင့် မိမိတို့၏ သိနားလည်မှုကို ရှင်းပြသည့် တစ်စုံတစ်ဦးကို ၎င်းတို့ တွေ့သည့်အခါတိုင်းတွင် သာ၍ပင် စိတ်ဓာတ်ကျသွားကြသည်။ အခက်အခဲများကို သည်းညည်းခံနိုင်ပြီး အဖိုးအခပေးနိုင်သည့်သူ၊ မိမိတို့တာဝန်ကို ထမ်းဆောင်ရာတွင် ရလဒ်များ မြင်တွေ့သည့်သူ၊ မိမိတို့ ညီအစ်ကို မောင်နှမများ၏ လက်ခံမှုကို ရရှိပြီး ရာထူးတိုးခြင်းခံရသူ တစ်စုံတစ်ဦးကို ၎င်းတို့ မြင်သည့်အခါ ၎င်းတို့၏ စိတ်နှလုံးတွင် မပျော်မရွှင်ဖြစ်ကြသည်။ တစ်စုံတစ်ဦးက ခေါင်းဆောင်တစ်ဦး၊ သို့မဟုတ် အမှုဆောင်တစ်ဦး ဖြစ်လာသည်ကို ၎င်းတို့ မြင်သည့်အခါ သာ၍ပင် စိတ်ဓာတ်ကျကြပြီး သီဆိုပြီး ကခုန်ရာတွင် ၎င်းတို့ထက် တော်သည့် တစ်စုံတစ်ဦးကို ၎င်းတို့ မြင်ပြီး ထိုလူထက် သာ၍ နိမ့်ကျသည်ဟု ၎င်းတို့ ခံစားရသည့်အခါ ၎င်းတို့ စိတ်ဓာတ်ကျကြသည်။ မည်သည့် လူများ၊ အဖြစ်အပျက်များ၊ သို့မဟုတ် အမှုအရာများကို ၎င်းတို့ ကြုံရသည်ဖြစ်စေ၊ သို့မဟုတ် မည်သည့် အခြေအနေများကိုမဆို ၎င်းတို့ အမှတ်မထင် တွေ့ကြုံသည်ဖြစ်စေ၊ ဤစိတ်ဓာတ်ကျသည့် စိတ်ခံစားချက်များဖြင့် ထိုအရာများကို အမြဲ တုံ့ပြန်ကြသည်။ ၎င်းတို့ အဝတ်အစားထက် အနည်းငယ် သာ၍ကောင်းသည့် အဝတ်အစားများကို ဝတ်ဆင်သည့်သူ၊ သို့မဟုတ် ဆံပင်ပုံစံ အနည်းငယ် ပိုကောင်းသည့် တစ်စုံတစ်ဦးကို မြင်သည့်အခါတွင်ပင် ၎င်းတို့ အမြဲ ဝမ်းနည်းပြီး နောက်ဆုံးတွင် ထိုစိတ်ဓာတ်ကျသည့် စိတ်ခံစားမှုဆီသို့ ပြန်ရောက်သွားသည်အထိ ၎င်းတို့၏ စိတ်နှလုံးတွင် မနာလိုမှုနှင့် အားကျမှုတို့ ဖြစ်ပေါ်လေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂)) “အဆုံးတွင် ၎င်းတို့က မိမိတို့ကိုယ်ကို မကောင်းသည့် ကံရှိသည်ဟု အမြဲ ယုံကြည်ကြသောကြောင့် စိတ်ပျက်လက်ပျက်ဖြစ်သွားကြသည်၊ မည်သည့် စစ်မှန်သည့် ရည်ရွယ်ချက်မျှ မရှိဘဲ အသက်ရှင်ကြပြီး သေခြင်းအတွက် စောင့်ဆိုင်းလျက် အစာစားရုံ၊ အိပ်ရုံသာ ရှိကြသည်။ ထိုသို့ဖြင့် ၎င်းတို့သည် သမ္မာတရား လိုက်စားခြင်း၊ မိမိတို့တာဝန်ကို ကောင်းစွာ ထမ်းဆောင်ခြင်း၊ ကယ်တင်ခြင်းကို ရယူခြင်းနှင့် ဘုရားသခင်၏ အခြား ထိုသို့သော သတ်မှတ်ချက်များကို တိုး၍ စိတ်ဝင်စားမှု ကင်းမဲ့လာကြသကဲ့သို့ ဤအရာများကို သာ၍ သာ၍ တွန်းလှန်ကာ ငြင်းပယ်ကြလေသည်။ ၎င်းတို့၏ မကောင်းသည့် ကံကို ထုံးစံအတိုင်း သမ္မာတရား မလိုက်စားခြင်းနှင့် ကယ်တင်ခြင်း ရယူရန် မတတ်နိုင်ခြင်းတို့အတွက် အကြောင်းပြချက်အဖြစ် ၎င်းတို့ သဘောထားကြလေသည်။ ၎င်းတို့သည် မိမိတို့ ကြုံရသည့် အခြေအနေများတွင် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများ၊ သို့မဟုတ် အပျက်သဘောဆောင်သော စိတ်ခံစားမှုများအား စိတ်ဖြာလေ့လာဆွေးနွေးကာ ထိုသို့ဖြင့် မိမိတို့၏ ဖောက်ပြန်ပျက်စီးသော စိတ်သဘောထားများကို သိရှိလာကာ ဖြေရှင်းခြင်း မရှိကြဘဲ ထို့ထက် ၎င်းတို့၏ စိတ်ဓာတ်ကျခြင်း ခံစားချက်များထဲသို့ သာ၍ပင်နက်အောင် ကျဆင်းဖို့ ၎င်းတို့တွင် အကျိုးဆက်ဖြစ်ပေါ်စေရင်း မကောင်းသည့် ကံရှိခြင်းအပေါ် ၎င်းတို့၏ အမြင်ကို ၎င်းတို့ ကြုံဆုံကာ တွေ့ကြုံခံစားရသည့် လူ၊ အဖြစ်အပျက်နှင့် အမှုအရာတိုင်းအား တုံ့ပြန်ပုံတွင် အသုံးပြုကြလေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂)) ဘုရား ဖော်ထုတ်ခဲ့တာက ကျွန်မရဲ့ အခြေအနေ အတိအကျပဲ။ ကျွန်မမှာ ဆိုးရွားပြီး ရက်စက်တဲ့ ကံပါလာတယ်လို့ အမြဲထင်ခဲ့မိတာ။ ဒါကြောင့်ပဲ စိတ်ဓာတ်ကျတဲ့ စိတ်ခံစားချက်နဲ့ ကျွန်မ ခဏခဏ အသက်ရှင်ခဲ့တယ်။ ကျွန်မ ငယ်ငယ်တုန်းက သာမန် မိသားစုမှာ မွေးလာခဲ့မှန်း သဘောပေါက်လို့ ကိုယ့်ကံကြမ္မာကို ပြောင်းလဲဖို့ ပညာသင်ယူတာကို အားထားချင်ခဲ့တယ်။ ဒါပေမဲ့ ကံမကောင်းချင်တော့ ဆယ်တန်းနှစ်မှာပဲ အရေပြားလေးဘက်နာဖြစ်လာတယ်။ တက္ကသိုလ်ဝင်တန်း စာမေးပွဲ မဖြေခင်မှာပဲ ကျွန်မရောဂါ ပြန်ထတော့၊ အကောင်းဆုံး တက္ကသိုလ်တစ်ခုကို ကျွန်မ မတက်နိုင်ခဲ့ဘူး။ နောက်ပိုင်းမှာ၊ ကျွန်မရဲ့ ဆိုးဝါးတဲ့ ကျန်းမာရေး အခြေအနေကြောင့် ကျောင်းထွက်ပြီး အိမ်ပြန်ခဲ့ရတယ်။ ကျွန်မရဲ့ ကံကြမ္မာကို ပြောင်းလဲဖို့ ပညာကို အားကိုးလို့မရတာကို မြင်တော့၊ ကျွန်မရဲ့ ရင်ထဲမှာ အင်မတန်ကို စိတ်ဆင်းရဲရပြီး ကံကြမ္မာက ကိုယ့်အပေါ် မတရားလိုက်တာလို့ ခဏခဏ ညည်းခဲ့မိတယ်။ ဘုရားကို ယုံကြည်ပြီးတဲ့နောက် လူမမြင်ကွယ်ရာမှာ စာနဲ့ပတ်သက်တဲ့ တာဝန်တွေကို စိတ်မပါဘဲ လုပ်နေရပေမဲ့ ကျွန်မက ညီအစ်ကို မောင်နှမတွေရဲ့ ပြဿနာတွေကို တက်တက်ကြွကြွ ဖြေရှင်းရင်းနဲ့ ခေါင်းဆောင်လုပ်ဖို့ အရွေးခံချင်ခဲ့တယ်။ ဒါပေမဲ့၊ ကျွန်မရဲ့ ကျန်းမာရေး အခြေအနေကို ထည့်တွက်ပြီး ညီအစ်ကို မောင်နှမတွေက ကျွန်မကို မရွေးခဲ့ကြဘူး။ ကံကြမ္မာဆိုးတစ်ခုကို ကျွန်မ ရင်ဆိုင်ရတယ်လို့ ပိုလို့တောင် ကျွန်မ ခံစားခဲ့ရပြီး၊ စုဝေးပွဲတွေမှာ အရင်လို မတက်ကြွတော့ဘူး။ ကျွန်မရဲ့ အခြေအနေအရ၊ အသင်းတော်က ကျွန်မရဲ့ အိမ်ရှင် မိသားစုအိမ်မှာ နေပြီး စာမူတွေကို စစ်ဆေးဖို့ ကျွန်မအတွက် စီစဉ်ပေးခဲ့တယ်။ ကျွန်မက အောင်မြင်မှုတချို့ကို ဖန်တီးပြီး ကိုယ့်ကို လူတွေ အထင်ကြီးအောင် လုပ်ချင်နေတုန်းပဲ။ ဒါပေမဲ့ ကျွန်မရဲ့ ကျန်းမာရေး အခြေအနေက မမျှော်လင့်ဘဲ ပိုဆိုးလာပြီး အရိုးတစ်သျှူးတွေ ပျက်စီးတဲ့ ရောဂါကြောင့် ကိုယ့်တာဝန်ကို လုပ်ဖို့ အပြင်မထွက်နိုင်ခဲ့ဘူး။ ကျွန်မ ပိုလို့တောင် စိတ်ဓာတ်ကျလာတယ်။ ကျွန်မမှာ မုဆိုးမသွားရာ မိုးလိုက်လို့ရွာဆိုသလို ဖြစ်နေပြီလို့ တွေးမိတယ်။ စိတ်ဓာတ်ကျတဲ့ စိတ်ခံစားမှုနဲ့ အသက်ရှင်ပြီး ကိုယ့်ကိုယ်ကိုယ် လက်လျှော့လိုက်တယ်။ သမ္မာတရားလည်း မလိုက်စားချင်တော့ဘူး။ ဆောင်းပါတွေကိုတောင် မရေးချင်တော့ဘူး။ ကျွန်မရဲ့ ကံကိုက ဆိုးရွားနေတော့ ဆက်လိုက်စားနေလို့လည်း အဓိပ္ပာယ်ရှိမှာမဟုတ်ဘူးလို့ ယုံကြည်ခဲ့တယ်။ ကိစ္စတွေအပေါ် ကျွန်မရဲ့ အမြင်က ဘုရားကို မယုံကြည်သူတွေနဲ့ အတူတူပဲ။ ဒုက္ခနဲ့ ရင်ဆိုင်ရတဲ့အခါ ကျွန်မ ကံဆိုးတယ်လို့ ကောက်ချက်ချပြီး လုပ်သမျှတိုင်းမှာ ကံကြမ္မာကို တွန်းလှန်ချင်ခဲ့တယ်။ တွန်းလှန်လို့မရတဲ့အခါမှာ ကိုယ့်ကံကိုက ဆိုးပါတယ်ဆိုပြီး ညည်းညူခဲ့တယ်။ ဘုရားသခင်ကို ကျွန်မနှစ်ချီ ယုံကြည်ခဲ့ပေမဲ့ သူ့ကို စစ်မှန်တဲ့ ကျိုးနွံနာခံမှု မရှိခဲ့ဘူး။ စိတ်ဓာတ်ကျပြီး ဘုရားကို အပြစ်တင်တဲ့ အခြေအနေမှာပဲ အသက်ရှင်နေရင်းနဲ့ ကိုယ့်ပြဿနာကိုယ် ဖြေရှင်းဖို့ သမ္မာတရား ရှာရကောင်းမှန်းတော့ မသိခဲ့ဘူး။ ကျွန်မကိုယ်ကျွန်မ ဘုရားကို ယုံကြည်သူလို့ ဘယ်လိုခေါ်လို့ရမှာလဲ။

နောက်ပိုင်းမှာ၊ ဘုရားနှုတ်ကပတ်တော် နောက်ထပ် နှစ်ပိုဒ်ဖတ်ပြီး၊ ကောင်းတဲ့ကံ၊ ဆိုးတဲ့ကံ ဆိုတာမျိုး မရှိမှန်း သိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ- “ကောင်းသည်ဖြစ်စေ၊ ဆိုးသည်ဖြစ်စေ လူတစ်ဦး၏ ကံကြမ္မာအပေါ် ဘုရားသခင်၏ အစီအစဉ်ကို လူ၏ အမြင်များ၊ သို့မဟုတ် ဗေဒင်ဆရာ၏ အမြင်များဖြင့် ရှုမြင်ရမည်၊ သို့မဟုတ် အကဲဖြတ်ရမည်မဟုတ်သကဲ့သို့ ထိုလူက မိမိ တစ်သက်တာတွင် ကြွယ်ဝမှုနှင့် ဂုဏ်အသရေမည်မျှ မွေ့လျော်သည်၊ သို့မဟုတ် ၎င်းတို့ မည်မျှ ဆင်းရဲဒုက္ခ တွေ့ကြုံခံစားရသည်၊ သို့မဟုတ် ရှေ့ရေးများ၊ ကျော်ကြားမှုနှင့် ဥစ္စာဓနတို့အတွက် ၎င်းတို့ လိုက်စားရာတွင် မည်မျှ အောင်မြင်သည်ဆိုသည်တို့အရ အကဲဖြတ်ရန်လည်း မဟုတ်ပေ။ သို့တိုင် ဤသည်မှာ ၎င်းတို့တွင် မကောင်းသည့်ကံရှိသည်ဟု ပြောသောသူတို့ ပြုမိသည့် ဆိုးရွားသော အမှား အတိအကျဖြစ်သည့်အပြင် လူအများစုက အသုံးပြုသည့် တစ်ဦးတစ်ယောက်၏ ကံကြမ္မာကို အကဲဖြတ်သော နည်းလမ်းတစ်ခုလည်း ဖြစ်ပေသည်။ လူအများစုသည် မိမိတို့ကိုယ်ပိုင် ကံကြမ္မာကို မည်သို့ အကဲဖြတ်ကြသနည်း။ လောကီလူတို့သည် လူတစ်ဦး ကံကြမ္မာ ကောင်းခြင်း၊ ဆိုးခြင်း ရှိမရှိဆိုသည်ကို မည်သို့ အကဲဖြတ်ကြသနည်း။ အဓိကအားဖြင့် ထိုလူ၏ဘဝ အဆင်ပြေချောမွေ့ခြင်း ရှိမရှိ၊ ကြွယ်ဝခြင်းနှင့် ဂုဏ်အသရေကို ၎င်းတို့ မွေ့လျော်ခံစားနိုင်ခြင်း ရှိမရှိ၊ အခြားသူများထက် သာလွန်သည့် ဘဝနေထိုင်မှုပုံစံကို ၎င်းတို့ အသက်ရှင်နိုင်ခြင်း ရှိမရှိ၊ ၎င်းတို့ မည်မျှ ဆင်းရဲဒုက္ခခံပြီး ၎င်းတို့၏ တစ်သက်တာအတွင်းတွင် မွေ့လျော်ခံစားရန် မည်မျှရှိကြသည်၊ ၎င်းတို့ အချိန်မည်မျှကြာ အသက်ရှင်ကြသည်၊ မည်သည့် အသက်မွေးမှုလုပ်ငန်း ရှိကြသည်၊ ၎င်းတို့၏ ဘဝသည် အလုပ်ကို ပင်ပန်းကြီးစွာလုပ်ကိုင်ရခြင်းဖြင့် ပြည့်နေခြင်း၊ သို့မဟုတ် သက်သောင့်သက်သာဖြစ်ပြီး လွယ်ကူခြင်း ရှိမရှိဆိုသည်တို့အပေါ် ၎င်းတို့ အခြေပြုကြလေသည်။ လူတစ်ဦး၏ ကံကြမ္မာ ကောင်းခြင်း၊ ဆိုးခြင်း ရှိမရှိဆိုသည်ကို အကဲဖြတ်ရန် ဤအရာများနှင့် နောက်ထပ်အရာများကို ၎င်းတို့ အသုံးပြုကြလေသည်။ သင်တို့သည်လည်း ဤကဲ့သို့ပင် အကဲဖြတ်ကြသည် မဟုတ်လော။ (အကဲဖြတ်ပါသည်။) သို့ဆိုလျှင် သင်တို့ အကြိုက်မဟုတ်သည့် တစ်စုံတစ်ရာကို သင်တို့အများစု ကြုံရသည့်အခါ၊ ခက်ခဲသည့်အချိန်များ ရှိသည့်အခါ၊ သို့မဟုတ် သာလွန်သည့် ဘဝနေထိုင်မှု ပုံစံတစ်ခုကို သင် မွေ့လျော်ခံစားနိုင်ခြင်း မရှိသည့်အခါ သင့်ထံတွင် မကောင်းသည့် ကံရှိသည်ဟု သင်တွေးမိလိမ့်မည်ဖြစ်ပြီး စိတ်ဓာတ်ကျခြင်းထဲသို့ ကျဆင်းသွားလိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂)) “ဘုရားသခင်သည် လူတို့၏ ကံကြမ္မာများကို အချိန်ကြာမြင့်စွာက ကြိုတင်စီမံခဲ့ပြီး ထိုအရာများသည် ပြောင်းလဲမရပေ။ ဤ ‘ကောင်းသော ကံ’ နှင့် ‘ဆိုးသောကံ’တို့သည် လူတစ်ဦးနှင့်တစ်ဦး မတူကြသကဲ့သို့ ထိုအရာများသည် ပတ်ဝန်းကျင်၊ လူတို့ ခံစားပုံနှင့် ၎င်းတို့ လိုက်စားသည့်အရာတို့အပေါ် မူတည်လေသည်။ ထို့ကြောင့် တစ်ဦးတစ်ယောက်၏ ကံကြမ္မာသည် ကောင်းလည်း မကောင်းသကဲ့သို့ ဆိုးလည်းမဆိုးရခြင်း ဖြစ်သည်။ သင့်အနေဖြင့် အလွန်ခက်ခဲသည့် ဘဝကို ရှင်သန်ကောင်း ရှင်သန်နိုင်သော်လည်း ‘ငါသည် ချမ်းသာကြွယ်ဝပြီး သက်သောင့်သက်သာရှိသော ဘဝကို အသက်ရှင်ဖို့ မျှော်လင့်နေခြင်း မဟုတ်ပါ။ စားစရာနှင့် ဝတ်စရာ လုံလုံလောက်လောက် ရှိရုံဖြင့် ငါ ပျော်ရွှင်ချမ်းမြေ့ပါသည်။ လူတိုင်းသည် မိမိတို့ တစ်သက်တာအတွင်းတွင် ဆင်းရဲဒုက္ခခံစားရပါသည်။ လောကီလူတို့က “မိုးရွာနေခြင်းမရှိပါက သက်တံကို သင် မမြင်နိုင်ပါ”ဟု ဆိုကြသည်။ ထို့ကြောင့် ဆင်းရဲဒုက္ခခံစားရခြင်းတွင် တန်ဖိုးရှိလေသည်။ ဤသည်မှာ သိပ်မဆိုးပါ၊ ပြီးလျှင် ငါ၏ ကံဇာတာသည် မဆိုးပါ။ အထက်ကောင်းကင်က ငါ့ကို စိတ်ဆင်းရဲမှုအချို့၊ စမ်းသပ်မှုများအချို့နှင့် အတိဒုက္ခများကို ပေးပြီးဖြစ်သည်။ ယင်းမှာ သူသည် ငါ့ကို အထင်ကြီးသောကြောင့် ဖြစ်သည်။ ဤသည်မှာ ကောင်းသည့် ကံဇာတာ ဖြစ်ပါသည်’ဟု တွေးကောင်းတွေးပေမည်။ ဆင်းရဲဒုက္ခခံစားရခြင်းသည် မကောင်းသည့်အရာတစ်ခု ဖြစ်ကြောင်း၊ ၎င်းတို့သည် မကောင်းသည့် ကံဇာတာတစ်ခု ရှိသည့်သဘောဖြစ်ကြောင်းနှင့် ဆင်းရဲဒုက္ခခံစားရခြင်း မရှိသည့်၊ ကိုယ်စိတ်ချမ်းသာပြီး စိတ်အေးလက်အေးဖြစ်သည့် ဘဝတစ်ခုသည်သာ ၎င်းတို့တွင် ကောင်းမွန်သည့် ကံဇာတာတစ်ခုရှိသည့် သဘောဖြစ်ကြောင်း လူအချို့က တွေးထင်ကြသည်။ မယုံကြည်သူများက ဤအရာကို ‘အယူအဆနှင့်ဆိုင်သည့် ကိစ္စတစ်ခု’ဟု ခေါ်ဆိုကြသည်။ ဘုရားသခင်ကို ယုံကြည်သူတို့သည် ဤ‘ကံဇာတာ’နှင့်ဆိုင်သည့် ကိစ္စကို မည်သို့ မှတ်ယူကြသနည်း။ ကျွန်ုပ်တို့သည် ‘ကောင်းသည့် ကံ’၊ သို့မဟုတ် ‘ဆိုးသည့် ကံ’တစ်ခု ရှိခြင်းအကြောင်း ပြောကြသလော။ (မပြောကြပါ။) ဤသို့သော အရာများကို ကျွန်ုပ်တို့ မပြောကြပါ။ သင်သည် ဘုရားသခင်ကို ယုံကြည်သောကြောင့် ကောင်းသော ကံတစ်ခုရှိသည်ဆိုပါစို့။ ထို့နောက်တွင် သင်၏ ယုံကြည်မှု၌ မှန်ကန်သည့် လမ်းကြောင်း မလျှောက်လျှင်၊ သင် အပြစ်ပေးခံရ၊ ဖော်ထုတ်ခံရပြီး ဖယ်ရှားခံရလျှင် သင်သည် ကောင်းသည့် ကံရှိသည်ဟု ဆိုလိုသလော၊ မကောင်းသည့် ကံရှိသည်ဟု ဆိုလိုသလော။ ဘုရားသခင်ကို သင် မယုံကြည်ပါက သင်သည် တကယ်ကို ဖော်ထုတ်မခံရနိုင်ပေ၊ သို့မဟုတ် ဖယ်ရှားမခံရနိုင်ပေ။ မယုံကြည်သူများနှင့် ဘာသာရေးသမားများသည် လူတို့ကို ဖော်ထုတ်ခြင်းအကြောင်း၊ သို့မဟုတ် လူတို့ကို ပိုင်းခြားသိမြင်ခြင်းအကြောင်း မပြောကြသကဲ့သို့ လူတို့ ရှင်းလင်းခံရသည့်အကြောင်း၊ သို့မဟုတ် ဖယ်ရှားခံရသည့်အကြောင်းလည်း မပြောကြချေ။ ထိုအရာမှာ လူတို့အနေဖြင့် ဘုရားသခင်ကို ယုံကြည်နိုင်သည့်အခါ ကောင်းသည့် ကံတစ်ခုရှိသည်ဟု ဆိုလိုခြင်း ဖြစ်လောက်သော်လည်း အဆုံးတွင် ၎င်းတို့ အပြစ်ပေးခံရပါက ၎င်းတို့တွင် မကောင်းသည့်ကံရှိသည်ဟု ဆိုလိုသလော။ အချိန်တစ်မိနစ်တွင် ၎င်းတို့၏ ကံဇာတာသည် ကောင်းမွန်၏၊ နောက်တစ်မိနစ်တွင် ၎င်းတို့၏ ကံဇာတာ ဆိုးသွားသည်။ ထို့ကြောင့် ယင်းမှာ မည်သည့်အရာ ဖြစ်ပါသနည်း။ ယင်းမှာ တစ်စုံတစ်ဦးသည် ကောင်းသည့် ကံဇာတာ ရှိမရှိကို အကဲဖြတ်၍ရသည့် တစ်စုံတစ်ရာ မဟုတ်၊ လူတို့သည် ဤကိစ္စရပ်ကို အကဲဖြတ်၍မရပေ။ အားလုံးကို ဘုရားသခင်က လုပ်ဆောင်ထားခြင်း ဖြစ်ပြီး ဘုရားသခင် စီစဉ်သမျှတိုင်းသည် ကောင်းမွန်၏။ လူတစ်ဦးစီတိုင်း၏ ကံကြမ္မာလမ်းကြောင်း၊ သို့မဟုတ် ၎င်းတို့ ကြုံရသည့် ပတ်ဝန်းကျင်၊ လူများ၊ အဖြစ်အပျက်များနှင့် အမှုအရာများ၊ ပြီးလျှင် မိမိတို့၏ ဘဝအသက်တာများအတွင်း တွေ့ကြုံရသည့် ဘဝလမ်းကြောင်းသည် အားလုံး ကွဲပြားခြင်းသာ ဖြစ်သည်။ ဤအရာများသည် လူတစ်ဦးမှတစ်ဦးသို့ ကွဲပြားခြားနားလေသည်။ လူတစ်ဦးစီတိုင်း၏ အသက်ရှင်မှု ပတ်ဝန်းကျင်နှင့် ၎င်းတို့ ကြီးပြင်းသည့် ပတ်ဝန်းကျင်နှစ်ခုလုံးသည် ၎င်းတို့အတွက် ဘုရားသခင် စီမံထားခြင်းဖြစ်ပြီး အားလုံး ကွဲပြားလေသည်။ မိမိတို့ အသက်တာများအတွင်း လူတစ်ဦးစီတိုင်း ကြုံရသည့် အရာများသည် အားလုံး ကွဲပြား၏။ ကောင်းသည့်ကံ၊ သို့မဟုတ် ဆိုးသည့်ကံဟု ခေါ်ဆိုသည့်အရာ မရှိပေ။ အားလုံးကို ဘုရားသခင် စီစဉ်ပြီး အားလုံးကို ဘုရားသခင် လုပ်ဆောင်ခြင်း ဖြစ်သည်။ ကိစ္စရပ် အားလုံးကို ဘုရားသခင် လုပ်ဆောင်ခြင်းဖြစ်သည်ဟူသည့် ရှုထောင့်အမြင်မှ ငါတို့ မှတ်ယူပါက ဘုရားသခင် လုပ်ဆောင်သမျှတိုင်းသည် ကောင်းမွန်ပြီး မှန်ကန်ပေသည်။ လူတို့၏ နှစ်ခြိုက်ခြင်းများ၊ ခံစားချက်များ၊ ရွေးချယ်မှုများနှင့် ဆိုင်သည့် ရှုထောင့်အမြင်မှ လူအချို့သည် ကျော်ကြားမှုနှင့် ဥစ္စာဓန၊ နာမည်ဂုဏ်သတင်းတစ်ခုကို ရရှိဖို့ ရွေးချယ်လျက်၊ သက်သောင့်သက်သာရှိသည့် ဘဝကို အသက်ရှင်ရန်၊ လောကတွင် ချမ်းသာကြွယ်ဝခြင်း ရှိပြီး အဘက်ဘက်က ပြည့်စုံသော ဘဝကို အသက်ရှင်ရန် ရွေးချယ်ကြခြင်းသာ ဖြစ်သည်။ ဤသည်မှာ ၎င်းတို့အနေဖြင့် ကောင်းသည့် ကံရှိခြင်းဖြစ်ကြောင်းနှင့် တစ်သက်တာ သာမညောင်ည ဖြစ်ခြင်းနှင့် မအောင်မြင်ခြင်း၊ လူမှုအဖွဲ့အစည်း၏ အောက်ခြေတွင် အမြဲ အသက်ရှင်ခြင်းသည် မကောင်းသည့် ကံဖြစ်သည်ဟု ၎င်းတို့ ယုံကြည်ကြသည်။ ဤသည်မှာ လောကီအရာများကို လိုက်စားရင်းနှင့် လောကတွင် အသက်ရှင်ရန် ကြိုးစားရင်း မယုံကြည်သူများနှင့် လောကီလူတို့၏ အမှုအရာများအပေါ် ရှုမြင်ပုံဖြစ်ပြီး ဤသည်မှာ ကောင်းသည့် ကံနှင့် မကောင်းသည့်ကံဆိုင်ရာ စိတ်ကူး ဖြစ်ပေါ်ပုံဖြစ်သည်။ ကောင်းသည့်ကံနှင့် မကောင်းသည့်ကံဆိုင်ရာ စိတ်ကူးသည် လူသားများ၏ ကျဉ်းမြောင်းသည့် သိနားလည်မှုနှင့် ကံကြမ္မာအပေါ် အပေါ်ယံ အသိအမြင်မှ၊ ပြီးလျှင် ၎င်းတို့ မည်မျှ ရုပ်ပိုင်းဆိုင်ရာ ဆင်းရဲဒုက္ခခံရသည်ဆိုသည်နှင့် ပျော်ရွှင်မှု၊ ကျော်ကြားမှုနှင့် ဥစ္စာဓန မည်မျှ ၎င်းတို့ ရရှိသည်စသည်တို့အပေါ် လူတို့၏ အကဲဖြတ်မှုများမှ ဖြစ်ပေါ်ခြင်းသာ ဖြစ်သည်။ အမှန်တွင် ထိုအရာကို လူ၏ ကံကြမ္မာအပေါ် ဘုရားသခင်၏ စီစဉ်မှုနှင့် အချုပ်အခြာအာဏာ ရှုထောင့်အမြင်မှ ကြည့်ပါက ကောင်းသည့် ကံ၊ သို့မဟုတ် ဆိုးသည့်ကံနှင့်ဆိုင်သည့် ထိုသို့သော အဓိပ္ပာယ်ကောက်ယူချက်များ မရှိပေ။ ဤသည်မှာ တိကျမှန်ကန်သည် မဟုတ်လော။ (မှန်ကန်ပါသည်။) လူ၏ ကံကြမ္မာကို ဘုရားသခင်၏ အချုပ်အခြာအာဏာ ရှုထောင့်အမြင်မှ မှတ်ယူပါက ဘုရားသခင် လုပ်ဆောင်သမျှသည် ကောင်းမွန်ပြီး ထိုအရာမှာ လူတစ်ဦးစီတိုင်း လိုအပ်သည့် အရာ ဖြစ်သည်။ ဤသည်မှာ အတိတ်နှင့် ပစ္စုပ္ပန် ဘဝများတွင် အကြောင်းနှင့် အကျိုး ပါဝင်သောကြောင့် ထိုအရာများကို ဘုရားသခင် စီမံထားခြင်းဖြစ်သည်။ ထိုအရာများအပေါ် ဘုရားသခင်က အချုပ်အခြာအာဏာ စွဲကိုင်ပြီး ထိုအရာများကို ဘုရားသခင် ကြံစည်ကာ စီစဉ်ခြင်း ဖြစ်သည်။ လူသားမျိုးနွယ်၌ ရွေးချယ်စရာ မရှိပေ။ ဤရှုထောင့်အမြင်မှ ထိုအရာကို ငါတို့ ကြည့်ပါက လူတို့သည် မိမိတို့ကိုယ်ပိုင် ကံကြမ္မာကို ကောင်းမည်၊ ဆိုးမည်ဟု အကဲမဖြတ်သင့်ပေ၊ ဟုတ်ပါသလော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်တွေကို ဖတ်ပြီးတော့၊ နောက်ဆုံးမှာ သဘောပေါက်လိုက်တယ်။ ဘုရားရဲ့ ရှုထောင့်အမြင်ကနေကြည့်ရင် ကောင်းတဲ့ကံ ဆိုးတဲ့ကံ ဆိုတာမျိုး မရှိဘူး။ ဘုရားလုပ်သမျှအားလုံးက ကောင်းတယ်။ ဘုရားက လူတစ်ယောက်စီရဲ့ ကံကြမ္မာအပေါ် အချုပ်အခြာအာဏာ ကိုင်စွဲပြီး စီစဉ်တယ်။ သူတို့ရဲ့ ကံကြမ္မာ အဆိုး၊ အကောင်းကို အကဲဖြတ်ဖို့အတွက် လူတွေရဲ့ စံနှုန်းက တစ်သက်တာမှာ ဘယ်လောက် ဆင်းရဲဒုက္ခခံခဲ့ရတယ်၊ ဂုဏ်အသရေနဲ့ ချမ်းသာကြွယ်ဝမှု ဘယ်လောက် မွေ့လျာ်ခဲ့ရပြီး၊ ကျော်ကြားမှု၊ အကျိုးအမြတ်နဲ့ အနာဂတ် ရှေ့ရေးတွေကို လိုက်စားရာမှာ သူတို့ ဘယ်လောက် အောင်မြင်တယ်ဆိုတဲ့အပေါ် အခြေခံတယ်။ ဒါက လူရဲ့ သွေးသား နှစ်သက်မှုနဲ့ဆိုင်တဲ့ ရှုထောင့်အမြင်ကနေ လာတာဖြစ်ပြီး၊ ဘုရားရည်ရွယ်ချက်နဲ့ လုံးဝ မကိုက်ဘူး။ ကျွန်မ ဒီလို ယုံကြည်ခဲ့ဖူးတယ်။ ကျန်းမာရေး ကောင်းတဲ့သူတွေ၊ ကျော်ကြားမှုနဲ့ အကျိုးအမြတ်ကို စွမ်းဆောင်ရရှိနိုင်ပြီး၊ ဂုဏ်အသရေနဲ့ ချမ်းသာကြွယ်ဝမှုကို မွေ့လျော်ခံစားရသူတွေက ကံကောင်းကြတဲ့သူတွေ ဖြစ်ပေမဲ့ ရောဂါရှိတဲ့သူ၊ ဆင်းဆင်းရဲရဲ အသက်ရှင်ရတဲ့သူနဲ့ တစ်ဘဝလုံး ဘယ်သူကမှ အထင်မကြီးဘဲ သာမန်ဘဝနဲ့ ရှင်သန်ကျော်ဖြတ်ရတဲ့သူတွေဟာ ကံဆိုးတဲ့သူတွေပဲလို့ ကျွန်မ ထင်ခဲ့တယ်။ ဒါကြောင့်၊ ကျွန်မက ရောဂါဖိစီးတာကို အမြဲခံခဲ့ရတဲ့အတွက်၊ ပြီးတော့ ကျော်ကြားမှု၊ အကျိုးအမြတ်နဲ့ အနာဂတ် ရှေ့ရေးတွေကို လိုက်စားချင်ပေမဲ့ လုံးဝ မအောင်မြင်ခဲ့တဲ့အတွက်၊ ကိုယ့်ကံက မကောင်းဘူးလို့ တွေးခဲ့တယ်။ ကိစ္စတွေအပေါ် ကျွန်မရဲ့ အမြင်က ဘာသာတရားမရှိသူတွေနဲ့ အတူတူပဲ။ မယုံကြည်သူတွေရဲ့ အမြင်ပဲ။ လူတချို့က ကျန်းမာရေး ကောင်းတယ်။ သူတို့ တစ်ဘဝလုံး ငွေ၊ ကျော်ကြားမှု၊ အကျိုးအမြတ်နဲ့ အဆင့်အတန်းအတွက် မလျှော့တမ်းကြိုးစားပြီး အချိန်ကုန်ကြတယ်။ သူတို့ဆန္ဒတွေ ပြည့်သွားရင်တောင်၊ အသက်ရှင်ခြင်းရဲ့ တန်ဖိုး၊ အဓိပ္ပာယ်ကို မသိကြဘူး။ တခြားလူတွေက စိတ်လှုပ်ရှားစရာမျိုးစုံ ရှာနေတုန်းမှာ၊ လူတချို့ကတော့ သူတို့နေ့ရက်တွေကို အနှစ်မဲ့ ကုန်ဆုံးကြတယ်။ တချို့က ကိုယ့်ကိုယ်ကိုယ် စိတ်အလိုလိုက်နေကြတုန်းမှာ၊ တခြားလူတွေက ကိုယ့်ကိုယ်ကိုယ် သတ်သေပြီး ဘဝကို အဆုံးသတ်ဖို့တောင် ရွေးကြတယ်။ ဒီလူတွေရဲ့ ကံကြမ္မာတွေက သိပ်ကောင်းကြသလား။ သူတို့ တကယ်ပဲ ပျော်ရွှင်၊ ဝမ်းမြောက်ကြရဲ့လား။ ညီအစ်ကို မောင်နှမတချို့က သာမန်မိသားစုတွေကနေ လာပြီး၊ ဘုရားအိမ်တော်မှာ ခေါင်းဆောင် ဒါမှမဟုတ် ကြီးကြပ်ရေးမှူးဖြစ်ဖို့ ရာထူးမတိုးကြပေမဲ့ ခုထက်ထိ ကိုယ့်တာဝန်တွေကိုယ် လုပ်ပြီး သမ္မာတရား တချို့ကို နားလည်ကြတယ်လို့ ကျွန်မ တွေးမိတယ်။ သူတို့ထဲက တချို့က ဘုရားကို သက်သေခံတဲ့ ဆောင်းပါးတွေကိုတောင် ရေးကြတယ်။ သူတို့ကံကြမ္မာက မဆိုးပါဘူး။ ကျွန်မက ရောဂါရဲ့ ညှဉ်းဆဲတာခံခဲ့ရပေမဲ့၊ ဒါကြောင့်ပဲ ဘုရားဆီ မကြာခဏ ဆုတောင်းခဲ့ပြီး၊ ကျွန်မစိတ်နှလုံးက သူ့ကို မရှောင်ဖယ်ရဲခဲ့ဘူး။ ဒါ့အပြင်၊ ဒီနှစ်တွေထဲမှာ၊ စာနဲ့ပတ်သက်တဲ့ ကျွန်မရဲ့ တာဝန်တွေကနေ သမ္မာတရားတချို့ကို ကျွန်မ နားလည်လာခဲ့တယ်။ ဒီအရာအားလုံးက ကျွန်မရဲ့ အသက်ဝင်ရောက်မှုအတွက် အကျိုးရှိတယ်။ ပြီးတော့ ကျွန်မရဲ့ သဘာဝက အရမ်းမာနထောင်လွှားပြီး ဂုဏ်သတင်းနဲ့ အဆင့်အတန်းအတွက် ကျွန်မရဲ့အလိုဆန္ဒက အတော် အားကောင်းခဲ့တယ်။ ဒီ‌တော့ အဲဒီရာထူးဂုဏ်ကြီးတဲ့ တာဝန်တွေကို လုပ်ဖို့ ရာထူးတိုးမခံရတာက ကျွန်မကို ဘုရားရဲ့ ကွယ်ကာတဲ့နည်းလမ်းပါပဲ။ ပိုအရေးကြီးတဲ့အရာကတော့ ကျွန်မ ဒီရောဂါ မရခဲ့ရင်၊ ဒီလောကမှာ ငွေ၊ ကျော်ကြားမှုနဲ့ အကျိုးအမြတ်ကို ကျွန်မ သေချာပေါက် စိတ်နှလုံးအကြွင်းမဲ့ လိုက်စားခဲ့မိမှာပဲ။ စာတန်ရဲ့ တန်ခိုးအောက်မှာ အသက်ရှင်နေမိမယ်၊ သူဒုက္ခပေးပြီး လှည့်စားတာကို ခံရမှာ၊ သူထိန်းချုပ်တာကို လုံးဝ ခံခဲ့ရမှာပဲ။ ပြီးတော့ ဘုရားရဲ့ နောက်ဆုံးသော ကာလ ကယ်တင်ခြင်းကို ရခဲ့မှာ မဟုတ်ဘူး။ အမှန်တော့ ဒီရောဂါကနေ ကျွန်မ အကျိုးအများကြီး ရခဲ့တာပါ။ ဒါပေမဲ့ ကျွန်မကိုက ကံဆိုးတာပါလို့ အမြဲ ညည်းခဲ့တယ်။ ကောင်းချီးမင်္ဂလာက ကျွန်မ အနီးအနားမှာ တစ်ချိန်လုံး ရှိနေခဲ့ပြီး၊ ကျွန်မ မသိခဲ့ဘူး။ ဒီလို ပြောထားတဲ့ ဘုရားနှုတ်ကပတ်တော်တွေကို ကျွန်မ တွေးမိတယ်။ “အချို့သော လူတို့သည် နာမကျန်းဖြစ်ခြင်းကြောင့် ဘုရားသခင်ကို စတင်ယုံကြည် လာကြသည်။ ဤနာမကျန်းဖြစ်ခြင်းမှာ သင့်အတွက် ဘုရားသခင်၏ ကျေးဇူးတော် ဖြစ်သည်။ ထိုအရာမရှိဘဲ သင်သည် ဘုရားသခင်ကို ယုံကြည်လာမည် မဟုတ်ပေ၊ ထို့ပြင် သင်သည် ဘုရားသခင်ကို မယုံကြည်ခဲ့ပါက၊ ဤအထိ ရောက်လာခဲ့လိမ့်မည် မဟုတ်ပေ။ ထို့ကြောင့် ဤကျေးဇူးတော်ပင်လျှင် ဘုရားသခင်၏ ချစ်ခြင်းမေတ္တာဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နာကျင်သည့်စမ်းသပ်မှုများကို တွေ့ကြုံခြင်းဖြင့်သာ ဘုရားသခင်၏နှစ်လိုဖွယ်ကောင်းခြင်းကို သိနိုင်မည်) အခု၊ ဒီဘုရားနှုတ်ကပတ်တော်တွေကို ကျွန်မ ကိုယ်တွေ့ ကြုံလိုက်ရပြီ။ ကျွန်မရဲ့ ရောဂါကြောင့် ကံဆိုးရပါတယ်လို့ ကျွန်မ ညည်းတော့မှာ မဟုတ်ဘူး။

ဘုရားနှုတ်ကပတ်တော်တွေကို ကျွန်မ ပိုဖတ်တယ်။ “၎င်းတို့တွင် မကောင်းသည့် ကံ ရှိသည်ဟု အမြဲတစေ ပြောဆိုသော လူတို့၏ အတွေးများနှင့် အမြင်များသည် မှန်ကန်ခြင်း၊ သို့မဟုတ် မှားယွင်းခြင်း ရှိမရှိဆိုသည်ကို သင်တို့ နားလည်ပြီလော။ (မှားပါသည်။) ဤလူများသည် အစွန်းရောက်ဝါဒတွင် နွံနစ်လာသောကြောင့် စိတ်ဓာတ်ကျသည့် ခံစားမှုကို တွေ့ကြုံကြရသည်မှာ သိသာထင်ရှားပေသည်။...၎င်းတို့သည် ကိစ္စရပ်များနှင့် လူတို့အား ဤအစွန်းရောက်ပြီး မမှန်ကန်သည့် ရှုထောင့်အမြင်မှ မှတ်ယူတတ်ကြသည်။ ထိုသို့ဖြင့် ဤအပျက်သဘောဆောင်သည့် စိတ်ခံစားမှု၏ သက်ရောက်မှုနှင့် လွှမ်းမိုးမှုအောက်တွင် ထပ်တလဲလဲ အသက်ရှင်နေကြသည်၊ လူများနှင့် အမှုအရာများကို ရှုမြင်ပြီး ကျင့်ကြံပြုမူကာ ဆောင်ရွက်နေကြလေသည်။ အဆုံးတွင် ၎င်းတို့ မည်သို့ အသက်ရှင်သည်ဖြစ်စေ အလွန် မောပန်းပုံရကြသည်မှာ ဘုရားသခင်ကို မိမိတို့၏ ယုံကြည်မှုနှင့် သမ္မာတရား လိုက်စားမှုအတွက် စိတ်ထက်သန်မှု မစုစည်းနိုင်တော့အောင် ဖြစ်ကြလေသည်။ မိမိတို့ ဘဝကို အသက်ရှင်ရန် မည်သို့ ၎င်းတို့ ရွေးချယ်ကြသည်ဖြစ်စေ၊ ၎င်းတို့သည် မိမိတို့တာဝန်ကို အပြုသဘောဆောင်စွာ၊ သို့မဟုတ် တက်ကြွစွာ ထမ်းဆောင်နိုင်ခြင်း မရှိကြသကဲ့သို့ ဘုရားသခင်ကို နှစ်များစွာ ယုံကြည်ကြလင့်ကစား သမ္မာတရားကို လိုက်စားရန်၊ သို့မဟုတ် သမ္မာတရား စည်းမျဉ်းများနှင့်အညီ လက်တွေ့လုပ်ဆောင်ရန် မဆိုထားနှင့်၊ မိမိတို့တာဝန်ကို စိတ်နှလုံးအကြွင်းမဲ့နှင့် ဉာဏ်ရှိသမျှဖြင့် ထမ်းဆောင်ခြင်း၊ သို့မဟုတ် မိမိတို့တာဝန်ကို စိတ်ကျေနပ်ဖွယ် ထမ်းဆောင်ခြင်းအား မည်သည့်အခါမျှ အာရုံမစိုက်ကြသည်မှာ အမှန်ဖြစ်၏။ ဤသည်မှာ အဘယ်ကြောင့်နည်း။ နောက်ဆုံး စိစစ်မှုအရ ၎င်းတို့တွင် မကောင်းသည့် ကံရှိသည်ဟု အမြဲ တွေးထင်ကြသောကြောင့် ဖြစ်ပြီး ဤအရာက ၎င်းတို့အား အကြီးအကျယ် စိတ်ဓာတ်ကျသည့် စိတ်ခံစားချက်များရှိစေသည်။ ၎င်းတို့သည် မိမိတို့အလုပ်၊ တာဝန်များနှင့် ဝတ္တရားများကို ဆက်ကပ်သင့်သည့် သစ္စာစောင့်သိမှုအား ဆက်ကပ်ရန် စိတ်ပိုင်းဖြတ်မှု၊ သို့မဟုတ် ဇွဲတစ်ခုတလေ မဆိုထားနှင့်၊ မည်သည့် သက်ဝင်လှုပ်ရှားမှုမျှ မရှိဘဲ၊ အပြုသဘောဆောင်သည့်၊ သို့မဟုတ် အကောင်းမြင်သည့် အပြုအမူတစ်ခုမျှ ထုတ်ဖော်ပြခြင်းမရှိဘဲ လမ်းလျှောက်နေသည့် အလောင်းကောင်တစ်ကောင်ကဲ့သို့ လုံးဝ စိတ်ပျက်အားငယ်ကာ အစွမ်းမဲ့လာကြလေသည်။ ထိုထက် ၎င်းတို့သည် နေ့ရက်ကာလများကို ရောက်တတ်ရာရာနှင့် နားဝေတိမ်တောင်ဖြစ်စွာ အမှုမဲ့အမှတ်မဲ့ ဖြတ်ကျော်လျက် ပေါ့ဆသည့် သဘောထားတစ်ခုနှင့်အတူ တစ်နေ့ပြီးတစ်နေ့ အင်တင်တင်ဖြင့် ရုန်းကန်ကြလေသည်။ ၎င်းတို့ အချိန်မည်မျှကြာအောင် တော်စွလျော်စွ ကြုံရာကျပန်း နေကြလိမ့်မည်ကို ၎င်းတို့ မသိကြ။ အဆုံးတွင် အားကိုးအားထားမရှိဘဲ ‘အို၊ တတ်နိုင်သရွေ့ ငါ တော်စွလျော်စွ ဆက်နေလိုက်မည်။ တစ်နေ့ ငါ ဆက်မနေနိုင်တော့သကဲ့သို့ အသင်းတော်က ငါ့ကို နှင်ထုတ်ကာ ဖယ်ရှားလိုလျှင် သူတို့ ငါ့ကို ဖယ်ရှားလိုက်သင့်သည်။ ထိုအရာမှာ ငါ့မှာ မကောင်းသည့်ကံ ရှိသောကြောင့် ဖြစ်သည်’ဟု ဆိုလျက် မိမိတို့ကိုယ်ကို သတိပေးဖို့သာ ရှိတော့သည်။ သင်တို့ မြင်သလော၊ ၎င်းတို့ ပြောသည့်အရာပင်လျှင် အလွန် အရှုံးပေးရာကျ၏။ ဤစိတ်ဓာတ်ကျခြင်း စိတ်ခံစားမှုသည် ရိုးရှင်းသည့် စိတ်အခြေအနေတစ်ခုသာ မဟုတ်ဘဲ သာ၍ အရေးကြီးသည်မှာ ထိုစိတ်ခံစားမှုတွင် လူတို့၏ အတွေးများ၊ စိတ်နှလုံးများနှင့် ၎င်းတို့၏ လိုက်စားမှုအပေါ် အကြီးအကျယ် ဖျက်ဆီးတတ်သော သက်ရောက်မှုတစ်ခု ရှိလေသည်။ သင်သည် သင်၏ စိတ်ဓာတ်ကျသည့် စိတ်ခံစားချက်ကို အချိန်မီပြီး မြန်ဆန်သည့် ပုံစံဖြင့် မပြောင်းလဲနိုင်ပါက ယင်းက သင်၏ တစ်ဘဝလုံးကို ထိခိုက်လိမ့်မည်သာမက သင်၏ အသက်ကိုလည်း ဖျက်ဆီးကာ သင့်ကို သေခြင်းသို့ ပို့လိမ့်မည် ဖြစ်သည်။ ဘုရားသခင်ကို သင်ယုံကြည်လျှင်ပင် သမ္မာတရားကို ရရှိနိုင်မည်မဟုတ်သကဲ့သို့ ကယ်တင်ခြင်းကို ရယူနိုင်မည်မဟုတ်။ အဆုံးတွင် သင်ပျက်စီးဆုံးရှုံးလိမ့်မည်။ ထို့ကြောင့် မိမိတို့၏ ကံကြမ္မာ ဆိုးသည်ဟု ယုံကြည်သောသူတို့သည် ယခုတွင် အသိတရား ရှိသင့်ကြပေသည်။ ၎င်းတို့၏ ကံကြမ္မာ ကောင်းခြင်း၊ ဆိုးခြင်း ရှိမရှိဆိုသည်ကို အမြဲ ကြည့်ခြင်း၊ ကံကြမ္မာတစ်မျိုးမျိုးကို အမြဲ လိုက်စားခြင်း၊ မိမိတို့ ကံကြမ္မာနှင့်ပတ်သက်၍ အမြဲ စိုးရိမ်ခြင်းဟူသည်တို့မှာ ကောင်းသည့်အရာတစ်ခု မဟုတ်ပေ။ သင်၏ ကံကြမ္မာကို အမြဲ အလေးအနက် သဘောထားလျက် နှောင့်ယှက်မှု၊ သို့မဟုတ် စိတ်ပျက်ခြင်း အနည်းငယ် သင်ကြုံရသည့်အခါ၊ သို့မဟုတ် ကျရှုံးမှု၊ ဆုတ်ဆိုင်းမှုများ၊ သို့မဟုတ် အရှက်ရခြင်းများဖြစ်လာသည့်အခါ ထိုအရာမှာ သင်၏ ကိုယ်ပိုင် မကောင်းသည့် ကံကြမ္မာနှင့် သင့်ကိုယ်ပိုင် ဆိုးရွားသည့်ကံကြောင့်ဖြစ်သည်ဟု သင် အလျင်အမြန် ယုံကြည်လာသည်။ ထို့ကြောင့် သင်သည် မကောင်းသည့် ကံကြမ္မာရှိသည့် တစ်စုံတစ်ဦးဖြစ်ကြောင်း၊ အခြားလူများကဲ့သို့ ကောင်းသည့် ကံကြမ္မာမရှိကြောင်း မိမိကိုယ်ကို ထပ်တလဲလဲ အသိပေးပြီး စိတ်ဓာတ်ကျခြင်းနှင့်ဆိုင်သော အပျက်သဘောဆောင်သော စိတ်ခံစားမှု၏ ဝန်းရံ၊ ချည်နှောင်ကာ ဖမ်းမိခြင်းခံရလျက် ထိုအရာမှ မလွတ်မြောက်နိုင်ဘဲ စိတ်ဓာတ်ကျခြင်းထဲ ထပ်တလဲလဲ နှစ်မြှုပ်သွားလေသည်။ ဤသည်မှာ ဖြစ်ပျက်ရန် အလွန် ထိတ်လန့်ဖွယ်ရာဖြစ်ပြီး အန္တရာယ်များပေသည်။ ဤစိတ်ဓာတ်ကျခြင်း စိတ်ခံစားမှုက သင့်ကို သာ၍ မာနထောင်လွှားလာရန်၊ သို့မဟုတ် လှည့်ဖြားတတ်လာရန် မဖြစ်စေနိုင်သော်လည်း၊ သို့မဟုတ် သင့်အား ဆိုးယုတ်မှု၊ သို့မဟုတ် ခေါင်းမာမှု၊ သို့မဟုတ် ထိုသို့သော အခြားဖောက်ပြန်ပျက်စီးသည့် စိတ်သဘောထားများကို ထုတ်ဖော်ပြစေခြင်း မရှိနိုင်သော်လည်း သင့်အနေဖြင့် ဖောက်ပြန်ပျက်စီးသည့် စိတ်သဘောထားတစ်ခုကို ထုတ်ဖော်ပြပြီး ဘုရားသခင်ကို အာခံသည့် အဆင့်၊ သို့မဟုတ် ဖောက်ပြန်ပျက်စီးသည့် စိတ်သဘောထားတစ်ခုကို သင်ထုတ်ဖော်ပြပြီး သမ္မာတရား စည်းမျဉ်းများကို ချိုးဖောက်သည့် အဆင့်၊ သို့မဟုတ် နှောင့်ယှက်မှုများနှင့် ဆူပူမှုများကို သင် ဖြစ်စေသည့်အဆင့်၊ သို့မဟုတ် မကောင်းသည့် လုပ်ဆောင်ချက်များ လုပ်ဆောင်သည့်အဆင့်သို့ မရောက်နိုင်သော်လည်း အနှစ်သာရအရ ဤစိတ်ဓာတ်ကျခြင်း စိတ်ခံစားမှုသည် လက်တွေ့အရှိတရားနှင့် ပတ်သက်၍ လူတို့၏ စိတ်မကျေနပ်မှုနှင့်ဆိုင်သော အဆိုးရွားဆုံး သရုပ်သကန်တစ်ခု ဖြစ်သည်။ အနှစ်သာရအနေဖြင့် လက်တွေ့အရှိတရားနှင့် ပတ်သက်၍ စိတ်မကျေနပ်မှုနှင့်ဆိုင်သော ဤသရုပ်သကန်သည် ဘုရားသခင်၏ အချုပ်အခြာအာဏာနှင့် အစီအစဉ်များကို စိတ်မကျေနပ်မှုတစ်ခုလည်း ဖြစ်၏။ ပြီးလျှင် ဘုရားသခင်၏ အချုပ်အခြာအာဏာနှင့် အစီအစဉ်များကို စိတ်မကျေနပ်ခြင်း၏ အကျိုးဆက်များမှာ အဘယ်နည်း။ ထိုအရာများသည် ဧကန်မုချ အလွန် ဆိုးရွားပြီး အနည်းဆုံးအနေဖြင့် သင့်ကို ဘုရားသခင်အား ပုန်ကန်ကာ အာခံစေလိမ့်မည်ဖြစ်ပြီး ဘုရားသခင်၏ မိန့်မြွက်ချက်များနှင့် ထောက်ပံ့ပေးကမ်းမှုများကို လက်မခံနိုင်ဖြစ်စေကာ ဘုရားသခင်၏ သွန်သင်ချက်များ၊ တိုက်တွန်းမှုများ၊ အသိပေးချက်များနှင့် သတိပေးချက်များတို့ကို နားမလည်နိုင်ဖြစ်စေ၍ ကြားနာဖို့ရန် မလိုမလားဖြစ်စေလိမ့်မည် ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂)) အဆိုးမြင်ဝါဒနဲ့ စိတ်ဓာတ်ကျခြင်းရဲ့ အပျက်သဘောဆောင်တဲ့ စိတ်ခံစားမှုမှာ အမြဲ ပိတ်မိတဲ့ အကျိုးဆက်တွေက ပြင်းထန်မှန်း ဘုရားနှုတ်ကပတ်တော်တွေကြောင့် ကျွန်မ နားလည်သွားတယ်။ အဲဒါက လူတွေကို သူတို့မှာ ဖြစ်တဲ့ အရာတွေအပေါ် မှန်မှန်ကန်ကန် အလေးထားလို့မရအောင် လုပ်ရုံတင်မကဘူး၊ သူတို့တာဝန်ကို လုပ်ဖို့၊ သမ္မာတရားကို လိုက်စားဖို့ကိုလည်း စိတ်မဝင်မစားအောင် လုပ်တယ်၊ ပြီးတော့ သူတို့ဟာ ကယ်တင်ခံရမဲ့ သူတို့ရဲ့ အခွင့်အရေး ဆုံးရှုံးရတာနဲ့ပဲ အဆုံးသတ်တာပေါ့။ ပိုလို့တောင်ဆိုးတာကတော့ ဒီလို စိတ်ဓာတ်ကျတဲ့ စိတ်ခံစားမှုမျိုးက လက်တွေ့အရှိတရားကိုပဲဖြစ်ဖြစ်၊ ဘုရားရဲ့ အချုပ်အခြာအာဏာနဲ့ အစီအစဉ်တွေကိုပဲဖြစ်ဖြစ် မကျေမနပ်ဖြစ်တာပဲ။ အဲဒါရဲ့ အနှစ်သာရက ဘုရားကို စောဒကတက်ပြီး သူ့ကို တိတ်တဆိတ် ပုန်ကန်တတ်တဲ့ အနှစ်သာရပဲ။ ဒါရဲ့ သဘာဝက အရမ်းဆိုးရွားတယ်။ ကျွန်မရဲ့ ရောဂါ ပြန်ထလာလို့ ကျွန်မရဲ့ တက္ကသိုလ်ဝင်တန်း စာမေးပွဲရမှတ်က ထိခိုက်ခဲ့ပြီး ရောဂါကြောင့် ကျွန်မလည်း ကျောင်းထွက်ပြီး အိမ်ပြန်ခဲ့ရတယ်။ ဒါကြောင့် လူတိုင်းနဲ့ အရာရာတိုင်းကို ကျွန်မ အပြစ်တင်ပြီး အရမ်း စိတ်ဆင်းရဲခဲ့ရတယ်။ ဘုရားကို ယုံကြည်ပြီးတဲ့နောက်မှာ ရောဂါကြောင့် ကျွန်မဟာ ရာထူးတိုးမခံရဘူး၊ လေ့ကျင့်ပြင်ဆင်ပေးတာလည်း မခံခဲ့ရပါဘူး။ ဒီခန္ဓာကိုယ်ကို ပေးတဲ့အတွက် ဘုရားကို ကျွန်မ အပြစ်တင်ပြီး ကံဆိုးရလေခြင်းလို့ အမြဲတွေးခဲ့တယ်။ ကျွန်မတာဝန်ကို လုပ်နေတုန်းမှာလည်း တက်တက်ကြွကြွ ပူးပေါင်းလုပ်ဖို့ ဆန္ဒမရှိဘဲ ဝတ်ကျေတမ်းကျေလုပ်ခဲ့တယ်။ ကျွန်မဟာ ကံဆိုးတယ်ဆိုတဲ့ ဒီလွဲမှားတဲ့ အမြင်ထဲမှာပဲ အမြဲပိတ်မိနေခဲ့ပြီး ပိုပို စိတ်ဓာတ်ကျလာတယ်။ ဘုရားကို အမြဲ ညည်းညူပြီး အထင်လွဲတယ်။ ကျွန်မ လမ်းကြောင်းမပြောင်းခဲ့ရင် နောက်ဆုံးမှာ ဘုရားသခင်ကို အာခံမိလို့ ကယ်တင်ခြင်းခံရမဲ့ ကိုယ့်အခွင့်အရေးကိုပဲ ဆုံးရှုံးရမှာ။ ဒီလို လွဲမှားတဲ့ အတွေးနဲ့ အမြင်မျိုးက အရမ်း အဆိပ်ရှိတယ်။ လူတွေကို သူတို့အပေါ် ကျရောက်တဲ့ ကိစ္စရပ်တွေကို ကျိုးနွံနာခံတဲ့ သဘောထားမရှိဘဲ ရင်ဆိုင်အောင် လုပ်တယ်။ နောက်ဆုံးမှာ စာတန်က အရူးလုပ်ပြီး ဒုက္ခပေးတာကိုပဲ သူတို့ ခံရနိုင်တယ်။ ဒါကို သဘောပေါက်တော့၊ ဘုရားဆီ ကျွန်မ ဆုတောင်းတယ်။ “ဘုရားသခင်၊ ကျွန်မဟာ ကံဆိုးလိုက်လေခြင်းလို့ အမြဲညည်းခဲ့ပြီး ဒီအပျက်သဘောဆောင်တဲ့ စိတ်ခံစားချက်ထဲမှာ အသက်ရှင်ခဲ့ပါတယ်။ ဒါကြောင့် ကျွန်မက ကိုယ်တော့်ကို တိတ်တဆိတ် ပုန်ကန်ခဲ့ပါတယ်။ ကိုယ်တော့်ကို အာခံနေခဲ့မိပါတယ်။ ဘုရားသခင်၊ ဒီလို ကျွန်မ ဆက်မလုပ်ချင်ပါဘူး။ ကျေးဇူးပြုပြီး ကျွန်မကို လမ်းပြပါ”လို့ပေါ့။ 

အဲဒီနောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး ကိုယ့်ကံကြမ္မာကို ဘယ်လို မှန်မှန်ကန်ကန် သဘောထားရမယ်ဆိုတာကို သိသွားတယ်။ အနန္တတန်ခိုးရှင် ဘုရားသခင် ပြောသည်မှာ- “ကံကြမ္မာအပေါ် မည်သည့်သဘောထားကို လူတို့ ရှိသင့်ကြသနည်း။ သင်သည် ဖန်ဆင်းရှင်၏ အစီအစဉ်များကို လိုက်နာသင့်သည်၊ ဤအရာခပ်သိမ်းအပေါ် ဖန်ဆင်းရှင်၏ အစီအစဉ်များရှိ သူ၏ ရည်ရွယ်ချက်နှင့် အဓိပ္ပာယ်တို့ကို တက်ကြွစွာနှင့် အစွမ်းကုန် ရှာဖွေသင့်ပြီး သမ္မာတရားအပေါ် သိနားလည်မှု ရရှိသင့်သည်၊ သင့်အတွက် ဘုရားသခင် စီစဉ်ထားသည့် ဤဘဝတွင် သင်၏ အကြီးမားဆုံး လုပ်ငန်းဆောင်တာများကို ဆောင်ရွက်သင့်သည်၊ အဖန်ဆင်းခံတစ်ဦး၏ အလုပ်များ၊ တာဝန်များနှင့် ဝတ္တရာများကို ထမ်းဆောင်သင့်ပြီး ဖန်ဆင်းရှင်က သင်နှင့်ပတ်သက်၍ ကျေနပ်အားရပြီး သင့်ကို အောက်မေ့သတိရသည်အထိ သင်၏ ဘဝကို သာ၍ အဓိပ္ပာယ်ရှိစေပြီး သာ၍ တန်ဖိုးရှိစေသင့်ပေသည်။ သာ၍ပင် ကောင်းမည့်အရာမှာ သင်၏ ရှာဖွေခြင်းနှင့် အားသွန်ခွန်စိုက် အားထုတ်မှုမှတစ်ဆင့် ကယ်တင်ခြင်း ရယူရန်ဖြစ်သည်မှာ အမှန်ဖြစ်၏။ ဤသည်မှာ အကောင်းဆုံးသော ရလဒ်ဖြစ်ပေမည်။ မည်သို့ဆိုစေ ကံကြမ္မာနှင့် စပ်လျဉ်း၍ အဖန်ဆင်းခံ လူသားမျိုးနွယ်က ရှိသင့်သည့် အသင့်လျော်ဆုံးသော သဘောထားမှာ အကြောင်းမဲ့ အကဲဖြတ်ပြီး အဓိပ္ပာယ်သတ်မှတ်သည့်၊ သို့မဟုတ် ထိုအရာကို ကိုင်တွယ်ဖြေရှင်းရန် အစွန်းရောက်သော နည်းစနစ်များကို အသုံးပြုသည့် သဘောထား မဟုတ်ပေ။ လူတို့အနေဖြင့် များစွာပို၍ပင် မိမိတို့၏ ကံကြမ္မာကို ခုခံရန်၊ ရွေးချယ်ရန်၊ သို့မဟုတ် ပြောင်းလဲရန် မကြိုးစားသင့်ဘဲ ထို့ထက် ထိုအရာကို အသိအမှတ်ပြုရန် မိမိတို့ စိတ်နှလုံးကို အသုံးပြုသင့်ပြီး ထိုကံကြမ္မာကို အပြုသဘောဆောင်စွာ ရင်မဆိုင်မီတွင် ရှာဖွေ၊ လေ့လာစူစမ်းပြီး လိုက်နာသင့်ကြပေသည်။ နောက်ဆုံးတွင် ဘဝ၌ ဘုရားသခင်က သင့်အတွက် ချမှတ်ထားသည့် အသက်ရှင်ခြင်း ပတ်ဝန်းကျင်နှင့် ခရီးစဉ်တွင် ဘုရားသခင် သင့်ကို သွန်သင်သည့် ပြုမူခြင်းနည်းလမ်းကို သင် ရှာဖွေသင့်သည်၊ သင့်ကို လျှောက်လှမ်းရန် ဘုရားသခင် တောင်းဆိုသည့် လမ်းကြောင်းကို ရှာဖွေသင့်ပြီး ဤနည်းဖြင့် သင့်အတွက် ဘုရားသခင် စီစဉ်ပြီးဖြစ်သည့် ကံကြမ္မာကို တွေ့ကြုံသင့်ကာ အဆုံးတွင် သင်သည် ကောင်းချီးခံစားရလိမ့်မည်။ သင့်အတွက် ဖန်ဆင်းရှင်က စီစဉ်ထားသည့် ကံကြမ္မာကို သင် ဤနည်းဖြင့် တွေ့ကြုံသည့်အခါ သင် ခံစားရလာသည့် အရာမှာ ပူဆွေးခြင်း၊ ဝမ်းနည်းခြင်း၊ မျက်ရည်များ၊ နာကျင်မှု၊ စိတ်ပျက်ခြင်းနှင့် ကျရှုံးမှုများသာမက သာ၍ အရေးကြီးသည်မှာ ဝမ်းမြောက်ခြင်း၊ ငြိမ်သက်ခြင်းနှင့် နှစ်သိမ့်ခြင်းအပြင် သင့်အပေါ် ဘုရားသခင် ပေးသနားသည့် သမ္မာတရား၏ ဉာဏ်အလင်းပေးခြင်းနှင့် အလင်းပြခြင်းတို့ကိုလည်း သင် တွေ့ကြုံခံစားရလိမ့်မည်။ ထို့အပြင် သင်၏ ဘဝလမ်းကြောင်းတစ်လျှောက် သင်လမ်းပျောက်လာသည့်အခါ၊ စိတ်ပျက်ခြင်းနှင့် ကျရှုံးမှုတို့ဖြင့် သင် ရင်ဆိုင်ရပြီး ရွေးချယ်ရမည့်အရာတစ်ခု ရှိသည့်အခါ ဖန်ဆင်းရှင်၏ လမ်းပြမှုကို သင် တွေ့ကြုံလိမ့်မည်ဖြစ်ပြီး အဆုံးတွင် သင်သည် အဓိပ္ပာယ်အရှိဆုံးသော ဘဝကို မည်သို့ အသက်ရှင်ရမည်ဆိုသည်နှင့်သက်ဆိုင်သည့် သိနားလည်မှု၊ အတွေ့အကြုံနှင့် အသိအမှတ်ပြုခြင်းတို့ကို ရရှိလိမ့်မည်။ ထို့နောက် ဘဝတွင် သင်သည် မည်သည့်အခါတွင်မျှ နောက်တစ်ဖန် လမ်းပျောက်တော့မည်မဟုတ်။ စဉ်ဆက်မပြတ် ပူပန်သောကရောက်သည့် အခြေအနေတစ်ခုတွင် သင် တစ်ဖန် ရှိမည်မဟုတ်သကဲ့သို့ သင်၏ ကံ ဆိုးသည်ဟု သင်ခံစားရသောကြောင့် စိတ်ဓာတ်ကျသည့် ခံစားမှုများထဲသို့ ကျဆင်းရန်မဆိုထားနှင့်၊ မကောင်းသည့် ကံရှိခြင်းအကြောင်းကို သင် တစ်ဖန် တစ်ကြိမ်တစ်ခါမျှ ညည်းတွားမည် မဟုတ်ပေ။ သင်သည် ဤသဘောထားရှိပြီး သင့်အတွက် ဖန်ဆင်းရှင်က စီစဉ်ထားပြီးဖြစ်သည့် ကံကြမ္မာကို ရင်ဆိုင်ရန် ဤနည်းလမ်းကို အသုံးပြုပါက သင်၏ လူ့သဘာဝသည် သာ၍ ပုံမှန် ဖြစ်လာလိမ့်မည်ဖြစ်၍ ပုံမှန် လူ့သဘာဝရှိလာလိမ့်မည်ဖြစ်ပြီး ပုံမှန် လူ့သဘာဝနှင့်ဆိုင်သည့် အမှုအရာများကို ရှုမြင်ရမည့်ပုံအပေါ် အတွေး၊ အမြင်များနှင့် စည်းမျဉ်းများ ရှိလာလိမ့်မည်သာမက၊ ဘဝ၏ အဓိပ္ပာယ်အပေါ် မယုံကြည်သူများက မည်သည့်အခါတွင်မျှ ရှိလိမ့်မည်မဟုတ်သည့် အမြင်များနှင့် သိနားလည်မှုတို့ကိုလည်း ရှိလာလိမ့်မည်မှာ အမှန်ဖြစ်၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍ ၁၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်တွေကနေ နားလည်ခဲ့တယ်။ ဘုရားက ကျွန်မတို့အတွက် ဘယ်ကံကြမ္မာမျိုးကို စီစဉ်ပေးပါစေ၊ သူ့ရဲ့ စီစဉ်ညွှန်ကြားမှုတွေနဲ့ ကြိုတင်စီစဉ်မှုတွေကို ကျွန်မ အမြဲ ကျိုးနွံနာခံသင့်တယ်ဆိုတာကိုပေါ့။ ဒါက ဖန်ဆင်းခံတွေ ပိုင်ဆိုင်သင့်တဲ့ အသိစိတ်ပဲ။ ကျွန်မ ကံကြမ္မာ ဘယ်လိုပဲဖြစ်ပါစေ၊ အရေးအကြီးဆုံးက သမ္မာတရားကို ကျွန်မတို့ လိုက်စားနိုင်တာ၊ ဖန်ဆင်းခံအနေနဲ့ ကျွန်မတို့တာဝန်ကို ဖြည့်ဆည်းနိုင်ပြီး၊ တန်ဖိုးနဲ့ အဓိပ္ပာယ်ရှိတဲ့ ဘဝတစ်ခုကို အသက်ရှင်နေထိုင်နိုင်တာပဲ။ ယောဘနဲ့ ပတ်သက်ပြီးတော့၊ ဘုရားက သူ့ကို အစောပိုင်းမှာ တောင်ပုံရာပုံ ခြံမွေးတိရစ္ဆာန်တွေ၊ ဥစ္စာပစ္စည်းကြွယ်ဝမှု၊ လှပတဲ့ သားသမီးတွေနဲ့ ကောင်းချီးပေးတဲ့အခါ သူ့ကံက ကောင်းလိုက်တာလို့ လူတွေက ထင်ခဲ့ကြတယ်။ ဒါပေမဲ့ ယောဘက ဒါတွေကို မွေ့လျော်စရာတွေလို့ မမြင်ခဲ့ဘူး။ ဘုရားကို ကြောက်ရွံ့ပြီး မကောင်းမှုကို ရှောင်ကြဉ်တဲ့ လမ်းကြောင်းကို လျှောက်ဖို့ပဲ အာရုံစိုက်ခဲ့တယ်။ နောက်ပိုင်းမှာ၊ စမ်းသပ်မှုတွေကို သူ ရင်ဆိုင်ခဲ့ရတယ်။ သူ့ပိုင်ဆိုင်မှုအားလုံး တစ်ညတည်းနဲ့ ပျောက်သွားတယ်၊ သူ့သားသမီးတွေ သေတယ်။ ပြီးတော့ သူ့တစ်ကိုယ်လုံးကလည်း အနာစိမ်းတွေနဲ့ ဖုံးသွားတယ်။ လူတွေရဲ့ အမြင်မှာ၊ သူ အရမ်းကံဆိုးခဲ့တယ်ပေါ့။ ဒါပေမဲ့ ယောဘက သူ့ကို ဖြစ်တဲ့အရာတွေကို လူရဲ့ ရှုထောင့်ကနေ မကြည့်ခဲ့ဘူး။ ပုန်ကန်တာမျိုး၊ အာခံတာမျိုးလည်းမလုပ်ခဲ့ဘူး။ အဲဒါတွေလုပ်မဲ့အစား ဘုရားဆီကနေ အမှုအရာတွေကို လက်ခံခဲ့တယ်၊ ဘုရားရဲ့ ရည်ရွယ်ချက်ကို ရှာပြီး၊ သူ့ရဲ့ သန့်ရှင်းတဲ့ နာမကို ချီးမြှောက်ခဲ့တယ်။ နောက်ဆုံးမှာ သူ့ရဲ့သက်သေခံချက်မှာ ခိုင်ခိုင်မာမာ ရပ်တည်ခဲ့တယ်။ ဘုရားသခင်က ယောဘဆီ သူ့ကိုယ်သူ အထင်အရှားပြခဲ့ပြီး ယောဘက သူ့ကို မြင်ခဲ့တယ်။ ယောဘရဲ့ စိတ်နှလုံးက ငြိမ်သက်၊ ဝမ်းမြောက်ခြင်း ရခဲ့သလို၊ နောက်ဆုံး နေ့ရက်ကာလနဲ့ ပြည့်စုံချိန်မှာ သူ သေဆုံးခဲ့တယ်။ ဒါပေမဲ့ ကျွန်မရဲ့ ကံကြမ္မာနဲ့ ပတ်သက်တဲ့အခါ၊ ကျွန်မက အမြဲ ပြောင်းလဲချင်ခဲ့ပြီး လွတ်မြောက်ဖို့ ကြိုးစားချင်ခဲ့တယ်။ လုံ့လဝီရိယရှိရှိ မရှာဖွေခဲ့ဘူး၊ ဒါမှမဟုတ် အဲဒါကို အပြုသဘောနဲ့ ရင်မဆိုင်ခဲ့ဘူး။ ဒါကြောင့် မခံနိုင်အောင် စိတ်ဆင်းရဲပြီး ကျွန်မ အသက်ရှင်ခဲ့တယ်။ ဒီလိုပြောထားတဲ့ ဘုရားနှုတ်ကပတ်တော်တွေကို ကျွန်မ တွေးမိတယ်။ “ဤနာကျင်မှုကို မည်သည့်အရာက ဖြစ်စေသနည်း။ ဘုရားသခင်၏ အချုပ်အခြာအာဏာကြောင့်လော သို့မဟုတ် လူတစ်ယောက်က ကံမကောင်းစွာနှင့် မွေးဖွားလာသောကြောင့် ဖြစ်သလော။ သိသာစွာပင် တစ်ခုမျှ မမှန်ကန်ပေ။ တကယ့်အကြောင်းရင်းက လူတို့ လျှောက်ကြသည့် လမ်းကြောင်းများ၊ ၎င်းတို့ဘဝကို အသက်ရှင်နေထိုင်ဖို့ လူတို့ရွေးချယ်သည့် နည်းလမ်းများ ကြောင့်ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ကျွန်မရဲ့ လိုက်စားမှု လမ်းကြောင်းမှာ ပြဿနာ ရှိနေခဲ့လို့ ကျွန်မ အရမ်းစိတ်ဆင်းရဲခဲ့မှန်းကို သတိပြုမိလိုက်တယ်။ ဘုရားကို မယုံကြည်ခင်က ကိုယ့်ရဲ့ ကံကြမ္မာကို ပြောင်းလဲရအောင် ပညာကို ကျွန်မ အားကိုးချင်ခဲ့တယ်။ လူအုပ်ထဲမှာ ထင်ပေါ်ဖို့၊ သက်သောင့်သက်သာ ဖြစ်ပြီး ကြွယ်ဝတဲ့ ဘဝတစ်ခုနဲ့ အသက်ရှင်ဖို့ ကျွန်မ လိုက်စားခဲ့တယ်။ ဘုရားကို ယုံကြည်ပြီးတဲ့နောက်၊ ကျွန်မတာဝန်မှာ ဂုဏ်သတင်းနဲ့ အဆင့်အတန်းကို ကျွန်မ လိုက်စားနေတုန်းပဲ။ တခြားလူတွေရဲ့ အထင်ကြီးလေးစားတာကို ခံချင်တုန်းပဲ။ ကျွန်မရဲ့ ရောဂါကြောင့် ကိုယ့်ဆန္ဒတွေ မပြည့်တဲ့အခါမှာ ကံဆိုးလိုက်လေခြင်းလို့ ညည်းညူပြီး စိတ်ဓာတ်ကျတဲ့ စိတ်ခံစားမှုနဲ့ အသက်ရှင်ခဲ့တယ်။ ဂုဏ်သတင်းနဲ့ အဆင့်အတန်းအတွက် ကျွန်မရဲ့ အလိုဆန္ဒက အရမ်းအားကောင်းခဲ့တယ်။ ကျွန်မ ကိုယ့်ကိုယ်ကိုယ် မမေးဘဲ မနေနိုင်ဘူး။ “ကိုယ့်မှာ ဂုဏ်သတင်းတို့၊ အဆင့်အတန်းတို့ရှိရုံနဲ့ ကိုယ်ဟာ တကယ်ကို ကံကောင်းပြီး အသက်ရှင်ရတာ တန်ဖိုးရှိသွားရောလား” လို့ပေါ့။ လူအတော်များများကို အသင်းတော်က ထုတ်ဖော်ပြပြီး ဖယ်ရှားရှင်းလင်းခဲ့ပုံကို ကျွန်မ တွေးမိတယ်။ လူတချို့က ခေါင်းဆောင်တာဝန်တွေ လုပ်ဖို့ ရာထူးတိုးတာ ခံရပေမဲ့၊ သူတို့ထဲက တချို့က ဂုဏ်သတင်းနဲ့ အဆင့်အတန်းကို ခေါင်းမာမာနဲ့ လိုက်စားပြီး ညီအစ်ကို မောင်နှမတွေရဲ့ အနီးအနားမှာ ကိုယ့်ကိုယ်ကိုယ် ချီးမြှောက်၊ သက်သေခံရင်းနဲ့ သမ္မာတရားကို မလိုက်စားခဲ့ကြဘူး။ ပြုပြင်ပေးတာကို သူတို့ လက်မခံကြဘဲ နောက်ဆုံးမှာ ထုတ်ဖော်ခံရပြီး ဖယ်ရှားရှင်းလင်းခံခဲ့ရတယ်။ လူတွေက သမ္မာတရားကို မလိုက်စားရင်၊ ပြီးတော့ သူတို့တာဝန်ကို အသိတရားရှိရှိ လက်တွေ့ကျတဲ့ သဘောထားနဲ့ မလုပ်ခဲ့ရင်၊ လူအများကြီးက သူတို့ကို အထင်ကြီးပြီး ရာထူးတိုးတာ၊ လေ့ကျင့်ပြင်ဆင်ပေးတာတွေ ခံရရင်တောင်၊ ဘုရား အသိအမှတ်ပြုတာကို သူတို့ ရမှာ မဟုတ်ဘူး။ နောက်ဆုံးမှာလည်း ထုတ်ဖော်ခံရပြီး ဖယ်ရှားရှင်းလင်းခံရမှာပဲဆိုတာကို ကျွန်မ မြင်ခဲ့တယ်။ အစမှာ ကျွန်မရဲ့ ရောဂါကြောင့် ဘုရားကို ကျွန်မ စယုံကြည်ခဲ့ပုံကို တွေးမိတယ်။ ဘုရားနှုတ်ကပတ်တော်တွေရဲ့ ထောက်ပံ့မှုကို ကျွန်မ ခံစားခဲ့ရပြီး သမ္မာတရားတချို့ကို နားလည်လာခဲ့တယ်။ ကျွန်မ နေမကောင်းဖြစ်ပြီး အပျက်သဘောနဲ့ အသက်ရှင်တဲ့အခါတိုင်း၊ ကျွန်မကို ဉာဏ်အလင်းပေး၊ လမ်းပြပြီး ရှေ့ဆက် အသက်ရှင်ခွင့်ပေးဖို့ ဘုရားက သူ့နှုတ်ကပတ်တော်တွေကို သုံးခဲ့တယ်။ ဘုရားက ကျွန်မကို တကယ် အများကြီးပေးခဲ့တာပါ။ ဒါပေမဲ့ သူ့မေတ္တာကို ပြန်ဆပ်ဖို့နဲ့ ကျွန်မတာဝန်ကို အသိတရားရှိရှိ လက်တွေ့ကျတဲ့ သဘောထားနဲ့ စွဲစွဲမြဲမြဲလုပ်ဖို့ ကျွန်မ မတွေးခဲ့ဘူး။ ကျွန်မ တောင့်တသမျှကတော့ ကျွန်မကိုယ်ပိုင် ဂုဏ်သတင်းနဲ့ အဆင့်အတန်းဖြစ်ခဲ့ပြီး ဘုရားအပေါ် ကျွန်မ မရိုးသားမစစ်မှန်ခဲ့ဘူး။ ကျွန်မ တကယ်ကို အရမ်း ပုန်ကန်ခဲ့တာပဲ။ ကျွန်မ မနေနိုင်ဘဲ နောင်တမျက်ရည်တွေကျပြီး ဘုရားဆီ ဆုတောင်းခဲ့တယ်။ “ဘုရားသခင်၊ ကျွန်မ အရမ်းပုန်ကန်ခဲ့ပါတယ်။ ဂုဏ်သတင်းနဲ့ အဆင့်အတန်းကို ကျွန်မ အမြဲ လိုက်စားခဲ့ပြီး မှန်ကန်တဲ့ လမ်းကြောင်းကို မလျှောက်ရသေးပါဘူး။ ကိုယ်တော်ရဲ့ ရွေးချယ်မှုနဲ့ ကျွန်မ တကယ် မတန်ခဲ့ဘူး။ ဘုရားသခင်၊ ကျွန်မတာဝန်ကို အသိတရားရှိရှိ လက်တွေ့ကျတဲ့ သဘောထားနဲ့ လုပ်ပြီးတော့ ကိုယ်တော့်ကို မှန်မှန်ကန်ကန် ယုံကြည်ပြီး ကျိုးနွံနာခံဖို့ပဲ ကျွန်မလိုချင်ပါတယ်”လို့ပေါ့။ ဒီလောက် နားလည်သွားတဲ့အခါ၊ ကျွန်မ စိတ်ဓာတ်မကျတော့ဘူး။

အဲဒီအချိန်အတောအတွင်းမှာ၊ ကျွန်မရဲ့ ညီအစ်ကို မောင်နှမတွေနဲ့ မဆက်သွယ်နိုင်ခဲ့ဘူး။ ဒါကြောင့် နေ့တိုင်း ဘုရားဆီ ဆုတောင်းပြီး သူနဲ့ ပိုရင်းနှီးအောင်လုပ်တယ်၊ တရားဒေသနာတွေကို ရေးတာ လေ့ကျင့်ပြီးတော့ ဘုရားနှုတ်ကပတ်တော်တွေကို စွဲစွဲမြဲမြဲ ဖတ်ခဲ့တယ်။ တစ်ခါတလေ ကျွန်မ ကျန်းမာရေး နည်းနည်း ပိုဆိုးလာပြီး ကျွန်မရဲ့ အရိုးအဆစ်တွေ ကိုက်ခဲလွန်းလို့ နည်းနည်းပါးပါးတောင် မလှုပ်နိုင်ဘူး၊ မတ်တပ်တောင် မရပ်နိုင်ခဲ့ဘူး။ အမှုမဲ့အမှတ်မဲ့ဆိုသလို ကျွန်မ နည်းနည်း စိတ်ဖိစီးလာတယ်။ အထူးသဖြင့် ညီအစ်ကို မောင်နှမတွေ သီချင်းဆို၊ ကခုန်ပြီး ဘုရားကို ချီးမွမ်းကြတဲ့ ဗီဒီယိုတွေကို မြင်တဲ့အခါမှာပေါ့။ ကျွန်မက၊ “အဲဒီညီအစ်ကို မောင်နှမတွေက ကျန်းမာကြတယ်၊ သီချင်းဆို၊ ကခုန်ပြီး ဘုရားကို ချီးမွမ်းနိုင်ကြတယ်။ အဲဒါ ကောင်းလိုက်တာ။ ငါ့မှာတော့ မတ်တတ်တောင် မရပ်နိုင်ဘူး” လို့ တွေးပြီး အရမ်းကို အားကျမိတယ်။ ကျွန်မရဲ့ အခြေအနေ မမှန်တာကို ကျွန်မ သဘောပေါက်လိုက်ပြီး၊ ကျွန်မရဲ့ စိတ်နှလုံးကို ကွယ်ကာပေးဖို့ တောင်းလျှောက်ပြီး ဘုရားဆီ တိတ်တဆိတ် ဆုတောင်းခဲ့တယ်။ ဒီလိုပြောထားတဲ့ ဘုရားနှုတ်ကပတ်တော်တွေကို ကျွန်မတွေးမိတယ်။ “လုပ်ငန်းဆောင်တာများသည် မတူပေ။ ကိုယ်တစ်ခုတည်းရှိ၏။ အသီးသီးက မိမိ၏ တာဝန်ကို လုပ်ဆောင်သည်၊ အသီးသီးက မိမိ၏ နေရာတွင်ရှိပြီး အကောင်းဆုံးလုပ်ဆောင်နေပြီး- မီးပွင့်တစ်ခုစီအတွက် ပြိုးပြိုးပြက်ပြက် အလင်းရောင်တစ်ခု ရှိသည်- အသက်တာ၌ ရင့်ကျက်မှုကို ရှာဖွေနေကြ၏။ ထိုသို့ဖြင့် ငါသည် စိတ်ကျေနပ်ခြင်း ရှိလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၂၁)) ဘုရားက လူတစ်ဦးစီအတွက် မတူတဲ့တာဝန် စီစဉ်ပေးတယ်။ အဲဒီညီအစ်ကို မောင်နှမတွေက ဘုရားကို သီဆို၊ ကခုန်၊ ချီးမွမ်းကြပြီး၊ ကျွန်မက စာနဲ့ပတ်သက်တဲ့ တာဝန်တွေကို လုပ်ပြီး ဘုရားကို သက်သေခံတယ်။ တာဝန်တစ်ခုစီက သူ့လုပ်ငန်းဆောင်တာနဲ့သူ ရှိတယ်လေ။ ကိုယ့်တာဝန်တွေကို အစွမ်းကုန် လုပ်သရွေ့ ဘုရားက အသိအမှတ်ပြုမှာပဲ။ ဒါကို တွေးမိတဲ့နောက်မှာ၊ ကျွန်မ စိတ်နှလုံးက အများကြီး ပိုလွတ်မြောက်သွားတယ်။ ကျွန်မကံဆိုးတယ်လို့ မထင်တော့ဘူး။ ဘုရားရဲ့ အချုပ်အခြာအာဏာနဲ့ အစီအစဉ်တွေကိုပဲ ကျိုးနွံနာခံချင်တယ်၊ သမ္မာတရားကို မှန်မှန်ကန်ကန် လိုက်စားပြီး ကျွန်မတာဝန်ကို ကောင်းကောင်း လုပ်ချင်တယ်။ ကျွန်မဟာ ကံဆိုးတယ်ဆိုတဲ့ ဒီလွဲမှားတဲ့အမြင်ကနေ ကျွန်မ ထွက်လာနိုင်တာက ဘုရားနှုတ်ကပတ်တော်တွေရဲ့ လမ်းပြမှုသက်သက်ကြောင့်ပါပဲ။


၉၂။ မရပ်မနား ရုန်းကန်ရခြင်းအပေါ် ဆင်ခြင်သုံးသပ်ချက်များ

ကျွန်တော်က ခေါင်ပြီး ဆင်းရဲတဲ့ ရွာလေးတစ်ရွာမှာ မွေးခဲ့တာပါ။ မိသားစုက ဆင်းရဲတော့ ငယ်ငယ်ကတည်းက ဆွေမျိုးတွေရဲ့ အထင်သေးတာကို ခံခဲ့ရတယ်။ ကျွန်တော် ကိုယ့်ဘာသာကိုယ် ဆုံးဖြတ်ချက်ချခဲ့တယ်။ “ငါ စာကြိုးစားရမယ်၊ အနာဂတ်မှာ ငွေအများကြီးရှာပြီးရင် ငါ သူများထက် သာနိုင်မယ်၊ ထင်ပေါ်နိုင်မယ်၊ ပြီးတော့ မိသားစုဂုဏ်ကို ဆောင်နိုင်မယ်” လို့ပေါ့။ ကျောင်းမှာဆိုရင် စာလုပ်ဖို့ ရတဲ့အချိန်တိုင်းကို ကျွန်တော် အမိအရယူတယ်၊ မနက် နှစ်နာရီ၊ သုံးနာရီလောက်ထိ ဖယောင်းတိုင်မီးနဲ့ ခဏခဏ စာလုပ်ခဲ့တာ။ တစ်ခါတုန်းကဆို အရမ်းပင်ပန်းလွန်းလို့ အိပ်ပျော်သွားပြီး ဆံပင်မီးလောင်တော့မှပဲ နိုးလာခဲ့တယ်။ ဘဝက ခက်ခဲပေမဲ့၊ “လူတို့တွင် အကြီးမြတ်ဆုံးသောသူ ဖြစ်လာရန်အတွက် အကြီးမြတ်ဆုံးသော ဆင်းရဲဒုက္ခများကို ခါးစည်းခံနိုင်ရမည်” ဆိုတာကို ကျွန်တော် ခိုင်ခိုင်မာမာ ယုံကြည်ခဲ့တယ်။ ဒါပေမဲ့ အံ့ဩစရာကောင်းတာက တက္ကသိုလ်ဝင်ခွင့် စာမေးပွဲမှာ သာမန် တက္ကသိုလ်တစ်ခုကိုပဲ ကျွန်တော် ဝင်ခွင့်ရခဲ့တယ်။ ကျွန်တော်က ရည်မှန်းချက်ကြီးတော့ ဒီရလဒ်ကို လက်မခံနိုင်ခဲ့ဘူး။ ဒါနဲ့ စာမေးပွဲကို နောက်တစ်နှစ် ပြန်ဖြေဖို့ ဆုံးဖြတ်လိုက်တယ်။ အဲဒီနှစ်မှာ ကျွန်တော် ပိုလို့တောင် စာကြိုးစားခဲ့ပေမဲ့၊ စာမေးပွဲရလဒ်တွေ ထွက်လာတဲ့အခါ၊ ထပ်ကျရှုံးခဲ့ပြန်တယ်။ ရလဒ်တွေ ရတဲ့အခါ၊ ကျွန်တော့်နှလုံးသား ကွဲကြေမတတ် ခံစားလိုက်ရတယ်။ ဂုဏ်သတင်းကြီးတဲ့ တက္ကသိုလ်တစ်ခု ဝင်ခွင့်ရတာက ကျွန်တော့်ကံကြမ္မာကို ပြောင်းလဲဖို့ တစ်ခုတည်းသော အခွင့်အရေးပဲ၊ ပြီးတော့ စာမေးပွဲကျမယ်လို့ ကျွန်တော် မမျှော်လင့်ထားခဲ့ဘူးလေ။ အဲဒီကာလအတွင်းမှာ၊ နေ့ရက်တွေကို ငေးငေးငိုင်ငိုင်နဲ့ ကုန်ဆုံးခဲ့ပြီး ဘာလုပ်ရန်မှန်းမသိဖြစ်ခဲ့တယ်။ ဒါနဲ့ ဆောက်လုပ်ရေးဆိုက်တစ်ခုမှာ အုတ်သယ်တဲ့ အလုပ်ကြမ်းသမားအနေနဲ့ သွားလုပ်ခဲ့တယ်။ ကျွန်တော့်လက်တွေက ပွန်းပဲ့ပြီး ပြတ်ရှဒဏ်ရာတွေ၊ အရည်ကြည်ဖုတွေနဲ့ ဖုံးနေတဲ့အထိ ဖြစ်သွားတယ်၊ ညဘက်ဆိုရင် နာလွန်းလို့ အိပ်မရဘဲ စောင်အောက်ထဲမှာ တိတ်တိတ်လေး ငိုခဲ့ရတယ်။ ကျွန်တော် ကိုယ့်ဘာသာကိုယ် တွေးမိတယ်၊ “ငါ့ရဲ့ ကျန်တဲ့ သက်တမ်းတစ်လျှောက်လုံး ဒီလို သာမန်ဘဝမျိုးနဲ့ပဲ နေသွားရတော့မှာလား။ အဲဒါကို ငါ လက်မခံနိုင်ဘူး” လို့ပေါ့။ ကံကြမ္မာဆိုတာ ကိုယ့်လက်ထဲမှာရှိတယ်လို့ ကျွန်တော် ယုံကြည်ခဲ့တယ်၊ ဒါကြောင့် ကိုယ့်ကံကြမ္မာကို ပြောင်းလဲဖို့ ထပ်ကြိုးစားချင်ခဲ့ပြီး နောက်တစ်နှစ်မှာ ပိုတောင် ကြိုးစားပြီး စာလုပ်ခဲ့တယ်။ ဒါပေမဲ့ ကျွန်တော် ဘယ်လောက်ပဲ ကြိုးစားပါစေ၊ ထိပ်တန်း တက္ကသိုလ်တစ်ခုကို ဝင်ခွင့် မရနိုင်ခဲ့သေးဘူး။ ကျွန်တော့်ကံကြမ္မာကို လက်ခံပြီး သာမန် လေကြောင်းကောလိပ်တစ်ခုကို တက်ရုံကလွဲပြီး ကျွန်တော် ဘာမှ မတတ်နိုင်ခဲ့ဘူး။

ဘွဲ့ရပြီးတဲ့နောက်မှာ၊ ပြည်တွင်း လေယာဉ်ပြုပြင်ထိန်းသိမ်းရေး ကုမ္ပဏီတစ်ခုမှာ ကျွန်တော် အလုပ်လုပ်ခဲ့တယ်။ အစတုန်းကတော့၊ အလုပ်ရုံထဲမှာ ကာယအလုပ်ကိုပဲ ကျွန်တော် လုပ်နိုင်ခဲ့တယ်။ ပူပြင်းတဲ့ အရှိန်ကြောင့် ကျွန်တော့်အဝတ်အစားတွေက ချွေးတွေနဲ့ ရွှဲနေတတ်ပြီး၊ ကျွန်တော် တွေးမိတယ်၊ “ဒီဘဝက အရမ်း ပင်ပန်းတာပဲ။ သာမန် အလုပ်သမားတစ်ယောက်ဖြစ်နေတာနဲ့ ငါ ရောင့်ရဲလို့ မဖြစ်ဘူး။ အင်္ဂလိပ်စာ လေ့လာပြီး နည်းပညာ ကျွမ်းကျင်မှုတွေကို တိုးတက်အောင် လုပ်ရမယ်။ နည်းပညာကျွမ်းကျင်မှုတွေကို တိုးတက်အောင် လုပ်ဖို့ လိုတယ်။ အဲဒါမှ ငါ ရာထူးပိုမြင့်ပြီး လစာပိုကောင်းတာ ရနိုင်မှာ” လို့ပေါ့။ ကျွမ်းကျင်တဲ့ လုပ်ဖော်ကိုင်ဖက်တွေဆီကနေ သင်ယူတာအပြင်၊ အလုပ်သွားအလုပ်ပြန်အချိန်ကိုတောင် အလုပ်နဲ့ဆိုင်တဲ့ စာတွေဖတ်ဖို့ ကျွန်တော် အသုံးပြုခဲ့တယ်။ တစ်ခါတလေ သန်းခေါင်ယံကြီး လေယာဉ် ပြဿနာတွေ ရှိတဲ့အခါ၊ တခြားလူတွေက အိပ်နေပြီး သွားဖို့ စိတ်မပါကြပေမဲ့ ကျွန်တော်ကတော့ ကျွမ်းကျင်မှုနဲ့ အတွေ့အကြုံရဖို့ ကိုယ့်သဘောဆန္ဒနဲ့ သွားပြီး ပြဿနာဖြေရှင်းတာပေါ့။ လက်တွေ့လုပ်ဆောင်ဖို့နဲ့ လေ့ကျင့်ဖို့ အခွင့်အရေးတိုင်းကို ကျွန်တော် လက်မလွတ်တမ်း အရယူခဲ့တယ်။ လပိုင်းလောက်နေတော့၊ အလုပ်သင် အင်ဂျင်နီယာ ဖြစ်လာရုံမကဘူး၊ ကျွန်တော့်လစာကလည်း နှစ်ဆတိုးလာတယ်၊ ပြီးတော့ ပရောဂျက်အမျိုးမျိုးမှာ နိုင်ငံခြားသား ကျွမ်းကျင်ပညာရှင်အဖွဲ့တွေနဲ့ တွဲလုပ်ဖို့ တာဝန်ပေးခံရတယ်။ ဒါပေမဲ့ ကျွန်တော့်ရဲ့ အဆင့်အတန်းနဲ့ လစာ တိုးလာပေမဲ့၊ ကျွန်တော် မကျေနပ်နိုင်သေးဘူး။ မြို့ထဲမှာ ကားတစ်စီးနဲ့ အိမ်တစ်လုံး အမြန်ဝယ်နိုင်ဖို့နဲ့ သာလွန်တဲ့ ဘဝတစ်ခု နေထိုင်နိုင်ဖို့အတွက် နေ့ဘက်မှာ အလုပ်လုပ်ပြီး ညဘက်မှာ အချိန်ပိုင်း အလုပ်တွေ လုပ်ခဲ့တယ်။ ကျွန်တော်က အမြဲလိုလို အလုပ်များလွန်းလို့ ထမင်းစားချိန်တောင် မရှိခဲ့ဘူး၊ တစ်နေ့ကို ပျမ်းမျှ သုံးလေးနာရီလောက်ပဲ အိပ်ရပြီး တစ်ခါတလေ ညလုံးပေါက် အလုပ်လုပ်ခဲ့တယ်။ ကျွန်တော်က ငွေရှာတဲ့ စက်တစ်လုံးလိုပါပဲ၊ နေ့ရောညပါ မမောနိုင်မပန်းနိုင် အလုပ်လုပ်ခဲ့တယ်။ တိုတောင်းတဲ့ နှစ်နှစ်အတွင်းမှာပဲ၊ ယွမ် တစ်သန်းကျော် ကျွန်တော် ရှာခဲ့တယ်၊ မြို့ထဲမှာ ကားတစ်စီးနဲ့ အိမ်တစ်လုံး ဝယ်ခဲ့ပြီး၊ မိတ်ဆွေတွေနဲ့ လုပ်ဖော်ကိုင်ဖက်တွေရဲ့ အားကျတာ၊ အထင်ကြီးတာကို ခံခဲ့ရတယ်။ အထူးသဖြင့် တရုတ်နှစ်သစ်ကူးအတွက် ဇာတိကို ကျွန်တော် ပြန်သွားတဲ့အချိန်မှာ၊ တစ်ချိန်က ကျွန်တော့်မိသားစုကို အထင်သေးခဲ့တဲ့လူတွေက ကျွန်တော့်ကို နှုတ်ဆက်ဖို့ အဝေးကြီးကနေ လာကြတယ်၊ အိမ်မှာ ထမင်းလာစားဖို့တောင် ဖိတ်ကြသေးတာ။ သက်ကြီးရွယ်အိုတွေတောင် ကျွန်တော့်ကို ခွက်မြှောက်ပြီး ဂုဏ်ပြုကြတယ်၊ သူတို့သားသမီးတွေကို အလုပ်ကူရှာပေးနိုင်မလားလို့ မေးကြတယ်။ ကျွန်တော် ပြောမပြတတ်အောင် အောင်မြင်တဲ့ခံစားချက်ကို ရလိုက်ပြီး၊ “ငွေနဲ့ အဆင့်အတန်းရှိတာ သိပ်ကောင်းတာပဲ။ နောက်ဆုံးတော့ ငါ ခေါင်းမော့နေနိုင်ပြီကွ” လို့ တွေးမိတယ်။ ဒါပေမဲ့ ဒီလို နေ့ရောညပါ အလုပ်လုပ်တော့၊ ကျွန်တော့်ဆံပင်တွေက အဆုပ်လိုက်တွေ ကျွတ်လာပြီး၊ ခန္ဓာကိုယ်က ဖောယောင်လာတယ်။ ခြေထောက်တွေ နာကျင်ကိုက်ခဲပြီး ထုံကျင်လာသလို လမ်းလျှောက်ရတာလည်း ခက်လာတယ်။ ကျွန်တော် တစ်ရက်နှစ်ရက်လောက် တကယ် နားချင်ခဲ့ပေမဲ့၊ ဆေးခွင့်ယူလိုက်ရင် နောက်နှစ် အကဲဖြတ်တာနဲ့ ရာထူးတိုးတာတွေမှာ ကျွန်တော့်အခွင့်အရေးတွေ ဆုံးရှုံးသွားမယ်လို့ တွေးမိတာနဲ့ပဲ ဝေဒနာကို သည်းခံခဲ့ရတယ်၊ နေ့တိုင်း ညှဉ်းပန်းခံခဲ့ရတာပေါ့။

အဲဒီနှစ်တွေမှာ ယောက္ခမဆီ သွားလည်တိုင်း၊ သူက အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ကျွန်တော့်ကို ပြပြီး ဘုရားသခင်ကို ယုံကြည်တာနဲ့ပတ်သက်လို့ အများကြီး ပြောပြတယ်။ သူက “ငွေရှာတာက အဆုံးမရှိဘူး။ ငွေအတွက်နဲ့ ကိုယ့်ကျန်းမာရေးနဲ့ အသက်ကို မဖျက်ဆီးသင့်ဘူး။ စာတန်ကြောင့် လူသားမျိုးနွယ်က နက်နက်ရှိုင်းရှိုင်း ဖောက်ပြန်ပျက်စီးသွားပြီ၊ ပြီးတော့ လူတိုင်းက ငွေ၊ ကျော်ကြားမှုနဲ့ အကျိုးအမြတ်အတွက် အသည်းအသန် တိုက်ခိုက်နေကြပြီး သိပ်ဆင်းရဲဒုက္ခရောက်တဲ့ ဘဝကို ရှင်သန်နေကြရတာ။ လူတွေကို စာတန်ရဲ့ ဘေးဒုက္ခကနေ ကယ်တင်ဖို့ အနန္တတန်ခိုးရှင် ဘုရားသခင်က နောက်ဆုံးသော ကာလမှာ သမ္မာတရားကို ဖော်ပြထားတယ်၊ တကယ် နောင်တရပြီး ဘုရားသခင်နောက် လိုက်မှပဲ သူကယ်တင်တာကို ခံရနိုင်ပြီး ကြီးမားတဲ့ ကပ်ဘေးကနေ အသက်ရှင် ကျန်ရစ်နိုင်မယ်။ ဘုရားသခင်ရဲ့ အမှုတော်က မကြာခင် အဆုံးသတ်တော့မှာမို့ ငွေရှာတာကိုချည်းပဲ အာရုံစိုက်မနေဘဲ ဘုရားသခင်ကိုလည်း ယုံကြည်သင့်တယ်” လို့ ပြောတတ်တယ်။ ဘုရားသခင်ကို ယုံကြည်တာ ကောင်းမှန်း ကျွန်တော် သိပေမဲ့၊ ကျွန်တော့် အသက်မွေးဝမ်းကျောင်းအလုပ်က အစပဲ ရှိသေးတယ်၊ ပြီးတော့ နာမည်ရချင်သေးတာနဲ့ပဲ ယောက္ခမရဲ့ စကားကို ငြင်းပယ်ပြီး ငွေအတွက် မနားမနေ ဆက်အလုပ်လုပ်ရင်း ချမ်းသာကြွယ်ဝမှု ဝဲဂယက်ထဲ ပိုနက်နက်ရှိုင်းရှိုင်း နစ်မွန်းသွားခဲ့တယ်။ နောက်ပြီး ယောက္ခမက ကျွန်တော့်ကို ပြောတယ်။ “မောင်ရင်က ငွေအတွက်နဲ့ ကိုယ့်အသက်ကိုတောင် စတေးဖို့ လိုလားတာပဲနော်” တဲ့။

မျက်စိတစ်မှိတ်အတွင်းမှာပဲ ၂၀၁၅ ခုနှစ် ရောက်လာတယ်။ ကျွန်တော့်မှာ အိမ်နှစ်လုံး၊ ကားနှစ်စီး ဝယ်ပြီးပြီ၊ ကုမ္ပဏီနှစ်ခုလည်း ဖွင့်ထားပြီးပြီ၊ ဒါပေမဲ့ ကျွန်တော် မကျေနပ်သေးဘူး။ ငွေပိုရှာပြီး ဇိမ်ခံကားတစ်စီး ဝယ်ဖို့အတွက် စက်ရုံတစ်ရုံ စထောင်ခဲ့တယ်။ ခဏခဏ မနားဘဲ နေ့ရောညပါ အလုပ်လုပ်ခဲ့တယ်။ နောက်ထပ် ငွေတွေကို ပိုလို့တောင်ရှာခဲ့တယ်။ ကျွန်တော် ဘယ်သွားသွား လူတွေက ကျွန်တော့်ကို “သူဌေး” လို့ ခေါ်ကြတယ်။ ကျွန်တော် အရမ်း ကျေနပ်အားရပြီး ကိုယ့်ကိုယ်ကိုယ် ဂုဏ်ယူဝင့်ကြွားနေခဲ့တာပေါ့။ “ချမ်းသာရတဲ့ ခံစားချက်က တကယ်မတူတာပဲ” လို့ ကျွန်တော် တွေးမိတယ်။ ဒါပေမဲ့ ဖိအားများပြီး မြန်ဆန်လွန်းတဲ့ ဒီလူနေမှုပုံစံက ကျွန်တော့်ကျန်းမာရေးကို ဆိုးဆိုးရွားရွား ထိခိုက်စေခဲ့တယ်။ အလုပ်သွားဖို့ ကားမောင်းရင်း ကျွန်တော် ခဏခဏ ငိုက်မိတယ်၊ တစ်ခါတုန်းကဆို ကုန်းကျော်တံတားပေါ်ကနေ ပြုတ်ကျမလိုတောင် ဖြစ်ခဲ့သေးတယ်။ ကုန်ကျစရိတ် သက်သာအောင်လို့ အလုပ်သမား ထပ်မငှားချင်လို့ အလုပ်ရုံက အလုပ်အတော်များများကို ကျွန်တော် ကိုယ်တိုင် လုပ်ခဲ့တယ်။ တစ်ခါတုန်းက အော်ဒါတစ်ခုကို ကမန်းကတန်းလုပ်ရင်းနဲ့ လက်ညှိုးကို သံပစ်သေနတ်နဲ့ ထိုးမိသွားတယ်။ သွေးတွေ အများကြီး ထွက်လာပြီး နာလွန်းလို့ မျက်ရည်တောင် ကျတယ်၊ ဒါပေမဲ့ အော်ဒါ အမြန်ပြီးဖို့အတွက် ဒဏ်ရာကို ခဏလောက် ဆေးထည့်ပြီး အလုပ်ဆက်လုပ်ဖို့ အလုပ်ရုံထဲ ပြန်ဝင်ခဲ့တယ်။ ချက်ချင်း မကုခဲ့တော့ ကျွန်တော့်လက်ညှိုးက ဆိုးဆိုးရွားရွား ရောင်ရမ်းလာပြီး ရေရှည် နောက်ဆက်တွဲ ဝေဒနာတွေ ဖြစ်ပေါ်ခဲ့တယ်၊ အေးတဲ့အခါ၊ မိုးရွာတဲ့အခါတိုင်း အရမ်းနာပြီး ယားလာတော့တာပဲ။ ကျွန်တော် နေ့တိုင်း အမြဲတမ်း စိတ်ဖိစီးမှုနဲ့ နေနေရတယ်။ ကိုယ်ရော စိတ်ပါ ပင်ပန်းနွမ်းနယ်ပြီး၊ အရမ်းကို နာကျင်ခံစားနေရတာ။ ကျွန်တော် တွေးမိတယ်၊ “ငါ ဘာလို့ ဒီလောက် အပင်ပန်းခံ အလုပ်လုပ်နေရတာလဲ။ ဒါက ငါ ရချင်တဲ့ ဘဝမျိုး တကယ် ဟုတ်ရဲ့လား။ ဒီလောကကြီးမှာ ငါ ဘာအတွက် အသက်ရှင်နေတာလဲ” လို့ပေါ့။

၂၀၁၇ ခုနှစ်မှာ၊ ကျွန်တော့်ဇနီးက အနန္တတန်ခိုးရှင် ဘုရားသခင်ရဲ့ နိုင်ငံတော် ဧဝံဂေလိကို လက်ခံခဲ့ပြီး၊ ဘုရားနှုတ်ကပတ်တော် ဓမ္မသီချင်း ဗီဒီယိုတစ်ခုကို ကျွန်တော့်ကို ပြခဲ့တယ်။ ဒီသီချင်းစာသားတွေကြောင့် ကျွန်တော် အရမ်း ထိမိသွားတယ်။

ဘုရားသခင် သင့်စိတ်နှလုံးသားနှင့်ဝိညာဉ်ကို ရှာဖွေနေ

၁  အနန္တတန်ခိုးရှင်၏ အသက် ထောက်ပံ့ပေးသနားခြင်းထံမှ လမ်းလွဲပြီးနောက် လူသားမျိုးနွယ်သည် တည်ရှိမှု၏ ရည်ရွယ်ချက်ကို မသိနားမလည်ကြသော်လည်း မည်သို့ပင်ဆိုစေကာမူ သေခြင်းတရားကို ကြောက်ရွံ့ ကြ၏။ ၎င်းတို့သည် အကူအညီ သို့မဟုတ် အားကိုးရာမရှိကြသည့်တိုင် မျက်စိမှိတ်သွားရန် ဝန်လေးနေကြဆဲဖြစ်ကာ ခံစားမှု ကင်းမဲ့သော ဝိညာဉ်များဖြင့် မိမိတို့၏ ဇာတိပကတိကို ထောက်မထားရန် အားတင်းလျက် ဤလောက၌ ယုတ်ညံ့သော ဖြစ်တည်မှုဖြင့် ဆက်လက် ရှင်သန်နေကြ၏။ သင်သည် အခြားသူများနည်းတူ မျှော်လင့်ချက်၊ ရည်မှန်းချက်ကင်းမဲ့စွာ ဤပုံစံဖြင့် အသက်ရှင်၏။ ဒဏ္ဍာရီလာ သန့်ရှင်းသူတစ်ပါးတည်းသာ မိမိတို့၏ဒုက္ခဆင်းရဲအလယ်၌ ညည်းတွားလျက် ကိုယ်တော်၏ ကြွရောက်လာခြင်းကို အသည်းအသန် စောင့်မျှော်နေသောလူများကို ကယ်တင်လိမ့်မည်။ ထိုသို့သော ယုံကြည်လက်ခံမှုသည် အသိစိတ် မရှိသောသူတို့ထဲတွင် ဖြစ်မြောက်ခြင်းမရှိသည်မှာ ကြာမြင့်ခဲ့ပြီဖြစ်သည်။ မည်သို့ပင် ဆိုစေကာမူ ၎င်းတို့သည် ယင်းကို အလွန်တမ်းတနေကြဆဲဖြစ်၏။

၂  အနန္တတန်ခိုးရှင်သည် အလွန်အမင်း ဒုက္ခဆင်းရဲကိုခံဖူးသော ဤလူများအပေါ် သနားကရုဏာရှိ၏၊ တစ်ချိန်တည်းတွင် သူသည် လူတို့ထံမှ အဖြေတစ်ခုကို လက်ခံရရှိခြင်း မရှိမီ စောင့်ဆိုင်းနေခဲ့သည်မှာ အလွန်ကြာလှပြီဖြစ်သောကြောင့် အသိစိတ်လုံးဝမရှိသော ဤလူများကိုလည်း အလွန်အမင်း မနှစ်မြို့ခြင်းဖြစ်၏။ သင်နိုးထပြီး ရေငတ်ခြင်းနှင့် ဆာလောင်ခြင်းမရှိတော့ရန်အတွက် သူသည် ရှာဖွေရန်၊ သင့်စိတ်နှလုံးနှင့် သင့်ဝိညာဉ်ကို ရှာဖွေရန်၊ သင့်ထံသို့ ရေနှင့်အစားအစာကို ယူဆောင်ပေးရန် လိုလားလေသည်။ သင် ပင်ပန်းနွမ်းနယ်သောအခါနှင့် ဤလောကကြီး၏ ခြောက်ကပ်ခြင်း တစ်စုံတစ်ရာကို ခံစားရသောအခါ၊ လမ်းပျောက်သည်ဟု မခံစားနှင့်၊ မငိုကြွေးလေနှင့်။ စောင့်ကြည့်တော်မူသောသူ အနန္တတန်ခိုးရှင် ဘုရားသခင်သည် သင်၏ရောက်လာခြင်းကို အချိန်မရွေး လက်ခံ ရင်ဝယ်ပိုက်လိမ့်မည်။

............

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အနန္တတန်ခိုးရှင်၏ သက်ပြင်းချတော်မူခြင်း

အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ရတော့၊ အရင်က မကြုံဖူးတဲ့ နွေးထွေးမှုမျိုးကို ခံစားလိုက်ရတယ်။ နှစ်တွေအကြာကြီး၊ ငွေရှာဖို့ ကျွန်တော် အရမ်း ရုန်းကန်ခဲ့ရပြီး ဒီလို နာကျင်မှုနဲ့ ပင်ပန်းနွမ်းနယ်မှုတွေနဲ့ နေထိုင်ခဲ့ရတာလေ။ ကျွန်တော် အရမ်းပင်ပန်းပြီး လမ်းပျောက်နေခဲ့တယ်၊ ဒါပေမဲ့ ဘယ်လို ရုန်းထွက်ရမလဲ မသိခဲ့ဘူး၊ အခုတော့ မျှော်လင့်ချက် တွေ့သွားပြီ။ လူကို ဘုရားသခင်က ဖန်ဆင်းခဲ့တာပါ။ ဘုရားသခင်တစ်ပါးတည်းသာ ဒီဆင်းရဲဒုက္ခကနေ လူတွေကို ကယ်တင်နိုင်တာ။ အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်ကို လက်ခံတာက ဘုရားသခင်ရဲ့ စောင့်ရှောက်မှုနဲ့ ကာကွယ်မှုကို ရရှိဖို့နဲ့ ဘုရားသခင်ရဲ့ ကယ်တင်ခြင်းကို ရရှိဖို့ တစ်ခုတည်းသော နည်းလမ်းပဲ၊ အဲဒါမှပဲ သက်သောင့်သက်သာနဲ့ လွတ်လွတ်လပ်လပ် အသက်ရှင်နိုင်မှာ။ အရင်တုန်းက ငွေရှာချင်လို့ ဘုရားသခင်ရဲ့ ကယ်တင်ခြင်းကို ကျွန်တော် ငြင်းပယ်ခဲ့တယ်။ ဘုရားသခင်က ကျွန်တော့်အပေါ် သနားကရုဏာရှိနေသေးပြီး ကယ်တင်ဖို့ လက်မလျှော့ဘူးလို့ ကျွန်တော် လုံးဝ မထင်ခဲ့ဘူး။ ကျွန်တော် ပြန်လှည့်လာဖို့ကို သူ စောင့်နေခဲ့တုန်းပဲ။ ကျွန်တော် အရမ်းကို တို့ထိခံလိုက်ရတယ်၊ ဒါကြောင့် အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ ကယ်တင်ခြင်းကို ကျွန်တော် လက်ခံခဲ့တယ်။ နောက်ပိုင်းမှာ၊ ဘုရားနှုတ်ကပတ်တော်တွေကို မိတ်သဟာယပြုဖို့ ညီအစ်ကို မောင်နှမတွေနဲ့ စုဝေးပွဲတွေကို ကျွန်တော် ခဏခဏ တက်ရောက်ခဲ့တယ်။

တစ်ခါတုန်းက၊ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့တယ်။ “လူတို့သည် ကံကြမ္မာက မည်သည့်အရာဖြစ်ကြောင်း မသိသည့်အခါတွင် သို့မဟုတ် ဘုရားသခင်၏ အချုပ်အခြာအာဏာကို နားမလည်သည့်အခါတွင် ၎င်းတို့သည် မြူများကြားတွင် မိမိသဘောအတိုင်း ရုန်းကန်လှုပ်ရှားကာ စမ်းတဝါးဝါးသွားနေခြင်းသာ ဖြစ်ပြီး ထိုခရီးသည် အလွန်ခက်ခဲကြမ်းတမ်းကာ အလွန်ပင် စိတ်နှလုံးပူဆွေးခြင်းကို ဖြစ်စေသည်။ ထို့ကြောင့် လူတို့သည် လူသား၏ ကံကြမ္မာအပေါ် ဘုရားသခင်၏ အချုပ်အခြာအာဏာကို သတိပြုမိလာသည့်အခါ အမြော်အမြင်ရှိသူများက ကံကြမ္မာကို ဆက်လက်၍ ဆန့်ကျင်ကာ ရုန်းကန်လှုပ်ရှားပြီး ၎င်းတို့၏ အသက်တာပန်းတိုင်များဆိုသည့် အရာများကို ကိုယ့်နည်းနှင့်ကိုယ် လိုက်စားမည့်အစား ဘုရားသခင်၏ အချုပ်အခြာအာဏာကို သိဖို့နှင့် လက်ခံဖို့အပြင် ‘ဘဝကောင်းတစ်ခုကို ကိုယ့်လက်နှင့်ကိုယ် တည်ထောင်ရန် ကြိုးစားခြင်း’ ဟူသည့် စိတ်ဆင်းရဲစရာ နေ့ရက်များကို နှုတ်ဆက်ဖို့ ဆုံးဖြတ်ကြသည်။ လူတစ်ယောက်သည် ဘုရားသခင်မရှိသည့်အခါ၊ ဘုရားသခင်ကို မမြင်နိုင်သည့်အခါ၊ ဘုရားသခင်၏ အချုပ်အခြာအာဏာကို အမှန်တကယ်နှင့် ရှင်းရှင်းလင်းလင်း မသိသည့်အခါ နေ့တိုင်းက အဓိပ္ပာယ်မရှိ၊ တန်ဖိုးမရှိဖြစ်ကာ ဖော်ပြ၍မရနိုင်လောက်အောင် စိတ်မချမ်းမြေ့စရာ ဖြစ်သည်။ လူတစ်ဦးသည် မည်သည့်နေရာ၌ရှိပါစေ၊ သူ၏ အလုပ်က မည်သည့်အရာဖြစ်ပါစေ ၎င်း၏အသက်ရှင်မှု နည်းလမ်းနှင့် ၎င်းလိုက်စားသည့် ပန်းတိုင်က ၎င်းအား အဆုံးမရှိသည့် စိတ်နှလုံးပူဆွေးခြင်းနှင့် ဖြေသိမ့်ရန် ခက်ခဲသော စိတ်ဆင်းရဲခြင်းတို့ကို ဖြစ်စေသည်မှာ ပြန်လှည့်ကြည့်ဖို့ အားမထုတ်နိုင်သည့် အတွေ့အကြုံများ ဖြစ်လေသည်။ ဖန်ဆင်းရှင်၏ အချုပ်အခြာအာဏာကို လက်ခံသည့်အခါမှသာ၊ သူ၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံပြီး စစ်မှန်သော လူသားအသက်တာကို ရရှိခြင်းအား လိုက်စားသည့်အခါမှသာ လူတစ်ဦးသည် စိတ်နှလုံးပူဆွေးခြင်းနှင့် စိတ်ဆင်းရဲမှုများအားလုံးမှ ဖြည်းဖြည်းချင်း ရုန်းထွက်နိုင်မည် ဖြစ်ကာ လူ့အသက်တာ၏ အနှစ်မဲ့ခြင်းအားလုံးကို ဖြည်းဖြည်းချင်း ဖယ်ရှားနိုင်လေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေက အရမ်းရှင်းတယ်။ ဘုရားသခင်ရဲ့ အချုပ်အခြာအာဏာကို မသိတဲ့အပြင် မှန်ကန်တဲ့ ဘဝရည်မှန်းချက်တွေ မရှိလို့ ကျွန်တော်တို့ အဲဒီလို စိတ်ဆင်းရဲပြီး အသက်ရှင်နေရတာပါ။ ကျွန်တော်က ကိုယ့်ရဲ့ကြိုးစားအားထုတ်မှုနဲ့ ကိုယ့်ကံကြမ္မာကို ပြောင်းလဲဖို့ မျှော်လင့်ရင်းနဲ့ ငွေ၊ ကျော်ကြားမှုနဲ့ အကျိုးအမြတ်ကို ကျွန်တော့်ရဲ့ ဘဝရည်မှန်းချက်တွေအနေနဲ့ သတ်မှတ်ထားခဲ့တယ်။ ငွေပိုရှာဖို့၊ နေ့တိုင်း ကိုယ့်ကိုယ်ကိုယ် ဖိအားတွေအများကြီး ပေးခဲ့တယ်၊ ကျွန်တော် အရမ်း စိတ်ဖိစီးခဲ့ပြီး ကျန်းမာရေးလည်း ဆိုးရွားလာခဲ့တယ်။ မတော်တဆ ကုန်းကျော်တံတားပေါ်ကနေ အောက်ပြုတ်ကျမလိုတောင် ဖြစ်ခဲ့သေးတာ။ ငွေနည်းနည်း ရှာခဲ့ပြီး ဆွေမျိုး မိတ်ဆွေတွေရဲ့ အားကျတာ၊ အထင်ကြီးတာကို ခံခဲ့ရပေမဲ့၊ အဲဒီလိုဘဝမျိုးက တကယ်ကို နာကျင်ပြီး ခါးသီးပါတယ်။ ငွေက အိမ်ကောင်းကောင်း၊ ကားကောင်းကောင်းတွေ ဝယ်ပေးနိုင်ပြီး ကောင်းမွန်တဲ့ ရုပ်ဝတ္ထုဘဝကို ခံစားခွင့်ပေးနိုင်တဲ့အပြင်၊ တခြားသူတွေရဲ့ အထင်ကြီးမှုကို ရတာက ကျွန်တော့်ရဲ့ အတ္တမာနကို ဖြည့်ဆည်းပေးနိုင်ပေမဲ့၊ အဲဒါက ကျွန်တော့်ကို ငြိမ်သက်ခြင်း၊ ဒါမှမဟုတ် လုံခြုံမှု မပေးနိုင်ခဲ့ဘူး။ ကျွန်တော် လိုက်စားနေခဲ့တဲ့ ငွေက ကျွန်တော့်ကို စစ်မှန်တဲ့ ပျော်ရွှင်မှု ယူမလာပေးခဲ့ပါဘူး။ အဲဒီအစား၊ အဲဒါက ကျွန်တော့်ကို ငွေရဲ့ ကျွန်ဖြစ်စေခဲ့ပြီး၊ ဝေဒနာတွေနဲ့ နေထိုင်ရစေခဲ့တယ်။ အထူးသဖြင့် အခု၊ ကြီးမားတဲ့ ကပ်ဘေးက ကျရောက်နေပြီး ကမ္ဘာအနှံ့ ကပ်ရောဂါတွေ ပျံ့နှံ့နေတဲ့အပြင်၊ ချမ်းသာတဲ့လူတွေတောင် အသက်ဆုံးရှုံးနေရတဲ့အချိန်မှာ၊ ငွေတွေ ဘယ်လောက်ပဲ များများ အသက်ကို မဝယ်နိုင်ဘူးဆိုတာ ကျွန်တော် သဘောပေါက်လာတယ်။ သခင်ယေရှု ပြောခဲ့သည့်အတိုင်း “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) ဒါကြောင့် ဘဝမှာ မှားယွင်းတဲ့ ကျွန်တော့်ရဲ လိုက်စားမှုကို ပြောင်းလဲဖို့နဲ့ ကိုယ့်တာဝန်တွေကို ကောင်းကောင်း ထမ်းဆောင်ပြီး အဓိပ္ပာယ်ရှိတဲ့ ဘဝတစ်ခုကို အသက်ရှင်ရင်းနဲ့ သမ္မာတရားကို စပြီး လိုက်စားဖို့ ဆုံးဖြတ်လိုက်တယ်။

နောက်ပိုင်းမှာလည်း ကျွန်တော် တွေးမိတယ်။ “ချမ်းသာကြွယ်ဝမှု၊ ကျော်ကြားမှုနဲ့ အကျိုးအမြတ်နောက် လိုက်စားတာက ဘာလို့ လူတွေကို နာကျင်မှု အမြဲ ယူလာပေးရတာလဲ” လို့ပေါ့။ ဝတ်ပြုနေတုန်းမှာ၊ အနန္တတန်ခိုးရှင် ဘုရားသခင်ရဲ့ နှုတ်ကပတ်တော် နှစ်ပိုဒ်ကို ကျွန်တော် ဖတ်ခဲ့ပြီး၊ ဒီကိစ္စနဲ့ပတ်သက်လို့ သိနားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ငွေသည် ကမ္ဘာကို လည်ပတ်စေသည်’ ဟူသည်မှာ စာတန်၏ အတွေးအခေါ်တစ်ခု ဖြစ်သည်။ ယင်းမှာ လူ့အဖွဲ့အစည်းတိုင်းရှိ လူတို့ကြားတွင် အလွန် ပျံ့နှံ့နေပြီး ရေပန်းစားမှုတစ်ခုဖြစ်သည်ဟု သင် ဆိုနိုင်ပေသည်။ အကြောင်းမှာ ယင်းကို လူတစ်ဦးချင်းစီတိုင်း၏ စိတ်နှလုံးထဲတွင် သွတ်သွင်းထားခဲ့ပြီးဖြစ်သောကြောင့် ဖြစ်သည်။ ၎င်းတို့သည် အစပိုင်းတွင် ဤဆိုရိုးစကားကို လက်မခံခဲ့ကြသော်လည်း လက်တွေ့ဘဝနှင့် ထိတွေ့သောအခါ ဖွင့်ဟပြောရန်မလိုသည့် နားလည်မှုဖြင့် လက်ခံခဲ့ကြပြီး ဤစကားများသည် အမှန်စင်စစ် မှန်ကန်သည်ဟု စတင်ခံစားလာခဲ့ကြသည်။ ဤသည်မှာ စာတန်က လူကို ဖောက်ပြန်ပျက်စီးစေသည့် ဖြစ်စဉ်တစ်ခု မဟုတ်လော။...စာတန်သည် လူတို့ကို ဖြားယောင်းသွေးဆောင်ရန် ငွေကို အသုံးပြုပြီး ၎င်းတို့အားလုံးကို ငွေနှင့် ရုပ်ဝတ္ထုပစ္စည်းများကို ကိုးကွယ်စေရန် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ ထင်ရှားပေါ်လွင်သနည်း။ ဤလောကတွင် သင်တို့သည် ငွေမရှိဘဲ အသက်မရှင်နိုင်ဟုလည်းကောင်း၊ ယင်းမရှိဘဲ တစ်နေ့တာမျှပင် မဖြတ်သန်းနိုင်ဟုလည်းကောင်း သင်တို့ မထင်ကြသလော။ လူတို့တွင် ငွေမည်မျှရှိသည်က ၎င်းတို့၏ အဆင့်အတန်း မည်မျှမြင့်မားသည်ကိုလည်းကောင်း၊ ၎င်းတို့ မည်မျှ ဂုဏ်သရေ ရှိသည်ကိုလည်းကောင်း ဆုံးဖြတ်သည်။ ဆင်းရဲသားတို့သည် မိမိတို့ ခေါင်းမဖော်နိုင်ဟု ခံစားရသော်လည်း ချမ်းသာသူတို့မှာမူ မြင့်မားသော အဆင့်အတန်းရှိကြပြီး ခေါင်းမော့ရင်ကော့ကာ ကျယ်လောင်စွာ စကားပြောနိုင်ပြီး မာနထောင်လွှား၍ အထိန်းအကွပ်မဲ့သော ပုံစံဖြင့် နေထိုင်ကြသည်။ ဤဆိုရိုးစကားနှင့် ရေပန်းစားမှုတို့က လူတို့ထံသို့ အဘယ်အရာကို ဆောင်ကြဉ်းပေးသနည်း။ လူများစွာတို့သည် ငွေရှာရန်အလို့ငှာ မည်သည့် စွန့်လွှတ်မှုကိုမဆို ပြုလုပ်ရန် လိုလားကြသည်မှာ အမှန် မဟုတ်လော။ လူများစွာတို့သည် ပိုမိုသောငွေကို လိုက်စားရာတွင် မိမိတို့၏ ဂုဏ်သိက္ခာနှင့် တည်ကြည်မှုကို မဆုံးရှုံးကြသလော။ လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။ ဤနည်းလမ်းနှင့် ဤဆိုရိုးစကားကို အသုံးပြုရုံမျှဖြင့် စာတန်သည် လူကို ထိုသို့သော အတိုင်းအတာအထိ ဖောက်ပြန်ပျက်စီးစေသည်။ စာတန်၏ ရည်ရွယ်ချက်သည် ယုတ်မာသည် မဟုတ်လော။ ဤသည်မှာ မလိုမုန်းထားသော လှည့်ကွက်တစ်ခု မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက် သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်နိုင်စွမ်း မရှိသလို သတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) စာတန်က မှားယွင်းပြီး အဓိပ္ပာယ်မဲ့တဲ့ ရှင်သန်ရပ်တည်ရေး စည်းမျဉ်း အမျိုးမျိုးနဲ့ ဘဝအမြင်တွေကို လူတွေခေါင်းထဲ သွတ်သွင်းဖို့အတွက် ကျော်ကြားတဲ့ ပုဂ္ဂိုလ်တွေနဲ့ ကြီးမြတ်တဲ့ ပုဂ္ဂိုလ်တွေရဲ့ စကားတွေ၊ အသိပညာရဲ့ သွတ်သွင်းလွှမ်းမိုးမှုနဲ့ ကျောင်းတွေက ပညာရေးတွေကို အသုံးပြုတယ်၊ မျိုးဆက်တစ်ဆက်ပြီးတစ်ဆက်ကို ကျော်ကြားမှုနဲ့ အကျိုးအမြတ်အတွက် လိုက်စားစေပြီး အားထုတ်ကြိုးပမ်းစေတယ်၊ နောက်ဆုံးမှာတော့ ဒီလိုက်စားမှုရဲ့ ဝဲဂယက်ထဲမှာ ပျက်စီးစေတယ်ဆိုတာကို ဘုရားနှုတ်ကပတ်တော်တွေကနေ ကျွန်တော် နားလည်ခဲ့တယ်။ ကျွန်တော်က ငယ်ငယ်ကတည်းက ဒီလိုမျိုး သွန်သင်ခံခဲ့ရတာပါ။ “လူတို့တွင် အကြီးမြတ်ဆုံးသောသူ ဖြစ်လာရန်အတွက် အကြီးမြတ်ဆုံးသော ဆင်းရဲဒုက္ခများကို ခါးစည်းခံနိုင်ရမည်” ဆိုတာနဲ့ “ငွေကြေးသည် ကမ္ဘာကို လည်ပတ်စေသည်” ဆိုတဲ့ အတွေးအခေါ်တွေ၊ ပြီးတော့ တခြား စာတန်ရဲ့ ရှင်သန်ရပ်တည်ရေး စည်းမျဉ်းတွေက ကျွန်တော့်စိတ်နှလုံးထဲမှာ နက်နက်ရှိုင်းရှိုင်း အမြစ်တွယ်နေခဲ့တယ်။ လူတစ်ယောက်ဟာ ငွေမရှိဘဲ မနေနိုင်ဘူး၊ ငွေရှိတာက ရုပ်ဝတ္ထုပျော်ရွှင်မှုနဲ့ တခြားလူတွေရဲ့ အားကျတာ၊ အထင်ကြီးတာ ခံရဖို့အတွက် လိုတယ်၊ အဲဒီလိုမှပဲ ဂုဏ်သိက္ခာရှိရှိ နေနိုင်မယ်၊ ငွေမရှိရင် နိမ့်ကျတာယ်လို့ ယူဆခံရပြီး အထင်သေးခံရမယ်၊ စိတ်ဆင်းရဲရပြီး အဖိနှိပ်ခံဘဝရောက်သွားမယ်လို့ ယုံကြည်ခဲ့တယ်။ ကျော်ကြားမှုနဲ့ အကျိုးအမြတ်ကို ရဖို့အတွက်၊ ဆယ်စုနှစ်တစ်ခုကျော် ကျွန်တော် စာကြိုးစားခဲ့တယ်၊ အလုပ်စဝင်ပြီးတဲ့နောက်မှာလည်း၊ ရာထူးတိုးဖို့နဲ့ လစာတိုးဖို့ နေ့ရောညပါ ပင်ပင်ပန်းပန်း အလုပ်လုပ်ခဲ့တယ်။ ကျွန်တော့်ရဲ့ လိုအင်ဆန္ဒတွေက ကြီးသထက် ကြီးလာခဲ့တယ်၊ ရလေ၊ လိုလေဖြစ်ပြီး ဘယ်တော့မှ မကျေနပ်နိုင်ခဲ့ဘူး။ ဖျားနာတဲ့အထိ ကျွန်တော့်ခန္ဓာကိုယ် ပင်ပန်းနွမ်းနယ်နေတာတောင်မှ၊ ကျွန်တော် မနားချင်ခဲ့သေးဘူး။ ယောက္ခမက ဘုရားသခင်ရဲ့ နောက်ဆုံးသော ကာလ ကယ်တင်ခြင်းအကြောင်း ကျွန်တော့်ကို အကြိမ်ကြိမ် သက်သေခံခဲ့တယ်၊ ဘုရားသခင်ကို ယုံကြည်တာ ကောင်းမှန်း ကျွန်တော် သိပေမဲ့၊ ငွေရှာတာကို မရပ်တန့်ချင်ခဲ့သေးဘူး၊ ကျွန်တော့် အချိန်နဲ့ အားအင်အားလုံးကို ကျော်ကြားမှုနဲ့ အကျိုးအမြတ် နောက်လိုက်ဖို့ပဲ ရည်စူးမြှုပ်နှံခဲ့တယ်။ နောက်ဆုံးမှာ၊ ကျော်ကြားမှုနဲ့ အကျိုးအမြတ်ကို ရခဲ့ပေမဲ့၊ ကျွန်တော့်စိတ်ဝိညာဉ်က ငြိမ်သက်ခြင်းနဲ့ အေးချမ်းမှုကို လုံးဝ မသိခဲ့ဘူး။ အဲဒီအစား၊ ကျွန်တော် လုံးဝ ခြေကုန်လက်ပန်းကျပြီး ပြင်းပြတဲ့ဝေဒနာနဲ့ပဲ ကျန်ရစ်ခဲ့တယ်။ အခုတော့ ဒီနာကျင်မှုအားလုံးက စာတန်ရဲ့ ဖောက်ပြန်ပျက်စီးစေခြင်းနဲ့ အန္တရာယ်ပေးမှုတွေကြောင့် ဖြစ်ရတာဆိုတာကို ကျွန်တော် ရှင်းရှင်းလင်းလင်း မြင်သွားပြီ။ ကျော်ကြားမှုနဲ့ အကျိုးအမြတ်ဆိုတာ လူတွေကို ငရဲရောက်အောင် မျှားခေါ်ဖို့ စာတန် ဆင်ထားတဲ့ ထောင်ချောက်တွေ ဖြစ်သလို၊ စာတန်က လူတွေကို ဖောက်ပြန်ပျက်စီးအောင်လုပ်ပြီး အန္တရာယ်ပေးတဲ့ မလိုမုန်းထားတဲ့ နည်းလမ်းတွေလည်း ဖြစ်ပါတယ်။ အဲဒါတွေက လူတွေကို ဘုရားသခင်ဆီကနေ ပိုဝေးသွားစေတယ်၊ ပိုပြီး နာနာကျင်ကျင်နဲ့ အသက်ရှင်ရစေတယ်။ နောက်ဆုံးမှာ စာတန်ရဲ့ အန္တရာယ်ပေးမှုကြောင့် သေဆုံးရတဲ့အထိ ဖြစ်စေတယ်။ ဘုရားနှုတ်ကပတ်တော်တွေရဲ့ ဖော်ထုတ်ပေးမှုသာ မရှိခဲ့ရင်၊ လူတွေကို ဖောက်ပြန်ပျက်စီးစေပြီး အန္တရာယ်ပေးဖို့ ကျော်ကြားမှုနဲ့ အကျိုးအမြတ်ကို အသုံးပြုတဲ့ စာတန်ရဲ့ ယုတ်မာတဲ့ ရည်ရွယ်ချက်တွေကို ကျွန်တော် မြင်နိုင်မှာ မဟုတ်ဘူး။ ပြီးတော့ ကိုယ့်အသက်ကိုတောင် စွန့်စားပြီး စာတန်ညှဉ်းပန်းတာကို ဆက်ခံနေရဦးမှာ။ အခုတော့ ကျွန်တော် ဘုရားသခင်ကိုပဲ စိတ်ရင်းမှန်နဲ့ ယုံကြည်ပြီး သမ္မာတရားကိုပဲ လိုက်စားချင်မိတယ်၊ ငွေနောက်လိုက်ဖို့ စာတန်ရဲ့ လှည့်စားတာကို မခံချင်တော့ဘူး။ နောက်ပိုင်းမှာ၊ အချိန်ရတိုင်း၊ ကျွန်တော်တို့ မိသားစုက ဘုရားနှုတ်ကပတ်တော်တွေကို အတူတူ ဖတ်ကြတယ်၊ ဓမ္မသီချင်းတွေ နားထောင်ပြီး အတွေ့အကြုံဆိုင်ရာ သက်သေခံချက် ဗီဒီယိုတွေ ကြည့်ကြတယ်။ ငွေအတွက်နဲ့ အရိုးကြေမတတ် အလုပ်လုပ်ရတဲ့ နေ့ရက်တွေတုန်းကလို ကျွန်တော် မနေတော့ဘူး။ အဲဒီအစား၊ ညီအစ်ကို မောင်နှမတွေနဲ့ သမ္မာတရားကို ခဏခဏ မိတ်သဟာယပြုပြီး၊ ဘုရားနှုတ်ကပတ်တော်ရဲ့ ရေလောင်းခြင်းနဲ့ ထောက်ပံ့ပေးမှုတွေကို မွေ့လျော်ခံစားတယ်။ အရင်က မသိခဲ့ဖူးတဲ့ ငြိမ်သက်၊ အေးချမ်းတဲ့ ခံစားချက်တစ်ခုကို ကျွန်တော် ခံစားရတယ်။

၂၀၂၁ ခုနှစ် ဒုတိယနှစ်ဝက်မှာ၊ စီးပွားရေး ဈေးကွက် ကျဆင်းမှုကြောင့်၊ အော်ဒါမရှိတော့လို့ ကျွန်တော့်စက်ရုံ ပိတ်လိုက်ရတယ်။ ကျွန်တော် နည်းနည်း စိတ်မကောင်းဖြစ်မိပေမဲ့၊ စက်ရုံပုံမှန် လည်ပတ်အောင် အရင်ကလို ခေါင်းခြောက်မတတ် စဉ်းစားတော့ဘူး။ အဲဒီအစား အဲဒါကို တွေ့ကြုံခံစားဖို့ ဘုရားသခင်ကို ကျိုးနွံနာခံပြီး သူ့ကို အမှီပြုခဲ့တယ်။ ငွေရဲ့ ဘောင်ခတ်တာကို မခံရဘဲ အများကြီး ပိုပြီး စိတ်သက်သာရာ ရခဲ့တယ်။ အဲဒီအချိန်တုန်းက၊ တစ်နေရာမှာ ကျွန်တော် အချိန်ပိုင်း အလုပ်တစ်ခု ရခဲ့တယ်၊ လစာ သိပ်မများပေမဲ့၊ မိသားစု နေစရိတ်စားစရိတ် ကာမိဖို့ လုံလောက်ပါတယ်၊ ပြီးတော့ အရေးကြီးဆုံးက၊ စုဝေးပွဲတွေတက်ဖို့နဲ့ ကိုယ့်တာဝန်တွေကို ကောင်းကောင်း ထမ်းဆောင်ဖို့ ဒီအလုပ်က အချိန်ရတယ်။

မကြာခင်မှာပဲ၊ ကျွန်တော့်ကို အရာတစ်ခုက စုံစမ်းသွေးဆောင်ခဲ့တယ်။ တစ်နေ့မှာ အများပိုင် ကုမ္ပဏီပိုင်ရှင်တစ်ယောက်က ကျွန်တော့်ကို လာဆက်သွယ်ပြီး၊ သူ အသစ်ဝယ်လိုက်တဲ့ ကုမ္ပဏီတစ်ခုကို စီမံခန့်ခွဲပေးဖို့ ပြောပြီး၊ တစ်နှစ်လစာ ယွမ် ငါးသိန်း ကမ်းလှမ်းလာတယ်။ ကျွန်တော် ကိုယ့်ဘာသာကိုယ် တွေးမိတယ်၊ “ဒီကုမ္ပဏီက ငွေကြေး အရမ်း တောင့်တင်းတာပဲ။ ငါသာ ဒီအလုပ်ကို လက်ခံလိုက်ရင်၊ အလုပ်အမှုဆောင်တစ်ယောက် ဖြစ်မှာပဲ၊ ပြီးတော့ ဆွေမျိုးမိတ်ဆွေတွေက ငါ့ကို သေချာပေါက် ပြန်ပြီး အထင်ကြီးကြမှာပဲ” လို့ပေါ့။ ဒါပေမဲ့ နောက်တော့ ကျွန်တော် တွေးမိပြန်တယ်၊ “ငါသာ သဘောတူလိုက်ရင်၊ ခရီး ခဏခဏ ထွက်ရမယ်၊ ပြီးတော့ လုပ်ငန်းချိတ်ဆက်ရေး ပွဲအမျိုးမျိုးကို သွားရမယ်၊ တာဝန်ထမ်းဆောင်ဖို့ မပြောနဲ့၊ ဘုရားနှုတ်ကပတ်တော်ကို စားသောက်ဖို့နဲ့ စုဝေးပွဲတက်ဖို့တောင် အနိုင်နိုင်ဖြစ်သွားမှာ။ ငွေနောက်လိုက်တဲ့ ဝဲဂယက်ထဲကနေ ငါ နောက်ဆုံးတော့ လွတ်မြောက်လာခဲ့ပြီးပြီ၊ ပြီးတော့ ဘုရားနှုတ်ကပတ်တော် စားသောက်ဖို့၊ စုဝေးပွဲတက်ဖို့နဲ့ တာဝန်တွေ ထမ်းဆောင်ဖို့ ငါ့မှာ အချိန်ရှိနေပြီ။ ဒီအဓိပ္ပာယ်မရှိတဲ့ အရာတွေပေါ်မှာ ငါ့အချိန်တွေကို ထပ်ပြီး ဖြုန်းလို့မဖြစ်တော့ဘူး” လို့ပေါ့။ ဘုရားနှုတ်ကပတ်တော်တစ်ပိုဒ်ကို ကျွန်တော် တွေးမိတယ်။ “ပုံမှန်လူတို့အနေဖြင့်လည်းကောင်း၊ ဘုရားသခင်ကို ချစ်ရန် ကြိုးပမ်းသူများအဖြစ်လည်းကောင်း နိုင်ငံတော်သို့ ဝင်ရောက်၍ ဘုရားသခင်၏ လူများဖြစ်လာခြင်းသည် သင်တို့၏ စစ်မှန်သော အနာဂတ်ဖြစ်သည့်အပြင် အလွန်တရာ တန်ဖိုးနှင့် အဓိပ္ပာယ်ရှိသော အသက်တာတစ်ခုလည်း ဖြစ်၏။ သင်တို့ထက် သာ၍ ကောင်းချီးခံစားရသောသူ တစ်ဦးမျှ မရှိပေ။ ဤအရာကို အဘယ်ကြောင့် ငါပြောသနည်း။ အဘယ်ကြောင့်ဆိုသော် ဘုရားသခင်ကို မယုံကြည်သော သူတို့သည် ဇာတိပကတိအတွက် အသက်ရှင်ကြပြီး စာတန်အတွက် အသက်ရှင်ကြသည်၊ သို့သော် ယနေ့တွင် သင်တို့သည် ဘုရားသခင်အတွက် အသက်ရှင်ကြပြီး ဘုရားသခင်၏ အလိုတော်ကို လိုက်လျှောက်ရန် အသက်ရှင်ကြပေသည်။ ယင်းမှာ သင်တို့၏ အသက်တာများသည် အဆုံးစွန် အဓိပ္ပာယ်ရှိသည်ဟု ငါ ပြောရသည့် အကြောင်းရင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အသစ်ဆုံးသောအမှုကို သိပြီး သူ၏ ခြေလှမ်းများနောက် လိုက်လော့) စိတ်သဘောထား ပြောင်းလဲမှု ရရှိဖို့နဲ့ ဘုရားသခင်ရဲ့ လူတွေအနေနဲ့ နိုင်ငံတော်ထဲ ဝင်ရောက်ဖို့ သမ္မာတရားကို လိုက်စားခြင်းက ဘဝကို အသက်ရှင်ဖို့ အဓိပ္ပာယ်အရှိဆုံး နည်းလမ်းနဲ့ စစ်မှန်တဲ့ အနာဂတ်ဖြစ်တယ်ဆိုတာ ဘုရားနှုတ်ကပတ်တော်ကနေ ကျွန်တော် နားလည်ခဲ့တယ်။ စာတန်က “အလုပ် အမှုဆောင်” ရာထူးနဲ့ ကျွန်တော့်ကို သွေးဆောင်ဖို့ ဒီသူဌေးကို အသုံးပြုနေတာပါ။ ကျော်ကြားမှုနဲ့ အကျိုးအမြတ်အတွက် အလုပ်ရှုပ်ရတဲ့ ဝဲဂယက်ထဲ ကျွန်တော် ပြန်ကျသွားအောင်၊ ပြီးတော့ ဘုရားသခင်ရဲ့ ကယ်တင်ခြင်းကို ရရှိမယ့် အခွင့်အရေး လုံးဝ ဆုံးရှုံးသွားအောင် ကြိုးစားနေတာ။ စာတန်ရဲ့ လှည့်ကွက်ထဲ ကျွန်တော် သက်ဆင်းလို့မဖြစ်ဘူး။ အခုအချိန်က လူတွေကို ဘုရားသခင် ကယ်တင်ပြီး စုံလင်အောင် ပြုလုပ်ပေးနေတဲ့ အရေးကြီးတဲ့အချိန်၊ ကျွန်တော်က ဘုရားသခင်ကို ယုံကြည်တာ မကြာသေးသလို သမ္မာတရားကိုလည်း နားလည်တာ အရမ်း နည်းသေးတယ်၊ ဒါကြောင့် ဒါဟာ သမ္မာတရားကို လိုက်စားပြီး အသက်ရရှိဖို့ ကျွန်တော့်ရဲ့ နောက်ဆုံး အခွင့်အရေးပဲ။ ဒီအခွင့်အရေးကို လက်လွတ်လိုက်ရင်၊ ဘုရားသခင်ရဲ့ အမှုတော် အဆုံးသတ်တဲ့အခါ လိုက်စားဖို့ အရမ်း နောက်ကျသွားမှာပါ။ ဒါနဲ့ ကျွန်တော် သူ့ကို ငြင်းလိုက်တယ်၊ ပြီးတော့ ကျွန်တော် အရမ်း စိတ်အေးသွားတယ်။

အခု ကျွန်တော် အသင်းတော်မှာ ကိုယ့်တာဝန်တွေကို ထမ်းဆောင်နေပြီး ညီအစ်ကို မောင်နှမတွေနဲ့ ဘုရားနှုတ်ကပတ်တော်ကို ခဏခဏ မိတ်သဟာယပြုတယ်။ တဖြည်းဖြည်းနဲ့၊ သမ္မာတရားတချို့ကို ကျွန်တော် နားလည်လာပြီး ကိစ္စအတော်များများကို ထိုးထွင်းမြင်လာတယ်။ ပြီးတော့ အရင်က ကျွန်တော့်မှာ ရှိခဲ့တဲ့ နာကျင်မှုနဲ့ ပင်ပန်းနွမ်းနယ်မှုတွေ မရှိတော့ဘူး။ အရင်က တစ်ခါမှ မခံစားဖူးတဲ့ အေးချမ်းမှုနဲ့ လွတ်မြောက်ခြင်း အသိတစ်ခုကို ကျွန်တော့်စိတ်နှလုံးထဲမှာ ခံစားရတယ်။ ဒီအကျိုးတရားတွေ အားလုံးကို ငွေဘယ်လောက်ပေးပေး ဝယ်လို့ မရနိုင်ပါဘူး။ ဒါဟာ တကယ်ကို ဘုရားသခင်ရဲ့ မေတ္တာနဲ့ ကယ်တင်ခြင်းပါပဲ။


၉၄။ တာဝန်ပြန်ပြောင်းခံရခြင်းမှ သင်ယူရရှိသော သင်ခန်းစာများ

ဆွန်းယန်၊ တရုတ်ပြည်

၂၀၂၃ ခုနှစ်၊ ဧပြီလမှာ၊ စာနဲ့ပတ်သက်တဲ့တာဝန်မှာ လနဲ့ချီပြီး ကျွန်မ ဘာရလဒ်မှ မထွက်ခဲ့လို့ တာဝန်ပြန်ပြောင်းခံခဲ့ရတယ်။ ကျွန်မရဲ့ အစွမ်းအစက ညံ့ပြီး စာနဲ့ပတ်သက်တဲ့တာဝန်နဲ့ မသင့်တော်ဘူး၊ ဒါကြောင့် ကျွန်မကို ညီအစ်ကိုမောင်နှမတွေဆီ စာလိုက်ပို့ခိုင်းမယ်လို့ ခေါင်းဆောင်က ပြောတယ်။ ဒါကို ကြားတော့ ကျွန်မ ရင်ထဲမှာ ဗလောင်ဆူသွားပြီး တွေးမိတယ်၊ “ပြောရရင် ခေါင်းဆောင်က ဒီလိုပြောတာက ငါ့ကို အစွမ်းအစညံ့တဲ့သူလို့ တံဆိပ်ကပ်လိုက်တာပဲ၊ နောက်ဆို စာနဲ့ပတ်သက်တဲ့တာဝန်လို တာဝန်မျိုးကို ထမ်းဆောင်ခွင့်ရတော့မှာ မဟုတ်ဘူး” လို့ပေါ့။ နောက်ပြီး ညီအစ်ကိုမောင်နှမတွေဆီ စာလိုက်ပို့ရမယ်ဆိုတာ တွေးမိတော့ ကျွန်မ ပိုပြီးတော့တောင် စိတ်လေးသွားတယ်။ ဒါက အစေခံအလုပ်သက်သက်ပဲ၊ လုံးဝ အရေးမပါဘူးလို့ ခံစားရတယ်။ ကျွန်မ ကိုယ့်ဘာသာကိုယ် တွေးမိတယ်၊ “ပညာအရည်အချင်းနဲ့ ဉာဏ်ရည်ဉာဏ်သွေးရှိတဲ့သူတွေကပဲ စာနှင့်ပတ်သက်တဲ့တာဝန်ကို ထမ်းဆောင်နိုင်တာ၊ ဒီတာဝန်က အသက် ဝင်ရောက်မှုနဲ့ သက်ဆိုင်ပြီး သမ္မာတရားကို ကောင်းကောင်း နားလည်သဘောပေါက်ဖို့လည်း လိုအပ်တယ်။ ဒါက အတော်လေး ဂုဏ်ရှိတဲ့ တာဝန်ပဲ။ အခု ငါ့ကို အထွေထွေတာဝန်တွေဆီ ပြောင်းလိုက်တော့ ငါ့ဘေးနားက ညီအစ်ကိုမောင်နှမတွေ ငါ့ကို ဘယ်လို ထင်ကြမလဲ။ သေချာတာကတော့ သူတို့စိတ်နှလုံးထဲက ငါ့ရဲ့ အရေးပါမှုက အရင်ကနဲ့ တူတော့မှာ မဟုတ်ဘူး။ ငါ့ရဲ့ အစွမ်းအစက ညံ့တော့ ခေါင်းဆောင်နဲ့ အမှုဆောင်တာဝန်ကို မထမ်းဆောင်နိုင်ဘူး၊ စကားပြောလည်း မကောင်းတော့ ဧဝံဂေလိအလုပ်ရော၊ လူသစ်တွေကို ရေလောင်းတာနဲ့ရော မသင့်တော်ပြန်ဘူး။ ဒီတော့ နောက်ပိုင်းမှာ ငါက အထွေထွေတာဝန်တွေပဲ ထမ်းဆောင်ရင်း သောင်တင်နေတော့မယ့်ပုံပဲ” လို့ပေါ့။ ဒီအတွေးတွေက ကျွန်မရင်ကို ဓားနဲ့ထိုးလိုက်သလိုပဲ။ ကျွန်မရဲ့ အဆင့်အတန်း ကျသွားပြီး တန်ဖိုးမဲ့သွားသလို၊ လူလေးစားခံရတဲ့သူကနေ လမ်းဘေးက သာမန်လူတစ်ယောက် ဖြစ်သွားသလို ခံစားလိုက်ရတယ်။ ဒါကို ကျွန်မ လက်မခံနိုင်ဘဲ တကယ်ကို အပျက်သဘောဆောင်ပြီး စိတ်ဓာတ်ကျလာတယ်။ ခေါင်းဆောင်က ကျွန်မ သဘောထားကို မေးတော့ ဒီတာဝန်ကို မထမ်းဆောင်ချင်ဘူးလို့ တကယ် ပြောချင်ပေမဲ့၊ အဲဒီလိုပြောလိုက်ရင် ကျွန်မက ဆင်ခြင်တုံတရား မရှိရာကျမယ်လို့ ခံစားမိတယ်။ နောက်ဆုံးတော့ ဒါက ကိုယ့်တာဝန်ကို ငြင်းပယ်ပြီး ဘုရားသခင်ကို သစ္စာဖောက်ရာ မကျဘူးလား။ နောက်ဆုံးတော့ ကျွန်မ ဘာမှ ထုတ်မပြောခဲ့ဘူး။ အဲဒီညက ကျွန်မ လုံးဝ စိတ်မတည်ငြိမ်နိုင်ဘဲ၊ အစွမ်းအစညံ့လို့ စာနဲ့ပတ်သက်တဲ့တာဝန်နဲ့ မသင့်တော်ဘူးဆိုတဲ့ ခေါင်းဆောင်ရဲ့ စကားတွေကိုပဲ အကြိမ်ကြိမ် တွေးနေမိတယ်။ ကျွန်မ အခြေအနေ မကောင်းမှန်း သဘောပေါက်မိတော့ ဘုရားသခင်ဆီ ဆုတောင်းခဲ့တယ်၊ ကျွန်မရဲ့ အခြေအနေကို ပြန်ပြောင်းလဲဖို့ ဉာဏ်အလင်းပေးပြီး လမ်းပြဖို့ တောင်းလျှောက်လိုက်တယ်။

ပြီးတော့ တာဝန်ပြောင်းခံရတာနဲ့ပတ်သက်တဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ ဘုရားသခင်က ပြောသည် “လူတို့သည် ၎င်းတို့၏ သင့်တော်သောနေရာတို့တွင် နေရန် ပျက်ကွက်သည့်၊ ၎င်းတို့ ပြီးမြောက်ရမည့်အရာကို ပျက်ကွက်သည့် ကိစ္စများတွင် တစ်နည်းဆိုရလျှင် ၎င်းတို့သည် ၎င်းတို့၏ တာဝန်တွင် ပျက်ကွက်လျှင် ယင်းသည် ၎င်းတို့၏ စိတ်ထဲတွင် အထုံးတစ်ခု ဖြစ်လာလိမ့်မည်။ ဤသည်မှာ အလွန့်အလွန် လက်တွေ့ကျသော ပြဿနာဖြစ်ပြီး ဖြေရှင်းမှဖြစ်မည့် အရာဖြစ်သည်။ ထို့ကြောင့် ဤအရာကို မည်သို့ဖြေရှင်းရမည်နည်း။ လူတို့တွင် မည်သည့်သဘောထားမျိုး ရှိရမည်နည်း။ အခြားအရာအားလုံးမတိုင်မီ ၎င်းတို့သည် မိမိတို့ကိုယ်ကို ပြောင်းလဲလိုစိတ် ရှိရမည်။ သို့ဆိုလျှင် ဤပြောင်းလဲမှုပြုဖို့ ဆန္ဒရှိခြင်းကို မည်ကဲ့သို့ လက်တွေ့လုပ်ဆောင်သင့်သနည်း။ ဥပမာအနေဖြင့် လူတစ်ဦးသည် နှစ်နှစ်သုံးနှစ်မျှ ခေါင်းဆောင်တစ်ဦး ဖြစ်သော်လည်း သူ၌ အစွမ်းအစ နိမ့်ပါးသဖြင့် သူ၏အလုပ်တာဝန်ကို ကောင်းစွာ မလုပ်ဆောင်၊ မည်သည့်အခြေအနေကိုမျှ ရှင်းလင်းစွာ မမြင်တွေ့နိုင်၊ ပြဿနာများကို ဖြေရှင်းဖို့အတွက် သမ္မာတရားအား မည်သို့အသုံးပြုရမည်ကို မသိ၊ ပြီးလျှင် တကယ့်အလုပ် တစ်ခုတလေမျှ မလုပ်ဆောင်နိုင်ပေ။ ထို့ကြောင့် ထိုသူသည် ဖြုတ်ချခြင်းခံရလေသည်။ ထုတ်ပယ်ခြင်းခံရပြီးနောက် သူသည် ကျိုးနွံနာခံနိုင်သည်၊ သူ၏တာဝန်ကို ဆက်လက်ထမ်းဆောင်သည်၊ ပြီးလျှင် ပြောင်းလဲလိုစိတ် ရှိသည်ဆိုလျှင် သူ ဘာလုပ်သင့်သနည်း။ ပထမအနေဖြင့် ‘ဘုရားသခင်သည် ပြုလုပ်နေသည်မှာ အမှားမရှိပေ။ ကျွန်ုပ်၏ အစွမ်းအစမှာ အလွန်တရာ ညံ့ဖျင်းပြီး ကျွန်ုပ်သည် ကာလကြာရှည်စွာ တကယ့်အလုပ်ကို မလုပ်ခဲ့သေး၊ ထိုအစား အသင်းတော်၏ အလုပ်နှင့် ညီအစ်ကိုမောင်နှမများ၏ အသက်ဝင်ရောက်မှုတို့ကိုသာ ကြန့်ကြာစေခဲ့ပြီဖြစ်သည်။ ဘုရားသခင်၏ အိမ်တော်သည် ကျွန်ုပ်အား ချက်ချင်း မမောင်းထုတ်ခဲ့သည်မှာ ကံကောင်းလှသည်။ ကျွန်ုပ်သည် တကယ်ပင် အတော်လေး အရှက်မဲ့နေကာ ကျွန်ုပ်၏ ရာထူးနေရာကို ဤကာလတစ်လျှောက်လုံး မြဲမြံစွာ ဆုပ်ကိုင်ထားသည့်အပြင် ကြီးမားသောအလုပ် လုပ်ဆောင်ထားပြီဟုပင် မိမိကိုယ်ကို ယုံကြည်မိသည်။ ကျွန်ုပ် မတော်တရော်ဖြစ်လှပါတကား’ ဟူ၍ ဤသို့ နားလည်ထားသင့်သည်။ မိမိကိုယ်ကို မုန်းတီးမှုနှင့် နောင်တစိတ်ကို ခံစားရနိုင်ခြင်းသည် ပြောင်းလဲမှုပြုဖို့ ဆန္ဒရှိခြင်း၏ ဖော်ပြချက်တစ်ခု ဟုတ်သလော၊ မဟုတ်သလော။ သူသည် ဤအရာကို ပြောနိုင်ပါက သူ၌ ဆန္ဒရှိနေသည်ကို ဆိုလိုသည်။ သူ၏စိတ်နှလုံးထဲ၌ ‘ကာလကြာရှည်စွာ ကျွန်ုပ်၏ ရာထူးနေရာတွင် ခေါင်းဆောင်တစ်ဦးအဖြစ် အဆင့်အတန်း၏ အကျိုးအမြတ်များအတွက် ကျွန်ုပ်အမြဲတမ်း ကြိုးပမ်းခဲ့ပြီး ဖြစ်သည်။ ကျွန်ုပ်သည် အယူဝါဒကို အမြဲတမ်း ဟောပြောပြီး မိမိကိုယ်ကို အယူဝါဒဖြင့် ပြင်ဆင်နေခဲ့သည်။ အသက်ဝင်ရောက်မှုအတွက် ကျွန်ုပ်မကြိုးပမ်းခဲ့ချေ။ ယခု ဖြုတ်ချခံရပြီးနောက်မှသာ ကျွန်ုပ်သည် အဘယ်မျှပင် ချို့ငဲ့နေသည့်အပြင် လိုအပ်နေသည်ကို မြင်တွေ့မိသည်။ ဘုရားသခင်သည် မှန်သောအရာကို လုပ်ဆောင်ခဲ့သည်၊ ကျွန်ုပ်သည် ကျိုးနွံနာခံရမည်ဖြစ်သည်။ အတိတ်တွင် ကျွန်ုပ်၌ အဆင့်အတန်း ရှိခဲ့ပြီး ညီအစ်ကိုမောင်နှမများက ကျွန်ုပ်ကို ကောင်းစွာ ဆက်ဆံခဲ့ကြသည်။ ကျွန်ုပ်သွားလေရာရာ၌ ၎င်းတို့က ဝိုင်းရံတတ်ကြသည်။ ယခုအခါတွင်မူ မည်သူကမျှ ကျွန်ုပ်အား မည်သည့်အာရုံကိုမျှ မစိုက်ကြတော့ဘဲ ကျွန်ုပ် ပစ်ပယ်ခံရပြီ။ ဤသည်မှာ ကျွန်ုပ်ရထိုက်သောအရာ၊ ကျွန်ုပ်ထိုက်တန်သည့် ဝဋ်လည်ခြင်းပင် ဖြစ်၏။ ထိုမျှမက ဖန်ဆင်းခံတစ်ဦးသည် ဘုရားသခင်၏ရှေ့မှောက်၌ အဘယ်သို့များ အဆင့်အတန်းတစ်ခုခု ရှိနိုင်မည်နည်း။ လူတစ်ဦး၏ အဆင့်အတန်းသည် အဘယ်မျှ မြင့်မားသည်ဖြစ်စေ ယင်းသည် အဆုံးသတ်လည်း မဟုတ်သကဲ့သို့ ပန်းတိုင်လည်း မဟုတ်ပေ။ ဘုရားသခင်က ကျွန်ုပ်ကို တာဝန်ပေးစေခိုင်းချက် ပေးအပ်သည်မှာ ကျွန်ုပ်အနေဖြင့် မိမိ၏ အရှိန်အဝါကို သုံးနိုင်ဖို့ သို့မဟုတ် ကျွန်ုပ်၏အဆင့်အတန်းကို မွေ့လျော်နိုင်ဖို့ မဟုတ်ဘဲ ကျွန်ုပ်၏တာဝန်ကို ထမ်းဆောင်နိုင်ဖို့နှင့် ကျွန်ုပ်တတ်နိုင်သမျှကို လုပ်ဆောင်ရဖို့ ဖြစ်ပေသည်။ ကျွန်ုပ်သည် ဘုရားသခင်၏ အချုပ်အခြာအာဏာနှင့် ဘုရားအိမ်တော်၏ အစီအစဉ်များအပေါ် ကျိုးနွံနာခံခြင်း သဘောထား ရှိသင့်သည်။ ကျိုးနွံနာခံခြင်းဟူသည် ခက်ခဲကောင်းခက်ခဲမည် ဖြစ်သော်လည်း ကျွန်ုပ် ကျိုးနွံနာခံရမည်။ ဘုရားသခင်သည် ပြုလုပ်နေသည်မှာ မမှားဘဲ အကယ်၍ ကျွန်ုပ်၌ အကြောင်းပြချက်များ ထောင်နှင့်၊ သောင်းနှင့် ချီ၍ ရှိခဲ့လျှင်ပင် ယင်းတို့တစ်ခုမျှ သမ္မာတရား ဖြစ်မည်မဟုတ်ပေ။ ဘုရားသခင်အား ကျိုးနွံနာခံခြင်းသည် သမ္မာတရားဖြစ်၏’ ဟု ဆိုလျှင် ဤသည်တို့မှာ ပြောင်းလဲလိုစိတ်ရှိခြင်း၏ ဖော်ပြချက်များအတိအကျ ဖြစ်သည်။ ထို့ပြင် လူတစ်ဦးသည် ဤအရာများအားလုံးကို ပိုင်ဆိုင်ထားဖို့ဆိုပါက ဘုရားသခင်သည် ထိုကဲ့သို့သော လူတစ်ဦးကို မည်ကဲ့သို့ အကဲဖြတ်နိုင်မည်နည်း။ ဘုရားသခင်က ဤသည်မှာ အသိတရားနှင့် ဆင်ခြင်တုံတရားရှိသည့် လူဖြစ်သည်ဟု ဆိုမည်။ ဤအကဲဖြတ်ချက်က မြင့်မားသလော။ ယင်းမှာ လွန်ကဲစွာ မြင့်မားသည်မဟုတ်ပေ။ အသိတရားနှင့် ဆင်ခြင်တုံတရားရှိခြင်းတစ်ခုတည်းသည် ဘုရားသခင်၏ စုံလင်အောင်ပြုခြင်း ခံရရန် စံချိန်စံညွှန်းများကို မပြည့်မီပေ။ သို့သော် ဤလူစားမျိုးနှင့်ပတ်သက်၍ ယင်းသည် သေးငယ်သော ပြီးမြောက်အောင်မြင်မှု မဟုတ်တော့ပေ။ ကျိုးနွံနာခံနိုင်ခြင်းသည် အဖိုးတန်၏။ ဤအရာနောက်တွင် သူ့အပေါ် ဘုရားသခင်၏အမြင်ကို ပြောင်းလဲစေဖို့ ကြိုးပမ်းသည့်ပုံသည် မည်သည့်လမ်းကို သူရွေးချယ်သည် ဟူသည့်အပေါ် မူတည်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၃)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ တာဝန်ပြောင်းခံရတာနဲ့ပတ်သက်ပြီး ကျွန်မမှာ နောင်တရတဲ့ သဘောထား ရှိသင့်မှန်း သဘောပေါက်လိုက်တယ်။ အကြောင်းရင်းက ဘာပဲဖြစ်ဖြစ်၊ ကျွန်မ နားမလည်နိုင်တဲ့ ကိစ္စတွေပဲ ဖြစ်ဖြစ်၊ ကိုယ့်ကိုယ်ကိုယ် ဘေးဖယ်ထားပြီး အရင်ဆုံး လက်ခံပြီး ကျိုးနွံနာခံရမယ်၊ ကိုယ့်ပြဿနာတွေကို အသိအမှတ်ပြုပြီး တာဝန် ကောင်းကောင်း မထမ်းဆောင်ခဲ့တာအတွက် နောင်တရပြီး အပြစ်ရှိတယ်လို့ ခံစားရမယ်။ စာနဲ့ပတ်သက်တဲ့တာဝန်မှာ ကျွန်မ ဘာရလဒ်မှ မထွက်ခဲ့ဘဲ အလုပ်ကို အကြာကြီး နှောင့်နှေးစေခဲ့တယ်၊ ဒါကြောင့် ဒီလို တာဝန်ပြောင်းခံရတာကို လက်ခံသင့်တယ်။ အသင်းတော်က ကျွန်မအတွက် ဘာပဲ စီစဉ်ပေးပါစေ၊ ကျွန်မကို ဘယ်လိုပဲ ဆက်ဆံပါစေ၊ ကျွန်မမှာ ကိုယ်ပိုင် လိုလားမှုမှုတွေ မရှိသင့်ဘဲ လက်ခံပြီး ကျိုးနွံနာခံသင့်တယ်။ အဲဒါကမှ ဆင်ခြင်တုံတရား ရှိတယ်ဆိုတဲ့ အဓိပ္ပါယ်လေ။ ဒါပေမဲ့ ကျွန်မက တာဝန်မကျေတာ၊ အသင်းတော်အလုပ်ကို နှောင့်နှေးစေတာတွေအတွက် နောင်တမရ၊ အကြွေးတင်သလို မခံစားရတဲ့အပြင်၊ ဂုဏ်သတင်းနဲ့ အဆင့်အတန်း ဆုံးရှုံးသွားတယ်လို့ ခံစားရတာကြောင့် စိတ်မချမ်းမသာဖြစ်ပြီး အတိုက်အခံလုပ်တဲ့ စိတ်ခံစားချက်တွေထဲမှာလည်း နစ်မွန်းနေခဲ့တယ်။ ကျွန်မ တကယ်ကို ဆင်ခြင်တုံတရား ကင်းမဲ့နေခဲ့တာပဲ။ ဒါတွေကို အသိအမှတ်ပြုပြီးနောက်မှာ၊ စိတ်ထားကို အတော်အသင့် ပြုပြင်နိုင်ခဲ့ပေမဲ့၊ ညီအစ်ကိုမောင်နှမတွေ ကျွန်မကို ဘယ်လိုမြင်လောက်မလဲဆိုတာကို တစ်ခါတလေ စိုးရိမ်နေတုန်းပဲ၊ ဒီအကြောင်းတွေ တွေးမိတိုင်း အရမ်း စိတ်မကောင်းဖြစ်ရတယ်။ ကျွန်မ စိတ်နှလုံးထဲမှာ မျှော်လင့်ချက် ရေးရေးလေး ရှိနေတုန်းပဲ၊ တွေးမိတယ်။ “ခေါင်းဆောင်က ငါ့ကို စာနဲ့ပတ်သက်တဲ့တာဝန် ပြန်ထမ်းဆောင်ဖို့ အခွင့်အရေး နောက်တစ်ကြိမ် ပေးလောက်မလား။ အဲဒီလိုဆိုရင် ငါ့ရဲ့ ဂုဏ်ကို ပြန်ဆည်နိုင်မှာပဲ” လို့ပေါ့။ ဒါပေမဲ့ နောက်တော့ တွေးမိတယ်၊ “ငါ့တာဝန်ရဲ့ ရလဒ်တွေက လူတိုင်းအမြင်မှာ ရှင်းနေတာပဲ။ စာနဲ့ပတ်သက်တဲ့တာဝန်ကို ငါ့ကို ပြန်ထမ်းဆောင်ခိုင်းရင်တောင်၊ အသင်းတော်အလုပ်ကို ငါ ဆက်ပြီး နှောင့်နှေးစေရုံပဲရှိမှာ မဟုတ်ဘူးလား” ပေါ့။ ကျွန်မရဲ့ အခြေအနေက တကယ် ပြန်မပြောင်းသေးမှန်း သဘောပေါက်မိတော့ ဘုရားသခင်ဆီ ကျွန်မ ဆုတောင်းလိုက်တယ်၊ “အို ဘုရားသခင်၊ တာဝန် ပြောင်းလဲခံရတာက ကျွန်မအတွက် မှန်ကန်မှန်း သိပေမဲ့၊ ကျွန်မ စိတ်မကောင်းဖြစ်နေတုန်းပါပဲ။ အထွေထွေတာဝန်တွေ ထမ်းဆောင်ရတာက နိမ့်ကျတယ်လို့ ခံစားနေရသေးပြီး သူများတွေ ကျွန်မကို ဘယ်လိုထင်မလဲဆိုတာကိုလည်း အရမ်း ဂရုစိုက်နေမိတုန်းပါပဲ” လို့ပေါ့။ “အို ဘုရားသခင်၊ သမီးက လုံးဝ ကျိုးနွံနာခံနိုင်မှုမရှိဘဲ ဂုဏ်သတင်းနဲ့ အဆင့်အတန်းကိုပဲ အာရုံစိုက်နေမိတုန်းပါပဲ။ ဒါက သမီးရဲ့ ဖောက်ပြန်ပျက်စီးတဲ့ စိတ်သဘောထားပါ၊ ဒါပေမဲ့ ဒါကို ဖြေရှင်းဖို့ သမ္မာတရားကို သမီး ရှာဖွေဖို့ လိုလားပါတယ်။ သမီးရဲ့ မမှန်ကန်တဲ့ အခြေအနေကို ပြန်ပြောင်းလဲဖို့ ကျေးဇူးပြုပြီး လမ်းပြပေးပါ” လို့ပေါ့။

ဆုတောင်းပြီးတဲ့နောက်မှာ၊ ဘုရားနှုတ်ကပတ်တော်တစ်ပိုဒ်ကို ကျွန်မ သတိရပြီး ရှာဖတ်ကြည့်လိုက်တယ်။ ဘုရားသခင်က ပြောသည် “မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သည့်အပြင် ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။ ၎င်းတို့ကို ဝေးလံခေါင်ဖျားသော တောနက်တောင်နက်ကြီးထဲတွင် သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို လက်လွှတ်မည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားနိုင်ပြီး ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။ အန္တိခရစ်များသည် ဘုရားသခင်ကို ယုံကြည်ကြသော်လည်း ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားမှုကို ဘုရားသခင်အပေါ် ယုံကြည်မှုနှင့် တန်းတူညီမျှ ထားရှိပြီး ဤအရာနှစ်ခုကို တန်းတူရည်တူ ထားရှိလေသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ဂုဏ်သတင်းနှင့် အဆင့်အတန်းတို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်တစ်ယောက်က ဘာပဲလုပ်လုပ် သူတို့ရဲ့ ဂုဏ်သတင်းနဲ့ အဆင့်အတန်းကိုပဲ အမြဲ ဦးစားပေးစဉ်းစားတယ်၊ ဂုဏ်သတင်းနဲ့ အဆင့်အတန်းက သူတို့စိတ်နှလုံးကို လွှမ်းမိုးထားတယ်လို့ ဘုရားသခင်က ဖော်ထုတ်ထားတယ်။ သူတို့ရဲ့ အခြေအနေက ဘယ်လိုပဲရှိရှိ၊ သူတို့ ဘာပဲလုပ်နေနေ၊ ဂုဏ်သတင်းနဲ့ အဆင့်အတန်း လိုက်စားတဲ့ ရည်မှန်းချက်ကို သူတို့ ပြောင်းလဲမှာ မမဟုတ်ဘူး။ ဘာလို့လဲဆိုတော့ ဒါက သူတို့ရဲ့ အရိုးထဲ၊ အသက်ထဲမှာ စွဲနေလို့ပဲ။ ဒါက သူတို့ရဲ့ သဘာဝအနှစ်သာရ ဖြစ်နေတာကိုး။ ကျွန်မက အန္တိခရစ်တစ်ယောက်လိုပဲ ပြုမူနေခဲ့တာ။ ခေါင်းဆောင်က ကျွန်မရဲ့ အစွမ်းအစက စာနဲ့ပတ်သက်တဲ့တာဝန်အတွက် မလုံလောက်ဘူးလို့ပြောပြီး အထွေထွေတာဝန်တွေ ထမ်းဆောင်ဖို့ စီစဉ်ပေးတဲ့အခါ၊ ပြဿနာတွေကို ကျွန်မ မှန်မှန်ကန်ကန် သဘောထားပြီး ဆင်ခြင်တုံတရားနဲ့ ကျိုးနွံနာခံလို့ မရခဲ့ဘူး။ အဲဒီအစား၊ ကျွန်မရဲ့ တန်ဖိုးက ရုတ်တရက် လျော့ကျသွားတယ်လို့ ခံစားလိုက်ရတယ်။ သူများတွေ ကျွန်မကို ဘယ်လိုမြင်မလဲဆိုတာကိုပဲ တောက်လျှောက် တွေးနေပြီး၊ ညီအစ်ကိုမောင်နှမတွေရဲ့ စိတ်နှလုံးထဲက ကျွန်မရဲ့ အနေအထား မှေးမှိန်ကျဆင်းသွားမှာကို ကြောက်ခဲ့တယ်။ ပြီးတော့ ကျွန်မကို အရေးမပါတဲ့ အထွေထွေတာဝန်လုပ်သူတစ်ယောက်အနေနဲ့ပဲ သူတို့ မြင်ကြမှာကို ကြောက်ခဲ့တယ်။ ကျွန်မရဲ့ အစွမ်းအစက ညံ့ပြီး စာနဲ့ပတ်သက်တဲ့တာဝန်မှာ မတော်တော့ ခေါင်းဆောင်က တခြားတာဝန်တစ်ခုဆီ ပြောင်းလိုက်တာလေ။ ဒါက အသင်းတော်အလုပ်ကို ထည့်သွင်းစဉ်းစားပြီး လုပ်တာဖြစ်လို့ လုံးဝ သင့်တော်တာပေါ့။ ဆင်ခြင်တုံတရားရှိတဲ့လူဆိုရင် ဒီကိစ္စကို လက်ခံပြီး မှန်မှန်ကန်ကန် သဘောထားမှာ၊ ဒါပေမဲ့ ကျွန်မက ဂုဏ်သတင်းနဲ့ အဆင့်အတန်းကို အရမ်း အလေးထားလွန်းတယ်။ အထွေထွေတာဝန်တွေ ထမ်းဆောင်ရတာက သူများတွေ ကျွန်မကို အထင်သေးစေမှာပဲဆိုပြီး အမြဲ ပူပန်နေခဲ့တယ်။ ဒါကြောင့် လုံးဝ ကျိုးနွံနာခံလို့ မရခဲ့ဘူး၊ ဂုဏ်သတင်းနဲ့ အဆင့်အတန်း လိုချင်တဲ့ လိုအင်ဆန္ဒ မပြည့်ဘူးလို့ ခံစားရတဲ့အခါ ကျွန်မတာဝန်တွေမှာ အဓိပ္ပာယ်မရှိတော့ဘူးလို့ ခံစားရတဲ့အထိပဲ။ ကိုယ့်တာဝန်ကို ငြင်းပယ်ပြီး ဘုရားသခင်ကို သစ္စာဖောက်ဖို့ အတွေးတွေတောင် ရှိခဲ့သေးတယ်။ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” “လူသားတို့အကြား သူရဲကောင်းတစ်ယောက်အဖြစ် ရှင်သန်ပါ၊ တစ္ဆေတို့အကြား အားသန်သော ဝိညာဉ်တစ်ခုအဖြစ် သေဆုံးပါ” ဆိုတဲ့ စာတန်ဆန်တဲ့အတွေးအခေါ်တွေနဲ့ အသက်ရှင်နေထိုင်ခဲ့တယ်။ ဘဝမှာ လူတစ်ယောက်က သူများထက် သာလွန်ရမယ်၊ သူများတွေ လေးစားအားကျအောင် လုပ်ရမယ်၊ အဲဒီလိုမှသာ ဘဝက ဂုဏ်ရှိပြီး တန်ဖိုးရှိမယ်လို့ ကျွန်မ ယုံကြည်ခဲ့တယ်။ ဘုရားသခင်ကို စတွေ့ကတည်းက၊ အမြဲ အသင်းတော်မှာ ရာထူးမြင့်မြင့် ရချင်ခဲ့တယ်၊ ညီအစ်ကိုမောင်နှမတွေရဲ့ အထင်ကြီးလေးစားမှုကို ခံချင်ခဲ့တယ်။ ကိုယ့်တာဝန်တွေမှာ၊ ဂုဏ်သတင်းနဲ့ အဆင့်အတန်း လိုက်စားတဲ့ ဖောက်ပြန်ပျက်စီးတဲ့ စိတ်သဘောထားကို ခဏခဏ ထုတ်ဖော်ခဲ့တယ်။ ဒီကိစ္စနဲ့ပတ်သက်တဲ့ ဘုရားနှုတ်ကပတ်တော် အများကြီးကို ဖတ်ပြီးတာတောင်မှ၊ ဂုဏ်သတင်းနဲ့ အဆင့်အတန်းကို ခေါင်းမာမာနဲ့ လိုက်စားနေတုန်းပဲ။ ဒီစာတန်ဆန်တဲ့အဆိပ်တွေက ကျွန်မမှာ အရမ်းကို အမြစ်တွယ်လာခဲ့တာပဲ။ မပြောင်းလဲဘဲ ဂုဏ်သတင်းနဲ့ အဆင့်အတန်းကို ဆက်လိုက်စားနေရင်၊ ဒီလို စိတ်မချမ်းမသာဖြစ်တဲ့ အခြေအနေထဲမှာပဲ ကျွန်မ ဆက်ရှိနေမှာဖြစ်ပြီး၊ နောက်ဆုံးမှာ ဂုဏ်သတင်းနဲ့ အဆင့်အတန်း လိုချင်တဲ့ လိုအင်ဆန္ဒတွေ မပြည့်ဝတဲ့အတွက် ဘုရားသခင်ကို သေချာပေါက် စွန့်ခွာသွားမိမှာပဲ။ ကိုယ့်ကိုယ်ကိုယ် ပြန်ဆန့်ကျင်ပြီး ဂုဏ်သတင်းနဲ့ အဆင့်အတန်း လိုက်စားတာကို ရပ်တန့်မှ ဖြစ်မယ်။

တစ်နေ့ကျတော့၊ ခေါင်းဆောင်က ညီအစ်ကိုမောင်နှမတွေဆီ စာတချို့ သွားပို့ခိုင်းပါတယ်။ ကျွန်မ စိတ်ထဲမှာ၊ “ဒီတာဝန်က လက်တိုလက်တောင်းအလုပ်သက်သက်ပဲ” ဆိုတဲ့အတွေး ဝင်လာပြန်တယ်။ ဖိနှိပ်ခံထားရတဲ့ ခံစားချက်တွေကို ဖွင့်ထုတ်ဖို့အတွက် သက်ပြင်းအရှည်ကြီး ချလိုက်မိတယ်။ ကိုယ့်ရဲ့ မမှန်ကန်တဲ့ အခြေအနေကို သဘောပေါက်လိုက်တော့၊ ဖောက်ပြန်ပျက်စီးတဲ့ စိတ်သဘောထားကို ပုန်ကန်လိုစိတ်နဲ့၊ မာန၊ ဒါမှမဟုတ် အဆင့်အတန်းကို အာရုံမစိုက်မိအောင် လိုလားတဲ့စိတ်နဲ့ ဘုရားသခင်ဆီ အမြန် ဆုတောင်းလိုက်တယ်။ ဒီလို တွေးလိုက်တော့မှ နောက်ဆုံးမှာ စိတ်နည်းနည်း သက်သာရာရသွားတယ်။ အရင်က ကျွန်မ ဖတ်ဖူးတဲ့ ဘုရားနှုတ်ကပတ်တော် တစ်ပိုဒ်ကို သတိရမိတယ်။ “ဘုရားသခင်၏ အိမ်တော်တွင် ဘုရားသခင်၏ တာဝန်ပေးစေခိုင်းချက်အား လက်ခံခြင်းနှင့် မိမိတာ၀န်ကို ကောင်းစွာထမ်းဆောင်ခြင်းတို့နှင့် ပတ်သက်၍ အစဉ်ပြောဆိုကြသည်။ သို့ဆိုလျှင် တာဝန်သည် မည်သို့ ဖြစ်ပေါ်လာသနည်း။ ယေဘုယျအားဖြင့် ပြောရလျှင် ယင်းသည် လူသားမျိုးနွယ်ထံသို့ ကယ်တင်ခြင်း ဆောင်ကြဉ်းပေးသည့် ဘုရားသခင်၏ စီမံခန့်ခွဲမှုအလုပ်၏ အကျိုးဆက်အနေဖြင့် ဖြစ်ပေါ်လာသည်။ တိတိကျကျ ပြောရလျှင် ဘုရားသခင်၏ စီမံခန့်ခွဲမှုအလုပ်ကို လူသားမျိုးနွယ်အကြားတွင် လုပ်ဆောင်သည်နှင့်အမျှ အလုပ်အမျိုးမျိုး ပေါ်ပေါက်လာပြီး ယင်းတို့အားလုံးသည် လူတို့က မိမိတို့၏ အပိုင်းကို ပူးပေါင်းဆောင်ရွက်ကာ ပြီးမြောက်စေရန် လိုအပ်သည်။ ဤနည်းအားဖြင့် လူတို့၏ တာဝန်ဝတ္တရားများနှင့် အထူးတာဝန်များ ဖြစ်ပေါ်လာပြီး ဤတာဝန်ဝတ္တရားများနှင့် အထူးတာဝန်များသည် ဘုရားသခင်က လူတို့အပေါ် ပေးအပ်ချီးမြှင့်သည့် တာဝန်များ ဖြစ်ကြသည်။ ဘုရားသခင်၏ အိမ်တော်တွင် လူတို့၏ ပူးပေါင်းဆောင်ရွက်မှု လိုအပ်သည့် အလုပ်အမျိုးမျိုးမှာ ၎င်းတို့ထမ်းဆောင်သင့်သည့် တာဝန်များဖြစ်သည်။ ထို့ကြောင့် တာဝန်များကြားတွင် သာ၍ကောင်းမွန်ခြင်းနှင့် သာ၍ဆိုးခြင်း၊ မြင့်မားခြင်းနှင့် နိမ့်ကျခြင်း၊ သို့မဟုတ် ကြီးမြတ်ခြင်းနှင့် သေးငယ်ခြင်းတို့အရ ခြားနားချက်များရှိသလော။ ထိုသို့သော ခြားနားချက်များ မတည်ရှိပေ။ တစ်စုံတစ်ရာသည် ဘုရားသခင်၏ စီမံခန့်ခွဲခြင်းအမှုနှင့် ပတ်သက်သရွေ့၊ တစ်စုံတစ်ရာသည် သူ့အိမ်တော်အမှု၏ သတ်မှတ်ချက်တစ်ခု ဖြစ်သရွေ့၊ ဘုရားသခင်၏ ဧဝံဂေလိဖြန့်ဝေခြင်း၌ လိုအပ်သရွေ့ ယင်းသည် လူတစ်ဦး၏ တာဝန်ဖြစ်သည်။ ဤသည်မှာ တာဝန်၏ ဇာစ်မြစ်နှင့် အဓိပ္ပာယ်ဖွင့်ဆိုချက်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) “သို့ဆိုလျှင် ဤတာဝန်ကို သင်၏ လောကီရေးရာ အထူးတာဝန်နှင့် နှိုင်းယှဉ်သောအခါ မည်သည့်အရာက ပို၍ အရေးကြီးသနည်း။ (ကျွန်ုပ်၏တာဝန်ဖြစ်ပါသည်။) အဘယ့်ကြောင့် ဤသို့ဖြစ်ရသနည်း။ တာဝန်ဟူသည်မှာ ဘုရားသခင်က သင့်အား လုပ်ဆောင်ရန် တောင်းဆိုသည့် အရာဖြစ်ပြီး သူက သင့်ကို ပေးအပ်ထားသည့် အရာဖြစ်သည်။ ဤသည်မှာ အကြောင်းရင်း၏ အစိတ်အပိုင်းဖြစ်၏။ အခြားသော အဓိကကျသည့် အကြောင်းရင်းမှာ သင်သည် ဘုရားအိမ်တော်၌ တာဝန်ကို လက်ခံဆောင်ရွက်ပြီး ဘုရားသခင်၏ တာဝန်ပေးစေခိုင်းချက်ကို လက်ခံသောအခါ သင်သည် ဘုရားသခင်၏ စီမံခန့်ခွဲမှုအလုပ်နှင့် သက်ဆိုင်မှုရှိလာသည်။ ဘုရားသခင်၏ အိမ်တော်၌ သင့်အတွက် တစ်စုံတစ်ခုကို လုပ်ဆောင်ရန် စီစဉ်ပေးသည့်အခါတိုင်း၊ ယင်းမှာ ပင်ပန်းသော သို့မဟုတ် မောပန်းသော အလုပ်ဖြစ်သည်ဖြစ်စေ၊ သင် လုပ်ဆောင်လိုသည်ဖြစ်စေ၊ မလုပ်ဆောင်လိုသည်ဖြစ်စေ ယင်းမှာ သင်၏ တာဝန် ဖြစ်သည်။ သင်သည် ယင်းကို ဘုရားသခင်က သင့်အား ပေးအပ်သော တာဝန်ပေးစေခိုင်းချက်နှင့် တာဝန်ဝတ္တရားတစ်ခုအဖြစ် မှတ်ယူနိုင်ပြီး ယင်းကို သင်၏ စိတ်နှလုံးအကြွင်းမဲ့နှင့် အစွမ်းသတ္တိရှိသမျှဖြင့် ပြီးမြောက်အောင် လုပ်ဆောင်နိုင်ပါက သင်လုပ်ဆောင်သောအလုပ်၊ သင်ထမ်းဆောင်သော တာဝန်သည် လူကို ကယ်တင်သည့် ဘုရားသခင်၏အလုပ်နှင့် သက်ဆိုင်သည်ဟု ဆိုနိုင်ပေသည်။ သင်သည် ဘုရားသခင်က သင့်အား ပေးအပ်သော တာဝန်ပေးစေခိုင်းချက်ကို လေးလေးနက်နက်နှင့် ရိုးသားစစ်မှန်စွာ လက်ခံနိုင်ပါက ကိုယ်တော်သည် သင့်ကို မည်သို့ သဘောထားမည်နည်း။ ကိုယ်တော်သည် သင့်ကို သူ၏ မိသားစုဝင်တစ်ဦးအဖြစ် သဘောထားတော်မူလိမ့်မည်။ ယင်းမှာ ကောင်းချီးလော သို့မဟုတ် အမင်္ဂလာလော။ (ကောင်းချီးဖြစ်ပါသည်။) ယင်းမှာ ကြီးမားသော ကောင်းချီးတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) ဘုရားနှုတ်ကပတ်တော်ကနေ ကျွန်မ နားလည်လိုက်တာက အလုပ်တစ်ခုတည်း၊ ဒါမှမဟုတ် တာဝန်တစ်ခုတည်း ဖြစ်ပေမဲ့ ဘာသာတရားမရှိသူတွေရဲ့ လောကနဲ့ ဘုရားအိမ်တော်မှာ သဘောသဘာဝချင်း မတူကြဘူးဆိုတာပါပဲ။ ဘုရားအိမ်တော်က တာဝန်တိုင်းဟာ လူသားမျိုးနွယ်ကို ကယ်တင်မယ့် ဘုရားသခင်ရဲ့ စီမံခန့်ခွဲမှု အစီအစဉ်နဲ့ အသင်းတော်အလုပ်ရဲ့ လိုအပ်ချက်တွေကနေ ပေါ်ပေါက်လာတာ ဖြစ်တယ်။ ပြီးတော့ အဆင့်အတန်း ခွဲခြားထားတာ မရှိဘူး၊ ပိုကောင်းတာ၊ ပိုဆိုးတာ၊ မြင့်မြတ်တာ၊ နိမ့်ကျတာ ဆိုပြီး ဘာကွာခြားချက်လည်း မရှိဘူး။ အလုပ်တစ်ခုက ဘယ်လောက်ပဲ သေးသိမ်ပုံပေါက်ပါစေ၊ ဒါဟာ ထမ်းဆောင်သင့်တဲ့ တာဝန်တစ်ခု ဖြစ်နေတုန်းပါပဲ။ ဒါပေမဲ့ ကျွန်မက တာဝန်တွေကို အဆင့်အတန်း ခွဲခြားပြီး လူတွေရဲ့ အဆင့်အတန်းနဲ့ နေရာတွေကို သတ်မှတ်ဖို့ တာဝန်တွေကို အသုံးပြုခဲ့တယ်။ ခေါင်းဆောင်၊ ဒါမှမဟုတ် အမှုဆောင်ဖြစ်တာ၊ ဒါမှမဟုတ် စာနဲ့ပတ်သက်တဲ့တာဝန် ထမ်းဆောင်တာတွေက အသက် ဝင်ရောက်မှုနဲ့ဆိုင်တဲ့ ဉာဏအလုပ်တွေဖြစ်တယ်၊ ဒီတာဝန်တွေ ထမ်းဆောင်ရတာက ဂုဏ်တက်တယ်၊ မွန်မြတ်တယ်၊ အဆင့်အတန်းမြင့်တယ်၊ ပြီးတော့ လူတစ်ယောက်ကို အရေးပါစေတယ်လို့ ကျွန်မ ထင်ခဲ့တယ်။ တစ်ဖက်မှာကျတော့၊ အထွေထွေတာဝန်တွေက သာမည အသင်းတော်အလုပ်ပဲ၊ ဒီတာဝန်တွေက အလုပ်ကြမ်းသက်သက်ပဲဖြစ်ပြီး သိပ်အရေးမပါဘူး၊ ဒီတာဝန် ထမ်းဆောင်တဲ့သူတွေက နိမ့်ကျပြီး တခြားတာဝန် ထမ်းဆောင်တဲ့သူတွေလောက် အဆင့်မမြင့်ဘူးလို့ ကျွန်မ မြင်ခဲ့တယ်။ ဒီလိုမျိုး အမှုအရာတွေကို ဆုံးဖြတ်တာက သမ္မာတရားနဲ့ မကိုက်ညီပါဘူး။ ဘုရားအိမ်တော်မှာ၊ ဘုရားသခင်ရဲ့အိမ်တော်မှာ လူတိုင်းက ဧဝံဂေလိအလုပ် ပြန့်ပွားရေးအတွက် သူတို့ရဲ့ ကြိုးစားအားထုတ်မှုတွေကို ထည့်ဝင်ဖို့ တာဝန်တွေ ထမ်းဆောင်ကြတာပါ။ စက်တစ်ခုရဲ့ အစိတ်အပိုင်းတွေလိုပဲ၊ အစိတ်အပိုင်းတစ်ခုစီက သူ့အခန်းကဏ္ဍနဲ့သူ ပါဝင်ပြီး စက်တစ်ခုလုံးအတွက် မရှိမဖြစ် လိုအပ်တယ်။ ကျွန်မ ထမ်းဆောင်နေတဲ့ အထွေထွေတာဝန်တွေကလည်း အသင်းတော်အလုပ်အတွက် လိုအပ်တာပါပဲ။ ညီအစ်ကိုမောင်နှမတွေဆီ စာတွေ၊ ဘုရားနှုတ်ကပတ်တော် စာအုပ်တွေ လိုက်ပို့တာမျိုးက အထွေထွေတာဝန် သက်သက်ပဲလို့ ထင်ရပေမဲ့၊ အသင်းတော်အလုပ်နဲ့ ဆက်စပ်နေတာမို့လို့၊ ဒီတာဝန်တွေက လူတစ်ယောက်ယောက်အတွက် ထမ်းဆောင်ပေးရတာ မဟုတ်ဘဲ၊ ဘုရားသခင်ရှေ့မှောက်မှာ ဖြည့်ဆည်းရတဲ့ တာဝန်တစ်ခု ဖြစ်တယ်။ နောက်ပြီး၊ ကျွန်မရဲ့ တာဝန်ပြန်ပြောင်းခံရတာကနေတစ်ဆင့်၊ ဂုဏ်သတင်းနဲ့ အဆင့်အတန်း လိုက်စားတဲ့ ကျွန်မရဲ့ လမ်းကြောင်းအမှား၊ ပြီးတော့ တာဝန်တွေအပေါ်ထားတဲ့ ကျွန်မရဲ့ မှားယွင်းပြီး အဓိပ္ပာယ်မဲ့တဲ့ အမြင်တွေ ထုတ်ဖော်ခံလိုက်ရတယ်။ ဒါက ကျွန်မအတွက် ဘုရားသခင်ရဲ့ ကယ်တင်ခြင်းပါပဲ။

နောက်ပိုင်းမှာ၊ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ပြီး တာဝန်တွေ ပြန်ပြောင်းခံရတာကို ဘယ်လို မှန်မှန်ကန်ကန် သဘောထားရမယ်ဆိုတာ သင်ယူခဲ့ရတယ်။ ဘုရားသခင်က ပြောသည် “ဘုရားသခင်သည် လူတိုင်းကို မျှတစွာနှင့် တန်းတူဆက်ဆံသည်။ သင်သည် မည်သည့်အရာကိုမျှ မလုပ်ဆောင်နိုင်သည့်အတွက် သင့်ကို ဧဝံဂေလိတရား ဟောခိုင်းခြင်း ဖြစ်သည်။ ဤသည်မှာ သင်သည် အခြား မည်သည့်တာဝန်ကိုမျှ မထမ်းဆောင်နိုင်သည့် အခြေအနေများတွင် သင်၏ နောက်ဆုံးဖြစ်နိုင်ချေရှိသော စွမ်းဆောင်ရည်ကို ထမ်းဆောင်နိုင်စေရန် လုပ်ဆောင်ခြင်း ဖြစ်သည်။ ဤအရာအားဖြင့် သင့်ကို အခွင့်အရေးတစ်ခုနှင့် မျှော်လင့်ချက် အရိပ်အယောင်တစ်ခု ပေးနေခြင်း ဖြစ်သည်။ သင်၏ တာဝန်ထမ်းဆောင်ပိုင်ခွင့်ကို ပိတ်ပင်နေခြင်း မဟုတ်ပေ။ ဘုရားသခင်သည် သင့်အတွက် တာဝန်ပေးစေခိုင်းချက်တစ်ခု ရှိနေဆဲဖြစ်ပြီး ကိုယ်တော်သည် သင့်အပေါ် ခွဲခြားဆက်ဆံခြင်း မရှိပေ။ ထို့ကြောင့် ဧဝံဂေလိအဖွဲ့များ၌ တာဝန်ပေးခြင်း ခံရသူတို့သည် စွန့်ပယ်ခံရသောနေရာသို့ အပို့ခံနေရခြင်း မဟုတ်သကဲ့သို့ စွန့်ပစ်ခံနေရခြင်းလည်း မဟုတ်ဘဲ ၎င်းတို့သည် မိမိတို့၏ တာဝန်ကို မတူညီသော နေရာတစ်ခုတွင် ထမ်းဆောင်နေခြင်းသာ ဖြစ်သည်။...သင့်ကို မည်သည့်နေရာတွင် ထားရှိသည်ဖြစ်စေ၊ သင်သည် မည်သည့်အချိန် သို့မဟုတ် နေရာတွင် ရှိနေသည်ဖြစ်စေ၊ သင်သည် မည်သည့်လူများနှင့် ထိတွေ့ဆက်ဆံပြီး မည်သည့်တာဝန်ကို ထမ်းဆောင်သည်ဖြစ်စေ အရေးမကြီးပေ။ ဘုရားသခင်က သင့်ကို အစဉ်သဖြင့် မြင်တွေ့မည်ဖြစ်ပြီး သင်၏ အနက်ရှိုင်းဆုံးသော စိတ်နှလုံးကို စေ့စေ့စပ်စပ် ကြည့်ရှုစစ်ဆေးမည်။ သင်သည် ဧဝံဂေလိအဖွဲ့ဝင်တစ်ဦး ဖြစ်သောကြောင့် ဘုရားသခင် သင့်ကို အာရုံမစိုက်၊ သို့မဟုတ် ဘုရားသခင် သင့်ကို မမြင်နိုင်၊ သို့ဖြစ်၍ သင်သည် လုပ်ချင်သမျှကို လုပ်ဆောင်နိုင်သည်ဟု မထင်မှတ်လေနှင့်။ ထို့ပြင် အကယ်၍ သင်သည် ဧဝံဂေလိအဖွဲ့၌ တာဝန်ပေးခံရပါက သင်သည် ကယ်တင်ခြင်းခံရရန် မျှော်လင့်ချက် မရှိတော့ဟု ထင်မှတ်ပြီး ယင်းကို အပျက်သဘောဖြင့် မကိုင်တွယ်လေနှင့်။ ဤတွေးခေါ်ပုံနှစ်ခုလုံး မှားယွင်းသည်။ သင့်ကို မည်သည့်နေရာတွင် ထားရှိသည်ဖြစ်စေ သို့မဟုတ် မည်သည့်တာဝန်ကို ထမ်းဆောင်ရန် စီစဉ်သည်ဖြစ်စေ၊ ယင်းသည် သင်လုပ်ဆောင်သင့်သည့်အရာ ဖြစ်ပြီး သင်သည် ယင်းကို ဝီရိယရှိရှိနှင့် တာဝန်သိသိ လုပ်ဆောင်သင့်သည်။ သင့်အပေါ် ဘုရားသခင်၏ သတ်မှတ်ချက်များက မပြောင်းလဲသည်ဖြစ်၍ ဘုရားသခင်၏ အစီအစဉ်များအပေါ် သင်၏ ကျိုးနွံနာခံခြင်းသည်လည်း မပြောင်းလဲသင့်ပေ။ ဧဝံဂေလိအမှုဆောင်များ၏ အဆင့်အတန်းသည် အခြားသော တာဝန်များကို ထမ်းဆောင်သူတို့၏ အဆင့်အတန်းနှင့် တူညီ၏။ လူတစ်ဦး၏ တန်ဖိုးကို ၎င်းတို့ ထမ်းဆောင်သည့် တာဝန်အားဖြင့် မတိုင်းတာဘဲ သူသည် သမ္မာတရားကို လိုက်စားခြင်းရှိမရှိနှင့် သမ္မာတရား လက်တွေ့ကျမှုကို ပိုင်ဆိုင်ခြင်း ရှိမရှိအားဖြင့်သာ တိုင်းတာသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၉)) ဒီဘုရားနှုတ်ကပတ်တော်ကို ဖတ်ပြီးတဲ့နောက်မှာ၊ တာဝန် ပြန်ပြောင်းခံရတာနဲ့ပတ်သက်တဲ့ ကျွန်မရဲ့ မှားယွင်းပြီး အဓိပ္ပာယ်မဲ့တဲ့ အမြင်တွေ ပြုပြင်ခံလိုက်ရတယ်။ အစတုန်းကတော့၊ အထွေထွေတာဝန်တွေ ထမ်းဆောင်ရတာက လူလေးစားခံရတဲ့ဘဝကနေ လမ်းပေါ်က သာမန်လူတစ်ယောက် ဖြစ်သွားတာပဲလို့ ကျွန်မ အမြဲ ခံစားခဲ့ရတယ်။ မေ့လျော့ခံရဖို့၊ ဘယ်သူမှ သတိမထားမိဘဲ ထာဝရ နေသွားရဖို့အတွက် ချောင်တစ်ချောင်မှာ အထားခံလိုက်ရသလိုမျိုးတောင် ခံစားခဲ့ရတယ်။ ဒါပေမဲ့ ဘုရားနှုတ်ကပတ်တော်တွေအရ၊ ဒီနားလည်မှုက မှားယွင်းပြီး အဓိပ္ပာယ်မဲ့မှန်း ကျွန်မ သဘောပေါက်သွားတယ်။ ကျွန်မရဲ့ အစွမ်းအစ ညံ့လို့၊ စာနဲ့ပတ်သက်တဲ့တာဝန်နဲ့ မသင့်တော်ခဲ့ဘူး။ အသင်းတော်က ကျွန်မရဲ့ အစွမ်းအစနဲ့ ကိုက်ညီမယ့် အထွေထွေတာဝန်တွေကို ထမ်းဆောင်ဖို့ စီစဉ်ပေးခဲ့တာလေ။ ဒီအခြေအနေမှာ၊ ကျွန်မက အစွမ်းကုန် တာဝန်ထမ်းဆောင်ဖို့နဲ့ ကိုယ့်အခန်းကဏ္ဍမှာ ပါဝင်ဖို့ အခွင့်အရေး ရခဲ့တာပါ။ ဒါကို သဘောပေါက်လိုက်တော့၊ ကျွန်မ တကယ် အပြစ်ရှိတယ်လို့ ခံစားရတယ်။ ကျွန်မမှာ ဘာအထူးကျွမ်းကျင်မှုမှ မရှိဘဲ တခြားတာဝန်တွေ မထမ်းဆောင်နိုင်ပေမဲ့၊ ဘုရားအိမ်တော်က ကျွန်မအတွက် တာဝန်တစ်ခုကို အကြီးမားဆုံးအတိုင်းအတာအထိ စီစဉ်ပေးထားတုန်းဖြစ်ပြီး၊ ကယ်တင်ခံရဖို့ အခွင့်အရေး ပေးထားတယ်။ ဒါပေမဲ့ ဒါကို ကျွန်မ ဘယ်လို မြင်ခဲ့သလဲ။ ဒီတာဝန် ပြန်ပြောင်းခံရတာက ကျွန်မကို အထင်သေးတာနဲ့ ဘေးဖယ်ထားတာလို့ မြင်ခဲ့ပါတယ်။ ကျွန်မရဲ့ နားလည်မှုက အရမ်းကို အဓိပ္ပာယ်မဲ့ခဲ့သလို ကျွန်မအတွက် ဘာက ကောင်းသလဲဆိုတာကိုလဲ ကျွန်မ မသိခဲ့ဘူး။ တွေးလေလေ၊ ဘုရားသခင်ကို အကြွေးတင်သလို ခံစားရလေလေပါပဲ။ အထွေထွေတာဝန်ရဲ့ သတ်မှတ်ချက်တွေ၊ စည်းမျဉ်းတွေနဲ့အညီ ကျွန်မတာဝန်ကို ကောင်းကောင်း ထမ်းဆောင်ရမယ်၊ ဒါကို ဘုရားသခင်ဆီက တာဝန်ပေးစေခိုင်းချက်တစ်ခုအဖြစ် သဘောထားရမယ်၊ ပြီးတော့ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို အလဟဿမဖြစ်စေဖို့ ဒီတာဝန်ကို ကောင်းကောင်း ထမ်းဆောင်ရမယ်လို့ ကျွန်မ တွေးမိတယ်။ ဘုရားနှုတ်ကပတ်တော်တွေကို ကျွန်မ တွေးမိတယ်။ “လုပ်ငန်းဆောင်တာများသည် မတူပေ။ ကိုယ်တစ်ခုတည်းရှိ၏။ မီးပွင့်တစ်ခုစီအတွက် ပြိုးပြိုးပြက်ပြက် အလင်းရောင်တစ်ခု ရှိသင့်သည့်အတွက် သင်တို့အသီးသီးက သင်တို့၏ တာဝန်ကို ထမ်းဆောင်သင့်သည်၊ သင်တို့အသီးသီးက သင်တို့၏ တာဝန်ကို အကောင်းဆုံးထမ်းဆောင်လျက် မိမိ၏ နေရာတွင်ရှိသင့်သည်။ ပြီးလျှင် အသက်တာ၌ ရင့်ကျက်မှုကို လိုက်စားသင့်၏။ ထိုသို့ဖြင့် ငါသည် စိတ်ကျေနပ်ခြင်း ရှိလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၂၁)) ကျွန်မ လုပ်နိုင်တာကို လုပ်ရမယ်၊ ကျွန်မမှာ ရှိတာကို အပြည့်အဝ အသုံးချရမယ်။ ကျွန်မ နေရာမှာ ကျွန်မ ရပ်တည်ပြီး ဂုဏ်သတင်း၊ ဒါမှမဟုတ် အဆင့်အတန်းကို ထည့်မစဉ်းစားဘဲ အစွမ်းကုန် ကြိုးစားရမယ်။ တာဝန်ထမ်းဆောင်နေရင်းနဲ့၊ သမ္မာတရားနဲ့ အသက် ဝင်ရောက်မှုကို လိုက်စားရမယ်၊ ပြီးတော့ ဘုရားသခင်ရဲ့ ရည်ရွယ်ချက်တွေနဲ့ သတ်မှတ်ချက်တွေကို အစွမ်းကုန် ဖြည့်ဆည်းဖို့ ကြိုးစားရမယ်။

နောက်ပိုင်းမှာ၊ ဘုရားနှုတ်ကပတ်တော် နောက်တစ်ပိုဒ်ကို ဖတ်ပြီးတော့၊ ကျွန်မ စိတ်နှလုံးက ပိုပြီးတော့တောင် ဉာဏ်အလင်းရလာတယ်။ ဘုရားသခင်က ပြောသည် “ဘုရားသခင်သည် တစ်စုံတစ်ဦးအား နာကျင်မှုနှင့် ဆင်းရဲမွဲတေမှုကို ခံစားစေပါက ယင်းမှာ သူတို့သည် ကယ်တင်ခြင်း ခံရရန် မျှော်လင့်ချက် မရှိဟု ဆိုလိုသလော။ သူတို့သည် တန်ဖိုးနည်းပြီး လူမှုအဆင့်အတန်း နိမ့်ကျပါက ဘုရားသခင်သည် သူတို့ကို မကယ်တင်ဘဲ နေမည်လော။ သူတို့သည် လူ့အဖွဲ့အစည်း၌ အဆင့်အတန်း နိမ့်ကျပါက သူတို့သည် ဘုရားသခင်၏ အမြင်၌ အဆင့်အတန်း နိမ့်ကျသလော။ ဖြစ်ချင်မှ ဖြစ်ပေမည်။ ဤသည်မှာ အဘယ်အရာအပေါ် မူတည်သနည်း။ ယင်းမှာ ဤပုဂ္ဂိုလ် လျှောက်လှမ်းသော လမ်းကြောင်းအပေါ်လည်းကောင်း၊ သူတို့၏ လိုက်စားမှုအပေါ်လည်းကောင်း၊ သမ္မာတရားနှင့် ဘုရားသခင်အပေါ် သူတို့၏ သဘောထားအပေါ်၌လည်းကောင်း မူတည်သည်။ တစ်စုံတစ်ဦး၏ လူမှုအဆင့်အတန်းသည် အလွန် နိမ့်ကျပြီး သူတို့၏ မိသားစုသည် အလွန် ဆင်းရဲကာ သူတို့၌ ပညာအရည်အချင်း အဆင့်အတန်း နိမ့်ပါးသည့်တိုင် သူတို့သည် လက်တွေ့ကျသော နည်းလမ်းဖြင့် ဘုရားသခင်ကို ယုံကြည်ကြပြီး သမ္မာတရားနှင့် အပြုသဘောဆောင်သော အမှုအရာများကို ချစ်မြတ်နိုးကြပါက ဘုရားသခင်၏ အမြင်၌ သူတို့၏ တန်ဖိုးသည် မြင့်သလော သို့မဟုတ် နိမ့်သလော၊ ယင်းသည် မြင့်မြတ်သလော သို့မဟုတ် နိမ့်ကျသလော။ သူတို့သည် တန်ဖိုးရှိကြသည်။ ဤရှုထောင့်မှ ကြည့်လျှင် တစ်စုံတစ်ဦး၏ တန်ဖိုးသည် မြင့်သည်ဖြစ်စေ၊ နိမ့်သည်ဖြစ်စေ၊ မြင့်မြတ်သည်ဖြစ်စေ၊ ယုတ်ညံ့သည်ဖြစ်စေ အဘယ်အရာအပေါ် မူတည်သနည်း။ ယင်းမှာ ဘုရားသခင်သည် သင့်ကို ရှုမြင်သည့်ပုံစံအပေါ်၌ မူတည်သည်။ ဘုရားသခင်သည် သင့်ကို သမ္မာတရားကို လိုက်စားသောသူတစ်ဦးအဖြစ် ရှုမြင်ပါက သင်သည် တန်ဖိုး ရှိပြီး အဖိုးတန်သည်။ သင်သည် တန်ဖိုးရှိသော တန်ဆာတစ်ခု ဖြစ်သည်။ ဘုရားသခင်သည် သင် သမ္မာတရားကို မလိုက်စားသည်ကိုလည်းကောင်း၊ သင်သည် သူ့အတွက် စိတ်ရင်းမှန်ဖြင့် အသုံးမခံသည်ကိုလည်းကောင်း ရှုမြင်ပါက သင်သည် တန်ဖိုးမရှိသူဖြစ်ပြီး အဖိုးမတန်ပေ။ သင်သည် နိမ့်ကျသော တန်ဆာတစ်ရပ် ဖြစ်သည်။ သင်သည် မည်မျှပင်အဆင့်မြင့်ပညာတတ်ဖြစ်စေကာမူ သို့မဟုတ် သင်၏ လူ့အဖွဲ့အစည်းအတွင်းမှ အဆင့်အတန်းသည် မည်မျှပင် မြင့်မားစေကာမူ သင်သည် သမ္မာတရားကို မလိုက်စားပါက သို့မဟုတ် နားမလည်ပါက သင်၏ တန်ဖိုးသည် မည်သည့်အခါမျှ မြင့်မားနိုင်မည် မဟုတ်ပေ။ လူများစွာတို့သည် သင့်ကို ထောက်ခံကြလျှင်ပင်၊ သင့်ကို ချီးမြှောက်ကြလျှင်ပင်၊ သင့်ကို ကြည်ညိုကြလျှင်ပင် သင်သည် ယုတ်ညံ့သော သတ္တဝါတစ်ဦးသာ ဖြစ်နေဆဲ ဖြစ်သည်။...ယခု ကြည့်လျှင် တစ်စုံတစ်ဦး၏ တန်ဖိုးကို မြင့်မြတ်သည် သို့မဟုတ် နိမ့်ကျသည်ဟု အဓိပ္ပာယ်ဖွင့်ဆိုရန် အခြေခံအကြောင်းရင်းမှာ အဘယ်နည်း။ (ယင်းမှာ ဘုရားသခင်၊ သမ္မာတရားနှင့် အပြုသဘောဆောင်သော အမှုအရာများအပေါ် သူတို့၏ သဘောထား ဖြစ်ပါသည်။) မှန်ပေသည်။ ဦးစွာပထမအနေဖြင့် ဘုရားသခင်၏ သဘောထားမှာ အဘယ်အရာဖြစ်သည်ကို နားလည်ရမည်။ ဘုရားသခင်၏ သဘောထားကို နားလည်ခြင်းနှင့် ဘုရားသခင် လူတို့ကို အမျိုးအစားခွဲသည့် စည်းမျဉ်းများနှင့် စံနှုန်းများကို နားလည်ခြင်း၊ ထို့နောက် ဘုရားသခင် လူတို့ကို ဆက်ဆံသည့် စည်းမျဉ်းများနှင့် စံနှုန်းများအပေါ် အခြေခံ၍ လူတို့အပေါ် ဆုံးဖြတ်သတ်မှတ်ခြင်း ဖြစ်သည်။ ဤသည်သာလျှင် အတိကျဆုံး၊ အသင့်လျော်ဆုံးနှင့် တရားအမျှတဆုံး ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ကောက်ကျစ်ဆိုးယုတ်ကာ မသိမသာ ဒုက္ခပေးတတ်ပြီး လှည့်စားတတ်သည် (အပိုင်း ၁)) ဘုရားသခင်က၊ လူတစ်ယောက်ရဲ့ တန်ဖိုးကို အပေါ်ယံ လူမှုအဆင့်အတန်းနဲ့ မတိုင်းတာဘူး၊ သူတို့ထမ်းဆောင်တဲ့ တာဝန်နဲ့လည်း မတိုင်းတာဘူး၊ သမ္မာတရားနဲ့ ဘုရားသခင်အပေါ်ထားတဲ့ သူတို့ရဲ့ သဘောထားနဲ့ပဲ တိုင်းတာတယ်ဆိုတာ ဘုရားနှုတ်ကပတ်တော်တွေကနေ ကျွန်မ နားလည်လာတယ်။ သမ္မာတရားကို ချစ်ပြီး လိုက်စားတဲ့သူတွေက၊ ဘာတာဝန်ပဲ ထမ်းဆောင်ပါစေ၊ သူများတွေ လေးစားတာ ခံရသည်ဖြစ်စေ၊ မခံရသည်ဖြစ်စေ၊ ဘုရားသခင် မျက်မှောက်မှာ တန်ဖိုးရှိတယ်။ ဒါပေမဲ့ သမ္မာတရားကို မလိုက်စားတဲ့သူတွေကျတော့၊ သူတို့တာဝန်တွေက သူတို့ကို မွန်မြတ်ပြီး အရေးပါသလို ထင်ရစေပြီး လူအများကြီးရဲ့ လေးစားအားကျတာကို ခံရစေရင်တောင်၊ ဘုရားသခင် မျက်မှောက်မှာတော့ နိမ့်ကျပြီး တန်ဖိုးမဲ့နေတုန်းပါပဲ။ ဘုရားသခင်က အဲဒီလိုလူတွေကို လျစ်လျူရှုရုံတင်မကဘူး၊ ရွံရှာပြီး မုန်းတီးတယ်။ ဒါတွေကို သဘောပေါက်လိုက်တော့၊ ကျွန်မ စိတ်နှလုံး လင်းလက်ပြီး အေးချမ်းသွားတယ်။ ကျွန်မမှာ အတွေးတစ်ခုပဲ ရှိတော့တယ်၊ “ငါ ဘာတာဝန်ပဲ ထမ်းဆောင်ထမ်းဆောင်၊ သမ္မာတရား လိုက်စားဖို့ကိုပဲ အာရုံစိုက်တော့မယ်” လို့ပေါ့။ ဒီအချိန်မှာ၊ အထွေထွေတာဝန်ကို ကျွန်မတာဝန်အနေနဲ့ အမှန်တကယ် လက်ခံနိုင်ခဲ့ပြီး၊ ဒီတာဝန်ကို ဘယ်လို ကောင်းကောင်း ထမ်းဆောင်ရမလဲဆိုတာ တက်တက်ကြွကြွ စပြီး စဉ်းစားလာတယ်။ ညီအစ်ကိုမောင်နှမတွေဆီ စာတွေ၊ ဘုရားနှုတ်ကပတ်တော် စာအုပ်တွေ လိုက်ပို့ဖို့ ခေါင်းဆောင်က တာဝန်ပေးတဲ့အခါ၊ ကျွန်မ အတိုက်အခံမဖြစ်တော့ဘူး။ အဲဒီအစား၊ ဒါကို ကျွန်မတာဝန်၊ နောက်ပြီး ကျွန်မ လုပ်သင့်တဲ့အရာအနေနဲ့ မြင်ပြီး၊ တာဝန်ကို ကောင်းကောင်း ထမ်းဆောင်ဖို့ ဆုံးဖြတ်ချက်ချလိုက်တယ်။ ကျွန်မ အခြေအနေ ပြန်ပြောင်းသွားပြီးတဲ့နောက်မှာ၊ စိတ်နှလုံး တည်ငြိမ်နိုင်သွားပြီး၊ တာဝန်ကို စိတ်အေးအေးနဲ့ ထမ်းဆောင်နိုင်ခဲ့တယ်။ ဒီနားလည်မှုနဲ့ အပြောင်းအလဲကို ရရှိခွင့်ပေးခဲ့တဲ့ ဘုရားနှုတ်ကပတ်တော်တွေရဲ့ ဉာဏ်အလင်းပေးမှုနဲ့ လမ်းပြမှုတို့အတွက် ကျွန်မ တကယ် ကျေးဇူးတင်ပါတယ်။


၉၅။ တစ်စုံတစ်ယောက်၏ ကျေးဇူးကို ဆပ်ခြင်းသည် ကျင့်ကြံပြုမူခြင်းဆိုင်ရာ စည်းမျဉ်းတစ်ခု ဖြစ်ပါသလား

လီချွန်း၊ တရုတ်ပြည်

၂၀၂၂ ဖေဖော်ဝါရီလ တစ်နေ့မှာ အသင်းတော်ခေါင်းဆောင်က ကျွန်တော့်ကို ဝူဂျွန်အကြောင်း အကဲဖြတ်ချက်ရေးခိုင်းတယ်။ ကျွန်တော် လန့်သွားပြီး တွေးမိတယ်။ “အသင်းတော်က ဒီအချိန်မှာ ဖယ်ရှားရေးအလုပ် လုပ်နေတာ။ ဝူဂျွန်ကို ဖယ်ရှားပစ်ဖို့ ပြင်ဆင်တဲ့အနေနဲ့ အသင်းတော်က သူ့အကြောင်း အကဲဖြတ်ချက်တွေ တောင်းနေတာများဖြစ်နိုင်မလား” ပေါ့။ အဲဒီအချိန်မှာ သူနဲ့ ကျွန်တော် ဆက်ဆံဖူးတဲ့ ပုံရိပ်တွေ ခေါင်းထဲ ဖြတ်ခနဲ ပေါ်လာတယ်။ ၂၀၁၉ တုန်းက ဝူဂျွန်က စာနဲ့ပတ်သက်တဲ့တာဝန်ကို ထမ်းဆောင်နေပြီး ကျွန်တော်က အသင်းတော်ရဲ့ စာနဲ့ပတ်သက်တဲ့အလုပ်ကို တာဝန်ယူထားရတယ်။ အဲဒီတုန်းက သူက အသေးအဖွဲကိစ္စတွေနဲ့ပတ်သက်ပြီး သူ့တွဲဖက်ညီအစ်ကိုနဲ့ ခဏခဏ အဆုံးမရှိ ငြင်းခုံတတ်တယ်၊ စုဝေးပွဲတွေအတွင်းမှာ သူက အဲဒီအငြင်းပွားမှုတွေကို ကျွန်တော်တို့ကို အဆုံးအဖြတ်ပေးခိုင်းတယ်။ ကျွန်တော်တို့က သူ့ကို မိတ်သဟာယပြုပေးပြီး အရာရာကို အရမ်း ခွဲခြမ်းစိတ်ဖြာမနေဘဲ ဘုရားသခင်ဆီကနေ ခံယူဖို့၊ သင်ခန်းစာယူဖို့ တိုက်တွန်းခဲ့တယ်။ ဒါပေမဲ့ သူက ဒါကို လက်မခံဘဲ နောက်ပိုင်းမှာလည်း ဒီပုံစံအတိုင်း ဆက်လုပ်တယ်။ အဲဒီကာလတုန်းက စုဝေးပွဲတိုင်းမှာ သူ့ပြဿနာတွေကို ဖြေရှင်းဖို့ပဲ အာရုံစိုက်ရပြီး ပုံမှန် မိတ်သဟာယ မပြုနိုင်ခဲ့ဘူး။ အသင်းတော်အသက်တာရော၊ အသင်းတော်အလုပ်ပါ သိသိသာသာ အနှောင့်အယှက် ဖြစ်ခဲ့ရတယ်။ ဝူဂျွန်က သမ္မာတရားကို မရှာဖွေဘဲ အမှားအမှန်ကိုပဲ အမြဲတမ်း ငြင်းခုံနေပြီး တခြားသူတွေရဲ့ လမ်းပြမှုကိုရော အကူအညီကိုရော လက်မခံတာကြောင့် နောက်ဆုံးကျတော့ သူ့တာဝန်ကနေ ဖြုတ်ချခံလိုက်ရတယ်။ ၂၀၂၁ မှာ ကျွန်တော်က အသင်းတော်တချို့ရဲ့ ဧဝံဂေလိအလုပ်ကို တာဝန်ယူရတယ်။ အဲဒီတုန်းက ဝူဂျွန်က အသင်းတော်မှာ ဧဝံဂေလိအမှုဆောင်ဖြစ်ပြီး ဧဝံဂေလိသင်းထောက် လီချန်ကို အရမ်းထောက်ခံအားပေးတယ်။ လီချန်က တကယ့်အလုပ်မလုပ်တော့ ခေါင်းဆောင်တွေက ညီအစ်ကိုမောင်နှမတွေဆီကနေ လီချန်နဲ့ပတ်သက်တဲ့ အကဲဖြတ်ချက်တွေ တောင်းကြတယ်။ ဒါပေမဲ့ ဝူဂျွန်က ညီအစ်ကိုမောင်နှမတွေကို ပြောတယ်။ “လီချန်အကြောင်း ဘယ်သူမဆို မကောင်းပြောရင် ကျွန်တော် သူတို့နဲ့ စာရင်းရှင်းမယ်” တဲ့။ နောက်ပိုင်းမှာ ခေါင်းဆောင်တွေက အခြေခံစည်းမျဉ်းတွေအပေါ်အခြေခံပြီး လီချန်ကို ဖြုတ်ချလိုက်တယ်။ ဝူဂျွန်က ဒီကိစ္စနဲ့ပတ်သက်ပြီး လုံးဝ မကျေမနပ်ဖြစ်ပြီး အတိုက်အခံပြုတဲ့အခြေအနေထဲမှာ ရှိတယ်၊ ဟိတ်ဟန်ထုတ်ပြီး ဆန့်ကျင်နေတာပေါ့။ ဧဝံဂေလိအလုပ်နဲ့ပတ်သက်ပြီး ဆွေးနွေးတဲ့အခါ သူက စိတ်ကောက်ပြီး ဘာမှမပြောဘဲ နေတယ်။ တစ်ခါတစ်ခါ စုဝေးပွဲတွေမှာ လူမစုံသေးခင် သူ့မကျေနပ်ချက်တွေကိုတောင် ဖွင့်ဟပြီး ပြောတယ်၊ “ခေါင်းဆောင်တွေက အလုပ်နဲ့ပတ်သက်ပြီး ကျွန်တော့်တွဲဖက်ညီအစ်ကိုနဲ့ပဲ ဆွေးနွေးတယ်၊ ကျွန်တော့်ဆီ မလာဘူး။ အခု ကျွန်တော် ဖြုတ်ချခံထားရပြီလားဆိုတာတောင် ကျွန်တော် မသိဘူး” တဲ့။ ကျွန်တော် အဲဒီတုန်းက သူ့ကို သတိပေးခဲ့တယ်၊ သူက အရာရာကို အရမ်းကြီး ခွဲခြမ်းစိတ်ဖြာနေတယ်ပေါ့၊ ပြီးတော့ ဘုရားသခင်ဆီက ခံယူဖို့၊ သင်ခန်းစာယူဖို့နဲ့ ကိုယ့်ကိုယ်ကိုယ် ဆင်ခြင်သုံးသပ်ဖို့ အကြံပေးခဲ့တယ်။ ဒါပေမဲ့ သူက လက်မခံတဲ့အပြင် ငြင်းခုံပြီးတော့လည်း ဆင်ခြေပေးတယ်။ မကြာခင်မှာပဲ သူ ဖြုတ်ချခံလိုက်ရပေမဲ့ ကိုယ့်ကိုယ်ကိုယ်သိတဲ့အသိ သိပ်မရှိဘဲ ဆက်ပြီး ပြဿနာရှာတာ၊ ဆူပူတာတွေ လုပ်တယ်။ သူက ခေါင်းဆောင်တွေကိုလည်း ဝေဖန်ပိုင်းခြားပြီး သူတို့ အလုပ်ဘယ်လိုလုပ်ရမယ်ဆိုတာ မသိဘူးလို့ ပြောတယ်။ သူ့မှာ တခြားဆင်တူ အပြုအမူတွေ အများကြီးရှိသေးတယ်။

ဒါကို ဆင်ခြင်သုံးသပ်ရင်း ကျွန်တော် ဘုရားနှုတ်ကပတ်တော်တွေကို သတိရသွားတယ်။ “လူအချို့သည် ၎င်းတို့အပေါ်တွင် တစ်စုံတစ်ခု ဖြစ်ပျက်သောအခါတိုင်းတွင် တစ်ဆိတ်ကို တစ်အိတ်လုပ်ကြပြီး အကျိုးမရှိသောအရာများကို လုပ်ဆောင်သည်မှာ ယုတ်မာခြင်း မဟုတ်သလော။ ဤသည်မှာ ကြီးမားသော ပြဿနာဖြစ်သည်။ စိတ်ရှင်းလင်းသောလူတို့သည် ဤအမှားမျိုးကို ကျူးလွန်မည်မဟုတ်ပေ။ သို့သော် ယုတ္တိမရှိသောသူများသည် ဤကဲ့သို့ဖြစ်ကြသည်။ ၎င်းတို့က အခြားလူများသည် ၎င်းတို့ကို အခက်အခဲဖြစ်အောင် ပြုလုပ်သည်၊ အခြားလူများသည် ၎င်းတို့ကို တမင်ရည်ရွယ်၍ မကြင်မနာ ဆက်ဆံသည်ဟု အစဉ်သဖြင့် စိတ်ကူးထင်မြင်ကြသည်။ ထို့ကြောင့် ၎င်းတို့သည် အခြားလူများကို အခက်ကြုံအောင် အစဉ်သဖြင့် ပြုလုပ်ကြသည်။ ဤသည်မှာ လမ်းလွဲခြင်းမဟုတ်လော။ ၎င်းတို့သည် သမ္မာတရားအပေါ် အားစိုက်ထုတ်မှု မရှိဘဲ မိမိကိုယ်ကို သိကျွမ်းရန် သမ္မာတရားကို ရှာဖွေခြင်း မရှိ။ ၎င်းတို့တွင် တစ်စုံတစ်ခု ဖြစ်ပျက်သောအခါ အသေးအဖွဲ အသေးစိတ်အချက်များအပေါ် အစဉ်သဖြင့် စိတ်စွဲပြီး ရှင်းပြချက်များ တောင်းဆိုကြသည်။ သိက္ခာဆည်ရန် ကြိုးစားကြသည်။ ပြီးလျှင် ဤကိစ္စရပ်များကို ချဉ်းကပ်ရန်အတွက် လူသား၏ ဖြေရှင်းနည်းများကို အစဉ် အသုံးပြုလိုကြသည်။ ဤသည်မှာ အသက်ဝင်ရောက်မှုအတွက် အကြီးမားဆုံး အဟန့်အတားဖြစ်သည်။ သင်သည် ဘုရားသခင်ကို ဤသို့ ယုံကြည်လျှင်၊ သို့မဟုတ် ဤသို့ လက်တွေ့လုပ်ဆောင်လျှင် သင်သည် ဘုရားသခင်ရှေ့သို့ မည်သည့်အခါမျှ မလာရောက်သောကြောင့် သမ္မာတရားကို မည်သည့်အခါမျှ ရရှိလိမ့်မည်မဟုတ်ပေ။ သင်သည် ဘုရားသခင်က သင့်အတွက် စီစဉ်ဖွဲ့စည်းပေးသည့် အရာအားလုံးကို လက်ခံရရှိရန် ဘုရားသခင်ရှေ့သို့ မည်သည့်အခါမျှ မလာသကဲ့သို့ ဤအရာအားလုံးကို ချဉ်းကပ်ရန်အတွက် သမ္မာတရားကို အသုံးမပြုပေ။ ထိုအစား သင်သည် အမှုအရာများကို ချဉ်းကပ်ရန် လူသား၏ ဖြေရှင်းနည်းများကို အသုံးပြုသည်။ သို့ဖြစ်၍ ဘုရားသခင်၏ အမြင်တွင် သင်သည် သူ့ထံမှ အလွန်ဝေးကွာအောင် လမ်းလွဲသွားပြီဖြစ်သည်။ သင်၏ စိတ်နှလုံးသည် သူ့ထံမှ ဝေးကွာသွားရုံမကဘဲ သင်၏ ဖြစ်တည်မှုတစ်ခုလုံးက သူ၏ မျက်မှောက်တော်တွင် အသက်မရှင်ပေ။ ဤသည်မှာ စည်းမျဉ်းစည်းကမ်းများကို ပုံသေစောင့်ထိန်းတတ်ပြီး အသေးအဖွဲ အသေးစိတ်အချက်များကို အစဉ်သဖြင့် စိတ်စွဲသည့်သူများအား ဘုရားသခင် မြင်သည့်ပုံစံဖြစ်သည်။...ဘုရားသခင်ကို ယုံကြည်သူတစ်ယောက်သည် မည်သည့်တာဝန်ကို ထမ်းဆောင်သည်ဖြစ်စေ၊ ပြင်ပအမှုကိစ္စများကို ကိုင်တွယ်သည်ဖြစ်စေ၊ ဘုရားအိမ်တော်၏ အမျိုးမျိုးသော အလုပ်နှင့်ဖြစ်စေ၊ ကျွမ်းကျင်မှုနယ်ပယ်များနှင့်ဖြစ်စေ ဆက်စပ်သောတာဝန်ကို ထမ်းဆောင်သည်ဖြစ်စေ ဘုရားသခင်ရှေ့သို့ ကြိမ်ဖန်များစွာ မလာလျှင်လည်းကောင်း၊ ဘုရားသခင်၏ မျက်မှောက်တော်တွင် အသက်မရှင်လျှင်လည်းကောင်း၊ ဘုရားသခင်၏ စိစစ်မှုကို လက်မခံရဲလျှင်လည်းကောင်း၊ ဘုရားသခင်ထံမှ သမ္မာတရားကို မရှာဖွေလျှင်လည်းကောင်း သူသည် မယုံကြည်သူတစ်ယောက်ဖြစ်ပြီး ၎င်းတို့သည် ဘာသာတရားမရှိသူတစ်ယောက်နှင့် မကွာခြားသည်ကို ငါ သင်တို့အားပြော၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်) ဘုရားနှုတ်ကပတ်တော်တွေကနေ ကျွန်တော် နားလည်လိုက်တာက လူတွေ၊ ကိစ္စတွေအပေါ် အရမ်း ခွဲခြမ်းစိတ်ဖြာပြီး အမှားအမှန်ကို ငြင်းခုံတဲ့သူ၊ ကိုယ့်အမြင်ကိုပဲ အမြဲဖက်တွယ်ပြီး ကိုယ်မှန်တယ်လို့ ယုံကြည်နေတဲ့သူ၊ ဘုရားသခင်ဆီက ခံယူတာ၊ သမ္မာတရားကို ရှာဖွေတာ မလုပ်တဲ့သူ၊ ဘယ်သူမဆိုဟာ စစ်မှန်တဲ့ ဘုရားယုံကြည်သူ မဟုတ်ဘူးဆိုတာပါပဲ။ အနှစ်သာရအားဖြင့် ဒီလိုလူမျိုးဟာ မယုံကြည်သူပါပဲ။ ဘုရားနှုတ်ကပတ်တော်ရဲ့ ဖော်ထုတ်ချက်နဲ့ ချိန်ထိုးကြည့်လိုက်တော့ “ဝူဂျွန်က ဒီအတိုင်း အတိအကျပဲ။ သူ့အပြုအမူအကြောင်း ငါသာ အမှန်အတိုင်းရေးလိုက်ရင် သူ ဖယ်ရှားပစ်ခံရဖို့ အရမ်းများတယ်” လို့ ကျွန်တော် တွေးမိတယ်။ သူ့အကဲဖြတ်ချက်ကို ရေးဖို့ စဉ်းစားလိုက်တာနဲ့ အရင်တုန်းက သူ ကျွန်တော့်ကို ကူညီခဲ့တဲ့ မြင်ကွင်းတွေ ခေါင်းထဲ ဝင်လာတယ်။ ကျွန်တော် ဘုရားကို ယုံကြည်တာ နှစ်နှစ်၊ သုံးနှစ်လောက်ရှိတုန်းက ကျွန်တော့်အမျိုးသမီး ဆုံးပါးသွားပြီး အိမ်မှာ အခက်အခဲတချို့ ပေါ်လာတော့ ကျွန်တော် အပျက်သဘောဆောင်တဲ့အခြေအနေထဲ ကျရောက်သွားတယ်။ အဲဒီအချိန်တုန်းက ကျွန်တော် ဘုရားနှုတ်ကပတ်တော် မဖတ်တော့ဘူး၊ ဓမ္မတေးတွေ မဆိုတော့ဘူး၊ စုဝေးပွဲတောင် မတက်တော့ဘူး။ တစ်လကျော်ကျော်လောက် ကျွန်တော် အမှောင်ထဲမှာပဲ လုံးလုံးလျားလျား နေခဲ့ရပြီး အသက်မရှင်ချင်တော့ဘူးဆိုတဲ့ အတွေးတွေတောင် ရှိခဲ့တယ်။ ဝူဂျွန်က ကျွန်တော့်အခြေအနေကို သိသွားပြီးတဲ့နောက်မှာ ကျွန်တော့်ကို အကူအညီနဲ့ အထောက်အပံ့တွေပေးပြီး အကြိမ်ကြိမ် မိတ်သဟာယပြုပေးတယ်။ အဲဒီလိုလုပ်ပေးတိုင်း သူ အိမ်ပြန် တော်တော်နောက်ကျတယ်။ သူ့လုပ်ရပ်တွေကြောင့် ကျွန်တော် တော်တော်လေး တို့ထိခံစားခဲ့ရတယ်။ အချိန်တစ်ခုကြာပြီးတဲ့နောက်မှာ ကျွန်တော် အပျက်သဘောဆောင်တာကနေ တဖြည်းဖြည်း ရုန်းထွက်နိုင်ခဲ့တယ်။ ကျွန်တော် အပျက်သဘောအဆောင်ဆုံးနဲ့ အနာကျင်ရဆုံးအချိန်တွေမှာ ကျွန်တော့်ကို ကူညီခဲ့တာ ဝူဂျွန်ပါပဲ။ ဒါကို တွေးမိတော့ သူ့အပေါ် ကျွန်တော့်ရဲ့ ကျေးဇူးတင်စိတ်က ပိုတိုးလာတယ်။ ကျွန်တော် တွေးမိတယ်၊ “အရင်တုန်းက သူ ငါ့ကို ကူညီထောက်ပံ့ပေးတာက ငါ့ကို ဘုရားရှေ့မှောက် ခေါ်ဆောင်လာဖို့ပဲ။ အခု ငါသာ သူ့အကဲဖြတ်ချက်ကို ရေးလိုက်ရင် သူ အသင်းတော်ကနေ ဖယ်ရှားပစ်ခံရမလား၊ မခံရဘူးလားဆိုတာနဲ့ ဆက်စပ်သွားမှာပဲ။ ဝူဂျွန်သာ တကယ် ဖယ်ရှားပစ်ခံရပြီး ငါ သူ့ကို ဖော်ထုတ်လိုက်မှန်း သူသိရင် ငါက ကျေးဇူးကန်းတယ်လို့ သူ သေချာပေါက် ပြောမှာပဲ။ အဲဒီကျရင် ငါ သူ့ကို ဘယ်လိုမျက်နှာချင်းဆိုင်နိုင်မှာလဲ” ပေါ့။ ဒါကို တွေးမိပြီး ကျွန်တော် မရိုးမသားနဲ့ ရေးလိုက်တယ်၊ “မကြာသေးခင်က ဝူဂျွန်နဲ့ ကျွန်တော် သိပ်အဆက်အသွယ်မရှိဘူး၊ ကျွန်တော်တို့ စုဝေးပွဲ နှစ်ခါသုံးခါလောက်ပဲ အတူတက်ဖူးတာ၊ သူ့အကြောင်း ကျွန်တော် သိပ်မသိဘူး” ဆိုပြီးတော့ပေါ့။

ရက်နည်းနည်းကြာတော့ အသင်းတော်ခေါင်းဆောင်ဆီကနေ စာတစ်စောင် ထပ်ရတယ်၊ ဝူဂျွန်ရဲ့အပြုအမူအကြောင်း ရေးခိုင်းတာပဲ။ ကျွန်တော် တွေးမိတယ်၊ “ခေါင်းဆောင်က ဝူဂျွန်ရဲ့ အကဲဖြတ်ချက်ကိုပဲ ငါ့ကို ဆက်တိုက်ရေးခိုင်းနေတာ။ သူ့အပြုအမူတွေအကုန်လုံးကို ငါသာ ရေးလိုက်ရင် တခြားညီအစ်ကိုမောင်နှမတွေ ပေးထားတဲ့ အချက်အလက်တွေနဲ့ပေါင်းလိုက်တဲ့အခါ မယုံကြည်သူတစ်ယောက်အနေနဲ့ သူ သတ်မှတ်ခံရဖို့က ကျိုးကြောင်းခိုင်လုံသွားဖို့ အလားအလာ အရမ်းများတယ်။ အသင်းတော်က လူတွေကို သူတို့ရဲ့ မပြောင်းလဲတဲ့ အပြုအမူအပေါ် အခြေခံပြီး ဖယ်ရှားတာလေ။ လူကောင်းတစ်ယောက်က မတရားသဖြင့် စီရင်ခံရမှာ မဟုတ်သလို၊ လူဆိုးတစ်ယောက်ကလည်း လွတ်သွားမှာ မဟုတ်ဘူး။ အသင်းတော်ရဲ့ ဖယ်ရှားရေးအလုပ်နဲ့ ငါ ပူးပေါင်းဆောင်ရွက်ပြီး သူ့အပြုအမူအကြောင်း ရေးမှဖြစ်မယ်၊ မဟုတ်ရင် သူ့ကို ဖုံးကွယ်ပေးပြီး ကာကွယ်ပေးရာ ရောက်နေမှာပဲ” လို့ပေါ့။ ဒါပေမဲ့ နောက်တော့ ကျွန်တော် ပြန်တွေးမိတယ်၊ “ဝူဂျွန်သာ တကယ် ရှင်းလင်းပစ်ခံရရင် နောက်ပိုင်း ငါ သူ့ကို ဘယ်လိုမျက်နှာချင်းဆိုင်မလဲ။ သူ့အကဲဖြတ်ချက်ကို ငါရေးမှန်း သူသိသွားရင် ငါ့မှာ အသိစိတ်မရှိဘူးလို့ သူ ပြောမလား။ အဲဒီလိုသာဖြစ်လာရင် ငါက ကျေးဇူးမသိတတ်သူဆိုပြီး တကယ်ပဲ တံဆိပ်ကပ်ခံရတော့မှာ၊ ပြီးတော့ ဘယ်သူက ငါနဲ့ အလုပ်တွဲလုပ်ဖို့၊ ပေါင်းသင်းဖို့ ဆန္ဒရှိတော့မှာလဲ” ပေါ့။ ဒါကို စဉ်းစားပြီးတော့ အကဲဖြတ်ချက် မရေးခင် ဝူဂျွန်နဲ့ မိတ်သဟာယပြုဖို့ အခွင့်အရေးတစ်ခု ကျွန်တော် ရှာချင်ခဲ့တယ်။ ဒါကြောင့် ကိုယ့်အမြင်ကို ထည့်မရေးဘဲ စာကြောင်းတိုတိုလေး နည်းနည်းပဲ ရေးလိုက်တယ်။ စာပို့ပြီးတော့ ကျွန်တော် နည်းနည်း နေရခက်သလို ခံစားရတယ်၊ “ငါက ပုဂ္ဂိုလ်ရေးဆက်ဆံရေးကို အသင်းတော်အကျိုးစီးပွားထက် ပိုဦးစားပေးနေတာလား” ပေါ့။ ဒါပေမဲ့ နောက်တော့ ဒါက ကိစ္စကြီးမဟုတ်လောက်ပါဘူး၊ ပြီးတော့ အခြေခံစည်းမျဉ်းတွေကို ချိုးဖောက်ရာလည်း သိပ်မကျဘူး၊ ဘာလို့လဲဆိုတော့ ငါ့ရည်ရွယ်ချက်က ညီအစ်ကိုကို ကူညီဖို့ပဲလေလို့ တွေးမိတယ်။ ကျွန်တော် အဲဒါကို ခဏလောက်ပဲ တွေးပြီးတော့ အဲဒီကိစ္စကို မေ့လိုက်တယ်။ အချိန်တစ်ခုကြာတော့ ကိစ္စတချို့ကြောင့် ခေါင်းဆောင်က ကျွန်တော်နေတဲ့ ဧည့်ခံတဲ့နေအိမ်ကို ရောက်လာတယ်၊ ကျွန်တော့်ကို မြင်တော့ သူက တဲ့တိုးပဲ ပြောတယ်။ “ညီလေး၊ ဝူဂျွန်ရဲ့ အကဲဖြတ်ချက်ကို ရေးပေးဖို့ ခိုင်းထားတာလေ။ ဘာလို့ ဒီလောက် ကြာနေတာလဲ။ ညီလေးက ရိုးသားတဲ့လူတစ်ယောက်အနေနဲ့ အသေးစိတ်အချက်အလက်အားလုံး အပြည့်အစုံ ရေးပေးလိုက်လို့ပဲ မရဘူးလား။ ဒီလိုလုပ်နေတာက ကိစ္စတွေကို တကယ် ကြန့်ကြာစေတယ်” တဲ့။ အဲဒီလို အပြစ်တင်ခံလိုက်ရတော့ ကျွန်တော် တော်တော်လေး ရှက်သွားပြီး ကိုယ့်ဘာသာကိုယ် တွေးမိတယ်၊ “ဒီအကဲဖြတ်ချက်ကို ငါအချိန်ဆွဲထားတာ တစ်လကျော်နေပြီ၊ ဒါနဲ့ပတ်သက်ပြီး ဆင်ခြေပေးစရာ အကြောင်း တကယ် မရှိဘူး” ပေါ့။ အဲဒီအချိန်မှာပဲ ကျွန်တော် စပြီး ဆင်ခြင်သုံးသပ်မိတယ်၊ အကဲဖြတ်ချက်ကို အမှန်အတိုင်း မရေးချင်ရတဲ့ နောက်ကွယ်က အရင်းခံအကြောင်းရင်းက ဘာလဲဆိုတာကို စဉ်းစားတာပေါ့။

နောက်ပိုင်းမှာ ကျွန်တော့်အခြေအနေနဲ့ တိုက်ရိုက်သက်ဆိုင်တဲ့ ဘုရားနှုတ်ကပတ်တော် နှစ်ပိုဒ်ကို ကျွန်တော် ဖတ်လိုက်ရတယ်။ ဘုရားသခင်က ပြောသည် “‘တစ်လုတ်စားဖူး သူ့ကျေးဇူး’ ဆိုသည့် အယူအဆသည် တရုတ်ရိုးရာယဉ်ကျေးမှုတွင် လူတစ်ယောက်က ကိုယ်ကျင့်တရားရှိသည်၊ မရှိသည်ကို အကဲဖြတ်သည့် အကောင်းဆုံးသော စံသတ်မှတ်ချက်တစ်ခုဖြစ်သည်။ လူတစ်ယောက်က ကောင်းသော၊ သို့မဟုတ် ဆိုးသော လူ့သဘာဝရှိသလော၊ မွန်မြတ်ခြင်းရှိမရှိ ဆိုသည်ကို အကဲဖြတ်သောအခါ စံအမှတ်တစ်ခုမှာ သူရရှိသော အခွင့်အရေး၊ သို့မဟုတ် အကူအညီကို ပြန်လည်ပေးဆပ်ခြင်းရှိမရှိ၊ ‘တစ်လုတ်စားဖူး သူ့ကျေးဇူး’ ဆိုသည်ကို ကျင့်သုံးသောသူဟုတ်မဟုတ်ဟူ၍ ဖြစ်သည်။ တရုတ်ရိုးရာယဉ်ကျေးမှုအတွင်းတွင်၊ ဧကန်အမှန် လူသားရိုးရာယဉ်ကျေးမှုတစ်ခုလုံးအတွင်းတွင် လူတို့သည် ဤအရာကို သူတော်ကောင်းတရား၏ အရေးကြီးသောအတိုင်းအတာအဖြစ် မှတ်ယူကြသည်။ လူတစ်ယောက်က ‘တစ်လုတ်စားဖူး သူ့ကျေးဇူး’ ဆိုသည်ကို မကျင့်သုံးလျှင် ထိုသူသည် ကျေးဇူးမသိတတ်သူဖြစ်ပြီး အသိစိတ်ကင်းမဲ့ကာ ပေါင်းသင်းဆက်ဆံရန် မထိုက်တန်ဟု ယူဆကြသည်။ ၎င်းတို့ကို အားလုံးက အထင်အမြင်သေးသည်။ ပစ်ပယ်သည်၊ သို့မဟုတ် ငြင်းဆန်ကြသည်။ အခြားတစ်ဖက်တွင် လူတစ်ယောက်က ‘တစ်လုတ်စားဖူး သူ့ကျေးဇူး’ ဆိုသည်ကို ကျင့်သုံးလျှင်၊ ထိုသူသည် ကျေးဇူးသိတတ်ပြီး တတ်နိုင်သမျှ နည်းလမ်းတိုင်းဖြင့် အခွင့်အရေးနှင့် အကူအညီကို ပြန်ပေးလျှင် ထိုသူကို အသိစိတ်နှင့် လူ့သဘာဝရှိသည့်သူအဖြစ် မှတ်ယူသည်။ တစ်စုံတစ်ယောက်က အခြားလူတစ်ယောက်ထံမှ အကျိုးအမြတ်၊ သို့မဟုတ် အကူအညီတစ်ခုကို လက်ခံရရှိသော်လည်း ပြန်လည်မပေးဆပ်လျှင်၊ သို့မဟုတ် ရိုးရှင်းသည့် ‘ကျေးဇူးတင်ပါတယ်။’ ဟူသည့်စကားဖြင့် အနည်းငယ် ကျေးဇူးသိတတ်မှုကို ဖော်ပြပြီး ထို့ထက် မည်သည့်အရာမျှမပိုလျှင် အခြားလူက မည်သို့ ထင်မည်နည်း။ စိတ်အနှောင့်အယှက် ဖြစ်ကောင်းဖြစ်မည်လော။ ထိုသူက ‘ဒီလူက ကူညီပေးဖို့ မတန်ဘူး။ လူကောင်းမဟုတ်ဘူး။ ငါက သူ့ကို အများကြီးကူညီပြီး သူက ဒီလိုတုံ့ပြန်တာဆိုရင် သူက အသိတရား၊ ဒါမှမဟုတ် လူ့သဘာဝမရှိဘူး။ ပေါင်းဖို့ မတန်ဘူး’ ဟူ၍ စဉ်းစားကောင်း စဉ်းစားမည်လော။ ထိုသူသည် ဤသို့သောလူစားမျိုးနှင့် တဖန် ကြုံတွေ့လျှင် ထိုသူကို ကူညီဦးမည်လော။ အနည်းဆုံးအနေဖြင့် ကူညီလိုစိတ်ရှိမည်မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) “လူအချို့သည် အခက်အခဲ၊ သို့မဟုတ် အန္တရာယ်ရှိနေစဉ် ၎င်းတို့၏ အကျဉ်းအကျပ်မှ ၎င်းတို့ကို လွတ်မြောက်အောင် လမ်းဖွင့်ပေးသည့် ဆိုးယုတ်သော လူတစ်ဦးထံမှ အကူအညီကို တိုက်တိုက်ဆိုင်ဆိုင် ရရှိသည့်အခါ ထိုဆိုးယုတ်သော လူသည် လူကောင်းတစ်ယောက်ဖြစ်သည်ဟု ၎င်းတို့ ယုံကြည်လာပြီး မိမိတို့၏ ကျေးဇူးတင်စိတ်ကို ပြရန် ထိုသူအတွက် တစ်စုံတစ်ရာကို လုပ်ဆောင်ပေးဖို့ လိုလားနေကြလေသည်။ သို့ရာတွင် ထိုသို့သော အခြေအနေများ၌ ဆိုးယုတ်သောလူသည် သူ၏ ယုတ်ညံ့သော လုပ်ဆောင်ချက်များတွင် ၎င်းတို့အား ပါဝင်ပတ်သက်ခိုင်းဖို့ ကြိုးစားလိမ့်မည်ဖြစ်ပြီး မကောင်းသည့် လုပ်ရပ်များ ဆောင်ရွက်ဖို့ ၎င်းတို့ကို အသုံးပြုလိမ့်မည် ဖြစ်သည်။ ၎င်းတို့ ငြင်းပယ်နိုင်ခြင်း မရှိပါက အန္တရာယ်များလာနိုင်၏။ ထိုသို့သော လူအချို့သည် ဤအခြေအနေများတွင် ဝိရောဓိစိတ်ကို ခံစားရမည် ဖြစ်သည်။ အကြောင်းမှာ ၎င်းတို့၏ ထိုဆိုးယုတ်သော မိတ်ဆွေကို မကောင်းသည့် လုပ်ရပ်အနည်းငယ် လုပ်ဆောင်ရာတွင် မကူညီပေးပါက ဤခင်မင်မှုကို ၎င်းတို့ လုံလောက်စွာ တုံ့ပြန်ခြင်း မရှိသည့်အလား ထင်ရလိမ့်မည် ဖြစ်သော်လည်း မှားယွင်းသည့် တစ်စုံတစ်ရာကို လုပ်ဆောင်ရန်မှာမူ ၎င်းတို့၏ အသိစိတ်နှင့် ဆင်ခြင်တုံတရားကို ချိုးဖောက်ရာကျလိမ့်မည် ဖြစ်သောကြောင့် ဖြစ်သည်။ ထိုသို့ဖြင့် ဤအကျပ်ရိုက်သည့် အခြေအနေတွင် ၎င်းတို့ ပိတ်မိကြလေတော့သည်။ ဤသည်မှာ ကြင်နာမှုကို ပြန်ကျေးဇူးဆပ်ပေးခြင်းဟူသော ရိုးရာယဉ်ကျေးမှုရှိ ဤအယူအဆ၏ လွှမ်းမိုးမှုကို ခံရခြင်းနှင့်ဆိုင်သည့် အကျိုးရလဒ်တစ်ခု ဖြစ်သည်။ ၎င်းတို့သည် ဤအယူအဆ၏ ချုပ်ချယ်ခြင်းခံရကာ ချည်နှောင်ခြင်းခံရပြီး ထိန်းချုပ်ခြင်းလည်း ခံရလေသည်။ ဖြစ်ရပ်များစွာတွင် ရိုးရာယဉ်ကျေးမှုမှ လာသည့် ဤဆိုရိုးများသည် လူ၏ အသိစိတ်သဘောနှင့် ပုံမှန် ဝေဖန်ပိုင်းခြားနိုင်စွမ်းတို့၏ နေရာကို ဝင်ယူလေသည်။ ထိုအရာများသည် လူ၏ ပုံမှန် စဉ်းစားတွေးခေါ်ပုံနှင့် မှန်ကန်သည့် ဆုံးဖြတ်ချက်ချခြင်းတို့ကိုလည်း လွှမ်းမိုးကြောင်းကိုမူ ပြောနေရန်ပင် မလို။ ရိုးရာယဉ်ကျေးမှုဆိုင်ရာ အယူအဆများသည် မှန်ကန်ခြင်း မရှိသကဲ့သို့ လူကို မကောင်းသည့် ဆုံးဖြတ်ချက်များ ပြုလုပ်စေလျက် အမှုအရာများအပေါ် လူ၏ အမြင်များကိုလည်း တိုက်ရိုက် လာထိခိုက်သည်။ ရှေးခေတ်မှ မျက်မှောက်ခေတ်အထိ မရေမတွက်နိုင်သည့် လူတို့သည် ကြင်နာမှုကို ပြန်ကျေးဇူးဆပ်ခြင်းနှင့် စပ်လျဉ်းသည့် ဤအယူအဆ၊ အမြင်နှင့် စံသတ်မှတ်ချက်တို့၏ လွှမ်းမိုးခြင်းကို ခံကြရပြီးဖြစ်သည်။ ၎င်းတို့အပေါ် ကြင်နာမှုပေးသည့် လူသည် ဆိုးယုတ်သည့်၊ သို့မဟုတ် မကောင်းသည့် လူတစ်ဦး ဖြစ်နေကာ ယုတ်ညံ့သည့် လုပ်ရပ်များနှင့် မကောင်းသည့် လုပ်ဆောင်ချက်များ လုပ်ဆောင်ရန် ၎င်းတို့ကို အတင်းအကျပ်ခိုင်းသည့် အချိန်တွင်ပင် ၎င်းတို့သည် ထိုသူတို့၏ ကြင်နာမှုကို ပြန်ကျေးဇူးဆပ်ရန်အလို့ငှာ မိမိတို့ ကိုယ်ပိုင် အသိစိတ်နှင့် ဆင်ခြင်တုံတရားကို ဆန့်ကျင်၍ ဆိုးရွားသော အကျိုးဆက်များစွာဖြင့် မျက်စိစုံမှိတ် လိုက်လျောဆဲပင် ဖြစ်သည်။ လူများစွာတို့သည် အကျင့်စာရိတ္တဆိုင်ရာ ဤစံသတ်မှတ်ချက်၏ လွှမ်းမိုးခြင်း၊ ချုပ်ချယ်ခြင်း၊ ဘောင်ခတ်ခြင်း၊ ချည်နှောင်ခြင်းတို့ ခံထားရသည်ဖြစ်ရာ ကြင်နာမှုကို ပြန်ကျေးဇူးဆပ်ခြင်းဟူသည့် ဤအမြင်ကို မျက်စိစုံမှိတ်လျက် လွဲမှားစွာ ထိန်းသိမ်းကြပြီး ဆိုးယုတ်သည့် လူများကိုပင် အထောက်အကူပြုကာ အားပေးကူညီမည့် အလားအလာရှိပေသည်။ ယခု သင်တို့သည် ငါ၏ မိတ်သဟာယကို နာယူပြီးကြပြီဖြစ်သဖြင့် ဤအခြေအနေကို ရှင်းလင်းစွာ မြင်ကာ ဤသည်မှာ မိုက်မဲသည့် သစ္စာစောင့်သိမှု ဖြစ်ကြောင်း၊ ဤအပြုအမူသည် မည်သည့် အကန့်အသတ်မျှ ချမှတ်ခြင်းမရှိဘဲ ကျင့်ကြံပြုမူခြင်း၊ မည်သည့် ချင့်ချိန်နိုင်စွမ်းမရှိဘဲ မဆင်မခြင် ကျေးဇူးဆပ်ခြင်းအဖြစ် ယူဆရကြောင်းနှင့် ယင်းသည် အဓိပ္ပာယ်နှင့် တန်ဖိုး ကင်းမဲ့ကြောင်းတို့ကို သင်တို့ ချင့်ချိန်ဆုံးဖြတ်နိုင်ကြပေပြီ။ လူတို့သည် အများအမြင်တွင် ပြင်းထန်စွာ ဝေဖန်ခံရမည်၊ သို့မဟုတ် အခြားသူများ၏ ရှုတ်ချခြင်း ခံရမည်ကို ကြောက်ရွံ့သောကြောင့် အခြားသူများ၏ ကြင်နာမှုကို ပြန်ဆပ်ရာတွင် မိမိတို့၏ ဘဝကို အင်တင်တင်ဖြင့် ပေးအပ်မြှုပ်နှံကြပြီး ထိုဖြစ်စဉ်၌ မိမိတို့၏ အသက်ကိုပင် စတေးခံကြလေသည်။ ယင်းမှာ အဓိပ္ပာယ်မဲ့ပြီး မိုက်မဲသော လုပ်ဆောင်ပုံလုပ်ဆောင်နည်း ဖြစ်သည်။ ရိုးရာယဉ်ကျေးမှုမှ လာသည့် ဤဆိုရိုးသည် လူတို့၏ အတွေးကို ချုပ်ချယ်သည်သာမက ၎င်းတို့၏ ဘဝအပေါ် မလိုအပ်သော ပူပန်သောကနှင့် အဆင်မပြေမှုကိုလည်း ကျရောက်စေကာ နောက်ထပ်ဆင်းရဲဒုက္ခနှင့် ဝန်ထုပ်ဝန်ပိုးများဖြင့် ၎င်းတို့၏ မိသားစုကိုလည်း ဝန်ပိအောင် လုပ်ထားသည်။ လူများစွာတို့သည် လက်ခံရရှိသည့် ကြင်နာမှုကို ပြန်ကျေးဇူးဆပ်ရန်အလို့ငှာ ကြီးမားသည့် အဖိုးအခများကို ပေးကြပြီးဖြစ်သည်။ ၎င်းတို့က ကြင်နာမှုအား ပြန်ကျေးဇူးဆပ်ပေးခြင်းကို လူမှုရေး တာဝန်တစ်ခု သို့မဟုတ် မိမိတို့ကိုယ်ပိုင် တာဝန်တစ်ခုအဖြစ် ရှုမြင်ကြပြီး အခြားသူများ၏ ကြင်နာမှုကို ပြန်ဆပ်ရင်း မိမိတို့ ဘဝတစ်ခုလုံးကိုပင် ဖြုန်းပစ်ကောင်း ဖြုန်းပစ်နိုင်ကြလေသည်။ ဤအရာသည် လုပ်ဆောင်ရန် လုံးဝ သဘာဝကျပြီး တရားသောအရာ ဖြစ်သည်၊ ခေါင်းရှောင်၍ မရနိုင်သည့် တာဝန်တစ်ခုဖြစ်သည်ဟု ၎င်းတို့ ယုံကြည်ကြသည်။ ဤရှုထောင့်အမြင်နှင့် လုပ်ဆောင်ပုံလုပ်ဆောင်နည်းသည် မိုက်မဲပြီး အဓိပ္ပာယ်မဲ့သည် မဟုတ်လော။ ထိုအရာက လူတို့ မည်မျှ မသိနားမလည်ဖြစ်ကာ ဉာဏ်အလင်းကွယ်ကြသည်ကို လုံးဝ ထုတ်ဖော်ပြပေသည်။ မည်သို့ပင်ဖြစ်စေ ကိုယ်ကျင့်တရား အပြုအမူနှင့်ပတ်သက်သော ဆိုရိုးဖြစ်သည့် ‘တစ်လုတ်စားဖူး သူ့ကျေးဇူး’ ဟူသည်မှာ လူတို့၏ အယူအဆများနှင့် ကိုက်ညီကောင်း ကိုက်ညီနိုင်သော်လည်း သမ္မာတရား စည်းမျဉ်းများနှင့်ကား ကိုက်ညီခြင်း မရှိပေ။ ဘုရားနှုတ်ကပတ်တော်များနှင့် သဟဇာတမဖြစ်သည့်အပြင် မမှန်ကန်သည့် အမြင်နှင့် လုပ်ဆောင်ပုံလုပ်ဆောင်နည်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) တစ်လုတ်စားဖူး သူ့ကျေးဇူးဆိုတဲ့ အယူအဆဟာ လူတစ်ယောက်ရဲ့ အပြုအမူက ကိုယ်ကျင့်တရား ရှိမရှိ ဆုံးဖြတ်ဖို့အတွက် တရုတ်ရိုးရာယဉ်ကျေးမှုရဲ့ စံနှုန်းတွေထဲက တစ်ခုဖြစ်တယ်ဆိုတာကို ဘုရားနှုတ်ကပတ်တော်တွေကနေ ကျွန်တော် နားလည်လာတယ်။ လူတွေရဲ့ အတွေးတွေနဲ့ အမြင်တွေကို ပုံပျက်စေခဲ့တာက ဒီရိုးရာယဉ်ကျေးမှု သွန်သင်မှုပါပဲ။ တစ်စုံတစ်ယောက်က တခြားသူတွေဆီကနေ အခွင့်အရေး၊ ဒါမှမဟုတ် အကူအညီ ရတဲ့အခါ အဲဒီကြင်နာမှုကို ကျေးဇူးသိတတ်ပြီး ပြန်ပေးဆပ်နိုင်ရင် သူ့ကို အသိစိတ်နဲ့ လူ့သဘာဝရှိသူအနေနဲ့ ရှုမြင်ကြပြီး တခြားသူတွေရဲ့ လက်ခံမှုကို ရရှိတယ်။ မဟုတ်ရင်တော့ သူတို့က ကျေးဇူးမသိတတ်သူ၊ အသိစိတ်နဲ့ လူ့သဘာဝ ကင်းမဲ့သူအနေနဲ့ တံဆိပ်ကပ်ခံရပြီး နောက်ဆက်တွဲအနေနဲ့ တခြားသူတွေနဲ့ လူ့အဖွဲ့အစည်းရဲ့ အထင်သေးတာကို ခံရတယ်၊ ငြင်းပယ်ခံရပြီး ဖယ်ကြဉ်တာကိုတောင် ခံရတယ်။ ပြန်စဉ်းစားကြည့်လိုက်ရင် အမှုအရာတွေကို ကျွန်တော် သတိပြုမိလာတဲ့အချိန်ကစပြီး “တစ်လုတ်စားဖူး သူ့ကျေးဇူး” ဆိုတာနဲ့ “ညောင်စေ့လောက် ကျေးဇူးပြုခံရရင် ညောင်ပင်ကြီးလောက် ကျေးဇူးပြန်ဆပ်ရမည်” ဆိုတဲ့ အယူအဆတွေရဲ့ လွှမ်းမိုးတာ၊ ပညာပေးတာကို ကျွန်တော် ခံခဲ့ရတာပဲ။ တခြားသူတွေဆီကနေ အကူအညီ၊ ဒါမှမဟုတ် အထောက်အပံ့ရသရွေ့ သူတို့ကို ဘယ်လိုပြန်ပေးဆပ်နိုင်မလဲဆိုတာ ကျွန်တော် စဉ်းစားတယ်။ ချက်ချင်း ပြန်မပေးဆပ်နိုင်ရင် နောက်ပိုင်းကျမှ အခွင့်အရေးရှာပြီး အစားပြန်ပေးတယ်။ ဒီလိုလုပ်မှသာ ကျွန်တော်က အသိစိတ်နဲ့ လူ့သဘာဝရှိတဲ့လူ၊ ကိုယ်ကျင့်တရားမြင့်မားတဲ့လူအနေနဲ့ သတ်မှတ်ခံရနိုင်မယ်လို့ ကျွန်တော် ယုံကြည်ခဲ့တယ်။ ဒီလို ကျင့်ကြံပြုမူခြင်းဆိုင်ရာ စံနှုန်းကို လောကမှာ ကိုယ့်ကိုယ်ကိုယ် ဘယ်လိုကျင့်ကြံရမလဲဆိုတဲ့ လမ်းညွှန်စည်းမျဉ်းအနေနဲ့ ကျွန်တော် အမြဲ သတ်မှတ်ခဲ့ပြီး စံနှုန်းတွေသတ်မှတ်ဖို့၊ ကိုယ့်အပြောအဆို၊ အပြုအမူတွေကို ထိန်းချုပ်ဖို့ အဲဒါကို အသုံးပြုခဲ့တယ်။ ဥပမာ၊ ကျွန်တော့်ယောက်ဖက ကျွန်တော့်ကို တောင်ပေါ်ကနေ မြို့ဆင်ခြေဖုံးကို ပြောင်းရွှေ့ဖို့ ကူညီပေးခဲ့သလို ကျွန်တော် မိသားစုတစ်ခုတည်ဆောက်ဖို့လည်း ကူညီပေးခဲ့တယ်။ ဒါကြောင့် သူ့ကို ကျွန်တော့်ရဲ့ ကျေးဇူးရှင်ကြီးအနေနဲ့ သတ်မှတ်ပြီး သူပြခဲ့တဲ့ ကြင်နာမှုကို ဘယ်တော့မှ မမေ့ခဲ့ဘူး။ အားလပ်ရက်၊ ပွဲတော်တိုင်းမှာ သူ့ဆီ လက်ဆောင်တွေယူပြီး သွားလည်တယ်။ ဒီလိုလုပ်မှသာ ကျွန်တော် စိတ်အေးချမ်းရပြီး ဒါက အသိစိတ်ရှိတဲ့ လူကောင်းတစ်ယောက်ဖြစ်ခြင်းရဲ့ အဓိပ္ပာယ်ပဲလို့ ယုံကြည်ခဲ့တယ်။ ဘုရားသခင်ကို စယုံကြည်ပြီးနောက်မှာလည်း တစ်လုတ်စားဖူး သူ့ကျေးဇူးဆိုတဲ့ ဒီကျင့်ကြံပြုမူခြင်းဆိုင်ရာ စံနှုန်းအတိုင်း ကျွန်တော် ဆက်ပြီး ပြုမူကျင့်ကြံခဲ့တယ်။ ကျွန်တော် အားအနည်းဆုံးနဲ့ အပျက်သဘောအဆောင်ဆုံး ဖြစ်နေတဲ့အချိန်တုန်းက ကျွန်တော့်ကို မိတ်သဟာယပြုပေးဖို့ မမောမပန်း ရောက်လာပြီး ကူညီထောက်ပံ့ပေးခဲ့တာ ဝူဂျွန်လေ။ ဒါကြောင့် သူ့ကို ကျွန်တော့်ကျေးဇူးရှင်အနေနဲ့ သတ်မှတ်ပြီး သူ့ကို ဖော်ထုတ်တဲ့ အကဲဖြတ်ချက်ရေးလိုက်ရင် ကျေးဇူးမသိတတ်တဲ့သူ၊ အသိစိတ်ကင်းမဲ့တဲ့သူဆိုပြီး နာမည်ပျက်မှာကို ကြောက်ခဲ့တယ်။ ဒါကြောင့် သူ့အပြုအမူအကြောင်း အမှန်အတိုင်း ရေးဖို့ မလိုလားခဲ့ဘူး။ ကျွန်တော် လိမ်ညာလှည့်ဖြားတတ်တဲ့အထိတောင် ဖြစ်ခဲ့တယ်၊ “အခုတစ်လော ဝူဂျွန်နဲ့ ကျွန်တော် သိပ်အဆက်အသွယ်မရှိဘူး၊ ကျွန်တော်တို့ စုဝေးပွဲ နှစ်ခါသုံးခါလောက်ပဲ အတူတက်ဖူးတာ၊ သူ့အကြောင်း ကျွန်တော် သိပ်မသိဘူး” ဆိုတဲ့ ဆင်ခြေကိုသုံးပြီး အဖြစ်မှန်တွေကို ဖုံးကွယ်ခဲ့တယ်။ ခေါင်းဆောင်က အကဲဖြတ်ချက်ရေးဖို့ ထပ်ပြောတဲ့အခါကျတော့လည်း ကျွန်တော်က ပြီးစလွယ် ရေးပြီး အသေးအမွှားကိစ္စတွေကိုပဲ ထည့်ရေးတယ်၊ ရှင်းလင်းပြတ်သားတဲ့ အမြင်တစ်ခုတစ်လေကိုတောင် မဖော်ပြဘူး။ ဝူဂျွန်က သမ္မာတရားကို လက်မခံဘဲ လူတွေ၊ ကိစ္စတွေအပေါ် အရမ်း ခွဲခြမ်းစိတ်ဖြာတတ်လို့ အသင်းတော်အသက်တာရော၊ အသင်းတော်အလုပ်ကိုပါ နှောင့်ယှက်ဖျက်ဆီးနေတယ်ဆိုတာ ကျွန်တော် ကောင်းကောင်း သိတယ်။ ဒါကြောင့် အဖြစ်မှန်တွေကို တဲ့တိုး ရိုးရိုးသားသား ရေးပြီး သမ္မာတရားကို လုံးလုံးဆုပ်ကိုင်ခဲ့သင့်ပေမဲ့ သူ့ကျေးဇူးကို ပြန်ဆပ်ဖို့အတွက် ကျွန်တော် အချိန်ဆွဲပြီး ကိုယ့်အသိစိတ်ကို ဆန့်ကျင်ပြီး လုပ်ခဲ့တယ်။ ကျွန်တော် တကယ် ပုန်ကန်ခဲ့တာပဲ။ “တစ်လုတ်စားဖူး သူ့ကျေးဇူး” ဆိုတဲ့ ရိုးရာယဉ်ကျေးမှု အယူအဆအတိုင်း နေထိုင်တာက ကျွန်တော့်ကို အခြေခံစည်းမျဉ်းတွေနဲ့ ဆန့်ကျင်တဲ့အရာတွေ လုပ်မိစေပြီး ဘုရားသခင်ကို ပုန်ကန်စေတယ်၊ ဘုရားသခင် ကျွန်တော့်ကို စက်ဆုပ်ရွံရှာစေတယ်ဆိုတာ အဲဒီတော့မှပဲ ကျွန်တော် သဘောပေါက်လိုက်တယ်။ ဒီပြဿနာကို ဖြေရှင်းဖို့ သမ္မာတရားကို အရေးတကြီး ရှာဖွေဖို့ လိုအပ်လာတယ်။

ရှာဖွေရင်းနဲ့ ဘုရားနှုတ်ကပတ်တော်တွေကို ထပ်ဖတ်ဖြစ်တယ်။ “လူအဖွဲ့အစည်းအတွင်းနှင့် လူသားမျိုးနွယ်ကြားတွင် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဆိုသည့်အရာကဲ့သို့သော ကိုယ့်ကျင့်တရားအပြုအမူအပေါ် ထုတ်ပြန်ချက်များသည် လူတို့အား ၎င်းတို့၏ တာဝန်သည် အတိအကျ မည်သည့်အရာ ဖြစ်သည်ကို မပြောပြပေ။ ထိုအစား လူတို့ ဆန္ဒရှိသည်ဖြစ်စေ၊ မရှိသည်ဖြစ်စေ၊ ဤသနားကြင်နာမှု လုပ်ရပ်များ ၎င်းတို့အပေါ် ကျရောက်သည့် အခြေအနေ၊ သို့မဟုတ် ဆက်စပ်အကြောင်းအရာက မည်သို့ရှိသည်ဖြစ်စေ ဤအရာများသည် လူတို့အား နည်းလမ်းတစ်ခုဖြင့် ပြုမူစဉ်းစားရန် ချည်နှောင်သော၊ သို့မဟုတ် ဖိအားပေးသော နည်းလမ်းတစ်ခု ဖြစ်သည်။ ရှေးတရုတ်ပြည်တွင် ကျေးဇူးပြန်ဆပ်ခြင်းနှင့်ဆိုင်သည့် ဥပမာများစွာရှိသည်။ ဥပမာ ဆာလောင်နေသော သူတောင်းစား ကောင်လေးတစ်ယောက်ကို မိသားစုတစ်စုက ယူဆောင်ပြီး ကျွေးမွေးသည်။ အဝတ်ဆင်ပေးသည်။ ကိုယ်ခံပညာများ လေ့ကျင့်ပေးပြီး၊ အသိပညာမျိုးစုံကို သင်ကြားပေးသည်။ သူကြီးလာသည်အထိ စောင့်ပြီးနောက် သူ့အား ဝင်ငွေအရင်းအမြစ်အဖြစ် စ၍ အသုံးပြုသည်။ မကောင်းမှုလုပ်ရန်၊ လူများအား သတ်ရန်၊ သူမလုပ်လိုသည့်အရာများကို လုပ်ရန် စေလွှတ်သည်။ သူလက်ခံရရှိသည့် အကူအညီများအရ သူ၏ ဇာတ်လမ်းကို ကြည့်လျှင် သူ ကယ်တင်ခံရခြင်းသည် ကောင်းသည့်အရာဖြစ်သည်။ သို့သော် နောက်ပိုင်းတွင် သူ့အား လုပ်ဆောင်ရန် အတင်းခိုင်းစေသည့်အရာကို ထည့်တွက်လျှင် ဤသည်မှာ အမှန်တကယ်တွင် ကောင်းသလော၊ ဆိုးသလော။ (ဆိုးသည်။) သို့သော် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ကဲ့သို့သော ရိုးရာယဉ်ကျေးမှု၏ သတ်မှတ်ချက်အောက်တွင် လူတို့သည် ဤအရာကို မခွဲခြားနိုင်ပေ။ အပေါ်ယံတွင် ထိုကလေးသည် မကောင်းမှုများကို လုပ်ဆောင်ပြီး လူတို့အား ထိခိုက်ခြင်း၊ လူသတ်သမားဖြစ်ခြင်း၊ လူအများစုက လုပ်ဆောင်ရန် ဆန္ဒရှိမည်မဟုတ်သည့်အရာများကို လုပ်ဆောင်ရန်မှလွဲ၍ ရွေးချယ်စရာမရှိသည့် ပုံစံရှိသည်။ သို့သော် သူ၏ အရှင်သခင်၏ အမိန့်အရ မကောင်းသောအရာများကို ပြုလုပ်ပြီး သတ်ဖြတ်သည့် အချက်သည် စိတ်အတွင်း၌ သူ၏ ကြင်နာမှုအတွက် ပြန်ပေးဆပ်ရန် ဆန္ဒမှ လာသည်မဟုတ်လော။ အထူးသဖြင့် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဟူသကဲ့သို့သော တရုတ်ရိုးရာ ယဉ်ကျေးမှု၏ သတ်မှတ်ချက်ကြောင့် လူတို့သည် ဤအယူအဆများ၏ လွှမ်းမိုးထိန်းချုပ်ခြင်းကို မဖြစ်မနေခံရသည်။ လူတို့ပြုမူပုံ၊ ဤလုပ်ရပ်များနောက်ရှိ ရည်ရွယ်ချက်နှင့် အရင်းခံကြောင်းများသည် ဤအရာများ၏ သေချာပေါက် ချုပ်ချယ်ခြင်းကို ခံရသည်။ ထိုကလေးသည် ထိုအခြေအနေသို့ အပို့ခံရသောအခါ သူ၏ ပထမဆုံးအတွေးသည် မည်သည့်အရာ ဖြစ်မည်နည်း။ ‘ငါ့ကို ဒီမိသားစုက ကယ်တင်ခဲ့တယ်။ သူတို့က ငါ့အပေါ် ကောင်းတယ်။ ငါ ကျေးဇူးမသိတတ်လို့မဖြစ်ဘူး။ သူတို့ ကြင်နာမှုကို ပြန်ပေးဆပ်ရမယ်။ ငါ သူတို့ကို အသက်ကြွေး တင်ထားတယ်။ ဒါကြောင့် ငါ့အသက်ကို သူတို့အတွက် အပ်နှံရမယ်။ သူတို့ငါ့ကို ခိုင်းတာမှန်သမျှကို လုပ်သင့်တယ်။ မကောင်းမှုလုပ်ပြီး လူတွေကို သတ်ဖို့ဆိုရင်တောင်မှပေါ့။ မှန်သလား၊ မှားသလားဆိုတာ စဉ်းစားလို့မရဘူး။ သူတို့ကြင်နာမှုကိုပဲ ပြန်ပေးဆပ်ရမယ်။ ငါ မလုပ်ရင် လူသားဟု ခေါ်ထိုက်ပါဦးမလား’ဟူ၍ ဖြစ်သည်။ ရလဒ်အနေဖြင့် ထိုမိသားစုက သူ့အား တစ်စုံတစ်ယောက်ကို သတ်စေလိုသည့်၊ သို့မဟုတ် မကောင်းသည့်အရာတစ်ခုကို လုပ်စေလိုသည့် အချိန်တိုင်းတွင် သူက တုံ့ဆိုင်းခြင်း၊ သို့မဟုတ် သံသယတစ်ခုမျှ မရှိဘဲ လုပ်ဆောင်သည်။ ထို့ကြောင့် သူ၏ ပြုမူဆောင်ရွက်မှုများ၊ ပြန်လှန်မေးခွန်းမထုတ်သည့် နာခံမှုအားလုံးတို့သည် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဆိုသည့် အယူအဆနှင့် အမြင်၏ အမိန့်ပေးခြင်းကို ခံရသည်မဟုတ်လော။ သူသည် ထိုကိုယ်ကျင့်တရားစံကို ဖြည့်ဆည်းနေခြင်းမဟုတ်သလော။ (ဟုတ်သည်။) ဤဥပမာမှ မည်သည့်အရာကို သင်မြင်သနည်း။ ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်သင့်သည်’ ဆိုသည်မှာ ကောင်းသည့်အရာ ဟုတ်သလော၊ မဟုတ်သလော။ (မဟုတ်ပါ။ ထိုအရာတွင် စည်းမျဉ်းမရှိပါ။) အမှန်တကယ်တွင် ကြင်နာမှုကို ပြန်လည်ပေးဆပ်သောသူတွင် စည်းမျဉ်းတစ်ခုရှိသည်။ အတိအကျပြောရသော် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်သင့်သည်’ ဟူ၍ ဖြစ်သည်။ တစ်စုံတစ်ယောက်က သင့်ကို ကြင်နာမှုပြုလျှင် အပြန်အလှန်အနေဖြင့် သင်သည် ဤသို့ လုပ်ဆောင်ရမည်။ သင်သည် ဤသို့လုပ်ဆောင်ရန် ပျက်ကွက်လျှင် သင်က လူသားမဟုတ်ပေ။ ဤအတွက် သင်က ရှုတ်ချခံရလျှင် သင်ပြောနိုင်သည့်အရာ တစ်ခုမျှမရှိပေ။ ‘ညောင်စေ့လောက် ကျေးဇူးပြုခံရလျှင် ညောင်ပင်ကြီးလောက် ပြန်ဆပ်သင့်သည်’ ဟူသော ဆိုရိုးစကားရှိသည်။ သို့သော် ဤဖြစ်ရပ်တွင် ထိုကလေးက သေးငယ်သည့် ကြင်နာမှု လုပ်ရပ်တစ်ခုကို ရရှိခြင်းမဟုတ်ဘဲ ဘဝကို ကယ်တင်ပေးသော ကြင်နာမှုကို လက်ခံရရှိခဲ့ခြင်း ဖြစ်သောကြောင့် အပြန်အလှန်အနေဖြင့် ဘဝဖြင့် ပြန်ပေးဆပ်ရမည့် အကြောင်းရင်း သာ၍ ရှိပေသည်။ ကြင်နာမှုကို ပြန်ပေးဆပ်သည့် အကန့်အသတ်၊ သို့မဟုတ် စည်းမျဉ်းများကို သူမသိပေ။ သူ၏ အသက်ကို ဤမိသားစုကပေးထားသည်ဟု သူယုံကြည်သည်။ ထို့ကြောင့် အပြန်အလှန်အနေဖြင့် သူ၏ အသက်ကို ၎င်းတို့ထံ ဆက်ကပ်အပ်နှံရပြီး လူသတ်ခြင်း၊ သို့မဟုတ် အခြားမကောင်းမှုများအပါအဝင် သူ့အပေါ် ၎င်းတို့ တောင်းဆိုသမျှကို လုပ်ဆောင်ရသည်။ ကြင်နာမှုကို ပြန်ပေးဆပ်သည့် ဤနည်းလမ်းသည် စည်းမျဉ်း၊ သို့မဟုတ် ကန့်သတ်ချက်မရှိပေ။ သူသည် မကောင်းမှုပြုသူများကို ကြံရာပါတစ်ဦးအဖြစ် အလုပ်အကျွေးပြုခဲ့ပြီး ထိုသို့လုပ်ဆောင်ရာတွင် သူ့ကိုယ်သူ ပျက်စီးစေခဲ့သည်။ ကြင်နာခြင်းကို ဤသို့ ပြန်ပေးဆပ်ခြင်းမှာ သူ့အတွက် မှန်ကန်သလော။ မည်သို့ မှန်ကန်မည်နည်း။ ယင်းသည် အမှုအရာများကို လုပ်ဆောင်သည့် မိုက်မဲသော နည်းလမ်းတစ်ခု ဖြစ်ပေသည်။ ဤမိသားစုက သူ့ကို ကယ်တင်ခဲ့ပြီး ဆက်ရှင်သန်ခွင့် ပေးခဲ့သည်မှာ မှန်ကန်သော်လည်း ကြင်နာမှုကို ပြန်ကျေးဇူးဆပ်ရာတွင် စည်းမျဉ်းများ၊ အကန့်အသတ်များနှင့် အတန်အသင့်ဖြစ်ခြင်းတို့ ရှိရမည်။ ၎င်းတို့သည် သူ့အသက်ကို ကယ်ခဲ့သော်လည်း သူ့ဘဝ၏ ရည်ရွယ်ချက်မှာ မကောင်းမှု ပြုရန် မဟုတ်ပေ။ ဘဝ၏ အဓိပ္ပာယ်နှင့် တန်ဖိုး၊ ထို့အပြင် လူ၏ တာဝန်တို့မှာ မကောင်းမှု ပြုပြီး လူသတ်မှု ကျူးလွန်ရန် မဟုတ်၍ ကြင်နာမှုကို ပြန်ကျေးဇူးဆပ်ဖို့ဟူသည့် ရည်ရွယ်ချက်တစ်ခုတည်းအတွက် သူ အသက်မရှင်သင့်ပေ။ ဘဝ၏ အဓိပ္ပာယ်နှင့် တန်ဖိုးမှာ လက်ခံရရှိသည့် ကြင်နာမှုကို ကျေးဇူးသိတတ်စွာ ပြန်ဆပ်ရန်ဖြစ်သည်ဟု ထိုကောင်လေးက တလွဲ ယုံကြည်ခဲ့သည်။ ဤသည်မှာ စိုးရိမ်ဖွယ်ဖြစ်သော အထင်လွဲခြင်း ဖြစ်သည်။ ဤသည်မှာ ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်သင့်သည်’ ဟူသည့် ကိုယ်ကျင့်တရား အပြုအမူနှင့်ဆိုင်သော ဤစံအားဖြင့် လွှမ်းမိုးခံရခြင်း ရလဒ်ဖြစ်သည် မဟုတ်လော။ (ဟုတ်ပါသည်။) ကြင်နာမှုကို ပြန်ကျေးဇူးဆပ်ခြင်းနှင့်ပတ်သက်သည့် ဤဆိုရိုး၏ လွှမ်းမိုးမှုကြောင့် သူသည် လမ်းလွဲသွားခဲ့သလော၊ သို့မဟုတ် လက်တွေ့လုပ်ဆောင်မှုဆိုင်ရာ မှန်ကန်သည့် လမ်းကြောင်းနှင့် စည်းမျဉ်းများကို ရှာတွေ့ခဲ့သလော။ သူလမ်းလွဲသွားပြီ ဖြစ်ကြောင်း အတော်ပင် သိသာလှသည်။ ဤသည်မှာ အလွန်ရှင်း၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) ဘုရားနှုတ်ကပတ်တော်တွေက အရမ်းရှင်းလင်းတယ်။ လူတွေက တစ်လုတ်စားဖူး သူ့ကျေးဇူးဆိုတဲ့ ရိုးရာယဉ်ကျေးမှုထဲက ကိုယ်ကျင့်တရားစံနှုန်းကို လိုက်နာကြပြီး တခြားသူတွေက သူတို့ကို ကြင်နာမှုပြသရွေ့ တွန့်ဆုတ်မနေဘဲ ပြန်ပေးဆပ်ရမယ်လို့ ခံယူထားကြတယ်။ ဒီလိုပြုမူကျင့်ကြံတဲ့နည်းလမ်းက အခြေခံစည်းမျဉ်းတွေနဲ့ အနိမ့်ဆုံး စံနှုန်းတွေ ပျောက်ဆုံးသွားတာမျိုး အလွယ်တကူ ဖြစ်စေနိုင်တယ်။ တစ်ခါတလေကျရင် ကြင်နာမှုကို ပြန်ပေးဆပ်ဖို့ ကြိုးစားရင်းနဲ့ လူတွေက ရာဇဝတ်မှု ကျူးလွန်မိတာ၊ မကောင်းမှုလုပ်မိတာတွေတောင် ဖြစ်နိုင်ပြီး အသက်အန္တရာယ် ကြုံရတတ်တယ်။ တကယ် မိုက်မဲလိုက်တာ။ ဘုရားနှုတ်ကပတ်တော်ရဲ့ ဖော်ထုတ်ချက်နဲ့ ချိန်ထိုးပြီး ကိုယ့်ကိုယ်ကိုယ် ဆင်ခြင်သုံးသပ်မိတယ်။ ဝူဂျွန်ရဲ့အပြုအမူအကြောင်း ရေးခိုင်းတုန်းက သူက သမ္မာတရားကို တောက်လျှောက် ငြင်းပယ်ပြီး အသင်းတော်အလုပ်ကို နှောင့်ယှက်နေမှန်း ကျွန်တော် ကောင်းကောင်း သိခဲ့တယ်။ ဒါပေမဲ့ သူ့ကျေးဇူးကို ပြန်ဆပ်ဖို့ ကြိုးစားရင်း၊ ကျေးဇူးမသိတတ်သူ၊ အသိစိတ်ကင်းမဲ့သူလို့ တံဆိပ်ကပ်ခံရမှာကို ရှောင်ရင်းနဲ့ ကျွန်တော် အချိန်ဆွဲပြီး သူ့ကို မဖော်ထုတ်ခဲ့ဘူး၊ ကိုယ့်စိတ်ထဲက ကိုယ့်ကိုယ်ကိုယ် အပြစ်တင်စိတ်ကိုတောင် လျစ်လျူရှုခဲ့တယ်။ ရလဒ်အနေနဲ့ ကျွန်တော် တစ်လကျော်ကြာအောင် အချိန်ဆွဲခဲ့မိတယ်။ ဘုရားအိမ်တော်က အသင်းတော်ကို ဖယ်ထုတ်ပစ်ဖို့ မယုံကြည်သူတွေနဲ့ လူဆိုးတွေကို ရှင်းလင်းပစ်တယ်၊ ဒါမှ ညီအစ်ကိုမောင်နှမတွေအတွက် ကောင်းမွန်တဲ့ ပတ်ဝန်းကျင်နဲ့ စနစ်တစ်ခု ဖန်တီးပြီး ပုံမှန် အသင်းတော်အသက်တာ ရရှိနိုင်မှာလေ။ ဒါက ဘုရားသခင်ရဲ့ ရည်ရွယ်ချက်ပဲ။ ဒါပေမဲ့ ကျွန်တော်ကတော့ အသင်းတော်ရဲ့ အကျိုးစီးပွားနဲ့ ညီအစ်ကိုမောင်နှမတွေရဲ့ အသက်ဝင်ရောက်မှုကို လျစ်လျူရှုပြီး ဝူဂျွန်ကို အသင်းတော်မှာ ဆက်ထားချင်ခဲ့တယ်။ ကျွန်တော့်လုပ်ရပ်တွေရဲ့ သဘောသဘာဝက တကယ်တော့ မယုံကြည်သူတစ်ယောက်ကို ဖုံးကွယ်ပေးပြီး ကာကွယ်ပေးတာ၊ အသင်းတော်မှာ လွတ်လွတ်လပ်လပ် နှောင့်ယှက်ဖျက်ဆီးခွင့် ပေးလိုက်တာပါပဲ။ ကျွန်တော် လုပ်နေခဲ့တဲ့အရာက အသင်းတော်ရဲ့ ဖယ်ရှားရေးအလုပ်ကို ဟန့်တားနေခဲ့တာ။ ကျွန်တော်က တကယ်ပဲ မကောင်းမှုလုပ်ပြီး ဘုရားသခင်ကို ဆန့်ကျင်နေခဲ့တာပဲ။ ကျွန်တော့်မှာ ကျင့်ကြံပြုမူခြင်းဆိုင်ရာ အခြေခံစည်းမျဉ်းတွေနဲ့ အနိမ့်ဆုံး စံနှုန်းတွေ ပျောက်ဆုံးသွားခဲ့ပြီ။ ကျွန်တော် လုပ်နေခဲ့တာက ကြင်နာမှုကို မျက်ကန်း ပြန်ပေးဆပ်နေတာကလွဲပြီး ဘာမှမဟုတ်ဘူး။ သဘောသဘာဝအရ သူတောင်းစားတစ်ယောက်က ကျေးဇူးဆပ်ဖို့အတွက် လူသတ်တာလိုမျိုး မကောင်းမှုကျူးလွန်တာနဲ့ အတူတူပဲ။ တကယ် မိုက်မဲလိုက်တာ။ အဲဒီအချိန်မှာပဲ ကျွန်တော် နောက်ဆုံး သဘောပေါက်လိုက်တယ်။ လူတွေက ကောင်းတယ်လို့ ယေဘုယျအားဖြင့် ယူဆကြတဲ့ ရိုးရာယဉ်ကျေးမှုထဲက ကိုယ်ကျင့်တရားဆိုင်ရာ ဆိုရိုးစကားတွေကို စာတန်က အသုံးပြုပြီး လူတွေကို လမ်းလွဲစေတယ်၊ ဖောက်ပြန်ပျက်စီးစေတယ်ဆိုတာကိုပေါ့။ မယုံနိုင်လောက်အောင် ကောက်ကျစ်စဉ်းလဲပြီး ဆိုးညစ်တာပဲ။

နောက်ပိုင်းမှာ တစ်လုတ်စားဖူး သူ့ကျေးဇူးဆိုတဲ့ အယူအဆက ဘာလို့ မှားယွင်းသလဲဆိုတာကို ကျွန်တော် တွေးဆမိတယ်။ အဲဒီနောက် ဒီဘုရားနှုတ်ကပတ်တော်တွေကို ကျွန်တော် ဖတ်လိုက်တယ်။ “လူက ဖြည့်ဆည်းနိုင်စွမ်း ရှိသည့် လူမှုရေး တာဝန်များနှင့် ဝတ္တရားများ၊ လူက အလိုအလျောက် လုပ်ဆောင်နိုင်စွမ်း ရှိသင့်ပြီး လုပ်လည်း လုပ်သင့်သည့် ထိုလုပ်ဆောင်ချက်များ၊ အခြားသူများအဖို့ အထောက်အကူဖြစ်ပြီး အကျိုးရှိသည့် ရိုးရှင်းသော အကျိုးဆောင် လုပ်ရပ်များ အားလုံးသည် လူက ကူညီရုံသက်သက်ဖြစ်သည့် ကိစ္စများသာ ဖြစ်သောကြောင့် ဤအရာများကို မည်သည့်နည်းနှင့်မျှ ကြင်နာမှုအဖြစ် ယူဆ၍ မရနိုင်ပေ။ သင့်လျော်သည့် အချိန်နှင့် နေရာတွင် လိုအပ်သောသူတစ်ဦးကို အကူအညီပေးခြင်းသည် အလွန် ပုံမှန်ဖြစ်သည့် ဖြစ်ရပ်တစ်ခု ဖြစ်သည်။ ယင်းမှာ လူသားမျိုးနွယ်ဝင်တိုင်း၏ တာဝန်လည်း ဖြစ်သည်။ ဤသည်မှာ တာဝန်နှင့် ဝတ္တရားမျိုးတစ်ခု သက်သက် ဖြစ်သည်။ ဘုရားသခင်သည် လူတို့ကို ဖန်ဆင်းခဲ့ချိန်တွင် ဤဗီဇများကို ပေးခဲ့သည်။ ဤနေရာတွင် မည်သည့် ဗီဇများကို ငါ ရည်ညွှန်းနေခြင်း ဖြစ်သနည်း။ လူ၏ အသိစိတ်နှင့် ဆင်ခြင်တုံတရားကို ငါ ရည်ညွှန်းနေခြင်း ဖြစ်သည်။...ထိုနည်းတူ လူတို့သည် ဘုရားအိမ်တော်တွင် မိမိတို့၏ တာဝန်များနှင့် ဝတ္တရားများကို ဖြည့်ဆည်းနိုင်စွမ်း ရှိကြပြီး ဤသည်မှာ အသိစိတ်နှင့် ဆင်ခြင်တုံတရားရှိသည့် မည်သူမဆို လုပ်ဆောင်သင့်သော အရာဖြစ်သည်။ သို့ဖြစ်၍၊ လူတို့ကို ကူညီခြင်းနှင့် ၎င်းတို့အပေါ် ကြင်နာခြင်းသည် လူသားတို့အတွက် အားထုတ်စရာ မလိုသလောက်ပင် ဖြစ်သည်၊ ယင်းသည် လူသား ဗီဇ၏ နယ်ပယ်အတွင်းတွင် ရှိပြီး၊ လူတို့ လုံးဝ ပြီးမြောက်နိုင်စွမ်းရှိသည့် အရာတစ်ခု ဖြစ်သည်။ ယင်းကို ကြင်နာမှုလောက် မြင့်မြင့်မားမား အဆင့်သတ်မှတ်ဖို့ မလိုအပ်ပေ။ သို့ရာတွင် လူများစွာက အခြားသူများ၏ အကူအညီကို ကြင်နာမှုနှင့် တန်းတူထားကြပြီး၊ ထိုအကြောင်း အမြဲ ပြောကာ ပြန်မပေးဆပ်ပါက ၎င်းတို့ အသိစိတ်မရှိဟု တွေးထင်လျက်၊ ယင်းကို စဉ်ဆက်မပြတ် ပြန်ပေးဆပ်ကြသည်။ ၎င်းတို့သည် အများပြည်သူ သဘောထားအားဖြင့် အပြစ်ဖော်ဆုံးမခြင်း ခံရမည်ဟုပင် စိုးရိမ်လျက် မိမိတို့ကိုယ်ကို အထင်သေးပြီး စက်ဆုပ်ကြသည်။ ဤအရာများနှင့် ပတ်သက်၍ စိုးရိမ်ပူပန်စရာ လိုအပ်ပါသလော။ (မလိုအပ်ပါ။) ဤအရာကို မရိပ်စားမိသည့် လူများစွာရှိပြီး ဤကိစ္စအားဖြင့် စဉ်ဆက်မပြတ် ဘောင်ခတ်ခြင်းခံရကြသည်။ သမ္မာတရား စည်းမျဉ်းများကို နားမလည်ခြင်း ဟူသည်မှာ ဤအရာပင် ဖြစ်သည်။ ဥပမာအနေဖြင့် ကန္တာရထဲသို့ မိတ်ဆွေတစ်ဦးနှင့်အတူ သင် ခရီးသွားစဉ် သူရေကုန်သွားပါက သင်၏ ရေအချို့ကို သူ့အား သင် သေချာပေါက် ပေးမည် ဖြစ်သည်။ သူရေငတ်၍ သေသွားမည်ကို သင် ဤအတိုင်း ထိုင်ကြည့်နေမည် မဟုတ်။ သင်၏ ရေတစ်ဘူးတည်းကို လူနှစ်ဦးက သောက်နေသဖြင့် ကြာချိန် ထက်ဝက်သာ ခံမည်ကို သင် သိမည်ဖြစ်သော်လည်း ရေကို သင်၏ မိတ်ဆွေနှင့် သင် မျှဝေသောက်သုံးနေဦးမည် ဖြစ်သည်။ သင်သည် အဘယ်ကြောင့် ထိုသို့ လုပ်မည်နည်း။ ရေငတ်ဒဏ်ကို ခံစားနေရသည့် သင်၏ မိတ်ဆွေက နံဘေး၌ ရပ်နေစဉ်တွင် သင့်အနေနှင့် မိမိရေကို သောက်ရက်လိမ့်မည် မဟုတ်သောကြောင့် ဖြစ်သည်။ ထိုမြင်ကွင်းကို သင် မြင်ကို မြင်ရက်နိုင်မည် မဟုတ်ပေ။ သင်၏ မိတ်ဆွေ ရေငတ်ဒဏ် ခံစားနေရသည့် မြင်ကွင်းကို သင်မမြင်ရက်နိုင်အောင် မည်သည့်အရာက ဖြစ်စေသနည်း။ ဤခံစားချက်ကို ဖြစ်စေသည်မှာ သင်၏အသိစိတ် သဘောဖြစ်သည်။ သင်သည် ဤတာဝန်နှင့် ဝတ္တရားမျိုးကို မဖြည့်ဆည်းလိုလျှင်ပင် သင်၏ အသိစိတ်က သင့်ကို မဖြည့်ဆည်းဘဲ မနေရက်နိုင်အောင် ဖြစ်စေသည်၊ သင့်ကို စိတ်မကောင်းဖြစ်စေသည်။ ဤသည်မှာ လူသား ဗီဇများ၏ ရလဒ်သာ ဖြစ်သည် မဟုတ်လော။ ဤအရာကို လူ၏ အသိစိတ်နှင့် ဆင်ခြင်တုံတရားတို့က ဆုံးဖြတ်ထားခြင်းသာ ဖြစ်သည် မဟုတ်လော။ သင့်မိတ်ဆွေက ‘ထိုအခြေအနေတွင် ကျွန်ုပ်ကို သင်၏ ရေအနည်းငယ် တိုက်ခြင်းအတွက် သင့်အပေါ် ကျွန်ုပ် ကျေးဇူးကြွေးတစ်ခု တင်ရှိပါသည်’ ဟု ပြောပါက ဤသို့ ပြောဆိုခြင်းသည်လည်း မှားယွင်းနေသည် မဟုတ်လော။ ဤသည်မှာ ကြင်နာမှုနှင့် မည်သည့် ပတ်သက်မှုမျှ မရှိပေ။ အခြေအနေများ ပြောင်းပြန်ဖြစ်နေပြီး ထိုမိတ်ဆွေတွင် လူ့သဘာဝ၊ အသိစိတ်နှင့် ဆင်ခြင်တုံတရားတို့ ရှိပါက သူသည်လည်း သူ၏ ရေကို သင်နှင့် မျှဝေသောက်သုံးမည်ပင် ဖြစ်သည်။ ဤသည်မှာ လူတို့ကြားရှိ အခြေခံကျသော လူမှုရေး တာဝန် သို့မဟုတ် လူမှုဆက်ဆံရေးတစ်ခုသာ ဖြစ်သည်။ ဤအခြေခံအကျဆုံးသော လူမှုဆက်ဆံရေးများ သို့မဟုတ် လူမှုရေး တာဝန်များ သို့မဟုတ် လူမှုရေး ဝတ္တရားများသည် လူကို ဖန်ဆင်းခဲ့သည့် အချိန်ကာလတွင် ဘုရားသခင်က လူအား ပေးသနားခဲ့သည့် လူ၏ အသိစိတ် သဘော၊ သူ၏ လူ့သဘာဝနှင့် ဗီဇများကြောင့်သာ ဖြစ်ပေါ်လာခြင်း ဖြစ်သည်။ ပုံမှန် အခြေအနေများအောက်တွင် ဤအရာများကို မိဘများက သွန်သင်ပေးရန် သို့မဟုတ် လူ့အဖွဲ့အစည်းက စွဲမှတ်အောင် သွန်သင်ပေးရန် မလိုအပ်သကဲ့သို့ ယင်းတို့ကို သင်လုပ်ဆောင်ဖို့ ပြောသည့် အခြားသူများ၏ အကြိမ်ကြိမ် သတိပေး နှိုးဆော်ချက်များကိုလည်း သာ၍ပင် မလိုအပ်ပေ။ အသိစိတ်နှင့် ဆင်ခြင်တုံတရားမဲ့သော သူများအတွက်၊ ပုံမှန် သိမှုစွမ်းရည်များ ကင်းမဲ့သူများ၊ ဥပမာအားဖြင့် ကျပ်မပြည့်သည့် လူများ သို့မဟုတ် ငအများအတွက်၊ သို့တည်းမဟုတ် ညံ့ဖျင်းသည့် အစွမ်းအစ ရှိပြီး မသိနားမလည်ဖြစ်ကာ ခေါင်းမာသော သူများအတွက်သာ သင်ကြားလေ့ကျင့်ပေးဖို့ လိုအပ်ပေမည်။ ပုံမှန် လူ့သဘာဝရှိသောသူများကိုမူ ဤအရာများ သွန်သင်ပေးရန် မလိုအပ်။ အသိစိတ်နှင့် ဆင်ခြင်တုံတရား ရှိသည့် လူအားလုံးက ယင်းတို့ကို ပိုင်ဆိုင်ပေသည်။ ထို့ကြောင့် အပြုအမူတစ်ခုခု သို့မဟုတ် လုပ်ရပ်တစ်ခုခုသည် အလိုလိုသာ ဖြစ်ပြီး အသိစိတ်၊ ဆင်ခြင်တုံတရားတို့နှင့် ကိုက်ညီနေချိန်တွင် ယင်းကို ကြင်နာမှု အသွင်တစ်ခုအဖြစ် အလွန့်အလွန် ပုံကြီးချဲ့ခြင်းမှာ သင့်လျော်ခြင်း မရှိ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) “ဘုရားသခင်က သင့်ကို ကယ်တင်ချင်ပါက ယင်းကို ပြီးမြောက်ရန် မည်သူ၏ အစေခံမှုများကို သူ အသုံးပြုသည်ဖြစ်စေ ပထမဦးစွာ ဘုရားသခင်ကို သင် ကျေးဇူးတင်ပြီး ယင်းကို ဘုရားသခင်ထံမှ ခံယူသင့်ပေသည်။ ကျေးဇူးတင်စိတ်ဖြင့် တစ်စုံတစ်ဦးထံ မိမိ၏ ဘဝကို ပေးအပ်ဖို့ မဆိုထားနှင့်၊ သင်၏ ကျေးဇူးတင်စိတ်ကို လူတို့ထံ အဓိက မရှေးရှုထားသင့်ပေ။ ဤသည်မှာ ကြီးလေးသော အမှားတစ်ခု ဖြစ်သည်။ အရေးကြီးသည့်အရာမှာ သင်၏ စိတ်နှလုံးသည် ဘုရားသခင်ကို ကျေးဇူးတင်ရှိပြီး ယင်းကို ဘုရားသခင်ထံမှ သင် ခံယူခြင်းဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) ဘုရားနှုတ်ကပတ်တော်တွေကို တွေးဆရင်းနဲ့ ကျွန်တော် သဘောပေါက်လိုက်တာက တခြားသူတွေကို ကူညီတာဟာ လူတွေကို ဖန်ဆင်းတုန်းက ဘုရားသခင်ပေးထားတဲ့ ပင်ကိုဗီဇတစ်ခုပဲ။ တစ်စုံတစ်ယောက်က အသိစိတ်နဲ့ ဆင်ခြင်တုံတရား ပိုင်ဆိုင်သရွေ့ သူ ဒီလိုလုပ်ပေးနိုင်တယ်။ ဒါက ရိုးရှင်းတဲ့ အစေခံခြင်း လုပ်ရပ်တစ်ခုဖြစ်ပြီး ကြင်နာမှုလို့ သတ်မှတ်လို့ မရဘူး။ ဥပမာ၊ ကျွန်တော် အားနည်းနေတဲ့အချိန်တုန်းက ဝူဂျွန် ကျွန်တော့်ကို ကူညီထောက်ပံ့ပေးတာဟာ ကြင်နာမှု မဟုတ်ဘူး၊ ဘာလို့လဲဆိုတော့ အဲဒီတုန်းက သူက အသင်းတော်ခေါင်းဆောင်ဖြစ်ပြီး အားနည်းတဲ့ ညီအစ်ကိုမောင်နှမတွေကို ကူညီထောက်ပံ့ပေးတာက သူ့တာဝန်နဲ့ ဝတ္တရားပဲလေ။ နောက်ပြီး သူက အသင်းတော်ခေါင်းဆောင် မဟုတ်ရင်တောင်မှ အသိစိတ်နဲ့ ဆင်ခြင်တုံတရား ရှိသရွေ့ ညီအစ်ကိုမောင်နှမတစ်ယောက် အပျက်သဘောဆောင်နေတာ၊ ဒါမှမဟုတ် အားနည်းနေတာကို မြင်ရင်လည်း အကူအညီနဲ့ မိတ်သဟာယ ပေးမှာပဲ။ နောက်ပြီး ကျွန်တော့်အခြေအနေ တိုးတက်လာတာက အဓိကအားဖြင့် ကျွန်တော့်ဆီမှာ ဘုရားနှုတ်ကပတ်တော်တွေရဲ့ ထိရောက်မှုကြောင့်ပါပဲ။ ဝူဂျွန်ရဲ့ ကြင်နာမှုနဲ့ သူ့ကို ဘယ်လိုပြန်ဆပ်ရမလဲဆိုတာကိုပဲ အမြဲတွေးနေမဲ့အစား ဘုရားသခင်ရဲ့ ချစ်ခြင်းမေတ္တာကို ကျေးဇူးတင်သင့်ပြီး ဘုရားသခင် ကျေနပ်ဖို့၊ ဘုရားသခင်ကို ပြန်ပေးဆပ်ဖို့ ကိုယ့်တာဝန်ကို ကောင်းကောင်း ဖြည့်ဆည်းသင့်တယ်။ အခု ဝူဂျွန်ရဲ့ အကဲဖြတ်ချက်ကို ရေးခိုင်းတဲ့အချိန်မှာ ကျွန်တော် သမ္မာတရားကို လက်တွေ့လုပ်ဆောင်ပြီး ရိုးသားသင့်တယ်၊ အမှန်အတိုင်း ရေးသင့်တယ်။ အသင်းတော်က သူ့ကို အခြေခံစည်းမျဉ်းတွေအပေါ် အခြေခံပြီး အကဲဖြတ်သတ်မှတ်မှာပါ။ နောက်ဆုံးမှာ သူ ဖယ်ရှားပစ်ခံရရင်တောင်မှ အဲဒါက လူတွေ၊ ကိစ္စတွေအပေါ် အရမ်း ခွဲခြမ်းစိတ်ဖြာတတ်တာ၊ သမ္မာတရားကို ငြင်းပယ်တာ၊ အသင်းတော်အလုပ်ကို နှောင့်ယှက်ဖျက်ဆီးတာတွေ တစိုက်မတ်မတ်လုပ်တဲ့ သူ့အပြုအမူရဲ့ အကျိုးဆက်တွေပဲ။ ဒါက ဘုရားသခင်ရဲ့ ဖြောင့်မတ်တဲ့သဘောထား သူ့အပေါ် သက်ရောက်တာပဲ ဖြစ်မှာပါ။ နောက်ပိုင်းမှာ ကျွန်တော် ဘုရားသခင်ဆီ နောင်တရပြီး ဆုတောင်းလိုက်တယ်။ “အို ဘုရားသခင်၊ ဝူဂျွန်ရဲ့ အပြုအမူအကြောင်း ရေးတဲ့အချိန်တုန်းက သား မရိုးသားခဲ့ပါဘူး။ ဝတ်ကျေတမ်းကျေပဲ ရေးခဲ့တယ်၊ လိမ်ညာလှည့်ဖြားပြီး ဖယ်ရှားရေးအလုပ်ကို ကြန့်ကြာစေခဲ့တယ်။ သားအပြုအမူက ကိုယ်တော့်ကို ရွံရှာစက်ဆုပ်စေခဲ့ပါတယ်။ အို ဘုရားသခင်၊ ကျွန်တော် ကိုယ်တော့်ဆီ လှည့်ပြန်လာပြီး ဝူဂျွန်ရဲ့အပြုအမူအကြောင်း အမှန်အတိုင်း ရေးဖို့ လိုလားနေပါတယ်။ သားရဲ့စိတ်နှလုံးကို စိစစ်တော်မူပါ” လို့ပေါ့။ အဲဒီနောက်မှာ အကဲဖြတ်ချက်ကို ကျွန်တော် အပြီးသတ်ရေးပြီး အသင်းတော်ခေါင်းဆောင်ဆီ တင်ပြလိုက်တယ်။ နောက်ပိုင်းမှာ ဝူဂျွန်ကို မယုံကြည်သူအနေနဲ့ သတ်မှတ်ပြီး အသင်းတော်ကနေ ဖယ်ရှားပစ်လိုက်တယ်။ ဒီသတင်းကို ကြားတော့ ကျွန်တော် အကြွေးတင်သလိုနဲ့ ကိုယ့်ကိုယ်ကိုယ် အပြစ်တင်စိတ် ခံစားရတယ်။ သမ္မာတရားကို လက်တွေ့မလုပ်ဆောင်တဲ့ ကျွန်တော့်ပျက်ကွက်မှုက ဖယ်ရှားရေးအလုပ်ကို ဘယ်လို ကြန့်ကြာစေခဲ့သလဲဆိုတာ ကျွန်တော် မြင်လိုက်ရတယ်။

ဒီအတွေ့အကြုံကတစ်ဆင့် “တစ်လုတ်စားဖူး သူ့ကျေးဇူး” ဆိုတဲ့ အယူအဆဟာ အပြုသဘောဆောင်တဲ့အရာ မဟုတ်ဘူးဆိုတာ ကျွန်တော် ရှင်းရှင်းလင်းလင်း မြင်လိုက်ရတယ်။ အဲဒါကို ဘယ်လောက်ပဲ ကောင်းကောင်း လိုက်နာစောင့်ထိန်းပါစေ၊ အဲဒါက သမ္မာတရားကို လက်တွေ့လုပ်ဆောင်တာ မဟုတ်ဘဲ သမ္မာတရားနဲ့ သဟဇာတမဖြစ်ပါဘူး။ နောင်အနာဂတ်မှာ လူတွေ၊ အမှုအရာတွေကို ရှုမြင်ရာမှာ၊ ပြုမူကျင့်ကြံရာမှာ ဘုရားနှုတ်ကပတ်တော်တွေနဲ့အညီ၊ ဘုရားသခင်ရဲ့ သတ်မှတ်ချက်တွေနဲ့အညီ ကျွန်တော် လက်တွေ့လုပ်ဆောင်ဖို့ လိုပါတယ်။ ဘုရားသခင် ကျေးဇူးတော်ပါပဲ။


၉၇။ ငွေနောက်လိုက်သည့် နေ့ရက်များကို နှုတ်ဆက်ခြင်း

ကျွန်တော်က ဆင်းရဲတဲ့ မိသားစုမှာ မွေးခဲ့တယ်။ ကျွန်တော့်ရဲ့ ရိုးသားဖြောင့်မတ်ပြီး အလုပ်ကြိုးစားတဲ့ မိဘတွေက မိသားစုကို လယ်အလုပ်နဲ့ ထောက်ပံ့တယ်။ ကျွန်တော်က ကလေးတစ်ယောက်အနေနဲ့၊ ရွာထဲက လူချမ်းသာတွေက အစားကောင်းတွေစားပြီး အဝတ်ကောင်းတွေ ဝတ်ကြသလို၊ တခြားလူတွေရဲ့ လေးစားမှုနဲ့ အားပေးမှုရတာကို မြင်ခဲ့ရတယ်။ သူတို့ကို ကျွန်တော် အားကျခဲ့ပြီး ငွေရှိတာက အရာရာကို ပိုင်ဆိုင်တဲ့သဘောပဲလို့ ယုံခဲ့တယ်။ ကျွန်တော့် အိမ်မက်တွေထဲမှာတောင်၊ ငွေအများကြီး ရှာချင်ခဲ့တယ်။ ကျွန်တော် တိတ်တိတ်လေး ဆုံးဖြတ်လိုက်တယ်။ အနာဂတ်မှာ ချမ်းသာလာပြီး မြင့်မားတဲ့ ဘဝတစ်ခုကို အသက်ရှင်နေထိုင်ဖို့ပေါ့။

အိမ်ထောင်ကျပြီးတဲ့နောက်မှာ ကျွန်တော့် အိမ်မက်တွေကို အမြန် အကောင်အထည်ဖော်ဖို့ ဆောက်လုပ်ရေးမှာ အလုပ်ကြမ်းသမားအနေနဲ့ အလုပ်လုပ်ဖို့ မြို့ကို တစ်ယောက်ထဲ ပြောင်းလာခဲ့တယ်။ နှစ်အတော်ကြာ အချိန်ပို အလုပ်လုပ်နေခဲ့ပေမဲ့လည်း၊ ကျွန်တော့်ရဲ့ စုငွေတွေက နည်းနေတုန်းပဲ။ ကျွန်တော့်စိတ်ထဲမှာ စပြီး သေချာတွေးမိတယ်။ တစ်သက်လုံး အလုပ်အရမ်းကြိုးစားနေတာက ကျွန်တော့်အိမ်မက်တွေကို လုံးဝ ဖြည့်ဆည်းပေးနိုင်မှာ မဟုတ်ဘူးလို့ပေါ့။ အများကြီး ချင့်ချိန်စဉ်းစားပြီးတဲ့နောက်မှာ၊ ကန်ထရိုက်တာလုပ်ပြီး ကိုယ်ပိုင် ဆောက်လုပ်ရေးလုပ်ငန်းကို စဖို့ ဆုံးဖြတ်ခဲ့တယ်။ ဆွေမျိုးတွေနဲ့ မိတ်ဆွေတွေဆီကနေ ငွေချီးတယ်၊ မြို့ထဲမှာ မြေကွက်တစ်ခု ဝယ်ပြီး အဆောက်အဦးတစ်ခုကို ဆောက်လုပ်ခဲ့တယ်။ စာချုပ်တွေကို အာမခံပြီး ငွေအမြန်ရအောင်လို့၊ ဆောက်လုပ်ရေး ကုမ္ပဏီတစ်ခုကနေ ပရောဂျက်တစ်ခုကို ရဖို့ အဆက်အသွယ်တွေနဲ့ လက်ဆောင်တွေကို သုံးခဲ့တယ်။ အလုပ်ကောင်းကောင်း ပြီးတာ သေချာအောင်လို့၊ ကျွန်တော် နေ့တိုင်း မနက်စောစော ဆောက်လုပ်ရေး နေရာကို စပြီး ကြီးကြပ်တယ်။ မနက်စာကို ခဏခဏ လွတ်သလို၊ ညနေမှာ အလုပ်သမားတွေက အလုပ်ပြီးသွားတော့ စစ်ဆေးတယ်။ အရည်အသွေးမပြည့်တဲ့ ဘယ်အလုပ်ကိုမဆို ဖြိုဖျက်ပြီး အချိန်ပိုအလုပ်နဲ့ ပြန်တည်ဆောက်ခဲ့တယ်။ နောက်ဆုံးမှာ ကုမ္ပဏီအလုပ်အမှုဆောင်တွေရဲ့ ယုံကြည်မှုကို ရခဲ့ပြီး၊ နောက်ထပ် ပရောဂျက်တွေကို ရခဲ့တယ်။ နှစ်နှစ်ကြာပြီးတဲ့နောက်မှာ၊ ငွေတချို့ ရှာလို့ရခဲ့တယ်။ အကြွေးတွေကို ရှင်းပြီး၊ ကျွန်တော့်အိမ်ကို အသစ်ပြုပြင်ခဲ့တယ်။ ကျွန်တော့်စိတ်နှလုံးမှာ ပြောမပြနိုင်လောက်အောင် ဝမ်းမြောက်မှု ခံစားခဲ့ရတယ်။ လူနာနှစ်သစ်ကာလမှာ ဆွေမျိုးနဲ့ မိတ်ဆွေတွေက ပါဝင်ဆင်နွဲဖို့ ကျွန်တော့်အိမ်ကို လာကြတယ်။ တချို့က ကျွန်တော့်ကို ပြုံးပြီး ပြောတယ်။ “သူဌေး၊ သူဌေးကို ပျော်စရာနှစ်သစ်ဖြစ်ပါစေဖို့ ဆန္ဒပြုဖို့ ကျွန်တော်တို့ လာတာပါ။ ပိုပိုပြီး အောင်မြင်မှုနဲ့ ကြီးပွားချမ်းသာတဲ့ စီးပွားရေးလုပ်ငန်းဖြစ်ပါစေလို့ ဆန္ဒပြုပါတယ်”တဲ့။ တခြားလူတွေက ကျွန်တော့်ကို လက်နုတ်ဆက်ပြီး ပြောတယ်။ “ငွေရှာဖို့ ခင်ဗျားကို ကျွန်တော်တို့အားလုံး အားကိုးပါတယ်ဗျာ”တဲ့။ အဲဒီအချိန်မှာ ကျွန်တော်က အာရုံစိုက်ခံရတဲ့သူ၊ လေးစားခံရတဲ့သူလို ခံစားရတယ်။ ကျွန်တော် ကိုယ့်ဘာသာ တွေးမိတယ်။ “ငွေရှိတာက တကယ် ကောင်းတယ်။ ငွေနဲ့ဆို ကိုယ့်ကို လူတွေ လေးစားပြီး ရိုသေကြတယ်။ ပြီးတော့ အဆင့်မြင့်တဲ့ဘဝတစ်ခုကို အသက်ရှင်လို့ရတယ်”လို့ပေါ့။ ဒါကို တွေးမိတော့ ကျွန်တော် အတော်လေး အားရကျေနပ်မိတယ်။ ငွေပိုရှာဖို့၊ ဆောက်လုပ်ရေး စီမံကိန်းတွေကို ကျွန်တော် အများကြီး ထပ်လက်ခံခဲ့ပြီး၊ မိုးသောက်ကနေ နေဝင်တဲ့ထိ နေ့တိုင်း မမောနိုင်မပန်းနိုင် အလုပ်လုပ်ခဲ့တယ်။ ကြာလာတော့ ညမှာ ကျွန်တော် အိပ်လို့မရခဲ့ဘူး။ အလုပ်သမားတွေက ငြမ်းပေါ်ကနေ ကျပြီး မတော်တဆမှုတွေ ဖြစ်မှာ၊ အဲဒီလိုနဲ့ သိသာတဲ့ ငွေကြေးဆုံးရှုံးမှုတွေ ဖြစ်သွားမှာကို စိုးရိမ်နေခဲ့တယ်။ နေ့တိုင်း စိတ်ဖိစီးပြီး ဖျားတာ၊ အအေးမိတာ၊ ခေါင်းမူးတာတွေ ခဏခဏ ခံစားရတယ်။ အရပ် ၅ပေ ၈လက်မရှိပေမဲ့ ကိုယ်အလေးချိန်က ပေါင် ၁၂၀ လောက်ပဲ ရှိတယ်။ အားမပါဘဲ စကားပြောပြီး ရပ်နေရင်းတောင် အိပ်မောကျကျသွားတယ်။ ကျွန်တော် တကယ် အနားယူချင်ခဲ့တယ်။ ဒါပေမဲ့ ဆောက်လုပ်ရေး ပရောဂျက်တွေကို လက်မခံရင်၊ ငွေရမှာမဟုတ်ဘူး၊ တခြားလူတွေရဲ့ လေးစားအားကျတာကို ခံရမှာမဟုတ်ဘူးလေ။ ကျွန်တော့်မှာ အားမွေးပြီး အလုပ်ဆက်လုပ်ရုံကလွဲလို့ ရွေးစရာမရှိခဲ့ဘူး။ ငွေပိုပြီး ရသထက်ရလာတာနဲ့အမျှ၊ ကျွန်တော့်ရဲ့ ဆင်းရဲဒုက္ခနဲ့ ပင်ပန်းတာတွေအားလုံး တန်တယ်လို့ ခံစားခဲ့ရတယ်။ ကျွန်တော့်ရဲ့ ဆောက်လုပ်ရေးလုပ်ငန်း ဖြစ်ထွန်းနေတုန်းမှာပဲ၊ ကျွန်တော့်ဇနီးက နံရံကို ကိုင်ပြီးတော့ တတိယထပ် ငြမ်းမှာ အလုပ်လုပ်နေတာ။ အဲဒီအချိန် သူက ပျဉ်ပြားတစ်ခုကို တိုက်မိပြီး ပထမထပ်ကို ကျတယ်။ ချက်ချင်း သတိမေ့သွားတယ်။ သူ့ကို ဆေးရုံအမြန်ပို့လိုက်ရပြီး၊ တစ်နာရီကျော် အရေးပေါ် ကုသမှုခံယူပြီးတဲ့နောက် နောက်ဆုံးမှာ တည်တည်ငြိမ်ငြိမ်ဖြစ်သွားပြီး သတိပြန်လည်လာခဲ့တယ်။ ဆေးရုံကဆင်းဖို့ သူ့အနေနဲ့ လုံလောက်အောင် ပြန်သက်သာဖို့က တစ်လကျော်ကြာခဲ့တယ်။

နောက်တော့ ကျွန်တော့် မိန်းမ ဆေးရုံကနေ ဆင်းခဲ့ပြီးတာကို ကျွန်တော့်အစ်မကြီးက သိပြီး၊ ကျွန်တော်တို့ဆီ လာလည်တယ်။ သူက ကျွန်တော်တို့ကို ဘုရားသခင်ရဲ့ နောက်ဆုံးသော ကာလ အမှုတော်ကို ဝေမျှတယ်။ အဲဒီတုန်းက ဘုရားနှုတ်ကပတ်တော်တစ်ချို့ကြောင့် ကျွန်တော် အရမ်းကို တို့ထိခံခဲ့ရတာ သတိရမိသေးတယ်။ အနန္တတန်ခိုးရှင် ဘုရားသခင် ပြောသည်မှာ “ကမ္ဘာကြီးထဲသို့ သင်ငိုယိုကာ ရောက်ရှိလာသည့်အချိန်မှစ၍ သင်သည် သင်၏တာဝန်ကို စတင်ဖြည့်ဆည်းရပေတော့သည်။ ဘုရားသခင်၏ အစီအစဉ်နှင့် သူ၏ကြိုတင်ပြဋ္ဌာန်းမှုအတွက် သင်၏ကဏ္ဍကို သင်ဆောင်ရွက်ပြီး သင့်ဘဝ၏ ခရီးစဉ်ကို စတင်ရတော့သည်။ သင့်နောက်ကြောင်းနှင့် သင့်ရှေ့ဆက်ခရီးတို့ မည်သို့ပင် ဖြစ်နေစေကာမူ မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် စီစဉ်ခြင်းများကို မရှောင်နိုင်သကဲ့သို့၊ မိမိကံတရားကို ထိန်းချုပ်နိုင်သူလည်း မရှိပေ၊ အကြောင်းမှာ အရာခပ်သိမ်းကို အုပ်စိုးတော်မူသော ဘုရားသခင်တစ်ပါး တည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။ လူသားစတင်ဖြစ်တည်လာသည့်နေ့မှစကာ ဘုရားသခင်သည် စကြဝဠာကို စီမံခန့်ခွဲလျက်၊ အရာအားလုံးအတွက် ပြောင်းလဲမှု စည်းမျဉ်းများနှင့် ၎င်းတို့ရွေ့လျားသည့် လမ်းကြောင်းကို လမ်းညွှန်ပြသပေးလျက် ဤကဲ့သို့ အမှုပြုလာခဲ့သည်။ ခပ်သိမ်းသော အရာများနည်းတူ လူသားသည် ဘုရားသခင်ထံမှ ချိုမြိန်သာယာမှု၊ မိုးရေနှင့် နှင်းစက်နှင်းပေါက်တို့၏ အာဟာရပေးမှုကို တိတ်တဆိတ်နှင့် အမှုမဲ့အမှတ်မဲ့ ရရှိနေသည်၊ ခပ်သိမ်းသောအရာများနည်းတူ လူသားသည် ဘုရားသခင်၏လက်တော်၏ စီစဉ်ညွှန်ကြားမှုအောက်တွင် အမှုမဲ့အမှတ်မဲ့ နေထိုင်လျက်ရှိသည်။ လူသား၏ နှလုံးသားနှင့် စိတ်ဝိညာဉ်ကို ဘုရားသခင်သည် လက်၌ကိုင်ဆောင်ထားပြီး၊ လူသား၏ ဘဝတစ်ခုလုံးကို ဘုရားသခင်သည် သူ၏မျက်လုံးများဖြင့် ကြည့်ရှုလျက်ရှိသည်။ သင်သည် ဤအချက်ကို ယုံသည်ဖြစ်စေ၊ မယုံသည်ဖြစ်စေ၊ သက်ရှိဖြစ်ဖြစ်၊ သက်မဲ့ဖြစ်ဖြစ် အရာအားလုံးသည် ဘုရားသခင်၏ အကြံအစည်များနှင့်အညီ ရွေ့လျားပြောင်းလဲကာ ပြန်လည်စတင်ပြီး ကွယ်ပျောက်သွားရမည်ဖြစ်သည်။ ဤသည်မှာ အရာအားလုံးကို ဘုရားသခင်တာဝန်ယူသည့် နည်းလမ်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) ဘုရားနှုတ်ကပတ်တော်တွေကို ဖတ်ရာကနေတစ်ဆင့်၊ ကျွန်တော် နားလည်သွားတယ်။ လူတိုင်းရဲ့ ကံကြမ္မာက ဘုရားလက်ထဲမှာရှိတယ်ဆိုတာပေါ့။ ကျွန်တော့်မိန်းမက တတိယထပ်ကနေ ကျပြီး အသက်ရှင်ကျန်ခဲ့ချိန်မှာ၊ သူ ကံကောင်းလို့မဟုတ်ဘဲ ဘုရားရဲ့ ကွယ်ကာမှုကြောင့်ပါ။ တခြားကန်ထရိုက်တာတွေရဲ့ ဆောက်လုပ်ရေးဆိုက်တွေမှာ ဖြစ်ခဲ့တဲ့ မတော်တဆမှုတွေနဲ့ပတ်သက်လို့ တွေးမိတယ်။ တချို့အလုပ်သမားတွေက တတိယထပ်ငြမ်းကနေ ကျပြီး ဆေးရုံကို ပို့ပြီးတဲ့နောက်မှာတောင် ကယ်လို့မရခဲ့ဘူး။ တခြားလူတွေက ဒုတိယ ဒါမှမဟုတ် ပထမထပ်ငြမ်းကနေ ကျပြီး အဲဒီနေရာမှာပဲ ပွဲချင်းပြီးသေသွားကြတယ်။ ဒါတွေအကုန်လုံးက ဘုရားသခင် ပြောတဲ့အရာအတွက် သက်သေတစ်ခုပဲ မဟုတ်လား။ “မိမိကံတရားကို ထိန်းချုပ်နိုင်သူလည်း မရှိပေ၊ အကြောင်းမှာ အရာခပ်သိမ်းကို အုပ်စိုးတော်မူသော ဘုရားသခင်တစ်ပါး တည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။” ဒီနေ့မှာ ကျွန်တော့်အစ်မက ကျွန်တော်တို့ကို ဧဝံဂေလိ ဖြန့်တာကလည်း ဘုရားရဲ့ အချုပ်အခြာအာဏာက စီစဉ်ထားတာပါ။ သူ့ရဲ့ မိတ်သဟာယကတစ်ဆင့်၊ လူသားတွေနဲ့ အရာခပ်သိမ်းကို ဘုရားဖန်ဆင်းခဲ့မှန်း ကျွန်တော် သိခဲ့ရတယ်။ ဘုရားသခင်က လူသားမျိုးနွယ်ကို ကယ်တင်ဖို့ အမှုတော် အဆင့်သုံးဆင့်ကို လုပ်ခဲ့ပြီး လူသားမျိုးနွယ်ကို ဒီနေ့ထိ ဦးဆောင်ခဲ့တယ်။ ထောက်ပံ့ပေးခဲ့တယ်။ နောက်ဆုံးသော ကာလထဲက ဒီအမှုတော်ဟာ လူသားမျိုးနွယ်ကို ကယ်တင်ရာမှာ ဘုရားရဲ့ အမှုတော် နောက်ဆုံးအဆင့်ဖြစ်ပြီး၊ လူတွေအတွက် ကယ်တင်ခံရဖို့က ရှားပါးတဲ့ အခွင့်အရေးတစ်ခုပဲ။ ဘုရားကို ယုံကြည်ပြီး ဘုရားရှေ့မှာ ကိုးကွယ်ခြင်းနဲ့ပဲ ကျွန်တော်တို့မှာ ကောင်းတဲ့ကံကြမ္မာတစ်ခုရှိနိုင်တယ်။ ကျွန်တော့်ဇနီးနဲ့ ကျွန်တော်က ဘုရားရဲ့ နောက်ဆုံးသော ကာလ ဧဝံဂေလိကို ဝမ်းမြောက်ဝမ်းသာ လက်ခံခဲ့ကြပြီး အဲဒီကတည်းက စုဝေးပွဲတွေကို တက်တက်ကြွကြွ တက်ခဲ့တယ်။ စုဝေးပွဲအချိန်တွေမှာ၊ ညီအစ်ကို မောင်နှမတွေက ဘုရားနှုတ်ကပတ်တော်တွေကို မိတ်သဟာယပြုခဲ့ကြတယ်။ ကျွန်တော့်စိတ်နှလုံးကို အထူးသဖြင့် တည်ငြိမ်အေးချမ်းစေပြီး အရင်က ခံစားခဲ့ရတဲ့ ဖိနှိပ်ချုပ်ခြယ်မှုကို ဖြေလွတ်ပေးတဲ့ သမ္မာတရားတချို့ကို ကျွန်တော် နားလည်ခဲ့တယ်။

နောက်တော့ ခေါင်းဆောင်က စုဝေးပွဲတွေမှာ ကျွန်တော် တက်တက်ကြွကြွ ပါဝင်တာကို မြင်ပြီး ယုံကြည်သူအသစ်သုံးယောက်ကို ရေလောင်းပေးတဲ့ အဖွဲ့ခေါင်းဆောင်တစ်ယောက်ဖြစ်ဖို့ ကျွန်တော့်အတွက် စီစဉ်ပေးချင်ခဲ့တယ်။ ဒါပေမဲ့ ကျွန်တော် နည်းနည်း ချီတုံချတုံဖြစ်ခဲ့တယ်။ ဘာလို့လဲဆိုတော့ ကျွန်တော်က နေ့မှာ ဆောက်လုပ်ရေးကို စီမံရပြီး၊ ညမှာ အလုပ်အချက်အလက်တွေကို မှတ်တမ်းတင်ရသလို စာရင်းကိုင် လုပ်ရလို့ပါ။ ယုံကြည်သူအသစ်တွေကို ရေလောင်းဖို့ အချိန် ဘယ်မှာ ရှိမှာလဲ။ ဒီတာဝန်ကို ကျွန်တော် မလုပ်ချင်ခဲ့ဘူး။ ဒါပေမဲ့ ကျွန်တော် နည်းနည်း အပြစ်ရှိသလို ခံစားရတယ်။ ဘုရားကို ကျွန်တော် ပထမဆုံး ယုံကြည်ပြီး၊ ဆောက်အလုပ်ရေးအလုပ်နဲ့ အလုပ်များခဲ့တုန်းက ညနေဖက်တွေမှာ ညီအစ်ကို မောင်နှမတွေက ကျွန်တော့်ကို ရေလောင်းပြီး ထောက်ပံ့ပေးဖို့ လာကြတယ်။ ဘုရားနှုတ်ကပတ်တော်တွေကို မိတ်သဟာယပြုရာကတစ်ဆင့် သမ္မာတရားကို နားလည်အောင် ကူညီခဲ့ကြတယ်။ အခုက အသင်းတော်ထဲမှာ ယုံကြည်သူသစ်တွေ ပိုများလာပြီး ရေလောင်းတာနဲ့ပတ်သက်ပြီး ကူညီဖို့ လူမလောက်တော့ ကျွန်တော့်အပိုင်းကို ကျွန်တော် ပံ့ပိုးသင့်တယ်။ ဒါကို တွေးမိတော့ ကျွန်တော် ဘုရားကို ဆုတောင်းတယ်။ မှန်ကန်တဲ့ ရွေးချယ်မှုလုပ်ဖို့ ဦးဆောင်လမ်းပြပြီး ဉာဏ်အလင်းပေးဖို့ တောင်းလျှောက်တယ်။ ဒီဘုရားနှုတ်ကပတ်တော်တွေကို ကျွန်တော် ဖတ်ခဲ့တယ်။ “ဤအရာတစ်ခုကို သင်တို့အား ငါပြောပါရစေ- သူ၏တာဝန်နှင့်သက်ဆိုင်သည့် လူ၏ စွမ်းဆောင်မှုသည် သူလုပ်ဆောင်သင့်သည့်အရာ ဖြစ်ပြီး သူသည် သူ၏တာဝန်ကို ဆောင်ရွက်နိုင်စွမ်း မရှိပါက ဤသည်မှာ သူ၏ ပုန်ကန်မှုဖြစ်သည်။ လူသည် တဖြည်းဖြည်း ပြောင်းလဲသည်မှာ သူ၏တာဝန်ကို လုပ်ဆောင်ခြင်း ဖြစ်စဉ်မှတစ်ဆင့်ဖြစ်ပြီး သူ၏ သစ္စာစောင့်သိမှုကို ပြသသည်မှာ ဤဖြစ်စဉ်မှတစ်ဆင့် ဖြစ်ပေသည်။ ထိုသို့ဖြင့် သင်သည် သင်၏တာဝန်ကို ပို၍ လုပ်ဆောင်နိုင်လေ၊ သာ၍ များသည့် သမ္မာတရားကို သင် ရရှိလေဖြစ်လိမ့်မည် ဖြစ်ပြီး သင်၏ဖော်ပြချက်သည် သာ၍ စစ်မှန်လာလေ ဖြစ်လိမ့်မည် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဖန်ဆင်းခံတွေအနေနဲ့ ကျွန်တော်တို့တာဝန်တွေကို ထမ်းဆောင်တာက လုံးဝ သဘာဝကျပြီး တရားတယ်။ ဘာလို့လဲဆိုတော့ ကျွန်တော်တို့ အသက်တွေက ဘုရားဆီကလာပြီး ကျွန်တော်တို့ မွေ့လျော်ခံစားသမျှတိုင်းက သူ့ဆီက လက်ဆောင်ဖြစ်လို့ပဲဆိုတာကို ကျွန်တော် နားလည်အောင် ဘုရားနှုတ်ကပတ်တော်တွေက ကူညီပေးခဲ့တယ်။ ကျွန်တော်တို့တာဝန်တွေကို လုပ်တာက ကျွန်တော်တို့ မိဘတွေကို သားသမီးဝတ်ကျေပွန်တာနဲ့တူတယ်။ အဲဒါက သံသယရှိစရာမလိုတဲ့ တာဝန်နဲ့ ဝတ္တရားတစ်ခုပဲ။ ဒီတာဝန်ကို ကျွန်တော် လက်မခံခဲ့ရင်၊ တကယ်ကို အသိစိတ်မဲ့ခဲ့မှာပဲ။ ဒါ့အပြင်၊ ယုံကြည်သူသစ်တွေကို ထောက်ပံ့ပေးပြီး ရေလောင်းပေးတာက တစ်ပတ်နှစ်ကြိမ် ညနေပိုင်းတွေမှာပဲ လုပ်ရတာလေ။ ဒီတော့ အဲဒါက ကျွန်တော့်ရဲ့ ဆောက်လုပ်ရေးအလုပ် စီမံတာကို သိပ်စွက်ဖက်မှာ မဟုတ်ဘူး။ ဒါကို သဘောပေါက်တော့၊ ဒီတာဝန်ကိုယူဖို့ ကျွန်တော် သဘောတူလိုက်တယ်။ တစ်ခါတလေ ယုံကြည်သူသစ်တွေရဲ့ အခြေအနေတွေ၊ အယူအဆတွေကို ကျွန်တော်မဖြေရှင်းနိုင်တဲ့အခါ၊ ဘုရားဆီ ဆုတောင်းပြီး လမ်းပြမှု ရှာခဲ့တယ်။ ဘုရားနှုတ်ကပတ်တော်တွေကို ဖတ်ရာကတစ်ဆင့်၊ သမ္မာတရားတချို့ကို ကျွန်တော် အမှတ်တမဲ့နဲ့ နားလည်သွားတယ်။ ယုံကြည်သူသစ်တွေက သူတို့ရဲ့ အခြေအနေနဲ့ အယူအဆတွေ ပြေလည်သွားခဲ့သလို၊ ရူပါရုံနဲ့ဆိုင်တဲ့ သမ္မာတရားအပေါ် ကျွန်တော့်ရဲ့ သိနားလည်မှုက ပိုရှင်းလာခဲ့တယ်။ ကျွန်တော့်တာဝန်ကို လုပ်ရာမှာ ကျွန်တော် ပိုပြီး တက်ကြွလာတယ်။ ဘာလို့လဲဆိုတော့ ကျွန်တော့်တာဝန်ကို ထမ်းဆောင်ပြီးတော့ သန့်ရှင်းသော ဝိညာဉ်တော်ရဲ့ ဉာဏ်အလင်းပေးမှုနဲ့ ဦးဆောင်မှုကို ရနိုင်တယ်၊ သမ္မာတရားတွေကို ပိုနားလည်ပြီး ကျွန်တော့် စိတ်နှလုံးမှာ ငြိမ်သက်ခြင်းနဲ့ စိတ်ချမှု အသိစိတ်တစ်ခု ရတယ်လို့ ခံစားရလို့ပဲ။

နောက်ပိုင်းမှာ ညီအစ်ကို မောင်နှမတွေက သမ္မာတရား လိုက်စားရာမှာ ကျွန်တော့်ရဲ့ စိတ်ထက်သန်မှုကို မြင်တော့၊ ဧဝံဂေလိ သင်းထောက်အနေနဲ့ အစေခံဖို့ ကျွန်တော့်ကို ရွေးခဲ့ကြတယ်။ ဒီတာဝန် ကျွန်တော့်ဆီ ရောက်လာတာက ဘုရားမေတ္တာ ဖော်ပြချက်တစ်ခုဆိုတာကို သိပြီး ကျွန်တော် အတော်လေးပျော်ခဲ့တယ်။ ဒါကို ကျွန်တော် မြတ်နိုးတန်ဖိုးထားပြီး ဒီတာဝန်ကို ကောင်းကောင်း လုပ်ချင်တယ်။ ဒါပေမဲ့ ကျွန်တော့်စိတ်နှလုံးမှာ စိုးရိမ်တာတွေတချို့ ရှိခဲ့တယ်။ ကျွန်တော့်ရဲ့ ဆောက်လုပ်ရေးလုပ်ငန်းက သိသိသာသာ ကြီးထွားခဲ့ပြီဖြစ်သလို အဲဒါရဲ့ အမြတ်အစွန်းက ဆက်တိုးတက်ဖို့ အလားအလာရှိနေတာလေ။ ဧဝံဂေလိ သင်းထောက်တာဝန်ကို လက်ခံလိုက်ရင်၊ ဆောက်လုပ်ရေးလုပ်ငန်းကို စီမံဖို့ အားလျော့သွားမှာ သေချာတယ်။ အဲဒါက ဝင်ငွေနည်းသွားစေမှာပဲ။ ကျွန်တော် ကျဉ်းထဲကျပ်ထဲ ရောက်သွားတယ်။ အဲဒီအချိန်မှာ နောက်ဆုံးသောကာလ အမှုတော်က လူသားမျိုးနွယ်ကို ကယ်တင်တဲ့ ဘုရားရဲ့ နောက်ဆုံး အမှုတော်ဖြစ်မှန်း သတိရခဲ့တယ်။ ငွေရှာတာကိုပဲ ကျွန်တော် အာရုံစိုက်ပြီး ကိုယ့်တာဝန်ကို လျစ်လျူရှုလိုက်ရင်၊ သမ္မာတရားကို ကျွန်တော် ဘယ်လိုလုပ်ရနိုင်မှာလဲ။ ဒါကြောင့် ဘုရားဆီ ကျွန်တော် ဆုတောင်းတယ်။ သမ္မာတရားကို ရှာဖွေပြီး ကျွန်တော့်ကိုယ်ပိုင် အခက်အခဲတွေကို ဖြေရှင်းရာမှာ ဦးဆောင်ဖို့ တောင်းလျှောက်ခဲ့တယ်။ ဘုရားနှုတ်ကပတ်တော်တစ်ပိုဒ်ကို ဖတ်ရတယ်။ “ယနေ့တွင် သင် စွမ်းဆောင်ရရှိရန် လိုအပ်သည်မှာ နောက်ထပ်တောင်းဆိုမှုများ မဟုတ်ဘဲ၊ လူ၏ တာဝန်နှင့် လူအားလုံးက လုပ်ဆောင်သင့်သည့်အရာ ဖြစ်သည်။ အကယ်၍ မိမိ၏တာဝန်ကိုပင် သင်တို့ လုပ်ဆောင်နိုင်စွမ်း မရှိပါက၊ သို့မဟုတ် ယင်းကို ကောင်းစွာ လုပ်ဆောင်နိုင်စွမ်းမရှိပါက၊ သင်တို့သည် မိမိကိုယ်ကိုယ် ဒုက္ခရောက်စေခြင်း မဟုတ်လော။ သင်သည် သေခြင်းတရားကို ဖိတ်ခေါ်နေသည် မဟုတ်လော။ အနာဂတ်နှင့် အလားအလာများရှိဖို့ သင်သည် အဘယ်သို့ မျှော်လင့်နိုင်ဦးမည်နည်း။ ဘုရားသခင်၏ အမှုသည် လူသားမျိုးနွယ်အတွက် လုပ်ဆောင်ခြင်းဖြစ်ပြီး၊ လူ၏ ပူးပေါင်းဆောင်ရွက်မှုသည် ဘုရားသခင်၏ စီမံခန့်ခွဲမှုအတွက် ပေးထားခြင်း ဖြစ်သည်။ ဘုရားသခင်သည် သူလုပ်ဆောင်သင့်သည့်အရာ အားလုံးကို လုပ်ဆောင်ပြီးနောက်တွင်၊ လူသည် သူ၏ လက်တွေ့လုပ်ဆောင်မှုတွင် တွန့်တိုခြင်း မရှိရန်နှင့် ဘုရားသခင်နှင့် ပူးပေါင်းဆောင်ရွက်ရန် လိုအပ်ပေသည်။ ဘုရားသခင်၏အမှုတွင် လူသည် မည်သည့်လုံ့လကိုမျှ မချန်သင့်၊ သူ၏သစ္စာစောင့်သိမှုကို ဆက်ကပ်သင့်ပြီး၊ အတော်များသော အယူအဆများတွင် မမွေ့လျော်သင့်ပေ သို့မဟုတ် မလှုပ်မယှက်ထိုင်ကာ သေခြင်းကို မစောင့်ဆိုင်းသင့်ပေ။ ဘုရားသခင်သည် မိမိကိုယ်ကိုယ် လူသားအတွက် စတေးနိုင်သည်၊ သို့ဆိုလျှင် လူသည် သူ၏သစ္စာစောင့်သိခြင်းကို ဘုရားသခင်အား အဘယ်ကြောင့် မဆက်ကပ်နိုင်သနည်း။ ဘုရားသခင်သည် လူသားအပေါ် တစ်စိတ်တစ်ဝမ်းတည်းရှိသည်၊ သို့ဆိုလျှင် လူသည် အဘယ်ကြောင့် ပူးပေါင်းဆောင်ရွက်မှု အနည်းငယ်ကို မဆက်ကပ်နိုင်ရသနည်း။ ဘုရားသခင်က လူသားမျိုးနွယ်အတွက် အမှုပြုသည်၊ သို့ဆိုလျှင် လူသည် ဘုရားသခင်၏ စီမံခန့်ခွဲမှုအတွက် မိမိ၏ တာဝန်အချို့ကို အဘယ်ကြောင့် မဆောင်ရွက်နိုင်သနည်း။ ဘုရားသခင်၏ အမှုသည် ဤအထိ ရောက်ရှိလာလေပြီ၊ သို့သော် သင်သည် မြင်သော်ငြား မလုပ်ဆောင်၊ ကြားသော်ငြား မလှုပ်ရှားချေ။ ထိုသို့သော လူများသည် ထာဝရ ပြစ်ဒဏ်ခံရသူများ ဖြစ်သည် မဟုတ်လော။ ဘုရားသခင်သည် သူ၏အရာအားလုံးကို လူသားအဖို့ ဆက်ကပ်အပ်နှံထားပြီး ဖြစ်သည်၊ သို့ဆိုလျှင် ယနေ့တွင် လူသည် သူ၏တာဝန်ကို အဘယ်ကြောင့် စိတ်အားထက်သန်စွာ ဆောင်ရွက်နိုင်စွမ်း မရှိသနည်း။ ဘုရားသခင် အတွက်၊ သူ၏အမှုသည် ပထမ ဦးစားပေးဖြစ်ပြီး၊ သူ့စီမံခန့်ခွဲခြင်း အမှုသည် အရေးအကြီးဆုံး ဖြစ်သည်။ လူသားအတွက် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် ဘုရားသခင်၏ သတ်မှတ်ချက်များကို ဖြည့်ဆည်းခြင်းတို့သည် သူ၏ ပထမ ဦးစားပေးဖြစ်သည်။ ဤအရာကို သင်တို့အားလုံး နားလည်သင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အမှုနှင့် လူ၏လက်တွေ့လုပ်ဆောင်မှု) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ ကျွန်တော် အရမ်းတို့ထိခံခဲ့ရတယ်။ လူသားမျိုးနွယ်ကို ရွေးနုတ်ကယ်တင်ဖို့ ဘုရားသခင်က လူသားအနေနဲ့ ပထမဆုံး လူ့ဇာတိခံခဲ့ပြီး၊ လူသားအပြစ်တွေကို ခွင့်လွှတ်ဖို့ ကားစင်တင်ခံခဲ့ရတယ်။ ဘုရားသခင်က လူသားမျိုးနွယ် အပြည့်အဝ ကယ်တင်ခြင်းခံရဖို့အတွက် လိုအပ်တဲ့ သမ္မာတရားတွေအားလုံးကို ဖော်ပြဖို့၊ သမ္မာတရားကို ကျွန်တော်တို့ ပိုပြီးနားလည်အောင်၊ သမ္မာတရားကို ရအောင်၊ ကယ်တင်ခြင်းရအောင် ကူညီဖို့အတွက် ဒီသမ္မာတရားတွေကို ရှင်းရှင်းလင်းလင်း၊ နှံ့နှံ့စပ်စပ် မိတ်သဟာယဖွဲ့ဖို့ နောက်ဆုံးသောကာလမှာ နောက်တစ်ခါ လူ့ဇာတိခံခဲ့တယ်။ ဘုရားလုပ်သမျှတိုင်းက ကျွန်တော်တို့အတွက်ပဲ။ ဒါကြောင့် ဘုရားမေတ္တာကို ပြန်ဆပ်ဖို့ ဘာလို့ ကျွန်တော့်တာဝန်ကို ကျွန်တော် မလုပ်နိုင်ရမှာလဲ။ ကျွန်တော်က ဘုရားရဲ့ ရည်ရွယ်ချက်တွေကို လုံးဝ အလေးမထားခဲ့သလို၊ ဒီတာဝန်ကို လက်ခံတာက ကျွန်တော့်ကိုယ်ပိုင် ဝင်ငွေကို ထိခိုက်မှာစိုးရိမ်ပြီးတော့ ငြင်းပယ်ချင်ခဲ့တယ်။ ကျွန်တော်အလေးထားတာက ငွေဘယ်လိုရှာရမယ်ဆိုတာဖြစ်ပြီး၊ ကျွန်တော့်တာဝန်ကို ကျွန်တော် ဂရုမစိုက်ခဲ့ဘူး။ တကယ်ကို တစ်ကိုယ်ကောင်းဆန်ပြီး စက်ဆုပ်စရာပဲ။ ညီအစ်ကို မောင်နှမတွေက ဧဝံဂေလိ သင်းထောက်အနေနဲ့ အစေခံဖို့ ကျွန်တော့်ကို ရွေးခဲ့ကြချိန်မှာ၊ အဲဒါက ဘုရားဆီကနေ ကျွန်တော့်ဆီလာတဲ့ အလုပ်၊ တာဝန်နဲ့ ဝတ္တရားတစ်ခု ဖြစ်သလို၊ လက်ခံပြီး၊ ကျိုးနွံနာခံသင့်တယ်။ ကျွန်တော် ငြင်းလိုက်ရင်၊ လူသားလို့ မခေါ်ထိုက်သလို၊ သမ္မာတရားရမဲ့ အခွင့်အရေး ဆုံးရှုံးသွားမှာဖြစ်ပြီး နောက်ဆုံးမှာ ဖယ်ရှားရှင်းလင်းတာခံရမှာပဲ။ ချမ်းသာကြွယ်ဝမှုကို ကျွန်တော့်ရဲ့ နှောင်ဖွဲ့မှုကို ချက်ချင်း လက်မလွှတ်နိုင်ခဲ့ပေမဲ့၊ ဘုရားနှုတ်ကပတ်တော်တွေအတိုင်း ပြုမူပြီး ဒီတာဝန်ကို လက်ခံဖို့ အဲဒါကို အကောင်းဆုံး ဖြည့်ဆည်းဖို့ လိုလားခဲ့တယ်။

အစမှာတော့ စုဝေးပွဲတွေ၊ ဧဝံဂေလိ ဖြန့်ရာမှာ လေ့ကျင့်တာတွေ၊ ပြီးတော့ ညီအစ်ကို မောင်နှမတွေနဲ့ သက်သေခံတာတွေအတွက် အချိန်ရအောင် စီမံနိုင်ခဲ့တယ်။ ဒါပေမဲ့ ဆောက်လုပ်ရေးပရောဂျက်တွေကို ကျွန်တော်ပိုပြီး လက်ခံတော့ ကျွန်တော့်တာဝန်နဲ့ စုဝေးပွဲတွေအတွက် ရည်ရွယ်ထားတဲ့အချိန်တွေကို ထိခိုက်နေတာကို တွေ့လိုက်ရတယ်။ တစ်ခါတုန်းက မြေပိုင်ရှင်တစ်ယောက်က နောက်ထပ်စီမံကိန်းတချို့နဲ့အတူ သုံးထပ်အဆောက်အအုံလေးခုဆောက်ဖို့ တောင်းဆိုခဲ့တယ်။ ကျွန်တော် ဝန်လေးနေခဲ့တယ်။ ဒီပရောဂျက်က တော်တော်ကြီးပြီး စီမံခန့်ခွဲတာနဲ့ပတ်သက်လို့ စိုးရိမ်ဖို့လိုတဲ့ မပြီးသေးတဲ့ တခြားပရောဂျက်တစ်ခုလည်း ကျွန်တော့်မှာ ရှိနေသေးတယ်လေ။ ပရောဂျက်အသစ်ကို သဘောတူလိုက်တာက ကျွန်တော့်တာဝန်နဲ့ စုဝေးပွဲတွေအတွက် အချိန် ပိုတောင်နည်းသွားမဲ့ သဘောဖြစ်မှာ။ လုပ်ငန်းစရမဲ့နေ့စွဲကို ရွှေ့ဆိုင်းဖို့ မြေပိုင်ရှင်နဲ့ ညှိဖို့ ကျွန်တော် ကြိုးစားခဲ့တယ်။ ဒါပေမဲ့ သူက သဘောမတူဘူး။ ကျွန်တော် စိတ်ဖိစီးသွားတယ်။ ဘာလို့လဲဆိုတော့ အချိန်မီ မစနိုင်ရင် လက်မှတ်ထိုးထားတဲ့ စာချုပ်တွေက ပျက်ပြယ်သွားမှာဖြစ်ပြီး၊ ငွေကြေးဆုံးရှုံးမှုတွေနဲ့ ကျွန်တော့်ရဲ့ ဂုဏ်သတင်း ထိခိုက်တာတွေ ဖြစ်သွားမှာလေ။ ကျွန်တော့်ရဲ့ ကတိပေးပြီးသားအလုပ်တွေကို ပြီးအောင်မလုပ်နိုင်ရင် အနာဂတ် ပရောဂျက်တွေနဲ့ပတ်သက်ပြီး ဘယ်သူက ကျွန်တော့်ကို ယုံကြည်မှာလဲ။ ပရောဂျက်တွေ မရှိဘဲနဲ့ ကျွန်တော် ငွေရှာနိုင်ပါဦးမလား။ ကျွန်တော့်ရဲ့ ပူပန်မှုတွေရှိပေမဲ့၊ နောက်ဆုံးမှာ မြေပိုင်ရှင်ရဲ့ တောင်းဆိုချက်တွေကို ကျွန်တော် သဘောတူပြီး ဆောက်လုပ်ရေးအလုပ်သစ်နဲ့ အလုပ်များလာခဲ့တယ်။ တစ်ခါတလေ ဆောက်လုပ်ရေးဆိုက်မှာ ပြဿနာတွေအများကြီးရှိတဲ့အခါ မနက်ပိုင်း မထွက်ခင်မှာ ဘုရားနှုတ်ကပတ်တော်တွေကို ဒီအတိုင်းပဲ ဖျတ်ခနဲကြည့်လိုက်တယ်။ ဒါက ကျွန်တော့်ရဲ့ ပုံမှန်ဝိညာဉ်ရေးရာ အသက်တာကို နှောင့်ယှက်ရုံမက၊ ဧဝံဂေလိအလုပ်မှာ ပါဝင်ဖို့ အချိန်မရှိဘဲ ဖြစ်သွားစေခဲ့တယ်။ အဲဒီကာလမှာ၊ ဧဝံဂေလိ အလုပ်မှာ ရလဒ်တွေမရှိတာကို မြင်ရတော့၊ နည်းနည်း အပြစ်ရှိသလို ခံစားရတယ်။ ကျွန်တော့် စိတ်နှလုံးမှာ တိတ်တိတ်လေး ဆုံးဖြတ်လိုက်တယ်။ အနာဂတ်မှာ ဆောက်လုပ်ရေးက ဘယ်လိုပဲ အလုပ်များပါစေ၊ စုဝေးပွဲတွေ တက်တာ၊ ကိုယ့်တာဝန် လုပ်တာကို ဦးစားပေးရမယ်လို့ပေါ့။

တစ်နေ့မှာ စုဝေးပွဲတစ်ခု တက်ဖို့ စီစဉ်နေတုန်းမှာပဲ၊ လာတဲ့လမ်းမှာ ဖုန်းက ရုတ်တရက် မြည်လာတယ်။ ဆောက်လုပ်ရေးဆိုက်က ကျွန်တော် ချက်ချင်း ဂရုစိုက်ပေးဖို့လိုတဲ့ ပြဿနာတစ်ခု ရှိတယ်တဲ့။ ကျွန်တော် တွန့်ဆုတ်သွားတယ်။ ဒီတစ်ခါ နဂိုက ကျွန်တော် စုဝေးပြီး ဧဝံဂေလိ အလုပ်အကြောင်းကို မိတ်သဟာယပြုချင်ခဲ့တာလေ။ ဒါပေမဲ့ အခု ဒီပြဿနာ ပေါ်လာတယ်။ ဆိုက်မှာရှိတဲ့ ပြဿနာကို သွားကိုင်တွယ်ရင်၊ စုဝေးပွဲ တက်နိုင်တော့မှာ မဟုတ်ဘူး။ ဒါက ဘုရားကို လှည့်စားတာ ဖြစ်မှာ မဟုတ်လား။ ဒါပေမဲ့ ကျွန်တော် မသွားခဲ့ဘဲ မြေပိုင်ရှင်က တရားစွဲရင်ကော၊ ဘယ်လိုလုပ်မလဲ။ ဒါဆိုရင် ကျွန်တော့်နာမည်ဂုဏ်သတင်းနဲ့ ငွေကြေးရည်တည်ချက်ကို ထိခိုက်သွားနိုင်တယ်။ ဒီလိုဆက်ဖြစ်ရင်၊ ကျွန်တော့်ရဲ့ ဆောက်လုပ်ရေး ပရောဂျက်တွေကို ကျွန်တော် ဘယ်လိုလုပ် စီမံနိုင်မှာလဲ။ ဆောက်လုပ်ရေးအလုပ်ကို ဦးစားပေးဖို့ ကျွန်တော် ဆုံးဖြတ်လိုက်ပြီး နောက်မှ စုဝေးပွဲနဲ့ ကိုယ့်တာဝန်အတွက် အချိန်ရအောင်လုပ်ဖို့ ကိုယ့်ကိုယ်ကိုယ် ကတိပေးလိုက်တယ်။ ဒီလိုနဲ့ ဆောက်လုပ်ရေးဆိုက်ဆီကို ကျွန်တော် သွားခဲ့တယ်။

ညနေ အိမ်ပြန်လာတော့၊ တစ်နေ့တာရဲ့ အဖြစ်အပျက်တွေကို သုံးသပ်တဲ့အခါ၊ ကျွန်တော် အပြစ်ရှိသလိုခံစားရတယ်။ စုဝေးပွဲကို တက်ဖို့ ကျွန်တော် စီစဉ်ခဲ့ပေမဲ့ ငွေကြေးပူပန်မှုတွေကို ကျွန်တော့်တာဝန်လုပ်တာနဲ့ပတ်သက်လို့ စွက်ဖက်ခွင့်ပေးမိခဲ့တယ်။ ဒီကာလမှာ၊ ဆောက်လုပ်ရေးအလုပ်အပေါ် ကျွန်တော့်အာရုံကြောင့် ဧဝံဂေလိ ဖြန့်တာရဲ့ တိုးတက်မှုက နှောင့်နှေးသွားတယ်။ ကျွန်တော့်တာဝန်ကို ကောင်းကောင်းမွန်မွန် မထမ်းဆောင်ခဲ့တာ သဘောပေါက်မိတယ်။ ဒါပေမဲ့ ဆောက်လုပ်ရေးအလုပ်ကို ဘေးဖယ်ပြီး ငွေရှာတာ ရပ်လိုက်ရင်၊ ကြီးပွားချမ်းသာပြီး လေးစားခံရတဲ့ ဘဝတစ်ခုကို ကျွန်တော် ဘယ်လိုလုပ် အသက်ရှင်နေထိုင်နိုင်မှာလဲ။ ဒွိဟဖြစ်နေရင်းနဲ့၊ ဘုရားရှေ့ကို ကျွန်တော်လာပြီး ဆုတောင်းခဲ့တယ်။ “ဘုရားသခင် ကျွန်တော့် စိတ်နှလုံး သောကရောက်နေပါတယ်။ ကိုယ်တော်ကို ယုံကြည်တာ၊ ကျွန်တော့်တာဝန် လုပ်တာတွေက လုံးဝ သဘာဝကျပြီး၊ တရားတာ သိပေမဲ့၊ ငွေကို လက်လွှတ်ဖို့ အခက်တွေ့မိပါတယ်။ ကျေးဇူးပြုပြီး မှန်ကန်တဲ့ ရွေးချယ်မှု ပြုလုပ်ဖို့ ကျွန်တော့်ကို လမ်းပြပါ”လို့ပေါ့။ ဆုတောင်းပြီးတော့ ကျွန်တော့် စိတ်နှလုံးက တဖြည်းဖြည်း တည်ငြိမ်သွားတယ်။ ကျွန်တော် ရှာကြည့်ရင်းနဲ့ ဘုရားနှုတ်ကပတ်တော်တစ်ပိုဒ်ကို ဖတ်မိတယ်။ “အကယ်၍ ယခုတွင် ငါသည် သင်တို့ရှေ့၌ ငွေကြေးအချို့ကို ပုံပေးပြီး လွတ်လပ်စွာ ရွေးချယ်ခွင့်ပေးပါက၊ ထို့ပြင် ငါသည် သင်တို့၏ ရွေးချယ်မှုအတွက် သင်တို့ကို ပြစ်တင်ရှုတ်ချမည် မဟုတ်ပါက အများစုသည် ငွေကြေးကိုသာ ရွေးပြီး သမ္မာတရားကို ပစ်ပယ်ကြပေလိမ့်မည်။ သင်တို့ထဲက ပိုကောင်းသောလူများသည် ငွေကြေးကို မယူဘဲ သမ္မာတရားကို အင်တင်တင်နှင့် ရွေးချယ်ကြလိမ့်မည်၊ ထိုနှစ်မျိုးကြားထဲမှ လူများမှာမူ လက်တစ်ဖက်နှင့် ငွေကြေးကို ဖမ်းကိုင်လျက် ကျန်လက်တစ်ဖက်နှင့် သမ္မာတရားကို ဖမ်းကိုင်ကြလိမ့်မည်။ ဤနည်းနှင့်ဆိုပါက သင်တို့၏ ဗီဇရုပ်များသည် ပကတိအတိုင်း ရှင်းသွားလိမ့်မည် မဟုတ်လော။ သမ္မာတရားနှင့် သင်တို့သစ္စာစောင့်သိသော အရာတစ်ခုခုကို ရွေးကြစတမ်း ဆိုပါက သင်တို့အားလုံးသည် ထိုကဲ့သို့သော ရွေးချယ်မှုမျိုးကိုသာ ပြုကြလိမ့်မည်ဖြစ်ပြီး သင်တို့၏ သဘောထားသည် တစ်ပုံစံတည်း ရှိနေရစ်မည်ဖြစ်သည်။ ထိုသို့ဖြစ်သည် မဟုတ်လော။ သင်တို့ထဲ၌ အမှားနှင့် အမှန်ကြား ဗျာများနေသောသူများ များစွာရှိသည် မဟုတ်လော။ အပြုသဘောနှင့် အနုတ်သဘော၊ အဖြူနှင့် အမည်းကြားရှိ ယှဉ်ပြိုင်ပွဲများ၌ သင်တို့သည် မိသားစုနှင့် ဘုရားသခင်ကြား၊ သားသမီးများနှင့် ဘုရားသခင်ကြား၊ ငြိမ်းချမ်းခြင်းနှင့် ပြိုကွဲပျက်စီးခြင်းကြား၊ ချမ်းသာခြင်းနှင့် ဆင်းရဲခြင်းကြား၊ ဂုဏ်ဒြပ်ရှိခြင်းနှင့် ဂုဏ်ဒြပ်မဲ့ခြင်းကြား၊ ထောက်ခံမှုခံရခြင်းနှင့် ဘေးဖယ်ထားမှုခံရခြင်း အစရှိသည်တို့အကြား၌ သင်တို့ပြုခဲ့သော ရွေးချယ်မှုများကို သင်တို့ အသေအချာသိသည်။...ကြည့်ရ သရွေ့ နှစ်ပေါင်းများစွာတိုင်အောင် ပေးအပ်မြှုပ်နှံမှုနှင့် လုံ့လထုတ်မှုသည် ကျောခိုင်းမှုနှင့် သင်တို့၏ စိတ်ပျက် အားလျော့ခြင်းတို့ကိုသာ ငါ့ထံယူဆောင်လာပေးခဲ့သည်။ သို့သော် တစ်ယောက်ချင်းစီ၏ရှေ့၌ ငါ၏နေ့ရက်ကို အလုံးစုံချခင်းထားပြီး ဖြစ်သည့်အတွက် သင်တို့အပေါ်ထားသော ငါ၏မျှော်လင့်ချက်များမှာ တစ်နေ့ပြီးတစ်နေ့ ပိုကြီးထွားလာ၏။ သို့သော်လည်း သင်တို့သည် အမှောင်ထုအပြင် မကောင်းမှုနှင့် သက်ဆိုင်သောအရာများကို မလျှော့တမ်း ရှာဖွေနေကြပြီး ၎င်းတို့ကို စွန့်လွှတ်ဖို့ ငြင်းဆန်ကြသည်။ ထိုသို့ဆိုလျှင် သင်တို့၏ ရလဒ်ကား အဘယ်အရာဖြစ်မည်နည်း။ ဤအကြောင်းကို သင်တို့ သေသေချာချာ တွေးကြည့်ဖူးသလော။ အကယ်၍ သင်တို့ကို ထပ်ရွေးခိုင်းပါက သင်တို့၏ရပ်တည်ချက်သည် မည်သို့ဖြစ်လိမ့်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို သစ္စာစောင့်သိသနည်း) ဘုရားသခင် ဖော်ထုတ်တာက ကျွန်တော့် အခြေအနေပါ။ ကျွန်တော်က လက်တစ်ဖက်မှာ ငွေကိုင်ထားပြီး တစ်ဖက်မှာ သမ္မာတရားကို ကိုင်ထားတဲ့သူတစ်ယောက် မဟုတ်လား။ ဘုရားကို ကျေနပ်စေဖို့ ကိုယ့်တာဝန်ကို လုပ်ဖို့ လိုလားတာကို ကျွန်တော် ကြွေးကြော်ခဲ့ပြီး၊ ဇာတိကို တွန်းလှန်ပြီး ကျွန်တော့်တာဝန်ကို ကောင်းကောင်း လုပ်ဖို့ စိတ်နှလုံးထဲမှာ ဆုံးဖြတ်ခဲ့တယ်။ ဒါပေမဲ့ ကျွန်တော့်တာဝန်က ငွေကြေးအကျိုးစီးပွားတွေနဲ့ ဆန့်ကျင်ကွဲလွဲတဲ့အခါ၊ ငွေနဲ့ ကျော်ကြားမှုရဲ့ ဆွဲဆောင်မှုကို ကျွန်တော် မတွန်းလှန်နိုင်ခဲ့ဘူး။ ကျွန်တော်က ကိုယ့်ကိုယ်ပိုင် စိတ်ဆန္ဒတွေနောက်ကို အလိုလိုလိုက်မိပြီး ငွေကို ရွေးချယ်နေမိတာကို တွေ့ရတယ်။ ဒီလိုကြီးမားတဲ့ ဆောက်လုပ်ရေး ပရောဂျက်ကို လက်ခံတာက အချိန်နဲ့ အားထုတ်မှု ပိုလိုအပ်တာ၊ ကျွန်တော့်တာဝန်ကို လုပ်ဖို့ အချိန်မရှိဘဲ ဖြစ်စေမှာကို ကျွန်တော် သိခဲ့တယ်။ ဒါပေမဲ့ မှားမှန်းသိခဲ့ပေမဲ့ ငွေပိုရှာဖို့နဲ့ တခြားလူတွေရဲ့ လေးစားမှုရဖို့ အဲဒါကို လက်ခံဖို့ ကျွန်တော် ရွေးချယ်တုန်းပါပဲ။ ကျွန်တော့် စိတ်နှလုံးက ငွေရှာတာကို အာရုံစိုက်ခဲ့သလို၊ တစ်လကျော်ကြာအောင် ဧဝံဂေလိအလုပ်ကို လိုက်လုပ်ပေးဖို့ လျစ်လျူရှုခဲ့တယ်။ ရလဒ်အနေနဲ့ ဧဝံဂေလိဖြန့်တာက ရပ်သွားတယ်။ ဘုရားပေးထားတဲ့ တာဝန်ကို ဒီလို ကျွန်တော် သဘောထားခဲ့တယ်။ အဲဒါကြောင့် ဘုရားကို ကျွန်တော် အကြွေး တကယ်တင်သွားတယ်။

အဲဒီနောက် ကျွန်တော် သေချာတွေးကြည့်တယ်။ ကျွန်တော့်တာဝန်ကို လုပ်ရင် သမ္မာတရား ရဖို့ ဖြစ်လာမှာကို သိရက်နဲ့ ဘာလို့ ငွေကို ကျွန်တော် လက်မလွှတ်နိုင်တာလဲဆိုတာပေါ့။ နောက်ပိုင်းမှာ ကျွန်တော် ရှာကြည့်ရင်းနဲ့ ဘုရားနှုတ်ကပတ်တော်နှစ်ပိုဒ် ဖတ်ခဲ့တယ်။ “စာတန်သည် လူတို့၏ အယူအဆများနှင့် အလွန်များစွာပူးပေါင်း ထားသော နည်းလမ်းဖြစ်သည့် လွန်စွာ သိမ်မွေ့ညင်သာသော နည်းလမ်းမျိုးကို အသုံးပြု၏။ ယင်းသည် လုံးဝ အစွန်းရောက်သော နည်းလမ်း မဟုတ်။ ယင်းမှတစ်ဆင့် ၎င်း၏ရှင်သန်ခြင်း နည်းလမ်း၊ လိုက်နာရမည့် သူ၏စည်းကမ်းများကို စာတန်က လူတို့အား အမှုမဲ့အမှတ်မဲ့ လက်ခံစေကာ၊ ဘဝပန်းတိုင်များနှင့် အသက်တာ ဦးတည်ချက်များကို ထူထောင်စေလေသည်၊ ထိုသို့ လုပ်ဆောင်ခြင်းဖြင့်၊ ၎င်းတို့သည် အသက်တာထဲတွင် ရည်မှန်းချက်များကိုလည်း အမှုမဲ့အမှတ်မဲ့ ရှိလာကြ လေသည်။ ဤဘဝရည်မှန်းချက်များက မည်မျှပင် ကြီးကျယ်ခမ်းနား ပုံရသည် ဖြစ်စေ၊ ဤအရာ တို့သည် ‘ကျော်ကြားမှု’ နှင့် ‘အမြတ်အစွန်း’ နှင့် ခွဲမရအောင် ချိတ်ဆက်ထားလေသည်။ အမှန်တကယ်၌ ကြီးမြတ်သော၊ ကျော်ကြားသော ပုဂ္ဂိုလ် မည်သူမဆို၊ လူအားလုံးတို့သည် အသက်တာတွင် ၎င်းတို့ လိုက်သည့်အရာသည် ‘ကျော်ကြားမှု’ နှင့် ‘အမြတ်အစွန်း’ ဟူသော ဤစကားလုံး နှစ်လုံးနှင့်သာ ဆက်စပ်နေသည်။ လူတို့သည် ကျော်ကြားမှုနှင့် အမြတ်အစွန်းကို ၎င်းတို့ ရကြသည်နှင့် တစ်ပြိုင်နက်၊ မြင့်မားသော အဆင့်အတန်းနှင့် ကြီးမားသော ကြွယ်ဝခြင်းတို့ကို ခံစားရန်နှင့် အသက်တာကို ပျော်မွေ့ရန် အတွက် ဤအရာများကို အကျိုးရှိအောင် အသုံးချနိုင်မည်ဟု ထင်ကြ၏။ ၎င်းတို့အနေဖြင့် ကျော်ကြားခြင်းနှင့် အမြတ်အစွန်းတို့ကို အပျော်အပါးလိုက်စားသည့် အသက်တာနှင့် ကာယိန္ဒြေမစောင့်ဘဲ ဇာတိပကတိ၌ ပျော်မွေ့ခြင်း အသက်တာကို ရရှိဖို့ အသုံးပြုနိုင်သည့် အရင်းအနှီးမျိုးဟု ထင်ကြလေသည်။ လူသားမျိုးနွယ် အလွန်တပ်မက်သည့် ဤကျော်ကြားခြင်းနှင့် အမြတ်အစွန်းတို့အတွက်၊ လူတို့သည် ၎င်းတို့၏ခန္ဓာနှင့် စိတ်၊ ၎င်းတို့တွင်ရှိသည်များ အားလုံး၊ ၎င်းတို့၏အနာဂတ်များနှင့် ကံကြမ္မာများအားလုံးကို အမှုမဲ့အမှတ်မဲ့ ဖြစ်သော်လည်း စိတ်လိုလက်ရဖြင့် စာတန်အား ပေးအပ်ကြလေ၏။ ထိုသူတို့သည် တုံ့ဆိုင်းခြင်း အလျှင်းမရှိသည့်အပြင်၊ ၎င်းတို့ လွှဲအပ်သမျှကို ပြန်၍ရယူရန် လိုအပ်သည်ကိုလည်း လုံးဝမသိနားမလည်ဘဲ ထိုသို့ပြုကြ၏။ လူတို့သည် စာတန်ထံတွင် ဤသို့ ခိုလှုံကြပြီး၊ ၎င်းအပေါ် သစ္စာရှိ သွားကြသည်နှင့်တစ်ပြိုင်နက်၊ ၎င်းတို့သည် မိမိကိုယ်ကိုယ် ထိန်းချုပ်နိုင်ဦးမည်လော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် နွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။ လူတစ်ယောက်သည် ကျော်ကြားမှုနှင့် အမြတ်အစွန်းတွင် နစ်မြုပ်သွားသည်နှင့်၊ တောက်ပသောအရာ၊ တရားမျှတသောအရာ သို့မဟုတ် လှပ၍ ကောင်းမွန်သော အရာများကို ရှာဖွေခြင်း မရှိတော့ပေ။ ဤသည်မှာ အဘယ်ကြောင့်ဆိုသော် လူတို့အပေါ်တွင် ရှိသော ကျော်ကြားမှုနှင့် အမြတ်အစွန်းတို့၏ ဆွဲဆောင်မှု အင်အားသည် ကြီးမားလွန်းသောကြောင့် ဖြစ်သည်။ ၎င်းတို့သည် လူတို့အတွက် ဘဝတစ်လျှောက်လုံး လိုက်စားသည့် အရာများ၊ အဆုံးမရှိ ထာဝရလိုက်စားသည့် အရာများပင် ဖြစ်သွားကြ၏။ ဤသည်မှာ အမှန် မဟုတ်သလော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) “လူတို့သည် ကျော်ကြားမှုနှင့် အမြတ်အစွန်းအတွက်သာ စဉ်းစားတတ်တော့သည် အထိဖြစ်အောင်၊ ၎င်းတို့၏ အတွေးများကို ထိန်းချုပ်ရန်အတွက် စာတန်သည် ကျော်ကြားမှုနှင့် အမြတ်အစွန်းကို အသုံးပြု၏။ ၎င်းတို့သည် ကျော်ကြားမှုနှင့် အမြတ်အစွန်းအတွက် ရုန်းကန်လှုပ်ရှား ကြ၏၊ ကျော်ကြားမှုနှင့် အမြတ်အစွန်းအတွက် အခက်အခဲများကို ခံကြ၏၊ ကျော်ကြားမှုနှင့် အမြတ်အစွန်းအတွက် အရှက်ရခြင်းများကို ကြံ့ကြံ့ခံကြ၏၊ ကျော်ကြားမှု နှင့် အမြတ်အစွန်း အတွက် ၎င်းတို့တွင် ရှိသမျှအရာတိုင်းကို စွန့်လွှတ်ကြသကဲ့သို့၊ ကျော်ကြားမှုနှင့် အမြတ်အစွန်းတို့အတွက် မည်သို့သော အကဲဖြတ်မှု၊ ဆုံးဖြတ်မှုကိုမဆို ၎င်းတို့က ပြုလုပ်ကြလိမ့်မည်။ ဤနည်းလမ်းဖြင့် စာတန်သည် လူတို့အား မမြင်နိုင်သော အချုပ်အနှောင်တို့နှင့် ချည်နှောင်ပြီး လူတို့သည် ၎င်းတို့ကို တွန်းလှန်ရန် အင်အားမရှိသလို သတ္တိလည်းမရှိကြပေ။ ၎င်းတို့သည် ဤအချုပ်အနှောင်တို့အား အမှုမဲ့အမှတ်မဲ့ သယ်ဆောင်ကြပြီး ကြီးစွာသော အခက်အခဲဖြင့် ရှေ့သို့ဆက်ကာသာ ရုန်းကြရ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်တွေကို သေချာတွေးကြည့်တဲ့အခါ၊ နားလည်လာတယ်။ ငွေ၊ ကျော်ကြားမှုနဲ့ အကျိုးအမြတ်ကို လိုက်စားဖို့ လူတွေကို သွေးဆောင်ရာမှာ စာတန်ရဲ့ ရည်ရွယ်ချက်က သူတို့ကို ဖောက်ပြန်ပျက်စီးစေပြီး ထိန်းချုပ်ဖို့၊ သူတို့ စိတ်နှလုံးတွေကို ဘုရားဆီကနေ ဝေးသွားစေဖို့ပဲ။ နောက်ဆုံးမှာ သူတို့ကိုယ်သူတို့ မကယ်တင်နိုင်တဲ့ စာတန်ရဲ့ ထောင်ချောက်ထဲ ပိတ်မိစေမယ်ဆိုတာပဲ။ နေ့တိုင်း ငွေရှာဖို့ ဆောက်လုပ်ရေး ပရောဂျက်တွေနဲ့ပတ်သက်လို့ မနက်ကနေ နေဝင်တဲ့ထိ ကျွန်တော် မမောနိုင်မပန်းနိုင် အလုပ်လုပ်ခဲ့တယ်။ ဒါက “ငွေကြေးသည် ကမ္ဘာကို လည်ပတ်စေသည်” ဆိုတာနဲ့ “ငွေသည် အဓိကမဟုတ်သော်လည်း၊ ငွေမရှိလျှင် ဘာမျှလုပ်နိုင်မည်မဟုတ်”ဆိုတာတွေလို စာတန်ရဲ့ အဆိပ်တွေ လွှမ်းမိုးတာကို ငယ်ငယ်ကတည်းက ခံခဲ့ရရာကနေ အရင်းခံခဲ့တာပဲ။ ငွေရှိတာက တခြားလူတွေရဲ့ လေးစားမှုနဲ့ သာလွန်တဲ့ ဘဝနေထိုင်မှုပုံစံတစ်ခုအပါအဝင် အရာရာရှိတာပဲလို့ ကျွန်တော် ယုံခဲ့တယ်။ ကျွန်တော့်ရဲ့ ဆောက်လုပ်ရေး ပရောဂျက်တွေက ပိုကြီးလာပြီး၊ အမျိုးတွေနဲ့ မိတ်ဆွေတွေရဲ့ ချီးမွမ်းတာကို ကျွန်တော် ခံရတော့ ချမ်းသာကြွယ်ဝမှုက လူတွေရဲ့ လေးစားမှုကို ရစေနိုင်တယ်လို့ ပိုလို့တောင် ကျွန်တော် လက်ခံယုံကြည်လာခဲ့တယ်။ နေ့တိုင်း အဲဒီအတွက် မမောနိုင်မပန်းနိုင် အလုပ်လုပ်ရင်း၊ အမြဲတစေ ပူပန်သောက ကြောက်ရွံ့မှုနဲ့ အသက်ရှင်ရင်းနဲ့ ငွေရှာတာကို ကျွန်တော့်ဘဝ ရည်မှန်းချက် ဖြစ်စေခဲ့တယ်။ အလုပ်ခွင်မှာ မတော်တဆမှုတွေနဲ့ အဲဒီအကျိုးဆက်တွေကို အမြဲ စိုးရိမ်ခဲ့တယ်။ အပြင်ပန်းမှာတော့ ကျွန်တော် ငွေရှာပြီး ကျော်ကြားမှု ရနေပုံရပေမဲ့ အတွင်းပိုင်းမှာတော့ စိတ်ဖိစီးနေတယ်။ ကျွန်တော် ခန္ဓာကိုယ် ဒုက္ခခံစားရပြီး ကျွန်တော့်ဇနီးဆိုရင် အသက်ဆုံးရှုံးလုနီးပါးဖြစ်ခဲ့တယ်။ ဒါတောင် ဒီအတွေ့အကြုံတွေ ရှိပေမဲ့၊ ချမ်းသာကြွယ်ဝမှု၊ ကျော်ကြားမှုနဲ့ အကျိုးအမြတ်ရှာတာကို ကျွန်တော် လက်မလွှတ်နိုင်ခဲ့ဘူး။ ဘုရားအိမ်တော်ထဲကို ရောက်လာပြီးတဲ့နောက်မှာ၊ ဘုရားကို ယုံကြည်တာက သမ္မာတရား လိုက်စားတာ ပါဝင်သင့်မှန်း နားလည်ခဲ့တယ်။ ဒါပေမဲ့ စာတန်ရဲ့ အကြံတွေကို ကျွန်တော် မရိပ်စားနိုင်ခဲ့သလို၊ ကျော်ကြားမှုနဲ့ အကျိုးအမြတ်အတွက် တမင်မဟုတ်ဘဲ ကြိုးပမ်းနေမိတာကို ကိုယ့်ကိုယ်ကို တွေ့ခဲ့ရတယ်။ ဧဝံဂေလိ သင်းထောက်တစ်ယောက်အနေနဲ့၊ ဧဝံဂေလိ အလုပ်ကို ကောင်းကောင်းလုပ်ဖို့က ကျွန်တော့်တာဝန်လေ။ ဒါပေမဲ့ ငွေပိုရှာဖို့၊ ကျွန်တော့်တာဝန်ကို ဘေးဖယ်ထားပြီး တစ်လကြာအောင် ဧဝံဂေလိအလုပ်ကို လိုက်လုပ်ပေးဖို့ လျစ်လျူရှုခဲ့တယ်။ ဒီအပြုအမူရဲ့ သဘောသဘာဝက ဘုရားကို လှည့်စားပြီး သစ္စာဖောက်တာနဲ့ ညီမျှတယ်။ ဒါ့အပြင်၊ ဝိညာဉ်ရေးရာ ဝတ်ပြုခြင်းတွေနဲ့ စုဝေးပွဲတွေကို လျစ်လျူရှုရင်းနဲ့ ဆောက်လုပ်ရေး ပရောဂျက်တွေ စီမံတာနဲ့ပဲ နေ့တိုင်း ကျွန်တော် နှစ်မြှုပ်နေခဲ့တယ်။ ဒီလိုနဲ့ ကျွန်တော့်စိတ်နှလုံးက ဘုရားဆီကနေ ပိုဝေးလွင့်သွားပြီး ကျွန်တော့် အသက်တာက ဆုံးရှုံးမှုကို ခံရတယ်။ ဒီလိုဆက်ဖြစ်ရင်၊ ကျွန်တော့်တာဝန်ကို လုပ်ပြီး ကယ်တင်ခြင်း ရမဲ့အခွင့်အရေးကို နောက်ဆုံးမှာ ကျွန်တော် ဆုံးရှုံးရမှာပဲ။ နောက်ဆုံးတော့ ချမ်းသာကြွယ်ဝမှု၊ ကျော်ကြားမှုနဲ့ အကျိုးအမြတ်တွေကို လိုက်စားတာက ကောင်းတဲ့ လမ်းကြောင်းမဟုတ်မှန်း ကျွန်တော် သဘောပေါက်သွားတယ်။ အဲဒါက လူတွေကို စာတန်က ဖောက်ပြန်ပျက်စီးစေပြီး ထိခိုက်စေတဲ့ နည်းလမ်းတစ်ခု၊ နောက်ဆုံးမှာ စာတန်ရဲ့ ကစားတာ၊ ထိခိုက်နစ်နာအောင်လုပ်တာ ခံရဖို့ ကျေးကျွန်ဘဝရောက်စေတဲ့ တန်ဆာပလာတစ်ခုပဲ။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ် ကျွန်တော် ဖတ်ရတယ်။ “သင်တို့ လိုအပ်သည့်အရာသည် ငါ၏ အပတ်တကုတ် ကြိုးစား အားထုတ်သည့် အလုပ် ဖြစ်ဖို့မဆိုထားနှင့်၊ သမ္မာတရားနှင့် အသက် မဟုတ်သကဲ့သို့၊ မည်သို့ပြုမူနေထိုင်ရမည်ဟူသော ကိုယ်ကျင့်တရားများလည်း မဟုတ်ပေ။ ယင်းထက်၊ သင်တို့ လိုအပ်သောအရာမှာ ဇာတိပကတိ၌ သင်တို့ ပိုင်ဆိုင်သမျှ အရာရာ ဖြစ်သည့်- ချမ်းသာကြွယ်ဝမှု၊ အဆင့်အတန်း၊ မိသားစု၊ အိမ်ထောင်ရေး၊ စသည်တို့ ဖြစ်သည်။ သင်တို့သည် ငါ၏ နှုတ်ကပတ်တော်များနှင့် ငါ၏အမှုကို လုံးဝ အထင်အမြင် သေးကြသည်။ ထို့ကြောင့် သင်တို့၏ ယုံကြည်ခြင်းကို ဝတ်ကျတမ်းကျေ ဟူသော စကားတစ်လုံးဖြင့် အကျဉ်းချုံးနိုင်သည်။ သင်တို့သည် သင်တို့ လုံးလုံးလျားလျား ဆက်ကပ်ထားသော အရာများကို ရရှိဖို့ရန် မည်သည့်အတိုင်းအတာထိမဆို လုပ်ဆောင်ကြလိမ့်မည် ဖြစ်သော်လည်း၊ သင်တို့၏ ဘုရားသခင်၌ ယုံကြည်ခြင်းနှင့် ဆက်နွှယ်သည့် ကိစ္စများအတွက် အလားတူ လုပ်ဆောင်ကြမည် မဟုတ်သည်ကို ငါ သိရှိပြီး ဖြစ်သည်။ အတိအကျဆိုရပါက၊ သင်တို့သည် အတော်အသင့်သာ သစ္စာရှိပြီး အတော်အသင့်သာ လေးလေးနက်နက်ရှိကြသည်။ ယင်းမှာ အဆုံးစွန် ရိုးသားစစ်မှန်မှုရှိသည့်‌ စိတ်နှလုံးတစ်ခု ကင်းမဲ့သောသူတို့သည် ဘုရားသခင်၌ ၎င်းတို့၏ ယုံကြည်ခြင်းတွင် ရှုံးနိမ့်သောသူများ ဖြစ်ကြသည်ဟု ငါ ပြောရသည့် အကြောင်းရင်း ဖြစ်ပေသည်။ သေချာစွာစဉ်းစားလော့- သင်တို့အထဲတွင် ရှုံးနိမ့်သူများစွာ ရှိသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ခရီးပန်းတိုင်နှင့်ပတ်သက်၍) ဘုရားကို ယုံကြည်တာက သမ္မာတရား လိုက်စားပြီး ကျွန်တော်တို့ တာဝန်တွေကို ဖြည့်ဆည်းဖို့ လိုအပ်တယ်ဆိုတာကို ဘုရားနှုတ်ကပတ်တော်တွေက ကျွန်တော့်ကို နားလည်အောင်လုပ်ပေးခဲ့တယ်။ ကျွန်တော်တို့ တာဝန်တွေကို လုပ်ပြီး သမ္မာတရား နားလည်ခြင်းအားဖြင့် ဖောက်ပြန်ပျက်စီးတဲ့ စိတ်သဘောထားကို ကျွန်တော်တို့ တဖြည်းဖြည်း စွန့်ပယ်ကြတယ်၊ အဲဒီလိုနဲ့ ဘုရားရဲ့ ကယ်တင်ခြင်းကို ရနိုင်တယ်။ သခင်ယေရှု ပြောခဲ့တာကို ကျွန်တော် သတိရသွားတယ်။ “သင်တို့တွင် အကြင်သူသည် မိမိ၌ရှိသမျှကို မစွန့်ဘဲနေ၏။ ထိုသူသည် ငါ့တပည့်မဖြစ်နိုင် ရာ။” (ရှင်လုကာခရစ်ဝင် ၁၄:၃၃) ကျေးဇူးတော်ခေတ်မှာ၊ ပေတရုက ချမ်းသာကြွယ်ဝမှု၊ ကျော်ကြားမှု ဒါမှမဟုတ် အကျိုးအမြတ်နောက်ကို မလိုက်ခဲ့ဘူး။ သခင်ယေရှုက သူ့ကို ခေါ်တဲ့အချိန်မှာ၊ ငါးဖမ်းတာကို စွန့်ပြီး၊ သခင်ဘုရားနောက် လိုက်နိုင်ခဲ့တယ်။ သူ့ရဲ့ လိုက်စားမှုက သမ္မာတရားအတွက်သက်သက်ပဲ။ ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းခြင်းပဲ။ ဘုရားနှုတ်ကပတ်တော်ကတစ်ဆင့် သူ့ကိုယ်သူ သိရှိခြင်းပဲ။ သူ့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားခြင်းပဲ။ နောက်ဆုံးမှာ ဘုရားက စုံလင်အောင်လုပ်ပေးတာခံရပြီး အဓိပ္ပာယ်ရှိတဲ့ ဘဝတစ်ခုကို အသက်ရှင်ရင်းနဲ့ ဘုရားအတွက် လှပပြီး ထူးကဲတဲ့ သက်သေကို ခံသွားခဲ့တယ်။ ပေတရုရဲ့ အတွေ့အကြုံကို သုံးသပ်တဲ့အခါ၊ ကျွန်တော် သဘောပေါက်သွားတယ်။ ကျွန်တော်တို့အနေနဲ့ သမ္မာတရားကို လိုက်စားပြီး ကျွန်တော်တို့ တာဝန်တွေကို ထမ်းဆောင်တာ ဘယ်လောက် အဓိပ္ပာယ်ရှိတယ်ဆိုတာပေါ့။ အခု ကြီးမားတဲ့ ကပ်ဘေးတွေ ရောက်ချလာတော့ သမ္မာတရားနဲ့ ကျွန်တော့်တာဝန်တွေကို လျစ်လျူရှုပြီး ချမ်းသာကြွယ်ဝမှု၊ ကျော်ကြားမှုနဲ့ အကျိုးအမြတ်တွေ လိုက်စားတာကို ဆက်ဖက်တွယ်နေရင်၊ အရမ်းနောက်ကျသွားမှာပဲ။ နောက်ဆုံးမှာ မြည်တမ်းငိုကြွေးပြီး အံသွားခဲကြိတ်ရင်းနဲ့ ကပ်ဘေးထဲကိုပဲ ကျွန်တော် ကျသွားမှာ။ ပေတရုရဲ့ ဥပမာနောက် ကျွန်တော် လိုက်လျှောက်ပြီး သမ္မာတရားကို လိုက်စားရမယ်။ ကျွန်တော့်တာဝန်တွေ ထမ်းဆောင်တာထက် ငွေရှာတာကို ဦးပေးလို့မရဘူး။ စုဝေးပွဲတွေကို ပုံမှန် တက်ပြီး ကျွန်တော့်တာဝန်တွေကို လုပ်နိုင်ဖို့အတွက် ကျွန်တော်တို့ရဲ့ ဆောက်လုပ်ရေး ပစ္စည်းတွေအားလုံးကို တခြားတစ်ယောက်ယောက်ဆီ ရောင်းလိုက်ဖို့နဲ့ ကျွန်တော်တို့ရဲ့ အသက်မွေးဝမ်းကျောင်းကို ထိန်းသိမ်းဖို့ တောက်တိုမယ်ရအလုပ်တွေ လုပ်ဖို့ စိတ်ကူးကို ကျွန်တော့်ဇနီးနဲ့ ဆွေးနွေးခဲ့တယ်။ အစမှာတော့ ကျွန်တော့်ဇနီးက သဘောမတူခဲ့ဘူး။ ဒါပေမဲ့ ကျွန်တော့် အတွေးတွေနဲ့ နားလည်ထားတာတွေကို သူ့ကို ရှင်းပြလိုက်ပြီးတော့ သူက မကန့်ကွက်တော့ဘူး။ နောက်ပိုင်းမှာ ပစ္စည်းကိရိယာတွေအားလုံးကို ရောင်းပြီး ကျွန်တော့်တာဝန်တွေကို ထမ်းဆောင်ဖို့ ကိုယ့်ကိုယ်ကိုယ် အချိန်ပြည့် ဆက်ကပ်လိုက်တယ်။ ကျွန်တော့်တာဝန်ကို လုပ်ရာမှာ၊ ညီအစ်ကို မောင်နှမတွေနဲ့ ကျွန်တော့်ရဲ့ တွဲဖက်လုပ်ဆောင်မှုမှာ သန့်ရှင်းသော ဝိညာဉ်တော်ရဲ့ အလုပ်နဲ့ လမ်းပြမှုကို တွေ့ကြုံခဲ့ရပြီး၊ ကျွန်တော် လွတ်မြောက်သွားသလို၊ လွတ်လည်းလွတ်လပ်သွားတယ်။ ကျွန်တော့်ရဲ့ ဖောက်ပြန်ပျက်စီးမှုကို ထုတ်ဖော်ပြတဲ့အခါတိုင်းမှာ ကျွန်တော့်ရဲ့ ရည်ရွယ်ချက်တွေနဲ့ ကျွန်တော့်လုပ်ရပ်တွေရဲ့ သဘောသဘာဝနဲ့ အကျိုးဆက်တွေကို သုံးသပ်ပြီး သိဖို့ ကြိုးစားရင်းနဲ့ သမ္မာတရားကို ရှာခဲ့တယ်။ ကိုယ့်ကိုယ်ကို တွန်းလှန်ပြီး သမ္မာတရား စည်းမျဉ်းတွေအတိုင်း လက်တွေ့လုပ်နိုင်တဲ့အခါ၊ ဝမ်းမြောက်ခြင်းနဲ့ စိတ်အတွင်းငြိမ်သက်ခြင်းကို ခံစားခဲ့ရတယ်။ ဒီအတွေ့အကြုံကတစ်ဆင့်၊ သမ္မာတရား လိုက်စားပြီး ကျွန်တော့်တာဝန်တွေ ထမ်းဆောင်တာရဲ့ အရေးပါမှုအပေါ် လက်တွေ့ကျတဲ့ သိနားလည်မှု ရခဲ့တယ်။

အချိန်နည်းနည်းကြာပြီးတဲ့နောက်မှာ၊ တောက်တိုမယ်ရ အလုပ်တွေ လုပ်နေတုန်း ကျွန်တော့် သူဌေးက ကျွန်တော့်ကို ပြောတယ်။ “ခင်ဗျားက ဆောက်လုပ်ရေး ပရောဂျက်တွေ စီမံနိုင်စွမ်းရှိတာ ကျွန်တော် သိတယ်။ ဒီမှာ အလုပ်တွေအများကြီးရှိတယ်၊ ပြီးတော့ အတော်လေး အမြတ်အစွန်းများတယ်။ အတူတွဲလုပ်ရအောင်၊ တစ်ယောက် တစ်ဝက်စီပေါ့။ တစ်ယောက်စီက ယွမ်ရာထောင်ချီရဖို့ကတော့ သေချာတယ်”တဲ့။ ကျွန်တော့် သူဌေးရဲ့ စကားတွေကို ကြားပြီးတဲ့အခါ၊ ကျွန်တော် နည်းနည်း ယိမ်းယိုင်သွားပြီး၊ တွေးမိတယ်။ “ဒါက ငွေ ကောင်းကောင်း ရှာလို့ရမဲ့ ရှားပါးတဲ့ အခွင့်အရေးတစ်ခုပဲ။ နှစ်နှစ် သုံးနှစ်လောက် လုပ်လိုက်ရင်၊ သန်းချီ ရနိုင်တယ်။ ဘဝက နည်းနည်း ပိုကောင်းသွားမှာပဲ။ ငါ့သူဌေးရဲ့ အဆိုပြုချက်ကို ငါ သဘောတူသင့်လား”ပေါ့။ ဒါပေမဲ့ နောက်တော့ တခြားအတွေး တွေးမိတယ်။ “ငွေအတွက် ပရောဂျက် စီမံခန့်ခွဲမှုထဲ ဝင်ရင်၊ စုဝေးပွဲတွေကို ငါ ဘယ်လိုတက်ပြီး ငါတာဝန်တွေကို လုပ်မှာလဲ။ သမ္မာတရားနဲ့ ဘုရားရဲ့ ကယ်တင်ခြင်းကို ရဖို့ အခွင့်အရေး ငါ ဆုံးရှုံးသွားမှာပဲ။ ဒါက စာတန်ရဲ့ အကြံမဟုတ်လား။ စာတန်က ငွေနဲ့ ငါ့ကို ဆွဲဆောင်ဖို့ ကြိုးစားနေတာပဲ။ ဒါပေမဲ့ သူ့လှည့်ကွက်ထဲ ငါ အမိခံလို့ မရဘူး”လို့ပေါ့။ ဒါကြောင့် ကျွန်တော့် သူဌေးကို ကျွန်တော် ငြင်းလိုက်တယ်။ ကျွန်တော့်ရဲ့ ပြတ်သားတဲ့ သဘောထားကို မြင်တော့ ကျွန်တော့် သူဌေးက စိတ်ပျက်သွားတယ်။

ဒီအတွေ့အကြုံကတစ်ဆင့်၊ ချမ်းသာကြွယ်ဝမှု၊ ကျော်ကြားမှုနဲ့ အကျိုးအမြတ်နောက်လိုက်ခြင်းရဲ့ အန္တရာယ်နဲ့ အကျိုးဆက်တွေကို ကျွန်တော် သဘောပေါက်လိုက်တယ်။ စာတန်က လူတွေကို သွေးဆောင်ပြီး ဖောက်ပြန်ပျက်စီးစေဖို့ ငွေကို အသုံးပြုတယ်ဆိုတဲ့အချက်ကို ကျွန်တော် ရိပ်စားမိခဲ့တယ်။ ဘုရားက စာတန်ရဲ့ အန္တရာယ်ကနေ ကျွန်တော်တို့ကို လွတ်မြောက်စေပြီး သမ္မာတရားနဲ့ ဘုရားရဲ့ ကယ်တင်ခြင်း ရရှိခွင့်ပေးဖို့ သမ္မာတရားကို လိုက်စားပြီး ချမ်းသာကြွယ်ဝမှုကို လက်လွှတ်စေချင်မှန်းကိုလည်း ကျွန်တော် နားလည်ခဲ့တယ်။ ဒါက အဓိပ္ပာယ်အရှိဆုံးနဲ့ တန်ဖိုးအရှိဆုံးသော အရာပဲ။ အခု အလုပ်နဲ့ ငွေကို ဘေးဖယ်ထားပြီး ကျွန်တော့်တာဝန်ကို လုပ်ရာမှာ ကိုယ့်ကိုယ်ကို အပြည့်အဝ ရင်းနှီးဆက်ကပ်နိုင်ပြီ။ ဒီအသိနဲ့ ပြောင်းလဲမှုအားလုံးကို ကျွန်တော် ရခဲ့တာက ဘုရားနှုတ်ကပတ်တော်တွေရဲ့ လမ်းပြမှုကတစ်ဆင့်ဖြစ်ပါတယ်။ ဘုရားကျေးဇူးတော်ပဲ။


၉၈။ မျက်နှာဖုံးနောက်ကွယ်တွင် ဖုံးကွယ်ထားသောအရာ

လူရီ၊ တရုတ်ပြည်။

၂၀၂၃ ခုနှစ်၊ မေလတုန်းက အသင်းတော်မှာ ကျွန်မ ပိုစတာဒီဇိုင်းဆွဲတဲ့အလုပ်ကို လုပ်နေခဲ့တယ်။ ခေါင်းဆောင်က ကျွန်မမှာ အရည်အချင်းရှိတာကို သတိထားမိပြီး အဖွဲ့ခေါင်းဆောင်အဖြစ် ရွေးချယ်တာဝန်ပေးခဲ့တယ်။ ခေါင်းဆောင်က ကျွန်မကို ယုံကြည်မှုရှိတာမြင်တော့ ကျွန်မ တကယ်ကို ပျော်သွားတာပေါ့။ ဒါပေမဲ့ ကျွန်မမှာ စိုးရိမ်ပူပန်မှုတချို့လည်း ရှိနေခဲ့တယ်။ အရင်တုန်းက ကျွန်မက အဖွဲ့သားတစ်ယောက်ပဲဖြစ်ပြီး အဲဒီနေရာမှာ ကျွမ်းကျင်မှု သိပ်မရှိတာက ပြဿနာကြီးမဟုတ်ပေမဲ့၊ အခု အဖွဲ့ခေါင်းဆောင်ဖြစ်လာတော့ သတ်မှတ်ချက်တွေက ပိုမြင့်လာတယ်လေ။ ကျွန်မရဲ့ လက်ရှိကျွမ်းကျင်မှုအဆင့်က ဒီသတ်မှတ်ချက်တွေကို ပြည့်မီပါ့မလား။ အလုပ်ကို ကောင်းကောင်းမလုပ်နိုင်ဘဲ တာဝန်ကနေ ဖြုတ်ချခံရရင် ကျွန်မ တော်တော်လေး အရှက်ရမှာ။ ကျွန်မ အဖွဲ့ခေါင်းဆောင် မဖြစ်ခင်တုန်းကဆို ညီအစ်ကိုမောင်နှမတွေက ကျွန်မအပေါ် တော်တော်လေး အကောင်းမြင်ကြတယ်။ ဒါပေမဲ့ ကျွန်မရဲ့ တကယ့်ကျွမ်းကျင်မှုအဆင့်မှန်ကိုသာ သူတို့သိသွားရင်၊ ကျွန်မက ဟန်ဆောင်နေတာပါ၊ တကယ့်ပင်ကိုစွမ်းရည်မရှိပါဘူးလို့ သူတို့ ထင်သွားကြမလား။ အဲဒါက ကျွန်မအပေါ် သူတို့ အကောင်းမြင်တာကို ဖျက်ဆီးလိုက်သလို မဖြစ်သွားဘူးလား။ အဲဒီအချိန်မှာပဲ ခေါင်းဆောင်က ကျွန်မဆွဲထားတဲ့ ရုပ်ရှင်ပိုစတာတစ်ခုမှာ ပြဿနာတချို့ရှိတာကို ထောက်ပြခဲ့တယ်။ ကျွန်မ တော်တော်လေး အရှက်ရပြီး ခေါင်းဆောင်က ကျွန်မကို ဘယ်လိုထင်မလဲဆိုတာ စိတ်ပူမိတယ်။ ကျွန်မရဲ့ ကျွမ်းကျင်မှုက အရမ်းညံ့လွန်းလို့ လမ်းမပြပေးဖို့၊ ကြီးကြပ်မပေးဖို့ ဖြစ်မှာမဟုတ်ဘူးလို့ သူ ထင်သွားမလား။ ဒါကို တွေးမိတော့ ကျွန်မ နည်းလမ်းတစ်ခု ရှာတွေ့ခဲ့တယ်။ ပြဿနာတွေကို ဆွေးနွေးတဲ့အခါ၊ ကျွန်မရဲ့အမြင်ကို အရင်စပြီး မဝေမျှဘဲ တခြားလူတွေကို အရင်ပေးပြောမယ်။ တကယ်လို့ လူတိုင်းရဲ့အမြင်တွေက တူနေရင် ကျွန်မက ထောက်ခံလိုက်မယ်၊ ဒါပေမဲ့ မတူရင်တော့ ကျွန်မက ဘာသိဘာသာပဲ လုပ်နေလိုက်မယ်ပေါ့။ ဒီနည်းနဲ့ဆိုရင် အမှားတွေလုပ်မိရင်တောင်၊ ကျွန်မရဲ့ချို့ယွင်းချက်တွေက ဖော်ထုတ်ခံရမှာမဟုတ်သလို၊ ကျွန်မလည်း သိက္ခာကျမှာ မဟုတ်ဘူးလေ။ တစ်ခါတုန်းက ဒီဇိုင်းတစ်ခုကို ကျွန်မတို့ ဆွေးနွေးနေကြတယ်။ ဖွဲ့စည်းပုံဆိုင်ရာ ပြဿနာတချို့ ရှိတယ်လို့ ကျွန်မ ထင်ပေမဲ့ သိပ်တော့မသေချာဘူး။ ကျွန်မ မှားသွားပြီး အထင်သေးခံရမှာကို စိုးရိမ်တာနဲ့ မိတ်သဟာယပြုဖို့ ကျွန်မ ဦးမဆောင်ခဲ့ဘူး။ နောက်ပိုင်း ခေါင်းဆောင်က ကျွန်မသဘောထားကို မေးတဲ့အခါ ကျွန်မ စိတ်လှုပ်ရှားသွားတယ်၊ ဒါပေမဲ့ အပေါ်ယံမှာတော့ တည်ငြိမ်တဲ့ပုံစံမျိုး ဟန်ဆောင်လိုက်တယ်။ ကျွန်မ ပြောလိုက်တယ်။ “ကျွန်မအမြင်ကလည်း တခြားလူတွေနဲ့ အတူတူပါပဲ၊ တခြား ဘာပြဿနာမှ မမြင်ပါဘူး” လို့ပေါ့။ ခေါင်းဆောင်က ခေါင်းညိတ်ပြီး တခြားဘာမှ မပြောတော့ဘူး။ ပြန်စဉ်းစားကြည့်တော့ “ကျွန်မ နားမလည်ဘူး၊ ဒီကိစ္စနဲ့ပတ်သက်ပြီး မရှင်းလင်းဘူး” လို့တောင် ကျွန်မ မပြောနိုင်ခဲ့ဘူး။ ကျွန်မ နည်းနည်း စိတ်မကောင်းဖြစ်မိပေမဲ့ ခဏလောက်ပဲ တွေးပြီးတော့ ခေါင်းထဲကထုတ်လိုက်တယ်။

နောက်တစ်နေ့မှာ ခေါင်းဆောင်နဲ့ ကျွန်မ ဒီဇိုင်းအစီအစဉ်တစ်ခုကို ဆွေးနွေးကြတယ်။ ကျွန်မ နည်းနည်း စိတ်လှုပ်ရှားနေခဲ့တယ်။ ဒီဇိုင်းကို အကြာကြီး ကြည့်နေပေမဲ့ ကျွန်မအမြင်ကို မဝေမျှရဲဘူး။ ကျွန်မသာ မှားသွားရင် ခေါင်းဆောင်က ကျွန်မကို ဘယ်လိုမြင်မလဲဆိုတာ ကြောက်နေခဲ့တာကိုး။ နောက်တစ်ခါကျတော့ ဒီဇိုင်းတစ်ခုမှာ ပြဿနာတွေရှိတာကို ကျွန်မ သတိထားမိပေမဲ့ ဖြေရှင်းချက် မရှိဘူးဖြစ်နေတယ်။ ကျွန်မ ရိုးရိုးသားသား ပြောချင်ပေမဲ့၊ ထုတ်ပြောလိုက်ရင် ခေါင်းဆောင်က ကျွန်မကို ဘယ်လိုထင်မလဲဆိုပြီး စိတ်ပူနေခဲ့တယ်။ ဒီလောက်ရိုးရှင်းတဲ့ပြဿနာကိုတောင် ကျွန်မ ဘာလို့ မဖြေရှင်းနိုင်တာလဲလို့ သူ တွေးမလား။ ကျွန်မရဲ့ကျွမ်းကျင်မှုတွေက ဒီလောက်တောင် လိုအပ်ချက်များနေလားလို့ သူ ထင်သွားမလား။ ဒါကို တွေးမိတော့ ကျွန်မ ရိုးရိုးသားသား မပြောခဲ့ဘူး။ အကြံထုတ်နေသလိုမျိုး ဟန်ဆောင်ပြီး ခေါင်းဆောင်ကို “ဒီဇိုင်းနဲ့ပတ်သက်ပြီး စဉ်းစားဖို့ ကျွန်မ အချိန်နည်းနည်း ပိုလိုတယ်။ ခေါင်းဆောင် ဘယ်လိုထင်လဲဆိုတာ အရင်ပြောပါလား” လို့ ပြောလိုက်တယ်။ ခေါင်းဆောင်က စည်းမျဉ်းတွေအပေါ်အခြေခံပြီး သူ့အတွေးတွေကို ဝေမျှတယ်၊ ပြီးတော့ ကျွန်မအမြင်ကို မေးတယ်။ အဲဒီအချိန်မှာ ကျွန်မ ခြေမကိုင်မိ လက်မကိုင်မိ ဖြစ်သွားသလို ခံစားလိုက်ရတယ်။ ကျွန်မ ရိုးသားချင်ပေမဲ့ ပါးစပ်က ပိတ်နေသလိုပဲ။ နောက်ဆုံးတော့ “အဲဒါ ကျွန်မ တွေးနေတာနဲ့ အတိအကျပါပဲ” လို့ ပြောလိုက်တယ်။ အဲဒီလို ပြောပြီးတဲ့နောက်မှာ ယင်ကောင်သေတစ်ကောင်ကို မျိုချလိုက်ရသလိုမျိုး ကျွန်မ အရမ်းကို စိတ်ဆင်းရဲသွားတယ်။ အဲဒါကို သေသေချာချာ ဘယ်လိုပြုပြင်ရမလဲဆိုတာ ကျွန်မ မသိတာ ရှင်းနေတာပဲ၊ ဒါတောင်မှ ကျွန်မက အရည်အချင်းရှိပြီး ပြဿနာကို ခွဲခြမ်းစိတ်ဖြာနိုင်တယ်ဆိုတာ ပြဖို့အတွက် ဘာလုပ်ရမလဲသိသလိုမျိုး ဟန်ဆောင်ခဲ့တယ်။ ကျွန်မက လူတွေကို လှည့်ဖြားပြီး အရူးလုပ်ဖို့ ကြိုးစားနေတာ မဟုတ်ဘူးလား။ ကျွန်မ တကယ်ကို စိတ်ဆင်းရဲခဲ့ရတယ်။ တစ်နေ့တာ ကုန်ဆုံးသွားတဲ့အခါ ကျွန်မ ပင်ပန်းနွမ်းနယ်နေပြီး ဘာမှလည်း အကျိုးမထူးခဲ့ပါဘူး။

ကျွန်မ ဝတ်ပြုချိန်တွေမှာ တွေးမိတယ်၊ “ခေါင်းဆောင်နဲ့ ဒီဇိုင်းတွေကို ပြန်သုံးသပ်တာက ကျွန်မရဲ့ကျွမ်းကျင်မှုတွေကို တိုးတက်စေဖို့ အခွင့်အရေးဖြစ်နိုင်တာပဲ။ ဒါက ကောင်းတဲ့ကိစ္စလေ၊ ဒါပေမဲ့ ကျွန်မက လွတ်မြောက်တယ်လို့ ခံစားရမဲ့အစား ဘာလို့ ဒီလောက် ပင်ပန်းနေရတာလဲ” လို့ပေါ့။ ပြီးတော့ ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “အဖန်ဆင်းခံတစ်ဦး၏ မှန်ကန်သော နေရာတွင် ရပ်တည်ခြင်းနှင့် သာမန်လူတစ်ဦး ဖြစ်ခြင်းဟူသည်မှာ လုပ်ဆောင်ရန် လွယ်ကူပါသလော။ (မလွယ်ကူပါ။) အခက်အခဲသည် မည်သည့်နေရာတွင် ရှိပါသနည်း။ ဤသို့ ဖြစ်သည်။ လူတို့က မိမိတို့၏ ဦးခေါင်းများသည် ဘုန်းရောင်ဝါနှင့် ဘွဲ့နာမများစွာဖြင့် ဆင်မြန်းခြင်းခံရသည်ဟု အမြဲ ခံစားကြသည်။ သူတို့သည် ကြီးမြတ်သော ပုဂ္ဂိုလ်များနှင့် မဟာလူသားများ၏ ပင်ကိုလက္ခဏာနှင့် အဆင့်အတန်းကိုလည်း မိမိတို့ကိုယ်ကို ပေးကြပြီး ဟန်ဆောင်ကာ အယောင်ဆောင် အလေ့အကျင့်များနှင့် အပြင်ပန်း ပြစားမှုများ အားလုံးတွင် ပါဝင်လုပ်ဆောင်ကြသည်။ ဤအရာများကို သင် လက်မလွှတ်ပါက၊ သင်၏ စကားများနှင့် လုပ်ဆောင်ချက်များသည် ဤအရာများ၏ ဘောင်ခတ်ခြင်းနှင့် ထိန်းချုပ်ခြင်းတို့ကို အမြဲခံရပါက ဘုရားနှုတ်ကပတ်တော်၏ လက်တွေ့ကျမှုထဲသို့ ဝင်ရောက်ရန် သင် အခက်တွေ့လိမ့်မည်။ သင် နားမလည်သည့် အရာများနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်ရန်နှင့် စိုးရိမ်သောကရောက်ခြင်းကို ရပ်တန့်ရန်နှင့် ထိုသို့သော ကိစ္စရပ်များကို ဘုရားသခင်ရှေ့သို့ သာ၍ မကြာခဏ ယူဆောင်ပြီး စစ်မှန်ရိုးသားသည့် စိတ်နှလုံးကို သူ့အား ပူဇော်ဆက်ကပ်ရန် ခက်ခဲလိမ့်မည်။ ဤအရာကို သင် လုပ်ဆောင်နိုင်မည် မဟုတ်။ ယင်းမှာ သင်၏ အဆင့်အတန်း၊ သင်၏ ဂုဏ်ပုဒ်များ၊ သင်၏ ပင်ကိုလက္ခဏာနှင့် ထိုသို့သော အရာများအားလုံးသည် အယောင်ဆောင်ဖြစ်ပြီး မမှန်ကန်သောကြောင့်၊ ထိုအရာများသည် ဘုရားနှုတ်ကပတ်တော်နှင့် ဆန့်ကျင်၊ ကွဲလွဲသောကြောင့် သင့်အနေဖြင့် ဘုရားသခင်ရှေ့သို့ မလာနိုင်ရန်အလို့ငှာ ဤအရာများက သင့်ကို ချည်နှောင်ထားခြင်း ဖြစ်သည်။ ဤအရာများက သင့်ကို မည်သည့်အရာ ဖြစ်စေသနည်း။ မိမိကိုယ်ကို ဟန်ဆောင်ရာတွင်၊ နားလည်သည့်ဟန်ဆောင်ခြင်း၊ တော်တတ်သည့်ဟန်ဆောင်ခြင်း၊ ကြီးမြတ်သည့် ပုဂ္ဂိုလ်တစ်ဦး ဖြစ်ဟန်ဆောင်ခြင်း၊ ကျော်ကြားသူတစ်ဦး ဖြစ်ဟန်ဆောင်ခြင်း၊ အရည်အချင်းရှိဟန်ဆောင်ခြင်း၊ အမြော်အမြင်ရှိဟန်ဆောင်ခြင်းနှင့် အရာရာကို သိဟန်၊ အရာရာကို တတ်စွမ်းနိုင်ပြီး အရာရာကို လုပ်ဆောင်နိုင်ဟန်ဆောင်ခြင်းတွင်ပင် သင့်ကို တော်စေသည်။ အခြားသူများက သင့်ကို ကိုးကွယ်ပြီး လေးစားကြရန်အလို့ငှာ ဤအရာက ထိုသို့ဖြစ်စေခြင်းဖြစ်သည်။ ၎င်းတို့သည် သင့်အပေါ် မှီခိုရင်းနှင့် သင့်ကို အထင်ကြီးလျက် မိမိတို့၏ ပြဿနာအားလုံးဖြင့် သင့်ထံ လာကြလိမ့်မည်။ ထိုသို့ဖြင့် ယင်းမှာ သင်သည် မိမိကိုယ်ကို မီးကင်ရန် မီးပေါ်တွင် ထားသည့်အလား ဖြစ်သည်။ ငါ့ကို ပြောလော့၊ မီးပေါ်တွင် အကင်ခံရခြင်းသည် ခံစားရကောင်းသလော။ (မကောင်းပါ။) သင် နားမလည်သော်လည်း သင် နားမလည်ကြောင်း မပြောဝံ့ချေ။ သင် မရိပ်စားမိနိုင်သော်လည်း မရိပ်စားမိနိုင်ကြောင်း မပြောဝံ့ချေ။ သင်သည် သိသာထင်ရှားစွာ အမှား လုပ်မိသော်လည်း ဝန်မခံဝံ့ချေ။ သင်၏ စိတ်နှလုံးသည် မချိတင်ကဲဝေဒနာ ခံစားရသော်လည်း ‘ဤတစ်ကြိမ် အမှန်တကယ် ကျွန်ုပ်၏ အပြစ်ဖြစ်ပါသည်၊ ဘုရားသခင်နှင့် ကျွန်ုပ်၏ ညီအစ်ကို မောင်နှမများကို ကျွန်ုပ် အကြွေးတင်ပါသည်။ ဘုရားအိမ်တော်ကို ထိုမျှ ကြီးမားသည့် ဆုံးရှုံးမှုကို ကျွန်ုပ် ဖြစ်စေပြီဖြစ်သော်လည်း လူတိုင်းရှေ့တွင် ရပ်ပြီး ဝန်ခံဖို့ သတ္တိမရှိပါ’ဟု မပြောဝံ့ပေ။ အဘယ်ကြောင့် သင် မပြောဝံ့သနည်း။ သင်က ‘ကျွန်ုပ်၏ ညီအစ်ကို မောင်နှမများက ကျွန်ုပ်ကို ပေးထားသည့် နာမည်ဂုဏ်သတင်း၊ ဂုဏ်ရှိန်ဂုဏ်ဝါနှင့်အညီ ကျွန်ုပ် အသက်ရှင်ဖို့ လိုအပ်သည်။ ကျွန်ုပ်အတွက် နှစ်များစွာကြာ သူတို့ စွဲကိုင်ထားသည့် စိတ်ထက်သန်သော မျှော်လင့်ချက်များကို မဆိုထားနှင့်၊ ကျွန်ုပ်အတွက် သူတို့၌ရှိကြသည့် အထင်ကြီးလေးစားမှုနှင့် ယုံကြည်ကိုးစားမှုတို့ကို ကျွန်ုပ် သစ္စာဖောက်၍ မရပါ။ ထို့ကြောင့် ကျွန်ုပ် ဆက်လက် ဟန်ဆောင်ရမည်’ဟု ယုံကြည်သည်။ ထိုသို့သော ဟန်ဆောင်မှုတစ်ခုသည် မည်သည့်အရာနှင့် တူသနည်း။ သင်သည် မိမိကိုယ်ကို ကြီးမြတ်သည့် ပုဂ္ဂိုလ်တစ်ဦးနှင့် မဟာလူသားတစ်ဦးအဖြစ် အောင်မြင်စွာ ပြုလုပ်ပြီး ဖြစ်သည်။ ညီအစ်ကို မောင်နှမများက မေးမြန်းရန်၊ တိုင်ပင်ရန်နှင့် မိမိတို့ ရင်ဆိုင်ရသည့် မည်သည့်ပြဿနာမဆိုနှင့် ပတ်သက်၍ သင်၏ အကြံပြုတိုက်တွန်းမှုကို အရေးတကြီး တောင်းခံရန် သင့်ထံ လာချင်ကြသည်။ ၎င်းတို့အနေဖြင့် သင်မရှိဘဲနှင့် အသက်ပင် မရှင်နိုင်ကြသည့်ပုံရသည်။ သို့ရာတွင် သင်၏ စိတ်နှလုံးသည် မချိတင်ကဲဝေဒနာခံစားရသည် မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်တွေက ကျွန်မရဲ့ အခြေအနေမှန်ကို ဖော်ထုတ်လိုက်တယ်။ ခေါင်းဆောင်နဲ့ ဒီဇိုင်းအစီအစဉ်တွေကို ဆွေးနွေးတဲ့အခါ၊ ကျွန်မ ဘယ်တုန်းကမှ လွတ်မြောက်မှု မခံစားခဲ့ရဘူး။ အဓိကအကြောင်းရင်းက ကျွန်မရဲ့သဘာဝက တကယ်ကို မာနထောင်လွှားလွန်းပြီး ကိုယ့်ကိုယ်ကိုယ် အမှားလုပ်ခွင့်မပေးခဲ့လို့ပဲ၊ နားမလည်တာ၊ မလုပ်တတ်တာဆို ပိုဆိုးတာပေါ့။ ကျွန်မက ကိုယ့်ကိုယ်ကိုယ် မီးကင်သလို ခံစားနေရတယ်။ အဖွဲ့ခေါင်းဆောင်အနေနဲ့ တာဝန်ပေးခံရကတည်းက၊ ခေါင်းဆောင်က ကျွန်မအပေါ် အကောင်းမြင်ပြီး တန်ဖိုးထားတော့၊ အလုပ်မှာ ချို့ယွင်းချက်တွေ အများကြီး ပေါ်သွားရင် သူများတွေ ကျွန်မကို ဘယ်လိုမြင်မလဲဆိုတာ စိုးရိမ်ခဲ့တယ်။ အထူးသဖြင့် ကျွန်မဆွဲတဲ့ ရုပ်ရှင်ပိုစတာမှာ ပြဿနာတွေ ရှိလာပြီးတဲ့နောက်၊ ကျွန်မ ပိုလို့တောင် သတိထားလာတယ်။ ကိုယ့်ပြဿနာတွေ အများကြီး ပေါ်မသွားအောင် တခြားလူတွေကို သူတို့အမြင်တွေ အရင်ဝေမျှခိုင်းတယ်။ ခေါင်းဆောင်နဲ့ ကျွန်မ ဒီဇိုင်းတွေကို အတူပြန်ကြည့်တဲ့အခါ၊ ပြဿနာတချို့ကို ကျွန်မ တွေ့နိုင်ပေမဲ့၊ မှားသွားမှာကြောက်လို့ ရိုးရိုးသားသား မပြောခဲ့ဘူး။ တစ်ခါတလေ ကိစ္စတွေကို ပြင်ဖို့ အစီအစဉ်မရှိတာ ရှင်းနေပေမဲ့၊ ခေါင်းဆောင်ရဲ့ အထင်သေးတာ မခံရအောင်၊ ကျွန်မက တတ်သိနားလည်သလို ဟန်ဆောင်ပြီး ခေါင်းဆောင်ရဲ့အမြင်ကို ထောက်ခံလိုက်တယ်၊ ကျွန်မလည်း အဲဒီလိုပဲ မြင်ပါတယ်လို့ ပြောလိုက်တယ်။ ကျွန်မ ဟန်ဆောင်နေခဲ့တာပါ။ ကျွန်မ ဗြောင်ကျကျ လှည့်ဖြားနေခဲ့တာ။ “ကျွန်မ နားမလည်ဘူး၊ ဒီကိစ္စကို မရှင်းလင်းဘူး” လို့တောင် မပြောရဲခဲ့ဘူး။ သိက္ခာမကျဖို့ ကျွန်မရဲ့ချို့ယွင်းချက်တွေကို အမြဲ ဖုံးကွယ်ထားခဲ့တယ်။ ဂုဏ်သတင်းနဲ့ အဆင့်အတန်းအတွက် ကျွန်မရဲ့စိုးရိမ်ပူပန်မှုက အရမ်းကြီးမားလွန်းနေခဲ့တယ်လေ။ တကယ်တော့၊ ကျွန်မက လေ့ကျင့်ခါစပဲ ရှိသေးတော့ အမှားလုပ်မိတာက လုံးဝပုံမှန်ပါပဲ။ လူတိုင်းက ကျွန်မရဲ့ တကယ့်ကျွမ်းကျင်မှုအဆင့်ကို ရှင်းရှင်းလင်းလင်း မြင်နိုင်တာပဲ၊ ဒါကြောင့် ဖုံးကွယ်ထားစရာ မလိုပါဘူး။ ညီအစ်ကိုမောင်နှမတွေက ကျွန်မရဲ့ချို့ယွင်းချက်တွေကို မြင်ရင်တောင်၊ သူတို့က ကျွန်မကို အထင်သေးမှာ မဟုတ်ဘူး၊ ကူညီပေးကြမှာပါ။ ဒါပေမဲ့ ကျွန်မက အရာအားလုံးကို သိသလို၊ လုပ်နိုင်သလိုမျိုး ဇွတ်အတင်း ဟန်ဆောင်ခဲ့တယ်။ ကိုယ့်ရဲ့ချို့တဲ့မှုတွေနဲ့ ချို့ယွင်းချက်တွေကို ဖုံးကွယ်ဖို့ အစွမ်းကုန် ကြိုးစားခဲ့တယ်။ ကျွန်မ တော်တော် မိုက်မဲပြီး နုံအခဲ့တာပဲ။ တခြားသူတွေနဲ့ ဆက်ဆံတဲ့အခါ ကိုယ့်ကိုယ်ကိုယ် ဆက်တိုက် ဖုံးကွယ်ထားပြီး မရိုးသားနိုင်ခဲ့ဘူး။ ဒီလိုပုံစံနဲ့ အသက်ရှင်နေထိုင်ရတာက အရမ်းကို ကြောင်သူတော်ဆန်တယ်၊ ကလိမ်ကကျစ်ကျပြီး လှည့်ဖြားတတ်လွန်းတယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်တယ်။ “အခြေအနေမှာ မည်သို့ဖြစ်ပါစေ ၎င်းတို့ မည်သည့်တာဝန်ကို ထမ်းဆောင်ပါစေ အန္တိခရစ်တစ်ဦးသည် ၎င်းအနေဖြင့် အားမနည်းကြောင်း၊ ၎င်းသည် အစဉ် စိတ်ဓာတ်ကြံ့ခိုင်ကာ ယုံကြည်စိတ်ချမှု အပြည့်ရှိ၍ မည်သည့်အခါမျှ အပျက်သဘောမဆောင်ကြောင်း အသွင်အပြင်ကို ကြိုးစားပြီး ပြလိမ့်မည်။ ဤသို့ဖြင့် ၎င်းတို့၏ စစ်မှန်သော ဝိညာဉ်ရင့်ကျက်မှုကိုဖြစ်စေ၊ ဘုရားအပေါ် စစ်မှန်သော သဘောထားကိုဖြစ်စေ လူတို့က မည်သည့်အခါမျှ မမြင်စေရန် ဖြစ်၏။...ကြီးမားသော အရာတစ်ခုခုဖြစ်ပေါ်ကာ ဤဖြစ်ရပ်နှင့်ပတ်သက်ပြီး ၎င်းတို့၏ နားလည်မှုကို တစ်ယောက်ယောက်က မေးလျှင် ၎င်းတို့သည် ၎င်းတို့အမြင်ကို ဖွင့်ပြရန် တွန့်ဆုတ်ကြသည်။ ထိုအစား အခြားလူများကို အရင်ပြောစေသည်။ ၎င်းတို့ တွန့်ဆုတ်သည်မှာ အကြောင်းပြချက်များရှိသည်။ ၎င်းတို့က အမြင်မရှိခြင်းမဟုတ်ဘဲ ၎င်းတို့အမြင်က မှားနေပြီး သူများကြားအောင်ပြောလျှင် အခြားလူများက ပြန်လည်ချေပမည်ဖြစ်ပြီး ၎င်းတို့ကို အရှက်ရစေမည်ကို ၎င်းတို့ စိုးရွံ့ကြခြင်းဖြစ်သည်။ ထို့ကြောင့် မပြောခြင်းဖြစ်သည်၊ သို့မဟုတ်လျှင် ၎င်းတို့တွင် အမြင်မရှိဘဲ အကြောင်းအရာကို ရှင်းရှင်းလင်းလင်းမသိနိုင်၊ ၎င်းတို့အမှားကို လူတို့က လှောင်ရယ်ကြမည်ကို ကြောက်သောကြောင့် ထင်ရာမြင်ရာ မပြောရဲပေ၊ ထို့ကြောင့် တိတ်တဆိတ်နေခြင်းက ၎င်းတို့၏ တစ်ခုတည်းသော ရွေးချယ်မှုဖြစ်သည်။ အချုပ်အားဖြင့် ၎င်းတို့သည် ၎င်းတို့၏ အရှိအတိုင်းကို ဖွင့်ပြမိမည်ကိုကြောက်သောကြောင့် ၎င်းတို့သည် ဆင်းရဲနွမ်းပါးပြီး သနားစရာကောင်းကြောင်းကို လူတို့မြင်သွားကာ ဤသို့ဖြင့် ၎င်းတို့အပေါ် အခြားလူတို့၏အမြင်ကို သက်ရောက်မည် စိုးသောကြောင့် ၎င်းတို့အမြင်ကို ဖော်ပြရန် မဆိုင်းမတွ ထုတ်မပြောခြင်းဖြစ်သည်။ ထို့ကြောင့် အခြားလူတိုင်းက ၎င်းတို့၏ အမြင်များ၊ အတွေးများ၊ အသိပညာများကို မိတ်သဟာယဖွဲ့ပြီးနောက်တွင် ၎င်းတို့သည် အဆင့်မြင့်သော၊ ယုတ္တိတန်သော အဆိုများကို ဖမ်းဆုပ်ပြီး ၎င်းတို့၏ ကိုယ်ပိုင် အမြင်များနှင့် နားလည်မှုတို့အဖြစ် ထုတ်ပြသည်။ ထိုအရာများကို ၎င်းတို့က အနှစ်ချုပ်ပြီး လူတိုင်းကို မိတ်သဟာယဖွဲ့ပေးသည်။ ဤနည်းအားဖြင့် အခြားလူတို့၏ စိတ်နှလုံးထဲတွင် မြင့်မားသော အဆင့်အတန်းကိုရရှိသည်။ အန္တိခရစ်တို့သည် အလွန်အမင်း ပါးနပ်ကြသည်။ ရှုထောင့်အမြင်တစ်ခုကို ဖော်ပြဖို့ အချိန်ရောက်လာသည့်အခါ ၎င်းတို့သည် ၎င်းတို့၏ စစ်မှန်သော အခြေအနေအကြောင်းကို မည်သည့်အခါတွင်မျှ မဖွင့်ဟကြသကဲ့သို့ မပြကြချေ၊ သို့မဟုတ် မည်သည့်အရာကို ၎င်းတို့ အမှန်တကယ် တွေးထင်သည်၊ ၎င်းတို့၏ အစွမ်းအစက မည်သည့်ပုံစံရှိသည်၊ ၎င်းတို့၏ လူ့သဘာဝက မည်သည့်ပုံစံရှိသည်၊ ၎င်းတို့၏ နားလည်နိုင်စွမ်းများက မည်သည့်ပုံစံရှိပြီး ၎င်းတို့သည် သမ္မာတရားနှင့်သက်ဆိုင်သည့် စစ်မှန်သောအသိပညာ ရှိမရှိဆိုသည်တို့ကို လူတို့အား မည်သည့်အခါတွင်မျှ သိခွင့်မပေးကြချေ။ ထို့ကြောင့် ဝိညာဉ်ရေးရာ ပြည့်ဝပြီး စုံလင်သောသူဖြစ်သကဲ့သို့ ကြွားရင်းနှင့် ဟန်ဆောင်လျက်ရှိသည့် တစ်ချိန်တည်းတွင်၊ ၎င်းတို့သည် ၎င်းတို့၏ စစ်မှန်သော မျက်နှာနှင့် စစ်မှန်သော ဝိညာဉ်ရင့်ကျက်မှုတို့ကို ဖုံးကွယ်ထားဖို့ အစွမ်းကုန် လုပ်ဆောင်ကြလေသည်။ ၎င်းတို့သည် ညီအစ်ကို မောင်နှမများအား ၎င်းတို့၏ အားနည်းချက်များကို မည်သည့်အခါတွင်မျှ မထုတ်ဖော်ပြသကဲ့သို့ ၎င်းတို့ ကိုယ်တိုင်၏ ချို့တဲ့ခြင်းများနှင့် အားနည်းချက်များကို သိမြင်ရန် မည်သည့်အခါမျှ မကြိုးစားကြချေ။ ထိုအစား ၎င်းတို့သည် ယင်းတို့ကို ဖုံးကွယ်ထားဖို့ အစွမ်းကုန် လုပ်ဆောင်ကြလေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁၀)) ဘုရားနှုတ်ကပတ်တော်ကနေ ကျွန်မ မြင်လိုက်ရတာက အန္တိခရစ်တွေဟာ သူတို့ ဘာတာဝန်ပဲ ထမ်းဆောင်ဆောင်၊ ဘယ်လိုအခြေအနေမျိုးမှာပဲ ရှိရှိ၊ တစ်ခုခု ဖြစ်ပျက်လာတဲ့အခါ သူတို့ရဲ့အမြင်တွေကို အလွယ်တကူ ထုတ်မပြောကြဘူး။ သူတို့ရဲ့ အားနည်းချက်တွေ ပေါ်သွားမှာကြောက်လို့ သူတို့ရဲ့ အခြေအနေမှန်ကို တခြားသူတွေကို ပေးမသိကြဘူး၊ သူတို့ရဲ့ အစွမ်း ဒါမှမဟုတ် လူ့သဘာဝအကြောင်းကိုလည်း ပေးမသိကြဘူး၊ သူတို့ရဲ့ချို့ယွင်းချက်တွေ ဖုံးကွယ်ဖို့အတွက်၊ သူများတွေရဲ့ အကြံဉာဏ်ကောင်းတွေနဲ့ အတွေးအခေါ်တွေကိုတောင် သူတို့ပိုင်သလိုမျိုး လုပ်ယူကြတယ်၊ သူတို့ပဲ စဉ်းစားမိသလိုမျိုး အကျဉ်းချုပ်ပြီး တင်ပြကြတယ်၊ ဒီလိုနဲ့ သူတို့မှာ ထိုးထွင်းသိမြင်မှုနဲ့ အစွမ်းရှိတယ်လို့ သူများတွေ အထင်မှားအောင် လုပ်ကြတယ်၊ အဲဒီလိုနည်းနဲ့ သူများတွေရဲ့ လေးစားအားကျတာနဲ့ ကိုးကွယ်တာကို ခံရဖို့ ပန်းတိုင်ကို ရောက်အောင်သွားကြတာပေါ့။ ဒါကို ကိုယ့်ကိုယ်ကိုယ်နဲ့ နှိုင်းယှဉ်ကြည့်လိုက်တော့၊ ကျွန်မရဲ့အပြုအမူက အန္တိခရစ်တစ်ယောက်ရဲ့ အပြုအမူနဲ့ အတိအကျ တူနေတာကို တွေ့လိုက်ရတယ်။ ခေါင်းဆောင်နဲ့ ကျွန်မ ဒီဇိုင်းအစီအစဉ်တစ်ခုကို ဆွေးနွေးနေတုန်းက၊ ကျွန်မရဲ့ လုပ်ငန်းပိုင်းဆိုင်ရာကျွမ်းကျင်မှုတွေကို ခေါင်းဆောင် အထင်သေးမှာ စိုးရိမ်လို့၊ ကိုယ့်အမြင်ကို ဖော်ပြတဲ့အခါ တမင်တကာ မရေမရာ ပြောခဲ့တယ်၊ နားလည်သလို ဟန်ဆောင်ပြီး ခေါင်းဆောင်ကို ထောက်ခံခဲ့တယ်။ ကျွန်မရဲ့ချို့ယွင်းချက်တွေကို ဖုံးကွယ်ဖို့အတွက် ခေါင်းဆောင်နဲ့ အမြင်တူသလိုမျိုး ကျွန်မ ဟန်ဆောင်ခဲ့တာပါ။ ပြန်စဉ်းစားကြည့်တော့၊ ကျွန်မက တာဝန်ကို အမြဲ ဒီလိုပဲ ထမ်းဆောင်ခဲ့တာ။ လူတွေရဲ့စိတ်ထဲမှာ ကျွန်မရဲ့ပုံရိပ်နဲ့ အဆင့်အတန်းကို ကာကွယ်ဖို့အတွက်၊ တခြားသူတွေ ကျွန်မရဲ့ချို့ယွင်းချက်တွေ၊ မပြည့်စုံမှုတွေကို မြင်မှာ လုံးဝ မလိုလားခဲ့ဘူး။ နားလည်တတ်ကျွမ်းတဲ့သူတစ်ယောက်ယောက်နဲ့ မိတ်သဟာယပြုလိုက်ရင် မြန်မြန်ဆန်ဆန် ဖြေရှင်းနိုင်မဲ့ ပြဿနာတွေ ရှင်းရှင်းလင်းလင်း ရှိနေရက်နဲ့၊ သူများအကူအညီယူလိုက်ရင် ကျွန်မက အရည်အချင်းမရှိသလို၊ ညံ့ဖျင်းသလို ဖြစ်သွားမယ်လို့ ထင်ခဲ့တယ်။ ဒါကြောင့် တခြားသူတွေဆီက အကြံဉာဏ်မတောင်းဘဲ၊ ကိုယ့်ဘာသာ အဖြေရှာဖို့အတွက် အချက်အလက်တွေကို တိတ်တိတ်လေးရှာပြီး တစ်ယောက်တည်း ရုန်းကန်ဖို့ ပိုလိုလားခဲ့တာပေါ့။ ဒီလိုလုပ်တာက အလုပ်တွင်ကျယ်မှု နည်းစေပြီး တခြားတာဝန်တွေကိုလည်း နှောင့်နှေးစေခဲ့တယ်။ အရာအားလုံးကို သိသလို၊ လုပ်နိုင်သလိုမျိုး တခြားသူတွေအထင်ကြီးအောင် ကျွန်မ အမြဲ ဟန်ဆောင်ချင်ခဲ့တယ်။ တခြားသူတွေအတွက် ဟန်ဆောင်ခဲ့တယ်။ ကျွန်မက လူတွေကို အထင်အမြင်မှားအောင် လုပ်နေတာ မဟုတ်ဘူးလား။ အန္တိခရစ်တွေက ဒီနည်းနဲ့ သူတို့ကိုယ်သူတို့ အမြဲ ဖုံးကွယ်ပြီး ဟန်ဆောင်ကြတယ်။ သူတို့ရဲ့ တကယ့် ဝိညာဉ်ရင့်ကျက်မှု အတိုင်းအတာကို ဖုံးကွယ်ပြီး လူတွေကို လှည့်ဖြားတယ်၊ အထင်အမြင်မှားအောင် လုပ်တယ်၊ လူတွေကို သူတို့ရှေ့ရောက်လာအောင် ခေါ်ဆောင်ကြတယ်လေ။ ကျွန်မရဲ့အပြုအမူက အန္တိခရစ်တစ်ယောက်ရဲ့အပြုအမူနဲ့ ဘာကွာခြားလို့လဲ။ ကျွန်မ ထုတ်ဖော်ပြသနေတာက အန္တိခရစ်ရဲ့ စိတ်သဘောထားပဲ။ ဒီအသိက ကျွန်မကို ကြောက်လန့်သွားစေတယ်။ ကျွန်မသာ မပြောင်းလဲရင်၊ ဖော်ထုတ်ခံရပြီး ဖယ်ရှားရှင်းလင်းခံရမယ်လို့ ခံစားမိတယ်။ ကျွန်မ နောင်တရပြီး ပြောင်းလဲချင်စိတ်နဲ့ ဘုရားသခင်ဆီကို အမြန်ဆုံး ဆုတောင်းလိုက်တယ်။ ကိုယ့်ဂုဏ်သိက္ခာနဲ့ ပုံရိပ်ကို ကာကွယ်ဖို့အတွက် ကိုယ့်ကိုယ်ကိုယ် ဟန်ဆောင်ဖုံးကွယ်ပြီး တခြားသူတွေကို လှည့်ဖြားတာမျိုး ကျွန်မ မလုပ်ချင်တော့ပါဘူး။

နောက်ပိုင်းမှာ ကျွန်မရဲ့ပြဿနာတွေအပေါ် အခြေခံပြီး လက်တွေ့လုပ်ဆောင်မှုလမ်းကြောင်းကို ရှာဖွေခဲ့တယ်။ ဘုရားနှုတ်ကပတ်တော်တွေက ဒီလိုပြောထားတာကို ကျွန်မ ဖတ်ခဲ့ရတယ်။ “သင်သည် မည်သည့်ပြဿနာများကို ကြုံတွေ့ရသည်ဖြစ်စေ ယင်းတို့ကို ဖြေရှင်းရန် သမ္မာတရားကို ရှာဖွေရမည်ဖြစ်သည်၊ သင်သည် မိမိကိုယ်ကို လုံးဝ ဟန်မဆောင်ရ သို့မဟုတ် အခြားသူများကို ပုံရိပ်အတုအယောင် မပြရပေ။ သင်၏ ချို့ယွင်းချက်များ၊ မလုံလောက်မှုများ၊ အပြစ်အနာအဆာများ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများ ဖြစ်စေ သင်သည် ဤအရာအားလုံးအကြောင်းကို ဖွင့်ဟပြီး မိတ်သဟာယဖွဲ့ရမည်။ ယင်းတို့ကို ဖုံးကွယ်မထားနှင့်။ မိမိကိုယ်ကို ဖွင့်ဟတတ်ရန် သင်ယူခြင်းသည် အသက်ဝင်ရောက်မှုဆီသို့ ပထမဆုံးခြေလှမ်းဖြစ်ပြီး ယင်းမှာ ကျော်လွှားရန် အခက်ခဲဆုံးဖြစ်သော ပထမဆုံး အတားအဆီး ဖြစ်သည်။ သင်သည် ဤအတားအဆီးကို ကျော်လွှားပြီးသည်နှင့်တစ်ပြိုင်နက် သမ္မာတရားထဲသို့ ဝင်ရောက်ရန် လွယ်ကူသွားလိမ့်မည်။ သင်သည် ဤခြေလှမ်းကို လှမ်းသောအခါ ယင်းက အဘယ်အရာကို ဆိုလိုမည်နည်း။ ယင်းက သင်သည် သင်၏ စိတ်နှလုံးကို ဖွင့်ပြပြီး ကောင်းသည်ဖြစ်စေ ဆိုးသည်ဖြစ်စေ၊ အပြုသဘောဆောင်သည်ဖြစ်စေ အပျက်သဘောဆောင်သည်ဖြစ်စေ သင်၏ အစိတ်အပိုင်းတိုင်းကို ဖော်ထုတ်ကာ ဖွင့်ဟလျက် အခြားလူများ မြင်ရန်နှင့် ဘုရားသခင် မြင်ရန်အတွက် ယင်းကို ပွင့်လင်းမြင်သာစွာ ဖော်ထုတ်ပြခြင်းကို ဆိုလိုသည်။ ဘုရားသခင်ထံမှ မည်သည့်အရာကိုမျှ ဖုံးကွယ်ခြင်း သို့မဟုတ် ဖုံးဖိထားခြင်း မရှိခြင်း၊ ဘုရားသခင်အပေါ် မည်သည့် ရုပ်ဖျက်မှု၊ လှည့်ဖြားမှု သို့မဟုတ် လိမ်လည်မှုကိုမျှ အသုံးမပြုခြင်း၊ ထိုနည်းတူ အခြားလူများနှင့်လည်း ပွင့်လင်းရိုးသားခြင်းကို ဆိုလိုသည်။ ဤနည်းအားဖြင့် သင်သည် အလင်းထဲတွင် အသက်ရှင်လိမ့်မည်။ ဘုရားသခင်က သင့်ကို စေ့စေ့စပ်စပ် ကြည့်ရှုစစ်ဆေးမည်သာမက အခြားလူများကလည်း သင်၏ လုပ်ဆောင်ချက်များတွင် စည်းမျဉ်းများနှင့် ပွင့်လင်းမြင်သာမှု ရှိသည်ကို မြင်တွေ့ကြလိမ့်မည်။ သင်သည် သင်၏ ဂုဏ်သတင်း၊ ပုံရိပ်နှင့် အဆင့်အတန်းကို ကာကွယ်ရန် မည်သည့်နည်းလမ်းကိုမျှ အသုံးပြုရန် မလိုအပ်သကဲ့သို့ သင်၏ အမှားများကို ဖုံးကွယ်ခြင်း သို့မဟုတ် ဖုံးဖိခြင်း တစ်ခုတလေကိုမျှ လုပ်ဆောင်ရန် မလိုအပ်ပေ။ သင်သည် ဤအသုံးမဝင်သော ကြိုးပမ်းမှုများတွင် ပါဝင်ရန် မလိုအပ်ပေ။ သင်သည် ဤအရာများကို စွန့်လွှတ်နိုင်ပါက သင်၏အသက်တာသည် အလွန် သက်သောင့်သက်သာ ရှိလာမည်ဖြစ်ပြီး ဘောင်ခတ်ချုပ်ချယ်မှုများနှင့် နာကျင်မှုတို့မှ ကင်းလွတ်ကာ သင်သည် အလင်းထဲတွင် လုံးလုံးလျားလျား အသက်ရှင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေ လက်တွေ့လုပ်ဆောင်မှုလမ်းကြောင်းတစ်ခုကို ကျွန်မ တွေ့ခဲ့တယ်။ ကိုယ့်တာဝန်ကို ထမ်းဆောင်တဲ့အခါ နားမလည်နိုင်တာ၊ မကိုင်တွယ်နိုင်တာတွေ ကြုံရရင်၊ ပိုပွင့်လင်းပြီး တခြားသူတွေဆီက အကူအညီကို ရှာသင့်တယ်၊ ပြီးတော့ ရိုးသားတဲ့သူတစ်ယောက် ဖြစ်ရမယ်။ စစ်မှန်တဲ့သူတစ်ယောက် ဖြစ်သင့်ပြီး ကိုယ့်ဂုဏ်သတင်းကို မကာကွယ်သင့်ဘူး။ အဲဒီနည်းနဲ့မှ ဘုရားသခင်ရဲ့ ရည်ရွယ်ချက်တွေနဲ့ ကိုက်ညီပြီး တိုးတက်မှုရနိုင်မှာ။ ဒါပေမဲ့ ကျွန်မက ကိုယ့်ဂုဏ်သိက္ခာအကြောင်းပဲ တွေးခဲ့ပြီး၊ ကိုယ့်ချို့ယွင်းချက်တွေကို အမြဲဖုံးကွယ်ကာ ဟန်ဆောင်နေခဲ့တယ်။ အလုပ် ဘယ်လောက်ပြီးမြောက်နေသလဲဆိုတာကိုရော၊ ကိုယ့်လုပ်ငန်းပိုင်းဆိုင်ရာ ကျွမ်းကျင်မှုတွေ ဘယ်လိုတိုးတက်အောင်လုပ်မလဲ ဆိုတာကိုရော ကျွန်မ မစဉ်းစားခဲ့ဘူး။ အဲဒီအချိန်အထိ၊ ကျွန်မ စည်းမျဉ်းတွေကို နားမလည်ခဲ့ဘူး၊ ကျွမ်းကျင်မှုတွေလည်း မတိုးတက်ခဲ့ဘူး၊ ပြီးတော့ တာဝန်ကိုလည်း စံနှုန်းပြည့်မီအောင် မထမ်းဆောင်နိုင်ခဲ့ဘူး။ ကိုယ့်ဂုဏ်သိက္ခာကို ထိန်းသိမ်းဖို့ ကြိုးစားနေတာက ဘာအဓိကကျလို့လဲ။ ဘုရားသခင်ရဲ့ တောင်းဆိုချက်တွေကို လိုက်နာပြီး ရိုးသားတဲ့သူတစ်ယောက်အဖြစ် ပြုမူရင် ကျွန်မရဲ့ဂုဏ်သတင်းက နည်းနည်း ထိခိုက်ချင်ထိခိုက်မယ်၊ ဒါပေမဲ့ ကျွန်မရဲ့ကျွမ်းကျင်မှုတွေ တိုးတက်လာနိုင်တယ်၊ တာဝန်တွေကို ပိုကောင်းကောင်း ထမ်းဆောင်နိုင်မယ်၊ ပြီးတော့ ဘုရားသခင်လည်း နှစ်သက်မယ်။ အဲဒါက အများကြီး ပိုမကောင်းဘူးလား။ ဒါကို တွေးမိတော့၊ နောင်တရချင်စိတ်နဲ့ ဘုရားသခင်ဆီ ဆုတောင်းခဲ့တယ်။ နောက်ပိုင်းမှာ လူတိုင်းနဲ့ ဆက်သွယ်ပြောဆိုတဲ့အခါ၊ တစ်ခုခု နားမလည်တာရှိရင် ကိုယ့်ကိုယ်ကိုယ် မဖုံးကွယ်တော့ဘဲ၊ အဖွဲ့လိုက်ဆွေးနွေးဖို့အတွက် မေးခွန်းတွေကို တက်တက်ကြွကြွ တင်ပြခဲ့တယ်။ ဒီလို လက်တွေ့လုပ်ဆောင်တာက ကျွန်မကို လွတ်မြောက်သလို ခံစားရစေပြီး၊ တခြားသူတွေဆီကနေလည်း တစ်ခုခု ရရှိခဲ့တယ်။

အဲဒီနောက်မှာ ကျွန်မ ရှာဖွေမှုတချို့ ပြုလုပ်ပြီး တွေးမိတယ်။ “အဖွဲ့ခေါင်းဆောင်အနေနဲ့ ရွေးချယ်တာဝန်ပေးခံရပြီးတဲ့နောက် ဘာလို့ ကိုယ့်ချို့ယွင်းချက်တွေကို မှန်မှန်ကန်ကန် မရှုမြင်နိုင်ခဲ့တာလဲ။ ဘယ်လိုမှားယွင်းတဲ့အမြင်တွေက ငါ့ကို ထိန်းချုပ်ထားတာလဲ” လို့ပေါ့။ ရှာဖွေနေတုန်းမှာပဲ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “တစ်စုံတစ်ယောက်ကို ညီအစ်ကိုမောင်နှမများက ခေါင်းဆောင်အဖြစ် ရွေးကောက်သောအခါ၊ သို့မဟုတ် အလုပ်တစ်ခုခု လုပ်ဆောင်ရန်ဖြစ်စေ၊ တာဝန်တစ်ခုခု ထမ်းဆောင်ရန်ဖြစ်စေ ဘုရားသခင်၏အိမ်တော်က မြှင့်တင်ပေးပေးသောအခါတွင် ဤသူသည် ဘုရားသခင်အပေါ် ကျိုးနွံနာခံနိုင်ပြီး ဘုရားသခင်ကို သစ္စာဖောက်မည်မဟုတ်ဟု အဓိပ္ပာယ်သက်ရောက်ရန် မဆိုထားနှင့်၊ ထိုသူ၌ ထူးခြားသော ဂုဏ်အဆင့်အတန်းသော်လည်းကောင်း၊ ရာထူးနေရာသော်လည်းကောင်း ရှိသည်၊ သို့မဟုတ် ထိုသူနားလည်သည့် သမ္မာတရားများက အခြားလူများနားလည်သည့် သမ္မာတရားများထက် ပို၍နက်နဲပြီး ပို၍များပြားသည်ဟုပင် အဓိပ္ပာယ်သက်ရောက်ခြင်း မရှိပေ။ အသေအချာပင် ထိုသူသည် ဘုရားသခင်ကို သိပြီး ဘုရားသခင်ကို ကြောက်ရွံ့သောသူဖြစ်သည်ဟူ၍လည်း မဆိုလိုပေ။ အမှန်တကယ်တွင် ဤထဲမှ တစ်ခုကိုမျှ ၎င်းတို့မရရှိထားပေ။ မြှင့်တင်ပေးခြင်းနှင့် ပျိုးထောင်ခြင်းသည် ရိုးရှင်းသော အဓိပ္ပာယ်ဖြင့် ရာထူးတိုးမြှင့်ခြင်းနှင့် ပျိုးထောင်ခြင်းမျှသာဖြစ်ပြီး ၎င်းတို့ ဘုရားသခင်၏ ကြိုတင်ပြဋ္ဌာန်းခြင်း၊ ဘုရားသခင်က ထိုက်တန်သည်ဟု အမြင်ခံရခြင်းနှင့် မညီမျှချေ။...ဤသို့ဆိုလျှင် တစ်စုံတစ်ယောက်ကို မြှင့်တင်ပေးမြှင့်ပေးခြင်းနှင့် ပျိုးထောင်ခြင်း၏ ရည်ရွယ်ချက်နှင့် အရေးပါမှုမှာ အဘယ်နည်း။ ယင်းမှာ ဤလူတစ်ဦးသည် လက်တွေ့လုပ်ဆောင်ရန်နှင့် အထူးရေလောင်းခြင်းနှင့် လေ့ကျင့်သင်ကြားပေးခြင်းတို့ ခံရရန် သီးခြားလူတစ်ဦးအဖြစ် မြှင့်တင်ပေးခံရခြင်းဖြစ်သည်။ ထိုသို့ဖြင့် သမ္မာတရား စည်းမျဉ်းများကိုလည်းကောင်း၊ မတူကွဲပြားသောအရာများကို လုပ်ဆောင်ခြင်းနှင့် မျိုးစုံသော ပြဿနာများကို ဖြေရှင်းခြင်းတို့တွင် စည်းမျဉ်းများ၊ နည်းလမ်းများနှင့် နည်းစနစ်များကိုလည်းကောင်း ၎င်းကြုံတွေ့ရသည့် အမျိုးအစားမျိုးစုံသော ပတ်ဝန်းကျင်များနှင့် လူများကို ဘုရားသခင်၏ ရည်ရွယ်ချက်များနှင့်အညီ၊ ဘုရားအိမ်တော်၏ အကျိုးစီးပွားကို ကာကွယ်သည့်ပုံစံဖြင့် ကိုင်တွယ်ပုံနှင့် ဖြေရှင်းပုံတို့ကိုလည်းကောင်း နားလည်ရန် ၎င်းကို ထောက်ကူပေးသည်။ ဤအချက်များအရ အကဲဖြတ်ရလျှင် ဘုရားသခင်၏ အိမ်တော်က မြှင့်တင်ပေးပြီး ပျိုးထောင်ပေးထားသော ပါရမီရှိသော လူများသည် မြှင့်တင်ပေးခြင်းနှင့် ပျိုးထောင်ခြင်းအချိန်ကာလတွင်၊ သို့မဟုတ် မြှင့်တင်ပေးခြင်းနှင့် ပျိုးထောင်ခြင်းအချိန်ကာလမတိုင်မီတွင် သူတို့၏အလုပ်ကို တာဝန်ယူဆောင်ရွက်နိုင်စွမ်း၊ သူတို့၏တာဝန်ကို ကောင်းစွာ ထမ်းဆောင်နိုင်စွမ်း လုံလောက်စွာရှိသလော။ မရှိပေ။ ထို့ကြောင့် ပျိုးထောင်ခြင်းအချိန်ကာလတွင် ဤလူတို့သည် ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်း၊ ဖော်ထုတ်ခြင်းနှင့် ဖြုတ်ချခြင်းကိုပင် တွေ့ကြုံရမည်မှာ ရှောင်လွှဲ၍ မရနိုင်ပေ။ ဤသည်မှာ ပုံမှန်ဖြစ်၏၊ ဤသည်မှာ လေ့ကျင့်ပေးခြင်းနှင့် ပျိုးထောင်ပေးခြင်းဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) ဘုရားနှုတ်ကပတ်တော်တွေကနေ ကျွန်မ သဘောပေါက်သွားတယ်။ ဘုရားအိမ်တော်က တစ်ယောက်ယောက်ကို တာဝန်ပေးပြီး ပျိုးထောင်တဲ့အခါ၊ အဲဒီလူက သမ္မာတရားကို နားလည်ပြီး လက်တွေ့ကျမှုရှိနေပြီ၊ ဒါမှမဟုတ် စည်းမျဉ်းတွေကို အပြည့်အဝ နားလည်နေပြီလို့ ဆိုလိုတာ မဟုတ်ပါဘူး။ ဒီလိုတာဝန်ပေးတာက လေ့ကျင့်ပေးဖို့ အခွင့်အရေးတစ်ခုပါပဲ၊ ပြီးတော့ လူတွေအနေနဲ့ ကိုယ့်ချို့ယွင်းချက်တွေကို မှန်မှန်ကန်ကန် ရှုမြင်ဖို့ လိုအပ်ပါတယ်။ ကျွန်မက ကိုယ့်ကိုယ်ကိုယ် အရမ်းအထင်ကြီးခဲ့တာ၊ အဖွဲ့ခေါင်းဆောင်အနေနဲ့ တာဝန်ပေးခံရတာက တခြားလူတွေထက် ပိုကောင်းတဲ့ အစွမ်း၊ ကျွမ်းကျင်မှုနဲ့ အရည်အချင်းတွေ ရှိရမယ်လို့ ထင်ခဲ့တာကိုး။ ကျွန်မက ကိုယ့်ကိုယ်ကိုယ် နေရာအမြင့်ကြီးပေးထားပြီး၊ တခြားသူတွေ ကျွန်မအကြောင်း ထိုးထွင်းမမြင်အောင် ဟန်ဆောင်ပြီး ဖုံးကွယ်ထားခဲ့တယ်၊ ကိုယ့်ချို့ယွင်းချက်တွေကို ဖုံးကွယ်ဖို့ လှည့်ကွက်အမျိုးမျိုး သုံးခဲ့တယ်၊ အမြင်တစ်ခုကို ဝေမျှတဲ့အခါမှာတောင် ကျွန်မက အတွေးလွန်နေတတ်တယ်။ တခြားသူတွေနဲ့ ဆက်ဆံတဲ့အခါ ကျွန်မ ပွင့်လင်းမြင်သာမှု မရှိခဲ့ဘူး၊ ပြီးတော့ ကိုယ့်ကိုယ်ကိုယ် ခြေကုန်လက်ပန်းကျတဲ့အထိ ချုပ်နှောင်ထားခဲ့တာ။ ပြန်စဉ်းစားကြည့်တော့၊ အဖွဲ့ခေါင်းဆောင်အဖြစ် တာဝန်ပေးခံရတာက လေ့ကျင့်ဖို့ အခွင့်အရေးတစ်ခုပါပဲ။ ဒီအခြေအနေက ကျွန်မကို သမ္မာတရားလိုက်စားဖို့နဲ့ စည်းမျဉ်းတွေအတိုင်း တာဝန်ထမ်းဆောင်ဖို့ တွန်းအားပေးခဲ့တယ်။ တာဝန်ထမ်းဆောင်ရာမှာ ချို့ယွင်းချက်တွေနဲ့ သွေဖည်မှုတွေ ရှိတာက ပုံမှန်ပါပဲ၊ ကျွန်မရဲ့ချို့ယွင်းချက်တွေကို ပြုပြင်ဖို့ ဒီအခွင့်အရေးတွေကို အသုံးချနိုင်တယ်၊ အဲဒီလိုနဲ့ အတွေ့အကြုံကနေတစ်ဆင့် သမ္မာတရားတွေကို ပိုနားလည်လာနိုင်မယ်၊ စည်းမျဉ်းတွေကို ပိုသဘောပေါက်နိုင်လာမယ်၊ တဖြည်းဖြည်းနဲ့ ကိုယ့်တာဝန်ကို စံနှုန်းပြည့်မီအောင် ထမ်းဆောင်နိုင်လာမှာပါ။ နောင်ကျရင် ကျွန်မရဲ့ချို့ယွင်းချက်တွေကို မှန်မှန်ကန်ကန် ရှုမြင်သင့်ပြီး လက်တွေ့ကျကျ နေတတ်အောင် သင်ယူရမယ်၊ ပြီးတော့ စည်းမျဉ်းတွေနဲ့ ကျွမ်းကျင်မှုတွေကို လေ့လာဖို့ ပိုကြိုးစားသင့်တယ်။ ဒါက ကျွန်မ လိုက်စားပြီး ဝင်ရောက်သင့်တဲ့အရာပါပဲ။

တစ်ခါတုန်းက ခေါင်းဆောင်က ကျွန်မတို့အလုပ်ကို လမ်းပြပေးနေရင်း နောက်ခံကားချပ်တစ်ခုနဲ့ပတ်သက်ပြီး အမြင်တွေကို ပြောခိုင်းတယ်။ ကျွန်မနဲ့ ပူးပေါင်းလုပ်ဆောင်နေတဲ့ ညီအစ်မနှစ်ယောက်ရဲ့ အမြင်က ကျွန်မအမြင်နဲ့ မတူတာကို ကြားလိုက်ရတော့ ကျွန်မ တွေးမိတယ်၊ “ညီအစ်မနှစ်ယောက်ရဲ့ အမြင်က တူနေတယ်။ ငါသာ မှားသွားရင်၊ တော်တော် ရှက်စရာကောင်းမှာ။ ငါ့မှာ အစွမ်းအစနဲ့ ရသ အရမ်းလိုနေတယ်လို့ သူတို့ ထင်သွားမလား” လို့ပေါ့။ ဒါကို တွေးမိတော့ ကျွန်မ တွန့်ဆုတ်သွားပြီး “ငါ မှားသွားရင် ရှက်စရာမဖြစ်အောင် ညီအစ်မတွေကိုပဲ ထောက်ခံလိုက်ရင် ကောင်းမလား” လို့ တွေးလိုက်တယ်။ ဒါပေမဲ့ အဲဒီအချိန်မှာ အစောပိုင်းက ကျွန်မဖတ်ခဲ့တဲ့ ဘုရားနှုတ်ကပတ်တော်တွေကို သတိရလိုက်တယ်။ “သင်သည် မည်သည့်ပြဿနာများကို ကြုံတွေ့ရသည်ဖြစ်စေ ယင်းတို့ကို ဖြေရှင်းရန် သမ္မာတရားကို ရှာဖွေရမည်ဖြစ်သည်၊ သင်သည် မိမိကိုယ်ကို လုံးဝ ဟန်မဆောင်ရ သို့မဟုတ် အခြားသူများကို ပုံရိပ်အတုအယောင် မပြရပေ။ သင်၏ ချို့ယွင်းချက်များ၊ မလုံလောက်မှုများ၊ အပြစ်အနာအဆာများ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများ ဖြစ်စေ သင်သည် ဤအရာအားလုံးအကြောင်းကို ဖွင့်ဟပြီး မိတ်သဟာယဖွဲ့ရမည်။ ယင်းတို့ကို ဖုံးကွယ်မထားနှင့်။...သင်သည် သင်၏ ဂုဏ်သတင်း၊ ပုံရိပ်နှင့် အဆင့်အတန်းကို ကာကွယ်ရန် မည်သည့်နည်းလမ်းကိုမျှ အသုံးပြုရန် မလိုအပ်သကဲ့သို့ သင်၏ အမှားများကို ဖုံးကွယ်ခြင်း သို့မဟုတ် ဖုံးဖိခြင်း တစ်ခုတလေကိုမျှ လုပ်ဆောင်ရန် မလိုအပ်ပေ။ သင်သည် ဤအသုံးမဝင်သော ကြိုးပမ်းမှုများတွင် ပါဝင်ရန် မလိုအပ်ပေ။ သင်သည် ဤအရာများကို စွန့်လွှတ်နိုင်ပါက သင်၏အသက်တာသည် အလွန် သက်သောင့်သက်သာ ရှိလာမည်ဖြစ်ပြီး ဘောင်ခတ်ချုပ်ချယ်မှုများနှင့် နာကျင်မှုတို့မှ ကင်းလွတ်ကာ သင်သည် အလင်းထဲတွင် လုံးလုံးလျားလျား အသက်ရှင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေက ကျွန်မကို လက်တွေ့လုပ်ဆောင်မှုလမ်းကြောင်းတစ်ခု ပေးခဲ့တယ်။ ကိုယ့်အမြင် မှားတာ၊ မှန်တာကို ပဓာနမထားဘဲ၊ နားမလည်တာရှိရင် ရှာဖွေဖို့နဲ့ မိတ်သဟာယပြုဖို့ တင်ပြသင့်တယ်။ ဒါက ကိုယ့်တာဝန်မှာ တာဝန်ယူစိတ်ရှိတယ်ဆိုတဲ့ အဓိပ္ပာယ်ပါပဲ။ ဒီအတွေးက ကျွန်မစိတ်နှလုံးကို လင်းလက်သွားစေတယ်၊ ပြီးတော့ ကိုယ့်ဂုဏ်သိက္ခာကို ဘေးဖယ်ထားပြီး အမှန်အတိုင်းပြောဖို့ ဆန္ဒရှိတဲ့အကြောင်း ဘုရားသခင်ဆီ ဆုတောင်းလိုက်တယ်။ ကျွန်မ အံ့သြသွားတာက ခေါင်းဆောင်က ကျွန်မရဲ့အမြင်ကို သဘောတူပြီး ပြုပြင်ပြောင်းလဲမှုတချို့လုပ်ဖို့ လမ်းညွှန်ချက်တွေ ပေးခဲ့တယ်။ နားထောင်ပြီးတဲ့နောက် ကျွန်မ ပိုရှင်းရှင်းလင်းလင်း နားလည်လာတယ်။ ကိုယ့်ဂုဏ်သိက္ခာကို မကာကွယ်ဘဲ၊ ကိုယ့်ကိုယ်ကိုယ် မဖုံးကွယ်ဘဲ၊ ရိုးသားပြီး အမှန်အတိုင်း ပြောတာက ကျွန်မစိတ်နှလုံးထဲမှာ ငြိမ်သက်မှုနဲ့ စိတ်အေးသက်သာရှိမှုကို ဖြစ်စေတယ်လို့ ခံစားရတယ်။

အခုဆိုရင် ကျွန်မ ဂုဏ်သိက္ခာရဲ့ ချုပ်နှောင်တာကို မခံရတော့ဘဲ၊ ကိုယ့်အတွက် မရှင်းလင်းတဲ့ကိစ္စတွေကို ညီအစ်ကိုမောင်နှမတွေနဲ့ ပွင့်ပွင့်လင်းလင်း ရိုးရိုးရှင်းရှင်း ဆွေးနွေးနိုင်ပါပြီ။ ခေါင်းဆောင်က ကျွန်မပြဿနာတွေကို ထောက်ပြတဲ့အခါ၊ ကျွန်မ လက်ခံနိုင်တယ်၊ ကိုယ့်ချို့ယွင်းချက်တွေကို မှန်မှန်ကန်ကန် ရှုမြင်နိုင်တယ်၊ ပြီးတော့ လေ့လာသင်ယူဖို့ သက်ဆိုင်ရာ စည်းမျဉ်းတွေနဲ့ လုပ်ငန်းပိုင်းဆိုင်ရာ အသိပညာတွေကို ရှာဖွေနိုင်တယ်။ အချိန်တစ်ခုကြာတော့ ကျွန်မရဲ့ နည်းပညာဆိုင်ရာ ကျွမ်းကျင်မှုတွေမှာ တိုးတက်မှုတချို့ ရလာပြီး တာဝန်တွေမှာ အမှားလုပ်တာ နည်းလာတယ်။ ဒီအတွေ့အကြုံကနေတစ်ဆင့် ကျွန်မ တကယ် သဘောပေါက်လိုက်တာက ဘုရားသခင်က ရိုးသားတဲ့လူတွေကို ကောင်းချီးပေးပြီး လှည့်ဖြားတဲ့သူတွေကို ရွံရှာတယ်ဆိုတာပါပဲ။ ပြီးတော့ ကိုယ့်ချို့ယွင်းချက်တွေနဲ့ အားနည်းချက်ကို ဝန်ခံပြီး ရိုးသားတဲ့သူတစ်ယောက်ဖြစ်အောင် လက်တွေ့လုပ်ဆောင်တာက ရှက်စရာမဟုတ်ပါဘူး၊ ဒီနည်းနဲ့ လက်တွေ့လုပ်ဆောင်တာက စိတ်ထဲမှာ ငြိမ်သက်မှုနဲ့ စိတ်အေးသက်သာရှိမှုကို ဖြစ်စေပါတယ်။


၉၉။ မိမိတာဝန်ထမ်းဆောင်ရာတွင် တာဝန်ယူဖို့ ကြောက်ရွံ့ခြင်းသည် တစ်ကိုယ်ကောင်းဆန်ရာကျသည်

ပိုင်ဟေ့၊ တရုတ်ပြည်

၂၀၂၃ ခုနှစ်၊ ဖေဖော်ဝါရီလတုန်းက ကျွန်မ ခရိုင်ခေါင်းဆောင်အနေနဲ့ ကိုယ့်တာဝန်ကို ထမ်းဆောင်နေခဲ့တယ်။ တစ်နေ့ကျတော့ အထက်ခေါင်းဆောင်ဆီက စာတစ်စောင် ရတယ်။ ရှင်းချန်အသင်းတော်က စီစီပီရဲ့ နှိပ်ကွပ်မှုကို ရင်ဆိုင်နေရတယ်၊ ဘုရားနှုတ်ကပတ်တော် စာအုပ်တွေ သိမ်းဆည်းထားတဲ့ နေအိမ်အတော်များများက စာအုပ်တွေကို ရဲတွေ သိမ်းသွားပြီတဲ့။ စာအုပ်တွေ သိမ်းထားတဲ့ တခြားအိမ်နှစ်အိမ်ကလည်း အန္တရာယ်ရှိနေလို့ စာအုပ်တွေကို အရေးတကြီး ရွှေ့ဖို့လိုတယ်၊ ဒါကြောင့် လုံခြုံတဲ့အိမ်သစ်တွေကို မြန်မြန်ရှာဖို့ ကျွန်မတို့ကို ပြောလာတယ်။ ဒါနဲ့ ကျွန်မ ကြီးကြပ်ရတဲ့ အသင်းတော်တွေကို လုံခြုံတဲ့အိမ်တွေ ပေးဖို့ မေတ္တာရပ်ခံစာ မြန်မြန်ရေးလိုက်တယ်။ စာပို့ပြီးတဲ့နောက် ရုတ်တရက် ကျွန်မ တွေးမိတယ်။ “ငါ့အစီအစဉ်တွေ မှားပြီး စာအုပ်တွေ ရွှေ့နေတုန်း ညီအစ်ကိုမောင်နှမတွေ ဖမ်းခံထိရင် အဲဒီအတွက် ငါ တာဝန်ယူရမှာ မဟုတ်ဘူးလား။ ဒီဘုရားနှုတ်ကပတ်တော် စာအုပ်တွေက ဘုရားသခင်ရဲ့ ယဇ်တွေကို သုံးပြီး ရိုက်နှိပ်ထားတာ။ ရွှေ့နေတုန်း စာအုပ်တွေကို ရဲက သိမ်းသွားရင် အကျိုးဆက်တွေက ဆိုးရွားမှာ။ အဲဒီအတွက် ငါ ဖြုတ်ချတောင် ခံရနိုင်တယ်” လို့ပေါ့။ မာရှောင်က ခေါင်းဆောင်တစ်ယောက်အနေနဲ့ အဆင့်အတန်းရဲ့ အကျိုးခံစားမှုတွေကို ဘယ်လို မွေ့လျော်ခံစားခဲ့တယ်ဆိုတာကို ကျွန်မ စဉ်းစားမိတယ်။ သူက အရာရာကို သူလုပ်ချင်သလို အမြဲလုပ်ခဲ့ပြီး ဆုံးဖြတ်ချက်ကို သူပဲ အမြဲတမ်း ချချင်ခဲ့တော့ ပူဇော်သက္ကာတွေ အကြီးအကျယ် ဆုံးရှုံးခဲ့ရတယ်။ ဒီနောက်မှာ သူက တာဝန်ကိုတောင် ခေါင်းရှောင်ခဲ့ပြီး လုံးဝ နောင်တမရခဲ့ဘူး။ နောက်ဆုံးမှာ သူ နှင်ထုတ်ခံလိုက်ရတယ်။ ဘုရားနှုတ်ကပတ်တော် စာအုပ်တွေကို ထိန်းသိမ်းစောင့်ရှောက်တာက ကိစ္စကြီးတစ်ခုပါ။ ကျွန်မပတ်ဝန်းကျင်က ညီအစ်ကိုမောင်နှမ အများစုကလည်း အန္တရာယ်ရှိနေတော့ လုံခြုံတဲ့အိမ်တစ်လုံး ရှာဖို့က ခက်ခဲလိမ့်မယ်။ ကျွန်မ တွေးမိတယ်။ “တစ်ခုခု ဖြစ်သွားရင်ကော။ ငါလည်း မာရှောင်လိုပဲ ဖယ်ရှားရှင်းလင်းခံရမှာလား။ ဒါပေမဲ့ စာက ပို့ပြီးသွားပြီ၊ အခု ငါ ဘာလုပ်သင့်သလဲ။ လုံခြုံတဲ့အိမ်တွေ မရှိဘူးလို့ ခေါင်းဆောင်ကို ငါ ပြောလိုက်ရင် ပြီးသွားမယ့်ကိစ္စ။ ထားပါတော့လေ၊ ငါ စာရေးပြီးပြီဆိုတော့ ဖြစ်လာသမျှ ကြုံရတာပေါ့” လို့ပေါ့။ သုံးလေးရက်ကြာတော့ အသင်းတော်ခေါင်းဆောင်တွေက သင့်တော်တဲ့ နေအိမ်တွေ မတွေ့ဘူးလို့ စာပြန်ကြတယ်။ ဒါပေမဲ့ အမှန်တရားကတော့ အခြေအနေ သိပ်မဆိုးရွားတဲ့ အသင်းတော်သုံးခုကို ကျွန်မ သိထားခဲ့တယ်။ ကျွန်မတို့ သတိထားသရွေ့ စာအုပ်တွေကို ယာယီ ထားဖို့ နေအိမ်တချို့ကို ရှာနိုင်မှာပါ။ ဒါပေမဲ့ ဒီကိစ္စအတွက် ကျွန်မ တာဝန်မယူချင်ခဲ့ဘူး။ ဒါနဲ့ အထက်ခေါင်းဆောင်ဆီ ကျွန်မ စာရေးလိုက်တယ်။ “ဒီမှာ အခြေအနေ မကောင်းဘူး၊ နေအိမ်အတော်များများကလည်း မလုံခြုံဘူး။ လုံခြုံတဲ့အိမ်တွေ ရှာဖို့ တခြားအသင်းတော်တွေကို သွားတာ အကောင်းဆုံးပဲ” လို့ပေါ့။

သုံးလေးရက်ကြာတော့ အထက်ခေါင်းဆောင်ဆီက စာတစ်စောင် ရောက်လာတယ်။ ဒီလို အရေးကြီးတဲ့အချိန်မှာ ကျွန်မတို့က ဘုရားအိမ်တော်ရဲ့ အကျိုးစီးပွားတွေကို မကာကွယ်ပေးဘူးတဲ့။ တခြားအသင်းတော်တွေမှာလည်း လုံခြုံတဲ့အိမ်တွေ ရှာဖို့ အခက်အခဲတွေ ရှိခဲ့ပေမဲ့ သူတို့က ဘုရားသခင်ကို ဆုတောင်းတယ်၊ စစ်မှန်တဲ့နည်းလမ်းနဲ့ ပူးပေါင်းဆောင်ရွက်ပြီး တချို့ကို ရှာတွေ့ခဲ့တယ်။ သူတို့က ဘုရားသခင်ရဲ့ လမ်းပြမှုကို မြင်တွေ့ခဲ့ရတယ်တဲ့။ စာကို ဖတ်ပြီးတဲ့နောက် ကျွန်မ ရှက်လည်းရှက်၊ အပြစ်ရှိသလိုလည်း ခံစားလိုက်ရတယ်။ “ငါတို့က ထမ်းဆောင်နေတဲ့ တာဝန်က အတူတူပဲ၊ ဒါပေမဲ့ သူများတွေ အခက်အခဲတွေနဲ့ ရင်ဆိုင်ရတဲ့အခါ သူတို့က အလုပ်ကို ကိုင်တွယ်ဖို့ ဘုရားသခင်ကို အားကိုးနိုင်ကြတယ်။ ငါကတော့ အခက်အခဲတွေ ကြုံရတဲ့အခါ ထွက်ပြေးပြီး လိပ်က ခေါင်းကို အခွံထဲ ဝှက်ထားသလိုမျိုး လုပ်တယ်။ ငါ သူတို့ကို တကယ် မယှဉ်နိုင်ပါလား” လို့ တွေးမိတယ်။ ဒါနဲ့ ကျွန်မ ဘုရားသခင် ရှေ့မှောက်ကို လာပြီး ဆုတောင်းခဲ့တယ်။ “ဘုရားသခင်၊ ကိုယ်တော့်နှုတ်ကပတ်တော် စာအုပ်တွေ ရွှေ့ပြောင်းတဲ့ ဒီအရေးကြီးကိစ္စမှာ သမီးက ဘုရားအိမ်တော်ရဲ့ အကျိုးစီးပွားတွေကို လုံးဝ အလေးမထားခဲ့ပါဘူး။ လုံခြုံတဲ့အိမ်တွေ ရှာဖို့ တက်တက်ကြွကြွ ပူးပေါင်းဆောင်ရွက်တာလည်း မရှိပါဘူး။ သမီးက ပြဿနာတက်တဲ့အခါမှာ ဒုက္ခခံပြီး ကူညီတာမျိုး မရှိတဲ့ လူစားမျိုးပါ။ ခေါင်းဆောင်သာ သမီးကို ပြုပြင်တာမျိုး၊ သတိပေးတာမျိုး မရှိခဲ့ရင် သမီး ကိုယ့်ကိုယ်ကိုယ် ဆင်ခြင်သုံးသပ်မိမှာ မဟုတ်ပါဘူး။ သမီး အရမ်း ထုံထိုင်းနေခဲ့ပါတယ်” လို့ပေါ့။

နောက်တော့ ကျွန်မ ကိုယ့်ကိုယ်ကိုယ် နားလည်မှုတချို့ နောက်ဆုံးမှာ ရရှိဖို့ ကူညီပေးတဲ့ ဘုရားနှုတ်ကပတ်တော်တစ်ပိုဒ်ကို ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် မိမိတို့၏ တာဝန်ကို ထမ်းဆောင်စဉ်တွင် တာဝန်ခံယူရမည်ကို ကြောက်ရွံ့ကြသည်။ အသင်းတော်က ၎င်းတို့ကို အလုပ်တစ်ခုလုပ်ရန် ပေးသောအခါ ၎င်းတို့သည် ထိုအလုပ်အတွက် ၎င်းတို့ တာဝန်ခံဖို့ လိုအပ်ခြင်းရှိမရှိကို ရှေးဦးစွာ ထည့်စဉ်းစားကြသည်။ တာဝန်ခံဖို့ လိုအပ်လျှင် ၎င်းတို့က အလုပ်ကို လက်ခံမည်မဟုတ်ပေ။ တာဝန်တစ်ခုကို ထမ်းဆောင်ရန်အတွက် ၎င်းတို့၏ သတ်မှတ်ချက်များမှာ ပထမအနေဖြင့် အေးဆေးသက်သာသော အလုပ်ဖြစ်ရမည်။ ဒုတိယအနေဖြင့် အလုပ်ရှုပ်ခြင်း၊ သို့မဟုတ် ပင်ပန်းခြင်းမရှိရပေ။ တတိယအနေဖြင့် မည်သည့်အရာကို လုပ်ဆောင်သည်ဖြစ်စေ ၎င်းတို့အနေဖြင့် မည်သည့်တာဝန်ကိုမျှ ခံယူခြင်းမရှိရပေ။ ဤသည်မှာ ၎င်းတို့တာဝန်ယူဆောင်ရွက်မည့် တစ်ခုတည်းသော တာဝန်အမျိုးအစားဖြစ်သည်။ ဤသည်မှာ မည်သို့သော လူစားမျိုးဖြစ်သနည်း။ စဉ်းလဲသော၊ လှည့်ဖြားတတ်သောသူ မဟုတ်သလော။ ထိုသူသည် အနည်းဆုံးသော တာဝန် ပမာဏကိုပင် တာဝန်မခံလိုပေ။ သစ်ရွက်များက သစ်ပင်ပေါ်မှ ကြွေကျလာသောအခါ သူ့ခေါင်းကွဲသွားမည်ကိုပင် သူကြောက်နေသည်။ ဤသို့သောသူတစ်ယောက်သည် မည်သည့်တာဝန်ကို ထမ်းဆောင်နိုင်သနည်း။ ဘုရားအိမ်တော်တွင် သူ့အား အဘယ်သို့ အသုံးချ၍ ရနိုင်မည်နည်း။ ဘုရားအိမ်တော်၏ အလုပ်သည် စာတန်အား ရင်ဆိုင်တိုက်ခိုက်ခြင်းအမှုအပြင် နိုင်ငံတော် ဧဝံဂေလိတရားဖြန့်ဝေခြင်းနှင့်လည်း သက်ဆိုင်သည်။ မည်သည့်တာဝန်က တာဝန်ခံယူခြင်း မလိုအပ်သနည်း။ ခေါင်းဆောင်ဖြစ်ခြင်းသည် တာဝန်ခံရသည်ဟု သင်တို့ ဆိုမည်လော။ ၎င်းတို့၏ တာဝန်များသည် ပို၍ပင် မကြီးသလော။ ၎င်းတို့သည် ပို၍ပင် တာဝန်မခံယူရသလော။ သင်သည် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းတို့ကဲ့သို့သော အရာများကို လုပ်ဆောင်သည်ဖြစ်စေ၊ မည်သည့်အလုပ်ကို သင်လုပ်ဆောင်သည်ဖြစ်စေ ထိုအလုပ်က သမ္မာတရား စည်းမျဉ်းများနှင့် သက်ဆိုင်နေသရွေ့ ထိုအလုပ်တွင် တာဝန်ဝတ္တရားများ တွဲပါနေသည်။ သင်၏ တာဝန်ထမ်းဆောင်ခြင်းက စည်းမျဉ်းနှင့်မညီလျှင် ဘုရားအိမ်တော်၏ အလုပ်ကို ထိခိုက်မည်။ သင်သည် တာဝန်ခံယူရန် ကြောက်ရွံ့လျှင် မည်သည့်တာဝန်ကိုမျှ ထမ်းဆောင်၍မရပေ။ မိမိ၏ တာဝန်ထမ်းဆောင်ခြင်း၌ တာဝန်ယူရန် ကြောက်ရွံ့သော လူစားမျိုးသည် သတ္တိနည်းသောသူဖြစ်သလော၊ သို့မဟုတ် ၎င်းတို့၏ စိတ်သဘောထားနှင့်ပတ်သက်၍ ပြဿနာတစ်ခုရှိသလော။ ကွာခြားချက်ကို သင် ပြောနိုင်ရမည်။ အမှန်စင်စစ် ဤသည်မှာ သတ္တိကြောင်ခြင်း ကိစ္စမဟုတ်ပေ။ ၎င်းတို့သည် ချမ်းသာကြွယ်ဝရန် ကြိုးပမ်းခြင်းနှင့် ပတ်သက်လာသောအခါ သို့မဟုတ် မိမိတို့၏ ကိုယ်ပိုင်အကျိုးအမြတ်အတွက် တစ်စုံတစ်ခုကို လုပ်ဆောင်သောအခါ အဘယ်ကြောင့် ဤမျှ ရဲတင်းနေကြသနည်း။ ဤအရာများအတွက်မူ မည်သည့် စွန့်စားမှုမျိုးကိုမဆို ၎င်းတို့ ရင်ဆိုင်ဝံ့ကြသည်။ သို့သော် အသင်းတော်အတွက်၊ ဘုရားအိမ်တော်အတွက် အမှုအရာများကို ၎င်းတို့ လုပ်ဆောင်သည့်အခါ လုံးဝ စွန့်စားမှုများမပြုလုပ်ပေ။ ဤသို့သော လူတို့သည် တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းသည်။ အားလုံးထဲတွင် ကောက်ကျစ်အစဉ်းလဲဆုံး ဖြစ်သည်။ တာဝန်ထမ်းဆောင်ခြင်းတွင် တာဝန်မခံယူသူ မည်သူမဆိုသည် ၎င်းတို့၏ သစ္စာစောင့်သိမှုနှင့်ပတ်သက်၍ မပြောနှင့်၊ ဘုရားသခင်ကို အနည်းငယ်မျှပင် ရိုးသားစစ်မှန်ခြင်းမရှိ။ မည်သို့သော သူမျိုးသည် တာဝန်ခံယူရဲသနည်း။ မည်သို့သော ပုဂ္ဂိုလ်မျိုးသည် ဝန်ထုပ်ဝန်ပိုးကြီးကို ထမ်းဆောင်ရန် သတ္တိရှိသနည်း။ အရေးအကြီးဆုံးနှင့် အတိမ်းအစောင်းမခံဆုံးဖြစ်သော အလုပ်ကို ၎င်းတို့ မြင်သောအခါ ဘုရားသခင်၏ အိမ်တော်အလုပ်တွင် အရေးကြီးဆုံး အခိုက်အတန့်၌ ဦးဆောင်ဦးရွက်ပြု၍ ရဲဝံ့စွာ ရှေ့သို့ထွက်ကာ ဝန်ထုပ်ဝန်ပိုးကြီးကို ရဲဝံ့စွာ ထမ်းဆောင်ပြီး အခက်အခဲများနှင့် အန္တရာယ်များကို ကြံ့ကြံ့ခံရန် မကြောက်ရွံ့သောသူမျိုး ဖြစ်သည်။ ဤသည်မှာ ဘုရားသခင်အပေါ် သစ္စာစောင့်သိသူတစ်ယောက်၊ ခရစ်တော်၏ စစ်သားကောင်းတစ်ယောက် ဖြစ်သည်။ ၎င်းတို့၏ တာဝန်ကို ယူရန် ကြောက်သောသူတိုင်းက ထိုသို့ဖြစ်ခြင်းသည် သမ္မာတရားကို နားမလည်သောကြောင့်ဖြစ်သည်မှာ မှန်ပါသလား။ မမှန်ပါ။ ၎င်းတို့၏ လူ့သဘာဝတွင် ပြဿနာရှိ၏။ ၎င်းတို့တွင် တရားမျှတစိတ်၊ သို့မဟုတ် တာဝန်ခံယူမှုအသိစိတ် မရှိပေ။ ၎င်းတို့သည် တစ်ကိုယ်ကောင်းဆန်၍ စက်ဆုပ်ဖွယ်ကောင်းသော လူများ ဖြစ်ကြသည်။ ၎င်းတို့သည် ဘုရားသခင်ကို ရိုးသားစွာ ယုံကြည်သူများ မဟုတ်ကြသည့်အပြင် သမ္မာတရားကို စိုးစဉ်းမျှပင် လက်မခံကြပေ။ ဤအကြောင်းပြချက်ကြောင့် ၎င်းတို့သည် ကယ်တင်ခြင်း မခံရနိုင်ပေ။ ဘုရားသခင်ကို ယုံကြည်သူများသည် သမ္မာတရားကို ရရှိရန် ကြီးစွာသော အဖိုးအခကို ပေးဆပ်ရမည်။ သမ္မာတရားကို လက်တွေ့လုပ်ဆောင်ရာတွင် အတားအဆီးများစွာကို ကြုံတွေ့ရမည်။ အမှုအရာများကို စွန့်လွှတ်ရမည်။ ၎င်းတို့၏ ဇာတိပကတိ အကျိုးစီးပွားများကို စွန့်လွှတ်ရမည်။ ဆင်းရဲဒုက္ခအချို့ကို သည်းခံရမည်။ ထိုအခါမှသာ ၎င်းတို့သည် သမ္မာတရားကို လက်တွေ့လုပ်ဆောင်နိုင်မည်။ ဤသို့ဆိုလျှင် တာဝန်ယူရန် ကြောက်သော ဤလူစားမျိုးသည် သမ္မာတရားကို လက်တွေ့လုပ်ဆောင်နိုင်သလော။ သမ္မာတရားကို ရရှိဖို့မဆိုထားနှင့်၊ သမ္မာတရားကို ၎င်းတို့ သေချာပေါက် လက်တွေ့လုပ်ဆောင်နိုင်ခြင်း မရှိပေ။ ၎င်းတို့သည် သမ္မာတရားကို လက်တွေ့လုပ်ဆောင်ရန်၊ ၎င်းတို့၏ အကျိုးစီးပွား ဆုံးရှုံးခြင်းကို ခံရရန် ကြောက်ရွံ့ကြသောကြောင့် ဖြစ်သည်။ ၎င်းတို့သည် အရှက်ခွဲခံရခြင်း၊ အသရေဖျက်ခံရခြင်းနှင့် ဝေဖန်ကဲ့ရဲ့ခံရခြင်းကို ကြောက်ရွံ့ကြသည်။ ပြီးလျှင် ၎င်းတို့သည် သမ္မာတရားကို လက်တွေ့မလုပ်ဆောင်ရဲပေ။ အကျိုးဆက်အနေဖြင့် သမ္မာတရားကို ၎င်းတို့ မရရှိနိုင်ဘဲ ဘုရားသခင်ကို နှစ်မည်မျှ ယုံကြည်သည်ဖြစ်စေ သူ၏ ကယ်တင်ခြင်းကို ၎င်းတို့ မရရှိနိုင်ပေ။ ဘုရားအိမ်တော်တွင် တာဝန်ထမ်းဆောင်နိုင်သော သူတို့သည် အသင်းတော်၏ အလုပ်နှင့်ပတ်သက်လာပါက ဝန်တာထားစိတ်ရှိသောလူများ၊ တာဝန်ခံယူသောလူများ၊ သမ္မာတရားစည်းမျဉ်းများကို ထိန်းသိမ်းနိုင်သောလူများ၊ ဒုက္ခခံနိုင်ပြီး အဖိုးအခ ပေးဆပ်နိုင်သောလူများဖြစ်ရမည်။ ဤနယ်ပယ်များတွင် အားနည်းလျှင် ထိုသူသည် တာဝန်ထမ်းဆောင်ရန် မသင့်တော်ပေ။ ပြီးလျှင် တာဝန်ထမ်းဆောင်ခြင်းအတွက် သတ်မှတ်ချက်များနှင့် မကိုက်ညီပေ။ တာဝန်ထမ်းဆောင်ရာတွင် တာဝန်ယူရန် ကြောက်သောသူများစွာ ရှိသည်။ ၎င်းတို့၏ ကြောက်ရွံ့မှုသည် အဓိကနည်းလမ်းသုံးခုဖြင့် ထင်ရှားသည်။ ပထမတစ်ခုမှာ တာဝန်ခံယူဖို့မလိုသည့် တာဝန်များကိုသာ ၎င်းတို့က ရွေးချယ်ကြသည်။ အသင်းတော်ခေါင်းဆောင်တစ်ယောက်သည် ၎င်းတို့အတွက် တာဝန်ထမ်းဆောင်ရန် စီစဉ်ပေးပါက ၎င်းတို့က ဤအတွက် တာဝန်ယူရခြင်းရှိမရှိကို ဦးစွာ မေးတတ်သည်။ တာဝန်ယူရမည်ဆိုလျှင် လက်မခံကြပေ။ တာဝန်ယူရန်၊ တာဝန်ခံရန် မလိုအပ်လျှင် ၎င်းတို့က တွန့်ဆုတ်စွာဖြင့် လက်ခံသည်။ သို့သော် အလုပ်သည် ပင်ပန်းခြင်း ရှိမရှိ သို့မဟုတ် စိုးရိမ်ပူပန်စရာ ပါဝင်ခြင်း ရှိမရှိကိုမူ စဉ်းစားနေကြဆဲဖြစ်၏။ ၎င်းတို့သည် အင်တင်တင်ဖြင့် လက်ခံသည့်အခါ၌ပင် ၎င်းတို့၏ ရည်ရွယ်ချက်မှာ ယင်းကို ကောင်းမွန်စွာ ထမ်းဆောင်ရန် မဟုတ်ဘဲ ‘အပန်းဖြေခြင်း၊ အပင်ပန်းမခံခြင်းနှင့် ကာယဒုက္ခ မရှိခြင်း’ ကို မိမိတို့၏ စည်းမျဉ်းအဖြစ် မှတ်ယူလျက် ဝတ်ကျေတမ်းကျေသာ လုပ်လိုကြသေးသည်။ ဒုတိယအချက်မှာ အခက်အခဲတစ်ခု ကျရောက်လာသောအခါ သို့မဟုတ် ပြဿနာတစ်ခု ကြုံတွေ့သောအခါ ၎င်းတို့၏ ပထမဆုံး တုံ့ပြန်မှုသည် မိမိတို့ကိုယ်ကို အပူအပင်ကင်းမဲ့စေရန် ကြိုးပမ်းသည့်အနေဖြင့် ခေါင်းဆောင်တစ်ဦးထံ သတင်းပို့ပြီး ထိုခေါင်းဆောင်အား ကိုင်တွယ်ကာ ဖြေရှင်းစေခြင်း ဖြစ်သည်။ ခေါင်းဆောင်က ထိုကိစ္စကို မည်မျှ ကောင်းမွန်စွာ ကိုင်တွယ်သည်ကို ၎င်းတို့ ဂရုမစိုက်ကြဘဲ ဤအရာကို အရေးမထားကြပေ။ မိမိတို့ကိုယ်တိုင် တာဝန်မယူရသရွေ့ ၎င်းတို့အတွက် အရာအားလုံး အဆင်ပြေနေသည်။ ဤနည်းဖြင့် မိမိတို့၏ တာဝန်ကို ထမ်းဆောင်ခြင်းအားဖြင့် ၎င်းတို့သည် ဘုရားသခင်အပေါ် သစ္စာစောင့်သိနေကြခြင်း ဖြစ်သလော။ ဤသည်ကို တာဝန်လွှဲချခြင်း၊ တာဝန်ပျက်ကွက်ခြင်းနှင့် ဉာဏ်များခြင်းဟု ခေါ်သည်။ အပြောသက်သက်သာဖြစ်ပြီး အမှန်တကယ် မည်သည့်အရာကိုမျှ မလုပ်ဆောင်ပေ။ ၎င်းတို့က ‘ဤအရာကို ငါဖြေရှင်းရမည်ဆိုလျှင်၊ အမှားလုပ်မိသွားလျှင် မည်သို့ ပြုလုပ်ရမည်နည်း။ မည်သူ့အား အပြစ်တင်ရမည်ကို ၎င်းတို့ စူးစမ်းစစ်ဆေး ကြည့်သောအခါတွင် ငါ့ကို ၎င်းတို့ ကိုင်တွယ်မည်မဟုတ်လော။ ဤအတွက် တာဝန်က ငါ့အပေါ် အရင်ဆုံး ကျရောက်မည် မဟုတ်လော’ ဟူ၍ မိမိတို့ကိုယ်ကို ပြောကြသည်။ ဤသည်မှာ ၎င်းတို့ စိတ်ပူသည့်အရာဖြစ်သည်။ သို့သော် ဘုရားသခင်က အရာအားလုံးကို စိစစ်သည်ကို ယုံကြည်သလော။ လူတိုင်းက အမှားလုပ်ကြသည်။ ရည်ရွယ်ချက်မှန်ကန်သော သူတစ်ယောက်သည် အတွေ့အကြုံကင်းမဲ့ပြီး ယခင်က အမှုကိစ္စအမျိုးအစားအချို့ကို မကိုင်တွယ်ခဲ့ဖူးသော်လည်း ၎င်းတို့ တတ်နိုင်သမျှ အကောင်းဆုံးလုပ်ခဲ့လျှင် ယင်းကို ဘုရားသခင်က မြင်ရသည်။ ဘုရားသခင်သည် အရာခပ်သိမ်းနှင့် လူသား၏ စိတ်နှလုံးကို စေ့စေ့စပ်စပ် ကြည့်ရှုစစ်ဆေးတော်မူသည်ကို သင်တို့ ယုံကြည်ရမည်။ အကြင်သူသည် ဤသည်ကိုပင် မယုံကြည်လျှင် မယုံကြည်သူဖြစ်သည် မဟုတ်လော။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားသခင်က ကျွန်မရဲ့ အခြေအနေကို အတိအကျ ဖော်ထုတ်ခဲ့တယ်။ ကျွန်မ တကယ် စိတ်ဆင်းရဲခဲ့ရပြီး နှလုံးသားကို ထိုးဖောက်ခံလိုက်ရသလို ခံစားခဲ့ရတယ်။ ရှင်းချန်အသင်းတော်က စီစီပီရဲ့ ဖမ်းဆီးမှုတွေကို ရင်ဆိုင်နေရပြီး လုံခြုံတဲ့အိမ်နှစ်လုံး ရှာဖို့ အရေးတကြီး လိုအပ်နေခဲ့တယ်။ အသိစိတ်ရှိတဲ့ ဘယ်သူမဆို ဘုရားအိမ်တော်ရဲ့ အကျိုးစီးပွားတွေကို အလေးထားခဲ့မှာပါ၊ အခက်အခဲတွေ ရှိရင်တောင်မှ သူတို့က ဘုရားသခင်ကို အားကိုးမယ်၊ ပြီးတော့ စာအုပ်တွေကို လုံခြုံတဲ့နေရာဆီ အချိန်မီ ရွှေ့ပြောင်းဖို့ အစွမ်းကုန် ကြိုးစားကြမှာပါ။ ဒါပေမဲ့ ကျွန်မက ကိုယ့်အကျိုးစီးပွားတွေကို ဦးစားပေး စဉ်းစားခဲ့တယ်။ စာအုပ် ရွှေ့ပြောင်းနေတုန်း တစ်ခုခု လွဲချော်သွားမှာကို ကျွန်မ အမြဲ စိုးရိမ်ခဲ့တယ်။ အဲဒီအခါကျရင် ကျွန်မ တာဝန်ယူရပြီး အဆုံးမှာ ပြစ်မှားမိသူ ဖြစ်သွားမှာ၊ ပြီးတော့ ကျွန်မရဲ့ ပြစ်မှားခြင်းတွေသာ ပွားများလာရင် ကယ်တင်ခံရဖို့ အခွင့်အရေး ဆုံးရှုံးသွားမှာကို စိုးရိမ်ခဲ့တယ်။ ကိုယ့်ကိုယ်ကိုယ် ကာကွယ်ဖို့အတွက် ကျွန်မက ထွက်ပေါက်တစ်ခု ချန်ထားဖို့ အမြဲ ကြိုးစားခဲ့တယ်၊ ပြီးတော့ ကိုယ့်တာဝန်ကို ဖယ်ရှောင်ဖို့ ဆင်ခြေတွေ ပေးခဲ့တယ်။ ကျွန်မက ဘုရားနှုတ်ကပတ်တော်က ဖော်ထုတ်တဲ့ စဉ်းလဲပြီး လှည့်ဖြားတတ်တဲ့လူ အတိအကျ ဖြစ်နေခဲ့တာပါ။ ဘာတာဝန်ကိုမှ ကျွန်မ လုံးဝ မယူချင်ခဲ့ပါဘူး၊ ကျွန်မမှာ အသိစိတ်၊ ဆင်ခြင်တုံတရား ကင်းမဲ့နေခဲ့တာပါ။ ဒီအချိန်မှာ ဘုရားနှုတ်ကပတ်တော် စာအုပ်တွေက ရဲတွေ သိမ်းသွားနိုင်တဲ့ အန္တရာယ်ကို အမြဲ ရင်ဆိုင်နေရပေမဲ့ ကျွန်မက ဒါကို အလေးမထားဘဲ ကိုယ့်အကျိုးစီးပွားကိုပဲ တွေးခဲ့တယ်။ ကျွန်မမှာ ဘယ်လိုနည်းနဲ့များ လူ့သဘာဝရှိခဲ့ပါလိမ့်။ ကျွန်မ အရမ်း တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ။

နောက်ပိုင်းမှာ ကျွန်မ စပြီး ဆင်ခြင်သုံးသပ်မိတယ်။ “ငါ ဘာလို့ တာဝန်ယူရမှာကို အမြဲ ကြောက်နေတာလဲ။ ဘယ်လို ဖောက်ပြန်ပျက်စီးတဲ့ စိတ်သဘောထားမျိုးက ဒါကို ဖြစ်စေတာလဲ” လို့ပေါ့။ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်လိုက်တယ်။ “လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်ဆိုသည်မှာ အဘယ်နည်း။ ယင်းကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက၊ သူတို့က ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက်တာများ ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ ထိုသို့လုပ်ဆောင်ခြင်းသည် မိမိတို့ကိုယ်တိုင်အတွက်သာ ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ ဆိုးယုတ်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤဆိုးယုတ်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအချက် ဖြစ်လာနှင့်ပြီးဖြစ်သည်။ နှစ်ထောင်ချီကြာသည်အထိ ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ နားလည်သွားတယ်။ ကိစ္စတွေ ကြုံရတဲ့အခါ ကျွန်မ တာဝန်ယူရမှာကို အမြဲ ကြောက်ပြီး ကိုယ့်အကျိုးစီးပွားကို ဦးစားပေး စဉ်းစားခဲ့တာဟာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ စာတန်ဆန်တဲ့ အဆိပ်အတောက်အပေါ် အခြေခံပြီး ကျွန်မ အသက်ရှင်နေထိုင်ခဲ့လို့ပါ။ ပြီးတော့ ဒီအရာတွေက ကျွန်မရဲ့ သဘာဝ ဖြစ်လာခဲ့တယ်။ အတိတ်တုန်းက တခြားသူတွေနဲ့ ဆက်ဆံတဲ့အခါ၊ ဒါမှမဟုတ် ကိစ္စတွေကို ကိုင်တွယ်တဲ့အခါ တစ်ခုခုက ကိုယ့်အတွက် အကျိုးရှိမလား၊ ဒါမှမဟုတ် ကိုယ် တာဝန်ယူဖို့ လိုမလား ဆိုတာကို အရင် စဉ်းစားတယ်။ ကျွန်မတာဝန်မှာတောင်မှ ကျွန်မက အတူတူပါပဲ။ ခေါင်းဆောင်က စာအုပ်တွေ ရွှေ့ရအောင် နေရာရှာဖို့ တာဝန်ပေးတဲ့အခါ ကျွန်မမှာ စိုးရိမ်ပူပန်မှုတွေ ပြည့်နေပြီး အခါခါ ပြန်တွေးနေခဲ့တယ်။ နေရာရှာတွေ့ပြီးရင်တောင်မှ ရွှေ့ပြောင်းနေတုန်း တစ်ခုခု မှားယွင်းသွားရင်၊ ဒါမှမဟုတ် စာအုပ်တွေကို ရဲက သိမ်းသွားရင် ကိုယ်တာဝန်ယူရမှာကို ကြောက်နေခဲ့တာ။ ဒါက ကြီးကြီးမားမား ဆုံးရှုံးမှုတွေ ဖြစ်စေခဲ့ရင် ကျွန်မ ဖြုတ်ချတောင် ခံရနိုင်တယ်။ ကိုယ့်ကိုယ်ကိုယ် ထိခိုက်နစ်နာမှု မရှိအောင် ရှောင်ဖို့အတွက် သင့်တော်တဲ့နေရာ ဘယ်မှာမှ မရှာတွေ့နိုင်ဘူးဆိုပြီး ဆင်ခြေပေးတဲ့အပြင် ဒီတာဝန်ကို ဖယ်ရှောင်ခဲ့တယ်။ ရှင်းချန်အသင်းတော်မှာ ယုဒတွေက သူတို့ကို သစ္စာဖောက်လိုက်လို့ အခြေအနေ ဆိုးရွားနေတယ်ဆိုတာ၊ စာအုပ်တွေ ထိန်းသိမ်းထားတဲ့ နေအိမ်တွေကို ရဲတွေ အချိန်မရွေး ဝင်စီးနိုင်တယ်ဆိုတာကို ကျွန်မ ကောင်းကောင်း သိထားခဲ့တယ်။ ဒီလို အရေးကြီးတဲ့အချိန်မှာ ဘုရားနှုတ်ကပတ်တော် စာအုပ်တွေကို ကာကွယ်ဖို့က ခေါင်းဆောင်တစ်ယောက်အနေနဲ့ ကျွန်မရဲ့ တာဝန်ဖြစ်တယ်၊ ဘုရားအိမ်တော်ရဲ့ အကျိုးစီးပွားတွေကို ကာကွယ်ဖို့ ကျွန်မ တတ်နိုင်သမျှ လုပ်သင့်တယ်ဆိုတာကိုလည်း သိခဲ့ပါတယ်။ ဒါပေမဲ့ ကျွန်မက ကိုယ့်အကျိုးစီးပွားကိုပဲ စဉ်းစားတယ်၊ တာဝန်ယူရမှာ ကြောက်ပြီး ကိုယ့်တာဝန်ကို ခေါင်းရှောင်ခဲ့တယ်။ ကျွန်မ အရမ်း တစ်ကိုယ်ကောင်းဆန်ပြီး လူ့သဘာဝ ကင်းမဲ့ခဲ့တာပဲ။ ဒါကို သဘောပေါက်လိုက်တော့ ကျွန်မ အကြွေးတင်သလို အကြီးအကျယ် ခံစားရပြီး ကိုယ့်ပါးကိုယ် ပြန်ရိုက်ချင်စိတ်တောင် ပေါက်သွားတယ်။

နောက်ပိုင်းမှာ ဘုရားသခင်ရဲ့ နောက်ထပ်နှုတ်ကပတ်တော်တွေကို ကျွန်မ ဖတ်ခဲ့တယ်။ “လူအချို့သည် ဘုရားအိမ်တော်က လူများကို မျှတစွာ ဆက်ဆံနိုင်ကြောင်းကို မယုံကြည်ကြပေ။ သူ၏အိမ်တော်တွင် ဘုရားသခင် အုပ်ချုပ်ကြောင်းနှင့် ထိုနေရာတွင် သမ္မာတရားအုပ်စိုးကြောင်းကို ၎င်းတို့ မယုံကြည်ကြပေ။ လူတစ်ယောက်သည် မည်သည့်တာဝန်ကို ထမ်းဆောင်ပါစေ၊ ပြဿနာတစ်ခုတက်လာလျှင် ဘုရားအိမ်တော်သည် ထိုလူကို ချက်ချင်း ကိုင်တွယ်လိမ့်မည်ဖြစ်ကြောင်း၊ ထိုတာဝန်ကို ထမ်းဆောင်ဖို့ သူ၏အခွင့်အရေးကို ဖြုတ်ချကာ သူ့ကို အခြားသို့ပို့လိမ့်မည် သို့မဟုတ် အသင်းတော်မှပင် သူ့ကို ရှင်းထုတ်ပစ်နိုင်ကြောင်းတို့ကို ၎င်းတို့က ယုံကြည်ကြသည်။ ထိုသည်က အမှန်တကယ် ကိစ္စများ အလုပ်လုပ်သည့်ပုံလော။ ကျိန်းသေမဟုတ်ပေ။ ဘုရားအိမ်တော်သည် သမ္မာတရားစည်းမျဉ်းများနှင့်အညီ လူတိုင်းကို ဆက်ဆံသည်။ ဘုရားသခင်သည် လူတိုင်းအပေါ် ဆက်ဆံရာတွင် ဖြောင့်မတ်သည်။ ဘုရားသည် ဖြစ်ရပ်တစ်ခုတွင် လူတစ်ယောက်၏ ပြုမူပုံပြုမူနည်း တစ်ခုတည်းကိုသာ မကြည့်ပေ။ လူတစ်ဦး၏သဘာဝအနှစ်သာရ၊ ထိုသူ၏ရည်ရွယ်ချက်များ၊ ထိုသူ၏သဘောထားတို့ကို သူကြည့်သည်။ ပြီးလျှင် သူသည် လူတစ်ဦး အမှားလုပ်မိသောအခါ သူ့ကိုယ်သူ ပြန်လည်ဆင်ခြင်သုံးသပ်နိုင်ခြင်းရှိမရှိ၊ နောင်တရရှိခြင်းရှိမရှိနှင့် ထိုလူသည် ဘုရားနှုတ်ကပတ်တော်များအပေါ် အခြေခံ၍ ပြဿနာ၏ အနှစ်သာရကို ထိုးဖောက်သိမြင်နိုင်ခြင်းရှိမရှိ၊ သမ္မာတရားကို နားလည်လာနိုင်ခြင်းရှိမရှိ၊ မိမိကိုယ်ကို မုန်းတီးခြင်း ရှိမရှိနှင့် အစစ်အမှန် နောင်တရခြင်းရှိမရှိတို့ကို အထူးသဖြင့် သူကြည့်သည်။ အကယ်၍ လူတစ်ဦးသည် ဤမှန်ကန်သော သဘောထားမရှိဘဲ ပုဂ္ဂိုလ်ရေးရည်ရွယ်ချက်များနှင့် လုံးဝ ရောထွေးနေပါက၊ စဉ်းလဲသောအကြံအစည်များ၊ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းများဖြင့် ပြည့်နေပြီး ပြဿနာများ တက်လာသောအခါ ဟန်ဆောင်ခြင်း၊ တစ်ပတ်ရိုက်ခြင်း၊ ပြီးလျှင် ကိုယ့်ကိုယ်ကိုယ် ကျိုးကြောင်းပြပြောဆိုခြင်းနှင့် မိမိ၏လုပ်ရပ်များကို ဝန်ခံပြုဖို့ ခေါင်းမာစွာ ငြင်းဆန်ခြင်းတို့ကို ကျင့်သုံးပါက ထိုကဲ့သို့သောလူတစ်ယောက်ကို ကယ်တင်ဖို့ မဖြစ်နိုင်ပေ။ ၎င်းတို့သည် သမ္မာတရားကို လုံးဝ လက်မခံကြဘဲ လုံးလုံး ထုတ်ဖော်ခံလိုက်ရသည်။ မမှန်ကန်သောလူများနှင့် သမ္မာတရားကို စိုးစဉ်းမျှ လက်မခံသော သူတို့သည် အနှစ်သာရအားဖြင့် မယုံကြည်သူများဖြစ်ကြပြီး ဖယ်ရှားရှင်းလင်းခြင်း ခံရဖို့သာဖြစ်နိုင်တော့သည်။...ငါ့ကို ပြောလော့။ လူတစ်ဦးသည် အမှားတစ်ခု လုပ်ထားကာ အမှန်တကယ် နားလည်နိုင်စွမ်းရှိပြီး နောင်တရလိုစိတ်ရှိလျှင် ဘုရားအိမ်တော်က ထိုသူကို အခွင့်အရေးတစ်ခု မပေးဘဲ နေမည်လော။ ဘုရားသခင်၏ နှစ်ခြောက်ထောင် စီမံခန့်ခွဲမှု အစီအစဉ်သည် အဆုံးသို့ ရောက်လာနေပြီ ဖြစ်သည်နှင့်အညီ ထမ်းဆောင်ရန်လိုသည့် တာဝန်များစွာရှိသည်။ သို့သော် သင်သည် အသိစိတ်၊ သို့မဟုတ် ဆင်ခြင်တုံတရား မရှိသကဲ့သို့ မိမိတို့၏ သင့်တင့်လျောက်ပတ်သော အလုပ်ကို အာရုံမစိုက်လျှင်၊ တာဝန်ထမ်းဆောင်ရန် အခွင့်အလမ်း ရသော်လည်း တန်ဖိုးထားရမှန်း မသိလျှင်၊ အကောင်းဆုံးအချိန်ကို လွန်သွားစေလျက် သမ္မာတရားကို အနည်းငယ်မျှပင် မလိုက်စားလျှင် သင်သည် ထုတ်ဖော်ခြင်းခံရလိမ့်မည်။ သင်သည် တာဝန်ထမ်းဆောင်ရာတွင် အဆက်မပြတ် ဝတ်ကျေတမ်းကျေပြုလျှင်၊ ပြုပြင်ခံရခြင်းကို ရင်ဆိုင်ရသောအခါ၌ လုံးဝ နာခံခြင်းမရှိလျှင် ဘုရားအိမ်တော်က တာဝန်ထမ်းဆောင်ရန် သင့်ကို အသုံးပြုဦးမည်လော။ ဘုရားအိမ်တော်တွင် အုပ်စိုးသည်မှာ သမ္မာတရားဖြစ်သည်။ စာတန်မဟုတ်ပေ။ ဘုရားသခင်သည် အရာရာအပေါ် အပြီးသတ် ဆုံးဖြတ်ပိုင်ခွင့် ရှိသည်။ လူသားကို ကယ်တင်ခြင်းအမှုကို ပြုနေသည်မှာ သူဖြစ်သည်။ အရာရာအပေါ် အချုပ်အခြာအာဏာ ကိုင်စိုးသူမှာ သူ ဖြစ်သည်။ မည်သည့်အရာက မှန်သည်၊ မှားသည်ဟူ၍ သင့်အနေဖြင့် စိစစ်ရန် မလိုအပ်ပေ။ သင်သည် ကြားနာပြီး ကျိုးနွံနာခံရန်သာ လိုအပ်သည်။ ပြုပြင်ခြင်းနှင့် ရင်ဆိုင်ရသောအခါတွင် သမ္မာတရားကို သင်လက်ခံရမည်၊ သင်၏ အမှားများကို ပြုပြင်နိုင်ရမည်။ ဤသို့ သင်လုပ်ဆောင်လျှင် ဘုရားအိမ်တော်သည် သင်၏ တာဝန်ထမ်းဆောင်ခွင့်ကို ဖယ်ရှားမည်မဟုတ်ပေ။ သင်သည် ဖယ်ရှားရှင်းလင်းခြင်း ခံရမည်ကို အစဉ် ကြောက်ရွံ့နေလျှင်၊ ဆင်ခြေများ အစဉ်ပေးလျှင်၊ သင့်ကိုယ်သင် အစဉ် ရှင်းချက်ထုတ်ပြလျှင် ဤသည်မှာ ပြဿနာဖြစ်သည်။ သမ္မာတရားကို အနည်းငယ်မျှပင် သင်လက်မခံကြောင်းနှင့် သင်သည် ကျိုးကြောင်းဆင်ခြင်မှု မရှိကြောင်းကို အခြားသူတို့အား တွေ့မြင်ခွင့်ပေးလျှင်၊ သင်ဒုက္ခရောက်ပြီဖြစ်သည်။ အသင်းတော်သည် သင့်ကို မဖြစ်မနေ ကိုင်တွယ်ရလိမ့်မည်။ သင်၏တာဝန်ကို ထမ်းဆောင်ရာတွင် သမ္မာတရားကို လုံးဝ လက်မခံဘဲ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းကို အစဉ်ကြောက်ရွံ့နေလျှင် သင်၏ ဤအကြောက်တရားသည် လူ့ရည်ရွယ်ချက်နှင့် ဖောက်ပြန်ပျက်စီးသော ဆိုးယုတ်သည့် စိတ်သဘောထားဖြင့် စွန်းထင်းနေသည်။ သံသယ၊ သတိထားကာကွယ်မှုနှင့် မှားယွင်းသော အယူအဆတို့ဖြင့် စွန်းထင်းနေသည်။ ဤအရာများထဲမှ မည်သည့်အရာကမျှ လူတစ်ယောက်၌ ရှိသင့်သည့် သဘောထားများမဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေရဲ့ ဖော်ထုတ်မှုကနေ ကျွန်မ မြင်ခဲ့ရတယ်။ တချို့လူတွေက ဘုရားအိမ်တော်ဟာ လူတွေကို မျှမျှတတ ဆက်ဆံနိုင်တယ်လို့ မယုံကြည်ကြဘူး။ ဘုရားအိမ်တော်မှာ ဘုရားသခင် အုပ်စိုးတယ်၊ သမ္မာတရား အုပ်စိုးတယ်ဆိုတာကို သူတို့ မယုံကြည်ကြဘူး။ လူတစ်ယောက်က သူ့တာဝန်မှာ အမှားလုပ်မိရင် ဘုရားအိမ်တော်က သူ့ကို အပြစ်ဒဏ်ပေးမယ်၊ တာဝန်ထမ်းဆောင်ခွင့် ရုပ်သိမ်းမယ်၊ ပြီးတော့ ရှင်းလင်းပစ်မယ်၊ ဒါမှမဟုတ် နှင်ထုတ်မယ်လို့ သူတို့ ထင်ကြတယ်။ တကယ်တော့ ဘုရားအိမ်တော်က လူတိုင်းကို စည်းမျဉ်းတွေနဲ့အညီ ကိုင်တွယ်ပါတယ်။ အခြေအနေ အကြောင်းအရာအပေါ် မူတည်ပြီးတော့၊ ပြီးတော့ ကိစ္စတွေ လုပ်ဆောင်ရာမှာ လူတစ်ယောက်ရဲ့ ရည်ရွယ်ချက်နဲ့ သူ့တာဝန်အပေါ်ထားတဲ့ သဘောထားအပေါ် မူတည်ပြီးတော့ပေါ့။ လူတစ်ယောက်က သူ့တာဝန်ကို ဝတ်ကျေတမ်းကျေ အမြဲ လုပ်နေရင်၊ ကိစ္စတွေမှာ စည်းမျဉ်းတွေကို မရှာဖွေရင်၊ သူ့ရဲ့ ဖောက်ပြန်ပျက်စီးတဲ့ စိတ်သဘောထားကို အားကိုးပြီး တာဝန်ကို အမြဲ ထမ်းဆောင်ရင်၊ ဘုရားအိမ်တော်ရဲ့ အလုပ်ကို မရိုမသေနဲ့ တာဝန်မဲ့ပြီး သဘောထားပြုမူတဲ့အပြင် ဘုရားအိမ်တော်ရဲ့ အလုပ်ကို ဆုံးရှုံးမှုတွေ ဖြစ်စေရင် အဲဒီလိုလူမျိုးတွေကို ပြုပြင်ရုံသာမကဘဲ အရေးယူဆောင်ရွက်ရပါမယ်။ သူတို့က ဒါကို လက်မခံဘဲ ဆက်ပြီး ပြန်ငြင်းခုံမယ်၊ အတိုက်အခံလုပ်မယ်၊ လုံးဝ နောင်တမရဘူးဆိုရင် ဘုရားအိမ်တော်က သူတို့ကို ထိုက်တန်သလို ကိုင်တွယ်ပါလိမ့်မယ်။ ဖြုတ်ချတာ၊ ဒါမှမဟုတ် ရှင်းလင်းပစ်တာမျိုး လုပ်ပါလိမ့်မယ်။ ဒါပေမဲ့ တချို့လူတွေကျတော့ တာဝန်မှာ ပြဿနာတွေ ကြုံရတဲ့အခါ သမ္မာတရားကို ရှာဖွေနိုင်ကြတယ်။ သူတို့ နားမလည်တဲ့အရာ ရှိတဲ့အခါ တခြားသူတွေနဲ့ တိုင်ပင်ဆွေးနွေးနိုင်ပြီး ကိစ္စတွေကို ကောင်းကောင်းလုပ်ဖို့ ကြိုးစားကြတယ်။ သူတို့ ပူးပေါင်းဆောင်ရွက်နေစဉ်မှာ ပြဿနာတွေ၊ လမ်းလွဲမှုတွေ ပေါ်ပေါက်နိုင်ပေမဲ့၊ အသင်းတော်အလုပ်ကိုလည်း ဆုံးရှုံးမှုတချို့ ဖြစ်စေခဲ့ရင်တောင်မှ နောက်ပိုင်းမှာ သူတို့ နောင်တရပြီး အပြစ်ရှိသလို ခံစားရတယ်၊ စစ်မှန်တဲ့ နောင်တမျိုး ရရှိကြတယ်။ အဲဒီလိုလူမျိုးတွေကို ဘုရားအိမ်တော်က သူတို့တာဝန်တွေ ထမ်းဆောင်ဖို့ အခွင့်အရေး ပေးနေဦးမှာဖြစ်ပြီး အလွယ်တကူ ဖယ်ရှားရှင်းလင်းမခံရပါဘူး။ ဘုရားအိမ်တော်က လူတိုင်းကို သမ္မာတရား စည်းမျဉ်းတွေအပေါ် အခြေခံပြီး ကိုင်တွယ်ပါတယ်။ မာရှောင်လိုပဲပေါ့၊ သူ ခေါင်းဆောင်ဖြစ်ခဲ့စဉ်တုန်းက အဆင့်အတန်းရဲ့ အကျိုးခံစားမှုတွေကို မွေ့လျော်ခံစားခဲ့တယ်၊ တာဝန်ကို သူလုပ်ချင်သလို အမြဲလုပ်ခဲ့တယ်၊ သမ္မာတရားကို မရှာဖွေခဲ့ဘူး၊ ပြီးတော့ ပူဇော်သက္ကာတွေကို ဆုံးရှုံးမှုတွေ ဖြစ်စေခဲ့တယ်။ ညီအစ်ကိုမောင်နှမတွေရဲ့ ထပ်ခါတလဲလဲ သတိပေးချက်တွေကို သူ လက်မခံခဲ့ဘူး၊ တာဝန်ကို ခေါင်းရှောင်ခဲ့ပြီး အန္တိခရစ် လမ်းကြောင်းအတိုင်း ခေါင်းမာမာ လျှောက်လှမ်းခဲ့တယ်။ ဘုရားအိမ်တော်က စည်းမျဉ်းတွေနဲ့အညီ သူ့ကို အသင်းတော်ကနေ နှင်ထုတ်ခဲ့တယ်။ ဒါက လုံးဝ ဘုရားသခင်ရဲ့ ဖြောင့်မတ်ခြင်းပါပဲ၊ သူ့အတွက် မတရားတာ လုံးဝ မရှိပါဘူး။ အသင်းတော်က သူ့ကို နှင်ထုတ်ခဲ့တာ တစ်ကြိမ်တစ်ခါ ပြစ်မှားခြင်းကြောင့် မဟုတ်ဘဲ သူ့ရဲ့ တစ်သမတ်တည်း လုပ်ဆောင်မှုအပေါ် အခြေခံထားတာပါ။ ကျွန်မလည်း အတိတ်တုန်းက ပြစ်မှားမှုတွေ လုပ်ခဲ့ဖူးပါတယ်၊ ဒါပေမဲ့ နောက်ပိုင်းမှာ ကျွန်မ ဆင်ခြင်သုံးသပ်ပြီး ကိုယ့်ကိုယ်ကိုယ် သိမြင်လာတယ်၊ နောင်တရဖို့ စိတ်ဆန္ဒရှိခဲ့တယ်၊ ဒါကြောင့် ဘုရားအိမ်တော်က ကျွန်မကို ကိုယ့်တာဝန်တွေ ထမ်းဆောင်ဖို့ အခွင့်အရေး ပေးခဲ့ပါသေးတယ်။ ဘုရားအိမ်တော်က စည်းမျဉ်းတွေနဲ့အညီ အမြဲ လုပ်ဆောင်တယ်ဆိုတာ ကျွန်မ မြင်ခဲ့ရတယ်။ ဒါပေမဲ့ ကျွန်မက သတိထားမှုနဲ့ အထင်လွဲမှုတွေ ရှိတဲ့ အခြေအနေတစ်ခုထဲမှာ အသက်ရှင်နေခဲ့တယ်၊ ဘုရားအိမ်တော်မှာ ဘုရားသခင် အုပ်စိုးတယ်၊ သမ္မာတရား အုပ်စိုးတယ်ဆိုတာကို မယုံကြည်ခဲ့ဘူး။ ကျွန်မတာဝန်တွေမှာ အမှားတစ်ခု လုပ်မိရင် ဖြုတ်ချခံရမယ်၊ ဒါမှမဟုတ် ဖယ်ရှားရှင်းလင်းခံရမယ်လို့ ထင်ခဲ့တယ်။ ဘုရားသခင်က လူတွေကို ဖယ်ရှားရှင်းလင်းချင်လို့ပဲ ထုတ်ဖော်သလိုမျိုးပေါ့။ ဒါက ဘုရားသခင်ကို ပြစ်မှားစော်ကားတာ မဟုတ်ဘူးလား။ ကျွန်မရဲ့ ဒီအခြေအနေကိုသာ မပြုပြင်ရင် အနှေးနဲ့အမြန်ဆိုသလို ဘုရားသခင်ရဲ့ ပစ်ပစ်ခါခါငြင်းတာကို ခံရပြီး ဖယ်ရှားရှင်းလင်းခံရမှာပါ။

နောက်ပိုင်းမှာ ကျွန်မရဲ့ ပြဿနာတွေကို ဖြေရှင်းဖို့ လက်တွေ့လုပ်ဆောင်ခြင်း လမ်းကြောင်းတစ်ခုကို ရှာဖွေခဲ့တယ်။ ဘုရားနှုတ်ကပတ်တော်တချို့ကို ကျွန်မ ဖတ်ခဲ့တယ်။ “တာဝန်ထမ်းဆောင်သောသူ အားလုံးအတွက် ၎င်းတို့၏ သမ္မာတရားကို နားလည်မှုသည် မည်မျှ နက်နဲသည်ဖြစ်စေ၊ အပေါ်ယံဆန်သည်ဖြစ်စေ သမ္မာတရား လက်တွေ့ကျမှုထဲသို့ ဝင်ရောက်ရန် အရိုးရှင်းဆုံးသော လက်တွေ့လုပ်ဆောင်မှုမှာ အရာရာတိုင်း၌ ဘုရားအိမ်တော်၏ အကျိုးစီးပွားများကို စဉ်းစားရန်၊ ၎င်းတို့၏ တစ်ကိုယ်ကောင်းဆန်သော လိုအင်ဆန္ဒများ၊ ကိုယ်ရေးကိုယ်တာ ရည်ရွယ်ချက်များ၊ ကြံရွယ်ချက်များ၊ ဂုဏ်နှင့် အဆင့်အတန်းတို့ကို စွန့်လွှတ်ပြီး ဘုရားအိမ်တော်၏ အကျိုးစီးပွားများကို ဦးစားပေးခြင်း ဖြစ်သည်၊ ဤသည်မှာ ၎င်းတို့ အနည်းဆုံး လုပ်ဆောင်သင့်သည့်အရာ ဖြစ်သည်။ တာဝန်ထမ်းဆောင်သောသူတစ်ဦးသည် ဤမျှလောက်ကိုပင် မလုပ်ဆောင်နိုင်ပါက ၎င်းသည် မိမိ၏ တာဝန်ကို ထမ်းဆောင်နေသည်ဟု မည်သို့ ဆိုနိုင်မည်နည်း။ ယင်းမှာ လူတစ်ဦး၏ တာဝန်ကို ထမ်းဆောင်ခြင်း မဟုတ်ပေ။ သင်သည် ဦးစွာ ဘုရားအိမ်တော်၏ အကျိုးစီးပွားများကို စဉ်းစားသင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး အသင်းတော်၏ အလုပ်ကို ထည့်သွင်းစဉ်းစားသင့်သည်။ ဤအရာများကို ဦးစားပေး ထားရှိပါ၊ ထို့နောက်မှသာ သင်သည် သင်၏ အဆင့်အတန်း တည်ငြိမ်မှု သို့မဟုတ် အခြားသူများ သင့်ကို မည်သို့ သဘောထားသည်ကို စဉ်းစားနိုင်သည်။ ယင်းကို အဆင့်နှစ်ဆင့်ခွဲ၍ နှစ်ဦးနှစ်ဖက် အဆင်ပြေမည့်နည်းလမ်းကို ရှာဖွေလိုက်ပါ၊ ဤအရာက အမှုအရာများကို အနည်းငယ် ပိုမိုလွယ်ကူစေသည်ဟု သင်တို့ မခံစားရသလော။ သင်သည် ဤသို့ ခဏတာ လက်တွေ့လုပ်ဆောင်ပါက ဘုရားသခင်ကို စိတ်ကျေနပ်စေခြင်းသည် ခက်ခဲသောအရာမဟုတ်ကြောင်း သင် ခံစားလာရလိမ့်မည်။ ထို့အပြင် သင်သည် သင်၏ တာဝန်ယူမှုများကို ကောင်းမွန်စွာ ဖြည့်ဆည်းနိုင်ပြီး သင်၏ ဝတ္တရားများနှင့် တာဝန်များကို ကောင်းမွန်စွာ ဖြည့်ဆည်းနိုင်သည့်အပြင် သင်၏ တစ်ကိုယ်ကောင်းဆန်သော လိုအင်ဆန္ဒများ၊ ရည်ရွယ်ချက်များနှင့် ကြံရွယ်ချက်များကို ဘေးဖယ်ထားကာ ဘုရားသခင်၏ ရည်ရွယ်ချက်များကို အလေးထား၍ ဘုရားအိမ်တော်၏ အကျိုးစီးပွားများ၊ အသင်းတော်၏ အလုပ်နှင့် သင် ထမ်းဆောင်သင့်သည့် တာဝန်ကို ဦးစားပေးနိုင်လျှင် ဤသို့ ခဏတာ တွေ့ကြုံခံစားပြီးနောက် ဤနည်းလမ်းအတိုင်း ကျင့်ကြံပြုမူခြင်းသည် ကောင်းကြောင်း၊ လူတို့သည် ရိုးသားပြီး ပွင့်လင်းသောပုံစံဖြင့် အသက်ရှင်သင့်ကြောင်း၊ ၎င်းတို့သည် စိတ်ဓာတ်ပျော့ညံ့ပြီး အောက်တန်းကျကာ ယုတ်ညံ့သော တည်ရှိမှုဖြင့် အသက်မရှင်သင့်ဘဲ ထိုအစား ၎င်းတို့သည် တော်ဖြောင့်ပြီး တရားမျှတသင့်ကြောင်း သင် ခံစားရလိမ့်မည်။ ဤသည်မှာ လူတစ်ဦး အသက်ရှင်နေထိုင်သင့်သည့် ပုံသဏ္ဌာန်ဖြစ်သည်ဟု သင် ခံစားရလိမ့်မည်။ တဖြည်းဖြည်းနှင့် သင်၏ ကိုယ်ပိုင်အကျိုးစီးပွားများကို ဖြည့်ဆည်းလိုသော သင်၏ လိုအင်ဆန္ဒသည် လျော့နည်းသွားလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားနှုတ်ကပတ်တော်တွေက အရမ်း ရှင်းလင်းပါတယ်။ ကျွန်မတာဝန်မှာ ဘုရားအိမ်တော်ရဲ့ အကျိုးစီးပွားတွေကို ထည့်သွင်းစဉ်းစားရမယ်၊ ကိုယ့်ရဲ့ ကိုယ်ကျိုးဆန္ဒတွေနဲ့ အကျိုးစီးပွားတွေကို ဘေးဖယ်ထားရမယ်။ ဘုရားအိမ်တော်ရဲ့ အကျိုးစီးပွားတွေနဲ့ ကျွန်မရဲ့ အကျိုးစီးပွား ပဋိပက္ခဖြစ်လာတဲ့အခါ ဘုရားအိမ်တော်ရဲ့ အကျိုးစီးပွားတွေကို အရင် ကာကွယ်ရမယ်။ ကျွန်မ ကိုယ့်ကိုယ်ကိုယ် သန္နိဋ္ဌာန်ချလိုက်တယ်။ “နောက်နောင် ဘုရားအိမ်တော်ရဲ့ အလုပ်နဲ့ပတ်သက်တဲ့ ဘယ်ကိစ္စမှာမဆို ဘယ်လောက်ပဲ ခက်ခဲပါစေ ကျွန်မ ဘုရားသခင်ကို အားကိုးမယ်၊ ဒီအလုပ်ကို တက်တက်ကြွကြွ ကိုင်တွယ်မယ်၊ ပြီးတော့ ဘုရားအိမ်တော်ရဲ့ အကျိုးစီးပွားတွေကို ကာကွယ်ဖို့ အကောင်းဆုံး လုပ်ဆောင်မယ်” လို့ပေါ့။

တစ်လကြာတော့ အထက်ခေါင်းဆောင်ဆီက နောက်ထပ်စာတစ်စောင် ရောက်လာတယ်။ ညီအစ်ကိုလေးယောက် နေဖို့ လုံခြုံတဲ့အိမ်နှစ်လုံး ရှာပေးဖို့ပေါ့။ ညီအစ်ကိုနှစ်ယောက်က အန္တရာယ်ရှိနေပြီး နောက်ထပ်ညီအစ်ကိုတစ်ယောက်က ဖမ်းဆီးခံရဖူးတဲ့ မှတ်တမ်းရှိပြီး ဝရမ်းပြေး ဖြစ်နေတယ်။ လုံခြုံတဲ့အိမ်တွေ ပိုရှာရမယ်ဆိုတဲ့ အတွေးက ကျွန်မရဲ့ စိုးရိမ်ပူပန်မှုတွေကို ပြန်ပေါ်လာစေတယ်။ “ငါ ကြီးကြပ်နေတဲ့ အသင်းတော်တွေရဲ့ အခြေအနေတွေက မကောင်းဘူး၊ လုံခြုံတဲ့အိမ် ရှာဖို့က မလွယ်ဘူး။ ငါတို့ရှာတဲ့အိမ်က မလုံခြုံဘဲ ညီအစ်ကိုတွေ ငါတို့ဆီ ရောက်နေတုန်း ဖမ်းခံရရင် ခေါင်းဆောင်က ငါ့ကို တာဝန်ယူခိုင်းမှာ မဟုတ်ဘူးလား။ ဒီမှာ ဘယ်နေရာမှ မရှာနိုင်ဘူး၊ တခြားအသင်းတော်တွေမှာပဲ ရှာခိုင်းပါလားလို့ သူ့ကို ပြောလိုက်သင့်လား” ပေါ့။ ဒီလိုတွေးမိတော့ ကိုယ့်အကျိုးစီးပွားကိုပဲ ပြန်စဉ်းစားနေမိမှန်း သတိပြုမိလိုက်တယ်။ ဒါနဲ့ ဘုရားသခင်ဆီ မြန်မြန် ဆုတောင်းလိုက်တယ်။ “ဘုရားသခင်၊ အခြေအနေက ဆိုးရွားပြီး အခက်အခဲတွေ အများကြီး ရှိပေမဲ့ သမီးရဲ့ မှားယွင်းတဲ့ ရည်ရွယ်ချက်တွေကို လက်လွှတ်ပြီး လုံခြုံတဲ့အိမ်တွေ ရှာဖို့ စိတ်ဆန္ဒရှိပါတယ်။ ကျေးဇူးပြုပြီး သမီးကို လမ်းပြပေးပါ” လို့ပေါ့။ ဆုတောင်းပြီးနောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မ သတိရသွားတယ်။ “သင်သည် ဦးစွာ ဘုရားအိမ်တော်၏ အကျိုးစီးပွားများကို စဉ်းစားသင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး အသင်းတော်၏ အလုပ်ကို ထည့်သွင်းစဉ်းစားသင့်သည်။ ဤအရာများကို ဦးစားပေး ထားရှိပါ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ကျွန်မရဲ့ ကိုယ်ပိုင် အကျိုးစီးပွားတွေကို လွှတ်ချပြီး ဘုရားအိမ်တော်ရဲ့ အကျိုးစီးပွားတွေကို ဦးစားပေးရမယ်ဆိုတာကိုပေါ့။ ညီအစ်ကိုတွေ နေနေတဲ့ နေရာတွေက အရမ်း အန္တရာယ်များပြီး အချိန်မရွေး ဖမ်းဆီးခံရနိုင်တယ်ဆိုတာ ကျွန်မ မြင်ခဲ့တယ်။ တာဝန်ယူရမှာ ကြောက်လို့ ကိုယ့်ကိုယ်ကိုယ် ကာကွယ်ပြီး ဒီညီအစ်ကိုတွေ လုံခြုံအောင် ထားဖို့အတွက် လုံခြုံတဲ့အိမ်တွေကို အချိန်မီ ရှာဖွေဖို့ မကြိုးစားရင် ကျွန်မက လူ့သဘာဝ လုံးဝ ကင်းမဲ့နေမှာပါ။ ပြီးခဲ့တဲ့တစ်ခေါက်တုန်းက ကိုယ့်အကျိုးစီးပွားကိုပဲ အမြဲ စိုးရိမ်ပြီး တာဝန်ယူရမှာ ကြောက်ခဲ့လို့ နောင်တတွေ ရခဲ့တာကိုလည်း ကျွန်မ ပြန်သတိရတယ်။ ဒီတစ်ခါတော့ ဒီအမှားမျိုး ထပ်မလုပ်တော့ပါဘူး။ တကယ်တမ်း ပူးပေါင်းဆောင်ရွက်လိုက်တော့ လုံခြုံတဲ့အိမ်နှစ်လုံး မြန်မြန် ရှာတွေ့ခဲ့ပြီး ညီအစ်ကိုတွေကို ခေါ်လာခဲ့တယ်။

ဒီဖော်ထုတ်မှုကနေတစ်ဆင့် ကျွန်မ ဘယ်လောက်တောင် တစ်ကိုယ်ကောင်းဆန်ပြီး စက်ဆုပ်စရာကောင်းခဲ့တယ်၊ လူ့သဘာဝ ကင်းမဲ့ခဲ့တယ်ဆိုတာကို နောက်ဆုံးမှာ မြင်တွေ့ခဲ့ရတယ်။ ကျွန်မမှာ လူ့သဘာဝကောင်း ရှိပြီး အသင်းတော်အလုပ်ကို ကာကွယ်နိုင်တယ်လို့ ထင်ခဲ့ပေမဲ့ ဒီအခြေအနေကတစ်ဆင့် ကျွန်မရဲ့ ဖောက်ပြန်ပျက်စီးမှု ထုတ်ဖော်ခံလိုက်ရတယ်။ ဒါကြောင့် ကျွန်မ ကိုယ့်ကိုယ်ကိုယ် နားလည်ပြီး အပြောင်းအလဲတချို့ လုပ်ခဲ့တာပါ။ ဒါက ကျွန်မအတွက် ဘုရားသခင်ရဲ့ ကြီးမားတဲ့ ကယ်တင်ခြင်းပါပဲ၊ သက်သောင့်သက်သာရှိတဲ့ ပတ်ဝန်းကျင်မှာဆိုရင် ကျွန်မ သဘောပေါက်နိုင်ခဲ့မှာ မဟုတ်ပါဘူး။ ဘုရားသခင်ကို ကျေးဇူးတင်ပါတယ်။


၁၀၀။ ကောင်းချီးမင်္ဂလာများအတွက် လိုအင်ဆန္ဒ ပျက်စီးသွားပြီးနောက်

ဆုရီ၊ တရုတ်ပြည်

၂၀၁၁ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ နှစ်နှစ်တောင် မပြည့်သေးခင်မှာပဲ ခင်ပွန်းသည်က ရောဂါနဲ့ ဆုံးသွားခဲ့တယ်။ ကလေးက ငယ်၊ မိသားစုက ငွေကြေးအဆင်မပြေ ဖြစ်နေပေမဲ့ ကျွန်မတာဝန်တွေကို ဇွဲမလျှော့ဘဲ ဆက်ထမ်းဆောင်ခဲ့တယ်။ နောက်ပိုင်းမှာ အသင်းတော်ခေါင်းဆောင်အနေနဲ့ ကျွန်မ ရွေးကောက်ခံရတော့ တွေးမိတယ်။ “ခေါင်းဆောင်တာဝန်ကို ထမ်းဆောင်ခွင့်ရတာက ဘုရားသခင်ရဲ့ မြှောက်စားခြင်းပဲ။ ကိုယ့်တာဝန်တွေကို ထမ်းဆောင်မှပဲ ကောင်းမှုတွေကို ပိုပြီး ပြင်ဆင်နိုင်မှာ၊ ဒီလိုလုပ်မှပဲ ဘုရားသခင်ရဲ့ အသိအမှတ်ပြုခြင်းကိုခံရပြီး နိုင်ငံတော်ထဲ ဝင်ရမှာ” လို့ပေါ့။ ဒါနဲ့ ကလေးကို ယောက္ခမတွေဆီ အပ်ထားလိုက်ပြီး ကျွန်မအချိန်အားလုံးကို တာဝန်မှာပဲ မြှုပ်နှံထားလိုက်တယ်။ ကိုယ့်တာဝန်တွေမှာ ကိုယ့်ကိုယ်ကိုယ် အသုံးခံဖို့ စိတ်အားထက်သန်ခဲ့ပြီး အသင်းတော်က ဘာပဲစီစဉ်ပါစေ ကျွန်မ ဘယ်တော့မှ မငြင်းခဲ့ဘူး။ နေပူမိုးရွာမရှောင် ကိုယ့်တာဝန်တွေကို ဇွဲရှိရှိ ထမ်းဆောင်ခဲ့တယ်။ ခဏကြာတော့ ကျွန်မတာဝန်ယူထားတဲ့အလုပ်က ရလဒ်တချို့ စထွက်လာတယ်။ နောက်ပိုင်းမှာ တရားဟောဆရာအနေနဲ့ ကျွန်မ ရွေးချယ်ခံရပြီး ကျွန်မတာဝန်ယူရတဲ့ အတိုင်းအတာက ပိုပိုပြီး ကြီးလာတယ်။ ဒါနဲ့ ကျွန်မ ကိုယ့်ကိုယ်ကိုယ် ကျေနပ်နေမိတယ်။ ကျွန်မက ဒုက္ခခံနိုင်တယ်၊ အဖိုးအခပေးနိုင်တယ်၊ စွန့်လွှတ်အနစ်နာခံပြီး ကိုယ့်ကိုယ်ကိုယ် အသုံးခံနိုင်တယ်၊ ပြီးတော့ ကိုယ့်တာဝန်တွေမှာလည်း ရလဒ်တွေ ရနေတယ်ဆိုတော့ ဘုရားသခင်က ငါ့ကို သေချာပေါက် ကောင်းချီးပေးမှာပါလို့ ယုံကြည်ခဲ့တယ်။ ဒီအတွေးနဲ့ပဲ ကိုယ့်တာဝန်တွေမှာ ပိုပြီး စိတ်ပါလက်ပါ ရှိလာတယ်။ နောက်ပိုင်းမှာ ကျွန်မဗိုက်က တစ်ခါတလေ နည်းနည်းအောင့်ပေမဲ့ သိပ်ဂရုမစိုက်ဘဲ ကိုယ့်တာဝန်တွေကိုပဲ ဆက်ထမ်းဆောင်ခဲ့တယ်။

တစ်မနက်မှာ မနက်စာစားပြီးတော့ စုဝေးပွဲနေရာတစ်ခုကို စက်ဘီးနင်းသွားတယ်။ အပေါ်ထပ်တက်နေတုန်း ဗိုက်ထဲမှာ ရစ်ပြီး နာလာပေမဲ့ အောင့်အီးသည်းခံပြီး စုဝေးပွဲပြီးအောင် လုပ်ခဲ့တယ်။ ပြီးတော့ ဆေးစစ်ဖို့ ဆေးရုံသွားတော့ ဆရာဝန်က လေးလေးနက်နက် ပြောတယ်။ “ခင်ဗျားမှာ အစာအိမ်နံရံ ပွန်းပဲ့ရောင်ရမ်းပြီး သွေးယိုနေတယ်။ ဒီအခြေအနေက အချိန်မီ ကုသဖို့ လိုတယ်။ ကောင်းကောင်း မကုရင် အစာအိမ်ကင်ဆာ ဖြစ်ဖို့ အန္တရာယ်ရှိတယ်” တဲ့။ ဆရာဝန် အဲဒီလိုပြောတာကြားတော့ ကျွန်မ နည်းနည်းလန့်သွားတယ်။ အချိန်မီ မကုလို့ တကယ်ပဲ အစာအိမ်ကင်ဆာဖြစ်ပြီး သေသွားရင် ဘုရားသခင်ရဲ့ ကယ်တင်ခြင်းကို လက်လွှတ်ရပြီး ငါ့ရဲ့ ကြိုးစားအားထုတ်မှုတွေ၊ အသုံးခံခဲ့တာတွေ အချည်းနှီးဖြစ်သွားမှာပဲလို့ စိုးရိမ်မိတယ်။ ကျွန်မ စိတ်ထဲမှာ နည်းနည်း အားလျော့သွားတယ်။ ဒါပေမဲ့ နောက်တော့ ဘုရားနှုတ်ကပတ်တော်တွေကို သတိရလိုက်တယ်။ “နာမကျန်းမှု ပေါ်ပေါက်သည့်အခါတွင် ဤသည်မှာ ဘုရားသခင်၏ ချစ်ခြင်းမေတ္တာဖြစ်ပြီး ယင်းအတွင်းတွင် သူ၏ ကောင်းမွန်သော ရည်ရွယ်ချက်များ မုချ ပါဝင်သည်။ သင်၏ ဇာတိပကတိသည် ဆင်းရဲဒုက္ခ အနည်းငယ် ခံစားရသော်လည်း စာတန်ထံမှ မည်သည့်စိတ်ကူးမျှ လက်သင့်မခံနှင့်။ ဖျားနာခြင်းအလယ်တွင် ဘုရားသခင်ကို ချီးမွမ်းကာ၊ သင်၏ ချီးမွမ်းခြင်း အလယ်တွင် ဘုရားသခင်၌ မွေ့လျော်လော့။ နာမကျန်းဖြစ်ခြင်းကို ရင်ဆိုင်ရာတွင် စိတ်ပျက်ခြင်း မရှိနှင့်၊ အဖန်ဖန် ရှာဖွေမြဲရှာဖွေကာ လက်မလျှော့နှင့်၊ ပြီးလျှင် ဘုရားသခင်သည် သင့်ကို သူ၏ အလင်းပေးပြီး ဉာဏ်အလင်းဖွင့်ပြလိမ့်မည်။ ယောဘ၏ ယုံကြည်ခြင်းသည် အဘယ်သို့ဖြစ်ခဲ့သနည်း။ အနန္တတန်ခိုးရှင် ဘုရားသခင်သည် အရာခပ်သိမ်း တတ်စွမ်းနိုင်သော သမားတော်တစ်ဦး‌ ပေတကား။ နာမကျန်းမှု၌ တည်ခြင်းသည် မကျန်းမာဖို့ ဖြစ်သော်လည်း၊ စိတ်ဝိညာဉ်၌ တည်ခြင်းသည် ကျန်းမာဖို့ ဖြစ်၏။ သင်သည် ထွက်သက်ဝင်သက်တစ်ခု ရှိသေးသရွေ့၊ ဘုရားသခင်သည် သင့်အား သေစေလိမ့်မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) ဘုရားနှုတ်ကပတ်တော်တွေကို ဆင်ခြင်သုံးသပ်လိုက်တော့ မျှော်လင့်ချက်ရောင်ခြည်လေး မြင်လိုက်ရသလိုပဲ။ ဒီရောဂါမှာ ဘုရားသခင်ရဲ့ ရည်ရွယ်ချက် ပါရှိတယ်ဆိုတာ ကျွန်မ သဘောပေါက်လိုက်တယ်။ ကျွန်မ မညည်းညူရဘူး။ အရင်ဆုံး ကျိုးနွံနာခံပြီး ဘုရားသခင်ကို ယုံကြည်စိတ်ချမှု ရှိရမယ်။ အဆုတ်ထဲမှာ အသက်ရှူနေသရွေ့တော့ ဘုရားသခင်က ငါ့ကို အသေခံမှာ မဟုတ်ဘူးလို့ ယုံကြည်ရမယ်။ ပြီးခဲ့တဲ့ နှစ်တွေမှာ ကိုယ့်တာဝန်တွေအတွက် ငါ အမြဲ စွန့်လွှတ်အနစ်နာခံပြီး အသုံးခံခဲ့တာတွေ၊ ကလေးက ငယ်ငယ်လေးရှိသေးပြီး မိသားစုက အခက်အခဲတွေ ကြုံနေရတဲ့အချိန်၊ ခင်ပွန်းသည် ဆုံးပါးသွားတဲ့အချိန်မှာတောင် ကိုယ့်တာဝန်တွေကို မစွန့်လွှတ်ခဲ့တာတွေကို ပြန်တွေးမိတယ်။ ဒါကြောင့် ကိုယ့်တာဝန်တွေမှာ ငါ့ရဲ့ ကြိုးစားအားထုတ်မှုတွေ၊ အသုံးခံခြင်းတွေကို ဘုရားသခင်က ထည့်တွက်မှာပါ၊ ပြီးတော့ ငါ့ကို ကာကွယ်ပြီး ရောဂါပျောက်အောင် ကုပေးမှာပါလို့ ယုံကြည်ခဲ့တယ်။

နောက်ပိုင်းမှာ တိုင်းရင်းဆေးကုဖို့၊ ဆေးသွင်းဖို့ ဆေးရုံသွားခဲ့ပြီး ပုံမှန်အတိုင်းပဲ ကိုယ့်တာဝန်တွေကို ဆက်ထမ်းဆောင်တယ်။ ဒါပေမဲ့ ဗိုက်က ခဏခဏ နာနေတုန်းပဲ။ အစာမကြေတာတွေဖြစ်တော့ ဆန်ပြုတ်ပဲ သောက်လို့ရတယ်။ တစ်ခါတလေ လေချဉ်တက်တာတွေ ဖြစ်တယ်။ ဆေးသောက်တာ နည်းနည်းကြာပေမဲ့ ရောဂါက သက်သာမလာဘဲ ပိုတောင်ဆိုးလာတယ်။ စားပြီးရင် အစာမကြေဘူး။ လည်ချောင်းထဲမှာ အစာတွေ တစ်ဆို့နေသလို အမြဲခံစားရပြီး ခဏခဏ ပျို့အန်ချင်တယ်။ ညဘက် အိပ်နေရင်တောင် ဗိုက်ထဲမှာ ပူလောင်ပြီး နာကျင်တာကို ခံစားရတယ်။ ရောဂါဝေဒနာရဲ့ နှိပ်စက်မှုကို ရင်ဆိုင်ရတော့ ကျွန်မ စိတ်ထဲမှာ အရမ်းအားငယ်မိပြီး တွေးတယ်။ “ငါ့အချိန်တွေအကုန်လုံးကို ကိုယ့်တာဝန်တွေမှာပဲ မြှုပ်နှံထားတာ၊ နေ့တိုင်း အလုပ်ရှုပ်နေတာ၊ နေမကောင်းဖြစ်ရင်တောင် ကိုယ့်တာဝန်တွေကို လျစ်လျူမရှုခဲ့ဘူးလေ။ ဒါဆို ငါ ဒီလောက် ကြိုးစားအားထုတ်ပြီး အသုံးခံခဲ့တာတောင် ဘုရားသခင်က ဘာလို့ ငါ့ကို မကာကွယ်ပေးတာလဲ။ ငါ့ရောဂါကို ဘာလို့ မပျောက်ကင်းစေတာလဲ” လို့ပေါ့။ ဘုရားသခင်အပေါ် အထင်လွဲတာတွေ၊ ညည်းညူတာတွေနဲ့ပဲ အသက်ရှင်နေထိုင်ခဲ့ပြီး အရမ်းကို အပျက်သဘောဆောင်ခဲ့တယ်။ ဘာလုပ်ဖို့မှ စိတ်မပါတော့သလို ဘုရားနှုတ်ကပတ်တော်တွေကို စားသောက်ဖို့၊ ဘုရားသခင်ဆီ တိုးဝင်ချဉ်းကပ်ဖို့လည်း ဆန္ဒမရှိတော့ဘူး။ ကိုယ့်တာဝန်တွေအတွက် ဝန်တာထားတဲ့စိတ်လည်း မရှိတော့လို့ အလုပ်ကဏ္ဍအားလုံးကို ထိခိုက်စေခဲ့တယ်။ ကျွန်မကို ဧည့်ခံနေတဲ့ ညီအစ်မက ကျွန်မရဲ့ မကောင်းတဲ့အခြေအနေကို သတိထားမိပြီး ဘုရားနှုတ်ကပတ်တော် ဖတ်တာကို သူနဲ့အတူ နားထောင်ဖို့ ဖိတ်ခေါ်တယ်။ ဘုရားသခင်က ပြောသည် “ဘုရားသခင်သည် လူသားကို အပြုသဘောဆောင်သော ရှုထောင့်၌သော်လည်းကောင်း၊ အပျက်သဘောဆောင်သော ရှုထောင့်၌သော်လည်းကောင်း စုံလင်စေနိုင်သည်။ ထိုအချက်မှာ သင့်အနေဖြင့် တွေ့ကြုံခံစားနိုင်ခြင်းရှိမရှိအပေါ် မူတည်ပြီး၊ ဘုရားသခင်အားဖြင့် စုံလင်စေခြင်း ခံနေရခြင်းကို သင်လိုက်စားမှု ရှိ၊ မရှိအပေါ် မူတည်သည်။ အကယ်၍ သင်သည် ဘုရားသခင်၏ စုံလင်စေနေခြင်းကို အမှန်တကယ် ရှာဖွေလျှင်၊ အပျက်သဘောသည် သင့်အား ဆုံးရှုံးမှုကို မခံရစေနိုင်ပေ၊ သို့သော် သာ၍စစ်မှန်သောအရာများကို သင့်ထံယူဆောင်လာနိုင်ပြီး သင်၏အထဲတွင် ချို့တဲ့နေသော အရာများကို သာ၍သိရှိစေနိုင်မည် ဖြစ်သည့်အပြင်၊ သင်၏ အခြေအနေအမှန်များကိုလည်း သာ၍ နားလည်စေနိုင်မည်ဖြစ်ပြီး၊ လူသား၌ ဘာမျှမရှိ၊ လူသားသည် ဘာမှမဟုတ်ဟူသည်ကို သိမြင်စေနိုင်သည်၊ အကယ်၍ သင်သည် စမ်းသပ်မှုများကို မကြုံရလျှင်၊ သိရှိမည်မဟုတ်ဘဲ မိမိကိုယ်မိမိ အခြားသူများ၏ အထက်၌ရှိကာ အခြားသူများအားလုံးထက် သာသည်ဟု အမြဲထင်မည် ဖြစ်သည်။ ဤအရာများအားလုံးအားဖြင့် သင်သည် ယခင်ဖြစ်ပွားခဲ့သည့် အရာများအားလုံးသည် ဘုရားသခင် လုပ်ဆောင်ခဲ့သည့် အရာများဖြစ်ပြီး ဘုရားသခင် ကာကွယ်စောင့်ရှောက်သည့်အရာများ ဖြစ်သည်ကို သင်သိလာလိမ့်မည် ဖြစ်သည်။ စမ်းသပ်မှုများအတွင်းသို့ ဝင်ရောက်ခြင်းသည် သင့်အား ချစ်ခြင်းနှင့်ယုံကြည်ခြင်း ကင်းမဲ့စေကာ၊ ဆုတောင်းခြင်းလည်း မရှိ၊ ဓမ္မသီချင်းများလည်း သီဆိုနိုင်စွမ်းမရှိ ဖြစ်စေမည်၊ ထို့ပြင် ထိုကဲ့သို့သေအချိန်မျိုးတွင် သင်သည် သတိမထားမိဘဲနှင့် မိမိကိုယ်မိမိ သိကျွမ်းလာမည်ဖြစ်သည်။ ဘုရားသခင်တွင် လူသားကို စုံလင်စေခြင်းအတွက် လုပ်ဆောင်နည်း အမျိုးမျိုးရှိသည်။ လူသား၏ ဖောက်ပြန်ပျက်စီးသော စိတ်သဘောထားကို ပြုပြင်ရန်အတွက် ပတ်ဝန်းကျင်အမျိုးမျိုးကို သူအသုံးချပြီး၊ လူသားကို ဖော်ထုတ်ပြရန်အလို့ငှာ အရာအမျိုးမျိုးကို အသုံးပြုသည်၊ တစ်ဖက်တွင် လူသားကို သူပြုပြင်ပြီး၊ နောက်တစ်ဖက်တွင် လူသားကို ဖော်ထုတ်ပြကာ အခြားတစ်ဖက်တွင် လူသား၏ စိတ်နှလုံးအတွင်း နက်ရှိုင်းရာ၌ရှိသော ‘နက်နဲရာများ’ ကို တူးဆွကာ ဖော်ပြလျက်၊ သူ၏ အခြေအနေများ အများအပြားကို ဖော်ပြခြင်းအားဖြင့် လူသားအား သူ၏သဘောသဘာဝကို သိရှိစေလျက်၊ လူသားကို ဖွင့်ဟပြသည်။ ဘုရားသခင်သည် လက်တွေ့ကျသော ဘုရားဖြစ်သည်ကို လူသားသိစေရန် ဘုရားသခင်သည် ဖော်ပြခြင်း၊ ပြုပြင်ခြင်း၊ စစ်ဆေးခြင်းနှင့် ပြစ်တင်ဆုံးမခြင်း စသည့် နည်းလမ်းအမျိုးမျိုးသုံးကာ လူသားကို စုံလင်အောင်ပြုလုပ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်းကို အာရုံစိုက်သူများသာ စုံလင်စေခြင်းခံရနိုင်သည်) နားထောင်ရင်း စဉ်းစားမိတော့ ကျွန်မ အရမ်းကို တို့ထိခံစားသွားရတယ်။ ဘုရားနှုတ်ကပတ်တော်တွေက ကျွန်မအခြေအနေကို တိုက်ရိုက် ထင်ဟပ်နေတာကိုး။ ရောဂါမဖြစ်ခင်တုန်းက ကိုယ့်တာဝန်တွေမှာ တက်ကြွပြီး ထက်သန်ခဲ့ပေမဲ့ အခု နေမကောင်းဖြစ်ပြီး ကျန်းမာရေးက အချိန်အတော်ကြာ မသက်သာလာတော့ ယုံကြည်ခြင်း ပျောက်ဆုံးပြီး ကိုယ့်တာဝန်တွေအတွက် ဝန်တာထားစိတ်လည်း မရှိတော့ဘူး။ ဆုတောင်းဖို့ စိတ်ပါလက်ပါရှိတာလည်း ပျောက်ဆုံးခဲ့ပြီ။ အရင်တုန်းကတော့ ကျွန်မ ဘုရားသခင်ကို အရမ်းချစ်တယ်လို့ ထင်ခဲ့တာ။ မိသားစုကို ဘေးဖယ်ထားပြီး ကိုယ့်တာဝန်တွေကို ထမ်းဆောင်နိုင်တော့ သမ္မာတရားကို လိုက်စားပြီး လက်တွေ့လုပ်ဆောင်တဲ့လူလို့ ထင်ခဲ့တာ။ အခုကျမှ ကျွန်မရဲ့ ဝိညာဉ်ရင့်ကျက်မှုက တော်တော်လေး သေးငယ်ပြီး ဘုရားသခင်အပေါ် စစ်မှန်တဲ့ ယုံကြည်ခြင်းနဲ့ ချစ်ခြင်းမေတ္တာ ကင်းမဲ့နေမှန်း မြင်လာတယ်။ ဘုရားသခင်က ကျွန်မရဲ့ ဖောက်ပြန်ပျက်စီးမှုနဲ့ အားနည်းချက်တွေကို သိလာအောင် ကူညီဖို့၊ ပြီးတော့ သူ့အပေါ်ထားတဲ့ ကျွန်မရဲ့ ရိုးသားမှုနဲ့ ကျိုးနွံနာခံမှုကို စုံလင်စေဖို့ ဒီရောဂါကို အသုံးပြုပြီး ကျွန်မကို စစ်ဆေးတဲ့အပြင် ထုတ်ဖော်နေတာပဲ။ ဘုရားသခင်ကို ကျွန်မ ဆက်ပြီး အထင်လွဲလို့၊ အပျက်သဘောဆောင်လို့ မဖြစ်တော့ဘူး။ ဒါကြောင့် ကျွန်မရောဂါကို ဘုရားသခင် လက်ထဲ အပ်နှံပြီး ကိုယ့်တာဝန်တွေမှာ စိတ်နှစ်ထားဖို့ ဆန္ဒရှိလာတယ်။ ဒါကို သဘောပေါက်လိုက်တော့ ကျွန်မအခြေအနေ နည်းနည်း တိုးတက်လာတယ်။

၂၀၁၄ ခုနှစ် ကုန်ခါနီးမှာ ကျွန်မရဲ့ အစာအိမ်ရောဂါက ပိုဆိုးလာပြီး နည်းနည်းလေး စားလိုက်တာနဲ့ လေပွသလို ခံစားရတဲ့အပြင် ဗိုက်ထဲမှာ ခဏခဏ ရစ်ရစ်ပြီး နာလာတယ်။ ကျွန်မ စိတ်ထဲမှာ အရမ်းအားငယ်မိပြီး ဒီရောဂါကသာ ရှည်ကြာသွားရင်၊ အစာအိမ်ကင်ဆာအထိ ဆိုးရွားသွားပြီး ကျွန်မ သေသွားရင် ဘယ်လိုလုပ်မလဲလို့ စိုးရိမ်မိတယ်။ ကျွန်မ သေသွားလို့ ဘုရားသခင်ရဲ့ ကယ်တင်တာကို မခံရရင် ငါ့ရဲ့ ကြိုးစားအားထုတ်မှုတွေ၊ အသုံးခံခဲ့တာတွေ အားလုံး အချည်းနှီးဖြစ်မသွားဘူးလား။ ငါက အမြဲတမ်း ဒုက္ခခံ၊ အဖိုးအခပေးပြီး ကိုယ့်တာဝန်တွေကို ထမ်းဆောင်ခဲ့တာ၊ နေမကောင်းဖြစ်ရင်တောင် ကိုယ့်တာဝန်တွေကို ထမ်းဆောင်ခဲ့တာလေ။ ဒါဆို ဘာလို့ ဘုရားသခင်ရဲ့ ကောင်းချီးနဲ့ ကာကွယ်မှုကို မတွေ့ရတာလဲ။ ကျွန်မ အမှောင်ထဲမှာ အသက်ရှင်နေထိုင်ခဲ့ပြီး ကိုယ့်တာဝန်တွေကိုလည်း မထမ်းဆောင်ချင်တော့ဘူး။ ဒါနဲ့ အိမ်ပြန်ဆေးကုချင်တယ်လို့ အထက်ခေါင်းဆောင်ကို ပြောလိုက်တယ်။ ခေါင်းဆောင်က ဘုရားသခင်ရဲ့ ရည်ရွယ်ချက်ကို ကျွန်မနဲ့ မိတ်သဟာယပြုပေးပြီး ကိုယ့်တာဝန်တွေကို ထမ်းဆောင်ရင်းနဲ့ပဲ ရောဂါကုသဖို့၊ ကိုယ့်ခန္ဓာကိုယ်ကို ဂရုစိုက်ဖို့ အကြံပေးတယ်။ ကျွန်မရောဂါက ကိုယ့်တာဝန်တွေရဲ့ အစိတ်အပိုင်းနည်းနည်းလေးကို ထမ်းဆောင်ဖို့တောင် ဟန့်တားတဲ့အထိ မဆိုးရွားသေးတာကို တွေးမိတယ်။ ပြီးတော့ ကျွန်မက အသင်းတော်ခေါင်းဆောင် ဖြစ်နေတာဆိုတော့ ကျွန်မအလုပ်ကို လွှဲပြောင်းပေးရအောင် သင့်တော်တဲ့လူကို ချက်ချင်းရှာဖို့က ခက်တယ်။ ကိုယ့်တာဝန်တွေကို စွန့်လွှတ်လိုက်ရင် ကျွန်မ တကယ်ပဲ အသိစိတ်ကင်းမဲ့တာကို ပြလိမ့်မယ်။ ဒါပေမဲ့ ကိုယ့်တာဝန်တွေကို ဆက်ထမ်းဆောင်ရင် ရောဂါရဲ့ ဘောင်ခတ်တာကို ခံရမယ်။ ဒုက္ခခံစားရင်းနဲ့ ဘုရားသခင်ဆီ ကျွန်မ အော်ဟစ်ဆုတောင်းမိတယ်။ “ဘုရားသခင်၊ ဒီရောဂါကို ဘယ်လို တွေ့ကြုံရမလဲဆိုတာ သမီး မသိပါဘူး။ ဒီအခြေအနေထဲမှာ သင်ခန်းစာယူဖို့နဲ့ ကိုယ်တော်ရဲ့ ရည်ရွယ်ချက်ကို နားလည်ဖို့ လမ်းပြပေးပါ” လို့ပေါ့။ အဲဒီညနေမှာ ညီအစ်ကိုမောင်နှမတွေနဲ့ ကျွန်မအခြေအနေအကြောင်း ပြောပြတယ်။ ညီအစ်ကိုမောင်နှမတွေက ဘုရားနှုတ်ကပတ်တော်တွေကို ဖတ်ပြတော့ နှုတ်ကပတ်တော် နှစ်ပိုဒ်က ကျွန်မကို တကယ် ထိတွေ့စေခဲ့တယ်။ ဘုရားသခင်က ဒီလိုပြောထားတယ်။ ဘုရားသခင်က ပြောသည် “၎င်းတို့ကို ငါ အနာငြိမ်းစေနိုင်၍သာ ငါ့ကို များစွာသောသူတို့က ယုံကြည်ကြသည်။ ၎င်းတို့၏ခန္ဓာကိုယ်များမှ မသန့်ရှင်းသော ဝိညာဉ်များကို နှင်ထုတ်ရန် ငါ၏တန်ခိုးကို အသုံးပြုနိုင်၍သာ ငါ့ကို များစွာသောသူတို့က ယုံကြည်ကြပြီး၊ ငါ့ထံမှ ငြိမ်သက်ခြင်းနှင့် ဝမ်းမြောက်ခြင်းတို့ကို ၎င်းတို့ ရနိုင်လိမ့်မည် ဖြစ်သောကြောင့်သာ ငါ့ကို များစွာသော သူတို့က ယုံကြည်ကြပေသည်။ သာ၍ကြီးမားသော ရုပ်ဝတ္ထုဆိုင်ရာ ကြွယ်ဝမှုကို ငါ့ထံမှ တောင်းခံရန်သာ များစွာသောသူတို့က ငါ့ကို ယုံကြည်ကြသည်။ ဤဘဝကို အေးအေးချမ်းချမ်း ကုန်ဆုံးပြီး၊ နောင်ဘဝတွင် ဘေးကင်းလုံခြုံမှုရှိဖို့ရန်သာ များစွာသောသူတို့က ငါ့ကို ယုံကြည်ကြသည်။ ငရဲ၏ဒုက္ခဆင်းရဲကို ရှောင်ရှားပြီး၊ ကောင်းကင်၏ကောင်းချီးမင်္ဂလာများ ရရှိရန် များစွာသောသူတို့က ငါ့ကို ယုံကြည်ကြသည်။ များစွာသောသူတို့က ယာယီ ကိုယ်စိတ်ချမ်းသာခြင်းအတွက်သာ ငါ့ကို ယုံကြည်သော်လည်း၊ နောင်ဘဝ၌ မည်သည့်အရာမျှ ရရှိရန် မကြိုးစားကြပေ။ လူများအပေါ် ငါ၏ အမျက်ဒေါသကို ပေးအပ်ပြီး တစ်ချိန်က ၎င်းတို့ ပိုင်ဆိုင်ခဲ့သည့် ဝမ်းမြောက်ခြင်းနှင့် ငြိမ်သက်ခြင်းတို့ကို ငါ သိမ်းယူချိန်တွင် ၎င်းတို့သည် သံသယရှိလာ၏။ ငါသည် လူတို့အား ငရဲ၏ ဆင်းရဲဒုက္ခကို ပေးအပ်ပြီး ကောင်းကင်၏ ကောင်းချီးမင်္ဂလာတို့ကို ပြန်လည် သိမ်းယူသည့်အခါ ၎င်းတို့သည် ဒေါသထောင်းခနဲထွက်လေ၏။ လူများက ၎င်းတို့ကို ရောဂါငြိမ်းစေရန် ငါ့အား တောင်းဆိုပြီး ငါသည် ၎င်းတို့ကို အလေးဂရုမပြုသည့်အပြင် ၎င်းတို့အပေါ် စက်ဆုပ်ရွံရှာမှု ခံစားရသည့်အခါ ၎င်းတို့သည် အောက်လမ်းဆေးဝါးနှင့် မှော်အတတ်တို့၏ နည်းလမ်းကိုသာ ရှာရန် ငါ့ထံမှ ထွက်သွားလေသည်။ ငါ့ထံမှ ၎င်းတို့ တောင်းဆိုခဲ့ပြီးသမျှအားလုံးကို ငါသိမ်းယူလိုက်ချိန်တွင်၊ ၎င်းတို့အားလုံးက အစအနရှာ၍မရအောင် ပျောက်သွားကြ၏။ သို့ဖြစ်၍ ငါ၏ ကျေးဇူးတော်သည် အလွန်ပေါလျှံပြီး ရရန် အကျိုးကျေးဇူးများမှာ အလွန် များလွန်းသောကြောင့် လူများသည် ငါ၌ ယုံကြည်ခြင်း ရှိသည်ဟု ငါဆို၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) “လူသား၏ ဘုရားသခင်နှင့် ဆက်ဆံရေးမှာ ပကတိ မိမိ၏ကိုယ်ကျိုးစီးပွားတစ်ခုမျှသာ ဖြစ်ပေသည်။ ယင်းသည် ကောင်းချီးမင်္ဂလာများ လက်ခံရရှိသူနှင့် ပေးသူတို့အကြား ဆက်ဆံရေးတစ်ခု ဖြစ်သည်။ ရှင်းရှင်းပြောပါက၊ အလုပ်သမားတစ်ဦးနှင့် အလုပ်ရှင်တစ်ဦးတို့အကြား ဆက်ဆံရေးဖြစ်၏။ အလုပ်သမားသည် အလုပ်ရှင် ချပေးသော ဆုလာဘ်များကို လက်ခံရရှိရန်သာ အလုပ်ကြိုးစားလုပ်သည်။ ထိုသို့သော ဆက်ဆံရေးတစ်ရပ်တွင် ချစ်ခင်ခြင်းမရှိပေ၊ အကျိုးစီးပွားကို အရင်းခံသော ဆက်ဆံရေးတစ်ခု၊ အပေးအယူသာ ရှိသည်။ ချစ်ခြင်း သို့မဟုတ် အချစ်ခံရခြင်းမရှိ၊ ပေးကမ်းစွန့်ကြဲခြင်းနှင့် သနားကရုဏာသာ ရှိသည်။ နားလည်မှုမရှိ၊ ခိုကိုးရာမဲ့သော၊ မျိုသိပ်ထားသော နာကြည်းမှုနှင့် လှည့်ဖြားခြင်းသာ ရှိသည်။ ရင်းနှီးမှုမရှိ၊ ဖြတ်သန်းမရနိုင်သည့် ကွာဟချက်သာ ရှိသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက် ညီအစ်မတစ်ယောက်က ကျွန်မနဲ့ အများကြီး မိတ်သဟာယပြုပေးတယ်။ ရောဂါပျောက်ဖို့ ဘုရားသခင်ဆီ အမြဲတောင်းဆိုနေတာက ဆင်ခြင်တုံတရားမဲ့တဲ့ အပြုအမူဖြစ်ကြောင်း သူက သတိပေးတယ်။ ဘုရားနှုတ်ကပတ်တော် ဖတ်တာနဲ့ သူ့ရဲ့ မိတ်သဟာယကို နားထောင်တာကတစ်ဆင့် ကျွန်မ ရုတ်တရက် အသိဉာဏ်ပွင့်လင်းသလို ခံစားလိုက်ရတယ်။ ကောင်းချီးရဖို့သက်သက်ပဲ ဘုရားသခင်ကို ကျွန်မ ယုံကြည်နေမှန်း သဘောပေါက်လိုက်တယ်။ အစတုန်းက ကိုယ့်တာဝန်တွေကို ထမ်းဆောင်ဖို့ မိသားစုနဲ့ ကလေးကို ဘေးဖယ်ထားနိုင်ခဲ့ပေမဲ့ ဒါတွေအားလုံးက ဘုရားသခင်ရဲ့ ကာကွယ်မှုနဲ့ ကောင်းချီးတွေကို ရဖို့၊ ပြီးတော့ ဘုရားသခင်ရဲ့ ကယ်တင်ခြင်းခံရပြီး ကောင်းကင်နိုင်ငံတော်ထဲ ဝင်ရောက်နိုင်ဖို့အတွက်ပဲ ဖြစ်နေတယ်။ ရောဂါနဲ့ ရင်ဆိုင်ရတဲ့အခါ ကိုယ့်တာဝန်တွေမှာ ကျွန်မရဲ့ ကြိုးစားအားထုတ်မှုနဲ့ အသုံးခံမှုတွေကို ဘုရားသခင် ထည့်တွက်ပြီး ရောဂါပျောက်ကင်းစေမယ်လို့ မျှော်လင့်ခဲ့တယ်။ ဒါပေမဲ့ အချိန်ကြာလာတာနဲ့အမျှ ရောဂါက မသက်သာဘဲ ပိုဆိုးလာတော့ ကျွန်မ အပျက်သဘောဆောင်ပြီး ညည်းညူလာတယ်၊ ဘာလို့ မကုပေးတာလဲဆိုပြီး ဘုရားသခင်ကို မေးခွန်းထုတ်လာတယ်။ ရောဂါအခြေအနေ ဆိုးလာတဲ့အခါ ကိုယ့်အတွက် ထွက်ပေါက်ကိုတောင် စဉ်းစားလာခဲ့ပြီးကိုယ့်တာဝန်တွေကို စွန့်လွှတ်ပြီး အိမ်ပြန်ကုသချင်လာခဲ့တယ်။ ကိုယ့်တာဝန်တွေမှာ ဘုရားသခင်အတွက် ကိုယ့်ကိုယ်ကိုယ် အသုံးခံရတဲ့ ကျွန်မရဲ့ ရည်မှန်းချက်တွေက မမှန်ကန်ဘူးဆိုတာကို သဘောပေါက်လိုက်တယ်။ ကျွန်မရဲ့ ဒုက္ခခံတာ၊ အသုံးခံတာတွေကတစ်ဆင့် ဘုရားသခင်ရဲ့ ကောင်းချီးတွေကို ရချင်နေခဲ့တာ။ ရည်မှန်းချက် မပြည့်ဝတော့ ဘုရားသခင်ဆီကနေ ကျောခိုင်းသွားဖို့ တွေးခဲ့တာကိုး။ ကျွန်မ ဘယ်လိုနည်းနဲ့ ကိုယ့်တာဝန်တွေကို ထမ်းဆောင်နေခဲ့တာလဲ။ ဘယ်လိုနည်းနဲ့များ ကျွန်မဟာ ဘုရားသခင်ကို သစ္စာစောင့်သိပြီး ကျိုးနွံနာခံခဲ့တာလဲ။ ကျွန်မက ဘုရားသခင်ကို အသုံးပြုပြီး အပေးအယူလုပ်ဖို့ ကြိုးစားနေခဲ့တာ သေချာတယ်။ ဘုရားသခင်ကို ဘုရားသခင်လို မဆက်ဆံဘဲ လိုတရပစ္စည်းတစ်ခုလို၊ ဆွစ်တပ်မတော် စွယ်စုံသုံးဓားတစ်ခုလို ဆက်ဆံခဲ့တာပဲ။ ကျွန်မ တကယ်ကို တစ်ကိုယ်ကောင်းဆန်ပြီး စက်ဆုပ်ရွံရှာဖွယ် ကောင်းလိုက်တာ။ အဲဒီကျမှ ဒီရောဂါနဲ့ ရင်ဆိုင်ရတာက ဘုရားသခင်ရဲ့ ရည်ရွယ်ချက် တကယ်ပါရှိပြီး ဒါက ကျွန်မရဲ့ မှားယွင်းတဲ့ အမြင်တွေ၊ ရည်ရွယ်ချက်တွေနဲ့ ဆန္ဒတွေကို ထုတ်ဖော်နေမှန်း နားလည်လိုက်တယ်။ ဒီလိုသာ မဟုတ်ရင် ကိုယ့်တာဝန်တွေကို ထမ်းဆောင်ဖို့ မိသားစုနဲ့ အလုပ်ကို စွန့်လွှတ်လိုက်တာက ဘုရားသခင်ကို အရမ်းချစ်လို့ပဲဆိုပြီး ထင်နေဦးမှာ။ တကယ်တမ်းကျတော့ ဘုရားသခင် ကျေနပ်ဖို့ တာဝန်ထမ်းဆောင်နေတာ မဟုတ်ဘဲ မသန့်စင်တဲ့ ရည်ရွယ်ချက်တွေ၊ အပေးအယူလုပ်ချင်တဲ့ စိတ်တွေနဲ့ လုပ်နေခဲ့တာပဲ။ ဘုရားသခင်ကို ဒီလိုဆက်ယုံကြည်ပြီး ကိုယ့်တာဝန်တွေကို ထမ်းဆောင်ရင် နောက်ဆုံးကျတော့ ဘုရားသခင်ရဲ့ ပစ်ပယ်တာကိုပဲ ခံရမှာ။

ရှာဖွေရင်းနဲ့ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို ကျွန်မ မသိမှန်းလည်း မြင်လိုက်ရတယ်။ ရောဂါနဲ့ ရင်ဆိုင်ရတဲ့အခါ အခြေအနေ ပိုဆိုးလာပြီး သေသွားမှာကို အမြဲ စိုးရိမ်နေခဲ့တာ။ ကျွန်မရဲ့ ယုံကြည်ခြင်းက သေးငယ်လွန်းတယ်။ ဘုရားသခင်က ပြောသည် “လူ၏ အရာရာတိုင်းကို ဘုရားသခင် ထိန်းချုပ်ထားပြီး လူ ရှင်သည်ဖြစ်စေ သေသည်ဖြစ်စေ ဘုရားသခင်က ဆုံးဖြတ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) “လူသားမျိုးနွယ်တစ်ရပ်လုံးထဲမှ အနန္တတန်ခိုးရှင်၏ မျက်လုံးထဲ၌ ဂရုစိုက်မခံရသူဟူ၍ မည်သူရှိသနည်း။ အနန္တတန်ခိုးရှင်၏ ကြိုတင်ပြဋ္ဌာန်းထားခြင်း အလယ်၌ မနေထိုင်သူ မည်သူရှိသနည်း။ လူသား၏ အသက်ရှင်ခြင်းနှင့် သေခြင်းသည် သူကိုယ်တိုင်၏ ရွေးချယ်ချက်ဖြင့် ဖြစ်ပျက်သလော။ လူသားသည် သူကိုယ်တိုင်၏ ကံကြမ္မာကို ထိန်းချုပ်ထားသလော။ များစွာသောလူတို့သည် သေခြင်းတရားကို အော်ခေါ်ကြ သော်လည်း၊ ၎င်းသည် သူတို့ထံမှ ဝေးကွာနေ၏။ များစွာသောလူတို့သည် ဘဝတွင် ကြံ့ခိုင်၍ သေခြင်းတရားကို ကြောက်ရွံ့သောသူများ ဖြစ်လိုကြသော်လည်း၊ ၎င်းတို့အား သေခြင်းတရား၏ အသူတစ်ရာ နက်သောချောက်ထဲသို့ ထိုးဆင်းနေရင်း ၎င်းတို့၏သေဆုံးခြင်း နေ့ရက်သည် ၎င်းတို့သတိမထားမိခင် ချဉ်းကပ်လာနေ၏။ များစွာသောလူတို့သည် ကောင်းကင်သို့ ကြည့်၍ လေးလေးပင်ပင် သက်ပြင်းချကြ၏။ များစွာသောလူတို့သည် သည်းထန်စွာငိုကြွေး၍ အော်မြည်ရှိုက်ငိုကြ၏။ များစွာသောလူတို့သည် စမ်းသပ်မှုများအကြား လဲပြိုကြပြီး များစွာသောလူတို့သည် စုံစမ်းသွေးဆောင်ခြင်း၏ အလယ်တွင် ဆွဲဆောင်သိမ်းသွင်းခြင်းခံကြရ၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၁)) ဘုရားသခင်က အရာခပ်သိမ်းကို ထိန်းချုပ်ပြီး အချုပ်အခြာအာဏာ ကိုင်စွဲထားကြောင်း၊ လူ့အသက်နဲ့ သေခြင်းက သူ့လက်ထဲမှာ ရှိကြောင်း ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်။ ကျွန်မရောဂါ သက်သာမလား ဆိုတာကလည်း ဘုရားသခင် လက်ထဲမှာပဲ ရှိတယ်။ ဒီအချိန်ကာလအတွင်းမှာ ရောဂါရဲ့ ဘောင်ခတ်တာကို အမြဲခံခဲ့ရတယ်။ ရောဂါက ကင်ဆာအထိ ဆိုးရွားသွားပြီး အသက်အန္တရာယ် ဖြစ်မှာကို ကြောက်လို့ ဒါကြောင့် ကျန်းမာရေးကို အာရုံစိုက်ဖို့ ကိုယ့်တာဝန်တွေကို စွန့်လွှတ်ဖို့ တွေးခဲ့တာ။ နှုတ်ကတော့ ဘုရားသခင်က အရာခပ်သိမ်းအပေါ် အချုပ်အခြာအာဏာ ရှိတယ်လို့ ပြောပေမဲ့ တကယ့်လက်တွေ့ဘဝမှာ ဘုရားသခင်ကို စစ်မှန်တဲ့ ယုံကြည်ခြင်း မရှိခဲ့ဘူး။ အခက်အခဲတွေနဲ့ ရင်ဆိုင်ရတဲ့အခါ ဘုရားသခင်ကို မမှီခို၊ မမျှော်ကိုးဘဲ စိုးရိမ်ပူပန်မှုတွေနဲ့ အသက်ရှင်ပြီး ကိုယ့်အတွက် ထွက်ပေါက်ကိုပဲ စဉ်းစားခဲ့တယ်။ သက်သာလာမလား၊ မသက်သာဘူးလား ဆိုတာ ဘုရားသခင် လက်ထဲမှာ ရှိတယ်လို့ မယုံကြည်ဘဲ ဆေးကုသမှုခံယူပြီး ကျန်းမာရေးပြန်ကောင်းအောင် အာရုံစိုက်မှသာ ရောဂါပျောက်မယ်လို့ ထင်ခဲ့တယ်။ ဒါက မယုံကြည်သူတစ်ယောက်ရဲ့ အမြင် မဟုတ်ဘူးလား။ ခင်ပွန်းသည် နေမကောင်းတုန်းက သူ့ကို ကုဖို့ နေရာအနှံ့ ခေါ်သွားခဲ့ပေမဲ့ သူ့ရောဂါက ကုလို့မရတော့ဘူးလို့ ဆရာဝန်တွေက ပြောတယ်။ အချည်းနှီးဖြစ်မဲ့ ကြိုးစားအားထုတ်မှုတွေ ဆက်မလုပ်ဖို့ မိတ်ဆွေတွေနဲ့ မိသားစုက အကြံပေးပေမဲ့ ကံကြမ္မာကို လက်ခံဖို့ ကျွန်မ ငြင်းဆန်ခဲ့တုန်းပဲ။ သူ့ရောဂါကို ကုဖို့အတွက် စုဆောင်းထားသမျှ အကုန်ထုတ်သုံးပြီး အကြွေးတောင် တင်ခဲ့ရတယ်။ သူ့ကို ပြုစုစောင့်ရှောက်ဖို့ ကိုယ့်ကိုယ်ကိုယ် မြှုပ်နှံထားပြီး သူ့ဘေးမှာ နေပေးခဲ့ပေမဲ့ နောက်ဆုံးတော့ သူ့အသက်ကို ကျွန်မ မကယ်နိုင်ခဲ့ပါဘူး။ ဒီအဖြစ်အပျက်ကနေ အသက်ရှင်ခြင်းနဲ့ သေခြင်းကို ဘုရားသခင်က ကြိုတင်ပြဋ္ဌာန်းထားမှန်း ကျွန်မ သဘောပေါက်လိုက်တယ်။ လူတွေက ကိုယ့်ကံကြမ္မာကို မထိန်းချုပ်နိုင်တဲ့အပြင် သူတစ်ပါးရဲ့ ကံကြမ္မာကိုလည်း မပြောင်းလဲပေးနိုင်ဘူး။ တကယ်တော့ အသင်းတော်မှာ ကိုယ့်တာဝန်တွေကို ထမ်းဆောင်တာပဲဖြစ်ဖြစ်၊ အိမ်ပြန်တာပဲဖြစ်ဖြစ် ဆေးကုသမှုခံယူပြီး ကိုယ့်ခန္ဓာကိုယ်ကို ပုံမှန်အတိုင်း ဂရုစိုက်လို့ ရပါတယ်။ ဒါပေမဲ့ ရောဂါ သက်သာမလား၊ ပိုဆိုးမလား ဆိုတာကိုတော့ ဘုရားသခင်ကပဲ ဆုံးဖြတ်တာပါ။ လူတစ်ယောက်ရဲ့ သက်တမ်း အတိုအရှည်ကိုလည်း ဘုရားသခင်ကပဲ ဆုံးဖြတ်တာပါ။ ကျွန်မအချိန်ရောက်ပြီဆိုရင် ကိုယ့်တာဝန်တွေကို စွန့်လွှတ်ပြီး အိမ်မှာပြန်နားနေရင်တောင် ရောဂါက ဖြစ်သင့်သလောက် ဆိုးလာဦးမှာပဲ၊ ပြီးတော့ ကျွန်မအချိန်ကျရင် သေမှာပါပဲ။ ဒါပေမဲ့ ကျွန်မအချိန် မရောက်သေးဘူး၊ ကျွန်မရဲ့ အထူးတာဝန် မပြီးသေးဘူးဆိုရင် ဘုရားသခင်က စောစောစီးစီး အသေခံမှာ မဟုတ်ပါဘူး။ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို ကျွန်မ မသိခဲ့မှန်း၊ ရောဂါပိုဆိုးလာမလား၊ သေသွားမလား ဆိုတာကို တွေးပူရင်းနဲ့ပဲ စိုးရိမ်မှုနဲ့ ကြောင့်ကြမှုတွေနဲ့တစ်ရက်ပြီးတစ်ရက် ကုန်ဆုံးခဲ့မှန်း မြင်လိုက်ရတယ်။ ကျွန်မ တကယ်ကို မိုက်မဲပြီး နုံအခဲ့တာပဲ။ တကယ်တမ်းကျတော့ ဒီစိုးရိမ်ပူပန်မှုတွေက မလိုအပ်သလို ဘာကိုမှလည်း မပြောင်းလဲခဲ့ပါဘူး။ ကျွန်မ လုပ်နိုင်တဲ့ တစ်ခုတည်းသောအရာက အရာအားလုံးကို ဘုရားသခင် လက်ထဲ အပ်နှံပြီး သူ့ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေဆီ ကိုယ့်ကိုယ်ကိုယ် ပုံအပ်လိုက်ဖို့ပါပဲ။ တစ်ချိန်တည်းမှာပဲ ဆေးကုသမှုခံယူပြီး ပုံမှန်အတိုင်း အနားယူတဲ့အပြင် ကိုယ့်တာဝန်တွေကို အကောင်းဆုံး ထမ်းဆောင်လို့ ရပါတယ်။ ကျွန်မ ဘယ်လောက်ကြာကြာ အသက်ရှင်မလဲ၊ ရောဂါ သက်သာမလား ဆိုတာကို မကြည့်ဘဲ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မ ကျိုးနွံနာခံရပါမယ်။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ဖြစ်တယ်။ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ကျွန်မဟာ ဖန်ဆင်းခံတစ်ယောက်ဖြစ်ပြီး ကိုယ့်တာဝန်တွေကို ထမ်းဆောင်တာက လုံးဝ သဘာဝကျပြီး ကျိုးကြောင်းခိုင်လုံမျှတတယ်ဆိုတာကို ဘုရားနှုတ်ကပတ်တော်ကနေ ကျွန်မသဘောပေါက်လိုက်တယ်။ ဒါကြောင့် ဘုရားသခင်နဲ့ အပေးအယူလုပ်ဖို့ မကြိုးစားသင့်တဲ့အပြင် ဆုလာဘ်တွေလည်း မတောင်းဆိုသင့်ဘူး။ နောင်မှာ ဘုရားသခင်က ကျွန်မကို ဘယ်လိုဆက်ဆံပါစေ၊ ကောင်းချီးပေးတာပဲဖြစ်ဖြစ်၊ ကံဆိုးမိုးမှောင်ကျတာပဲဖြစ်ဖြစ် ဖန်ဆင်းခံတစ်ယောက်ရဲ့ နေရာမှာ မှန်မှန်ကန်ကန် ရပ်တည်ပြီး ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျိုးနွံနာခံတဲ့အပြင် ကိုယ့်တာဝန်တွေကို ကောင်းကောင်း ဖြည့်ဆည်းရမယ်။ လူတစ်ယောက်က နောက်ဆုံးမှာ ဘုရားသခင်ရဲ့ ကယ်တင်တာကို ခံရမလားဆိုတာက ဘုရားသခင်ရဲ့ တရားစီရင်ခြင်းနဲ့ သန့်စင်ခြင်းကို လက်ခံနိုင်မလား၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားပြီး ဘုရားသခင်နဲ့ သဟဇာတဖြစ်အောင် လုပ်နိုင်မလားဆိုတဲ့အပေါ်မှာ မူတည်တယ်။ အလုပ်ကြိုးစားတာ၊ ဒုက္ခခံတာ၊ ဒါမှမဟုတ် စွန့်လွှတ်အနစ်နာခံတာတွေကတစ်ဆင့် ဘုရားသခင်ရဲ့ ကောင်းချီးတွေကို ရရှိတာ မဟုတ်ဘူး။ ဘုရားသခင်ကို စတွေ့ကတည်းက အပြင်ပန်း စိတ်အားထက်သန်မှုနဲ့ အလုပ်များတာလောက်ကိုပဲ ကျွန်မ ကျေနပ်နေခဲ့တာ။ သမ္မာတရားကို မလိုက်စားဘူး၊ အသက်ဝင်ရောက်မှုကိုလည်း အာရုံမစိုက်ခဲ့ဘူး။ ဘုရားနှုတ်ကပတ်တော်ကတစ်ဆင့် ကိုယ့်ကိုယ်ကိုယ် ဆင်ခြင်သုံးသပ်ပြီး သိတာလည်း ရှားတယ်။ စွန့်လွှတ်အနစ်နာခံတာ၊ အသုံးခံတာတွေ နည်းနည်းလုပ်ပြီးတဲ့နောက်မှာ ဘုရားသခင်ရဲ့ ကောင်းချီးတွေကို ခံစားခွင့်ရှိတယ်လို့ ယုံကြည်ခဲ့တယ်။ ကောင်းချီးရဖို့ မျှော်လင့်ချက်တွေ ပျက်စီးသွားတဲ့အခါ ဘုရားသခင်ကို အထင်လွဲပြီး ညည်းညူလာတယ်။ အစောပိုင်းက စွန့်လွှတ်ခဲ့တာတွေကိုတောင် နောင်တရပြီး ကိုယ့်တာဝန်တွေကို မထမ်းဆောင်ချင်တော့ဘူး။ ဘုရားသခင်က သန့်ရှင်းပြီး ဖြောင့်မတ်တယ်။ ကျွန်မလို တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းတဲ့သူ၊ ကောင်းချီးရဖို့ အမြဲရှာဖွေပြီး ဘုရားသခင်နဲ့ အပေးအယူလုပ်ဖို့ ကြိုးစားတဲ့သူ၊ ဘုရားသခင်ကို အသုံးပြုပြီး လှည့်ဖြားတဲ့သူက ကောင်းချီးတွေရပြီး ကောင်းကင်နိုင်ငံတော် ဝင်ချင်နေတာက တကယ့်ကို စိတ်ကူးယဉ် အိပ်မက်မက်နေတာ။ သမ္မာတရားကို ကျွန်မ မလိုက်စားခဲ့ဘူး။ ဘုရားသခင်ကို ယုံကြည်တာ နှစ်တွေကြာပေမဲ့ အရာရာအပေါ်ထားတဲ့ ကျွန်မအမြင်တွေနဲ့ အသက်စိတ်သဘောထားက မပြောင်းလဲသေးဘူး။ ဒုက္ခအကြီးအကျယ်ခံရရင်တောင်၊ နေ့တိုင်း အလုပ်များပြီး ပြေးလွှားနေရင်တောင် ဘုရားသခင်ကို အတိုက်အခံလုပ်တဲ့သူ ဖြစ်နေဦးမှာပဲ။ နောက်ဆုံးကျတော့ ဖယ်ရှားရှင်းလင်းခံရပြီး အပြစ်ဒဏ်ပေးခံရမှာပဲ။ ကျွန်မက ဖန်ဆင်းခံတစ်ယောက် ဖြစ်တဲ့အတွက် ဘုရားသခင်အတွက် ကိုယ့်ကိုယ်ကိုယ် အသုံးခံတာက သဘာဝကျပြီး မှန်ကန်တယ်။ ဘုရားသခင်ဆီက ကောင်းချီးတွေ တောင်းဆိုဖို့ ကျွန်မမှာ အခွင့်အရေး မရှိဘူး။ အဲဒီအစား ကျွန်မ လုပ်သင့်တာက ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံပြီး ကိုယ့်တာဝန်တွေကို ကောင်းကောင်း ထမ်းဆောင်ဖို့ပဲ။ ကျွန်မရဲ့ အဆုံးသတ်နဲ့ ပန်းတိုင် ဘယ်လိုဖြစ်မလဲ ဆိုတာကတော့ ဘုရားသခင် စီစဉ်ဖို့ပါပဲ။ ဒါကို သဘောပေါက်လိုက်တော့ ဘုရားသခင်ဆီ ကျွန်မ ဆုတောင်းလိုက်တယ်။ “ဘုရားသခင်၊ ဒီရောဂါသာ မရှိရင် ယုံကြည်ခြင်းမှာ ကောင်းချီးရဖို့ ရှာဖွေတဲ့ သမီးရဲ့ မသန့်စင်တဲ့ ရည်ရွယ်ချက်ကို သိမှာ မဟုတ်ပါဘူး။ ကောင်းချီးလိုချင်တဲ့ ရည်ရွယ်ချက်ကို စွန့်လွှတ်ဖို့ သမီး ဆန္ဒရှိပါတယ်။ ရောဂါ သက်သာတာမျိုး ရှိရှိမရှိရှိ အသက်ရှူနေသရွေ့တော့ ကိုယ်တော့်အတွက် အသုံးခံပြီး ကိုယ့်တာဝန်တွေကို ထမ်းဆောင်ပါ့မယ်။ တစ်နေ့နေ့မှာ ဒီရောဂါ အရမ်းဆိုးလာပြီး သေသွားရင်တောင် သမီး ညည်းညူမှာ မဟုတ်ပါဘူး။ ကိုယ်တော်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျိုးနွံနာခံပါ့မယ်” လို့ပေါ့။

တစ်နေ့မှာ ဝတ်ပြုနေတုန်း ဘုရားသခင်ရဲ့ နှုတ်ကပတ်တော်ကို ကျွန်မ ဖတ်ရတယ်။ “တစ်ခါတစ်ရံတွင် ဘုရားသခင်သည် သင့်အတွက် အခြေအနေအချို့ကို စီစဉ်ပေးလိမ့်မည်ဖြစ်ပြီး သင့်အနီးတွင်ရှိသော လူတို့မှတစ်ဆင့် သင့်အား ပြုပြင်လိမ့်မည်။ သင့်အား ဒုက္ခဝေဒနာ ခံစေလိမ့်မည်။ သင့်အား သင်ခန်းစာများ ရရှိစေပြီး သမ္မာတရားကို နားလည်စေကာ အမှုအရာများကို အရှိအတိုင်း မြင်စေလိမ့်မည်။ သင်၏ အသွေးအသားကို ဒုက္ခဝေဒနာ ခံစေခြင်းအားဖြင့် ဘုရားသခင်က ဤအမှုကို ယခုပင် လုပ်ဆောင်နေသည်။ ဤသို့ဖြင့် သင်သည် သင်ခန်းစာရနိုင်ရန်အတွက်၊ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းပြီး သင်၏တာဝန်ကို ကောင်းစွာ ထမ်းဆောင်နိုင်ရန်အတွက် ဖြစ်သည်။ ပေါလုက သူ၏ ကိုယ်တွင် ဆူးတစ်ချောင်းရှိသည်ဟု မကြာခဏပြောဆိုခဲ့သည်။ ဤဆူးမှာ အဘယ်နည်း။ ယင်းသည် ဖျားနာခြင်းဖြစ်ပြီး ထိုအရာမှ သူ မလွတ်မြောက်နိုင်ပေ။ ထိုဖျားနာခြင်းက မည်သည့်အရာ ဖြစ်သည်ကိုလည်းကောင်း၊ ထိုဖျားနာခြင်းသည် သူ၏ စိတ်သဘောထားနှင့် သူ၏ သဘောသဘာဝအပေါ် ဦးတည်ထားခြင်း ဖြစ်သည်ကိုလည်းကောင်း သူကောင်းစွာသိသည်။ သူသည် ဤဆူးဖြင့် စူးခြင်းကို မခံခဲ့ရလျှင်၊ ဤဖျားနာမှု၏ နောက်က ကပ်လိုက်နေခြင်းကို မခံရလျှင် သူသည် အချိန်မရွေး၊ နေရာမရွေး သူ၏ ကိုယ်ပိုင်နိုင်ငံတော်ကို တည်ဆောက်ကောင်း တည်ဆောက်နိုင်သည်။ သို့သော် သူ၏ မကျန်းမာမှုကြောင့် သူ့တွင် အားအင်မရှိပေ။ ထို့ကြောင့် အချိန်တော်တော်များများတွင် မကျန်းမာခြင်းသည် လူတို့အတွက် ‘အကာအကွယ်ပေးသော ထီး’ တစ်ချောင်းကဲ့သို့ ဖြစ်သည်။ သင်သည် နေမကောင်းမဖြစ်ဘဲ အားအင်အပြည့်ဖြစ်နေလျှင် မကောင်းမှုတစ်မျိုးမျိုးကို ပြုလုပ်ပြီး ပြဿနာတစ်မျိုးမျိုးကို ဖြစ်စေနိုင်ခြေများသည်။ လူတို့သည် အထိန်းအကွပ်မဲ့စွာ မာနထောင်လွှားပြီး အပျော်အပါး၌ မွေ့လျော်သောအခါတွင် ၎င်းတို့၏ အသိစိတ်ကို အလွယ်တကူ ဆုံးရှုံးနိုင်သည်။ ၎င်းတို့သည် မကောင်းမှုကို ပြုလုပ်ထားပြီးသောအခါ၌ နောင်တရလိမ့်မည်ဖြစ်သော်လည်း ထိုအချိန်ရောက်လျှင် မိမိတို့ကိုယ်ကို ထိန်းနိုင်မည် မဟုတ်ပေ။ ဤအတွက်ကြောင့် အနည်းငယ် ဖျားနာမှုရှိခြင်းသည် ကောင်းသောအရာတစ်ခုဖြစ်သည်။ လူတို့အတွက် အကာအကွယ်တစ်ခုဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်အား ယုံကြည်ခြင်းတွင် သမ္မာတရားကို ရရှိခြင်းသည် အရေးပါဆုံးအရာဖြစ်၏) ဘုရားနှုတ်ကပတ်တော်ကို ဆင်ခြင်သုံးသပ်လိုက်တော့ ဘုရားသခင်ကို ကျေးဇူးတင်တဲ့စိတ်နဲ့ ပြည့်သွားတယ်။ ဒီရောဂါသာ ကျွန်မအပေါ် မကျရောက်ခဲ့ရင် ယုံကြည်ခြင်းမှာ ကောင်းချီးရဖို့ ရှာဖွေတဲ့ မသန့်စင်တဲ့ ရည်ရွယ်ချက် ဖော်ထုတ်ခံရမှာ မဟုတ်ဘူး။ ပြီးတော့ ဘုရားသခင်နဲ့ အပေးအယူလုပ်ဖို့ ကြိုးစားရာမှာ ကျွန်မရဲ့ ကြိုးစားအားထုတ်မှုကို အရင်းအနှီးအဖြစ် ဆက်သုံးနေမိမှာ။ တာဝန်တွေ ပိုယူပြီး ဒုက္ခတွေ ပိုခံရလေလေ ပိုပြီး မာနထောင်လွှားလာလေ ဖြစ်မှာ။ ဘုရားသခင်ရဲ့ အသိအမှတ်ပြုခြင်းနဲ့ ကောင်းချီးတွေ ရဖို့ အရင်းအနှီး ရှိတယ်လို့ ယုံကြည်နေမိမှာ။ ဘာကို လိုက်စားရမလဲဆိုတာနဲ့ပတ်သက်ပြီး ကျွန်မရဲ့ မှားယွင်းတဲ့ အမြင်တွေကို ထုတ်ဖော်ဖို့ ဒီရောဂါသာ ဖြစ်မလာခဲ့ရင် ဘုရားသခင်ကို ယုံကြည်ခြင်းမှာရှိတဲ့ ကျွန်မရဲ့ မသန့်စင်တဲ့ ရည်ရွယ်ချက်ကို သိမှာ မဟုတ်ဘူး။ ပြီးတော့ မှားယွင်းတဲ့ လမ်းကြောင်းပေါ် ဆက်လျှောက်နေမိမှာ။ ဘုရားသခင်ဆီက ဖြောင့်မတ်ခြင်းသရဖူကို တောင်းဆိုခဲ့ပြီး သူ့ကို အတိုက်အခံလုပ်တဲ့အပြင် နောက်ဆုံးမှာ ဖယ်ရှားရှင်းလင်းခံရပြီး အပြစ်ဒဏ်ပေးခံရတဲ့ ပေါလုလိုမျိုး ဖြစ်သွားမှာ။ ပြန်ကြည့်လိုက်ရင် ကျွန်မအပေါ် ကျရောက်ခဲ့တဲ့ ဒီရောဂါက ကျွန်မအတွက် အကာအကွယ်ပေးတဲ့ ထီးတစ်ချောင်းလိုပဲ။ ဒါက ကျွန်မကို ဘုရားသခင် ကာကွယ်တဲ့ နည်းလမ်းတစ်ခုဖြစ်ပြီး ကျွန်မခန္ဓာကိုယ်က ဒုက္ခခံစားရပေမဲ့ ကျွန်မရဲ့ လိုက်စားမှု နောက်ကွယ်က မှားယွင်းတဲ့ အမြင်ကို ပြုပြင်ပေးခဲ့တယ်။ သက်သောင့်သက်သာရှိတဲ့ ပတ်ဝန်းကျင်မှာဆိုရင် ဒီအရာတွေကို ရနိုင်မှာ မဟုတ်ဘူး။ ရောဂါဝေဒနာ ခံစားရဖို့ ဘုရားသခင် ခွင့်ပြုတာက ကျွန်မကို ဒုက္ခပေးဖို့ မဟုတ်ဘဲ အဲဒီအစား ကျွန်မကို ပြောင်းလဲစေဖို့၊ သမ္မာတရားကို ရှာဖွေပြီး ရောဂါကတစ်ဆင့် ကိုယ့်ကိုယ်ကိုယ် ဆင်ခြင်သုံးသပ်တဲ့အပြင် သိမြင်စေဖို့၊ ဒီလိုနည်းနဲ့ သူ့ဆီ နောင်တရစေဖို့ ရည်ရွယ်တာပါ။ ရောဂါကတစ်ဆင့် ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကို ကျွန်မ သဘောပေါက်လာတယ်။ လူတွေအပေါ် ဘုရားသခင် လုပ်သမျှ အရာအားလုံးက ကယ်တင်ခြင်းနဲ့ ချစ်ခြင်းမေတ္တာအတွက်ပဲ ဆိုတာကို သိလာတယ်။ ဘုရားသခင်ကို ကျွန်မ တကယ် ကျေးဇူးတင်မိတယ်။

ဒီနောက်ပိုင်းမှာ ကိုယ့်တာဝန်တွေကို ကျွန်မ စိတ်ပါလက်ပါ ထမ်းဆောင်ခဲ့တယ်။ တစ်ခါတလေ ကျွန်မက “ကျန်းမာတဲ့ ခန္ဓာကိုယ် ရှိရင် ဘယ်လောက် ကောင်းလိုက်မလဲ၊ ငါ့ရောဂါ ဘယ်တော့မှ သက်သာမလဲ မသိဘူး” လို့ တွေးမိပေမဲ့ ချက်ချင်းပဲ ကျွန်မက ဘုရားသခင်ကို တောင်းဆိုနေတုန်းပဲ၊ ကျိုးနွံနာခံတာမျိုး မရှိတုန်းပဲ ဆိုတာကို သတိထားမိလိုက်တယ်။ ဒါနဲ့ ဘုရားသခင်ဆီ တိတ်တိတ်လေး ဆုတောင်းလိုက်တယ်။ “ဘုရားသခင်၊ ဒီရောဂါက သမီးနဲ့အတူ ဘယ်လောက်ကြာကြာ ရှိနေပါစေ၊ ရောဂါ မသက်သာရင်တောင် ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ ဆန္ဒရှိပါတယ်။ အသက်ရှူနေသရွေ့တော့ ကိုယ့်တာဝန်တွေကို စွဲစွဲမြဲမြဲ ထမ်းဆောင်ပါ့မယ်” လို့ပေါ့။ ဆုတောင်းပြီးတဲ့နောက် စိတ်နှလုံးက အများကြီး တည်ငြိမ်သွားတယ်။ အရင်တုန်းက ရောဂါထဲမှာပဲ နစ်မွန်းနေပြီး အသင်းတော်အလုပ်ကို နှောင့်နှေးစေခဲ့ပုံတွေကို ဆင်ခြင်သုံးသပ်မိတယ်။ ဒါပေမဲ့ ကိုယ့်တာဝန်တွေကတစ်ဆင့် နောင်တရဖို့ ဘုရားသခင်က အခွင့်အရေး ပေးနေတုန်းပဲ။ ဒါကြောင့် ကိုယ့်တာဝန်တွေအပေါ်ထားတဲ့ အရင်က သဘောထားကို ပြောင်းလဲပြီး ဘုရားသခင်အပေါ် တင်နေတဲ့ အကြွေးကို ပြန်ဆပ်ဖို့ ဆန္ဒရှိခဲ့တယ်။ နောက်ပိုင်းမှာ အလုပ်ထဲက လမ်းလွဲခြင်းတွေနဲ့ ပြဿနာတွေကို တွဲဖက်ညီအစ်မနဲ့အတူ အနှစ်ချုပ်တယ်။ အကောင်အထည်ဖော်ဖို့ လိုအပ်တဲ့ အလုပ်တွေကို တစ်ခုချင်းစီ မှတ်သားပြီး ညီအစ်ကိုမောင်နှမတွေနဲ့ မိတ်သဟာယပြုလို့ အကောင်အထည်ဖော်တယ်။ ပြီးတော့ ကိုယ့်တာဝန်တွေကို ထမ်းဆောင်ရာမှာ ညီအစ်ကိုမောင်နှမတွေ ကြုံတွေ့ရတဲ့ ပြဿနာတွေကို လက်တွေ့ကျကျ ဖြေရှင်းပေးတယ်။ အချိန်တစ်ခုကြာတော့ အသင်းတော်အလုပ်က ကဏ္ဍပေါင်းစုံမှာ တိုးတက်မှုတချို့ ရှိလာပြီး ညီအစ်ကိုမောင်နှမတွေကလည်း သူတို့တာဝန်တွေမှာ တက်ကြွလာကြတယ်။ ကျွန်မလည်း အများကြီး အားတက်မိပြီး အရင်ကလို ရောဂါရဲ့ ဘောင်ခတ်တာကို မခံရတော့ဘူး။ တစ်နေ့မှာ ကျွန်မရဲ့ အစာအိမ်ပြဿနာကို ကုသနိုင်မဲ့ ဆေးနည်းတစ်နည်းကို အမှတ်မထင် တွေ့လိုက်ရတယ်။ ဆေးအကြိမ်အနည်းငယ် သောက်ပြီးတဲ့နောက် ဗိုက်မနာတော့ဘဲ ခန္ဓာကိုယ်လည်း တဖြည်းဖြည်း ပြန်ကောင်းလာတယ်။ ဘုရားသခင်ကို စိတ်နှလုံးအကြွင်းမဲ့ ကျေးဇူးတင်ပြီး ချီးမွမ်းမိတယ်။ ဘုရားသခင်က ဘယ်လောက် ဉာဏ်ပညာကြီးမားပြီး အနန္တတန်ခိုးရှိတယ်ဆိုတာကို တွေ့မြင်ခဲ့ရတယ်။ ဘုရားသခင် လုပ်သမျှ အရာအားလုံးက ကျွန်မကို ပြောင်းလဲစေဖို့နဲ့ သန့်စင်စေဖို့ပါပဲ။

ဒီရောဂါကို တွေ့ကြုံရတာ ခန္ဓာကိုယ်က ဒုက္ခခံစားရပေမဲ့ ဘုရားသခင်ကို ယုံကြည်ခြင်းနဲ့ပတ်သက်တဲ့ ကျွန်မရဲ့ မှားယွင်းတဲ့ အမြင်တွေကို ပြုပြင်လာခဲ့ပြီး ကိုယ့်ယုံကြည်ခြင်းမှာရှိတဲ့ မသန့်စင်မှုတွေလည်း အတိုင်းအတာတစ်ခုထိ သန့်စင်သွားတယ်။ ဖန်ဆင်းခံတစ်ယောက်က ကိုယ့်တာဝန်တွေကို ထမ်းဆောင်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတတယ်ဆိုတာကို နားလည်လာတယ်။ ကောင်းချီးနဲ့ ကြုံရသည်ဖြစ်စေ၊ ဆင်းရဲဒုက္ခနဲ့ ကြုံရသည်ဖြစ်စေ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံပြီး ကိုယ့်တာဝန်တွေကို ကောင်းကောင်း ဖြည့်ဆည်းသင့်တယ်ဆိုတာကိုလည်း သဘောပေါက်လာတယ်။ ကျွန်မ ရရှိခဲ့တဲ့ ဒီနားလည်မှုတွေနဲ့ ပြောင်းလဲမှုတွေ အားလုံးဟာ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကတစ်ဆင့် ရရှိခဲ့တဲ့ ရလဒ်တွေပါပဲ။


[image: ]

OEBPS/Images/cover.png
861060?)6‘5 O)GP 861C80o ;

‘ OE\\;CGOY)GG'GG')(D meogosa@laocsp

:D('DGODSQI(UE"’)

03 2






OEBPS/Images/contact.jpg
o O C C OC
€06NC0 0MNV3
https://my.kingdomsalvation.org

Q C ’](‘ C
3’20(\)6(7)8%]08 c3 CSC\?CS

YouTube: https://l.kingdomsalvation.org/my/video
Facebook: https://|.kingdomsalvation.org/my/facebook

Email: contact.my@kingdomsalvation.org






